
1 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

 

  

Tete la   Language  



2 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

Tetela - All Bible  
 
 

 

Old Testament Nahuma 1.554 

Etatelu 3 Habakuka 1.558 

Etumbelu 103 Zefaniya 1.563 

Akambu wʼAsi Lewi 186 Hangai 1.567 

Walelu 245 Zekariya 1.570 

Euhwelu kʼElembe 330 Malaki 1.587 

Jashua 399 New Testament 

Embadi 445 Mateu 1.592 

Ruta 490 Mako 1.661 

1 Samuele 497 Luka 1.705 

2 Samuele 557 Joani 1.778 

1 Khumi ya Dikanga 608 Etsha wa Atumami 1.832 

2 Khumi ya Dikanga 668 Romo 1.898 

1 Ekondo 725 1 Koreto 1.927 

2 Ekondo 783 2 Koreto 1.955 

Ezera 849 Ngalatiya 1.973 

Nehemiya 868 Efeso 1.983 

Esta 896 Filipi 1.993 

Jobo 910 Kolosai 2.000 

Esambu 967 1 Tesalonika 2.007 

Tukedi 1.106 2 Tesalonika 2.013 

Undaki 1.156 1 Timote 2.017 

Limbu la Solomona 1.171 2 Timote 2.025 

Isaya 1.179 Tito 2.031 

Jeremiya 1.273 Filemona 2.035 

Delu dia Jeremiya 1.375 Heberu 2.037 

Ezekiyele 1.385 Jakoba 2.058 

Danyele 1.479 1 Petero 2.066 

Hosea 1.507 2 Petero 2.074 

Joele 1.522 1 Joani 2.079 

Amose 1.528 2 Joani 2.087 

Obadiya 1.539 3 Joani 2.088 

Jona 1.541 Jude 2.090 

Mika 1.545 Enyelo 2.092 

Etatelu 

Etatelu 1 

Etungelu 

1Ntunduntundu Unyashungu akatungi ulungu la kete. 

2Etena kako andja aki anyanya ndu atalongoswama. Andja tshe aki udjima utu. 
Nyuma ka Unyashungu aketetaka ladiku dia ashi tshe. 

3Unyashungu akati ati: Usasi ayali. Ku usasi akayala. 

4Ndi akenyi ati: Usasi ololo. Ku ndi akatanya usasi la udjima. 

5Ndi akole usasi ati: Yanyi; ndu udjima ati: Utshu. Dikolo diakayala, pindju 
kakayala. Oso aki lushi la ntundu. 

6Unyashungu akati ati: Dungulungu diayali, dia mbatanya ashi. 

7Ndi akakitsha dungulungu dia mbatanya ashi wa la tshina la wa ladiku. Ku 
dikambu so diakayala. 

8Ndi akole diku dia dungulungu ati: Ulungu. Dikolo diakayala, pindju kakayala. 
Oso aki lushi la hendi. 

9Unyashungu akati ati: Ashi tshe wa lʼesi ulungu wamotshami lu dihuli diame; 
kete yʼufumbu yenami. Ku dikambu so diakayala. 

10Ndi akole ufumbu ako ati: Kete; ndu ashi tshe wakamotshama ati: Ashi a waki. 
Ku ndi akenyi ati: Ukuku kawo. 

11Ndi akati ati: Kete yatumbia adiyu, la tumbatumba dia nto wehu. Etamba wato 
elua uku wehu awo lakete. Ku dikambu so diakayala. 

12Kete yakatumbia adiyu, la tumbatumba diakato elua uku wehu adio. Ndu 
etamba wakato elua uku wehu awo. Ndi akenyi ati: Ukuku kawo. 

13Dikolo diakayala, pindju kakayala. Oso aki lushi la satu. 

14Unyashungu akati ati: Esasi wayali lʼulungu, dia mbatanya yanyi la utshu. Vo 
wayali tulimbitelu ta deku la nshi ndu enonyi. 

15Vo wayali esasi lʼulungu, wa nsenya kete. Ku dikambu so diakayala. 

16Unyashungu akatungi esasi ehendi a waki. Usasi wuleki wuki, dia mbulela la 
yanyi; la one wʼusekaseka, dia mbulela lʼutshu. Ndi akatungi ndu toto. 

17Ndi akekitsha lʼulungu dia vo nsenya kete, 

18ndu dia vo mbulela la yanyi ndu lʼutshu, la dia vo mbatanya yanyi la utshu. Ku 
ndi akenyi ati: Ukuku kawo. 

19Dikolo diakayala, pindju kakayala. Oso aki lushi la nei. 

20Unyashungu akati ati: Ashi wayali la dikendakenda dieli la lumu. Ndu fudu 
yafumboki lu dungulungu dieli iʼasa ulungu la kete. 

21Ndi akatungi dikendakenda tshe diatokendakendaka lu ashi, dia waki ndu dia 
tshitshe, uku wehu adio; ndu fudu tshe uku wehu ayo. Ku ndi akenyi ati: Ukuku 
kawo. 

22Ndi akaditshokola ati: Nyutani, nyufulaneli, ndu nyululaneli lu ashi a waki. Ndu 
fudu yafulaneli ladiku dia kete. 

23Dikolo diakayala, pindju kakayala. Oso aki lushi la tanu. 

24Unyashungu akati ati: Dikendakenda dieli la lumu, dungalunga, tumbatumba, 
la nyama kina tshe yayali la kete uku wehu ayo. Ku dikambu so diakayala. 

25Ndi akatungi nyama tsne ya la kete uku wehu ayo, dungalunga uku wehu adio, 
ndu dikendakenda diayakutula uku wehu adio. Ku ndi akenyi ati: Ukuku kawo. 

26Unyashungu akati ati: Tutungi untu lufanyi la su, lu efanelu kaiu. Ndi kuleli nsi 
ya lu ashi a waki, fudu ya lʼulungu, dungalunga dia la kete tshe, la tulambalamba 
tshe talamba ladiku dia kete. 

27Unyashungu akatungi untu lu efanelu kandi. Lu efanelu kandi kakandutungi. 
Pami la umuntu mbakandatungi. 

28Ndi akatshokola; akawatela ati: Nyuyali la diwutshi, nyufulaneli, nyuludia 
kete, nyunyuleli. Nyuleli nsi ya lu ashi a waki, fudu ya lʼulungu, la dikendakenda 
tshe dieli la lumu diakendakenda la kete. 

29Ku Unyashungu akati ati: Enda, dimi lambunyusha tumbatumba tshe diato 
elua dieli ladiku dia kete, ndu etamba tshe wato elua. Vo wayali mbu ya nde 
yanyu. 

30Dimi lambukimo tumbatumba tshe le nyama tshe ya la kete, le fudu tshe ya 
lʼulungu, ndu le tulambalamba tshe ta la kete, dia dio ndjala mbu ya nde yawo. 
Ku dikambu so diakayala. 

31Unyashungu akenyi kene tshe kakandatungi ati: Ukuku kawo. Dikolo 
diakayala, pindju kakayala. Oso aki lushi la samalu. 

Etatelu 2 

1Ulungu la kete wakashili ntungama, ndu diango tshe dieli loko. 

2Ku lushi lʼesambeli, Unyashungu akakimo ulimu andi wakandatshaka. Ku ndi 
akumuya lushi lako uma lʼulimu andi tshe. 

3Unyashungu akatshokola lushi lʼesambeli, akalukidia, ne dia lushi lako 
mbakandumuya uma lʼulimu andi tshe wʼetungelu. 

Untu lu Ekambo ka Edena 

4Okondo wʼetungelu kʼulungu la kete uku akawatungama one. Lu lushi lakatungi 
Latuyalaka Unyashungu, 

5ku nduku etumbatumba ka lʼusui kambuyala la kete, kuyanga diyu dia lʼusui 
diambutumba, ne dia laso ku Latuyalaka Unyashungu atalosha mvula la kete, 
ndu nduku untu akiko dia nkamba kete. 

6Keli eungungi kakambelaka uma lu kete kakaloyaka diku dia kete tshe. 

7Latuyalaka Unyashungu akatungi untu uma lu ditshu dia kete. Ndi akufufi luwi 
la lumu lu eshu wʼehembe. Ku pami akayala untu lasena 

8Ku Latuyalaka Unyashungu akune ekambo lu kete ya Edena, lu leke lʼehutwelu 
ka unya. Leko kakandakitsha untu lakandatungi. 

9Uma lu kete kakatumbia Latuyalaka Unyashungu wehu tshe wʼetamba weli 
amena lu ashu ndu weli ololo dia nde. Lʼatei ekambo kaki utamba a lumu  ndu 
utamba wʼewu kʼakambu wʼololo ndu kʼakambu wa kolo. 

10Ndjali kakakelaka uma lʼatei a Edena dia ndoya ekambo. Uma leko, to 
kakatatana ekedi enei. 

11Lukumbu lʼokedi a ntundu, Pishona. Vo watokelaka lʼutshimba a kete tshe ya 
Havila, lenʼeli paunyi. 

12Paunyi ya lu kete yako yeli ololo. Leko katutanemaka wehu ehendi wʼave 
wʼushinga a wulu, bedeliume la dive dia pesopeso. 

13Lukumbu lʼokedi a hendi, Ngihona. Vo watokelaka lʼutshimba a kete tshe ya 
Kusha. 

14Lukumbu lʼokedi a satu, Hidekele. Vo watokelaka lʼumamu a kete yʼAsuriya, 
utsha lʼehutwelu ka unya. Lukumbu lʼokedi a nei, Eyufarate. 

15Latuyalaka Unyashungu akose untu, akukitsha lu ekambo ka Edena, dia ndi 
nkikambaka la nkilamaka. 

16Ku Latuyalaka Unyashungu akakokomiya untu ati: Olekaki elua wʼetamba tshe 
wa lʼekambo uku alangaye. 

17Keli, tolekaki elua wʼuma lʼutamba wa ewu kʼakambu wʼololo ndu kʼakambu 
wa kolo, ne dia lushi layuyole, we ayuvo. 

18Latuyalaka Unyashungu akati ati: Kema ololo pami ntshikala ndame. Dimi 
layutungela ukimanyidi lufanyi la ndi. 

19Uma lu kete kakatungi Latuyalaka Unyashungu nyama tshe ya la kete ndu fudu 
tshe ya lʼulungu. Ku ndi akayela le untu dia ndi mena okone ayolendi kumbu. 
Lukumbu tshe lakandole nyama la nyama mbakayala lukumbu lato. 

20Okone untu akole dungalunga tshe kumbu, ndu fudu ya lʼulungu, ndu nyama 
tshe ya la kete. Laso ku untu atayala nduku la ukimanyidi lufanyi la ndi. 

21Latuvalaka Unyashungu akaladia pami djo ya wulu, ku ndi akalali. Okone 
Latuyalaka Unyashungu akose weka andi omotshi wa luhandju. Ndi akadihi 
emunyi lu dihuli diako. 

22La weka ako a luhandju wakandose uma le pami, mbakandatungi umuntu. Ku 
ndi akolombola utsha le pami. 

23Pami akati ati: Weka a weka ami one, la umunyi wʼemunyi ami one. Vo 
wayuweta vati: Umuntu, ne dia uma le untu mbosamindi. 

24Uma lu dikamlu ne, pami ayutshika shi la nyangu, ayumamana la wadendi, ku 
vo wayuyala dimba otoi. 

25Pami la wadendi waki etakataka, keli vo kumbuka sonyi. 

Etatelu 3 

Uhedia wa Untu 

1Ului akaleki nyama tshe ya la kete yakatungi Latuyalaka Unyashungu lukesu. 
Ndi akambula umuntu ati: Ukundi, Unyashungu kunyutela ati: Tanyolekaki elua 
wʼetamba tshe weli lʼekambo kene? 

2Ku umuntu akakaluya ului diui ati: Shu mbeyaka nde elua wʼetamba weli 
lʼekambo. 

3Keli Unyashungu akatokokomiya ati: Tanyolekaki nduku ulua uma lʼutamba 
weli lʼatei wʼekambo, kuyanga munanda, nyutukuvo. 

4Ku ului akatela umuntu ati: Yaa! nyu hanyuvo mete. 

5Paka ne dia Unyashungu mbeyaka ati: Lushi layunyole, ashu anyu wayudiho, ku 
nyayuyala uku dimi Unyashungu, nyayeya akambu wʼololo ndu akambu wa kolo. 

6Umuntu akenyi ati: Utamba one ololo nde, ndu dimena lu ashu, ndu kawo dia 
nfudia yimba. Okone ndi akakohola ulua, akali, akasha umendi. Ku ndu umendi 
akali. 

7Ashu awo wakadiho. Vo wakeyi vati: Etakataka mbesu. Vo wakose akatshi 
wʼetamba wa fingu, wakayatelela afunga. 

8Ku vo wakuki lohokoso la Latuyalaka Unyashungu lamʼakandetetaka lʼekambo 
la dikolo. Ku pami la wadendi wakahimbi ndjashe lʼatei wʼetamba, ne dia ndi 
atukuwaena. 

9Latuyalaka Unyashungu aketi Adama, akawumbula ati: Lendʼeye na? 

10Ndi akûkaluya diui ati: Dimi lakuki lohokoso laye lʼekambo, ku lakuki woma, 
ne dia laki utakataka, diako mbushamimi. 

11Ndi akawumbula ati: Akakutedi ati: Utakataka mbeye? Undi, we akali ulua 
wʼutamba wakamakusike? 

12Ku Adama akûkaluya diui ati: Umuntu lakayambisha dia ndjala la mi 
kakambishawo, diako mbakamali. 

13Latuyalaka Unyashungu akambula umuntu ati: Na dikambu diutsheye ne na? 
Umuntu akûkaluya diui ati: Ului kakampimbi, diako mbakamali. 

14Latuyalaka Unyashungu akatela ului ati: Uma lu dikambu diakayatshi ne, 
mbambuyudjama mananu kuleki dungalunga tshe la nyama tshe ya lʼukunda. 
We ayuyakutulaka lu dikundju; ayolekaka ditshu nshi ya lumu laye tshe. 

15Dimi layudja luhetshu lʼasaye la umuntu, ndu lʼasa tukanula taye la tukanula 
tandi. Ndi ayukokomolaka lʼote, ku we ayûlumataka lu etshindji. 

16Ndi akatela umuntu ati: Dimi layukufudiyaka asui lu nshi yaye ya diemi, ndu 
yʼeutelu kaye kʼona. We ayutaka ana la lono. Utema aye ayekamaka paka le 
umeye, la ndi ayukulela. 

17Ku ndi akatela Adama ati: Kete yambudjama mananu dikambu diaye, ne dia 
we aketawo diui dia wadeye, ndu akali utamba wakamanyusike nti: 
Tanyolekaki. Uma lu pa kayuyolekaka mbu ya nde nshi tshe ya lumu laye. 

18We ayolekaka tumbatumba uma lʼekambo, keli atende la ahangulakoi 
wayutumbaka lu kete dikambu diaye. 

19Uma lʼulimu a ntumba diangasa lʼelundji kaye mbayuyukundjaka mbu ya nde, 
edja ndu we ambukalula lu kete, ne dia uma loko mbakayosama. We eko ditshu, 
okone we ayukalula utsha lu ditshu. 

20Ku Adama akole wadendi lukumbu ati: Eva (kitshimudi ati: Lumu), ne dia ndi 
aki nyangu antu tshe weli la lumu. 

21Latuyalaka Unyashungu akatshela Adama la wadendi eloto wa dikuhu. Ku ndi 
akalotsha. 

22Latuyalaka Unyashungu akati ati: Untu one ambuyala uku otoi asu lu ewu 
kʼakambu wʼololo la kʼakambu wa kolo. Kakiane tûshimbi, ndi atukusimbula 
lunya dia nkohola ulua wʼutamba a lumu, la ndi nde, la ntshikala la lumu pundju. 

23Okone Latuyalaka Unyashungu akashanya Adama uma lʼekambo ka Edena dia 
ndi nkamba Kete uma lene akandosama. 

24Osoku mbakandatshanya untu. Ku ndi akakitsha ondjelo wetawo vati: 
Okeruba, ndu yombo ya lumbi yakasikisoka lu leke lʼehutwelu ka unya lʼekambo 
ka Edena, dia nama mbuka kʼutsha lʼutamba a lumu. 

Etatelu 4 

Kena la Abele 

1Adama akeyana la wadendi Eva. Ku wadendi akatshu diemi, akuti Kena. Ndi 
akati ati: Dimi lambuta ona pami uma lu ekimanyelu ka Latuyalaka. 

2Ku ndi akayuta kushendi Abele. Abele akayala ulami wʼekoko, ku Kena akayala 
ukambi wʼekambo. 

3Lamʼaketi nshi motshi, Kena akalambula Latuyalaka elua uma lʼekambo. 

4Ndu Abele akalambula Latuyalaka nundu diʼana wa nyama a wata uma lu 
dungalunga diandi. Latuyalaka akangenangenela Abele la ulambu andi 

5Keli ndi kongenangenela Kena la ulambu andi. Ku Kena akadanganela la kele. 

6Latuyalaka akawumbula ati: Okoko wana wadanganelaye la kele, ndu ukundi 
ahindjaye elundji na? 

7Mete, mete, utunduyala ololo mbutsheye, tshiki elundji kaye kutuyala la 
ongenongeno. Keli naka we hatshi ololo, keti kolo kakukungela la suku diaye la 
saki ka nkulela. Keli we ukiuleli. 

8Kena akasawula la kushendi Abele. Lʼokongo diku, lamʼakiwo lʼekambo, ndi 
akamamela Abele, akûdiaki. 

9Latuyalaka akambula Kena ati: Lendʼeli onanyo Abele? Ku Kena akûkaluya diui 
ati: Lendʼeyami na? Ulami wʼonalingu mbemi uka? 

10Ndi akawumbula ati: Kakayatshi na? Delu dia dikila dia onanyo diambukuma 
pulu ndu le mi. 

11Kakiane we ayudjama mananu lu kete yakase unyo dia nungula dikila dia 
onanyo uma lu anya aye. 

12Lamʼayuyukambaka kete la mune diango, yo hayuleka nkongonyia diango. We 
ayuyala yekeko, ndu aha la ngelu shikaa la kete. 

13Kena akatela Latuyalaka ati: Sui diami diambundeka wulu, wuhu wahameyi 
mbikike. 

14Kakiane we ambumbitshanya uma lu kete nye, la dimi layushama etali uma 
lʼelundji kaye. Layuyala yekeko, ndu aha la ngelu shikaa. Ku untu tshe layomena, 
ayundjaka. 

15Latuyalaka akawutela ati: Naka untu ayukudiaka, we Kena, untu ako 
ayosomboyama tena esambeli dikambu diaye. Okone Latuyalaka akadji Kena 
djimbitelu dia untu tshe lawena tûdiakaki. 

16Okone Kena akangana uma la ntundu ka Latuyalaka. Ndi akatudjase lu kete ya 
Nodo (kitshimudi ati: Kete yʼelawelu) lu leke lʼehutwelu ka unya la Edena. 

17Kena akeyana la wadendi. Ku wadendi akatshu diemi, akuti ona pami, 
lukumbu landi Enoke. Lʼokongo diku ndi akati usumba, akole usumba ako ati: 
Enoke, lukumbu la onʼandi. 

18Enoke akuti Irada; lrada akuti Mehudjaele; Mehudjaele akuti Metushaele; la 
Metushaele akuti Lameka. 

19Lameka akatshuki wadi ahendi. Lukumbu la omotshi Ada, la lukumbu la ukina 
Zila. 

20Ada akuti Jabala. Jabala ako kakayala lotshetshe la akanga a dungalunga 
watudjaseka lu mvudu yʼapema. 

21Lukumbu la onangu laki Jubala. Ndi akayala lotshetshe la waku tshe 
wutuhumaka sese la watudaka pungi. 

22Ndu Zila ntu akuti Tubala-Kena, laki umbetsha wʼetshudi wakatshulaka wehu 
tshe wa ditshulatshula dia ehotela la dia mbulu. Lukumbu la kadiya Tubala-Kena 
laki Nama. 

23Lameka akatela wadiendi ati: Ada la Zila li, nyulungi uku watami! Wadi wa 
Lameka, nyuhukami diui diami! Lakadiaki untu, ne dia ndi akampumuya; Ndu 
olongo omotshi, ne dia ndi akankomola. 

24Naka Kena ayosombweyama tena esambeli, Mete Lameka akumi esambeli la 
esambeli. 

25Adama akeyana la wadendi ntu. Ku wadendi akuti ona pami, akawole lukumbu 
ati: Seta. Ndi akati ati: Unyashungu ambumbisha ona pami ukina lu dihuli dia 
Abele, lakadiaki Kena. 

26Ku Seta akuti ona pami, akawole lukumbu ati: Enosha. Uma laso kakatatela 
antu ntemola lukumbu la Latuyalaka. 

Etatelu 5 

Tukanula ta Adama 
(1 Ek. 1:1-4) 

1Mukanda a diuhu dia Adama one. Lamʼakatungi Unyashungu untu, ndi akûtungi 
lu efanelu kandi. 

2Ndi akatungi pami la umuntu, akatshokola. Lushi lakandatungi, ndi akawaole 
lukumbu ati: Untu. 

3Lamʼakayala Adama la deku lukama la akumi asatu, ndi akuti ona pami 
lakafanyi la ndi; akawole lukumbu ati: Seta. 

4Ku Adama akalumbi deku kama enanei lʼokongo wa eutwelu ka Seta. La ndi 
akuti ana apami la ana amantu. 

5Nshi ya lumu tshe ya Adama yaki deku kama divwa la akumi asatu, ku ndi 
akavu. 

6Lamʼakayala Seta la deku lukama la tanu, ndi akuti Enosha. 

7Seta akalumbi deku kama enanei la esambeli lʼokongo wa eutwelu ka Enosha. 
Ndi akuti ana apami la ana amantu. 

8Nshi ya lumu tshe ya Seta yaki deku kama divwa dikumi la pendi, ku ndi akavu. 

9Lamʼakayala Enosha la deku akumi divwa, ndi akuti Kenana. 

10Enosha akalumbi deku kama enanei dikumi la tanu lʼokongo wʼeutwelu ka 
Kenana. Ndi akuti ana apami la ana amantu. 

11Nshi ya lumu tshe ya Enosha yaki deku kama divwa la tanu, ku ndi akavu. 

12Lamʼakayala Kenana la deku akumi esambeli, ndi akuti Mahalalele. 

13Kenana akalumbi deku kama enanei la akumi anei lʼokongo wʼeutwelu ka 
Mahalalele. Ndi akuti ana apami la ana amantu. 

14Nshi ya lumu tshe ya Kenana yaki deku kama divwa la dikumi, ku ndi akavu. 

15Lamʼakayala Mahalalele la deku akumi asamalu la tanu, ndi akuti Jareda. 

16Mahalalele akalumbi deku kama enanei la akumi asatu lʼokongo wʼeutwelu ka 
Jareda. Ndi akuti ana apami la ana amantu. 

17Nshi ya lumu tshe ya Mahalalele yaki deku kama enanei akumi divwa la tanu, 
ku ndi akavu. 

18Lamʼakayala Jareda la deku lukama akumi asamalu la pendi, ndi akuti Enoke. 

19Jareda akalumbi deku kama enanei lʼokongo wʼeutwelu ka Enoke. Ndi akuti 
ana apami la ana amantu. 

20Nshi ya lumu tshe ya Jareda yaki deku kama divwa akumi asamalu la pendi, ku 
ndi akavu. 

21Lamʼakayala Enoke la deku akumi asamalu la tanu, ndi akuti Metusela. 

22Enoke akakendakendaka la Unyashungu deku kama shatu lʼokongo wʼeutwelu 
ka Metusela. Ndi akuti ana apami la ana amantu. 

23Nshi ya lumu tshe ya Enoke yaki deku kama shatu akumi asamalu la tanu. 

24Enoke akakendakendaka la Unyashungu. Ndi komenama ntu, ne dia 
Unyashungu akawose asena. 

25Lamʼakayala Metusela la deku lukama akumi enanei la esambeli, ndi akuti 
Lameka. 

26Metusela akalumbi deku kama esambeli akumi enanei la pendi lʼokongo 
wʼeutwelu ka Lameka. Ndi akuti ana apami la ana amantu. 

27Nshi ya lumutshe ya Metusela yaki deku kama divwa akumi asamalu la divwa, 
ku ndi akavu. 

28Lamʼakayala Lameka la deku lukama akumi enanei la pendi, ndi akuti ona 
pami. 

29Ku ndi akawole Noa, ati: Ona one ayutusamba uma lu tumu la uma lu elimu 
wʼanya watututshaka lu kete yakadji Latuyalaka mananu. 

30Lameka akalumbi deku kama tshanu akumi divwa la tanu lʼokongo wʼeutwelu 
ka Noa. Ndi akuti ana apami la ana amantu. 

31Nshi ya lumu tshe ya Lameka yaki deku kama esambeli la esambeli, ku ndi 
akavu. 

32Lamʼakayala Noa la deku kama tshanu, ndi akuti Sheme, Hama la lafeta. 

Etatelu 6 

Kolo ya Antu 

1Lamʼakatatela antu nfulanela la kete, vo wakuti ana amantu. 

2Ku ana apami a Unyashungu wakenyi vati: Ana amantu wakuti antu amena 
mbewo. Okone vo wakatshuki wane wakawasonola uma lʼatei awo. 

3Latuyalaka akati ati: Nyuma kami hutshikala le untu pundju, ne dia untu eko 
paka emunyi etu. Nshi ya lumu lʼuntu yayuyalaka deku lukama la akumi ahendi. 

4Akunguti wʼantu wakiko la kete. Ku lamʼakeyana ana apami wa Unyashungu la 
ana amantu wʼantu, vo wakuti la wo ana. Ana ako wakayala antu a waki, ndu wa 
lukumu lu nshi sho. 

5Latuyalaka akenyi ati: Kolo kʼantu kambuhama efula la kete, ndu tukanyi tshe 
tʼetema awo ndjalaka kolo ketu nshi tshe. 

6Latuyalaka akayatshumuya, akanyangi efula ne dia ndi akatungi untu la kete. 

7Ndi akati ati: Dimi layushila antu wakamatungi la kete, nyama, dikendakenda 
diayakutula, ndu fudu ya lʼulungu, ushiki. Lambuyatshumuya ne dia lakatungi. 

8Keli Noa aki ololo lu ashu wa Latuyalaka. 

Noa Ambutsha Watu a Luudu 

9Nonga ya Noa nye. Noa aki ololo la uluwanyi lʼatei wʼantu wa lolonga landi. Ndi 
akakendakendaka la Unyashungu. 

10Noa akuti ana apami asatu: Sheme, Hama la lafeta. 

11Kete yakayala kolo lu ashu a Unyashungu, yakaluli too la akambu wa ngala. 

12Unyashungu akendi kete, ku ndi akenyi ati: Yo yambuyala kolo ketu, ne dia 
untu lʼuntu akalanya mbuka kandi. 

13Unyashungu akatela Noa ati: Ekumelu kʼengo tshe keli la lumu kambukuka lu 
ashu ami, ne dia vo wambuludia kete too la akambu wa ngala la dihotwanelu. 
Ulungi, dimi luyanga mbalanya kame la kete. 

14Kutshi watu a luudu lʼetamba wʼelshumbi. Katanya mvudu motshi lʼetei. Kukiti 
elungu lʼetei ndu lʼandja. 

15Kûtshi okone: utali awo kawuyali kubita kama shatu, wuki awo kubita akumi 
atanu, la wemema awo kubita akumi asatu. 

16Kutshiki didishi dimotshi lu watu a luudu dieli la kubita otoi lu wemema. 
Kutshiki suku lu eheli ka watu. Kuhimbuli mvudu shatu yahatanyi: otoi lʼesi, otoi 
lʼatei, la lukina ladiku. 

17Ulungi, dimi luyanga ntuma elula kʼashi la kete, dia nanya engo tshe keli la 
lumu lʼesi ulungu. Engo tshe keli la kete kayuvo. 

18Keli dimi layushikike daka diami le ye. We ayoto lu watu, anʼaye wʼapami, 
wadeye, la wadi wa anʼaye mbayoto kame la ye. 

19Uma lu wehu tshe wa diangu dieli la lumu, kotshiya pendi pendi lu watu dia 
dilama esenyu kame la ye. Dio kadiuyali wadi la umi, wadi la umi. 

20Diango pendi pendi uma lu wuhu la wuhu diayuya uya le ye dia dilama esenyu: 
fudu uku wehu ayo, dungalunga uku wehu adio, ndu dikendakendaka tshe 
diayakutula la kete uku wehu adio. 

21Kose ndu wehu tshe wa mbu ya nde, kuwekitsha lasuki la ye. Vo kawuyali mbu 
ya nde yaye ndu yawo. 

22Noa akatshi osoku. Dikambu tshe diakawutela Unyashungu mbakandatshi. 

Etatelu 7 

Elula 

1Latuyalaka akatela Noa ati: Oto lu watu a luudu, we la wa lu luudu laye tshe, ne 
dia lal akenyi ololo lʼatei a lolonga lone. 

2Kose waumi esambeli uma lʼatei a wehu wa nyama tshe wa nyama yeli ololo 
nde. Keli uma lʼatei a wehu tshe yaha ololo nde, kose hyendi hyendi, wadi la umi. 

3Kose ndu waumi esambeli la wadi esambeli uma lʼatei a wehu tshe wa fudu ya 
lʼulungu, dia nama wuhu la wuhu ladiku dia kete tshe. 

4Nshi esambeli tshu mbambutshikala, dia dimi ndosha mvula la kete tanyi akumi 
anei la etshu akumi anei. Dimi layudiaka diango tshe dieli la lumu, diakamatungi 
la kete. 

5Ku Noa akatshi tshe uku akawutela Latuyalaka. 

6Noa aki la deku kama shamalu lamʼakayala elula kʼashi la kete. 

7Noa, wadendi, anʼandi la wadi wa anʼandi wakoto lu watu a luudu dia mpanda 
ashi wʼelula. 

8Nyama yeli ololo nde, ndu nyama yaha ololo nde, la fudu, ndu kene tshe 
katuyakutulaka la kete yakoto lu watu. 

9Uma lu wuhu la wuhu mbakayoto hyendi hyendi, wadi la umi lu watu, lasuki la 
Noa uku akawutela Unyashungu. 

10Lamʼaketi nshi esambeli, ashi wʼelula wakakukanela la kete. 

11Lʼeleku kakayala Noa la deku kama shamalu, lu lushi la dikumi lʼesambeli lu 
ngondo ka hendi lʼeleku kako, teko tshe dia ehongo a wuki diakate, ndu adidishi 
wa lʼulungu wakadiho. 

12Mvula akalo la kete tanyi akumi anei la etshu akumi anei. 

13Lushi lako Noa, wadendi, la anʼandi wʼapami: Sheme, Hama la lafeta, ndu wadi 
asatu wa anʼandi wakoto lu watu a luudu. 

14Vo, la nyama tshe uku wehu ayo, la dungalunga uku wehu adio, la 
dikendakenda tshe diatuyakutulaka la kete uku wehu adio, fudu tshe uku wehu 
ayo yakoto lu watu. 

15Diango pendi pendi uma lʼatei a diango tshe dieli la lumu, mbakoto la Noa lu 
watu. 

16Dio tshe dieli la lumu, diakoto loko, wadi la umi uku akadjangela Unyashungu 
Noa. Ku Latuyalaka akayûdihela lukuki. 

17Elula kakayala nshi akumi anei la kete. Ashi wakakukanela, wakunyia watu. Ku 
vo wakatatela nteha ladiku diʼashi. 

18Ashi wakalulanela, wakambela efula ladiku dia kete. Ku watu wakatatehaka 
ladiku diʼashi. 

19Ashi wakatatetemalaka ndulanela, ku wakakumbi ekungu wʼetali tshe weli 
lʼesi a ulungu. 

20Uma lamʼakakumbama ekungu, ashi wakamumbela ntu kubita dikumi la 
tshanu. 

21Dikendakenda tshe diaki la lumu: fudu, dungalunga, nyama ya lʼukunda, la 
dikendakenda tshe diayakutula la kete, ndu antu tshe wakavu. 

22Engo tshe kakatumbiaka lumu lu ehembe, ndu kaki ladiku dia kete yʼufumbu, 
kakavu. 

23Dikendakenda tshe diaki la kete: antu, dungalunga, diango diayakutula, ndu 
fudu ya lʼulungu, vo tshe wakavu. Tshikima Noa la wane waki kame la ndi lu 
watu a luudu mbakatshikala la lumu. 

24Ashi wakatshikala la kete nshi lukama la akumi atanu. 

Etatelu 8 

1Unyashungu akuho Noa, nyama tshe, la dungalunga tshe diaki kame la ndi lu 
watu a luudu. Okone Unyashungu akapepia lopepe la kete, ku ashi wakakitakita. 

2Teko diʼohongo la adidishi wa lʼulungu wakadihama, ndu mvula kaki lu ndo 
uma lʼulungu kakahimbo. 

3Ashi wakatatela mumo la nyongomela yema yema lu kete. Ku lʼokongo a nshi 
lukama la akumi atanu, ashi wakakitakita. 

4Okone lu lushi la dikumi lʼesambeli la ngondo kʼesambeli, watu wakayemala 
lʼatei wʼekungu wʼArarata. 

5Ashi wakatakolamelaka nkitakita edja ndu lu ngondo ka dikumi. Ku lu lushi la 
ntundu la ngondo kako, ete wʼekungu wakenama. 

6Lamʼaketi nshi akumi anei, Noa akadihula didishi diakandatshiki lu watu a 
luudu wakandatshi. 

7Ku ndi akatumi dingwangwa. Dio diakatafumbofumboka lu leke la leke edja ndu 
lamʼakumi ashi la kete. 

8Ku ndi akayutuma ndu enga dia ntenda kana ashi wambuma ladiku dia kete. 

9Enga kako kuntana hyuli ya nkitsha ekulu, ne dia ashi waki ladiku dia kete tshe. 
Okone to kakakalula le Noa lu watu. Ku ndi akasimbula lunya, akakiose, 
akakiotshiya lasuki la ndi lu watu. 

10Ndi akakungi nshi esambeli ntu, ku ndi ndjutuma enga etena ka hendi lʼandja 
a watu. 

11Enga kakakalula le ndi la dikolo. Ku to kakayi la dikatshi diakahahwama uma 
lʼutamba a mbeli lʼolomo ato. Diako mbakeyi Noa ati: Ashi wambuma la kete. 

12Okone ndi akamuyukunga nshi esambeli kina, ku ndi ndjutuma enga etena ka 
satu. Keli etena kako to kunkalula le ndi ntu. 

13Okone lushi la ntundu la ngondo ka ntundu ka lu eleku ka kama shamalu la 
otoi, ashi wakumi uma la kete. Noa akakumbula ote a watu a luudu. Ku ndi 
akenyi ati: Kete yambuma. 

14Lushi la akumi ahendi lʼesambeli la ngondo ka hendi, kete yakumi tu. 

15Unyashungu akatela Noa ati: 

16Nyutumbi uma lu watu, we, wadeye, la anʼaye wʼapami, ndu wadi wa anʼaye. 

17Utundja ndu nyama tshe yeli la lumu: fudu, dungalunga, ndu diango tshe 
diayakutula la kete. Kawutani, kawufulaneli, kawukukaneli la kete tshe. 

18Ku Noa akatumbi uma lu watu, ndi la anʼandi wʼapami, la wadendi, la wadi wa 
anʼandi. 

19Ndu nyama tshe, diango tshe diayakutula, fudu tshe, ndu diango 
diatokendakendaka la kete, diakatumbi uku wehu adio. 

20Noa akatshela Latuyalaka ediakelu. Ku ndi akose nyama motshi uma lʼatei a 
nyama tshe yeli ololo nde, ndu fudu motshi lʼatei a fudu tshe yeli ololo nde, 
akayilambula lʼediakelu. 

21Lamʼakuki Latuyalaka upumu wʼololo wʼulambu, ndiakati lʼutema andi ati: 
Dimi handjudja kete mananu ntu dikambu dia kolo kʼuntu. Mete, tukanyi tʼutema 
wʼuntu mbatuyalaka kolo umaka nshi yandi ya dikenda. Dimi handjulanya 
diango tshe dieli la lumu ntu uku akamatshi. 

22Lamʼayutshikalaka kete, akambu ane hawushilaki pundju: diunelu la dinela, 
tshitshi la luhaladi, owo la diye, ndu yanyi la utshu. 

Etatelu 9 

Daka dia Unyashungu le Noa 

1Unyashungu akatshokola Noa la anʼandi wʼapami. Ndi akawatela ati: Nyutani, 
nyufulaneli, nyuludia kete.  

2Nyama tshe ya la kete, ndu fudu tshe ya lʼulungu, diango tshe diayakutula, ndu 
nsi tshe ya lu ashi a waki yayunyukaka woma la lukumba, ne dia lambuyikimo 
lu anya anyu. 

3Dikendakenda tshe dieli la lumu diayuyala mbu ya nde yanyu. Dimi 
lambunyushadio uku akamanyusha tumbatumba tshe. 

4Dikambu otoi, ku tanyuyilekaki esenyu, ndu lamʼekiyo la dikila. 

5Nyeyi ndu dikambu ne nyati: Dimi layolomba dikila dia nyumu yanyu; 
layudilomba le nyama la nyama. Layolomba dikila diʼuntu uma le untu, ndu 
dikila diʼuntu uma le onangu. 

6Lamʼatundja untu tshe dikila dia untu omotshi, wayutundja ndu dikila diandi lu 
dikambu dia untu ako, ne dia Unyashungu akatungi untu lu efanelu kandi. 

7Nyutani, nyufulaneli, nyukukaneli la kete. 

8Unyashungu akatela Noa la anʼandi ati: 

9Enda, dimi lambushikike daka diami le ye, ndu le tukanula taye, 

10ndu le dikendakenda tshe dieli la lumu kame la ye: fudu, dungalunga, ndu 
nyama tshe ya la kete. Le yako tshe yakatumbi la ye uma lu watu a luudu, le 
nyama tshe ya la kete kamumushikike daka ne. 

11Dimi lambudja la nyu sheki nti: Elula kʼashi hayudiaka diango tshe dieli la lumu 
ntu. Ndu elula hayalaki pundju dia nanya kete. 

12Unyashungu akati ati: Djimbitelu nye mbeli daka diamumukimo le nyu, ndu le 
dikendakenda tshe dieli la lumu kame la nyu, ndu le nonga la nonga pundju. 

13Dimi lambukitsha ngulu lʼulungu. To kayali djimbitelu ya daka diami lʼasami la 
kete. 

14Okone lamʼayumomotshaka wangi lʼulungu, ngulu kayenamaka lu dingi. 

15Ku dimi layuhoka daka diami lʼasami la nyu ndu lʼasami la dikendakenda tshe 
dieli la lumu. Ndu ashi hawuyuyala elula ntu dia nanya diango tshe dieli la lumu. 

16Ngulu kayuyalaka lʼulungu. Ku lamʼayumukienaka, to kayumbuhulaka daka 
diami dia pundju lʼasami la dikendakenda tshe dieli la lumu la kete. 

17Ku Unyashungu akatela Noa ati: Oso eli djimbitelu ya daka diakamadji lʼasami 
la dikendakenda dia la kete. 

Edjwelu ka Noa 

18Ana wa Noa wakatumbi uma lu watu a luudu ane: Sheme, Hama la lafeta. Hama 
akayala lotshetshe lʼasi Kanana. 

19Uma le ana asatu wa Noa ane, mbakayaia wedja tshe wa lʼandja. 

20Noa akatatela nkamba kete. Ndi akune kuno yʼekodi wa vinyo. 

21Ndi akano wanu awo, akadjo. Ndi akatshikala utakataka lʼatei a luudu landi la 
dipema. 

22Ku lamʼakenyi Hama, lotshetshe lʼasi Kanana, utakataka wa shi, ndi akatumbi 
lʼandja, akatutela anangu ahendi dikambu diako. 

23Ku Sheme la lafeta wakose dihondo, wakadiahe lu aheka awo, wakoto la dio 
ekongokongo. Vo wakadikumbi shewo laki utakataka. Vo komena utakataka wa 
shewo, ne dia vo wakediya dundji diawo amʼakina. 

24Ku lamʼakemo Noa uma lʼedjwelu ka wanu, ndi akeyi dikambu diakatshi 
onʼandi la kushi. 

25Ku Noa akati ati: Mananu kayali le Kanana. Ndi ayali ukambi wuleki tshitshe 
lʼatei wʼekambi wʼanangu. 

26Ku ndi akati ati: Latuyalaka, Unyashungu a Sheme, atumbwami. Kanana ayali 
ukambi a Sheme. 

27Unyashungu afudia ongonyi wa lafeta. Ndi adjase lu mvudu yʼapema ya Sheme. 
Ku Kanana ayali ukambi awo. 

28Noa akalumbi deku kama shatu la akumi atanu lʼokongo wʼelula. 

29Nshi ya lumu tshe ya Noa yaki deku kama divwa la akumi atanu, ku ndi akavu. 

Etatelu 10 

Tukanula ta Ana Apami wa Noa 
(1 Ek. 1:5-23) 

1Tukanula ta ana apami wa Noa tone: Sheme, Hama la lafeta. Vo wakuti ana 
apami lʼokongo wʼelula. 

2Ana apami wa lafeta ane: Ngomera, Mangonga, Madai, lavana, Tubala, Mesheke, 
la Tirasi. 

3Ana apami wa Ngomera ane: Ashekenaze, Rifate, la Tongarama. 

4Ana apami wa lavana ane: Elisha, Tarashisha, Kitime, la Dodanima. 

5Uma le wo mbakafulanela wedja wʼantu uku beke dia kete yawo, uku oteketa a 
wudja la wudja, ndu uku khumbu yawo. 

6Ana apami wa Hama ane: Kusha, Mizirayima, Puta, la Kanana. 

7Ana apami wa Kusha ane: Seba, Havila, Sabita, Rama, la Sabiteka. Ana apami wa 
Rama ane: Sheba la Dedana. 

8Kusha akuti ndu Nimirode lakatatela ndjala untu la wulu la kete. 

9Ndi aki minginga ka dihunga la ntundu ka Latuyalaka. Diako mbatuwutaka vati: 
Minginga ka dihunga la ntundu ka Latuyalaka uku Nimirode. 

10Ntundu ndi akulela Babele, Ereke, Akada, la Kalane lu kete ya Shinare. 

11Uma lu kete yako ndi akoto lu kete yʼAsuriya, akatuhika Niniva, Rehobota-Ire, 
la Kala, 

12ndu Resene, usumba a wuki, lʼasa Niniva la Kala. 

13Mizirayima akuti Ludima, Anamima, Lehabima, Nafetuhima, 

14Paterusinu. Kasluhima (lotshetshe lʼasi Filistiya), ndu Kafitorima. 

15Kanana akuti Sidona, onʼandi lʼenundu, la Hete, 

16Jebuse, Amona, Ngiringashe, 

17Hiwi, Araka, Sine, 

18Aravada, Zemare, la Hamata. Lʼokongo diku tukanula ta Kanana 
wakadiangana. 

19Elelu wʼasi Kanana wakayala okone. Lu leke la Ngerare, uma la Sidona pulu 
ndu la Ngaza; ku lu leke la Sodoma, uma la Ngomora, Adema la Zeboyima pulu 
ndu la Lasha. 

20Oso eli ana apami wa Hama uku aki khumbu yawo, eteketa awo, kete yawo, 
ndu wedja awo. 

21Sheme, enundu wa lafeta, aki lotshetshe lʼana apami tshe wa Ebere. Ndi akuti 
ana apami akina. 

22Ana apami wa Sheme ane: Elama, Ashura, Arapakeshade, Luda, la Arama. 

23Ana apami wa Arama ane: Uze, Hulu, Ngetere, la Mashe. 

24Arapakeshade akuti Shela, la Shela akuti Ebere. 

25Ebere akuti ana ahendi. Lukumbu la omotshi Pelenge (kitshimudi ati 
Nkahanya), ne dia lu nshi yandi kete yakakahanyema; lukumbu la ukina 
Jokitana. 

26Jokitana akuti Alamodada, Shelefa, Hazaramaveta, Jera, 

27Hadorama, Uzala, Dikila, 

28Obala, Abimaele, Sheba, 

29Oflra, Havila, la Jobaba. Aso tshe weli ana apami wa Jokitana. 

30Vo wakadjaseka lu leke la Sefare uma la Mesha pulu ndu lʼukungu wa leke 
lʼehutwelu ka unya. 

31Ana apami wa Sheme aso uku okone aki khumbu yawo, eteketa awo, kete 
yawo, ndu wedja awo. 

32Osoku mbaki khumbu yʼana apami wa Noa, uku nonga yawo, la wedja awo. 
Uma le wo mbakatumbi wedja wakakukanela la kete lʼokongo wʼelula. 

Etatelu 11 

Luudu l Etangelu 

1Antu tshe wa la kete waki la oteketa wame ndu aui wuhu otoi. 

2Lamʼakawatatshokaka utsha lene atehutoka unya, vo wakatushula usui lu kete 
ya Shinare, ku vo wakatudjase loko. 

3Vo wakatanela vati: Nyeso, tutshi atafadi, tatshumbi ololo. Atafadi ako wakakiti 
dihuli dia ave lʼulimu awo. Vo waki la nombe lu dihuli dia potopoto. 

4Ku vo wakati ntu vati: Tuyahikeli usumba, ndu luudu lʼetangelu layukuma ote 
alo pulu ndu lʼulungu. Tuyali la lukumu, tutukudiangana la kete tshe. 

5Ku Latuyalaka akahulo dia ndjende usumba ako la luudu lʼetangelu lakahiki 
antu. 

6Ndi akati ati: Mete, antu ane weko wudja otoi, ndu vo tshe nteketaka oteketa 
wame. Lamʼatatelawo ntsha okone, nduku dikambu diayeya mbashimba lu 
akambu wayuwusanguya ntsha. 

7Tutshu, tuhulo, tutufutanya oteketa awo, vo watukukana lamʼateketawo. 

8Osoku Latuyalaka akadianganya etali lu beke tshe dia kete, ku vo wakakimo 
mpika usumba ako. 

9Lu dikambu diako mbakawole usumba ako vati: Babele (kitshimudi ati: 
Nfutanya), ne dia uma laawo mbakafutanya Latuyalaka oteketa 
wakawateketaka lu kete tshe. Ndu uma leko kakadianganya Latuyalaka lu kete 
tshe. 

Tukanula ta Sheme 
(1 Ek. 1:24-27) 

10Tukanula ta Sheme tone: Deku pendi lʼokongo wʼelula lamʼakayala Sheme la 
deku lukama, ndi akuti Arapakeshade. 

11Sheme akalumbi deku kama tshanu lʼokongo wʼeutwelu ka Arapakeshade. Ndi 
akuti ana apami la ana amantu. 

12Lamʼaki Arapakeshade la deku akumi asatu la tanu, ndi akuti Shela. 

13Arapakeshade akalumbi deku kama nyei la satu lʼokongo wʼeutwelu ka Shela. 
Ndi akuti ana apami la ana amantu. 

14Lamʼaki Shela la deku akumi asatu, ndi akuti Ebere. 

15Shela akalumbi deku kama nyei la satu lʼokongo wʼeutwelu ka Ebere. Ndi akuti 
ana apami la ana amantu. 

16Lamʼaki Ebere la deku akumi asatu la nei, ndi akuti Pelenge. 

17Ebere akalumbi deku kama nyei la akumi asatu lʼokongo wʼeutwelu ka 
Pelenge. Ndi akuti ana apami la ana amantu. 

18Lamʼaki Pelenge la deku akumi asatu, ndi akuti Reu. 

19Pelenge akalumbi deku kama hyendi la divwa lʼokongo wʼeutwelu ka Reu. Ndi 
akuti ana apami la ana amantu. 

20Lamʼaki Reu la deku akumi asatu la pendi, ndi akuti Serunge. 

21Reu akalumbi deku kama hyendi la esambeli lʼokongo wʼeutwelu ka Serunge. 
Ndi akuti ana apami la ana amantu. 

22Lamʼaki Serunge la deku akumi asatu, ndi akuti Nahora. 

23Serunge akalumbi deku kama hyendi lʼokongo wʼeutwelu ka Nahora. Ndi akuti 
ana apami la ana amantu. 

24Lamʼaki Nahora la deku akumi ahendi la divwa, ndi akuti Tera. 

25Nahora akalumbi deku lukama la dikumi la divwa lʼokongo wʼeutwelu ka Tera. 
Ndi akuti ana apami la ana amantu. 

26Lamʼaki Tera la deku akumi esambeli, ndi akuti Abarama, Nahora, la Harana. 

Tukanula ta Tera 

27Tukanula ta Tera tone: Tera akuti Abarama, Nahora, la Harana. Harana akuti 
Lota. 

28Harana akavu lu kete ya Ura ka la Kaladiya, lene akanduto, ku shi eki la lumu. 

29Abarama la Nahora wakatshuki wadi. Lukumbu la wadi Abarama laki la Sarai; 
la lukumbu la wadi Nahora laki Milika, ona aki Harana. Harana akuti Milika ndu 
Isika. 

30Sarai aki ekumba, ndi taki la ona. 

31Tera akunela, ndi la onʼandi Abarama, la ukana andi Lota, onʼa Harana, ndu la 
Sarai wadi onʼandi Abarama. Vo wakunela kame uma la Ura ka la Kaladiya utsha 
lu kete ya Kanana. Vo wakatukuma la Harana, wakatukutudjase leko. 

32Nshi ya lumu tshe ya Tera yaki deku kama hyendi la tanu. Ku ndi akavu leko, 
la Harana. 

Etatelu 12 

Unyashungu Ambeta Abarama 

1Latuyalaka akatela Abarama ati: Unela uma lu kete yaye, la wudja aye, la uma 
lu luudu la sho; utshu lu kete yayumukenya. 

2Ku dimi layutunga wudja a wuki uma le ye, layukotshokola, ndu layete lukumbu 
laye wuki. La we ayuyala eteko kʼetshoko. 

3Dimi layotshokola wane wayukotshokola, la layudja wane wayukudja mananu 
mananu. Wedja tshe wa la kete wayotshokwama uma lu dikambu diaye. 

4Abarama akunela uku akawutela Latuyalaka. Ndu Lota akatshu kame la ndi. 
Abarama aki la deku akumi esambeli la tanu lamʼakandunela uma la Harana. 

5Ku Abarama akatshu, ndi la wadendi Sarai, la Lota onʼa onangu, la diango tshe 
diaki la wo, ndu la ekambi wakawatakundji la Harana. Vo tshe wakatshu, 
wakatukuma lu kete ya Kanana. 

6Abarama akakindula lu kete yako edja ndu la Shekeme, lene aki etamba 
wʼelungu wa la More. Lu nshi sho ku asi Kanana weki lu kete yako. 

7Latuyalaka akene le Abarama, akawutela ati: Dimi la; usha tukanula taye kete 
nye. Ku Abarama akatshela Latuyalaka ediakelu lu dihuli diakandene le ndi. 

8Ndi akaseko uma eko utsha lʼukungu, lu leke lʼehutwelu ka unya la Betele, 
akatuhika mvudu yʼapema. Betele aki lu leke lʼedjelu ka unya, la Ai aki lu leke 
lʼehutwelu. Ndi akatuhikela Latuyalaka ediakelu leko. Ndi akatemoi ika lukumbu 
la Latuyalaka. 

9Abarama akatakolamelaka lokendo landi utsha lu leke la la diku dia kushi. 

Abarama lu Edjibitu 

10Ndjala ka kasha kakayala wulu lu kete. Ku Abarama akahulo utsha lʼEdjibitu. 
Ndi akatudjase leko, ne dia ndjala ka kasha aki wulu lu kete. 

11Lamʼakandayangi ukuma lʼEdjibitu, ndi akatela wadendi Sarai ati: Uki, dimi 
mbeyaka nti: Umuntu la dimena keye. 

12Lamʼayukena asi Edjibitu, vo wayuta vati: Wadendi uku! Vo wayundjaka, ku 
wayukutshika we la lumu. 

13Okone lambukosengasenga dia we mvuta wati: Kadiyendi 
kemi, mbayuwuntshela ololo, ndu mbayumutshikala la lumu lu dikambu diaye. 

14Lamʼakakumi Abarama lʼEdjibitu, asi Edjibitu wakenyi vati: Umuntu uku eko 
dimena dia mamba! 

15Dihangamendi dia Farayo wakawenyi. Vo wakatusanya dimena diandi la 
ntundu ka Farayo. Ku wakayotola lu luudu la Farayo. 

16Okone ndi akatshela Abarama ololo dikambu dia Sarai. Abarama akalungula 
ekoko, ngombe, la punda, la ekambi wʼapami la wʼamantu, ndu wadi wa punda, 
la kamelo. 

17Latuyalaka akatumi asui a wulu le Farayo la wa lu luudu landi lu dikambu dia 
Sarai, wadi a Abarama. 

18Ku Farayo aketi Abarama, akawumbula ati: Ukundi akayantshela okone na? 
Dikambu kuna diakiye kumvutelami wati: Wademi kendi? 

19Okoko wana wakayati wati: Kadiyemi kendi, ku dimi lakawose wadi? Wadeye 
kendi, osandi kakiane, tshoka la ndi! 

20Ku Farayo akadjangela antu andi dia vo mbaunyia utsha lene akiwo, ndi la 
wadendi, la kene tshe kaki la ndi. 

Etatelu 13 

Abarama la Lota Wambatana 

1Abarama akunela uma lʼEdjibitu, ndi la wadendi la kene tshe kaki la ndi, ndu 
Lota. Vo wakatshu utsha lu leke la Nengebe. 

2Abarama akangone efula, akayala la dungalunga efula, la fesa, ndu la paunyi 

3Ndi akatakolamelaka ntsho uma lu leke la Nengebe edja ndu la Betele, lene 
akandatahiki luudu landi la dipema lʼasa Betile la Ai. 

4Vo wakatukuma ndu lu dihuli diʼediakelu kakandatahiki ntundu. Ku leko ndi 
akatemolaka lukumbu la Latuyalaka. 

5Ndu Lota, lakatatshokaka la Abarama aki la ekoko, ngombe, la mvudu yʼapema. 

6Dihuli kunkuka dia vo mbidjase kame, ne dia vo waki la diango efula. Diako 
mbakiwo kumbeya ntshikala dihuli diame. 

7Lundju lakayala lʼasa alami wa dungalunga wa Abarama la wa Lota. Ndu asi 
Kanana la asi Perizi wakaladi lu kete yako. 

8Abarama akatela Lota ati: Dimi lambukosengasenga nti: Tamu tatuyalaki 
lʼasami la ye, ndu lʼasa alami ami la alami aye wa dungalunga, ne dia wali la ona 
mbesu. 

9Aha utundu a kete uku weli la ntundu kaye? Lambukosengasenga nti: Tatwani. 
Naka we ayutsho lu leke la lunya la lomoso, dimi layutsho lu leke la lunya la 
pami. Keli naka we ayutsho lu leke la lunya la pami, ku dimi layutsho lu leke la 
lunya la lomoso. 

10Lota akedia ashu, akenyi usui wa lʼukidi wa Jorodana ati: Leko keli ashi la 
tumbatumba efula dia dungalunga nde. Ntundu Latuyalaka atalanya Sodoma la 
Ngomora, leke lako lakafani la ekambo ka Latuyalaka, ndu la kete ya Edjibitu 
yatenaka untu lateti utsha la Zoara. 

11Lota akasonola usui tshe wa lʼukidi wa Jorodana. Ndi akelela utsha lʼusui ako 
wa lu leke lʼehutwelu ka unya. Osoku mbakawatana vo ahendi. 

12Abarama akadjase lu kete ya Kanana. Lota akatudjase lu esumba wa lʼukidi. 
Ndu ndi akatasekosekoka la mvudu yandi yʼapema pulu ndu la Sodoma. 

13Asi Sodoma waki antu wa kolo efula, ndu wakatamanya ntuna Latuyalaka. 

14Lamʼakatana Abarama la Lota, Latuyalaka akatela Abarama ati: Edia ashu aye 
uma lu dihuli dieye. Enda utsha lu leke la ngelʼa kushi ndu la diku dia kushi, ndu 
utsha lu leke lʼehutwelu, ndu la edjelu ka unya. 

15Kete ku tshe yenaye, dimi layukushayo, we la tukanula taye pundju. 

16Layufudia tukanula taye uku ditshu dia la kete. Naka untu leya mbala efula ka 
seke ya ditshu dia la kete, ku ndi mbeya mbala ndu efula ka tukanula taye. 

17Unela, ukinduli lu kete tshe: lʼutali ayo ndu lu wekeki ayo. Ne dia dimi luyanga 
kushayo. 

18Abarama akaseko la luudu landi la dipema, akatudjase lʼatshina wʼetamba 
wʼelungu wa la Mamare weli lasuki la Heberona. Ku ndi akatuhikela Latuyalaka 
ediakelu leko. 

Etatelu 14 

Abarama Ambushimbela Lota 

1Lu nshi yaki Amerafele, khumʼekanga ka Shinare, Arayoka, khumʼekanga ka 
Elasara, Kedorolaomera, khumʼekanga ka Elama, ndu Tidala, khumʼekanga ka 
Ngoyima, 

2khumi ya dikanga sho wakalo ta la Bera, khumʼekanga ka Sodoma Birisha, 
khumʼekanga ka Ngomora, Shinabe, khumʼekanga ka Adema, Shemebere, 
khumʼekanga ka Zeboyima, khumʼekanga ka Bela (ketawo vati. Zoara). 

3Khumi ya dikanga yufundami lʼokongo nye, yakamote vo tshe kame lʼukidi wa 
Sidime (ketawo vati: Uduwa a Leho). 

4Vo waki lʼokongo wa Kedorolaomera deku dikumi la pendi, ku lʼeleku ka dikumi 
lʼasatu wakatatela mbuhedia. 

5Keli lʼeleku ka dikumi lʼanei, Kedorolaomera la khumi ya dikanga yaki kame la 
ndi wakayi. Vo wakayolembia asi Refa lu kete ya Ashetarota-Karanayima, la asi 
Zuzima lu kete ya Elama, ndu asi Emime lu kete ya Shave-Kiriyatayima, 

6ndu asi Hori lʼukungu awo wa Seire pulu ndu lʼutamba wʼulungu wa Parana, 
weli lasuki lʼusui wa shenga. 

7Ku vo wakakalula, wakayi la Ene-Mishipate (ketawo vati: Kadeshe). Vo 
wakalembia asi Amaleka lu kete yawo tshe, ndu asi Amora wakadjashi la 
Hazazona-Tamara. 

8Khumʼekanga ka Sodoma, la ka Ngomora, la ka Adema, la ka Zeboyima ndu ka 
Bela (ketawo vati: Zoara), wakunela, wakayalonge lʼenongo dia ndo la wo ta 
lʼukidi wa Sidime. 

9Ku vo wakalo ta la Kedorolaomera, khumʼekanga ka Elama, Tidala, 
khumʼekanga ka Ngoyima, Amerafele, khumʼekanga ka Shinare, Arayoka, 
khumʼekanga kʼElasara. Khumi ya dikanga nyei mbakalo la khumi ya dikanga 
tshanu. 

10Afuku wa nombe efula waki lʼukidi wa Sidime. Ku lamʼak: lawo khumʼekanga 
ka Sodoma la khumʼekanga ka Ngomora, vo wakatutambela loko, ku akina 
wakalawo utsha lʼukungu. 

11Wane wakalembia wakose ekundji la mbu ya nde tshe yʼasi Sodoma la 
Ngomora, wakatshu la yo. 

12Vo wakatandji ndu Lota, onʼa onangu Abarama, lakadjashi la Sodoma. Vo 
wakatshu la ndi ndu la diango diandi tshe. 

13Usi Amora omotshi lakahandi uma lu ta akayutela Abarama, usi Heberu, 
lukumu lako. Abarama akadjashi lʼatshina wʼetamba wʼelungu wa Mamare. 
Mamare ako aki onangu Eshikole la Anera, wane wakakote la Abarama lusalu. 

14Lamʼakuki Abarama ati: Wakandi onʼa onangu, ndi akasanganya apami a wulu 
uma lʼatei wʼana wʼekambi andi. Ku vo wakayelana la wo edja ndu la Dane. Waku 
wakatshu la ndi waki antu kama shatu la dikumi la enanei. 

15Ndi akakahanya ului andi wʼalimbi, ne dia mbalosha lʼutshu. Ndi akalo la wo, 
akawatshanya edja ndu la Hoba, lu leke la ngelʼa kushi la Damaseke. 

16Ndi akayi la ekundjitshe wakawahotola, ndu la Lota, onʼa onangu, la diango 
diandi tshe, ndu antu tshe, apami la amantu. 

Melekizedeke Ambotshokola Abarama 

17Abarama akalembia Kedorolaomera la khumi ya dikanga yaki kame la ndi. Ku 
lamʼakandayakalulaka, khumʼekanga ka Sodoma akayuhumana la ndi lʼukidi wa 
Shave (wetawo vati: Ukidi wa Khumʼekanga). 

18Melekizedeke, khumʼekanga ka Salema ndu olombedi a Unyashungu, 
KhumʼUlungu, akela Abarama ma la wanu. 

19Ndi akatshokola Abarama, ukambi a Unyashungu, KhumʼUlungu; akawutela 
ati: Kanga ulungu la kete akotshokole. 

20Unyashungu, KhumʼUlungu, lakakimo atunyi aye lu anya aye, atumbwami! Ku 
Abarama akawusha etenyi ka dikumi ka uma lu diango tshe. 

21Ku khumʼekanga ka Sodoma akatela Abarama ati: Umbisha antu, keli we 
utshikali la ekundji. 

22Ku Abarama akakaluya khumʼekanga ka Sodoma diui ati: Dimi lambutshiba le 
Latuyalaka Unyashungu, KhumʼUlungu, kanga ulungu la kete, nti: 

23Dimi halose nduku yango yaye, kuyanga tshinyi ya mwanda kana yʼokodi a 
lusabata; we utukuta wati: Dimi kakangonya Abarama. 

24Halangi nduku engo dime, tshikima ma diakali elongo wʼapami tu. Keli le wane 
wakatatshokaka la mi, Anera, Eshikole, la Mamare, vo wose etenyi kawo. 

Etatelu 15 

Unyashungu Ambulaka Abarama Ona 

1Lʼokongo wʼakambu aso, Latuyalaka akene le Abarama lu do. Ndi akawutela ati: 
Abarama, tukaki woma; dimi leli engawu kaye. Difutu diaye diayuyala wuki 
efula. 

2Ku Abarama akûkaluya diui ati: Khumadiondjo Latuyalaka li, kayuyumbisha 
na? Dimʼone utatshu aha la ona. Eliyezere, usi Damaseke, kayuyala ukito a luudu 
lami. 

3Ku Abarama akati ntu ati: Enda, we atambisha nduku ona. Okone onʼa ukambi 
ami, one lakuto lu luudu lami, kayuyala ukito ami. 

4Ku diui dia Latuyalaka diakayi le ndi ati: Untu one huyala ukito aye, keli one 
layuyuta weme kayukukita. 

5Lʼokongo a laso ndi akolombola lʼandja; akawutela ati: Alela lʼulungu, ali toto, 
naka we mbeyaka ntala. Ku ndi akawutela ntu ati: Ukuku mbayuyala tukanula 
taye. 

6Ndi aketawo Latuyalaka lʼutema tshe. Okone Latuyalaka akawalela mbetawo 
kandi lu dihuli diʼololo andi. 

7Ku ndi akawutela ati: Dimi leli Latuyalaka lakakolombola uma la Ura ka la 
Kaladiya dia ndjukusha kete nye. 

8Ku Abarama akati ati: We Khumadiondjo, Latuyalaka, ukundi ayumulimbitela 
nti: Dimi kayuyala kangayo? 

9Ku Latuyalaka akawutela ati: Osa osongo a ngombe weki deku satu, mbudi ka 
wadi keki deku satu, ndu okoko wʼumi weki deku satu, ndu yembi la yana yʼenga. 

10Ku Abarama akayiose tshe, akayati kʼatei atei, akedianyia betshi diayo pendi 
pendi. Keli ndi kumbata fudu. 

11Fudu yatolekaka emunyi yakahatula edu ayo; ku Abarama akayitshanya. 

12Lamʼakadji unya, Abarama akalali djo ya wulu. Udjima a tshududu 
akuhutamela, ku ndi akuki woma efula. 

13Latuyalaka akatela Abarama ati: Eyi wati: Tukanula taye wayuyala 
angendangenda lu kete ya kana. Leko vo wayutukambela akina ulimu, ku akanga 
a kete yako wayasuyaka deku kama nyei. 

14Keli dimi layulumbuya wudja ako wayuwutukambela ulimu. Lʼokongo diku vo 
wayumo uma leko la ekundji efula. 

15Keli we ayutayadi usumbi a lukusumbi ntundu we atakhundama Ku we 
ayutsho la lutui tshitshi utsha lʼudimu a pengandu. 

16Ku lu lolonga la nei, vo wayukalula lindu, ne dia kolo kʼasi Amora katakumela. 

17Lamʼakadji unya, udjima a tshududu akayala. Difuku diakaluli too la dinga, la 
nyumbi ya dja yaki lu ndjikita lʼasa nyama yakawakahanya. 

18Lushi lako Latuyalaka akakimo daka le Abarama ati: Dimi lambusha tukanula 
taye kete nye uma lu ndjali ka Edjibitu edja ndu lu ndjali ka wuki, ndjali 
kʼEyufarate: 

19kete yʼasi Kena, y asi Kenizi, yʼasi Kademona, 

20yʼasi Hiti, yʼasi Perizi, yʼasi Refa, 

21yʼasi Amora, yʼasi Kanana, yʼasi Ngiringashe, ndu yʼasi Jebuse. 

Etatelu 16 

Hangara la Ishamele 

1Sarai, wadi a Abarama, kumbuta la ndi nduku ona. Keli ndi aki la ukambi a 
umuntu, usi Edjibitu, lakawetaka vati: Hangara. 

2Ku Sarai akatela Abarama ati: We henyi, Latuyalaka akambete ekumba. Dimi 
lambukosengasenga nti: Osa ukambi ami wadi, kana ndi ambutelaka ana. Osoku 
Abarama aketawo diui dia Sarai. 

3Lʼokongo a deku dikumi diʼedjaselu kʼAbarama lukete ya Kanana, wadendi 
Sarai akawusha Hangara, ukambi andi wʼusi Edjibitu, dia ndi ndjala wadendi. 

4Ndi akadjase la Hangara, ku Hangara akatshu diemi. Lamʼakandenyi ati: Laya 
diemi, ndi akatatela monyola khumendi. 

5Ku Sarai akatela Abarama ati: Lotengo lako lone layali le ye. Dimi lakakusha 
ukambi ami. Ku lamʼambundena ati: Laya ia diemi, ndi ambutatela monyolami. 
Latuyalaka, ayali usambudi lʼasami la ye! 

6Ku Abarama akûkaluya diui ati: Ukambi aye one. Ndi eki lu anya aye, utsheli 
uku alangaye. Uma laso Sarai akatatela mbutshela la ngala, ku Hangara akulawo 
etali. 

7Ondjelo wa Latuyalaka akutani lʼumamu wʼeteko kʼashi kaki lʼatei wʼusui wa 
shenga. Eteko kako kaki lu mbuka kʼutsha la Shura. 

8Ku ondjelo akawumbula ati: Hangara, ukambi wa Sarai, uma lendi ayayayi? ndu 
utsha lendi atayatshu? Ku Hangara akûkaluya diui ati: Khumemi Sarai, 
katamalawo. 

9Ku ondjelo wa Latuyalaka akawutela ati: Ukaluli utsha le khumeye. 
Utuyakitshakitsha la ntundu kandi. 

10Ondjelo wa Latuyalaka akawutela ntu ati: Dimi layufudia tukanula taye. To 
tayuyala efula kaheyama mbala. 

11Ku ondjelo wa Latuyalaka akawutela ati: Enda, we ay a la diemi. We ayuta ona 
pami; kuwole wati: Ishamele (kitshimudi ati Unyashungu ambuka), ne dia 
Latuyalaka akenyi shoko yaye. 

12Onʼaye ayuyala uku ndjati kuhumwi. Lunya landi layolosha antu ta. Ku anya 
wʼantu wayoloshanya la ndi. 

13Hangara akole Latuyalaka lakateketaka la ndi lukumbu ati: Unyashungu 
Latomenaka. Ndi akati ati: Ndi ambushila menami, ukundi eyami mbena dimi 
na? 

14Uma lu dikambu diako mbakaweti eteko kako vati: Bere-Lahai-Roi (kitshimudi 
ati: Eteko ka Leli la Lumu Latomenaka). To keko lasa Kadeshe la Berede. 

15Hangara akutela Abarama ona pami, ku Abarama akole ona ako lukumbu ati: 
Ishamele. 

16Abarama aki la deku akumi enanei la samalu lamʼakanduti la Hangara 
Ishamele. 

Etatelu 17 

Ahemelu kʼUhekeli Eli Djimbitelu ya Daka 

1Lamʼaki Abarama la deku akumi divwa la divwa, Latuyalaka akene le ndi, 
akawutela ati: Dimi leli Unyashungu, Kanga-Wulu-Tshe. Okendakendaki ololo la 
ntundu kami, ndu uyali ololo tshe. 

2Dimi layushikike daka diami lʼasami la ye. Layufudia tukanula taye otekoya. 

3Abarama akakhusama la ntundu ka Unyashungu. Ku Unyashungu akawutela 
ati: 

4Enda, dimi lambukulaka daka diami ne nti: We ayuyala lotshetshe la wedja 
efula. 

5Dimi lambukete lotshetshe la wedja efula. Okone untu taketaki ntu ati: 
Abarama. Keli lukumbu laye layali Abarahama (kitshimudi atil lotshetshe la 
wedja efula). 

6Dimi layukete kanga diwutshi otekoya. Layutunga wedja efula uma le ye. Khumi 
ya dikanga efula yayutumba uma le ye. 

7Dimi layushikike daka diami lʼasami la ye ndu lʼasami la tukanula taye tayuto 
lʼokongo aye. Dio diayuyala le lolonga la lolonga. Daka ne diayuyala daka dia 
pundju le ye ndu le tukanula taye, dia dimi ndjala Unyashungu aye ndu a 
tukanula taye. 

8Kete yudjashiye ongendangenda mbayumunyusha, we la tukanula taye ta 
nonga la nonga. Kete tshe yʼasi Kanana yayuyala yanyu, we la tukanula taye 
pundju, Osoku dimi layuyalaka Unyashungu awo pundju. 

9Unyashungu akatela Abarahama ati: Nyulamaki daka diami, we la tukanula taye 
ta lolonga la lolonga. 

10Lamʼayutoka ona pami lʼatei anyu, kanyuwahemiaki uhekeli. Oso eli olembe 
wa daka diayunyulamaka, we la tukanula taye. 

11Kanyahemaki uhekeli. Oso ayuyala djimbitelu ya daka diasami la nyu. 

12Kanyahemiaki ona pami tshe layutoka lʼatei anyu uhekeli lamʼayundukuka 
nshi enanei. Etshelu kene kayuyalaka le ana tshe wa lolonga la lolonga, kuyanga 
le ona layunyukundja uma le untu lahuto la nyu. 

13Le ona lambuto lu luudu lanyu kana le ona lambunyusumba la falanga, dieli la 
nyu dia mbahemia uhekeli. Ku djimbitelu ya daka diami yayutshikala pundju lu 
alimba anyu. 

14Usika pami tshe lahahema uhekeli ayutshanyema uma lu wudja andi, ne dia 
ndi ambudiaka olembe wa daka diami. 

15Unyashungu akatela Abarahama ati: Tetaki wadeye ntu wati: Sarai, ne dia 
umaka kakiane lukumbu landi layuyala Sara (kitshimudi ati: Umuntu la nemo). 

16Dimi layotshokola, ku ndi ayukutela ona pami, Ee, dimi layotshokola, la ndi 
ayuyala lotshetshe la wedja efula. Ku khumi ya dikanga ya wedia efula 
yayutumba uma le ndi. 

17Abarahama akako ekhukhumadi; akole ata lʼutema ati: Untu laya la deku 
lukama mbeyaka mbuta ona? Ndu Sara laya la deku akumi divwa, mbeyaka 
mbuta ona uka? 

18Ku Abarahama akasengasenga Unyashungu ati: Unyashungu li, Ishamele 
akendakendaki ololo la ntundu kaye! 

19Unyashungu akûkaluya diui ati: Mete mete wadeye Sara kayukutela ona pami, 
kuwole wati: Isaka (kitshimudi ati: Tola). Okone dimi layushikike daka diami le 
ndi ndu le tukanula tandi pundju. 

20Lu dikambu dia Ishamele dimi lakakukela. Dimi layotshokola, layuwete kanga 
diwutshi, layfifudia otekoya. Ndi ayuta ewandji dikumi la ehendi. Ndu layutunga 
wudja a wuki uma le ndi. 

21Keli dimi layushikike daka diami le Isaka, ona layukutela Sara, lʼetena uku kene 
lʼeleku kʼuyuyu. 

22Lamʼakawashidiya nsawula, Unyashungu akatshiki Abarahama, akambela 
utsha lʼulungu. 

23Ku Abarahama aketi apami tshe wa lu luudu landi, onʼandi Ishamele la ana 
wʼekambi andi tshe wakuto lu luudu landi, ndu wane tshe wakandasumbi 
lusumba. Ku lushi lako ndi akawahemia uhekeli vo tshe, uku akawutela 
Unyashungu. 

24Ndu Abarahama ndame akayahema uhekeli lamakindi la deku akumi divwa la 
divwa. 

25Laso ku ndu Ishamele akayahema uhekeli lamʼakindi la deku dikumi la satu. 

26Okone Abarahama la onʼandi Ishamele wakahema uhekeli lushi lame. 

27Ndu apami tshe wa lu luudu landi, wane wakuto lu luudu landi ndu wane 
wakandasumbi lusumba uma lu kete kina, wakahema uhekeli kame la ndi. 

Etatelu 18 

Abaranama Ambuka Daka diʼEutwelu ka Isaka 

1Lamʼakawale yanyi wulu, Abarahama akadjase la suku dia luudu landi la 
dipema. Ku Latuyalaka akene le ndi lʼatei wʼelamba wʼelungu wa Mamare. 

2Abarahama akedia ashu, enyi ku apami asatu ane wemadi tshalula la ntundu 
kandi. Lamʼakandawaenyi, ndi akakundjo la luwangu dia ntalungula, 
akatakhusamela. 

3Ku ndi akati ati: Khumemi, dimi lambukosengasenga nti: Naka dimi 
lambuhumo lukulu lʼolo lu ashu aye, tundekanaki, dimi ukambi aye. 

4Nyetawo ntukumuya la tshina diʼutamba one, wanyela ashi wa nyu nsula ekulu. 

5Dimi lambutsho dia ntunyosela ukama a ma dia nyu nkikitsha alimba anyu, ne 
dia le mi, dimi ukambi anyu, kuyenyu. Uma laso kanyokolameli lokendo lanyu. 
Vo wakûkaluya diui vati: Utshi uku wataye. 

6Ku Abarahama akatshu esadi le Sara lu luudu la dipema, akatuwutela ati: 
Samanya, ose tediko tusatu ta shima ka pudipudi, osohanya, ukati ma esadi. 

7Ku Abarahama akalawo, akatunda osongo a ngombe wʼololo wununyi uma lu 
limba landi la dungalunga, ku akayuwusha ukambi andi omotshi. Ukambi ako 
akasamanya dia mbolongosola. 

8Ndi akose ma la awele kame la unatshi wʼosongo a ngombe wakawalongosola, 
akayukitsha la ntundu kawo. Lamʼakawalekaka ma diako, Abarahama 
akayemala la le wo la tshina diʼutamba. 

9Vo wakawumbula vati: Lendʼeli wadeye Sara? Ndi akakaluya diui ati: Ndi eko 
lene lu luudu la dipema. 

10Otoi awo omotshi akati ati: Etena uku kene lʼeleku kʼuyuyu, dimi layukalula le 
ye. Lʼetena keso ku wadeye Sara ambuyala la ona. Sara lakadjashi lu suku dia 
luudu la dipema laki lʼokongo andi akuki aui ako. 

11Abarahama la Sara waki esumbi. Sara kunungamela ntu ati: Lukuta ona. 

12Sara akole lʼutema andi ati: Ndu dimi ndu khumemi tambuyalaka esumbi. 
Ukundi ukukisu nungamela otshoko oso kakiane? 

13Ku Latuyalaka akambula Abarahama ati: Okoko wana wakodi Sara ati: Mete 
mete, dimi layuyala la ona, dimi usumbi wʼuntu? 

14Undi dikambu dimotshi dieko diaheyi Latuyalaka ntsha uka? Etena keso uku 
akamakutedi kayumukalula le ye. Lʼetena kako wadeye Sara ayuyala la ona. 

15Ku Sara akanguna ati: Dimi hambodi, ne dia ndi akuki woma. Keli Latuyalaka 
akawutela ati: Mete mete, we akodi. 

Abarahama Amboteketela Sodoma 

16Apami ako wakunela, wakelela utsha la Sodoma. Abarahama akatshu la wo 
yema dia mbatshindela. 

17Ku Latuyalaka akayambula ati: Ukundi ashemi Abarahama dikambu 
diayangami ntsha? 

18Mete, dimi mbeyaka nti: Abarahama ayuyala wudja a wuki ndu a wulu. Ku 
wedja tshe wa la kete wayotshokwama lu dikambu diandi. 

19Dimi lakenyi ololo nti: Abarahama ayekiya anʼandi ndu wa lu luudu landi tshe 
dia vo nkendakendaka ololo lu mbuka ka Latuyalaka, la dia vo ntsha akambu 
wʼusimbwi ndu wʼololo. Osoku ku dimi Latuyalaka, layushidiya daka 
diakamalaki Abarahama. 

20Latuyalaka akati ati: Lundju la Sodoma la Ngomora lambotekoya efula, ndu 
kolo kawo kambuleka yediko. 

21Uma lu dikambu ne mbayangami mpulo utsha leko dia ntenda kana ditshelu 
diatshawo diambufana la lundju latumukaka. Ku naka aha osoku, dimi 
layulimbitela dikambu diako. 

22Apami ako wakunela uma leko, wakatshu utsha la Sodnma. Keli Abarahama 
akatshikala laawo emadi la ntundu ka Latuyalaka. 

23Ku Abarahama akasukana la le ndi; akawumbula ati: Undi, we ayudiaka antu 
wʼololo kame la antu wa kolo? 

24Ku naka antu wʼololo akumi atanu weko lʼusumba, we ayulanya usumba ako? 
We hashimbela usumba ne dia antu wʼololo akumi atanu weli loko? 

25We ayetawo ndjaka antu wʼololo kame la antu wa kolo? Dikambu ne 
tadiuyalaki le ye dia ntshela untu ololo uku untu a kolo. Umbadi we kete tshe 
hatalaka la dialelu diʼololo uka? 

26Latuyalaka akûkaluya diui ati: Naka dimi layutana antu wʼololo akumi atanu la 
Sodoma, ku dimi layuhandja usumba tshe dikambu diawo. 

27Abarahama akûkaluya diui ati: Mete, dimi ako leli ditshu la utuku, lakatanuyi 
dihuli dia nsawula la Khumadiondjo. 

28Naka uma lu antu wʼololo akumi atanu, we ayutana akumi anei la atanu atu, 
ayuyutsha na? We ayulanya usumba tshe ne dia antu wʼololo atanu weli kema? 
Ndi akûkaluya diui ati: Naka layutana antu wʼololo akumi anei la atanu leko, dimi 
halulanya usumba. 

29Ku Abarahama akawumbula ntu ati: Naka we ayutana antu wʼololo akumi anei 
atu, ku ukundi? Ku ndi akûkaluya diui ati: Dimi halulanya usumba ne dia akumi 
anei ako. 

30Ku Abarahama akosengasenga ati: Khumadiondjo, tukaki kele, dimi nti: 
Moteketa. Naka we ayutana antu wʼololo akumi asatu leko, ku ukundi? Ndi 
akûkaluya diui ati: Naka layutana antu wʼololo akumi asatu, dimi halulanya 
usumba. 

31Ku Abarahama akati ati: Mete, dimi lakatanyi dihuli dia nsawula la 
Khumadiondjo. Naka we ayutana antu wʼololo akumi ahendi atu, ku ukundi? Ndi 
akûkaluya diui ati: Dimi halulanya usumba dikambu dia akumi ahendi ako. 



32 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

32Abarahama akati ati: Khumadiondjo li, tukaki kele; dimi nti: Ntekete etena 
kene ketu. Naka we ayutana antu wʼololo dikumi, ku ukundi? Ku ndi akûkaluya 
diui ati: Dimi halulanya usumba dikambu dia antu wʼololo ako dikumi. 

33Latuyalaka akatshiki Abarahama lamʼakandashili nsawula la ndi. Ku 
Abarahama akakalula lakandi. 

Etatelu 19 

Elanyelu ka Sodoma la Ngomora 

1Andjelo ahendi wakakumi la Sodoma la dikolo. Lota akadjashi lʼeotwelo ka 
Sodoma. Lamʼakandawaenyi, ndi akunela dia ntalungula. Ndi akakhusamela. 

2Ku ndi akati ati: Akhumemi, dimi lambunyosengasenga nti: Nyuhangi lu luudu 
lami, dimi ukambi anyu, elo. Nyusuli ekulu, nyulali loko Kanyeto kʼolomo la 
pindju dia nkolamela lu lokendo lanyu. Keli vo wakûkaluya diui vati: Kema, 
tayuhutuya unya lu esese wʼusumba. 

3Keli Lota akatekoya mbasengasenga, ku wakatshu lakandi, wakatoto lu luudu. 
Ndi akatshela dambu, akakatela ma diaha la edya, ku vo wakali. 

4Ntundu vo watetama, apami tshe wa lʼusumba a Sodoma wakadingi luudu lako. 
Wudja wʼutundu wakamote laawo. 

5Vo waketi Lota, wakawumbula vati: Apami wakotwe lu luudu laye lʼutshu one, 
landeʼewo na? Ututundjiyawo, keli teyani la wo. 

6Lota akayi la suku, akatumbi utsha le wo. Ku ndi akadihi lukuki ekongokongo. 

7Ndi akati ati: Nyu analingu, dimi lambunyosengasenga nti: Tanyutshaki 
dikambu dia kolo ne. 

8Nyulungi, dimi leko la anʼami wʼamantu ahendi wahateyana lʼapami. Dimi 
lambunyosengasenga nti: Nyetawo dimi nyutundjiyawo lʼandja; nyuyatsheli uku 
alanganyu. Keli tanyutshelaki apami ane wakayi lu luudu lami nduku dikambu. 

9Keli vo wakuhangwela vati: Mo la suku we! Wakatanela vati: Pami kene akayi 
ongendangenda, keli kakiane ndi ambuyadja umbadi. Kakiane, shu tayena la ye! 
Tayukutshela kolo kuleki kene kayutatshela. Vo wakatshindi Lota la wulu, ku 
wakasukana dia nkungula lukuki. 

10Apami ako waki lu luudu wakatundja anya, wakotshiya Lota uya le wo lu 
luudu, wakadihi lukuki. 

11Ku vo wakete apami waki la suku, wa tshitshe ndu wa waki, tutshungu tutu. 
Ku vo tshe wakaheko nyanga lukuki, keli vo kumbeya lene elo. 

12Apami ako wakambula Lota vati: Wana weki la ye lane ntu? Akilu aye wʼapami, 
ana apami, ana amantu, la wane weli la ye lʼusumba, umo la wo uma lu dihuli ne. 

13Mete, lundju lʼantu ane lambotekoya efula la ntundu ka Latuyalaka, diako 
mbakandatutumi dia ndjulanya usumba one. 

14Lota akatumbi, akatusawula la akilu andi wʼapami wakambela anʼandi. Ndi 
akawatela ati: Nyuneli, nyumo uma lu dihuli ne, ne dia Latuyalaka utsha nanya 
usumba one. Keli vo wakonyola aui andi vati: Aui wa sawusawu mbatandi. 

15La hyutshihutshi, andjelo wakatshutshiya Lota vati: Ose wadeye la anʼaye 
ahendi wʼamantu weli lane. Nyuneli esadi, nyutukuyuvo lʼelanyelu kʼusumba 
one. 

16Keli Lota akatshimbatshimba. Andjelo wakakimela lʼanya, ndi la waadendi la 
anʼandi ahendi wʼamantu. Wakalombola, wakatumbi la wo, wakatatshika lʼandja 
wʼusumba, ne dia Latuyalaka akalangi mbahandja. 

17Lamʼakawashili mbatundja uma lʼusumba, omotshi akawatela ati: Nyulawo, 
nyuyashimbeli. Tanyewoki lʼokongo anyu, ndu tanyemalaki lʼusui wa lʼukidi one. 
Nyulawo utsha lʼukungu nyutukuvo. 

18Lota akakaluya diui ati: Ai! Khumadiondjo, aha osoku! 

19Mete dimi ukambi aye, lakahumo lukulu lʼolo lu ashu aye, ne dia we 
ambotekoya mbukami ketshi dia nshimbela lumu lami. Haleyi ndawo utsha 
lʼukungu, elanyelu atukutumunda, ku dimi ntuvo. 

20Enda, usumba omotshi one weli lasuki; vo weko tshitshe. Dimi nti: Ntushami 
leko mbayumuhanda, mbayumutshikala la lumu. 

21Ondjelo akûkaluya diui ati: Kawo, dimi lambukukela ndu lu dikambu so. Okone 
dimi halulanya usumba ako wutshiye. 

22Samanya, utushami leko. Dimi halutsha nduku dikambu tshikima we 
ambukuma leko. Wakole usumba ako lukumbu vati: Zoara (kitshimudi ati: 
Tshitshe). 

23Lamʼakawandi unya, Lota akakumi la Zoara. 

24Latuyalaka akaloshiva Sodoma la Ngomora ekama wa tsho kame la dja uma 
lʼulungu. 

25Ndi akalanya esumba ako, usui tshe, antu tshe wakadjashi loko ndu 
tumbatumba tshe dia la kete. 

26Wadi a Lota akewo lʼokongo, akahilo ekundji ka leho. 

27Abarahama akunela kʼolomo la pindju, akatshu lu dihuli diakandemadi la 
ntundu ka Latuyalaka. 

28Ndi akedia ashu utsha la Sodoma la Ngomora la wedja eku tshe wa lʼukidi. Endi 
ku dinga diutumba uma la kete uku luwu la wuki mbalungula. 

29Kuyanga mbakalanya Unyashungu esumba tshe wa lʼukidi, ndi akuhoka 
Abarahama. Diako mbakandahandja Lota ntundu ndi atalanya esumba wa lene 
akandadjashi. 

30Lota akaseko uma la Zoara utsha lʼukungu. Ndi la anʼandi ahendi wʼamantu 
wakatudjase leko lu wuku a dive, ne dia wakuki woma dia ntshikala la Zoara. 

31Ku onʼandi lʼenundu akatela kushendi ati: Shesu one aya usumbi, ku nduku 
pami lu wudja one kukuki mbeyana la su uku atuwutshaka lu kete tshe. 

32Yaka, tonosha shesu wanu, keli kateyani la ndi, diuhu dia shesu diatukushisho. 

33Vo wakanosha shewo wanu lʼutshu. Okone ona lʼenundu akoto le shi, 
akateyana la ndi. Shi kumbeya etena kakayetama onʼandi, kuyanga etena 
kakandeto. 

34Ku wedi a pindju ona lʼenundu akatela kushendi ati: We henyi, dimi lakeyanyi 
la papa utshu wʼelo. Eso tonesha wanu ndu lʼutshu one, keli kutshu ndu we, 
kuteyani la ndi, diuhu dia shesu diatukushisho. 

35Osoku ndu lʼutshu uku vo wakanosha shewo wanu. Okone ona kushi akatshu, 
akateyana la ndi. Ku shi kumbeya etena kakayetama onʼandi la kushi, kuyanga 
etena kakandeto. 

36Osoku ku ana ahendi aku wa Lota wakatshu waemi la shewo. 

37Ona lʼenundu akuti ona pami, akawole lukumbu ati: Moaba (kitshimudi ati: 
Uma le papa). Ndi keli lotshetshe lʼasi Moaba edja ndu elo. 

38Ndu ona kushi akuti ona pami, akawole ati: Bene-Ami (kitshimudi ati: Onʼa 
wudja ami). Ndi keli lotshetshe lʼasi Amona edja ndu elo. 

Etatelu 20 

Abarahama la Abimeleke 

1Abarahama akunela uma leko, akaseko lu leke la diku dia kushi dia ntudjase 
lʼasa Kadeshe la Shura. Ndi akatukudjase la Ngerare, 

2Abarahama akatatelaka antu dia wadendi Sara ati: Kadiyemi kendi. Ku 
Abimeleke khumʼekanga ka Ngerare, akatumi dikendji dia ntosa Sara, dia ndi 
ndjala wadendi. 

3Ku Unyashungu akene le Abimeleke lu do lʼutshu, akawutela ati: We aya uku 
udu lu dikambu dia umuntu lakayoshi, ne dia ndi eko la umi. 

4Lamʼaki Abimeleke kumbeyana la Sara, ndi akambula Unyashungu ati: 
Khumadiondjo, we mbeyaka ndjaka kuyanga wudja waha la unungu? 

5Aha ati: Kadiyemi kendi, mbakandamvutela? Ndu Sara ndame kumvutelami ati: 
Onalingu kendi? Mete, dimi lakatshi dikambu ne lʼutema wʼololo, ndu aha la 
munga. 

6Unyashungu akûkaluya diui lu do ati: Ee, dimi mbeyaka nti: We akatshi 
dikambu ne lʼutema wʼololo. Diako mbakamakushimbi dia we nsukana le ndi nti: 
Utukutsha kolo la ntundu kami. 

7Kakiane ukaluya umuntu one le umendi, ne dia umendi umvutshi mbendi. Ku 
ndi ayukolombela Unyashungu dia we ntshikala la lumu. Keli naka we hukaluya 
le ndi, eyi wati: Nyu tshe nyayuvo, ndu we ndu wane weli la ye tshe. 

8Abimeleke aketo kʼolomo la pindju, aketi ekambi andi tshe; akasanyia akambu 
ako tshe, ndu vo wakuki woma efula. 

9Abimeleke aketi Abarahama, akawumbula ati: Na wuhu wakayatutshela one 
na? Kolo kakona kakamakutshela dia we ntukitshiya, dimi la diulelu diami, kolo 
kene ka wuki? We akantshela wuhu wahakuki ntshela untu. 

10Abimeleke akambula Abarahama ati: Yimba yakona yakayakani dia we 
ntshelami wuhu one na? 

11Ku Abarahama akûkaluya diui ati: Mete mete, lakakani nti: Wudja one hawuki 
Unyashungu woma wayundjaka lu dikambu dia wademi. 

12Diui dia mete, kuyanga mbendi wademi, kadiyemi kendi. Dimi la ndi shesu 
otoi, keli aha utema otoi. 

13Okone lamʼakatutundja Unyashungu uma lu luudu la papa, dimi 
lakasengasenga Sara nti: Dia dimi mpumo lukulu lʼolo lu dikambu diaye, 
kutataka lu ahuli tshe wayututatshokaka wati: Onalingu kendi. 

14Abimeleke akose ekoko, ngombe, ekambi wʼapami la ekambi wʼamantu, 
akasha Abarahama, ndu akûkaluya wadendi Sara. 

15Abimeleke akawutela ati: Enda, kete yami tshe nye yeko la ntundu kaye, 
utudjase lene alangaye. 

16Ndi akatela Sara ati: Enda, lambusha onanyo tenyi dia fesa kinunu. Dikambu 
ne diayukunyia sonyi lu ashu wʼantu weli la ye. Ndu antu tshe wayukuyindja. 

17Okone Abarahama akalombela Abimeleke Unyashungu. Ku Unyashungu 
akokonoya, ndi la wadendi la ekambi andi wʼamantu, ku vo wakayuta ana, 

18ne dia Latuyalaka akete amantu tshe wa lu luudu la Abimeleke dikumba tu 
dikambu dia Sara, wadi a Abarahama. 

Etatelu 21 

Eutwelu ka Isaka 

1Latuyalaka akuho diui diakandatela Sara. Okone ndi akashidiya daka 
diakandulaki. 

2Sara akatshu diemi, akutela Abarahama ona pami lu nshi yandi yʼusumbi, 
lʼetena kakulaki Unyashungu lamʼakandasawulaka la ndi. 

3Abarahama akole ona pami lakanduti la Sara ati: Isaka. 

4Lamʼakayala Isaka nshi enanei, Abarahama akawahemia uhekeli uku 
akawudjangela Unyashungu. 

5Abarahama aki la deku lukama lamʼakanduti Isaka. 

6Sara akati ntu ati: Unyashungu ambombodia. Okone untu tshe layuka dikambu 
ne ayola kame la mi. 

7Na untu uteya mvutela Abarahama ati: Sara ukolomia ona? Ku kakiane 
lambuwutela ona pami lu nshi yandi yʼusumbi. 

Wambutshanya Hangara la Ishamele 

8Onʼawo Isaka akuli, akakili awele. Ku lushi lakandakili awele, Abarahama 
akakati dambu dia wuki. 

9Sara akenyi ona lakuti Hangara, usi Edjibitu, la Abarahama awola. 

10Ku ndi akatela Abarahama ati: Utshanya ukambi aye a umuntu one kame la 
onʼandi. Ona one atukuyala ukito kame la onʼami Isaka. 

11Diui so dia Abarahama nkimo onʼandi Ishamele diakawusha lunyangu la wulu 
lʼutema andi. 

12Keli Unyashungu akatela Abarahama ati: Tunyangaki dikambu dia onʼayc 
Ishamele, kana dia ukambi aya a umuntu. Etawo tshe kakakutedi Sara, ne dia 
uma le Isaka kayutumba tukanula taye ta mete, mete. 

13Dimi layete ndu ona ukambi aye a umuntu wudja a wuki, ne dia ndu ndi keli 
onʼaye. 

14Okone Abarahama aketo la kesekese, akela Hangara ma la uhundi wʼashi, 
akawahewo lu diheka. Ndi akawusha ndu ona, akawunyiya. Hangara akunela, 
akatekekoka lʼusui wa shenga wa la Bere-Sheba. 

15Ashi waki lʼuhundi wakashili. Ku ndi akatshiki ona lu dedi dia tshambatamba 
motshi. 

16Ndi akatudjase elanedi la ndi tshalula yukuki untu mbuka luhitu; ne dia ndi 
akati ati: Dimi halangi mena lamʼavo ona. Ku kamʼakandadjashi elanedi la ona, 
ona akatundo la delu, akaleli. 



37 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

17Unyashungu akuki diui dia ona. Ku ondjelo a Unyashungu aketi Hangara uma 
lʼulungu, akawumbula ati: Hangara, kanyangaye na? Tukaki woma, ne dia 
Unyashungu akuki diui dia ona lu dihuli diendi. 

18Emala, unyiya ona, ukimeli lu lunya, ne dia dimi layuwete wudja a wuki. 

19Unyashungu akudihula ashu, ku ndi akenyi eteko kʼashi, akaludia uhundi too, 
akanosha ona ashi. 

20Lamʼakatulaka ona, Unyashungu aki kame la ndi. Ndi akatudjase lʼusui wa 
shenga, akatuyala minginga kʼuta. 

21Ndi akatudjase lʼusui wa shenga wa Parana. Ku nyangu akatuwosela wadi uma 
lu kete ya Edjibitu. 

Elakanelu ka Abarahama la Abimeleke 

22Lu etena kakatengolaka Abimeleke la Fikole, olombodi a limba landi lʼalimbi, 
ndi akayutela Abarahama ati: Unyashungu eli la ye lu akambu tshe 
watuyutshaka. 

23Untshibeli lu lukumbu la Unyashungu wati: Dimi hankukesaki, we, ndu anʼaye 
ndu ekana aye. Uku akamakutshelaka la memakana, okone mbayuyuntshelaka 
dimi la kete yudjashiye. 

24Abarahama akati ati: Osoku mbayangami nkutshibela. 

25Ku Abarahama akenya Abimeleke munga kʼekambi andi kakawohotola eteko 
kʼashi la wulu. 

26Abimeleke akûkaluya diui ati: Dimi haleyi untu lakatshi dikambu diako. Ndu 
we kumvuielami, tshikima elo kambumudiuka. 

27Okone Abarahama akandi ekoko la ngombe, akasha Abimeleke, ku vo ahendi 
wakakotsha lusalu. 

28Abarahama akose esongo wʼekoko esambeli, akekitsha amʼakina. 

29Ku Abimeleke akawumbula ati: Ukundi ambuyukitsha esongo wʼekoko 
esambeli amʼakina na? 

30Abarahama akûkaluya diui ati: Etawo nungula esongo wʼekoko esambeli ene 
uma lu anya ami. Dikambu ne diayali omenyi ami ati: Dimi lakatshimi eteko 
kako. 

31Uma lu dikambu so mbakandole dihuli diako ati: Bere-Sheba, ne dia laawo 
kakawatshibanela. 

32Osoku mbakawalakana la Bere-Sheba. Abimeleke akunela, ndi la Fikole, 
olombodi a limba landi lʼalimbi, ku vo wakakalula utsha lu kete ya Filistiya. 

33Abarahama akune uvungu la Bere-Sheba. Laawo kandatemolaka lukumbu la 
Latuyalaka, Unyashungu a pundju. 

34Ku Abarahama akadjase nshi kambi lu kete yʼasi Filistiya. 

Etatelu 22 

Latuyalaka Ambutela Abarahama dia Nambula Isaka 

1Lʼokongo wʼakambu aso, Unyashungu akahimbi Abarahama, akaweti ati: 
Abarahama! Ku ndi aketawo ati: Dimʼone. 

2Unyashungu akawutela ati: Ose etoi kaye kʼona, Isaka, lalekaye mbuka ngandji. 
Uneli, utshu la ndi lu kete ya Moriya. Kutulambuli ulambu wa lutshumba 
lʼukungu omotshi wayumutukenya. 

3Ku Abarahama aketo kʼolomo la pindju, akakeleka edie ladiku dia punda kandi. 
Ndi akatshu, ndi la ekambi andi ehendi kame la Isaka. Ndi akati kunyi ya 
ntushumba ulambu. Ku ndi akatshu utsha lu dihuli diakawutela Unyashungu. 

4Lushi la satu la Iokendo, Abarahama akedia ashu, akenyi dihuli diako uma 
lʼetali. 

5Ku Abarahama akatela ekambi andi ati: Nyutshikali la punda lane. Dimi la ona 
tayutsho pulu leku dia ntotemola Unyashungu, ku tayukalula le nyu. 

6Ku Abarahama akose kunyi ya ntshumba ulambu, akayembia onʼandi Isaka. Ndi 
akose ndu efuki ka dja la lukuwa. Ku vo ahendi wakunela, wakatatshokaka kame. 

7Isaka aketi Abarahama ati: Papa! Ku shi aketawo ati: Dimʼone, onʼami. Isaka 
akawumbula ati: Enda, efuki ka dja la kunyi nye, ku lendʼeli osongo wʼokoko wa 
ntshumba? 

8Abarahama akûkaluya diui ati: Tutshiki dikambu so lu anya a Unyashungu. 
Ndame ayukutsha okoko wukuki ntshumbama lu ediakelu. Ku vo ahendi 
wakatatshokaka kame. 

9Lamʼakakumi Abarahama la onʼandi Isaka lu dihuli diakawutela Unyashungu, 
ndi akatshi ediakelu laawo. Ndi akahatanya kunyi, ku ndi akakeleka onʼandi 
Isaka, akawetamia ladiku dia kunyi ya lʼediakelu. 

10Abarahama akasimbula lunya, akose lukuwa dia ndjaka onʼandi. 

11Ku ondjelo wa latuyalaka akaweti uma lʼulungu ati: Abarahama! Abarahama! 
Ku ndi aketawo ati: Dimʼone. 

12Ondjelo akawutela ati Tukumiaki lunya laye le ona. Ndu tutshelaki nduku 
dikambu. Dimi lambeya kakiane nti: We mbukaka Unyashungu woma, ne dia we 
konseka dia mbishami etoi kaye kʼona. 

13Abarahama akedia ashu, enyi ku okoko wʼumi one wudingami ekodi lu seki lu 
hyuka. Abarahama akatuwosa, akulambula ulambu a lutshumba lu dihuli dia on 
andi. 

14Abarahama akole dinuli so ati: Jehowa-Jire (kitshimudi ati: Latuyalaka 
ayukutsha). Uma lu dikambu diako mbatuwutaka edja ndu elo vati: Dikambu 
tshe mbeyaka nkutshama lʼukungu wa Latuyalaka. 

15Ku ondjelo a Latuyalaka aketi Abarahama uma lʼuiunnu etena ka hendi; 

16akawutela iti: Latuyalaka ambuyatshiba ati: Ne dia we ambutsha dikambu ne, 
ndu we kuntuna nkimo etoi kaye kʼona, dimi layukotshokola. 

17Mete, dimi layukotshokola, ndu layufudia tukanula taye uku toto ta lʼulungu 
ndu uku efula ka seke ya lokongo, yatuyalaka lʼumamu wʼashi. Tukanula taye 
wayukita asuku wʼatunyi awo. 

18Wedja tshe wa la kete wayotshokwama uma lu dikambu dia tukanula taye, ne 
dia we akakitanyia diui diami. 

19Ku Abarahama akakalula le ekambi andi. Vo wakunela, wakatshu kame utsha 
la Bere-Sheba. Abarahama akadjase la Bere-Sheba. 

20Lʼokongo wʼakambu aso, wakayutela Abarahama vati: Ndu Milika akutela 
onanyo Nahora ana ane: 

21lʼenundu Uze, ndi la Buza onangu, la Kemuele, shi Arama, 

22Kesede, Hazo, Pelidashe, Jidilafe, ndu Betuele. 

23Betuele, akuti Rebeka Ana apami enanei ane mbakuti Milika la Nahora, onangu 
Abarahama. 

24Ndu Reuma, useka wa Nahora, akuti la ndi Teba, Ngahama, Tahasha la Maka. 

Etatelu 23 

Abarahama Ambusumba Dihuli dia Nkhunde Sara 

1Sara akalumbi deku lukama akumi ahendi la esambeli. Osoku mbaki deku 
diakalumbi Sara. 

2Sara akavu lu Kiriyate-Areba (ketawo vati: Heberona) lu kete ya Kanana. 
Abarahama akatshi utanda dia ndela Sara. 

3Ndi akemala la ntundu ka udu a wadendi; akatela asi Hiti okone ati: 

4Ongendangenda mbudjashimi lʼatei anyu, nyumbisha hyuli ya dimi nkhunde 
udu a wademi. 

5Asi Hiti wakûkaluya diui vati: 

6Khumesu, utusha lutui! Ulangimi a Unyashungu mbeye lʼatei asu. Osonole dihuli 
dia nkhunde wadeye lene atutukhundeka antu. Nduku untu lʼatei asu 
ayukushimba. 

7Abarahama akunela, akakhusamela asi Hiti, akanga a wudja oso. 

8Ku ndi akawatela ati: Nyumbukeli. Naka nyu mbetawoka dimi nkhunde 
wademi, nyoteketele le Eferona, onʼa Zohara, 

9dia ndi mbishami wuku wa la Makipela weli la kuma kʼekambo kandi; ndi 
kansundjawo lʼushinga tshe wayundudja la ntundu kanyu. Dio kadiuyali dihuli 
diami hita diʼekhundelu lʼatei anyu. 

10Etena kako Eferona akadjashi lʼatei wʼasi Hiti. Ku ndi akakaluya Abarahama 
diui la ntundu kʼasi Hiti ndu ka waku tshe wakotoka la suku dia usumba ati: 

11Khumemi, aha osoku. Uhukami, dimi lambukusha ekambo wushasha ndu 
wuku weli lʼatei ato. Lambukushawo la ntundu kʼasikami tshe. Ukhunde wadeye. 

12Abarahama akakhusamela asi wudja wa lu kete yako. 

13Ndi akatela Eferona la ntundu kʼasi wudja ako ati: Keli naka we nangaka, 
umbukeli; etawo dimi nkusha ushinga wʼekambo, keli nkhunde wademi. 

14Eferona akakaluya Abarahama diui ati: 

15Khumemi, ulungi, ekambo ka shekele kama nyei ya fesa, eli na lʼasami la ye? 
Ukhunde wadeye. 

16Abarahama akuki diui dia Eferona. Ku ndi akedika la ndi shekele kama nyei ya 
fesa, uku akadji Eferona ushinga la ntundu kʼasi Hiti, akawusha. 

17Okone ekambo ka Eferona ka la Makipela kaki lu welelo wa Mamare, ndu wuku 
la etamba tshe waki lu ekambo, ndu ene waki lʼelelu wa lʼutshimba ato, 

18wakayala wa Abarahama lu ashu wʼasi Hiti, ndu wa wane tshe wakotoka lu 
suku dia usumba. 

19Lʼokongo diku, Abarahama akakhunde wadendi Sara lu wuku wa lu ekambo 
ka la Makipela kelanedi la Mamare (ketawo vati: Heberona) lu kete ya Kanana. 

20Ekambo la wuku weli loko wakayala wʼAbarahama pundju. Ndi akayala kanga 
dihuli diako diakandasumbi uma le asi Hiti dia nkhundeka edu wa khumbu 
kandi. 

Etatelu 24 

Wambosonwela Isaka Wadi 

1Abarahama akayala usumbi a lukusumbi. Latuyalaka akatshokola Abarahama 
lu akambu andi tshe. 

2Abarahama aketi olombodi wʼekambi andi, lakalamaka diango diandi tshe. Ndi 
akawutela ati: Dimi lambukosengasenga nti: Ukitsha lunya laye lʼesi ehelohelo 
kami, 

3keli nkutshibia le Latuyalaka, Unyashungu a lʼulungu, ndu a la kete, diaha we 
mbosela onʼami wadi uma lʼatei ana amantu wʼasi Kanana wako wudjashimi 
lʼatei awo. 

4Keli kutshu lu wudja asu, lu kete yakamuto, dia ntosonwela onʼami Isaka wadi 
leko. 

5Ku ukambi andi akûkaluya diui ati: Ku naka umuntu halangi ndja la mi uya lu 
kete nye, kayumutsha na? Dieli la mi dia ntola onʼaye pulu lu kete yakayuto? 

6Ku Abarahama akawutela ati: Ewo, totolaki onʼami leko. 

7Latuyalaka, Unyashungu a lʼulungu, lakantundja uma lu luudu la papa ndu uma 
lu kete yakamuto, akasawula la mi. Ndi akandaki ati: Dimi layusha tukanula taye 
kete nye. Ndi ndame ayutuma ondjelo andi la ntundu kaye. Ku we ayutosela 
onʼami wadi uma leko. 

8Keli naka umuntu halangi ndja la ye, we ayutshungo uma lu etshibelu kene 
kamumukutshibia. Dikambu otoi, totolaki onʼami leko. 

9Ku ukambi ako akakitsha lunya landi lʼesi ehelohelo ka khumendi Abarahama. 
Ndi akulaki dia namaka akambu ako. 

10Ukambi andi akose kamelo dikumi uma lʼatei a limba la khumendi, ne dia 
diango tshe dia khumendi diaki lu anya andi. Ndi akunela, akatshu utsha la 
Mesopotamiya pulu ndu lʼusumba wa Nahora. 

11Ndi akakhusamia kamelo lʼandja wʼusumba dia yo mumuya lasuki lʼeteko 
kʼashi. Etena kako kaki ushidi wa dikolo watutshokaka amantu la ntuduwula 
ashi. 

12Ku ndi akati ati: Latuyalaka, Unyashungu a khumemi Abarahama, dimi 
lambukosengasenga nti: Uki khumemi Abarahama ketshi. Umpumuya lukulu 
lʼolo, dia dimi mpumana la kene kalangami elo. 

13Dimʼone ambemala lʼumamu wʼeteko kʼashi, ku ana amantu wʼasi sumba aso 
wayayi la ndjuduwula ashi. 

14Ku usekaseka a umuntu tshe layumolomba nti: Enge mbaka keli no ashi; ku 
ndi ayunkaluya diui ati: Noka; dimi layusha ndu kamelo yaye ashi a no. Oso 
kayuyala one lakayasonwela ukambi aye Isaka. Uma lu dikambu so 
mbayumulimbitela nti: We mbukaka khumemi ketshi. 

15Kamʼakandateketaka, enyi ku Rebeka one ayayi la mbaka kandi lu diheka. 
Rebeka akuto le Betuele, onʼa Milika, wadi a Nahora, onangu Abarahama. 

16Ona umuntu ako aki dimena diahangone, ndu ateyana la pami. Ndi akahulo 
utsha lʼeteko, akaludia mbaka kandi, akawandi uma lʼeteko. 

17Ku ukambi wʼAbarahama akalawo utsha le ndi; akalombe ati: Umbisha tema 
tʼashi uma lu mbaka kaye no. 

18Ku ndi akûkaluya diui ati: Khumemi, yaka, yono. Ku ndi akahuluya mbaka 
esadi lu lunya dia mbusha ashi wa no. 

19Lamʼakashili Rebeka mbusha ashi, ndi akati ati: Dimi layuduwela ndu kamelo 
yaye ashi edja ndu yo yambunduya pusa. 

20Ndi akasamanya, akangula ashi lu luteti, akalawo ntu utsha lʼeteko la 
ntuduwula ashi wa nosha kameio yandi tshe. 

21Ukambi ako akawendaka amba, aha diui baku, dia mbeya kana Latuyalaka 
ambuhumuya lukulu lʼolo, kana kema. 

22Lamʼakashili kamelo no ashi, ukambi wʼAbarahama akatundja lohete la etenyi 
otoi ka hendi ka shekele ya paunyi, ekoma ehendi wʼanya la shekele dikumi ya 
paunyi. 

23Ndi akawumbula ati: Onʼa na eye? Kema dihuli dia shu mbetama lu luudu la 
sho? 

24Ndi akûkaluya diui ati: Dimi onʼa Betuele, lakuto le Milika la Nahora. 

25Ndi akawutela ntu ati: Adiyu efula weko lakasu wa dungalunga nde la 
mbetama, ndu dihuli dia nyu mbetama dieko. 

26Pami kako akakolama, akatemola Latuyalaka. 

27Ndi akati ati: Unyashungu a khumemi Abarahama atumbwami! Ndi ataheko 
menya khumemi ketshi la kolamelu. Latuyalaka akanombola, ndu dime, lu 
mbuka pulu lu luudu lʼanangu khumemi. 

28Usekaseka ako akalawo esadi, akatusanyia wa lu luudu la nyangu akambu ako. 

29Rebeka aki la onangu la pami, lukumbu landi Labana. Ku Labana akatumbi la 
luwangu la ntulungula pami kako kaki lasuki lʼeteko. 

30Lamʼakenyi onangu lohete la ekoma lu anya wa kadiyendi, ndu lamʼakanduki 
aui wa kadiyendi Rebeka ati: Osoku mbakandamvutedi, ndi akakumi le pami 
kako. Ndi akutani emadi lasuki lʼeteko la le kamelo yandi. 

31Ndi akawutela ati: Uyi, we otshokwami wa Latuyalaka. Ukundi wemalaye 
lʼandja na? Dimi lakakolongoswedi luudu ndu ukutu wa kamelo yaye. 

32Vo wakakumi la luudu. Ku Labana akakelekula diango diaki ladiku dia kamelo; 
akasha kamelo adiyu wa yo nde ndu wa yo mbetama. Ndi akela ukambi 
wʼAbarahama la antu wakayi la ndi ashi wa vo nsula ekulu. 

33Wakawela ma. Keli ndi akati ati: Dimi hali la ntundu latati dikambu diakamayi. 
Labana akawutela ati: Uditaka. 

34Ku ndi akati ati: Ukambi wʼAbarahama mbemi. 

35Latuyalaka akatshokola khumemi utamanya, ku ndi akayala untu a wuki. Ndi 
akawusha ekoko la ngombe, fesa la paunyi, ekambi wʼapami la ekambi 
wʼamantu, ndu kamelo la punda. 

36Sara, wadi a khumemi, akawutela ona pami lu nshi yandi yʼusumbi. Ku 
khumemi akasha ona ako tshe keli la ndi. 

37Khumemi akantshibia ati: Toselaki onʼami wadi uma lʼatei wa ana amantu 
wʼasi Kanana, akanga a kete yudjashimi. 

38Keli kutshu lu luudu la papa, lʼatei a khumbu kasu, dia ntosela onʼami wadi 
leko. 

39Ku dimi lakambula khumemi nti: Naka umuntu halangi ndja la mi, ku ukundi? 

40Ku ndi akankaluya diui ati: Latuyalaka, latumokendakendaka la ntundu kandi, 
ayutuma ondjelo andi kame la ye dia nkuhumuya lukulu lʼolo lu lokendo laye. Ku 
we ayutosela onʼami wadi uma lʼatei a khumbu kasu, uma lu luudu la papa. 

41Lamʼayuyukuma lʼatei a khumbu kasu, naka vo hawukushandi, ku we 
ayutshungo uma lu etshibelu kamumukutshibia. 

42Lamʼakamakumi elo lʼeteko, dimi lakalombi nti: Latuyalaka, Unyashungu a 
khumemi Abarahama, naka we ambuluwanya lokendo latamatshu lone, 

43dimʼone ambemala lʼeteko kʼashi. Layolomba usekaseka a umuntu layuya dia 
ndjuduwula ashi nti: Umbisha tema tʼashi uma lu mbaka kaye keli no. 

44Naka ndi ayunkaluya diui ati: Yaka, yono; dimi layutuduwela ndu kamelo yaye 
ashi akina, ku umuntu oso kayuyala wadi lakasonwela Latuyalaka onʼa 
khumemi. 

45Kamʼakamateketaka lʼutema, menyi ku Rebeka one ambutumba la mbaka 
kandi lu diheka. Ndi akahulwi lʼeteko, akaduwudi ashi. Dimi lakolombi nti: 
Umbisha ashi wa no. 

46Ndi akahulusha mbaka esadi uma lu diheka diandi, akamvutedi ati: Noka; dimi 
layutuduwela kamelo yaye ashi akina. Okone dimi lakanwe. Ndi akasha ndu 
kamelo ashi a no. 

47Ku dimi lakawumbudi nti: Onʼa na eye? Ku ndi akatshi ati: Onʼa Betuele kemi, 
lakuti Milika la Nahora. Ku dimi lakawudji shingu lʼohembe la ekoma lʼanya. 

48Dimi lakakolami la ntundu ka latuyalaka, lakatumbudi Latuyalaka, 
Unyashungu a khumemi Abarahama, lakanombola ololo dia dimi ndjosela Isaka, 
ona umuntu lakuti onangu khumemi, wadi. 

49Nyumvuteli naka nyu nyayulanga ntshela khumemi la kenemo ndu la 
kolamelu. Naka hanyulangi, nyumvuteli, dimi kankadimo lu lunya la lomoso 
kana lu lunya la pami. 

50Labana la Betuele wakûkaluya diui vati: Latuyalaka kutungi dikambu ne. 
Okone shu hateyi kutela diui dia kolo kana diʼololo. 

51Enda, Rebeka one eko la ntundu kaye. Uwose, utshu la ndi; katuyali wadi a 
khumeye, uku akati Latuyalaka. 

52Lamʼakuki ukambi wʼAbarahama aui awo, ndi akakhusamela Latuyalaka. 

53Ku ndi akatundja dengalenga dia fesa, dengalenga dia paunyi, la ahondo, 
akasha Rebeka. Ndi akasha ndu onangu ndu nyangu eshasha wʼushinga a wulu. 

54Lʼokongo diku, ndi la wane waki la ndi wakali, wakano, waketama. 
Lamʼakaweto la pindju, ukambi wʼAbarahama akati ati: Nyunkimo nkaluli le 
khumemi. 

55Onangu Rebeka la nyangu wakati vati: Ona umuntu one atukutshikala la su 
nshi motshi, kuyanga nshi dikumi. Lʼokongo diku kutshu la ndi. 

56Ndi akakaluya diui ati: Tanyuntshimbiatshimbiaki, ne dia Latuyalaka 
akaluwanya lokendo lami. Nyunkimo nkaluli le khumemi. 

57Wakukaiuya diui vati: Teti ona umuntu, tuyuwumbuli. 

58Ku vo waketi Rebeka, wakawumbula vati: We nangaka ntsho la pami kene? 
Ndi akakaluya diui ati: Dimi layutsho. 

59Vo wakakimo kadiyewo Rebeka la yaya yandi, dia ndi ntsho la ukambi wa 
Abarahama la antu andi. 

60Ku vo wakatshokola Rebeka; wakawutela vati: We kadiyesu, kuyali lotshetshe 
la nunu diʼantu diaheyama mbala. Tukanula taye kawuleli asuku wa wedja 
wʼantunyi awo. 

61Rebeka akunela ndi la ekambi andi wʼamantu, wakahema lu kamelo, wakayeli 
ukambi wʼAbarahama. Okone ukambi ako akose Rebeka, akatshu la ndi. 

62Laso ku Isaka akayayakaka lu mbuka kʼuma la Bere-Lahai-Roi, ne dia ndi 
akadjashi lu leke la diku dia kushi la kete sho. 

63Dikolo dimotshi, lamʼakatshu Isaka lʼekambo la ntotemola Unyashungu, ndi 
akedia ashu, enyi ku kamelo nye yayayi. 

64Ndu Rebeka akedia ashu, akenyi Isaka. Ndi akakiti uma lu kamelo kandi. 

65Ndi akambula ukambi wʼAbarahama ati: Pami kakona keku kayayi lʼekambo la 
ndjuhumana la su? Ku ukambi ako akawutela ati: Khumemi uku. Rebeka akose 
dihondo, akayakumbi lʼote. 

66Ku ukambi akasanyia Isaka akambu tshe wakandatshi. 

67Isaka akatshu la Rebeka, akatoto la ndi lu luudu la dipema laki Sara nyangu. 
Rebeka akayala wadendi. Isaka akawukaka ngandji. Okone Isaka akasambama 
lʼokongo a nyoi ka nyangu. 

Etatelu 25 

Tukanula tʼAbarahama la Ketura 
(1 Ek. 1:32-33) 

1Abarahama akatshuki wadi ukina, lukumbu landi Ketura. 

2Ndi akuti la Abarahama Zimerana, Jokishana, Medana, Midiyana, Ishibake, la 
Shua. 

3Jokishana akuti Seba la Dedana. Ana wa Dedana ane: Ashurima, Letushima, 
Leumima. 

4Ana wa Midiyana ane: Efa, Efere, Hanoka, Abida la Eleda. Aso tshe weli ana 
apami wa Ketura. 

5Abarahama akasha Isaka diango diandi tshe. 

6Ntundu Abarahama atavu, ndi akasha ndu ana wa esika andi eshasha. Ndi 
akawanganya etali uma lasuki la onʼandi Isaka, akatumi utsha lu leke lʼehutwelu 
ka unya. 

Nyoi kʼAbarahama 

7Nshi ya lumu tshe ya Abarahama yaki deku lukama akumi esambeli la tanu. 

8Ku Abarahama akavu lamʼakandayala usumbi a lukusumbi, akunduya andja. Ku 
ndi akayeu washi. 

9Anʼandi Isaka la Ishamele wakukhunde lu wuku wa Makipela, lu ekambo kaki 
Eferona onʼa Zohara, usi Hiti. Ekambo kako kakelanedi la Mamare. 

10Ekambo keso kaki ekambo kakasumbi Abarahama uma le asi Hiti. Loko 
kakawakhunde ndu Abarahama uku akawakhunde wadendi Sara. 

11Lʼokongo a nyoi kʼAbarahama, Unyashungu akatshokola onʼandi Isaka. Ndi 
akadjase la Bere-Lahai-Roi. 

Tukanula ta Ishamele 
(1 Ek. 1:28-31) 

12Tukanula ta Ishamele, onʼa Abarahama, lakanduti la Hangara usi Edjibitu, 
ukambi a Sara tone. 

13Kumbu yʼana apami wa Ishamele uku nonga yawo nye. Ona lʼenundu 
Nebayote, Kedare, Adibele, Mibisame, 

14Mishima, Duma, Masa, 

15Hadada, Tema, Jeture, Nafishi la Kedema. 

16Aso weli ana apami wa Ishamele, uku aki kumbu yawo la ngelu yawo ndu 
wedja awo. Vo waki ewandji dikumi la ehendi wa wedja awo. 

17(Nshi ya lumu tshe ya Ishamele yaki deku lukama akumi asatu la esambeli. Ku 
ndi akavu, akayeli washi.) 

18Anʼandi wʼapami wakadjase uma la Havila pulu ndu la Shura yelanedi la 
Edjibitu, lu leke lʼutsha lʼAsuriya. Ndi akadjase lasuki la anangu tshe. 

Eutwelu ka Esau la Jakoba 

19Tukanula ta Isaka, onʼa Abarahama, tone. Abarahama akuti Isaka. 

20Lamʼaki Isaka la deku akumi anei, ndi akatshuki Rebeka, kadiya Labana, onʼa 
Betuele, usi Arama wa la Padana-Arama. 

21Isaka akalombela wadendi Latuyalaka, ne dia ndi aki ekumba. Latuyalaka 
akuki dombelo diandi. Okone wadendi Rebeka akatshu diemi. 

22Ana wakakadimo lʼutema andi. Ku ndi akayambula ati: Naka wambutshindana 
osoku, ukundi ayumuyala na? Ku ndi akatshu la ntumbula. Latuyalaka. 

23Ku Latuyalaka akawutela ati: Wedja ehendi mbeli lʼutema aye. Wedja ehendi 
ako wayatana lamʼayuwutumba uma lʼutema aye. Wudja omotshi ayuleka wudja 
ukina wulu. Okone umba ayukambela shaku ulimu. 

24Lamʼakuki nshi ya mbuta, ndi akuti diasa. 

25Umba akuto welo belaa la diosa ditnba tshe. Wakawole vati: Esau (kitshimudi 
ati: Kanga diosa). 

26Lʼokongo diku Shaku akuto ayakimedi Esau lʼetshindji. Diako mbakawawole 
vati: Jakoba (kitshimudi ati: Ukimedi etshindji). Isaka aki la deku akumi asamalu 
lamʼakanduti la Rebeka ana ako. 

Esau Ambusundja Ukito Andi 

27Ana apami ako wakuli. Esau akayala minginga ka lononga ndu umbitshi winga 
wa lu esui. Keli Jakoba aki kanga diki, akadjaseka paka la ngelu. 

28Isaka akaleki mbuka Esau ngandji, ne dia ndi akalekaka nyama 
yakandadiakaka. Keli Rebeka akaleki mbuka Jakoba ngandji. 

29Ku lushi lomotshi lamʼakakateka Jakoba usawu a belaa, Esau akakalula uma la 
winga, ndi akakomo dimba la kipongoshi ka ndjala. 

30Ku Esau akasengasenga Jakoba ati: Umbisha yema yʼusawu wa belaa keli ndi, 
ne dia dimba diambokomo la ndjala. Diako mbakawole Esau vati: Edome 
(kitshimudi ati: Belaa). 

31Jakoba akûkaluya diui ati: Unsundja ukito aye wa onʼenundu elo. 

32Esau akûkaluya diui ati: Dimi layanga mvo la ndjala, waho akona wayuyala 
ukito wa onʼenundu le mi? 

33Ku Jakoba akûkaluya diui ati: Utantshibediwo kakiane. Ku Esau akutshibela. 
Ndi akasundja Jakoba ukito andi wa onʼenundu. 

34Ku Jakoba akasha Esau ma la usawu ako wa belaa waki la konde loko. Ku Esau 
akali, akano, akunela, akatshu. Osoku mbakonyola Esau ukito andi wa 
onʼenundu. 

Etatelu 26 

Isaka la Ngerare 

1Ndjala ka kasha kekina kakayala lʼokongo a kene kaki lu nshi ya Abarahama. Ku 
Isaka akatshu la Ngerare le Abimeleke, khumʼekanga kʼasi Filistiya. 

2Ku Latuyalaka akene le ndi; akawutela ati: Tuhuloki utsha lʼEdjibitu. Keli udjase 
lu kete yayumukutela. 

3Utukudjase lu kete nye, dimi layuyala la ye, layukotshokola. Dimi layukusha 
wedja ene tshe, we la tukanula taye. Layushikike daka diakamalaki sho 
Abarahama. 

4Dimi layufudia tukanula taye uku toto ta lʼulungu. Layuwasha wedja ene tshe, 
ndu antu wa wedja tshe wayotshokwama dikambu dia tukanula taye, 

5ne dia Abarahama akakitanyiaka aui ami, elembe ami la adjangu ami. 

6Okone Isaka akadjase la Ngerare. 

7Asi ngelu kako wakawumbula dikambu dia wadendi. Ku ndi akakaiuya diui ati: 
Kadiyemi kendi. Rebeka aki umuntu la dimena diahangone. Diako mbakuki 
Isaka woma dia mvuta ati: Wademi kendi, ne dia asi wudja ako watukudiaka lu 
dikambu diandi. 

8Vo wakadjase leko edja. Lushi lomotshi Abimeleke, khumʼekanga kʼasi Filistiya, 
akendaka lu didishi, enyi ku Isaka one akenya la wadendi Rebeka. 

9Abimeleke aketi Isaka; akawutela ati: Mete mete, wadeye kendi. Ukundi 
akayataka wati: Kadiyemi kendi? Ku Isaka akûkaluya diui ati: Dimi lakati osoku 
ne dia lakuki woma nti: Watukundjaka lu dikambu diandi. 

10Ku Abimeleke akawumbula ati: Ukundi akayatutshela okone? Utunduyala 
untu omotshi uma lu wudja one akeyana la wadeye, tshiki we akatudji lʼunungu. 

11Ku Abimeleke akadjangela wudju andi ati: Untu tshe layunanda pami kene 
kana wadendi, ayudiakema. 

12Isaka akune wehu lʼekambo lu kete sho. Ku lu dinela diʼeleku kako, wehu 
wakandune, wakafuli lukama lukama, ne dia Latuyalaka akotshokola. 

13Isaka akayala kanga ongonyi, akatangonanelaka edja ndu ndi akayala kanga 
ukundji efula. 

14Ndi akayala la nyimba yʼekoko la nyimba ya ngombe ndu la ekambi efula. Ku 
asi Filistiya wakawukaka kandjema. 

15Asi Filistiya wakatedia teko diʼashi tshe diakatatshimi ekambi wʼAbarahama, 
shi, lamʼakindi la lumu. 

16Ku Abimeleke akatela Isaka ati: Unela, umo uma lʼatei a wudja asu, ne dia we 
ambutuleka wulu. 

17Okone Isaka akunela uma leko, akatuhanga lʼukidi a Ngerare, akadjase leko. 

18Isaka akatshimula teko diʼashi diakawatatshimi lamʼaki Abarahama, shi, la 
lumu, ne dia asi Filistiya wakaditedia lʼokongo a nyoi kʼAbarahama. Ndi 
akadietaka kumbu yakatadiole Abarahama, shi. 

19Ekambi wa Isaka wakatshimi lʼukidi ako ntu, wakatundula difuku pulu ndu 
lʼeteko kʼashi wa nkela. 

20Elami wa dungalunga wʼasi Ngerare wakami la elami wa dungalunga wa Isaka, 
wata vati: Ashi asu mbewo. Okone Isaka akakiole ati: Eseke (kitshimudi ati: 
Tamu), ne dia vo wakami la ndi. 

21Okone vo wakatshimi eteko kekina. Vo wakadji la wo tamu ndu leko. Ku ndi 
akole eteko kako ati: Sitina (kitshimudi ati: Lutunu). 

22Ndi akunela uma leko, akatutshima eteko kekina kakiwo kumama la ndi. Diako 
mbakandakiole ati: Rehobote (kitshimudi ati: Dihuli). Ku ndi akati ati: 
Latuyalaka ambutukitsha lu dihuli dia wuki. Okone tayongonanela. 

23Ndi akambela uma leko utsha la Bere-Sheba. 

24Latuyalaka akene le ndi lʼutshu; akawutela ati: Dimi keli Unyashungu a 
Abarahama sho. Tukaki woma; dimi leko la ye. Dimi layukotshokola ndu 
layufudia tukanula taye lu dikambu dia ukambi ami Abarahama. 

25Isaka akatshi ediakelu leko, ku ndi akatemolaka lukumbu la Latuyalaka. Ndi 
akahiki ndu luudu landi la dipema. Ekambi andi wakatutshima eteko kemotshi. 

26Abimeleke la ongenyi andi Ahuzata, ndu Fikole, olombodi andi wʼului wʼalimbi 
wakatshu uma la Ngerare utsha le Isaka. 

27Isaka akawumbula ati: Nyu atunyi ami watumpetshaka, nyakambitshanya 
uma lu wudja anyu. Ukundi ambunyuya le mi na? 

28Ku vo wakûkaluya diui vati: Shu menaka hwe shati: Latuyalaka eko la ye. Diako 
mbakatatanela shati: Tushani la ye daka. 

29We tututshelaki nduku dikambu dia kolo, ne dia shu kunkutshela kolo, 
tshikima ololo utu. Shu takakunyia la ki. Kakiane we eli otshokwami wa 
Latuyalaka. 

30Okone Isaka akakatela dambu. Ku vo wakali, wakano. 

31Vo waketo kʼolomo la pindju, wakashikike daka diawo. Ku Isaka akakendja. 
Okone vo wakatshu la ki. 

32Lushi lako ekambi wa Isaka wakayi; wakayuwutela lukumu la eteko 
kakawatshimaka vati: Tambutundula lʼashi. 

33Ku ndi akakiole ati: Shiba. Lu dikambu diako mbatuwetaka usumba ako edja 
ndu elo vati: Bere-Sheba. 

34Lamʼakayala Esau la deku akumi anei, ndi akatshuki Judita, ona umuntu a Beri, 
usi Hiti, ndu Basemate, ona umuntu a Elona, usi Hiti. 

35Vo wakanyangia Isaka la Rebeka. 

Etatelu 27 

Isaka Ambotshokola Jakoba 

1Lamʼakayala Isaka usumbi, ashu andi wakayala enguli, ndi komena ololo ntu. 
Lushi lomotshi, ndi aketi Esau, onʼandi lʼenundu, ati: Esau li; ku ndi aketawo ati: 
Dimʼone. 

2Shi akawutela ati: Kakiane laya usumbi. Dimi haleyi lushi lami la nyoi. 

3Dimi lambukosengasenga nti: Osa dihumo diaye, ukulu aye wa pitu la uta, utshu 
la winga, utunyangeli nyama. 

4Kuyunkateli ma dia diendje wuhu watumulangaka, kumbeladio. Kandjuli, keli 
kantakotshokodi ntundu dimi latavu. 

5Rebeka akahukamaka okone akatelaka Isaka onʼandi Esau. Ku Esau akunela 
utsha la winga la ntuyanga nyama ya mbela. 

6Rebeka akayutela onʼandi Jakoba ati: Ulungi, dimi lakuki sho atela onanyo Esau 
ati: 

7Utunyangeli nyama, kuyunkateli ma, keli kantakotshokodi la ntundu ka 
Latuyalaka lamʼekimi la lumu. 

8Onʼami, ulungi, umbukeli lu dikambu diayangami nkutela ne. 

9Utshu lu limba la dungalunga, utose esongo ehendi wa mbudi wʼamena, 
ndjukateli sho ma dia diendje wuhu watundulangaka. 

10Kotole sho, ndi katakotshokodi la ntundu ndi atavu. 

11Keli Jakoba akakaluya nyangu diui ati: We henyi onalingu Esau eko la diosa 
dimba tshe, keli dimi kema. 

12Undu papa ayumambamba, ku dimi layuyala kanga lukesu la ntundu kandi. 
Okone dimi layuyayangela mananu lu dihuli dia nungula otshoko. 

13Ku nyangu akawutela ati: Onʼami, mananu keso kayali lʼote ami. Dikambu otoi, 
etawo diui diami. Tshoka, utombosele esongo ako wa mbudi. 

14Ku Jakoba akatunda esongo a mbudi, akawela nyangu. Nyangu akayukate ma 
dia diendje wuhu wakalangaka Isaka. 

15Rebeka akose eloto wʼamena waki lu luudu wakalotaka Esau, onʼandi 
lʼenundu, akelotsha Jakoba, onʼandi la kushi. 

16Ndi akombe Jakoba dikuhu diʼesongo a mbudi lu anya la lu kingu kaki kundjala 
la diosa. 

17Ku Rebeka akasha onʼandi Jakoba ma la unatshi wakandakati. 

18Ndi akoto le shi, akaweti ati: Papa! Ku shi aketawo ati: Dimʼone; we onʼami 
akona oso? 

19Ku Jakoba akûkaluya diui ati: Dimi Esau, onʼaye lʼenundu; lambushidiya ntsha 
uku akayamvutedi. Eto, usungukali, uli ma la unatshi wakayayangi, keli 
ontshokole. 

20Ku Isaka akambula onʼandi ati: Hai! onʼami; ndi esadi wambuyutukitana li! Ku 
Jakoba akûkaluya diui ati: Ne dia Latuyalaka, Unyashungu aye, akampumusha 
lukulu lʼolo. 

21Ku Isaka akatela Jakoba ati: Uhusukana nkamambi, we onʼami, dia dimi mbeya 
kana mete onʼami Esau keye, kana kema. 

22Jakoba akasukana le Isaka, shi. Ndi akawamamba; akati ati: Diui so dieli dia 
Jakoba, keli anya mbeli anya wa Esau. 



51 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

23Isaka kumbulimbitela, ne dia anya andi waki diosa tu uku anya wa Esau, 
onangu. Okone ndi akotshokola. 

24Ndi akawumbula ntu ati: Mete, onʼami Esau keye? Ku Jakoba akûkaluya diui 
ati: Tuku dime Esau. 

25Isaka akawutela ati: Umbela ma diako, nde unatshi wʼuma lu winga, keli 
nkotshokole. Jakoba akawela ma, ku ndi akali. Ndi akawela ndu wanu, ku ndi 
akano. 

26Ku Isaka, shi, akawutela ati: Usukani, uyunkhumbateli lu kingu. 

27Ku Jakoba akasukana, akukhumbatela lu kingu. Isaka akuki enyi kʼeloto andi. 
Ku ndi akotshokola, ati: Enyi ka onʼami kambufana la enyi ekambo kakatshokola 
Latuyalaka. 

28Unyashungu akusha lopopo uma lʼulungu la eteto lu kete. Dinela dia mbu ya 
nde la wanu kadiuyalaki efula. 

29Antu wakukambelaki ulimu, wedja wakukhusamelaki. Mananu kayali le untu 
tshe layukudja mananu; la otshoko le untu tshe layukotshokolaka.  

30Isaka akashidiya ntshokola Jakoba. Jakoba amo yema uma la le shi, ku Esau, 
onangu, ambukalula uma la winga. 

31Ndu ndi akayukate ma dia diendje, akadiela le shi. Ndi akawutela ati: Papa 
etoka, uli unatshi wukelami, dimi onʼaye, uma lu winga, keli ontshokole. 

32Ku Isaka, shi, akawumbula ati: Na we na? Ndi akûkaluya diui ati: Dimi Esau, 
onʼaye lʼenundu. 

33Ku Isaka akakashimo, akasaki lukumba la yenyi; akawumbula ati: Na untu 
lakambela nyama kʼuma lu winga? Dimi lakakili tshe ntundu we atayi, ku 
lakatshokodi untu ako. Ndi ako kaya otshokwami. 

34Lamʼakuki Esau aui wa shi, ndi akadi ekuku, akaleli wulu la okei. Ndi akatela 
shi ati: Papa, ontshokole ndu dimi. 

35Ku shi akati ati: Onanyo akayi la lukesu, akoshi otshoko aye. 

36Ku Esau akati ati: Aha Jakoba (kitshimudi ati: Ukesanyi) keli lukumbu landi? 
Ndi ambunkesa tena pendi ne: ndi akamputola ukito ami wa onʼenundu, ku 
kakiane ndi ambompotola ndu otshoko ami. Ndi akambula shi ati: We kunamemi 
nduku otshoko ukina? 

37Isaka akûkaluya diui ati: Dimi lakawete khumeye. Dimi lakawusha anangu 
tshe dia vo ndjala ekambi andi. Lakawusha ndu otshoko wa ndjala la dinela la 
wanu. Na otshoko wukukimi nkusha we, onʼami? 

38Esau akambula shi ati: We aki paka la otshoko one utu? Papa ontshokole ndu 
dimi! Esau akadi ekuku, akaleli. 

39Isaka, shi, akawutela ati: Ulungi, edjaselu kaye kayuyala lu kete yaha la eteto 
ndu yaha la lopopo lʼuma lʼulungu. 

40Uma lu wulu wa yombo yaye mbayuyutshikala la lumu. We ayukambelaka 
onanyo ulimu. Lamʼayuyuhindula, we ayokola lokoho landi uma lu kingu kaye. 

Jakoba Ambulawo Esau 

41Esau akahetsha Jakoba fwe, ne dia otshoko wakotshokola shi. Esau 
akasanguya lʼutema andi ati: Nyoi ka papa aya suki. Okone lushi layuvo papa, 
dimi layudiaka onalingu Jakoba. 

42Wakatela Rebeka dia esangweyu ka Esau, onʼandi lʼenundu. Ndi aketi Jakoba, 
onʼandi la kushi; akawutela ati: Ewo, onanyo Esau eko lu nkanela dia nkudiaka. 

43Kakiane onʼami, eiawo diui diami. Uneli, ulawo utsha la Harana le onalingu 
Labana. 

44Utukutudjase le ndi nshi motshi edja ndu udukuduku wa onanyo wambushila. 

45Ku lamʼayukitakita kele kandi le ye, ndi ayuhela dikambu diakayutshela. Ku 
dimi layukutumela diui dia we ndja lindu. Ukundi ukukimi nyishisha nyu ahendi 
lushi otoi na? 

46Rebeka akatela Isaka ati: Dimi la wutshu efula lʼutema ami dikambu dia ana 
amantu wʼasi Hiti. Naka Jakoba ayutshuka wadi uma lʼatei wa ana amantu wʼasi 
Hiti weli lu wudja one, na waho wa dimi ntshikala la lumu ntu? 

Etatelu 28 

1Okone Isaka aketi Jakoba, akotshokola Ndi akokomiya ati: Tosaki wadi uma 
lʼatei wʼana amantu wʼasi Kanana. 

2Unela, keli utshu utsha la Padana-Arama, laka tsheye Betuele, kututshuki wadi 
uma lʼatei wʼana amantu wa Labana, nyo pami. 

3Unyashungu Kanga-Wulu-Tshe akotshokole, akusha diwutshi, akafudia dia we 
ndjala lotshetshe la wedja efula wʼantu. 

4Ndi akotshokole, we la tukanula taye, la etshoko wʼAbarahama, dia nyu nkita 
kete yudjashiye uku ongendangenda, yakasha Unyashungu Abarahama. 

5Isaka akakendja Jakoba. Ku ndi akatshu utsha la Padana-Arama le Labana, 
onangu Rebeka, nyangu Jakoba la Esau, onʼa Betuele, usi Arama. 

6Esau akenyi ati: Isaka akatshokola Jakoba. Ndi akutumi utsha la Padana-Arama 
dia ndi ntutshuka wadi uma leko. Ndi akenyi ntu ati: Isaka akokokomiya ati: 
Tosaki wadi uma lʼatei ana amantu wʼasi Kanana. 

7Ndi akenyi ntu ati: Jakoba akakitanyia aui wa shi la nyangu, akatshu utsha la 
Padana-Arama. 

8Esau akenyi ntu ati: Ana amantu wʼasi Kanana kongenyangenya utema wa 
Isaka, shi. 

9Diako mbakatshu Esau utsha le Ishamele. Ndi akatutshuka onʼandi Mahalata 
ladiku dia wadi akina waki la ndi. Mahalata ako aki kadiya Nebayota lakuti 
Ishamele, onʼa Abarahama. 

Unyashungu Ambene le Jakoba la Betele 

10Jakoba akunela uma la Bere-Sheba utsha la Harana. 

11Lamʼakadji unya, ndi akatulala lu mbuka. Ndi akose dive dimotshi, akadikitsha 
weko, aketama djo. 

12Ndi akenyi do, enyi ku lukati lone lemadi uma la kete pulu ndu lʼulungu, ku 
andjelo wa Unyashungu wadela la wahulo lu lukati lako. 

13Ku Latuya laka akemala lʼote alo; akati ati: Dimi leli Latuyalaka, Unyashungu a 
tsheye Abarahama, Unyashungu wa Isaka Kete ku yetamiye mbayumukusha, we 
la tukanula taye. 

14Tukanula taye tayuyala efula uku ditshu dia la kete. Vo wayudiangana utsha 
lʼedjelu ndu utsha lʼehutwelu ka unya, la utsha la ngele ndu la diku dia kushi. 
Khumbu ya wedja tshe wa la kete yayotshokwama lu dikambu diaye, we la 
tukanula taye. 

15Enda, dimi leko la ye. Dimi layutakulamaka lu ahuli tshe wayuyutatshokaka. 
Ndu layukukaluya lu kete nye, ne dia dimi hankosekaki edja ndu 
lamʼayumushidiya akambu wamumukutela. 

16Ku Jakoba akemo uma lu djo; akati ati Mete, Latuyalaka eko lu dihuli ne, keli 
dimi kumbeya. 

17Ku ndi akuki woma; akati ati: Dihuli dia woma ne. Luudu la Unyashungu mbeli 
lane, suku diʼutsha lʼulungu ne. 

18Jakoba akunela la pindju. Ndi akose dive diakandakitsha weko, akadieme uku 
ekoho ka euhwelu, akatela iso lʼote adio. 

19Ndi akole dihuli diako ati: Betele (kitshimudi ati: luudu la Unyashungu). Keli 
lukumbu lakawetaka usumba ako ntundu, laki Luza. 

20Jakoba akatshiki daka ati: Naka Unyashungu eko la mi, ndu ayutanamaka lu 
lokendo latamatshu lone, naka ndi ayutambishaka ma dia nde la ahondo wa 
ndota, 

21ndu ayu nkaluya la ki lu luudu la papa, ku Latuyalaka ayuyala Unyashungu ami. 

22Dive diamumeme ne, diayali uku luudu la Unyashungu. Ku uma lu diango tshe 
diayundumbishaka, dimi layukaluyaka etenyi ka dikumi le ndi. 

Etatelu 29 

Jakoba Ambukimbela Labana Ulimu Dikambu dia Lea le Ratshele 

1Jakoba akakolamela lokendo landi, akatukuma lu kete yʼantu wa lu leke 
lʼehutwelu ka unya. 

2Ndi akedia ashu, enyi ku nyimba shatu yʼekoko yetami lasuki lʼeteko kʼashi. Dive 
dia wuki diaki lʼunyo wʼeteko kako kakawanoshaka nyimba tshe ya dungalunga. 

3Elami wʼekoko wakamotsha nyimba tshe ya dungalunga laawo. Vo wakangitula 
dive diaki lʼunyo wʼeteko, wakanosha nyimba yako ashi, ku wakakaluya dive 
lʼunyo wʼeteko. 

4Jakoba akambula alami wʼekoko ati: Analingu, asi na wenyu? Ku vo wakûkaluya 
diui vati: Asi Harana mbesu. 

5Ndi akawambula ati: Nyu mbeyaka Labana, onʼa Nahora? Ku vo wakûkaluya 
diui vati: Shu mbeyaka. 

6Ku ndi akawambula ati: Undi, ndi la wulu? Vo wakukaluva diui vati: Ndi eko la 
wulu. Ndu Ratshele, on andi a umuntu, uku ayayi la limba lʼekoko. 

7Ndi akati ati: Kakiane unya eki lʼatei ote. Ushidi wa mbotshiya dungalunga 
atakuki. Nyutanoshisha ekoko ashi, keli nyutshu la ntelesha adiyu. 

8Ku vo wakûkaluya diui vati: Kema. Shu hateyi ntsha osoku tshikima nyimba 
tshe yambomotshama kame. Ku elami tshe ndjungitula dive uma lʼunyo wʼeteko, 
ku ndjonosha ekoko ashi. 

9Kamʼakandateketaka, ku Ratshele ambukuma la limba lʼekoko wa shi 
wakandalamaka. 

10Lamʼakenyi Jakoba Ratshele, onʼa Labana, nyangu pami, la ekoko wa Labana, 
ndi akasukana, akangitula dive uma lʼunyo wʼeteko. Ndi akanosha limba lʼekoko 
wa Labana, nyangu pami, ashi. 

11Jakoba akakhumbatela Ratshele, akatundo la delu, akaleli. 

12Ku Jakoba akatela Ratshele ati: Dimi mbutoka la sho. Onʼa Rebeka, kadiya sho, 
kemi. Okone Ratshele akalawo la ntutela shi. 

13Kamʼakuki Labana lukumu la Jakoba, onʼa kadiyendi ndi akalawo la 
ntulungula. Ndi akatukhumbatela, akanonana la ndi. Ndi akayi la ndi uya lu 
luudu landi. Ku Jakoba akusanyia akambu tshe. 

14Labana akawutela ati: Mete, weka ami la emunyi ami mbeve. Ku Jakoba 
akadjaseʼaka Labana utundu a ngondo tshe. 

15Labana akambula Jakoba ati: Kuyanga mbutoye la mi, ku we ayunkambelaka 
ulimu ukambelakambela? Umvuteli okone ayuyulanga dimi nkufuta. 

16Labana aki la ana amantu ahendi. Lukumbu lʼenundu laki Lea, ku la kushi 
Ratshele. 

17Lea aki ashu engelengele, keli Ratshele aki dimena diahangone. 

18Jakoba akalangaka Ratshele efula. Okone ndi akatela Labana ati: Dimi 
layukukambela ulimu deku esambeli lu dimba dia onʼaye la kushi. 

19Ku Labana akawutela ati: Dimi ndekaka nanga nkushandi uleki mbusha pami 
kekina. Udjase la mi. 

20Jakoba akakambela Labana ulimu deku esambeli dikambu dia Ratshele. Deku 
diako diaki uku nshi motshi tshu lu ashu andi, ne dia ngandji kakandukaka 
Ratshele. 

21Lʼokongo diku Jakoba akatela Labana ati: Umbisha wademi mbidjase la ndi, ne 
dia nshi yakatalakana yambukuka. 

22Ku Labana akakati dambu, aketi antu tshe wa leko lu dambu. 

23La dikolo diʼutshu, Labana akatshindela Lea, onʼandi a umuntu lʼenundu, laka 
Jakoba. Ku ndi akulungula wadi. 

24(Labana akose Zilipa, ukambi andi a umuntu, akawusha onʼandi Lea.) 

25La wedi a pindju, Jakoba ayenaki ku Lea one. Ku ndi akambula Labana ati: Na 
dikambu ne diutshediye? Aha lu dikambu dia Ratshele mbakamakukambelaka 
ulimu? Ya ukundi ambuyunkesa okone na? 

26Labana akûkaluya diui ati: lu wudja asu, shu hatututshukamiaka kushi ntundu 
enundu atatshukama. 

27Utashidisha lubingu landi. Ku shu tayukusha ukina ne dia ulimu 
wayuyunkambela deku esambeli dikina. 

28Ku Jakoba akatshi osoku, akadjase la Lea lubingu landi. Ku Labana akayusha 
Jakoba ndu Ratshele, onʼandi a umuntu la kushi. 

29(Labana akose Biliha, ukambi andi a umuntu, akawusha onʼandi Ratshele.) 

30Jakoba akatshuki ndu Ratshele; ndi akalangi Ratshele uleki Lea. Ndi 
akamukambela Labana deku esambeli dikina. 

Ana Wakuti Jakoba 

31Lamʼakenyi Latuyalaka ati: Lea hukama ngandji, ndi akawete kanga diwutshi. 
Keli Ratshele aki ekumba, 

32Lea akatshu diemi, akuti ona pami lakandole ati: Rubena (kitshimudi ati: We 
henyi ona pami). Ndi akati ati: Mete, Latuyalaka akenyi fono kami, ne dia uma lu 
dikambu ne, mbayunanga umemi. 

33Ku ndi akatshu diemi ntu, akuti ona pami. Ndi akati ati: Latuyalaka akuki 
lukumu ati: Lea mpetshamaka. Okone ndi ambumbisna ndu ona pami one. Ndi 
akawole ati: Simeyona (kitshimudi ati: Ambuka). 

34Ku Lea akatshu diemi ntu, akuti ona pami. Ndi akati ati: Etena kene umemi 
ayekesanela la mi, ne dia lambuwutela ana apami asatu. Uma lu dikambu so 
mbakawawole lukumbu vati: Lewi (kitshimudi ati: Ekesanelu). 

35Ku ndi akatshu diemi ntu, akuti ona pami. Ndi akati ati: Etena kene, dimi 
layandula Latuyalaka mete. Diako mbakandawole lukumbu ati: Juda (kitshimudi 
ati: Diandu). Ku ndi akayemala, aha mbuta ntu. 

Etatelu 30 

1Lamʼakenyi Ratshele ati: Dimi latutela Jakoba nduku ona, ndi akuki enundu 
andi kandjema. Ndi akatela Jakoba ati: Umbisha ana. Naka kema, ku dimi mvo. 

2Ku Jakoba akuki Ratshele kele; akawumbula ati: Dimi kaya Unyashungu 
lakakushimbi mbuta uka? 

3Ku Ratshele akawutela ati: Biliha, ukambi ami a umuntu one. Uwose, ayali uku 
wadeye, kana ndi ayutaka, kandedia ona. Uma le ndi kayumuyala ndu dimi, la 
ana. 

4Okone ndi akawusha ukambi andi a umuntu uku wadi. Ku Jakoba akeyana la 
ndi. 

5Biliha akatshu diemi, akuti la Jakoba ona pami. 

6Ku Ratshele akati ati: Unyashungu akuki diui diami, ambusambula dikambu 
diami ololo, mbambundumbisha ona pami. Okone ndi akawole lukumbu ati: 
Dane (kitshimudi ati: Nsambula). 

7Biliha, ukambi a umuntu wa Ratshele, akatshu diemi ntu, akuti la Jakoba ona 
pami. 

8Ratshele akati ati: Dimi lakaloshanya la enundu ami, ku lakuleki wulu. Okone 
ndi akawole lukumbu ati: Nafetali (kitshimudi ati: Ndoshanya). 

9Lamʼakenyi Lea ati: Dimi lambutukuyemala, aha mbuta, ndi akose Zilipa, 
ukambi andi a umuntu, akawusha Jakoba uku wadi. 

10Ku Zilipa, ukambi a umuntu a Lea, akayuta la Jakoba ona pami. 

11Lea akati ati: Ndi diese li! Okone ndi akawole lukumbu ati: Ngada (kitshimudi 
ati: Diese). 

12Ku Zilipa, ukambi a umuntu a Lea, akuti la Jakoba ona pami la hendi. 

13Ku Lea akati ati: Ongenongeno wa mamba mbukami, ne dia ana amantu 
wayumvutaka vati: Kanga ongenongeno kendi. Okone ndi akawole lukumbu ati: 
Ashere (kitshimudi ati: Ongenongeno). 

14Lamʼaketetaka Rubena lʼusui lu nshi ya dinela, ndi akatushula asusu, akawaela 
Lea, nyangu. Ku Ratshele akasengasenga Lea ati: Umbisha asusu amotshi wʼuma 
le onʼaye. 

15Ku ndi akûkaluya diui ati: Undi, dikambu diku diakayampotola umemi tshitshe 
mbedio lu ashu aye, mbalangaye mpotolami ndu asusu wakambela onʼami? 
Ratshele akati ati: Kawo, Jakoba ketami la ye lʼutshu one, dia nifuta ushinga wa 
asusu wakakela onʼaye. 

16Lamʼakakalula Jakoba uma lʼusui la dikolo, Lea akatshu la ntuhumana la ndi. 
Ndi akawutela ati: Kuyetami la mi, ne dia dimi lakakusumbi la asusu wakambela 
onʼami. Ku ndi aketama la ndi lʼutshu ako. 

17Unyashungu akuki dombelo dia Lea. Ku ndi akatshu diemi, akuti la Jakoba ona 
pami la tanu. 

18Lea akati ati: Unyashungu ambumbisha difutu diami, ne dia dimi lakakimo 
ukambi ami a umuntu le umemi. Ku ndi akole ona lukumbu ati: Isakara 
(kitshimudi ati: Difutu). 

19Ku Lea akatshu diemi ntu, akuti la Jakoba ona pami la samalu. 

20Lea akati ati: Unyashungu ambumbisha ushasha wʼololo. Kakiane umemi 
ayudjase la mi, ne dia lambuta la ndi ana apami asamalu. Ku ndi akawole 
lukumba ati: Zebuluna (kitshimudi ati: Mbidjase). 

21Lʼokongo diku ndi akuti ona umuntu; akawole lukumbu ati: Dina. 

22Ku Unyashungu akuho Ratshele. Ndi akuki dombelo diandi, akawete kanga 
diwutshi. 

23Ku ndi akatshu diemi, akuti ona pami. Ndi akati ati: Unyashungu ambuminya 
lu sonyi. 

24Okone ndi akawole lukumbu ati: Josefu (kitshimudi ati: Nkukiya), ata ati: 
Latuyalaka kankukiya ona pami ukina. 

Jakoba la Labana Wambukesana 

25Lamʼakuti Ratshele Josefu, Jakoba akatela Labana ati: Unkimo keli ntshu 
lakasu, lu kete yasu. 

26Umbisha wadiemi la anʼami wakamakukambela ulimu dikambu diawo, keli 
ntshu, ne dia we mbeyaka ulimu wakamakukambelaka. 

27Ku Labana akawutela ati: Naka dimi lambuhumo lukulu lʼolo lu ashu aye, 
utshikali la mi, ne dia dimi lambena nti: Latuyalaka akantshokola lu dikambu 
diaye. 

28Labana akawutela ati: Umvuteli yediko ya difutu shikaa, keli nkushadio. 

29Jakoba akûkaluya diui ati: Weme mbeyaka uku akamakukambela ulimu ndu 
uku akayala dungalunga diaye lamʼakamadilamaka. 

30Etenyi ka tshitshe kakamakutani la to kambufulanela, aya efula kaheyama 
mbala. Latuyalaka akakotshokola lu dihuli tshe diakamakamela. Keli kakiane, 
etena kakona kayumukambela luudu lami ulimu? 

31Ku Labana akawumbula ati: Kalangaye dimi nkusha na? Jakoba akakaluya diui 
ati: Tumbishaki nduku engo. Keli naka we ayetawo dikambu diayangami nkutela 
ne, dimi layulamaka, ndu layuleshaka dungalunga diaye ntu. 

32Elo, dimi layukindula lʼatei a dungalunga diaye tshe. Ku dimi layosonola uma 
lʼatei wʼekoko, ene tshe weli awadi awadi la awungu awungu, ndu ene tshe weli 
edima tshududu. Ku dimi layosonola uma lʼatei a mbudi, nye yeli awungu 
awungu la awadi awadi. Sho mbayuyala difutu diami. 

33Akambu ami wʼusimbwi wayukumanya lumu lami fundu lamʼayuyuya etena 
kemotshi la ndjenda difutu diami. Naka mbudi kaha awadi awadi la awungu 
awungu kana okoko waha tshududu wayutanema lu leke lami, keti kanga uvi 
kemi. 

34Labana akûkaluya diui ati: Kawo! Diayali uku diui diaye. 

35Okone lushi lako Labana akanya weumbi wa mbudi tshe waki eshidi eshidi la 
awungu awungu, ndu esamalu tshe waki awadi awadi la awungu awungu, ndu 
nye tshe yaki la awadi a wema. Ndi akanya ndu uma lʼatei wʼekoko ene tshe waki 
tshududu. Ndi akayikimo tshe lʼanya wa anʼandi. 

36Ku ndi akamamitwana la Jakoba etali uku yediko ya lokendo la nshi shatu. Ku 
Jakoba akaleshaka limba la dungalunga dia Labana lakatshikala. 

37Jakoba akakote tahi yʼeyuyu yʼusumba, ya dipenge, la ya lokonga. Ndi 
akayiuwula pusu eshidi eshidi, dia eshidi wa wema wʼutamba menamaka. 

38Ndi akakitsha tahi tshe yakanduwula lu teti yakanokaka dungalunga ashi. 
Wadi wa dungalunga wakakhukulaka lamʼakawatshokaka la ntono ashi. 

39Ku dungalunga dia wadi diakatshokaka waemi lasuki la tenyi diʼetamba diako. 
Dio diakutaka ana wʼeshidi eshidi, wʼawadi awadi, ndu wʼawungu awungu. 

40Ku Jakoba akatanya ana wʼekoko. Ndi akakitsha tshe wʼeshidi eshidi ndu ene 
tshe wʼedima dihuli dikina. Ku ndi akediya dundji dia dungalunga dia Labana 
utsha le wo. Keli ndi akayakitshiya dungalunga diandi amʼakina, ne dia dio 
diatukosohana la dia Laana. 

41Tena tshe diakakhukulaka ekoko a wadi waki la wulu, Jakoba akakitshaka 
tenyi diʼetamba lu teti la ntundu kawo, dia vo ntsho waemi lamʼakiwo lasuki la 
tenyi diako diʼetamba. 

42Keli lamʼakayakaka wadi wa dungalunga diʼetshidu la wodu, ndi kumbidjaka 
tenyi diʼetamba loko. Okone dungalunga diʼetshidu la wodu diakayalaka le 
Labana, keli dungalunga dia waki la wulu diakayalaka le Jakoba. 

43Ku Jakoba akatangonanelaka otekoya. Ndi akayala la nyimba ya waki ya 
dungalunga, ekambi wʼamantu la ekambi wʼapami, kamelo la punda. 

Etatelu 31 

1Jakoba akuki aui wakataka ana apami wa Labana vati: Jakoba akose diango tshe 
dia shesu. Uma lu diango dia shesu mbambunduyala la ongonyi one. 

2Jakoba akenyi ati: Elundji ka Labana kema la ongenongeno le mi uku nshi ya 
ntundu. 

3Ku Latuyalaka akatela Jakoba ati: Ukaluli lu kete ya washo, lu dihuli diakayuto, 
ku dimi layuyala la ye. 

4Jakoba akatumi dikendji le Ratshele la Lea dia vo ndja uya lʼusui wakalekaka 
dungalunga diandi. 

5Ku ndi akawatela ati: Dimi handjena elundji ka shenyu okone akimi la ndi 
ntundu. Keli Unyashungu a papa eko la mi. 

6Nyu nyame mbeyaka uku akamakambela shenyu ulimu la wulu ami tshe. 

7Keli shenyu akankesaka, akakadimulaka difutu diami ekadimula dikumi, keli 
Unyashungu kunanga dia ndi ntshelami kolo. 

8Lamʼakandati ati: Dungalunga diʼawungu awungu mbayuyala difutu diaye, ku 
dungalunga tshe diakuti ana wʼawungu awungu. Ku lamʼakandati ati: 
Dungalunga diʼeshidi eshidi mbayuyala difutu diaye, ku dungalunga tshe diakuti 
ana wʼeshidi eshidi. 

9Okone Unyashungu akose dungalunga dia shenyu, akambishadio. 

10Lamʼakakhukulaka wadi wa dungalunga, dimi lakenyi do lʼutshu. Lu do diako, 
menyi ku waumi wa dungalunga wʼeshidi eshidi, wʼawadi awadi ndu wa 
dikesekese wahema wadi wa dungalunga ako. 

11Ku ondjelo wa Unyashungu akene le mi lu do, akambeti ati: Jakoba! Ku dimi 
lakûkaluya diui nti: Dimʼone. 

12Ndi akamvutela ati: Enda, waumi wa dungalunga tshe wahemi wadi, vo tshe 
weko eshidi eshidi la awadi awadi, la dikesekese, ne dia lakenyi okone 
atukutshelaka Labana. 

13Dimi leli Unyashungu lakene le ye la Betele, lene akayatakitshi iso lʼekoho ndu 
akayantatshikedi daka. Unela kakiane, umo uma lu kete nye. Ukaluli utsha lu 
kete yakayuto. 

14Ku Ratshele la Lea wakûkaluya diui vati: Diango kana ukito, keki la su ntu 
naʼAlungamelasu ntu lu luudu la shesu? 

15Ndi akatusundja, ambolekaka mbu lu alimba asu. Aha uku asi wedja 
mbenamasu lu ashu andi uka? 

16Ekundji tshe wakose Unyashungu uma le shesu, wambuyala ekundji asu ndu 
wa anʼasu. Utshi tshe uku akakutela Unyashungu. 

Jakoba Ambulawo Labana 

17Jakoba akunela, akahe anʼandi la wadiendi lu kamelo. 

18Ndi akunela la dungalunga diandi tshe, la diango tshe diakandakundja la 
Padana-Arama. Ndi akatshu la dio utsha le Isaka, shi, lu kete ya Kanana. 

19Etena kako Labana aki lʼusui lu mpimbula ekoko andi diosa. Ratshele akavi 
dikishi dia shi. 

20Jakoba akakesi Labana, usi Arama. Ndi akunela lu usheshe, kumbutela nduku 
diui. 

21Ndi akunela esadi la diango diandi tshe, akatuteho ndjali ka wuki Eyufarate, 
akelela utsha lu leke lʼakuna wa Ngiliyade. 

22Lushi la satu la lokendo landi, wakayutela Labana vati: Jakoba ambukulawo. 

23Ku Labana la anangu wakuyeli nshi esambeli. Vo wakatuwunda lu leke lʼakuna 
wa Ngiliyade. 

24Keli Unyashungu akene le Labana, usi Arama, lu do lʼutshu. Ndi akawutela ati: 
Ewo, toteketaki diui diʼololo kana dia kolo le Jakoba. 

25Ku Labana akakumi la le Jakoba. Jakoba akahiki luudu landi la dipema lu leke 
lʼakuna wa Ngiliyade. Ndu Labana la anangu wakatuhika lawo lu leke lʼakuna wa 
Ngiliyade. 



61 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

26Labana akambula Jakoba ati: Kakayatshi na? Okoko wana wakayankesi ndu 
wakayandawo la anʼami lu usheshe, uku antu wakayatandji lu ta? 

27Okoko wana wakayalawo lu usheshe, wakayankesi, aha tamvutedi? Dimi 
lutukukimo la ongenongeno a wuki wutuyala la kimbu, akimbi, la sese. 

28We kumbetawo dimi ntalakanyi la anʼami wʼapami ndu anʼami wʼamantu. We 
akatshi uku enginya. 

29Mete, dimi la wulu wa nkutshela kolo. Keli lʼutshu wʼelo Unyashungu a sho 
akamvutedi ati: Ewo, toteketaki diui diʼololo kana dia kolo le Jakoba. 

30Kuyanga we nkumbulaka ntenana la khumbu ka sho, bundi kakayatavi dikishi 
diami? 

31Jakoba akakaluya Labana diui ati: La woma mbakamunela shashimuya nti: We 
utukompotola anʼaye wʼamantu la khudu. 

32Ku le untu tshe layuyushula dikishi diaye, ndi kadiakemi. Anengesu weko la 
ntundu kasu uku emenyi. Uyangi engo keli kaye lʼatei a diango diengi la mi. Naka 
we ambukitana, ukiose. Jakoba kumbeya ati: Ratshele kakatavi dikishi diako. 

33Labana akoto lu luudu la dipema la Jakoba, ndu la Lea, ndu ya ekambi a amantu 
ehendi, keli ndi kudishula. Ku ndi akatumbi uma lu luudu la dipema la Lea, akoto 
lu luudu la Ratshele. 

34Keli Ratshele akose dikishi diako, akadishe la tshina diʼedie kakandadjaseka lu 
kamelo, akadjase ladiku diato. Ku Labana akayangiayangia lu luudu landi tshe, 
keli kudishula. 

35Ku Ratshele akatela shi ati: Khumemi, tumbukaki kele, ne dia dimi hamemadi 
la ntundu kaye. Kandji katuyalaka la amantu keli la mi. Ku Labana akayangi 
dikishi diandi, keli kudishula. 

36Jakoba akumala, akami la Labana. Ndi akawumbula ati: Na unungu kana kolo 
kakamatshi, kayayandjeli luhelu lutu la kele ka mamba okone na? 

37Lamʼakiye lu nyangiayangia lu diango diami tshe, engo kaye kakona 
kakayatanyi? Ukitundja lane la ntundu ka analingu ndu ka ananyo, keli vo 
watusambuli, shu ahendi. 

38Enda, deku akumi ahendi ne diakimi lakaye, nduku elungalunga kaye ka wadi 
kakalanya diemi diato. Ntu dimi konde kuyanga okoko otoi wʼumi uma lu 
nyimba yaye ya dungalunga. 

39Dimi kunkelaka nyama ya dungalunga diakandama le nyama ya ngala. Keli 
dimi lakakufutaka ushinga adio dime. We akanombaka kene tshe 
kakawamvuaka la yanyi ndu tshe kakawamvuaka lʼutshu. 

40Dimi lakadienaka la luhaladi la yanyi, la tshitshi kʼutshu, ndu lʼengundu lʼutshu. 

41Enda deku akumi ahendi diakamadjashi lu luudu laye! Dimi lakakukambela 
ulimu deku dikumi la nei lu alimba wa anʼaye wʼamantu ahendi, ku deku samalu, 
ne dia limba laye la dungalunga. Keli we akakadimulaka difutu diami ekadimula 
dikumi. 

42Utunduyala Unyashungu a papa, Unyashungu a Abarahama, Woma wa Isaka, 
taki la mi, we utunkaluya anyanya atu utsha lakasu. Unyashungu akenaka asui 
ami ndu tumu yakamakambaka, diako mbakandakulumbusha lʼutshu wʼelo. 

43Labana akakaluya Jakoba diui ati: Ana amantu ane weli anʼami la ana apami 
ane weli anʼami, ndu nyimba ya dungalunga nye yeli yami, ndu kene tshe kenaye, 
kami keto. Na dikambu diayumutsha la anʼami wʼamantu kana anʼawo wakawuti 
la ye? 

44Yaka, tokote lusalu, dimi la ye. Ku ekotelo ka lusalu kene kayali omenyi lʼasami 
la ye. 

45Jakoba akose dive dimotshi, akadieme uku ekoho. 

46Jakoba akatela anangu ati: Nyutshumanya ave. Ku vo wakatongona ave, 
wakamotsha ului. Vo wakali ma lʼutshimba awo. 

47Labana akole ului ako wʼave (lʼoteketa wʼasi Arama) ati: Jengare-Sahaduta 
(kitshimudi ati: Ului wʼomenyi). Keli Jakoba akawole (lʼoteketa wʼasi Heberu) 
ati: Ngaleda (kitshimudi ati: Ului wʼomenyi). 

48Labana akati ati: Ului one wʼave wayali omenyi lʼasami la ye. Diako mbakawole 
ului ako lukumbu vati: Ngaleda. 

49Vo wakawole ntu vati: Mizipa (kitshimudi ati: Nama); ne dia Labana akati ati: 
Latuyalaka atulamaki shu ahendi lamʼayutushishanya. 

50Naka we ayusuya anʼami wʼamantu, kuyanga ntshuka wadi akina ladiku diawo, 
ewo, nduku untu layuhakema lʼasami la ye, tshikima Unyashungu kayuyala 
omenyi. 

51Labana akatela Jakoba ati: Endi ului one wʼave la ekoho kene ka dive 
kakameme lʼasami la ye. 

52Ului one wʼave la ekoho kene ka dive wayali ulelu lʼasami la ye. Dimi talekanaki 
utsha le ye, ndu we tulekanaki uya le mi, dia shu ntshanela kolo. 

53Unyashungu a Abarahama, Unyashungu a Nahora, Unyashungu a shewo, 
kayali usambudi asu. Ku Jakoba akatshibi Woma wa shi, Isaka. 

54Jakoba akalambula ulambu ladiku diʼukungu. Ndi aketi anangu la ndjole ma. 
Ku wakatshikala utshu uku ladiku dia ukungu. 

55Labana aketo la kesekese, akalakana la ekana andi la anʼandi wʼamantu, 
akatshokola. Ku ndi akunela, akakalula utsha lakandi. 

Etatelu 32 

Jakoba Ambuyalongosola dia Ntuhumana la Esau 

1Jakoba akakimela mbuka, ku andjelo wa Unyashungu wakahumana la ndi. 

2Lamʼakawaenyi Jakoba, ndi akati ati: Ului wʼandjelo wa Unyashungu one. Ku 
ndi akole dihuli diako ati: Mahanayima (kitshimudi ati: Elui ehendi wʼantu). 

3Jakoba akatumi akendji utsha lu kete ya Seire lu ieke la Edome le Esau, onangu. 

4Ndi akakokomiya ati: Kanyututeli khumemi Esau nyati: Ukambi aye Jakoba kata 
ati: Dimi lakatudjase laka Labana, lakatshikala leko edja ndu nshi nye. 

5Dimi lakatuyala la ngombe, punda, la dungalunga, ekambi wʼapami la ekambi 
wʼamantu. Kakiane dimi lambutuma akendji dia nkutela we khumemi lukumu 
lone, ndu dia we mbukami ketshi. 

6Lamʼakakalula akendji le Jakoba, vo wakawutela vati: Shu takatukuma le 
onanyo Esau. Enda, ndi lu ndjayi la apami kama nyei dia ndjuhumana la ye. 

7Jakoba akuki woma efula, akasaki lukumba. Ku ndi akakahanya antu waki la 
ndi, ndu dungalunga la kamelo lu elui ehendi. 

8Ndi akati ati: Naka Esau ayolosha ului omotshi, ku ului wutshikadi wayuhanda. 

9Jakoba akalombe ati: We Unyashungu a tshemi Abarahama, Unyashungu a papa 
Isaka, Latuyalaka li! we kakamvutela wati: Ukaluli lu kete yaye, ndu lu diuhu 
diakayuto, ku layutukutshela ololo. 

10Mete, ololo ami hakuki dia we mbukami ketshi la ngandji uku akayantshela. 
Dimi ukambi aye, lakateho Jorodana nye la danga tu. Keli ka Kiane laya la elui 
ehendi wʼantu. 

11Dimi lamfiukosengasenga nti: Unshimbeli uma lʼanya wa onalingu Esau; ne dia 
dimi mbukaka woma efula, nti: Atukuyundjaka, dimi la wali ndu ana. 

12We kakamvutela wati: Dimi layukutshela ololo, layufudia tukanula taye uku 
lokongo latuyalaka lʼumamu wʼashi a waki, laheyi untu mbala. 

13Ndi akalali lu dihuli diako lʼutshu; akasanganya diango diaki la ndi dia ntumela 
Esau, onangu, eshasha: 

14esamalu a mbudi kama hyendi, weumbi akumi ahendi, ekoko a wadi kama 
hyendi, la ekoko a waumi akumi ahendi. 

15Kamelo ya wadi akumi asatu kame la ana ayo wakatalomaka, ngombe ya wadi 
akumi anei, la ya waumi dikumi, la punda ya wadi akumi ahendi la ya waumi 
dikumi. 

16Ku Jakoba akakime limba la limba le ekambi andi. Ndi akawatela ati: Nyeti la 
ntundu kami ndu kanyutshiki dihuli lasa limba la limba. 

17Ndi akatela ulami wa limba la ntundu ati: Lamʼayuyuhumana la onalingu Esau, 
naka ndi ayukumbula ati: Usika na eye? La utsha lendi atayatshu? Ukanga limba 
lone la dungalunga latatshu la ntundu kaye na? 

18Kukaluya diui wati: Lʼukambi aye Jakoba mbelo. Lo leli ushasha 
wakandakutumedi, we khumemi Esau. Enda, ndu ndame lu ndjayi lʼokongo asu. 

19Diui diako mbakandatela ndu ulami wa hendi, wa satu, ndu le wane tshe 
wakayayakaka lʼokongo la nyimba ya dungalunga; ati: Osoku mbayunyutatelaka 
khumemi Esau, ului lʼului lamʼayunyutahumanaka la ndi. 

20Kanyutawutelaka ntu nyati: Ndu ukambi aye Jakoba ndame kayayi lʼokongo 
asu. Ndi akati lʼutema ati: Dimi layuwumula kele la ushasha one wamumutuma 
la ntundu kami. Lʼokongo diku layenana la ndi dime, kana ndi anungulaka ololo. 

21Okone ushasha andi aketi la ntundu kandi, keli ndi akatshikala lʼutshu uku 
lʼului wʼasikandi. 

Jakoba Ambolo la Ondjelo la Penuele 

22Ndi aketo lʼutshu ako, ndi la wadiendi ahendi la ekambi andi wʼamantu ehendi, 
la anʼandi dikumi la otoi, wakateho Jakoba. 

23Ku ndi akatehuya la wedi a kyoko, vo la diango tshe diaki la ndi. 

24Keli Jakoba akatshikala leko ndame. Ku pami kemotshi akalo la ndi ta edja ndu 
unya lasuki la mputo. 

25Lamʼakenyi pami kako ati: Dimi kema la wulu wa mbumba, ndi akukimela 
wulu lʼeshisha wa la tshina diʼehelohelo. Ku eshisha wa lʼehelohelo ka Jakoba 
wakatewo lamʼakandalokaka la ndi. 

26Pami kako akatela Jakoba ati: Unkimo ntshu, ne dia unya utsha mputo. Ku 
Jakoba akûkaluya diui ati: Dimi hakukimo tshikima we ambuntatshokodi. 

27Pami kako akawumbula ati: Lukumbu laye na? Ku ndi akûkaluya diui ati: 
Jakoba. 

28Ndi akawutela ntu ati: Lukumbu laye haluyuyala Jakoba ntu, keli layali 
Isariyele (kitshimudi ati: Ndo la Unyashungu), ne dia we ambolo la Unyashungu 
ndu la antu, ku we ambuyala undeki a wulu. 

29Jakoba akosengasenga ati: Umvuteli lukumbu laye. Ku ndi akawumbula ati: 
Dikambu kuna diamumbulaye lukumbu lami? Ku ndi akatshokola. 

30Jakoba akole dihuli diako ati: Peniele (kitshimudi ati: Elundji ka Unyashungu). 
Ku ndi akati ati: Dimi lakenyi elundji ka Unyashungu ku dimʼone eki la lumu. 

31Unya akuhutwela lamʼakandatetaka la Penuele. Ndi akatatengunaka, ne dia 
eshisha wʼehelohelo kandi wakakoko. 

32Uma lu dikambu diako mbahatolekaka asi Isariyele ushisha wʼehelohelo ka 
nyama edja ndu elo, ne dia one lakalo la Jakoba akotewola eshisha wʼehelohelo 
kandi. 

Etatelu 33 

Jakoba la Esau Wambekesanela 

1Jakoba akedia ashu, enyi ku Esau one ayayi la apami kama nyei. Okone ndi 
akakahanya ana le Lea, le Ratshele, ndu le ekambi ehendi wʼamantu. 

2Ndi aketsha ekambi wʼamantu la anʼawo la ntundu, Lea la anʼandi lʼatei, ku 
Ratshele la Josefu lʼokongo. 

3Ku ndi ndame aketi la ntundu kawo, akatakhusamaka tena esambeli edja ndu 
lamʼakandakumi lasuki la onangu. 

4Esau akalawo la ntuhumana la ndi, akukhumbatela, akudingi anya lu kingu, 
akanonana la ndi. Ku vo ahendi wakaleli. 

5Lamʼakedia Esau ashu, ndi akenyi amantu la ana. Ku ndi akambula Jakoba ati: 
Wa na weli leku na? Ku Jakoba akûkaluya diui ati: Ana wakambisha Unyashungu, 
dimi ukambi aye, aku. 

6Ekambi a amantu la anʼawo wakasukana, wakukhusamela. 

7Ku Lea la anʼandi wakasukana, wakukhusamela. Lʼokongo diku, Josefu la 
Ratshele wakasukana, wakukhusamela. 

8Ku Esau akawumbula ati: Dikambu kuna diakayatumi ului wʼantu la 
dungalunga diakahumanyi la mi lu mbuka? Ku Jakoba akûkaluya diui ati: Dia 
dimi mbukama ketshi le ye, we khumemi. 

9Ku Esau akawutela ati: Onalingu, dimi la diango efula; ulami diaye. 

10Ku Jakoba akûkaluya diui lʼosengosengo ati: Kema. Naka dimi lambuhumo 
lukulu lʼolo lu ashu aye, etawo dia nungula ushasha one uma lu anya ami. Dimi 
lambena elundji kaye uku untu lambena elundji ka Unyashungu, ndu we 
ambunungula lʼongenongeno. 

11Dimi lambukosengasenga nti: Ulunguli ushasha ami one wamumukela, ne dia 
Unyashungu akambukaka ketshi utamanya. Okone handjuhumba engo. Ndi 
akatamanya nsengasenga Esau, ku ndi akalungula ushasha andi. 

12Esau akawutela ati: Tuneli, tutshu. Dimi layeta la ntundu. 

13Keli Jakoba akawutela ati: Khumemi, we mbeyaka wati: Anʼami weki 
tutshitshe, watakikitala. Ndu dungalunga dialomia anʼadio dieko efula. Naka 
tayudikendjakendja lokendo la wulu lushi otoi, dungalunga tshe mbeyaka mvo. 

14Dimi lambukosengasenga, we khumemi, nti: Eti la ntundu kami, dimi ukambi 
aye. Ku dimi layutakuyelaka okoke, uku ayukuka dungalunga la anʼami 
nkendakenda edja ndu lamʼayumukuma lakaye, la Seire. 

15Esau akawutela ati: Etawo dimi nkutshikela ului wʼantu omotshi. Ku Jakoba 
akawumbula ati: Dikambu kuna diatshikaye? Dikambu otoi, etawo tshikima dia 
dimi mpumo lukulu lʼolo la ntundu kaye, we khumemi. 

16Okone lushi lako Esau akakimela mbuka utsha la Seire. 

17Ku Jakoba akatshu la Sukota, akatuhika luudu landi leko, ndu ekutu wa 
dungalunga diandi. Lu dikambu ne mbakawole dihuli diako vati: Sukota 
(kitshimudi ati: Ekutu). 

18Lamʼakakalula Jakoba uma la Padana-Arama, ndi akakumi la ongenongeno 
lʼusumba wa Shekeme, lu kete ya Kanana. Ndi akahiki mvudu yandi yʼapema 
lʼumamu wʼusumba ako. 

19Ndi akasumbi etenyi ka kete kakandahiki mvudu yandi yʼapema uma le ana wa 
Hamora, shi Shekeme, lʼushinga wa tenyi dia fesa lukama. 

20Ku ndi akatshi ediakelu leko, akakiole ati: Ele-Elohe-Isariyele (kitshimudi ati: 
Unyashungu keli Unyashungu wa Isariyele). 

Etatelu 34 

Sonyi ka Dina Kambosomboyama 

1Dina, onʼa Lea la umuntu lakanduti la Jakoba, akatshu la ntengola la ana amantu 
wa lu kete sho. 

2Ku Shekeme, onʼa Hamora, onʼa Hiti, uwandji wa kete yako, akawenyi, akulangi. 
Ndi akeyana la ndi, akutshela dikambu dia sonyi. 

3Ku utema wa olongo ako akekama paka le Dina, ona umuntu a Jakoba. Ndi 
akulangi efula, akasawulaka la ndi ololo. 

4Ku Shekeme akatela Hamora, shi, ati: Ombosele usekaseka a umuntu uku wadi. 

5Jakoba akuki lukumu ati: Shekeme akeyana la Dina, onʼandi a umuntu, 
akusuwula. Lʼetena kako anʼandi wʼapami waki lu nama dungalunga lʼusui. 
Jakoba akalembohala edja ndu lamʼakawakalula. 

6Hamora, shi Shekeme, akatshu la ntusawula la Jakoba lu dikambu dia onʼandi a 
umuntu Dina. 

7Lamʼakuki ana apami wa Jakoba dikambu diako, vo wakayi uma lʼusui, 
wakanyangi. Vo wakumala kele ka wulu, ne dia Shekeme akatshi dikambu dia 
utshatsha, diahakuki untu ntsha lu Isariyele lamʼakandeyana la onʼa Jakoba la 
umuntu. 

8Hamora akasawula la wo ati: Utema wa onʼami Shekeme wambekama efula le 
onʼanyu la umuntu. Dimi lambunyosengasenga nti: Nyuwushandi, utshuki. 

9Nyekesaneli la su. Tutshukaki anʼanyu wʼamantu, ndu nyu kanyutshukaki 
anʼasu wʼamantu. 

10Nyu nyayudjaseka lʼatei asu. Kete nye yayuyala uku kete yanyu. Nyudjase, 
nyutshaki ukanda, nyongonaki loko. 

11Shekeme akasengasenga Jakoba la anangu Dina wʼapami ati: Dimi 
lambunyosengasenga dia dimi mpumo lukulu lʼolo la ntundu kanyu. Ku kene 
tshe kayunyonomba, dimi layunyushato. 

12Nyonombe mbu, la wehu tshe wa eshasha walanganyu, dimi layunyushawo. 
Keli nyumbisha ona umuntu one wadi. 

13Ku ana apami wa Jakoba wakakaluya Shekeme la Hamora, shi, aui wa lukesu, 
ne dia Shekeme akasuwula kadiyewo Dina. 

14Vo wakawatela vati: Shu hateyi ntshukamia kadiyesu le untu lahatahema 
uhekeli. Dikambu diku ndjalaka sonyi le su. 

15Shu hateyi mbetawo aui anyu tshikima nyambuyala uku shu, dia pami tshe 
lʼatei anyu mbahema uhekeli. 

16Ku shu tayunyushaka anʼasu wʼamantu wadi, la nyu nyayutushaka anʼanyu 
wʼamantu wadi. Okone shu tayudjaseka kame la nyu, tayuyala wudja otoi. 

17Keli naka nyu hanyetawo diui diasu, dia mbahema uhekeli, ku tayosa kadiyesu, 
tayumo lane. 

18Aui awo wakangenyangenya Hamora la onʼandi Shekeme efula. 

19Ku olongo a pami ako akatshi dikambu diako esadi. Ndi kuntshimbatshimba, 
ne dia ndi akalangaka onʼa Jakoba la umuntu efula. Ndi akaleki antu tshe wa lu 
luudu la shi nemiama. 

20Ku Hamora la onʼandi Shekeme wakatshu lʼeotwelo kʼusumba awo; 
wakasawula la dikumanyi dia ngelu lu dikambu diako vati: 

21Antu ane wambudjase lʼatei asu ki, tetawo vo ntshikala lʼatei asu la ntshaka 
ukanda. Kete yasu yeko wuki, nkukaka ndu le wo. Tayutshukaka anʼawo 
wʼamantu wadi, la vo wayutshukaka anʼasu wadi. 

22Antu ane wayetawo shu mbidjase la wo ndu ndjala wudja otoi, tshikima pami 
tshe lʼatei asu mbahema uhekeli uku akawahema ehekeli vame. 

23Laso ku dungalunga diawo la ekundji awo tshe hawuyala ekundji asu uka? 
Tetawo etshelu kawo kene mbayuwutshikala lʼatei asu. 

24Ku wane tshe waki laawo waketawo aui wa Hamora la onʼandi Shekeme. 
Apami tshe wa lʼusumba ako wakahema ehekeli. 

25Lamʼaketi nshi shatu, apami tshe wa lʼusumba wakayala la kandji ya ahemelu 
kʼuhekeli. Ku ana ahendi wa Jakoba, Simeyona la Lewi, anangu Dina, wakose 
untu lʼuntu yombo yandi, wakatumbi lʼusumba shashimuya lʼetema wa dihunga, 
wakadiaki apami tshe. 

26Vo wakadiaki ndu Hamora la onʼandi Shekeme la yombo, wakatundja Dina 
uma lu luudu laki Shekeme, wakakalula. 

27Ku ana wa Jakoba wakahotshahotsha edu wʼasi usumba, wakalanya usumba 
tshe, ne dia wakasuwula kadiyewo. 

28Vo wakose nyimba yawo ya dungalunga: ngombe, punda, la engo tshe kaki 
lʼusumba ndu kaki lʼusui. 

29Vo wakose ekundji awo tshe uma lu mvudu, wakatole amantu ndu ana uku 
fumbi. 

30Jakoba akatela Simeyona la Lewi ati: Nyu nyambompenyahenya efula, 
nyambumbete utunyi wʼasi kete nye, asi Kanana lʼasi Perizi. Dimi leko paka la 
djui tshitshe yʼantu. Okone lamʼayuwusangana dia ndo la mi, dimi la khumbu 
kami tshe tayudiakema. 

31Ku vo wakûkaluya diui vati: Ololo vo ntshela kadiyesu uku umuntu kanga 
luseka uka? 

Etatelu 35 

Unyashungti Ambotshokola Jakoba la Betele 

1Unyashungu akatela Jakoba ati: Unela, utshu la Betele, utudjase leko. 
Kutuntsheli ediakelu, dimi Unyashungu, lakene le ye lamʼakayatalawoka onanyo 
Esau. 

2Jakoba akatela wa lu luudu landi ndu wane tshe waki kame la ndi ati: Nyunya 
ditemolatemola diʼasi wedja dieli lʼatei anyu, nyuyaedia, nyenguli anondo, 

3keli tuneli utsha la Betele. Kantutsheli Unyashungu, lakuki dombelo diami lushi 
lakimi la asui ndu laki la mi lu mbuka lamʼakamatatshokaka, ediakelu leko. 

4Vo wakakimo ditemolatemola tshe diʼasi wedja diaki la wo, la tushingu taki lu 
atui awo le Jakoba. Ku ndi akadikhunde la tshina diʼulungu waki lasuki la 
Shekeme. 

5Lʼokongo diku vo wakatshu. Woma a mamba wa Unyashungu wakandi antu 
tshe waki lʼesumba wa lʼutshimba awo. Ku nduku untu laki la dihunga dia ndjela 
ana wa Jakoba. 

6Okone Jakoba la antu tshe waki la ndi wakakumi la Luza (letawo ntu vati: 
Betele), lu kete ya Kanana. 

7Ndi akatshi ediakelu leko. Ndi akole dihuli diako ati: Ele-Betele (kitshimudi ati: 
Unyashungu wa Betele), ne dia laawo kakene Unyashungu le ndi 
lamʼakandatalawoka onangu. 

8Debora, yaya ya Rebeka, akavu. Ku vo wakukhunde la Betele la tshina diʼulungu, 
wakawole vati: Utamba wʼalelu. 

9Unyashungu akene ntu le Jakoba lamʼakandayakalulaka uma la Padana-Arama, 
akotshokola. 

10Ku ndi akawutela ati: Jakoba keli lukumbu laye. Keli vo hawuyuketa ntu vati: 
Jakoba, ne dia lukumbu layc laya Isariyele. Okone ndi akawole lukumbu ati: 
Isariyele. 

11Ndi akawutela ati: Dimi leli Unyashungu Kanga-Wulu-Tshe. Uyali la diwutshi, 
ufulaneli. Wudja otoi la wedja efula wayuto uma le ye, ku khumi ya dikanga 
yayutumba uma le ye. 

12Dimi layukusha, we la tukanula taye, kete yakamasha Abarahama la Isaka. 

13Ku Unyashungu akambela uma lu dihuli diakandasawulaka la ndi. 

14Jakoba akeme dive uku ekoho lu dihuli diako diakandasawulaka la ndi. Ndi 
akatela iso la wanu ladiku diato. 

15Ku Jakoba akole dihuli diakandasawulaka la Unyashungu ati: Betele. 

Nyoi ka Ratshele 

16Vo wakakolamela lokendo, uma la Betele utsha la Efarate. Keli lamʼakiwo etali 
uma la Efarate, Ratshele akatatela ntata lono. Ku lono lakuheki wulu. 

17Laso, lamʼakayala lono wulu le ndi, umbutshutshi akawutela ati: Tukaki woma, 
ne dia we uyanga mbuta ona pami ukina. 

18Keli lamʼakandayangi nkitshiya (ne dia ndi akavu), ndi akole ona lukumbu ati: 
Bene-Oni (kitshimudi ati: Onʼa sui diami). Keli shi akawole ati: Bendjamina 
(kitshimudi ati: Onʼa lunya lami la pami). 

19Ratshele akavu, wakukhunde lu mbuka kʼutsha la Efarate, wetawo vati: 
Betelehema. 

20Jakoba akeme ekundji kʼave la diumbu diandi. Ekundji kako ka la diumbu dia 
Ratshele keko edja ndu elo. 

21Isariyele akakolamela lu lokendo, akatuhika luudu landi la dipema la wedi a 
luudu lʼetangelu ka Edere. 

22Lamʼakadjashi Isariyele lu kete sho, Rubena akunana la Biliha, usika wa shi. Ku 
Isariyele akeyi dikambu diako. 

Ana Apami wa Jakoba 
(1 Ek. 2:1-2) 

Efula ka ana apami wa Jakoba waki dikumi la ahendi. 

23Ana apami wa Lea ane: Rubena (onʼa Jakoba lʼenundu), Simeyona, Lewi, Juda, 
Isakara, la Zebuluna. 

24Ana apami wa Ratshele ane: Josefu la Bendjamina. 

25Ana apami wa Biliha, ukambi a umuntu wa Ratshele, ane: Dane, la Nafetali. 

26Ana apami wa Zilipa, ukambi a umuntu a Lea, ane: Ngada la Ashere. Aso weli 
ana apami wa Jakoba wakandatutshi la Padana-Arama. 

Nyoi ka Isaka 

27Jakoba akakumi le Isaka, shi, la Mamare ka la Kiriyate-Areba, ketawo vati: 
Heberona, lene akaladi Abarahama la Isaka. 

28Nshi ya lumu tshe ya Isaka yaki deku lukama la akumi enanei. 

29Isaka akayala usumbi a lukusumbi, akunduya andja, ku ndi akavu, akayeli 
washi. Ku anʼandi Esau la Jakoba wakukhunde. 

Etatelu 36 

Tukanula ta E sau 
(1 Ek. 1:34-36) 

1Tukanula ta Esau (letawo vati: Edome) tone. 

2Esau akatshuki wadiendi uma lʼatei wʼana amantu wʼasi Kanana: Ada, ona 
umuntu a Elona, usi Hiti; Oholibama, ona umuntu lakuti Ana, onʼa Zibeyona, usi 
Hiti; 

3la Basemate, ona umuntu a Ishamele, kadiya Nebayota. 

4Ada akuti la Esau Elifaze. Basemate akuti la ndi Ruele. 

5Oholibama akuti la ndi Jeushe, lalama la Kora. Aso weli ana apami wa Esau 
wakanduti lu kete ya Kanana. 

6Ku Esau akose wadiendi, anʼandi wʼapami, anʼandi wʼamantu, la antu tshe wa lu 
luudu landi, ngombe yandi, dungalunga diandi tshe, ndu ekundji tshe 
wakandakundja lu kete ya Kanana. Ndi akunela utsha lu kete kina, akangana 
etali uma le Jakoba, onangu. 

7Ekundji awo wakatekoya efula mbakiwo kumbeya mbidjase kame. Kete 
yakawadjashi kunkuka le wo ntu ne dia efula ka dungalunga diaki la wo. 

8Esau akatudjase lu leke lʼakuna wa Seire. Esau keli Edome. 

9Tukanula ta Esau, lotshetshe lʼasi Edome, ta lu leke lʼakuna wa Seire tone. 

10Kumbu yʼana apami wa Esau nye: Elifaze, onʼa Ada, wadi a Esau; Ruele, onʼa 
Basemate, wadi a Esau. 

11Ana apami wa Elifaze ane: Temana, Omara, Zefo, Ngatama la Kenaze. 

12(Timina aki usika wa Elifaze, onʼa Esau. Ndi akuti la Alifaze Amaleka.) Ana 
apami wa Ada, wadi a Esau, aso. 

13Ana apami wa Ruele ane: Nahata, Zera, Shama la Miza. Ana apami wa 
Basemate, wadi a Esau, aso. 

14Wadi Esau ukina, Oholibama, lakuti Ana, onʼa Zibeyona, akuti la Esau ana 
apami ane: Jeushe, lalama la Kora. 

15Ete wa khumbu ya tukanula ta Esau ene: Uma le tukanula ta Elifaze, onʼa Esau 
lʼenundu: uwandji Temana, uwandji Omara, uwandji Zefo, uwandji Kenaze, 

16uwandji Kora, uwandji Ngatama, uwandji Amaleka. Ewandji eso mbakatumbi 
uma le Elifaze lu kete ya Edome. Vo weli tukanula ta Ada, wadi a Esau. 

17Ete wa khumbu uma le tukanula ta Ruele, onʼa Esau ene: uwandji Nahata, 
uwandji Zera, uwandji Shama, uwandji Miza. Ewandji eso mbakatumbi uma le 
Ruele lu kete ya Edome. Vo mbeli tukanula ta Basemate, wadi a Esau. 

18Ete wa khumbu uma le tukanula ta Oholibama, wadi a Esau, ene: uwandji 
Jeushe, uwandji lalama, uwandji Kora. Vo mbeli ewandji wakatumbi uma le 
Oholibama onʼa Ana, wadi a Esau. 

19Ana aso mbeli ana apami wa Esau (letawo vati: Edome), la ewandji eso mbeli 
ete wa khumbu yawo. 

20Ana apami wa Seire, usi Hori, akanga a kete ane: Lotana, Shobala, Zibeyona, 
Ana, 

21Dishona, Ezere, la Dishana. Ewandji eso mbeli ete wʼasi Hori, tukanula ta Seire, 
lu kete ya Edome. 

22Ana wa Lotana ane: Hori, Hemana la Timina laki kadiya Lotana. 

23Ana wa Shobala ane: Alavana, Manahata, Ebala, Shefo la Onama. 

24Ana wa Zibeyona ane: Aya la Ana. Ana ako kakashula teko diʼashi wa dja lʼusui 
wa shenga lamʼakandataleshaka punda ya Zibeyona, shi. 

25Ana wa Ana ane: Dishona, la Oholibama, ona umuntu a Ana. 

26Ana wa Dishona ane: Hemidana, Eshibana, Itirana la Kerana. 

27Ana wa Ezere ane: Bilihana, Zavana, la Akana. 

28Ana wa Dishana ane: Uze la Arana. 

29Ewandji wʼasi Hori ene: uwandji Lotana, uwandji Shobala, uwandji Zibeyona, 
uwandji Ana, 

30uwandji Dishona, uwandji Ezere, la uwandji Dishana. Ete wa khumbu eso 
mbeli ewandji wʼasi Hori lu kete ya Seire. 

31Khumi ya dikanga nye mbakulela lu kete ya Edome ntundu asi Isariyele 
watayala la khumʼekanga. 

32Bela, onʼa Beore, akulela lu Edome. Lukumbu lʼusumba andi laki Dinihaba. 

33Bela akavu, ku Jobaba, onʼa Zera, uma la Bozera, akulela lu dihuli diandi. 

34Jobaba akavu, ku Hushama, uma lu kete ya lemana, akulela lu dihuli diandi. 

35Hushama akavu, ku Hadada, onʼa Bedada, akulela lu dihuli diandi. Ndi akadiaki 
Midiyana lʼusui wa Moaba. Lukumbu lʼusumba andi laki Avita. 

36Hauada akavu, ku Samila, uma la Masreka, akulela lu dihuli diandi. 

37Samila akavu, ku Shaulu, uma la Rehobota, keli lʼumamu wa ndjali ka 
Eyufarate, akulela lu dihuli diandi. 

38Shaulu akavu, ku Bala-Hanana, onʼa Akebore, akulela lu dihuli diandi. 

39Bala-Hanana, onʼa Akebore, akavu, ku Hadara akulela lu dihuli diandi. 
Lukumbu la usumba andi laki Pau. Lukumbu la wadendi laki Mehetabele, lakuti 
Materede, onʼa Mezahaba la umuntu. 

40Kumbu ya ewandji wakatumbi uma le Esau nye, uku khumbu yawo, wedja 
awo, ndu kumbu yawo: uwandji Timina, uwandji Alava, uwandji Jetete, 

41uwandji Oholibama, uwandji Ela, uwandji Pinona, 

42uwandji Kenaze, uwandji Temana, uwandji Mibizare, 

43uwandji Mengediyele, ndu uwandji Irama. Aso mbaki ewandji wa Edome 
(letawo vati: Esau; lotshetshe lʼasi Edome), uku akawadjashi lu kete yawo ya 
sangu. 

Etatelu 37 

Josefu Ambusundjama Utsha lʼEdjibitu 

1Jakoba akadjase lu kete ya Kanana lene akadjashi shi. 

2Ane weli tukanula ta Jakoba. Lamʼaki Josefu la deku dikumi la esambeli, ndi 
akaleshaka dungalunga kame la anangu. Ndi akengolaka kame la ana apami wa 
Biliha ndu ana apami wa Zilipa, wadi wa shi. Ku Josefu akelaka kumu yawo ya 
kolo le shi. 

3Isariyele akaleki mbuka Josefu ngandji uleki anʼandi tshe, ne dia ndi akayuwuta 
lu nshi yandi yʼusumbi. Ndi akotelela ukutu wʼawadi awadi. 

4Lamʼakenyi anangu vati: Shesu ambuleka mbuka Josefu ngandji ntuleka shu 
tshe, vo wakuhetsha. Vo kumbeya nsawula la ndi ntu la memakana. 

5Josefu akenyi do. Ndi akadisakwela anangu, ku vo wakatamanya mbuhetsha 
ndu lu dikambu so. 

6Ndi akawatela ati: Nyulungi nyusakweli do diakamenyi. 

7Shu takakelekaki dikanda dia nengese lu dikambo, menyi ku ekanda kami 
kambunela, kambemala too. Ku dikanda dianyu diakakidingi, ku 
diakakikhusamedi. 

8Ku anangu wakûkaluya diui vati: Ya! we kayuyala uwandji asu? We kayutulela 
uka? Okone anangu wakaleki mbuhetsha ne dia alo andi la aui andi. 

9Ndi akenyi do dikina ntu, akadisakwela anangu. Ndi akawatela ati: Dimi lakenyi 
do dikina ntu, menyi ku unya, ngondo la toto dikumi la otoi wakhusama la 
ntundu kami. 

10Ndi akadisakwela shi la anangu. Ku shi akuhangwela ati: Wuhu akona wa do 
oso wenyiye? Dimi la nyo la ananyo mbayukukhusamela uka? 

11Anangu wakawuki kandjema, keli shi akalamaka aui ako lʼutema. 

12Anangu Josefu wakatshu la Shekeme la ntulesha dungalunga dia shewo. 

13Ku Isariyele akambula Josefu ati: Aha ananyo dungalunga mbaleshawo la 
Shekeme? Yaka, ndjukutumi le wo; ku ndi ati: Kawo. 

14Ndi akawutela ati: Tshoka, kutendi kana ananyo la dungalunga weko la wulu. 
Kuyumvuteli khumu uma le wo. Okone shi akutumi uma lʼukidi a Heberona, ku 
ndi akakumi la Shekeme. 

15Pami kemotshi akahumana la ndi ateteta lʼusui; akawumbula ati: Kayangaye 
na? 

16Ku Josefu akûkaluya diui ati: Analingu mbatamayangi. Dimi 
lambukosengasenga nti: Umvuteli lene alesh iwo dungalunga. 

17Ku pami kako akûkaluya diui ati: Vo wakamo lane. Lakawauki wata vati: 
Tutshu la Dotina. Ku Josefu akayeli anangu, akatatana la Dotana. 

18Vo wakawenyi tshalula ntundu ndi atakumi la le wo. Ku vo wakawudjela sheki 
dia mbudiaka. 

19Vo wakatanela vati: Nyendi omenyi wʼalo uku ayayi. 

20Nyeso katudiaki, katukadja udu andi lu difuku dimotshi. Katuti shati: Nyama 
ka ngala kemotshi kakawundji. Keli katendi okone wayuyala alo andi. 

21Rubena akuki sheki yawo, akuhandja uma lʼanya awo Ndi akawatela ati: 
Tatudiakaki ludiaka. 

22Rubena akawatela ati: Tanyutundjaki dikila, nyuwukadja lu difuku ne dieli 
lʼusui wa shenga. Keli tanyuwaheki lunya. Ndi akati osoku ne dia ndi aki la 
esangweyu ka mbushimbela uma lʼanya awo, la mbukaluya utsha le shi. 

23Lamʼakakumi Josefu la le anangu, vo wakûkulula ukutu ako wʼawadi awadi 
wakandalote. 

24Vo wakawembe, wakatuwudja lu difuku. Difuku diako diaki hwe, ashi kundjala 
loko. 

25Lʼokongo diku wakayudjase lu nde ma. Wakedia ashu, wenyi ku ului wʼasi 
Ishamele one wayayi uma la Ngiliyade. Kamelo yawo yakayembaka diango 
diʼupumu, uku biso diʼushinga a wulu la mura, wateti la dio utsha lʼEdjibitu. 

26Juda akambula anangu ati: Waho akona wayutukundja dia ndjaka onengesu, 
la mbishe dikila diandi? 

27Nyeso tusundja le asi Ishamele, tatuwaheki lunya, ne dia onengesu kendi, 
dimba diasu mbendi. Okone anangu wakawukela. 

28Lamʼakatetaka ambetshetshi wʼukanda wʼasi Midiyana, anangu Josefu 
wakutundja uma lu difuku, wakusundja lʼushinga wa tenyi dia fesa akumi ahendi 
le asi Ishamele. Ku vo wakatshu la Josefu utsha lʼEdjibitu. 

29Rubena akakalula la difuku, keli ndi kuntana Josefu leko. Okone ndi 
akatshatsha ahondo andi. 

30Ndi akakalula le anangu, akawatela ati: Ona kema lu difuku ntu. Ku laso, 
atshami na? 

31Ku vo wakadiaki mbudi, wakose ukutu wa Josefu, wakutambiya lu dikila. 

32Ku vo wakose ukutu wa Josefu wʼawadi awadi, wakatole le shewo; wakawutela 
vati: Shu takatongonyi ukutu one. Uhenda kana wa onʼaye mbewo, kana kema. 

33Jakoba akulimbitela; akati ati: Ukutu wa onʼami mbewo. Nyama ka ngala 
akawundji mete. Josefu akoto lʼunyo a nyama. 

34Jakoba akatshatsha ahondo andi, akalote dihondo diʼutanda, akaleli onʼandi. 

35Ku anʼandi wʼapami la anʼandi wʼamantu tshe wakayi la ndjûsamba. Keli ndi 
akatuni esambelu kawo ata ati: Dimi layutsho lʼudimu a pengandu la delu dia 
onʼami. Ku ndi akaleli onʼandi wulu. 

36Asi Midiyana wakatusundja Josefu lu Edjibitu le Potifara, olombodi wʼelui 
wʼalimbi wa Farayo. 

Etatelu 38 

Juda la Tamara 

1Lʼetena keso Juda akangana la anangu etali, akatukuma laka Hira, usi Adulama. 

2Juda akatena usekaseka a umuntu wʼusi Kanana, lukumbu landi Shua. Ndi 
akawose wadi, akeyana la ndi. 

3Ku umuntu ako akatshu diemi, akuti ona pami, akawole ati: Ere. 

4Ndi akatshu diemi ntu, akuti ona pami ukina, akawole lukumbu ati: Onana. 

5Lʼokongo diku ndi akuti ona pami ukina, akawole ati: Shela. Juda aki la Kezibe 
lamʼakuto onʼako. 

6Juda akosela Ere, onʼandi lʼenundu wadi, lukumbu landi Tamara. 

7Ere, onʼa Juda lʼenundu akatshaka kolo la ntundu ka Latuyalaka. Ku Latuyalaka 
akudiaki. 

8Juda akatela Onana ati: Utshu le wadi aki onanyo, uwose wadi, kululi luhanga 
laki onanyo. 

9Ku Onana akeyi ati: Ona layumuta la wadi aki enundu ami huyala onʼami hita. 
Okone lamʼakandeyanaka la wadi aki enundu andi, lamʼakandayangi nkosha 
alomi, ndi akakosha la kete; ati: Dimi ntukukundjiya enundu ami ukito. 

10Ku dikambu diakandatshi diaki kolo la ntundu ka Latuyalaka. Okone 
Latuyalaka akudiaki ndu ndi. 

11Lʼokongo diku Juda akatela Tamara wadi aki onʼandi ati: Utshikali wadi aki udu 
lu luudu la sho edja ndu lamʼayula onʼami Shela. Ndi akuki woma ati: Ndu Shela 
atukuyuvo uku akavu anangu. Okone Tamara akatudjase lu luudu la shi. 



76 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

12Lamʼaketi nshi motshi, onʼa Shua la umuntu, wadi a Juda, akavu. 
Lamʼakasambema Juda, ndi akatshu ndi la ongenyi andi Hira, usi Adulama, la 
Timina le wane wakahimbulaka ekoko andi diosa. 

13Wakatela Tamara vati: Ukilu aye uyanga mbeta utsha la Timina la ntuhimbula 
ekoko andi diosa. 

14Ku Tamara akakulula ahondo andi a wadi aki udu, akalote dihondo dikina, 
akakumbi elundji. Ndi akatudjase lʼumamu a mbuka kʼutsha la Timina lʼeotwelo 
ka luayima. Ndi akeyi ati: Shela ambula, keli watambishandi dia dimi ndjala 
wadendi. 

15Lamʼakawenyi Juda, ndi akukani ati: Kanga munanyi kendi, ne dia ndi 
akakumbi elundji. 

16Ku Juda akasukana le ndi lʼumamu a mbuka, akawutela ati: Dimi kakulanga, 
yaka teyani; ne dia ndi kumbeya ati: Wadi aki onʼami kendi. Ku Tamara 
akawumbula ati: Engo kakona kayuyutshinda? 

17Juda akûkaluya diui ati: Dimi layukutumela osongo a mbudi uma lu limba lami. 
Ku ndi akawumbula ntu ati: We hambisha engo kemotshi okole edja ndu 
lamʼayuyuntumela engo ka tshindu? 

18Ku Juda akawumbula ati: Engo kakona kayumukutshikela okole? Ku Tamara 
akati ati: Untshikili ematelu kaye, uya aye la ukalimba wukimediye lu lunya. Ndi 
akawushawo. Ndi akeyana la ndi. Ku Tamara akatshu la ndi diemi. 

19Tamara akunela, akatshu, akatukulula ahondo andi, akalote ahondo andi a 
wadi aki udu ntu. 

20Juda akatumela umuntu ako osongo a mbudi le ongenyi andi, usi Adulama, dia 
ntshungula okole wakandutshikela. Keli ndi kumbutana. 

21Ndi akambula asi ngelu ati: Lendʼeli umuntu kanga luseka lakadjashi la 
luayima lʼumamu a mbuka? Vo wakûkaluya diui vati: Nduku umuntu kanga 
luseka leli lindu. 

22Ku ndi akakalula le Juda, akawutela ati: Dimi hambutanyi, ndu asi ngelu 
wakamvutedi vati: Nduku umuntu kanga luseka leli lindu. 

23Ku Juda akati ati: Ndi akimeli diango diakamutshikedi okole, watukutonyola. 
Dimi lakutumedi osongo a mbudi one, keli we hutanyi. 

24Lamʼaketi ngondo shatu, wakayutela Juda vati: Tamara, wadi aki onʼaye, 
akunana, ambutsho diemi lu luseka. Ku Juda akati ati: Nyutundja lʼandja, keli ndi 
atshumbami lu dja. 

25Lamʼakawutundja lʼandja, ndi akatumela ukilu andi diui ati: Dimi la pami, 
kanga diango ne, mbutshwi diemi diako. Dimi lambukosengasenga nti: 
Ulimbitelu kanga ematelu kene, uya one ndu ukalimba one. 

26Juda aketawo ati: Diango diami mbedio. Ndi akati ntu ati: Ndi kambuyinga, ne 
dia dimi kumbusha onʼami Shela, uma lʼetena kako ndi kumbeyana la ndi ntu. 

27Lamʼakandayangi mbuta, enda, diasa diaki lʼutema andi. 

28Lamʼakandatataka lono, ona omotshi akatundja lunya. Ku umbutshutshi 
akakeleka kyodikodi ya tilili lu lunya landi. Ndi akati ati: One keli Umba. 

29Keli lʼokongo diku ona ako akakaluya lunya, ku onangu akayuto. Umbutshutshi 
akati ati: Ushu akona one wakayayatundwela? Okone ndi akawole ati: Pereze 
(kitshimudi ati: Ushu). 

30Lʼokongo diku ku onangu laki la kyodikodi ya tilili lu lunya landi akayuto, ku 
wakawole vati: Zera (kitshimudi ati: Ngaingai). 

Etatelu 39 

Josefu la Wadi a Potifara 

1Asi Ishamele wakakumi la Josefu lʼEdjibitu. Ku Potifara usi Edjibitu, olombodi 
wʼalimbi wa Farayo, akusumbi uma le wo. 

2Latuyalaka aki la Josefu, ku diese diakatuyelaka. Ndi akakambaka ulimu lu 
luudu la khumendi, usi Edjibitu. 

3Khumendi akenyi ati: Latuyalaka eko la ndi, ndu atongonyaka akambu tshe 
watundutshaka. 

4Ku Josefu akahumo lukulu lʼolo le khumendi lakandakambelaka ulimu. Ku 
khumendi akukitsha ulami a luudu landi ndu wa diango tshe diaki la ndi. 

5Uma lʼetena kakandukitsha ulami a luudu ndu wa diango diandi tshe, 
Latuyalaka akatshokola luudu la usi Edjibitu dikambu dia Josefu. Mete, otshoko 
wa Latuyalaka wakayala lu diango tshe diaki la ndi, lu luudu ndu lu dikambo. 

6Usi Edjibitu ako akakitsha diango diandi tshe lʼanya wa Josefu. Ndi ndame 
akanya tukanyi tandi lu diango diandi tshe, tshikima ma diakandalekaka. Josefu 
aki la diema diʼololo la dimba dia dimena. 

7Lʼokongo diku wadi a khumi a Josefu akakomiya Josefu; akaweti ati: Yaka, 
yetami la mi. 

8Keli ndi akaseke; akatela wadi a khumendi ati: We henyi, khumemi heyi efula 
ka diango diandi dieli lu luudu. Ndi akakimo diango tshe lu anya ami. 

9Aha ndame kundeki wuki lu luudu lone? Ndi hanshimbi nduku engo, tshikima 
we, ne dia we eko wadendi. Ukundi ukukimi ntsha munga kene ka wuki, la 
ntshela Unyashungu kolo? 

10Kuyanga mbakandasengasengaka Josefu la lushi la lushi, ndi kumbetawo 
mbeyana la ndi, kana ndjala kame la ndi. 

11Ku lushi lomotshi ndi akoto lu luudu dia ntsha ulimu andi. Lʼetena keso nduku 
pami kekina kaki loko. 

12Ku wadi a khumendi akukimela lu dihondo, ata ati: Yaka tetami! Keli Josefu 
akatshiki dihondo lu anya andi, akalawo lʼandja. 

13Ku lamʼakenyi umuntu ati: Ndi ambutatshiki dihondo diandi lu anya ami, 
ambundawo, 

14ndi aketi ekambi wʼapami wa lu luudu; akawatela ati: Nyu hanyenyi, umemi 
akatela usi Heberu one, dia ndjutonyola. Ndi akayi le mi, dia ndjetama la mi, keli 
dimi lakahangwehangwe la diui dia wulu. 

15Lamʼakandambuki dimi lambuhangohango, ndi akatatshiki dihondo diandi ne 
lasuki la mi, akalawi lʼandja. 

16Ndi akakitsha dihondo dia Josefu lasuki la ndi edja ndu lamʼakakalula 
khumemi lu luudu. 

17Ndi akawutela aui ane ati: Fumbi kaye kʼusi Heberu, lakayatela, akayi dia 
ndjokenya la mi. 

18Keli lamʼakamahangwehangwe, ndi akatshiki dihondo diandi lasuki la mi, ku 
ndi akalawi lʼandja. 

19Lamʼakuki Potifara aui waki wadendi lu mbutela ati: We henyi wuhu 
wakantshedi fumbi kaye! Ndi akadunganela la kele. 

20Khumi a Josefu akawundi, akawundji lu lukanu, lene akawadihaka asi lukanu 
wa khumʼekanga. Ndi akatshikala loko. 

21Keli Latuyalaka aki la Josefu, akawukaka ketshi, akuhumuya lukulu lʼolo le 
ulami a lukanu. 

22Ulami a lukanu akadji Josefu kapita kʼasi lukanu tshe. Nduku dikambu 
diakatshamaka tshikima uma le ndi. 

23Ulami a lukanu kundjala la ukandukandu lu diango diakalamaka Josefu, ne dia 
Latuyalaka aki la ndi, ndu akaluwanyaka akambu tshe wakandatshaka. 

Etatelu 40 

Josefu Ambulimbitshiya Asi Lukanu Alo Awo 

1Lʼokongo a nshi motshi kapita kʼamangudi a wanu wa khumʼekanga kʼEdjibitu 
la kapita kʼekatshi andi wa ma wakanyangia khumewo, khumʼekanga kʼEdjibitu. 

2Ku Farayo akuki tupita tandi tuhendi tako kele, kapita kʼamangudi a wanu la 
kapita kʼekatshi wa ma. 

3Ndi akawadji lu lukanu, lu luudu lʼulami, lu dihuli diakadjaseka Josefu. 

4Ku ulami a lukanu akakimo le Josefu dia ndi mbalama, ku Josefu akakimanyiaka 
ololo. Vo wakatshikala nshi motshi lu lukanu. 

5Umangudi a wanu la ukatshi wa ma wa khumʼekanga kʼEdjibitu wakenyi alo 
lʼutshu wame lamʼakiwo lu lukanu. Untu lʼuntu akenyi do diaki la kitshimudi 
yadio. 

6Lamʼakoto Josefu le wo la pindju, ndi akatani la ulingulingu. 

7Ndi akambula tupita ta Farayo taki la ndi lu lukanu la khumʼekanga ati: 
Kambunyutshutshumala elo na? 

8Ku vo wakawutela vati: Shu takenyi alo, keli hatenyi untu latulimbitshiya 
kitshimudi yawo. Josefu akawambula ati: Aha elimbitshiyelu le Unyashungu 
keto? Dimi lambunyosengasenga nti: Nyunsakweli alo anyu. 

9Ku kapita kʼamangudi a wanu akasakwela Josefu do diandi ati: Lu do diami, 
dimi lakenyi okodi wʼelua la ntundu kami. 

10Okodi ako aki la tahi shatu yakato ehundu. Ehundu ako wakayombola 
esudumba waki la elua wʼetshundju; ku elua ako akele. 

11Dikoho dia Farayo diaki lu lunya lami. Dimi lakakudi elua emotshi, lakamudi 
ashi awo lu dikoho dia Farayo, ku lakasha Farayo dikoho diako. 

12Ku Josefu akawutela ati: Kitshimudi ya do diaye nye: tahi shatu yeli nshi shatu. 

13Lamʼayeta nshi shatu, Farayo ayukutundja uma lu lukanu, ayukukaluya lʼulimu 
aye. Okone we ayushaka Farayo dikoho diandi uku akayawushaka nshi kina. 

14Keli dimi lambukosengasenga nti: Kumbuho lamʼayuyuyala la ongenongeno, 
kumbuki ketshi. Konteketele le Farayo, keli kantundja uma lu luudu la lukanu 
lone. 

15Dimi lakandama uma lu kete yʼasi Heberu, la dimi kuntsha nduku dikambu dia 
mboto lu lukanu lindu. 

16Lamʼakenyi kapita kʼekatshi ati: Kitshimudi ya do dia unyami yaki ololo, ndu 
ndi akasakwela Josefu do diandi ati: Lu do diami, dimi lakenaki lemba asaka 
asatu wa ma dia wema lʼote ami. 

17Lu saka diakahemi ladiku kaki wehu tshe a wama wa lufumba wa Farayo. Ku 
fudu yaki lu dile ladiku diʼote ami. 

18Josefu akawutela ati: Kitshimudi ya do diaye nye. Asaka asatu ako weli nshi 
shatu. 

19Lamʼayeta nshi shatu, Farayo ayukutundja uma lu lukanu, ayukuhane 
lʼutamba. Ku fudu yayuhatula emunyi aye. 

20Lushi la satu, laki lushi lʼeutwelu ka Farayo. Okone ndi akakatela ekambi andi 
tshe dambu. Ndi akatundja kapita kʼamangudi a wanu la kapita kʼekatshi wa ma 
uma lu lukanu, akawaeme la ntundu kʼekambi andi. 

21Ku ndi akakaluya kapita kʼamangudi lʼulimu andi. Okone ndi akasha Farayo 
dikoho diandi uku akandawushaka. 

22Keli ndi akahane kapita kʼekatshi lʼutamba. Akambu aso wakatshama pupu le 
wo uku akalimbitshiya Josefu alo awo. 

23Keli kapita kʼamangudi a wanu kunkana dia Josefu ntu, akatuwuhela. 

Etatelu 41 

Josefu Ambulimbitshiya Farayo Alo Andi 

1Lamʼaketi deku pendi diʼetundu, Farayo akenyi do. Lu do diako, ndi akemadi 
lʼumamu a ndjali ka Nile. 

2Enyi ku ngombe esambeli ya waki ndu yʼamena yayatumbi uma lu ndjali la 
ndjole adiyu. 

3Enyi ntu ku ngombe kina esambeli ya dingeno ndu ya tondjondju yayatumbi 
lʼokongo ayo, yakayemala lasuki la yo. 

4Enda, ngombe esambeli ya dingeno la tondjondju yakali ngombe esambeli ya 
waki yʼamena. Ku Farayo akakashimo uma lu djo. 

5Ku ndi akakalula lu djo ntu, akenyi do dikina, enyi ku asha esambeli weli la 
tongo ya waki yʼamena. Asha ako esambeli wakatumbi lu tshina otoi. 

6Enyi ku asha esambeli akina weli la tongo yakalungula la luhaladi la yanyi 
yʼuma lʼehutwelu ka unyawayatumbi lʼokongo awo. 

7Asha esambeli waki la tongo yʼelungudi wakamene asha esambeli waki la tongo 
ya waki yʼamena. Ku Farayo akakashimo uma lu djo; akati ati: Teti lu do one 
enami okone! 

8La pindju Farayo akahenyahenyama lu lumu. Ndi akatumi akendji la nteta 
akanga wʼaloho la akanga a tumba tshe wa lʼEdjibitu. Ku Farayo asakwela alo 
andi. Keli nduku untu akeyi nimbitshiya Farayo tukitshimudi tawo. 

9Kapita kʼamangudi a wanu akatela Farayo ati: Dimi lambuho munga kami elo. 

10We Farayo akatuki, shu ekambi aye, kele. Okone we akatudji, dimi la kapita 
kʼekatshi wa ma, lu lukanu, lu luudu la kapita kʼelami wʼasi lukanu. 

11Dimi la ndi takenyi alo utshu wame, untu lʼuntu akenyi do diaki la kitshimudi 
yadio. 

12Ku olongo a pami omotshi, usi Heberu, fumbi kʼolombodi wʼalimbi, aki la su 
leko. Shu takusakwela alo asu, ku ndi akatulimbitshiya untu lʼuntu kitshimudi ya 
do diandi. 

13Ku akambu wakayala uku akandatulimbitshiya. Farayo akankaluya lʼulimu 
ami. Keli wakahane kapita kʼekatshi lʼutamba. 

14Farayo akatumi dikendji dia nteta Josefu. Vo wakatutundja esadi uma lu 
lukanu. Ndi akanya divu, akengula ahondo, akatshu la ntundu ka Farayo. 

15Ku Farayo akatela Josefu ati: Dimi lakenyi do, ku nduku untu lakeyi 
nimbitshiyamidio. Keli lakuki lukumu ati: We kateyaka nimbitshiya antu alo 
lamʼatuwukusakwelakawo. 

16Josefu akakaluya Farayo diui ati: Yimba nye yaha uma le mi, tshikima 
Unyashungu kayulimbitshiya Farayo kitshimudi yʼololo. 

17Ku Farayo akasakwela Josefu do diandi ati: Lu do diami, dimi lakenyi lemadi 
lʼumamu a ndjali ka Nile. 

18Menyi ku ngombe esambeli ya waki yʼamena yayatumbi uma lu ndjali dia 
ndjole adiyu. 

19Menyi ntu ku ngombe esambeli kina ya dingeno la tondjondju yahamatenyi 
nduku lushi lu kete yʼEdjibitu yayatumbi lʼokongo a nye ya ntundu. 

20Ku nye ya dingeno la tondjondju yakali ngombe esambeli ya waki yʼamena ya 
ntundu. 

21Lamʼakayashili ndjile, kumbeyama ati: Engo kuleyo, ne dia yo yaki dingeno la 
tondjondju uku akiyo ntundu. Ku dimi lakakashimo uma lu djo. 

22Lu do dikina, dimi lakenyi asha esambeli weli la tongo ya waki yʼamena 
wayatumbi uma lu tshina otoi. 

23Ku asha esambeli wʼatanganyi atanganyi wakalungula la luhaladi la yanyi 
lʼuma lʼehutwelu ka unya, wakatumbi lʼokongo awo. 

24Asha ako wʼatanganyi wʼelungudi wakamene asha esambeli waki la tongo ya 
waki yʼamena. Dimi lakasakwela akanga wʼaloho do ne, keli nduku untu lakeyi 
nimbitshiyamidio. 

25Josefu akatela Farayo ati: Alo wakayenaki, we Farayo, weko la kitshimudi otoi. 
Unyashungu akenyisha Farayo akambu wayangandi ntsha. 

26Ngombe esambeli yʼamena, yeli deku esambeli, ndu asha esambeli weli la 
tongo yʼamena, weli deku esambeli pupu. Alo ane ahendi weko paka do otoi. 

27Ngombe esambeli ya dingeno la tondjondju yakayutumba lʼokongo, yeko deku 
esambeli, ndu asha esambeli waki la tongo yʼatanganyi ndu yakalungula la 
luhaladi la yanyi lʼuma lʼehutwelu ka unya, yeko deku esambeli dia ndjala ka 
kasha. 

28Diako mbakamakutedi nti: Unyashungu akenyisha Farayo dikambu 
diayangandi ntsha. 

29Enda, lu deku esambeli ne diayayi, kete ya Edjibitu tshe yayongonya mbu ya 
nde efula kaheyama. 

30Keli deku esambeli dia ndjala ka kasha diayuyala lʼokongo adio. Ku mbu ya nde 
yayushila tshe lu kete ya Edjibitu. Ndjala ka kasha kayuhangiya lu wedja tshe. 

31Ndjala ka kasha kayayi keso, kayuleka wulu efula edja ndu antu wayukumbula 
efula ka mbu ya nde yaki la wo nshi kina. 

32Naka Farayo akenyi do tena pendi, keti Unyashungu ambushikike dikambu so, 
ku laso ndi ayusamanya dia ditsha. 

33Okone Farayo asonole pami kemotshi, kanga yimba la ewu, ukitsha olombodi 
lu kete ya Edjibitu. 

34Farayo asamanya dia ntsha dikambu so. Asonole ndu elombodi ekina, 
adianganya lu beke tshe dia Edjibitu, dia vo nkongoya etenyi otoi ka tanu ka 
dinela dia untu lʼuntu lu deku esambeli diayongona mbu ya nde efula kaheyama. 

35Vo kawokongolaki mbu ya nde lu deku diake diʼololo diayayi, kawuyumbaki 
lʼesumba a waki, la tshina dia lunya la Farayo. 

36Mbu ya nde sho kayumbami, diako mbahuvo antu lu deku esambeli dia ndjala 
ka kasha kayuyala lu kete ya Edjibitu. 

Josefu Ambuyala Umbuledi lu Edjibitu 

37Aui aso wakangenyangenya Farayo la ekambi andi tshe. 

38Ku Farayo akambula ekambi andi ati: Lendi ayututana untu ukina luludiami la 
Nyuma ka Unyashungu uku ndi? 

39Okone Farayo akatela Josefu ati: Unyashungu ambukenya akambu ane tshe, ku 
nduku untu lukuleki ewu la yimba. 

40Dimi lambukudja olombodi a luudu lami, ndu wudja ami tshe wayukitanyiaka 
aui aye; paka lu kiti ka diulelu kukulekimi. 

41Farayo akatela Josefu ati: Dimi lambukudja umbuledi lu kete yʼEdjibitu tshe. 

42Ku Farayo akanya lohete landi laki la ematelu uma lu lunya landi akaludji lu 
luhita la Josefu. Ndi akolotsha ahondo wa nemo wa diulelu, ndu molola wa 
paunyi lu kingu kandi. 

43Ndi akawahemia lu pusupusu kakayayelaka kandi. Ku antu 
wakatahangohangoka la ntundu kandi vati: Nyuki adui! Ku ndi akawudji 
umbuledi lu kete yʼEdjibitu tshe. 

44Farayo akatela Josefu ati: Dimi keli Farayo! Lu kete yʼEdjibitu tshe, nduku untu 
layedia lunya kana lukulu landi tshikima la wulu uma le ye. 

45Farayo akole Josefu lukumbu ati: Zafenate-Paneya (kitshimudi ati: Umbishudi 
wʼakambu wushami). Ndi akawusha Asenate, onʼa Poti-Fera, olombedi wa One, 
wadi. Ku Josefu akatakindulaka dia ntendi kete yʼEdjibitu tshe. 

46Josefu aki la deku akumi asatu lamʼakandemala la ntundu ka Farayo, 
khumʼekanga kʼEdjibitu. Ku Josefu akamo la le Farayo, akatakindulaka lu kete 
yʼEdjibitu tshe. 

47Lu deku esambeli diaki kete eteto, mbu ya nde yakangonanela otekoya. 

48Ndi akakongoyaka mbu ya nde deku esambeli so lu kete yʼEdjibitu, ku ndi 
akayumbi lʼesumba. Ndi akatumbaka mbu ya nde tshe yakandatakongoyaka 
uma lu tusamba lu esumba ato. 

49Osoku Josefu akumbi mbu ya nde uku lokongo la lʼumamu a ndjali, edja ndu 
wakaheko mbala efula kayo. Mete, yo yakayala efula kaheyama mbala. 

50Asenate, onʼa Poti-Fera, olombedi wa One, akuti la Josefu ana apami ahendi 
ntundu ndjala ka kasha katayala. 

51Josefu akole onʼandi lʼenundu ati: Manase (kitshimudi ati: Mbuhiya); ne dia ndi 
akati ati: Unyashungu ambumbuhiya asui ami tshe ndu luudu la papa tshe. 

52Ku ndi akole onʼandi la hendi ati: Efarayima (kitshimudi ati: Diwutshi); ati: 
Unyashungu ambumbete kanga diwutshi lu kete yakamadienaka. 

53Deku esambeli diaki mbu ya nde efula lu kete yʼEdjibitu diaketi. 

54Ku deku esambeli dia ndjala ka kasha diakatatela ndja uku akati Josefu lu 
dikambu diako. Ndjala ka kasha kakakukanela lu kete tshe, keli mbu ya nde 
yakiko lu kete yʼEdjibitu. 

55Lamʼakakukanela ndjala ka kasha lu kete yʼEdjibitu tshe, antu wakayulelela 
Farayo dia ndi mbasha mbu ya nde. Ku Farayo akatela asi Edjibitu ati: Nyutshu 
le Josefu, nyututshi akambu tshe wayundunyutela. 

56Ndjala ka kasha akakukanela lu wedja tshe wa la kete. Ku Josefu akafulula 
apenge wa mbu ya nde, akasundja asi Edjibitu. 

57Asi wedja ekina wakayakaka lʼEdjibitu la ndjusumba mbu ya nde le Josefu, ne 
dia ndjala ka kasha akatekoya mpangiya lu wedja tshe. 

Etatelu 42 

Anangu Josefu Wambuya lʼEdjibitu 

1Lamʼakuki Jakoba ati: Mbu ya nde yeko lʼEdjibitu, ndi akambula anʼandi ati: 
Ukundi wendananyu na? 

2Nyulungi, dimi lakuki lukumu ati: Mbu ya nde yeko lʼEdjibitu. Nyuhulo utsha 
leko, nyutusumbi mbu ya nde, mbayutuka la ndjala. 

3Anangu Josefu dikumi wakahulo utsha lʼEdjibitu la ntusumba mbu ya nde. 

4Jakoba kuntuma Bendjamina, kushi a Josefu, kame la wo. Ndi akuki woma ati: 
Dikambu dimotshi dia kolo diatukutuyala le ndi lu mbuka. 

5Ana apami wa Isariyele wakatshu, wakatemala kame la antu akina lʼEdjibitu dia 
nsumba mbu ya nde, ne dia ndjala ka kasha kaki wulu lu kete ya Kanana. 

6Josefu aki umbuledi a kete sho. Ndi akasundjaka antu mbu ya nde lu kete yako. 
Anangu Josefu wakayi, wakayukhusamela, wakakole ete awo. 

7Lamʼakenyi Josefu anangu, ndi akawaeyi, keli ndi kundjashula le wo. Ndi 
akateketa la wo aui wa wulu; akawambula ati: Uma lendi uyenyu na? Vo 
wakûkaluya diui vati: Uma lu kete ya Kanana kuyesu, dia ndjusumba mbu ya 
nde. 

8Josefu akeyi anangu, keli vo kumbeya. 

9Josefu akuho alo wakandenaka dikambu diawo, ku ndi akawatela ati: Atopi 
mbenyu! dia ndjukemba kete nye mbuyenyu. 

10Ku vo wakûkaluya diui vati: Kema, khumesu, la ndjusumba mbu ya nde 
kuyesu, shu ekambi aye. 

11Ana wa shesu otoi mbesu. Ekambi aye kema atopi, antu wa shikaa mbesu. 

12Ndi akakaluya diui ati: Nduku! paka dia ndjukemba kete mbuyenyu. 

13Ku vo wakawutela vati: Shu ekambi aye teko ana apami dikumi la ahendi. Ana 
wa untu otoi, ludjashi lu kete ya Kanana, mbesu. Kushesu akatshikala la shesu, 
keli ukina kemako. 

14Josefu akakaluya diui ati: Osoku mbakamanyutedi nti: Atopi mbenyu. 

15Tayuhimba mete kanyu lu dikambu ne. Lu lukumbu la Farayo! nyu hanyunyia 
ekulu anyu uma lane tshikima kushenyu ako ambuya. 

16Nyutumi omotshi uma lʼatei anyu dia ntosa kushenyu, nyu akina nyutshikali lu 
lukanu. Osoku mbayutuhimba aui anyu kana mete katanyu. Naka kema, lu 
lukumbu la Farayo! atopi mbenyu. 

17Ku ndi akawadji nshi shatu lu lukanu vo tshe. 

18Lushi la satu Josefu akawatela ati: Dimi mbukaka Unyashungu woma, nyutshi 
okone mbayunyutshikala la lumu. 

19Naka antu a mete mbenyu, onengenyu omotshi atshikali lu lukanu. Keli nyu 
akina tshe nyutshu, nyotole mbu ya nde dia ntulesha khumbu yanyu. 

20Kanyumbela kushenyu dia dimi mbeya mete kanyu, okone mbahanyuvo. Ku 
vo wakatshi osoku. 

21Vo wakatanela vati: Shu teki la unungu lu dikambu dia kushesu. Shu takenyi 
okei andi lamakandatosengasengaka, keli shu kumbukela, diako mbambutuyala 
la sui ne. 

22Rubena akakaluya diui ati: Dimi kunyosengasenga nti: Tanyutshelaki ona one 
kolo? Keli nyu kumbukelami, diako mbambutolombama dikila diandi. 

23Vo kumbeya vati: Josefu mbeyaka oteketa asu. Tena tshe diakateketaka Josefu 
la wo, ukadimudi akakadimulaka aui awo. 

24Josefu akamo la le wo, ku ndi akatulela. Ndi akayoteketa la wo ntu, akandi 
Simeyona uma lʼatei awo, akukeleka molola la ntundu kawo. 

25Josefu akatela ekambi dia vo ndudia paya yawo too la mbu ya nde, ndu dia 
nkaluya falanga ya untu lʼuntu lu paya kandi. Ndi akawatela dia vo mbasha ndu 
pamba ya vo ntalekaka lu mbuka. Ku vo wakatshi uku akandawatela. 

26Vo wakahe mbu ya nde ladiku dia punda yawo, wakunela uma leko. 

27Ku omotshi lʼatei awo akadihula paya dia ndesha punda lu dihuli 
diakawahangi. Enyi ku falanga nye yeli lʼunyo a paya. 

28Ku ndi akatela anangu ati: Wakakalusha falanga yami! Yo nye yeli lu paya kami. 
Ku asulu awo wakate. Ku vo wakambwana vati: Dikambu kuna diambututshela 
Unyashungu okone? 

29Vo wakakalula lu kete ya Kanana le shewo Jakoba. Vo wakatuwutela akambu 
tshe wakayala le wo, vati: 

30Umbuledi a kete sho akateketaka la su paka aui wa wulu; akatukani ati: Atopi 
wa kete yawo mbesu. 

31Shu takawutela shati: Shu kema atopi, antu wa shikaa mbesu. 

32Anangu dikumi la ahendi mbesu, ana wa shesu otoi. Otoi utu mbeli kema, ku 
kushesu akatshikala la shesu lu kete ya Kanana. 

33Untu leli umbuledi lu kete sho akatukaluya diui ati: Layunyuhimba okone dia 
mbeya kana antu wa mete mbenyu. Nyutshiki onengenyu omotshi lindu. Nyose 
mbu ya nde dia ntulesha khumbu yanyu, nyutshu. 

34Kanyumbela kushenyu. Okone mbayumulimbitela nti: Nyu kema atopi, antu 
wa shikaa mbenyu. Ku dimi layunyukimwela onengenyu, ku nyayetetaka lu kete 
nye uku alanganyu. 

35Lamʼakawahungula diango diaki lu paya yawo, wenyi ku falanga ya untu lʼuntu 
nye yeli lu paya kandi. Lamʼakawenyi falanga, vo la shewo wakuki woma efula. 

36Shewo Jakoba akawatela ati: Nyu nyambumanela anʼami. Josefu kema, 
Simeyona kema, ku nyati: Tose ndu Bendjamina. Akambu ane tshe ndjakaka 
paka lʼote ami. 

37Ku Rubena akakaluya shi diui ati: Naka dimi hankalusha Bendjamina le ye, 
kudiaki anʼami wʼapami ahendi. Dikambu otoi, umbidjendi lʼanya, ku layukaluya 
le ye. 

38Ku Jakoba akûkaluya diui ati: Onʼami hatshu la ye. Onangu akavu, paka ndi 
ndame kambutshikala la mi. Naka dikambu dimotshi dia wulu diayutuyala le ndi 
lu mbuka, nyu yayotola ndjui yami la okei utsha le wapapa. 

Etatelu 43 

Anangu Josefu Wambuya la Bendjamina 

1Ndjala ka kasha akatamanya mpangiya lu kete sho. 

2Lamʼakashili mbu ya nde yakawela uma lʼEdjibitu, Jakoba akatela anʼandi ati: 
Nyumutsho, nyututusumbeli etenyi ka mbu ya nde. 

3Juda akûkaluya diui ati: Pami kako akatokokomiya ati: Naka kushenyu hayi la 
nyu, nyu hanyeyi mena elundji kami. 

4Naka we ayetawo ntuma kushesu kame la su, shu tayutsho la ntukusumbela 
mbu ya nde. 

5Keli naka we hetawo mbutuma, shu hatutshu; ne dia pami kako akatokokomiya 
ati: Nyu hanyeyi mena elundji kami, tshikima kushenyu kuyi la nyu. 

6Ku Isariyele akawambula ati: Okoko wana wakanyatuntshela kolo wuhu oso? 
Ukundi akanyatutela pami kako nyati: Shu la onengesu ukina? 

7Keli vo wakûkaluya diui vati: Pami kako akatumbula akambu asu ndu akambu 
wa khumbu kasu ati: Shenyu eki la lumu? Nyu kema la onengenyu ukina? Ku shu 

takakaluya aui uku akandatumbula. Ukundi ututeya shati: Ndi ayututela ati: 
Kanyuyi la onengenyu? 

8Juda akatela Isariyele ati: Unkimweli ona, katutshu la ndi mbayutuka, we ndu 
shu, ndu anʼasu. 

9Dimi lambetawo unungu wa ona lʼote ami. Konombendi uma lu anya ami. Naka 
dimi hambukalusha la mbukimo le ye, dimi layuyala la unungu wa ona le ye 
pundju. 

10Utunduyala shu kuntshimbatshimba, tshiki tambukalulaka etena ka hendi. 

11Shewo Isariyele akawatela ati: Naka dikambu so diambuhika dia ndi ntsho, 
nyutshi okone. Nyosonole elua wuleki amena wa lu kete nye, nyudji lu paya 
yanyu, nyotole pami kako ushasha, etenyi ka diango diʼupumu uku yema yʼiso 
kʼushinga a wulu, yema yʼusanga, etenyi ka diango diʼepumu, ndu kasu la edika. 

12Nyotole falanga tena pendi; keli kanyutshu ndu la falanga yakawanyukaluya lu 
paya yanyu, ne dia dikambu so diaki munga undu. 

13Nyose onengenyu, nyutshu la ndi le untu ako. 

14Unyashungu Kanga-Wulu-Tshe anyuhumuya lukulu lʼolo le pami kako, dia ndi 
nyukimwela onengenyu ukina ndu Bendjamina. Naka vo wayumpumbia anʼami, 
kawumpumbiawo. 

15Lʼokongo diku anʼandi wʼapami wakose eshasha la falanga tena pendi kame la 
Bendjamina, wakunela, wakahulo utsha lʼEdjibitu; wakatemala la ntundu ka 
Josefu. 

16Lamʼakenyi Josefu ati; Bendjamina ambutuya la wo, ndi akatela ulami a luudu 
landi ati: Otshiya apami ane lu luudu, udiaki nyama kemotshi. Olongosole 
dambu, ne dia vo wayole kame la mi la midi. 

17Ulami ako akatshi uku akawutela Josefu, akawaotshiya lu luudu la Josefu. 

18Vo wakuki woma lamʼakandawaotshiya lu luudu la Josefu; wakatanela vati: Vo 
wambutotshiya lu luudu lu dikambu dia falanga ku yakatatani lu paya yasu etena 
ka ntundu. Vo wutuyanga la dikambu dia ntunda fumbi, la ntohotola punda yasu. 

19Vo wakasukana le ulami a luudu la Josefu lakemadi la suku dia luudu, 
wakawutela vati: 

20We khumesu, shu takayi etena ka ntundu la ndjusumba mbu ya nde, 

21ku lamʼakatatukuma la pangu, shu takakelekula paya yasu, tenyi ku falanga ya 
untu lʼuntu nye yeli lu paya kandi. Ku falanga yasu tshe kukeli. Shu tambukalula 
la yo lu anya asu ntu. 

22Shu takela ndu falanga kina ya ndjusumba mbu ya nde. Hateyi untu lakayudja 
falanga yako lu paya yasu. 

23Ndi akawatela ati: Ki kayali la nyu. Tanyukaki woma, Unyashungu anyu, 
Unyashungu a shenyu, kakanyudjela falanga lu paya yanyu. Dimi lakalungula 
falanga yanyu. Ndi akawaela Simeyona laki lu lukanu. 

24Ku ulami ako akawaotshiya lu luudu la Josefu, akawasha ashi, ku vo wakasuli 
ekulu. Ndi akasha punda yawo mbu ya nde. 

25Lamʼakawakungaka Josefu, vo wakalongosola ushasha awo, ne dia wakuki 
lukumu ati: Nyayole ma lakandi la midi. 

26Lamʼakakumi Josefu lakandi, wakawusha ushasha wakawawela, 
wakukhusamela. 

27Ndi akawambula ati: Nyu la wulu? Ndu usumbi wa shenyu lakanyamvutelaka 
eki la lumu? Ndi la wulu? 

28Vo wakûkaluya diui vati: Ukambi aye, shesu, eki la lumu ndu eki la wulu. Ku vo 
wakakole ete, wakolemia. 

29Josefu akedia ashu, akendi kushendi Bendjamina, lakuto la ndi utema otoi; 
akawambula ati: Ndi kushenyu lakanyamvutelaka one? Ndi akawutela ati: 
Onʼami Unyashungu akuki ketshi! 

30Josefu akayala la ulingulingu dikambu dia kushendi. Ku lamʼakandayangi 
ntundo la delu, ndi akasamanya dia mboto lu luudu landi lomotshi, akatulela 
loko. 

31Ndi akotsha elundji, akatumbi, akayakimela; akati ati: Nyela ma. 

32Okone wakalongoswela Josefu dihuli diandi ndame, la anangu dihuli diawo 
vame, ndu asi Edjibitu wakalekaka ma lakandi, dihuli diawo vame, ne dia asi 
Edjibitu kondekaka la asi Heberu ma kame. Dikambu so diaki wononyi lu ashu 
wʼasi Edjibitu. 

33Anangu Josefu wakadjase la ntundu kandi uku akawahonyi lʼeutwelu kawo. Vo 
wakendanaka wamba efula. 

34Josefu akakahela ma diaki la ntundu kandi. Ndi akasha Bendjamina tena tanu 
ndeka akina. Vo wakano, wakangenangena kame la ndi. 

Etatelu 44 

Dikoho Diambushisho 

1Josefu akatela ulami a luudu landi ati: Uludia paya yʼantu ane la mbu ya nde 
yediko yayuwukuka memba. Kukaluya ndu falanga ya untu lʼuntu lu paya kandi. 

2Kudji dikoho diami dia fesa lu paya ka kushewo kame la falanga yakandela dia 
ndjusumba diango. Ulami akatshi uku akawutela Josefu. 

3La pindju ka pee, vo wakakendja apami ako kame la punda yawo. 

4Lamʼakawatumbi uma lʼusumba, watakumi etali, Josefu akatela ulami a luudu 
landi ati: Unela, uyeli apami aku. Lamʼayuyutuwanda, kuwambuli wati: Okoko 
wana wambunyukaluya kolo lu ololo? 

5Kuwambuli ntu wati: Dikoho diatonokaka khumemi ndu diatulimbitshiyaka 
akambu, dio diaha le nyu? Nyakatshi kolo dia ntsha okone. 

6Ulami a luudu akatuwanda lu mbuka. Ndi akawatela aui ako pupu. 

7Ku vo wakûkaluya diui vati: Ukundi wata khumesu ngaso na? Kanyi ya ntsha 
dikambu dia wuhu oso yeko etali uma le su, shu ekambi aye. 

8Uhenda, lamʼakatatani falanga lu paya yasu, shu kunkelayo uma lu kete ya 
Kanana? Ku ukundi ukukisu mvua paunyi kana fesa lu luudu la khumeye? 

9Le one tshe layuyutana dikoho lʼatei wʼekambi aye, ndi kavu. Ndu shu tshe 
tayuyala fumbi ya khumesu. 

10Ku ndi akati ati: Kawo, diayali uku watanyu. Untu tshe layutanema la dikoho, 
kayali fumbi kami. Ku nyu akina hanyuyala la unungu. 

11Ku untu lʼuntu akasamanya dia nkitsha paya kandi lu kete, akakikelekula. 

12Ku ndi akasadingula lu paya yawo, uma le lʼenundu pulu ndu le la kushi. Ku ndi 
akayutana dikoho lu paya ka Bendjamina. 

13Ku vo wakatshatsha ahondo awo. Untu lʼuntu akahe diango diandi lu punda 
kandi, ku vo wakakalula utsha lʼusumba. 

14Juda la anangu wakakumi laka Josefu, wakutani lamʼakawutshiki, 
wakayasungutula la kete la ntundu kandi. 

15Ku Josefu akawambula ati: Na dikambu ne diakanyatshi? Nyu hanyeyi nyati: 
Untu uku dimi la wulu wa mbishula akambu wushami? 

16Juda akati ati: Kayututela khumesu na? Aui akona wayutoteketa? Ukundi 
ayutuyayindja na? Unyashungu ambushula kolo kasu, shu ekambi aye. Shu tuyali 
fumbi kame la one lakatanemi la dikoho. 

17Ku Josefu akakaluya diui ati: Kanyi ya ntsha wuhu oso yeko etali le mi. One 
lakatanemi la dikoho kayali fumbi kami. Keli nyu akina nyuneli, nyutshu la ki 
utsha le shenyu. 

Juda Amboteketela Bendjamina 

18Juda akasukana la le Josefu, akosengasenga ati: Khumemi, etawo ukambi aye 
akuteli diui. Tukaki ukambi aye kele, ne dia we keli uku Farayo. 

19Khumemi, we akambula ekambi aye wati: Shenyu eko? Nyu la onengenyu 
ukina? 

20Ku shu takakûkaluya diui shati: Khumesu, shesu eko, aya usumbi. Ndu 
onengesu lakandayuta lu nshi yandi yʼusumbi eko. Ona ako eki dikenda. Onangu 
lakuto la ndi utema otoi akavu, ndi ndame kambutshikala. Okone shi mbukaka 
ngandji efula. 

21Ku we akatutela, shu ekambi aye, wati: Kanyutuyi la ndi le mi, dia dimi mbena 
la ashu ami dime. 

22Ku shu takakûkaluya diui, we khumesu, shati: Ona ako heyi ntshika shi. Naka 
ndi ayutshika, keti shi mvo. 

23Keli we akatutela, shu ekambi aye, wati: Naka kushenyu hayi la nyu, keti nyu 
hanyena elundji kami. 

24Okone lamʼakatakumi le shesu, ukambi aye, shu takatuwutela aui aye. 

25Ku shesu akatutela ati: Nyumutsho la ntusumba etenyi ka mbu ya nde. 

26Ku shu takatuwutela shati: Shu hateyi ntsho, tshikima kushesu kutshwi la su 
ku shu ntsho. Mete shu hateyi mena elundji ka pami kako tshikima shu 
mbutshwi la kushesu. 

27Ku ukambi aye, shesu, akatutela ati: Nyame mbeyaka nyati: Wademi 
akambutela ana ahendi wʼapami. 

28Omotshi akamo uma la le mi, ku lakakani nti: Hasambi, nyama kakawundi, ne 
dia edja ndu elo latawenyi. 

29Kakiane, naka nyu nyayombosa ndu one, ku dikambu dimotshi dia kolo 
diambutuyala le ndi, nyayotola ndjui yami la okei utsha lʼudimu a pengandu. 

30Mete, lumu la papa, ukambi aye, lakakelekama wulu le ona. Okone naka 
layukalula le papa, 

31ku ndi henyi ona lʼului asu, keti ndi mvo. Ku shu ekambiaye tayotola shesu la 
ndjui yandi la okei utsha lʼudimu a pengandu. 

32Dimi, ukambi aye, laketawo le papa dia memba wutshu andi nti: Naka dimi 
handji la ndi, dimi kandjali la unungu andi pundju le ye. 

33Okone lambukosengasenga nti: Etawo dimi, ukambi aye, ntshikali fumbi ka 
khumemi lu dihuli dia ona, keli ona kakaluli kame la anangu. 

34Ukundi weyami nkalula le papa aha la ona? Dimi halangi ntena efula kʼokei 
kayuyala le papa. 

Etatelu 45 

Josefu Ambuyashula le Anangu 

1Josefu kumbeya ndjakimela ntu la ntundu kʼantu tshe wakudingi. Ndi 
akahangohango ati: Nyutundja antu tshe! Nduku untu akatshikala la Josefu 
lamʼakandayashula le anangu. 

2Ndi akatundo la delu, akaleli wulu. Asi Edjibitu ndu wa lu luudu la Farayo 
wakuki delu diandi. 

3Josefu akatela anangu ati: Dimi Josefu one; papa eki la lumu ntu? Ku anangu 
kumbeya mbukaluya diui ne dia wakate asulu, wakakasana la ntundu kandi. 

4Josefu akasengasenga anangu ati: Nyusukani lasuki la mi. Ku vo wakasukana la 
le ndi. Ndi akawatela ati: Dimi leli Josefu, onengenyu, lakanyasundja le antu 
wakambela lindu lʼEdjibitu. 

5Tanyunyangaki ndu tanyuyatshumuyaki ne dia nyakansundja dia vo mbelami 
lindu. Mete Unyashungu kakantumi la ntundu kanyu dia nshimbela nyumu 
yʼantu. 

6Ndjala ka kasha kaya deku pendi lu kete nye, ndu deku tanu diekiko diaheyi 
untu nkamba kana muna. 

7Unyashungu akantumi la ntundu kanyu dia dimi nyuleshaka la kete, dia nyu 
ntshikala la lumu uma lu etshungwelu ka wuki. 

8Nyu kuntumami lindu, keli Unyashungu kakantumi. Ndi akambete shi Farayo, 
ndu uwandji a luudu landi, la umbuledi a kete yʼEdjibitu. 

9Nyusamanya, nyutshu le papa; nyutuwuteli nyati: Onʼaye Josefu kata ati: 
Unyashungu akambete umbuledi wʼEdjibitu tshe. Okone usamanya, uhulo uya 
lindu le mi, tutshimbatshimbaki. 

10Kuyudjase lu kete ya Ngoshena dia we ndjala lasuki la mi, we la anʼaye, la 
ekambi aye, la dungalunga diaye, ndu diango diaye tshe. 

11Dimi layukushaka mbu ya nde ne dia ndjala ka kasha keki deku tanu; 
utukuyala usi wula, we la wa lu luudu laye tshe, diango diaye diatukushila. 

12Nyame ndu kushemi Bendjamina nyeko lu menami nyati: Josefu ndame 
kateketa la su. 

13Okone nyutusanyia papa dia lutumbu lami tshe lu kete yʼEdjibitu la akambu 
tshe wambunyuyena lindu. Kanyuyi la papa esadi uya lindu, 
tanyutshimbatshimbaki. 

14Ku ndi akakhumbatela kushendi Bendjamina lu kingu, akaleli. Ndu 
Bendjamina akaleli ukhumbatedi lu kingu. 

15Ndi akanonana la anangu tshe alela. Lʼokongo diku anangu wakasawula la ndi. 

16Lukumu lakadiangana lu luudu la Farayo ati: Anangu Josefu wambuya. 
Dikambu so diakangenyangenya Farayo la ekambi andi. 

17Ku Farayo akatela Josefu ati: Uteli ananyo wati: Nyutshi okone, nyahe wetshu 
anyu ladiku dia nyama yanyu, nyutshu utsha lu kete ya Kanana. 

18Nyutose shenyu la khumbu yanyu, kanyuyi la wo le mi. Dimi layunyusha dihuli 
diuleki ololo lu kete yʼEdjibitu. Ku nyayolekaka dilele diʼololo dia lu kete yasu. 

19Dieli la ye dia mbatela kakiane wati: Nyose pusupusu ya lu kete yʼEdjibitu dia 
ntemba anʼanyu wa tshitshe la wadienyu. Nyutose shenyu, kanyuyi la ndi. 

20Tanyunyangaki ne dia diango dianyu diayutshikala, ne dia engo tshe kuleki 
ololo lu kete yʼEdjibitu kayuyala kanyu. 

21Ana apami wa Isariyele wakatshi osoku. Josefu akawasha pusupusu uku diui 
dia Farayo. Ndi akawasha ndu pamba ya vo ntalekaka lu mbuka. Ndi akawasha 
ahondo vo tshe. 

22Keli ndi akayusha Bendjamina tenyi dia fesa kama shatu la ahondo atanu. 

23Ndi akatumela shi diango ne: punda dikumi yakawalonge diango diʼololo dia 
lʼEdjibitu ladiku diayo, ndu punda ya wadi dikumi kina yakawalonge pamba ya 
shi ndjalekaka lu mbuka ladiku diayo. 

24Ndi akalakana la anangu, akawatela ati. Tanyuwanaki lu mbuka. Ku vo 
wakatshu. 

25Vo wakamo uma lʼEdjibitu, wakakumi le shewo Jakoba, lu kete ya Kanana. 

26Vo wakawutela vati: Josefu eki la lumu. Ndame keli umbuledi wa kete 
yʼEdjibitu tshe. Utema wa Jakoba akayala konya, ne dia ndi kumbetawo aui awo. 

27Vo wakusanyia aui tshe wakawatela Josefu. Ku lamʼakandenyi pusupusu 
yakatumi Josefu la ndjuwemba, utema we shewo Jakoba wakakalangana. 

28Ku Isariyele akati ati: Laso nkukaka. Onʼami Josefu eki la lumu. Dimi layutsho, 
kantawenyi ntundu latavu. 

Etatelu 46 

Jakoba la Khumbu Kandi lʼEdjibitu 

1Isariyele akunela la diango diandi tshe, akakumi la Bere-Sheba. Ndi akalambula 
Unyashungu a Isaka, shi, elambu. 

2Unyashungu aketi Isariyele lʼutshu lu do ati: Jakoba! Jakoba! Ku Isariyele 
aketawo ati: Dimʼone. 

3Ndi akawutela ati: Dimi keli Unyashungu, Unyashungu a sho. Tukaki woma dia 
mpulo utsha lʼEdjibitu, ne dia layutukete wudja a wuki leko. 

4Dimi dime layuhulo kame la ye utsha lʼEdjibitu. Ndu dime layukukaluya uma 
leko. Josefu kayukudiha ashu lamʼayuyuvo. 

5Jakoba akunela uma la Bere-Sheba. Ana apami wa Isariyele wakatole shewo 
Jakoba la anʼawo wa tshitshe ndu wadiewo lu pusupusu yakatumi Farayo dia 
ntuwaemba. 

6Jakoba la khumbu kandi tshe wakatshu kame la dungalunga diawo ndu ekundji 
wakawakundja lu kete ya Kanana, wakakumi lʼEdjibitu. 

7Anʼandi wʼapami ndu anʼandi wʼamantu ndu ekana andi wʼapami la ekana andi 
wʼamantu tshe wakayi kame la ndi lʼEdjibitu. 

8Kumbu yʼasi Isariyele wakatshu lʼEdjibitu nye: Jakoba la anʼandi wʼapami: 
Rubena, onʼa Jakoba lʼenundu. 

9Ana apami wa Rubena ane: Hanoka, Palu, Hezerona la Karami. 

10Ana apami wa Simeyona ane: Jemuele, lamina, Ohada, lakina, Zohara, ndu 
Shaulu, ona pami lakanduti la umuntu usi Kanana. 

11Ana apami wa Lewi ane: Ngereshona, Kohata la Merari. 

12Ana apami wa Juda ane: Ere, Onana, Shela, Pereze la Zere (keli Ere la Onana 
wakatavwi lu kete ya Kanana). Ana apami wa Pereze ane: Hezerona la Hamulu. 

13Ana apami wa Isakara ane: Tola, Puva, Iyobe la Shimirona. 

14Ana apami wa Zebuluna ane: Serede, Elona la lalele. 

15(Aso weli ana apami wakuti Jakoba la Lea la Padana-Arama, kame la Dina 
onʼandi la umuntu. Anʼandi wʼapami la anʼandi wʼamantu wakatumbi lu suku dia 
luudu la Lea waki akumi asatu). 

16Ana apami wa Ngada ane: Zifiyona, Hangi, Shuni, Ezebona, Eri, Arodi ndu Areli. 

17Ana apami wa Ashere ane: Imina, Ishiva, Ishivi, la Beriya ndu Sera, kadiyewo. 
Ana apami wa Beriya ane: Hebere, la Malakiyele. 

18(Aso weli ana apami wakuti Jakoba la Zilipa lakasha Labana onʼandi la umuntu 
Lea. Vo tshe waki antu dikumi la asamalu). 

19Ana apami wakuti Ratshele, wadi a Jakoba ane: Josefu la Bendjamina. 

20Josefu akuti la Asenate, onʼa Poti-Fera, olombedi wa One, Manase la Efarima lu 
kete yʼEdjibitu. 

21Ana apami wa Bendjamina ane: Bela, Bekere, Ashibele, Ngera, Namana, Ehi, 
Roshe, Mupima, Hupima la Areda. 

22(Aso weli ana apami wakuti Ratshele la Jakoba. Vo tshe waki antu dikumi la 
anei). 

23Ona pami la Dane one: Hushima. 

24Ana apami wa Nafetali ane: lazele, Nguni, Jezere la Shileme. 

25(Aso weli ana apami wakuti Jakoba la Biliha lakasha Labana onʼandi la umuntu 
Ratshele. Vo tshe waki antu esambeli). 

26Antu wakatshu la Jakoba lʼEdjibitu wakanduti ndame waki akumi asamalu la 
asamalu, aha mbala wadi wa anʼandi. 

27Josefu akuti ana apami ahendi lʼEdjibitu. Okone efula kʼantu wa lu luudu la 
Jakoba wakatshu la ndi lʼEdjibitu, waki akumi esambeli. 

Josefu Ambenana la Jakoba 

28Jakoba akatumi Juda la ntundu kandi dia ntutela Josefu dia ndi ntsho utsha la 
Ngoshena. Ku vo wakakumi lu kete ya Ngoshena. 

29Okone Josefu akalongosola pusupusu kandi, akatshu utsha la Ngoshena la 
ntuhumana la Isariyele, shi. Lamʼakandawenyi, ndi akukhumbatela lu kingu, 
akaleli edja ukhumbatedi. 

30Isariyele akatela Josefu ati: Aya dimi mvo, ne dia lambena elundji kaye ntu. We 
eki la lumu! 

31Ku Josefu akatela anangu la wa lu luudu la shi ati: Dimi lambutsho le Farayo 
dia ntuwutela nti: Analingu la wa lu luudu la papa waki lu kete ya Kanana, 
wambukuma le mi. 

32Apami ako elami wa dungalunga mbewo. Ulimu awo ku nunga dungalunga. Vo 
wakayi la dio kame la diango diawo tshe. 

33Okone lamʼayunyeta Farayo dia nyumbula ati: Ulimu akona watunyutshaka? 

34Kanyukaluya diui nyati: Shu ekambi aye, dungalunga mbatutulungaka umaka 
nshi yasu ya akenda edja ndu kakiane, ndu shu ndu washesu. Uma lu dikambu 
so mbayunyudjase lu kete ya Ngoshena, ne dia alami wa dungalunga weko 
wononyi le asi Edjibitu. 

Etatelu 47 

1Josefu akatshu, akatutela Farayo ati: Papa la analingu wambuya uma lu kete ya 
Kanana la dungalunga diawo ndu la diango diawo tshe. Kakiane vo wambukuma 
lu kete ya Ngoshena. 

2Ndi akatshu la anangu atanu la ntuwaenya Farayo. 

3Farayo akawambula ati: Ulimu akona watunyutshaka? Ku vo wakûkaluya diui 
vati: Shu ekambi aye, anungi wa dungalunga mbesu uku aki watshesu. 

4Wakatela Farayo ntu vati: Tambuya dia ndjudjase lu kete yaye. Ndjala ka kasha 
kambotekoya mpangiya lu kete ya Kanana ku nduku adiyu wa ekambi aye 
ndesha dungalunga. Okone shu tambukolomba shati: Etawo dia shu, ekambi aye, 
mbidjase lu kete ya Ngoshena. 

5Ku Farayo akatela Josefu ati: Sho la ananyo wambuya le ye. 

6Kete yʼEdjibitu yeko la ntundu kaye. Osonwele sho la ananyo dihuli diuleki ololo 
dia vo mbidjase Kawo, wadjase lu kete ya Ngoshena. Ntu naka we mbeyaka 
amotshi uma lʼatei awo weya ulimu oso ololo, akitsha tupita tʼanungi wa 
dungalunga diami. 

7Lʼokongo diku Josefu akayi la Jakoba, shi, akayuwenya Farayo. Ku Jakoba 
akatshokola Farayo. 

8Farayo akambula Jakoba ati: We aya la deku dingana? 

9Jakoba akûkaluya diui ati: Nshi ya lokendo lami yaya deku lukama la akumi 
asatu. Nshi yami yeki tshitshe ndu yo yaki too la akambu wa toshoko. Yo 
yatakuki lu yediko yaki kendo ya wapapa. 

10Jakoba akatshokola Farayo ntu, ku ndi akamo uma la le ndi. 

11Josefu akasha shi la anangu dihuli diuleki ololo lu kete yʼEdjibitu. Ku vo 
wakadjase lu wudja wa Ramese uku akati Farayo. 

12Josefu akashaka shi la anangu la wa lu khumbu ka shi tshe mbu ya nde uku aki 
efula kʼana. 

13Mbu ya nde nkutanema lu kete, ne dia ndjala ka kasha kaki wulu. Kete 
yʼEdjibitu la kete ya Kanana yakadienyi la ndjala ka kasha. 

14Josefu akalungulaka falanga yaki lu kete yʼEdjibitu ndu lu kete ya Kanana 
yakawasumbaka mbu ya nde. Josefu akakitsha falanga sho lu luudu la Farayo. 

15Lamʼakashili falanga lu kete yʼEdjibitu la lu kete ya Kanana, asi Edjibitu tshe 
wakatshu le Josefu; wakolombe vati: Utusha dia nde. Ukundi avosu la ndjala la 
ntundu kaye? Falanga yasu yambushila tshe. 

16Ku Josefu akawatela ati: Naka falanga yambushila, nyukimo dungalunga 
dianyu. Ku dimi layengonya la nyu mbu ya nde la dungalunga dianyu. 

17Vo wakelaka Josefu dungalunga diawo, ku ndi akengonyaka la wo mbu ya nde 
la falanga, la ekoko, ngombe ndu punda. Ndi akengonyaka la wo mbu ya nde la 
dungalunga diawo tshe eleku keso. 

18Lamʼakashili eleku kako, vo wakatshu le Josefu lʼeleku kʼuyuyu; wakatuwutela 
vati: Shu hatushe dikambu ne le khumesu. Falanga yakashili, ndu dungalunga 
diasu diambukimwama tshe le khumesu. Nduku engo kambutshikala la ntundu 
ka khumesu, tshikima etundu asu la kete yasu. 

19Ukundi avosu la ndjala la ntundu kaye ndu shu ndu kete yasu? Utusundja mbu 
ya nde la etundu asu la kete yasu. Ku shu tayuyala fumbi ya Farayo, la kete yasu 
yayuyala kete yandi pundju. Utusha wehu wa mune mbayututshikala la lumu, 
mbahatuvo, ndu mbahutshikala kete yasu aha la antu. 

20Josefu akasumbela Farayo kete yʼEdjibitu tshe. Asi Edjibitu, untu lʼuntu 
akasundja ekambo kandi, ne dia ndjala ka kasha kakawaenya paa. Kete tshe 
yakayala kete ya Farayo hita. 

21Ndi akasekola antu uma lu tusamba tʼEdjibitu tshe utsha lʼesumba wa lu beke 
diawo. 

22Tshikima kete yʼelombedi tshu mbakindi kunsumba; ne dia elombedi 
wakayalaka la luhina la mbu ya nde uma le Farayo, okone vo wakalekaka luhina 
lawo lakawashaka Farayo. Diako mbakiwo kunsundja kete yawo. 

23Ku Josefu akatela antu ati: Dimi lambushila nyusumbela Farayo elo, nyu la kete 
yanyu. Nyose wuhu, kanyune lu kete. 

24Okone lu nshi ya dinela kanyushaki Farayo etenyi otoi ka tanu ka dinela 
dianyu. Keli tenyi nei dia tanu kadiuyalaki dianyu: wehu wa nyu mune, mbu ya 
nde yanyu, ya wa lu mvudu yanyu, ndu ya anʼanyu wa tshitshe. 

25Vo wakawutela vati: We kambutuhandja, we khumesu, utuki ketshi, katuyali 
fumbi ya Farayo. 

26Uma lu dikambu so mbakatshikala olembe wa Josefu dia nambulaka Farayo 
etenyi ka tanu ka dinela lu kete yʼEdjibitu edja ndu elo. Tshikima kete yʼelombedi 
tshu mbaki kundjala kete ya Farayo. 

27Isariyele akadjase lu Edjibitu lu kete ya Ngoshena. Vo wakayala la diwutshi la 
ekundji efula, wakafulanela utamanya. 

28Jakoba akadjase lu kete yʼEdjibitu deku dikumi la esambeli. Okone nshi ya 
lumu tshe ya Jakoba yaki deku lukama akumi anei la esambeli. 

29Lamʼakasukana nshi ya Isariyele mvo, ndi aketi onʼandi Josefu, akosengasenga 
ati: Naka we mbukakami ngandji, udji lunya laye la tshina diʼehelohelo kami. 
Kuntsheli akambu wa ketshi la wa mete. Tunkhundeki lu kete yʼEdjibitu. 

30Keli lamʼayumutsho le wapapa, kutundja udu ami uma lʼEdjibitu, kutunkhunde 
lʼatei a waumbu a wapapa. Ku Josefu akulaki ati: Dimi layukutshela uku diui 
diaye. 

31Ku Isariyele akawutela ati: Untshibeli; ku Josefu akutshibela. Lʼokongo diku, 
Isariyele akekama lu weko la tangi kandi. 

Etatelu 48 

Jakoba Ambotshokola Efarayima la Manase 

1Lʼokongo wʼakambu aso, wakayutela Josefu vati: Sho ambuyala la kandji. Ku ndi 
akose anʼandi wʼapami ahendi, Manase la Efarayima, akatshu la wo utsha le ndi. 

2Wakatela Jakoba vati: Enda, onʼaye Josefu uyayi uya le ye. Ku Isariyele 
akayakikitsha, akasungukala la tangi kandi. 

3Ku Jakoba akatela Josefu ati: Unyashungu, Kanga-Wulu-Tshe, lakene le mi la 
Luza lu kete ya Kanana, akantshokola. 

4Ndi akamvutela ati: Ulungi, dimi layukusha diwutshi, layukufudia, layutunga 
ului a wuki wʼantu uma le ye. Dimi layusha tukanula taye kete nye dia yo ndjala 
yawo pundju. 

5Ana apami ahendi, Efarayima la Manase, wakayuti lʼEdjibitu la ntundu dimi 
latayi weli anʼami; Efarayima la Manase wayuyala anʼami, uku Rubena la 
Simeyona. 

6Keli ana wayuyuta lʼokongo awo, mbayuyala anʼaye. Vo wayalema kame la 
anengewo lu ukito awo. 

7Lamʼakamayakalulaka uma la Padana, Ratshele akayuvo lu mbuka lu kete ya 
Kanana, eki tshalula uma lʼEfarate. Ku dimi lakukhunde lu mbuka kʼutsha 
lʼEfarate (we-tawo vati: Betelehema). 

8Isariyele akendi ana apami wa Josefu, akawumbula ati: Wa na ane? 

9Ku Josefu akakaluya shi diui ati: Vo weli anʼami wʼapami wakambisha 
Unyashungu lindu. Ku Isariyele akosengasenga ati: Unsukanyiawo, keli 
mbatshokole. 

10Ashu wa Isariyele wakayala enguli, ne dia ndi aki usumbi a lukusumbi, hayudja 
mena ololo. Josefu akasukanya la le ndi. Ndi akanonana la wo, akakhumbatela. 

11Isariyele akatela Josefu ati: Dimi kunungamela nti: Dimi lukena elundji kaye 
ntu, ku enda, Unyashungu ambomenya ndu anʼaye. 

12Josefu akanya anʼandi uma lu dihelo dia shi, akakhusamia la ntundu kandi. 

13Josefu akawaeme vo ahendi okone: Efarayima lu lunya la pami, lakelanedi la 
lunya la lomoso la Isariyele; ku Manase lu lunya landi la lomoso, lakelanedi la 
lunya la pami la Isariyele. Ndi akasukanya utsha le ndi. 

14Isariyele akasimbula lunya landi la pami, akalahe Efarayima, laki kushi, lʼote; 
ku lunya landi la lomoso lʼote a Manase, laki enundu. Jakoba akeyi dikambu 
diakandalangi ntsha, mbakandawahe anya osoku. 

15Ndi akatshokola Josefu, ata ati: Unyashungu lakakendakendaka wapapa 
Abarahama la Isaka la ntundu kandi, Unyashungu latundeshaka nshi tshe ya 
lumu lami edja ndu elo, 

16ondjelo lakantshungula uma lu kolo tshe, atshokole ana ane. Vo kawetami 
lukumbu lami ndu kumbu ya wapapa Abarahama la Isaka. Kawufulaneli otekoya 
la kete. 

17Josefu kongenangena lamʼakandenyi shi ambahe lunya landi la pami lʼote wa 
Efarayima. Ndi akakimela lunya la shi, akalangi lahula uma lʼote wa Efarayima, 
dia lahe lʼote wa Manase. 

18Josefu akatela shi ati: Papa, aha ukuku, ne dia ona one keli enundu. Uwahe 
lunya laye la pami. 

19Keli shi kunanga; akati ati: Dimi mbeyaka, onʼami, dimi mbeyaka. Ndu ndi 
kayuyala wudja omotshi a wuki, keli kushendi ayuleka wuki. Wedja efula 
wayutumba uma le tukanula tandi. 

20Ku ndi akatshokola lushi lako, ati: Uma le ye mbayotshokolaka Isariyele antu 
ata ati: Unyashungu anyutsheli uku akandatshela Efarayima la Manase. Ku ndi 
aketsha Efarayima la ntundu ka Manase. 

21Isariyele akatela Josefu ati: Dimʼone utsha mvo. Keli Unyashungu ayuyalaka la 
ye, ayukukaluya ntu lu kete ya watsheye. 

22Dimi lambukusha leke lomotshi la kete luleki la ananyo, kete yakamahotola asi 
Amore dime la yombo yami la uta ami. 

Etatelu 49 

Jakoba Ambutela Anʼandi Akambu Wayuyala le Wo 

1Jakoba aketi anʼandi wʼapami tshe: akati ati: Nyusukani, nyuteli akambu 
wayuyala le nyu lu nshi yayayi. 

2Nyusukani nyu ana apami wa Jakoba. Nyulungi, nyuki aui wa shenyu Isariyele. 

3Rubena, we keli onʼami lʼenundu. We keli etatelu ka wulu ami. We kakaminya 
ekumba; we keli lu dihuli dia ladiku lu akambu wa nemo ndu lu akambu a wulu. 

4We ndjalaka numbululo; laso we huyala lu dihuli dia ntundu, Ne dia we aketama 
lu dihuli diatetamaka sho. We akadilanya lamʼakayetama la wademi, dimi sho. 

5Simeyona la Lewi, weli ana wʼutema otoi. Dihumo dia diesa dieko lu mvudu 
yawo. 

6Utema ami totoki lu sheki yawo. Nyuma kami tayalaki lʼului awo. Uma lu kele 
kawo mbakawadiaki antu. Ndu uma lu usihi awo, mbakawahimbulaka waumi 
wa ngombe eshisha. 

7Kele kawo kadjami mananu, ne dia to kakayala wulu otekoya; Ndu ududu awo, 
ne dia vo kema la ketshi. Dimi layamamitula uma lu Jakoba. Layadianganya lu 
Isariyele. 

8Juda, ananyo wayukolemiaka. Lunya laye layusukuya kotshi yʼatunyi aye. Ana 
wa sho wayukukhusamelaka. 

9Juda eli osongo a tambwe. Onʼami, we ambukalula uma lu nyama yakayadiaki. 
Ndi atukhuseka adui, atuhulamaka uku tambwe, uku tambwe ka wadi. 
Ayuwemadia na? 

10Danga dia diulelu hadiumoki uma le Juda. Kuyanga ukalimba a khumʼekanga 
uma lʼatei ekulu andi, Edja ndu lamʼayuya Shilo. Wedja tshe wayukitanyiaka aui 
andi. 

11Ndi ayukeleka punda kandi lʼokodi wa vinyo, Ndu ona punda kandi ka wadi 
lʼokodi wuleki dimena. Ndi nsulaka ahondo andi la wanu, La koti diandi la ashi 
wʼelua wa tilili. 

12Ashu andi wayeloka la wanu, Ndu anyu andi wayuyalaka wema lʼenwelo 
kʼawele. 

13Zebuluna, ayudjaseka lʼumamu wʼashi a waki. Ndi ayudjaseka lʼumamu 
atetetaka mashua. Ulelu andi ayukuma lu leke la Sidona. 

14Isakara, eli punda ka wulu, Katetamaka lʼatei wʼekutu. 

15Ndi menaka ati: Dihuli diatumetamaka ololo mbedio; Ndu wudja ati: Dimena 
efula mbewo. Ndu ndi atukututeka diheka diandi dia memba wutshu. 
Atukitanyiaka nfuta wudja. 

16Dane, ayusambulaka akambu wʼasikandi, Uku diuhu dimotshi lʼatei wa 
Isariyele. 

17Dane ayuyala ului lu mbuka, Tshula lu vuka ya tshitshe, Diayulumataka sanga 
ya falasa, Dia umbahemi ato nko ekalikali. 

18We Latuyalaka, dimi lambulungamela panda kaye. 

19Ngada, atomboki wayukhunguswela. Keli ndi ayakhunguswela ndu vo, 
ayuyelana la wo. 

20Ashere, ayuyalaka la mbu ya nde yʼololo. Ndi ayuyalaka la mbu ya nde yuleki 
ololo yatolekaka khumi ya dikanga. 

21Nafetali, eli lufumbo lambutshungo. Ndi nteketaka aui wʼamena efula. 

22Josefu, eli lukuno lʼutamba a lumu wuleki nto elua, Lukuno lʼutamba wa nto 
elua lasuki lʼeteko. Tahi yawo yatulaka etali, ndekanaka lukumbu la ngelu. 

23Ambuki wʼeta wakohenyahenyaka; Vo wakawukaka pitu, Watuyelaka, ne dia 
vo mbuhetshaka. 

24Keli uta andi akatshikala wulu, Ndu anya andi wakakikitala, Uma lu lunya la 
Kanga Wulu la Jakoba (uma lu lukumbu lʼulami, Dive dia wuki dia Isariyele). 

25Unyashungu a sho, ayukukimanyia, Kanga-Wulu-Tshe, ayukotshokola La 
etshoko wa la tshina diʼashi, La etshoko wʼawele wa wali, Ndu wa diwutshi. 

26Etshoko ami, dime sho, wambediama Ladiku diʼetshoko a wapapa, Edja ndu 
ladiku dia ete wa akuna wa pundju. Etshoko ene wayali lʼote wa Josefu, Ladiku 
dia lufule la one leli uwandji wa anangu. 

27Bendjamina, eli laundu latatshatshaka nyama, La pindju ku ndi nde nyama 
kakandandji, La dikolo ku ndi ndjukikaha. 

Nyoi la Utanda wa Jakoba 

28Aso tshe weli wauhu dikumi la ahendi wa Isariyele. Aui aso tshe mbakateketa 
shewo lamʼakandatshokolaka. Ndi akatshokola untu lʼuntu uku otshoko andi. 

29Ndi akakokomiya ati: Dimi luyanga ntsho le wapapa, kanyutunkhunde lasuki 
la wumbu a wapapa, lu wuku weli lʼekambo ka Eferona, usi Hiti, 

30lu wuku weli lʼekambo ka la Makipela kelanedi la Mamare, lu kete ya Kanana. 
To keli ekambo kakasumbi Abarahama uma le Eferona, usi Hiti, dia ndjala dihuli 
diʼekhundelu kʼasi khumbu kandi. 

31Leko kakawakhunde Abarahama la wadendi Sara. Ndu leko kakawakhunde 
Isaka la wadendi Rebeka. Leko kakamakhunde ndu Lea. 

32Ekambo la wuku weli loko wakasumbama uma le ana wa Hiti. 

33Lamʼakashidiya Jakoba ndakana la anʼandi, ndi akakutula ekulu andi uya lu 
tangi, akakitshiya, akatshu utsha le washi. 

Etatelu 50 

1Josefu akakhumbatela udu wa shi, akatundo la delu, akaleli wulu, akônone. 

2Josefu akatela wetshi andi dia vo mumia udu wa shi la mbukita binyi. Ku wetshi 
wakumia udu wa Isariyele, wakûkiti binyi. 

3Lamʼaketi nshi akumi anei, vo wakakumiya mbumia la mbukita binyi. Asi 
Edjibitu wakûleli nshi akumi esambeli. 

4Lamʼakawahandjula utanda wa Jakoba, Josefu akasengasenga antu wa lu luudu 
la Farayo ati: Naka nyu nyambumbuka ketshi, nyonteketele le Farayo, nyati: 

5Shi Josefu akatautshibisha ati: Enda, dimi laya langa lambelela ukunda. Dimi 
lakatatshimi diumbu diami lu kete ya Kanana, kutunkhunde leko. Kakiane Josefu 
ambukolomba ati: Dimi lambukosengasenga nti: Etawo dimi ntsho la ntukhunde 
udu wa papa, ku layukalula ntu. 

6Ku Farayo akûkaluya diui ati: Tshoka, kutukhunde udu wa sho uku 
akandatakutshibisha. 

7Ku Josefu akatshu la ntukhunde shi. Ekambi tshe wa Farayo, dihangamendi dia 
lu luudu landi ndu dia kete yʼEdjibitu tshe, wakatshu kame la ndi. 

8Ndu waku tshe wa lu luudu la Josefu, ndu anangu ndu wa lu luudu la shi, 
wakatshu la ndi. Paka anʼawo wa tshitshe la dungalunga diawo mbakawatshiki 
lu kete ya Ngoshena. 

9Vo wakatshu ndu la pusupusu ndu la ambahemi wa falasa. Josefu akatshu la 
ului a wuki wʼantu. 

10Vo wakakumi lu dihuli diʼesuswelu ka lʼAtada keli la wedi wa Jorodana. Vo 
wakatundo la alelu, wakaleli wulu. Ku ndi akatshi utanda wa shi nshi esambeli. 

11Asi Kanana, akanga a kete, wakenyi utanda ako lu dihuli diʼesuswelu ka 
lʼAtada; wakati vati: Nyendi utanda a wuki one wʼasi Edjibitu! Diako mbakawole 
dihuli dieli la wadi wa Jorodana vati: Abele-Mizirayima (kitshimudi ati: Utanda 
wʼasi Edjibitu). 

12Ana apami wa Jakoba wakatshela shewo akambu tshe uku akandatawatedi. 

13Vo wakembe udu andi utsha la Kanana, wakatukhunde lu wuku wa lʼekambo 
ka la Makipela. Abarahama akatasumbi wuku ako wa lʼekambo kelanedi la 
Mamare uma le Eferona, usi Hiti, dia wuku ako ndjala dihuli diʼekhundelu kʼasi 
khumbu kandi. 

14Lamʼakashili Josefu nkhunde shi, ndi la anangu la waku tshe wakatshu la ndi 
dia ntukhunde shi, wakakalula lʼEdjibitu. 

Nyoi ka Josefu 

15Lamʼakenyi anangu Josefu vati: Shesu ambuvo, vo wakatanela vati: Hateyi 
kana Josefu ayutuhetsha, ayutosomboya kolo tshe kakatutshela. 

16Ku vo wakatumi diui le Josefu vati: Sho akatatshi diui ne la ntundu ndi atavu 
ati: 

17Kanyuteli Josefu aui ane nyati: Udimanyia ananyo, ekambi a Unyashungu a 
sho, kolo kawo. Josefu akaleli lamʼakanduki aui aso. 

18Ndu anangu vame wakatshu, wakatukhusamela; wakawutela vati: Ekambi aye 
mbesu. 

19Ku Josefu akakaluya diui ati: Tanyukaki woma. Dimi kaya lu dihuli dia 
Unyashungu uka? 

20Mete, nyu nyakalangi ntshelami kolo, keli Unyashungu akakadimula kolo 
ololo, dia nshidiya akambu wambutshama kakiane, dia nshimbela nyumu yʼantu 
efula. 

21Okone tanyukaki woma, dimi layunyushaka mbu ya nde ndu nyu ndu anʼanyu. 
Ndi akasambi, akateketa la wo la ngandji. 

22Josefu akadjase lu kete yʼEdjibitu, ndi la wa lu luudu la shi. Josefu akayala la 
deku lukama la dikumi. 

23Ndi akenyi ana wa Efarayima edja ndu lu lolonga la satu. Ndi akatembi ndu 
tukanula tandi, ana wa Makira, onʼa Manase, lu dihelo diandi. 

24Ku Josefu akatela anangu ati: Dimi one aya langa lambelela ukunda. Keli mete 
Unyashungu ayunyendaka, ayunyolombola utsha lu kete yakandatshibi dia 
mbisha Abarahama, Isaka la Jakoba. 

25Josefu akatshibia ana wa Isariyele ati: Unyashungu ayunyendaka, ku nyu 
nyayemba weka ami uma lindu. 

26Josefu akavu lamʼakandayala la deku lukama la dikumi. Vo wakumia udu andi, 
wakûkiti binyi, ku vo wakawudji lu oshete, wakulamaka lʼEdjibitu. 

Etumbelu 

Etumbelu 1 

Aui wʼAsi Isariyele lʼEdjibitu 

1Kumbu yʼana apami wa Isanyelewakayi la Jakoba lʼEdjibitu, untu la khumbu 
kandi untu la khumbu kandi nye: 

2Rubena, Simeyona, Lewi, Juda, 

3Isakara, Zebuluna, Bendjamina, 

4Dane, Nafetali, Ngada, la Ashere. 

5Wane tshe wakatumbi uma le Jakoba waki antu akumi esambeli. Laso ku Josefu 
ambukumaka lʼEdjibitu. 

6Josefu akavu leko, ndu anangu tshe, ndu wane tshe wa lu lolonga lawo. 

7Keli asi Isariyele waki la diwutshi, wakafulanela efula, wakakukanela lu 
kete. Ndu wakatatekoyaka ndjala la wulu. Vo wakaluli lu kete yako. 

8Lʼokongo diku khumʼekanga kʼuyuyu, laki kumbeya Josefu, akulela lʼEdjibitu. 

9Ku ndi akatela asikandi ati: Nyendi asi Isariyele ane! Vo wambuyala wudja 
wutuleki wuki ndu wulu. 

10Nyeso, tatsheli akambu amotshi la ewu, watukufulanela, ndu naka ta dimotshi 
diayututumbela shashimuya, vo wayosohana la atunyi asu, ku vo ntolosha. 
Lʼokongo diku, ku vo ntumba uma lu kete yasu. 

11Okone vo wakakitsha ewandji ladiku diawo, dia mbasuya la tumu ya wulu. Vo 
wakahikela Farayo esumba wʼeumbelu: Pitome la Ramese. 

12Keli uku akawasuya efula, mbakawafulanela efula, mbakawadiangana efula. 
Okone asi Edjibitu waki la lunyangu efula lʼetema awo dikambu diʼasi Isariyele. 

13Osoku asi Edjibitu wakaleki mbakambia ulimu la ngala. 

14Wakete nyumu yawo wetshu la elimu wa wulu: ulimu wa nsoha kete la mbula 
atafadi, la tumu tshe ya lu dikambo. Vo wakakambiaka tumu tshe 
yakawawashaka la ngala. 

15Khumʼekanga kʼEdjibitu akatela ambutshutshi wʼasi Heberu, waki lukumbu la 
omotshi Shifira la lukumbu la ukina Pua, ati: 

16Lamʼayunyutshakaamantu wʼasi Heberu, naka nyambena ona pami, 
kanyudiaki; keli naka ona umuntu, ku nyu mbutshika la lumu. 

17Keli ambutshutshi wakukaka Unyashungu woma, diako mbakiwo kuntsha uku 
akawatela khumʼekanga kʼEdjibitu. Okone vo wakatshiki ndu ana apami tshe la 
lumu. 

18Ku khumʼekanga kʼEdjibitu aketi ambutshutshi; akawambula ati: Okoko wana 
wakanyatshi okone, wakanyatshikaka ana apami la lumu? 

19Ambutshutshi wakakaluya Farayo diui vati: Amantu wʼasi Heberu kema uku 
amantu wʼasi Edjibitu. Vo weli amantu wa wulu, watuyautshaka la ntundu ka 
umbutshutshi atakumi. 

20Unyashungu akatshela ambutshutshi ololo. Osoku asi Heberu wakafulanela, 
wakayala la wulu efula. 

21Ne dia ambutshutshi wakukaka Unyashungu woma, diako 
mbakandangonyaka khumbu yawo. 

22Farayo akadjangela wudja andi tshe ati: Kanyutambiyaki ona pami tshe 
layutoka lʼatei wʼasi Heberu lu Nile. Keli kanyutshikaki ana amantu tshe la lumu. 

Etumbelu 2 

Eutweiu ka Mose 

1Pami kemotshi ka lu khumbu ka Lewi akatshuki ona Lewi wadi. 

2Ku umuntu ako akatshu diemi, akuti ona pami. Lamʼakandenyi ati: Onʼone 
dimena, ndi akawushe ngondo shatu. 

3Lamʼaki nyangu kumbeya mbushe ntu, ndi akutshela kisaka ka kombe, akakikiti 
elungu la tsho. Ndi akawudji loko, akatukikitsha lʼatei wʼongombe, lʼumamu a 
ndjali. 

4Kadiyendi akemala tshalula dia menda dikambu diayuyala le ndi. 

5Ona Farayo a umuntu akahulo dia ntoka lu ndjali. Ku ekambi andi wʼamantu 
wakatasimbulaka ekulu lʼumamu a ndjali. Ona Farayo akenyi kisaka lʼatei 
wʼongombe, ku ndi akatumi ukambi andi omotshi la ntukiosa. 

6Lamʼakandafula kisaka, ndi akenyi ona; ku ona ambulela. Ku ndi akawuki 
ketshi, akati ati: Ona asi Heberu omotshi one. 

7Ku kadiyendi akambula ona Farayo ati: Ntshu keli ntuketeli umuntu omotshi 
lʼatei wʼasi Heberu, dia ndjukolomiyaka ona? 

8Ku ona Farayo akawutela ati: Tshoka. Osoku ona umuntu akateta nyangu ona. 

9Ku ona Farayo akawutela ati: Utshu la onʼone, utonomiyakendi, keli 
kankufutaki. Ku umuntu akose ona, akolomiaka. 

10Ona akuli, ku nyangu akotole le ona Farayo a umuntu, ku ndi akatuyala 
onʼandi. Ona Farayo akawole lukumbu ati: Mose (kitshimudi ati: Mbosa uma 
lʼashi); ne dia ndi akati ati: Uma lʼashi mbakamawose. 

Mose Ambulawo uma lʼEdjibitu 

11Lamʼakuli Mose, ndi akatshu lushi lomotshi le anangu, akatenda elimu a wulu 
wakawatshaka. Ndi akenyi usi Edjibitu akomola usi Heberu omotshi, usikandi. 

12Mose akewewa, keli ndi komena nduku untu. Ku ndi akadiaki usi Edjibitu, 
akawushe lu ditshu. 

13Lamʼakandatumbi la wedi a pindju, enyi ku asi Heberu ahendi ane walo ta. Ku 
ndi akambula one laki la munga ati: Ukundi akomolaye unyaye na? 

14Ku pami kako akûkaluya diui ati: Akakete uwandji la usambudi asu na? We 
nangaka ndjakami uku akayadiaki usi Edjibitu? Ku Mose akuki woma; akakani 
ati: Mete mete, dikambu ne diambeyama. 

15Lamʼakuki Farayo dikambu diako, ndi akayangi Mose dia mbudiaka. 

16Keli Mose akalawo Farayo, akatudjase lu kete ya Midiyana; ndi akatumuya 
lasuki lʼeteko kemotshi. Olombedi wa la Midiyana aki la ana amantu esambeli. 
Vo wakayi la ndjuduwula ashi, wakaludia ashi too lu teti dia nosha dungalunga 
dia shewo. 

17Elami wʼekoko wakayi, wakayuwatshanya. Keli Mose akunela, akakimanyia, 
akanosha dungalunga diawo. 

18Lamʼakawakalula le shewo Ruele, ndi akambula ati: Ukundi ambunyukalula 
esadi elo okone na? 

19Vo wakûkaluya diui vati: Usi Edjibitu omotshi kakatushimbedi uma lʼanya 
wʼalami wʼekoko. Dikambu dikina, ndi akatuduwedi ashi, akanoshisha 
dungalunga diasu. 

20Ku ndi akambula anʼandi ati: Lendʼendi na? Ukundi akanyatshiki pami keso? 
Nyutuweti, keli ayuli ma. 

21Ku Mose akangenangena dia mbidjase laka Ruele. Ku ndi akasha Mose Zipora, 
onʼandi, wadi. 

22Ndi akuti la ndi ona pami; akawole lukumbu ati: Ngereshoma (kitshimudi ati: 
Ongendangenda); ne dia ndi akati ati: Dimi lakayala ongendangenda lu kete ya 
kana. 

23Lamʼaketi nshi efula, khumʼekanga kʼEdjibitu akavu. Asi Isariyele 
wakakhumaka la tshina dia lohombo lawo, wakalelaka dia ntana ekimanyelu. Ku 
alelu awo wa la tshina dia lohombo wakakumi pulu le Unyashungu. 

24Lamʼakuki Unyashungu akhumu awo, Unyashungu akuho daka diakandalaki 
Abarahama, Isaka, la Jakoba. 

25Unyashungu akenyi asi Isariyele, Unyashungu akeyi uhumba awo. 

Etumbelu 3 

Leta la Mose 

1Mose akalamaka dungalunga dia ukilu andi Jetero, olombedi wa Midiyana. Ndi 
akalombolaka dungalunga lu leke lʼedjelu ka unya kʼusui wa shenga, akatukuma 
pulu la Horeba, ukungu wa Unyashungu. 

2Ondjelo a Latuyalaka akene le ndi lu lumbi la dja lakahetaka lʼatei a dikumbu. 
Mose akendi, enyi ku lumbi la dja lone laheta lu dikumbu tshe, keli dio 
hadiulungula. 

3Ku Mose akati ati: Ntukukadimo, ntendi enelo ka mamba keku, ndu dikambu 
kuna dikumbu hadiulungula. 

4Lamʼakenyi Latuyalaka ati: Mose ambukadimo la ntudienda, Unyashungu 
akaweti uma lʼatei a dikumbu ati: Mose! Mose! Ku ndi aketawo ati: Dimʼone. 

5Unyashungu akawutela ati: Tusukanaki lane. Unya sabata uma lʼekulu aye, ne 
dia dihuli diemadiye, dieli kete yʼekila. 

6Ndi akawutela ntu ati: Dimi keli Unyashungu a sho, Unyashungu wa 
Abarahama, Unyashungu wa Isaka, ndu Unyashungu wa Jakoba. Mose akashe 
elundji, ne dia ndi akuki woma dia menda Unyashungu. 

7Latuyalaka akati ati: Dimi lambena asui a wudja ami weli lʼEdjibitu. Lambuka 
tukuku tawo tʼalelu, dikambu dia embuledi watasuyaka. Lambeya ndu toshoko 
tawo. 

8Okone lambuhulo dia ndjatshungula uma lʼanya wʼasi Edjibitu, la mbatundja 
uma lu kete ku, utsha lu kete yʼololo ya wuki, lu kete yuludi too lʼawele la usanga. 
Dimi layalombola utsha lʼahuli wudjashi asi Kanana, asi Hiti, asi Amora, asi 
Perizi, asi Hiwi, la asi Jebuse. 

9Kakiane, ulungi, tukuku tʼalelu wʼasi Isariyele nkumaka pulu ndu le mi. Dimi 
menaka wengiya wawaengiya asi Edjibitu. 

10Yaka, keji ndjukutumi le Farayo, dia we ntutundja wudja ami, asi Isariyele, uma 
lʼEdjibitu. 

11Keli Mose akakaluya Unyashungu diui ati: Dimi leli na, dia ntsho le Farayo, dia 
ntutundja asi Isariyele uma lʼEdjibitu? 

12Unyashungu akakaluya diui ati: Mete, dimi layuyala la ye. One ayuyala 
djimbitelu le ye ati: Dimi nkukutumi. Lamʼayuyutundja wudja uma lʼEdjibitu, 
nyu nyayuyontemola Unyashungu lʼukungu one. 

13Ku Mose akatela Unyashungu ati: Naka dimi lambutsho le asi Isariyele, ku 
layutuwatela nti: Unyashungu a washenyu kuntumi le nyu. Keli naka vo 
wambumumbuia vati: Na lukumbu landi? Ngandi ayumuwatela? 

14Unyashungu akakaluya Mose diui ati: DIMI LELI ONE LATUYALAKA. Ndi 
akawutela ati: Kututeli asi Isariyele diui wati: DIMI LATUYALAKA kuntumi le 
nyu. 

15Unyashungu akatela Mose ntu ati: Kutukaluya asi Isariyele diui wati: 
Latuyalaka, Unyashungu a washenyu, Unyashungu wʼAbarahama, Unyashungu 
wa Isaka, Unyashungu wa Jakoba, kuntumi le nyu. Oso eli lukumbu lami la 
pundju, layumbuhoka antu wa lu lolonga la lolonga. 

16Utshu, utusanganya dihangamendi dia Isariyele, kutuwateli Wati: Latuyalaka, 
Unyashungu a washenyu, Unyashungu wʼAbarahama, wa Isaka, wa Jakoba, 
akene le mi; akamvutela ati: Dimi lakanyendi; lakenyi uku anyutshelawo 
lʼEdjibitu. 

17Dimi lambunyulaka nti: Layunyutundja uma lʼEdjibitu lene asuwanyu, 
layunyotola utsha lu kete yʼasi Kanana, yʼasi Hiti, yʼasi Amora, yʼasi Perizi, yʼasi 
Hiwi, la yʼasi Jebuse, kete yuludi too lʼawele la usanga. 

18Vo wayetawo diui diaye. Kutshu, we la dihangamendi dia Isariyele, le 
khumʼekanga ka Edjibitu, kanyutuwuteli nyati: Latuyalaka, Unyashungu wʼasi 
Heberu, akasangana la su. Okone shu tambukosengasenga shati: Utukimo dia 
shu ntsho lokendo la nshi sbiatu lʼusui wa shenga, dia shu ntulambula 
Latuyalaka, Unyashungu asu, ulambu. 

19Dimi mbeyaka nti: Khumʼekanga ka Edjibitu hetawo nyu ntsho, tshikima la 
lunya la wulu. 

20Osoku dimi layusimbula lunya lami, layokomola asi Edjibitu la wehu tshe 
wʼakambu wa mamba wayumutsha lʼatei awo. Ku lʼokongo diku, ndi 
ayunyukimo. 

21Dimi layuhumuya wudja one lukulu lʼolo le asi Edjibitu. Okone lamʼayunyunela 
uma leko, nyu hanyutsho anya atu. 

22Keli umuntu tshe ayutalombi dengalenga dia fesa, dia paunyi, ndu ahondo uma 
le usukanyi andi a umuntu, ndu uma le one ludjashi lu luudu la usukanyi andi, 
ku nyu nyayudilotsha anʼanyu wʼapami ndu anʼanyu wʼamantu. Osoku 
mbayunyutamanyi diango diʼasi Edjibitu. 

Etumbelu 4 

1Keli Mose akakaluya diui ati: Keli enda, vo hawetawo aui ami, 
nduhawumbukela. Vo wayuta vati: Latuyalaka komene le ye. 

2Latuyalaka akawumbula ati: Kakona keli lu lunya laye? Ku ndi akûkaluya diui 
ati: Danga. 

3Ku ndi akati ati: Kadjadlo lu kete. Ku ndi akadikadja lu kete, ku dio diakayala 
ului. Mose akulawo. 

4Keli Latuyalaka akatela Mose ati: Usimbuli lunya laye, uwundi lu wela. Okone 
ndi akasimbula lunya landi, akawundi, ku vo wakakadimo danga lu lunya landi 
— 

5dia vo mbetawo vati: Latuyalaka, Unyashungu a washewo, Unyashungu 
wʼAbarahama, Unyashungu wa Isaka, Unyashungu wa Jakoba, akene le ye. 

6Latuyalaka akawutela ntu ati: Udji lunya laye lu tulu. Ndi akadji lunya landi lu 
tulu, ku lamʼakandatundja lunya landi, endi ku lo lakayadi vu la sudi, kasaa uku 
pembe. 

7Ku Unyashungu akati ntu ati: Ukaluya lunya laye lu tulu. Osoku ndi akakaluya 
lunya landi lu tulu kandi. Lamʼakandalutundja, endi ku lo lakayadi dimena uku 
beke dikina dia dimba. 

8Unyashungu akati ati: Naka vo hawetawo aui aye, ndu hawudji yimba lu 
djimbitelu ya ntundu, vo wayetawo lu djimbitelu ya hendi. 

9Naka vo hawetawo uma lu tulimbitelu tuhendi tone, kana mbidja yimba lu diui 
diaye, kutose tema tʼashi uma lu Nile, ku we mbatshulula lu kete yʼufumbu. Ku 
ashi wayuyutosa uma lu Nile, wayukadimo dikila ladiku dia kete yʼufumbu. 

10Keli Mose akatela Latuyalaka ati: Ai! Khumemi, dimi untu lahatudjaka nteketa, 
kuyanga lu nshi ya ntundu kuyanga kamʼateketaye la ukambi aye aso; dimi 
kanga oteketa wʼokoke la lulimi wutshu! 

11Ku Latuyalaka akawumbula ati: Akona akatungi unyo wʼuntu? Akona ateteka 
untu lumi, luhuki, osenyu, kana tshungu? Aha dimi Latuyalaka? 

12Okone utshu kakiane, dimi layuyala la unyo aye, layuketsha okone 
ayuyoteketa. 

13Keli ndi akosengasenga ati: Khumemi li, utumi one lalangaye ntuma. 

14Ku Latuyalaka akuki Mose kele, akawumbula ati: Onanyo Arona, usi Lewi, 
kemako uka? Dimi mbeyaka nti: Ndi mbeyaka nteketa ololo. Enda, ndi uku ayayi 
la ndjuhumana la ye. Lamʼayundukena, ndi ayongenangena lʼutema andi. 

15We ayoteketaka la ndi, ayuwutelaka aui, ku dimi layuyalaka la unyo aye ndu la 
unyo andi. Dimi layunyetshaka okone ayunyutsha. 

16Ndi ayukoteketelaka la antu; ndi ayuyala unyo aye, ku we ayuyala uku 
Unyashungu le ndi. 

17Kukimeli danga diku lu lunya laye, ku we ayutshaka tulimbitelu la dio. 

Mose Ambukalula lʼEdjibitu 

18Mose akunela, akakalula le ukilu andi Jetero; akatuwutela ati: Dimi 
lambukosengasenga nti: Unkimo nkaluli le wane wuto la mi lʼEdjibitu, 
ntuwaendi kana vo weko la lumu. Ku Jetero akakaluya Mose diui ati: Utshu la ki. 

19Latuyalaka akatela Mose la Midiyana ati: Ukaluli lʼEdjibitu; ne dia antu tshe 
wakayangi nkudiaka, wambuvokaka. 

20Ku Mose akose wadendi la anʼandi wʼapami, akawahe ladiku dia punda, ku ndi 
akakalula lu kete ya Edjibitu. Mose akayakimedi danga dia Unyashungu lu lunya. 

21Latuyalaka akatela Mose ati: Lamʼayuyukalula lʼEdjibitu, endi, kututshi 
akambu wa mamba tshe wamumukusha la ntundu ka Farayo. Keli dimi 
layukikitsha utema andi, diaha ndi nkimo wudja one dia vo ntsho. 

22Kututeli Farayo wati: Latuyalaka kata ati: Isariyele keli onʼami a pami 
lʼenundu; 

23dimi lambukutela nti: Ukimo onʼami a pami, dia ndi ntsho, atunkambeli utimu. 
Naka we ayutuna mbukimo, ulungi, dimi layudiaka onʼaye a pami lʼenundu. 

24Latuyalaka akahumana la Mose lu dihuli dimotshi diakawatuhanga lu mbuka, 
ndi akayangi mbudiaka. 

25Ku Zipora akose etshi ka dive, akahimbula onʼandi a pami lototo. Ndi akose 
etenyi ka lototo, akananda akaka wa Mose la to, ata ati: Mete, utshuki a wadi a 
dikila mbeye la mi! 

26Ku Latuyalaka akukimo. Lu dikambu dia ahamelu kʼuhekeli, mbakati Zipora 
ati: Utshuki a wadi a dikila mbeye. 

27Ku Latuyalaka akatela Arona ati: Utshu utsha lʼusui wa shenga, utuhumani la 
Mose. Ku ndi akatshu, akatuhumana la Mose lʼukungu wa Unyashungu, 
akukhumbatela. 

28Mose akatela Arona aui tshe wa Latuyalaka wakandutumi, ndu tulimbitelu 
tshe takandawudjangela dia ndi ntsha. 

29Ku Mose la Arona wakakimela mbuka, wakatusanganya dihangamendi tshe 
diʼasi Isariyele. 

30Ku Arona akasanya aui tshe wakatela Latuyalaka Mose, akatshi ndu 
tulimbitelu tako lu ashu wʼantu. 

31Ku antu waketawo. Lamʼakuki asi Isariyele lukumu vati: Latuyalaka 
ambokendela asi Isariyele, ambena ndu asui awo, vo wakakole ete, wakotemola. 

Etumbelu 5 

Mose la Arona la Ntundu ka Farayo 

1Lʼokongo diku, Mose la Arona wakatshu le Farayo, wakatuwutela vati: 
Latuyalaka, Unyashungu wa Isariyele, kata ati: Ukimo wudja ami watshu, keli 
watuyali la lushi la wuki lʼusui wa shenga dikambu diami. 

2Ku Farayo akawambula ati: Akona eli Latuyalaka, ukukimi nkitanyia diui diandi 
la nkimo asi Isariyele dia vo ntsho? Dimi haleyi Latuyalaka, dikambu dikina, 
halukimo asi Isariyele dia vo ntsho. 

3Ku vo wakûkaluya diui vati: Unyashungu wʼasi Heberu akasangana la su. Shu 
tambukosengasenga shati: Utukimo tutshu lokendo la nshi shatu lʼusui wa 
shenga, tutulambuli Latuyalaka, Unyashungu asu, elambu, ne dia ndi 
atukutudiaka la elandu kana la yombo. 

4Keli khumʼekanga ka Edjibitu akawambula ati: Mose la Arona, okoko wana 
walanganyu minya antu ane uma lʼelimu awo? Nyukaluli lʼelimu anyu. 

5Farayo akati ati: Enda, wudja one waya efula kakiane lu kete, ku nyu 
nyambuwasha mumuya lʼelimu awo. 

6Lushi lako, Farayo akadjangela ewandji wʼulimu wa wudja la asikawo waki 
tupita ati: 

7Tanyushaki wudja nengese dia vo ntsha atafadi, uku nshi ya ntundu. Nyuwaete 
watshoki dia ntuyayangelaka nengese. 

8Keli nyutetemali mbalomba efula kʼatafadi uku akawabulaka nshi ya ntundu, 
tanyukitshakitshaki nduku yema, ne dia vo mbidjaseka udjasedjase. Diako 
mbalelawo vati: Tutshu, tutulambuli Unyashungu asu elambu. 

9Nyahanyiya apami ane elimu dia vo nkambaka, watukudja tukanyi tawo lu aui 
wa kashi aso. 

10Ku ewandji wʼulimu la tupita ta wudja wakatumbi, wakayutela wudja vati: 
Farayo kata ati: Handjuwasha nengese ntu. 

11Nyutshoki nyame, nyutuyayangelaki nengese lene ukukinyu yitana, keli ulimu 
anyu hawukitakita nduku yema. 

12Ku wudja uku wakadiangana lu kete tshe ya Edjibitu la ntuhikula atshina wa 
nengese lu dihuli dia nengese. 

13Ewandji wʼelimu wakahinyiaka vati: Nyukutsha ulimu anyu, ulimu anyu wa la 
lushi la lushi, uku akanyakutshaka lamʼakinyu la nengese. 

14Ewandji wʼelimu wa Farayo wakakomola ndu asi Isariyele wakawadji tupita; 
wakawambula vati: Okoko wana wakinyu kunkutsha efula kʼatafadi wa lui ndu 
wʼelo, uku akanyakutshaka la ntundu? 

15Tupita tʼasi Isariyele wakayi, wakayulelela Farayo vati: Ukundi ambuyutshela 
ekambi aye okone? 

16Hawuyukimo nengese le ekambi aye. Keli vo ntotelaka vati: Nyubuli atafadi! 
Ulungi, vo ntokomolaka ndu shu ekambi aye! Keli munga keko le antu aye vame. 

17Keli ndi akakaluya diui ati: Nyu nyeko lu mbidjase udjasedjase! Nyu nyeko lu 
mbidjase udjasedjase! Diako mbatanyu nyati: Tutshu, tutulambuli Latuyalaka 
elambu. 

18Nyutshu kakiane, nyutukambi ulimu. Nduku lolengese layukimwama le nyu, 
keli dieli la nyu dia nkutsha efula kʼatafadi pupu. 

19Tupita tʼasi Isariyele wakenyi vati: Wambuyala lu shoko, lamʼakawati vati: 
Tanyukitshakitshaki efula kʼatafadi anyu wa la lushi la lushi nduku yema. 

20Lamʼakawamo uma la le Farayo, vo wakatani Mose la Arona wakunga lu 
mbuka. 

21Vo wakatela Mose la Arona vati: Latuyalaka anyendi, asambuli dikambu ne! ne 
dia nyu nyambutete atunyi lu ashu wa Farayo ndu wa ekambi andi; 
nyambakimiya tombo dia vo ntudiaka. 

Daka dia Unyashungu le Mose la Arona 

22Mose akakalula le Latuyalaka, akati ati: Khumemi li, ukundi ambuyutshela 
wudja one kolo okone? Dikambu kuna diakayatumi? 

23Uma lamʼakamatshu le Farayo dia nteketa la ndi lu lukumbu laye, ndi 
ambutshela wudja one kolo, keli we kuntshungula wudja aye nduku yema. 

Etumbelu 6 

1Keli Latuyalakaakakaluya Mose diui ati: Kakiane we ayena uku ayumutshela 
Farayo. La lunya la wulu mbayunduwaunyia, ee, la lunya la wulu 
mbayunduwatshanya uma lu kete yandi. 

2Unyashungu akatela Mose ati: Dimi keli Latuyalaka. 

3Dimi lakene le Abarahama, le Isaka ndu le Jakoba, uku Unyashungu, Kanga-
Wulu-Tshe. Keli uma lu lukumbu lami Latuyalaka, dimi kundjaenya dime le wo. 

4Dimi lakashikike daka diami le wo, dia mbasha kete ya Kanana, lu kete 
yakawadjashi uku angendangenda. 

5Dikambu dikina, dimi lakuki akhumu wʼasi Isariyele, wako weli asi Edjibitu lu 
nkimela lu fumbi, ku dimi lakuho daka diami. 

6Okone ututeli asi Isariyele wati: Dimi keli Latuyalaka, layunyutundja uma 
lʼelimu wʼasi Edjibitu; dimi layunyutshungula uma lu lohombo lawo; dimi 
layunyushimbela la lunya la wulu lʼusimbwi, ndu la dumbwelu dia waki. 

7Dimi layunyosa dia nyu ndjala wudja ami. Dimi layuyala Unyashungu anyu, la 
nyu nyayeya nyati: Latuyalaka, Unyashungu asu, kakatutshungula uma lʼelimu a 
wulu wʼasi Edjibitu. 

8Dimi layunyolombola utsha lu kete yakamatshibi dia mbisha Abarahama, Isaka, 
la Jakoba. Dimi layunyushayo, dia yo ndjala kete yanyu hita. Dimi keli 
Latuyalaka. 

9Mose akateketa osoku le asi Isariyele, keli vo kumbukela Mose, ne dia okei awo 
la lohombo lawo la wulu. 

10Latuyalaka akatela Mose ati: 

11Tshoka, ututeli Farayo, khumʼekanga ka Edjibitu, akimo asi Isariyele dia vo 
ntumba uma lu kete yandi. 

12Keli Mose akatela Latuyalaka ati: We henyi, asi Isariyele kumbukelami. Ukundi 
ayumbukela Farayo, dimi untu kanga elomo wa mindu? 

13Ku Latuyalaka akateketa le Mose la Arona, akawasha okende le asi Isariyele, 
ndu le Farayo, khumʼekanga ka Edjibitu, dia ntundja asi Isariyele uma lu kete ya 
Edjibitu. 

14Ete wa khumbu ya Isariyele ene: Ana apami wa Rubena, onʼa Isariyele 
lʼenundu, ane: Hanoka, Palu, Hezerona la Karami. Aso weli khumbu ya Rubena. 

15Ana apami wa Simeyona ane: Jemuele, Jamina, Ohada, Jakina, Zohara, la 
Shaulu, ona pami lakanduti la umuntu usi Kanana. Aso weli khumbu ya 
Simeyona. 

16Kumbu yʼana apami wa Lewi uku nonga yawo nye: Ngereshona, Kohata, la 
Merari. Lewi akalumbi deku lukama la akumi asatu la esambeli. 

17Ana apami wa Ngereshona ane: Libini, la Shimei, uku khumbu yawo. 

18Ana apami wa Kohata ane: Amurama, Izehara, Heberona la Uziyele. Kohata 
akalumbi deku lukama akumi asatu la satu. 

19Ana apami wa Merari ane: Mali, la Mushi. Aso weli khumbu ya Lewi uku nonga 
yawo. 

20Amurama akatshuki Jokebede, kadiya shi. Ku ndi akuti la ndi Arona la Mose. 
Amurama akalumbi deku lukama akumi asatu la esambeli. 

21Ana apami wa Izehara ane: Kora, Nefenge, la Zikiri. 

22Ana apami wa Uziyele ane: Mishaele, Elezafana, la Sitiri. 

23Arona akatshuki Elisheba, onʼa Aminadaba, kadiya Nashona. Ku ndi akuti la 
ndi Nadaba, Abihu, Eleazara, la Itamara. 

24Ana apami wa Kora ane: Asiri, Elekana, la Abiyasafu. Aso weli khumbu yʼasi 
Kora. 

25Eleazara, onʼa Arona la pami, akatshuki ona omotshi uma lʼatei wʼana amantu 
wa Putiele. Ku ndi akuti la ndi Finehasi. Aso weli ete wa khumbu yʼasi Lewi, uku 
khumbu yawo. 

26Le Arona la Mose ako kakateketa Latuyalaka ati: Nyutundja asi Isariyele uma 
lu kete ya Edjibitu, uku eli elui awo. 

27Mose la Arona ako mbakateketaka le khumʼekanga ka Edjibitu dia ntundja asi 
Isariyele uma lʼEdjibitu. 

28Lu lushi lomotshi, lamʼakateketaka Latuyalaka la Mose lu kete ya Edjibitu, 

29Latuyalaka akatela Mose ati: Dimi keli Latuyalaka. Ututeli Farayo, 
khumʼekanga ka Edjibitu, aui tshe wakutelami. 

30Keli Mose akakaluya Latuyalaka diui ati: We henyi, dimi leko kanga elomo wa 
mindu. Ukundi ayumbukela Farayo? 

Etumbelu 7 

1Latuyalaka akatela Mose ati: Enda, lambukete uku Unyashungu le Farayo. Ku 
onanyo Arona ayuyala umvutshi aye. 

2We ayutaka aui tshe wayumukutelaka, ku onanyo Arona ayoteketaka le Farayo, 
dia ndi nkimo asi Isariyele, dia vo ntumba uma lu kete yandi. 

3Keli dimi layukikitsha utema a Farayo, ndu layufudia tulimbitelu tami la 
akambu ami wa mamba lu kete ya Edjibitu. 

4Farayo hunyukela, ku dimi layusimbula lunya lami ladiku dia Edjibitu, 
layutundja elui ami wʼantu, wudja ami ana wa Isariyele, uma lu kete ya Edjibitu 
la dumbwelu dia waki. 

5Ku asi Edjibitu wayeya vati: Dimi keli Latuyalaka, lamʼayumusimbula lunya 
lami ndu lamʼayumutundja asi Isariyele uma lʼatei awo. 

6Mose la Arona wakatshi osoku. Vo wakatshi uku akawatela Latuyalaka. 



114 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

7Mose aki la deku akumi enanei, ku Arona akumi enanei la satu 
lamʼakawateketaka la Farayo. 

Danga dia Arona 

8Latuyalaka akatela Mose la Arona ati: 

9Lamʼayunyutela Farayo ati: Nyutshi dikambu dimotshi dia mamba, we kuteli 
Arona wati: Ose danga diaye, udikadja la ntundu ka Farayo; ku dio diayuyala 
ului. 

10Ku Mose la Arona wakatshu le Farayo, wakatutsha uku akawatela Latuyalaka. 
Arona akakadja danga diandi la ntundu ka Farayo la ekambi andi, ku dio 
diakakadimo ului. 

11Farayo aketi akanga a yimba la akanga wʼaloho wa lʼEdjibitu, ku ndu vo 
wakayutsha aloho awo pupu. 

12Vo tshe untu lʼuntu akakandja danga diandi, ku vo wakakadimo elui. Keli danga 
dia Arona diakamene alanga awo. 

13Ku utema wa Farayo akakikitala. Ndi kumbukela Mose la Arona, uku akati 
Latuyalaka. 

Sui dia Dikila 

14Ku Latuyalaka akatela Mose ati: Utema a Farayo ambukikitala. Ndi ambutuna 
dia nkimo wudja one dia vo ntsho. 

15Kumutsho le Farayo la pindju lamʼayundutumba utsha la lushi. Kutukungi 
lʼumamu wʼokedi. Kukimeli danga diatukadimoka ului lu lunya laye. 

16Kutuwuteli wati: Latuyalaka, Unyashungu wʼasi Heberu, kuntumi le ye, dia 
nkutela ati: Ukimo wudja ami watshu, dia ntontemola lʼusui wa shenga. Ku enda, 
edja ndu kakiane we atambukela. 

17Latuyalaka kata ati: Lu dikambu ne, mbayuyunimbitela wati: Dimi keli 
Latuyalaka. Enda, dimi lutsha nkomola danga diukimedimi lu lunya lami lu ashi 
wa Nile, ku ashi wayukadimo dikila. 

18Nsi yatuyalaka lu Nile yayuvo, la ashi wa Nile wayuyala sulu. Asi Edjibitu 
wayuka wononyi dia no ashi ako. 

19Latuyalaka akatela Mose ati: Uteli Arona wati: Osa danga diaye, usimbuli lunya 
laye ladiku diʼashi wʼasi Edjibitu: ekedi awo, tokoko tawo, eduwa awo, ndu 
nyanda yawo yʼashi, dia vo nkadimo dikila. Ku dikila diayuyala lu kete ya 
Edjibitu tshe: lu ehundi ndu lu mbaka. 

20Mose la Arona wakatshi uku akawatela Latuyalaka. Arona akedia danga, 
akadikomola lu ashi wa Nile la ntundu ka Farayo la ekambi andi. Ku ashi tshe wa 
lu Nile wakakadimo dikila. 

21Okone nsi ya lu Nile yakavu. Nile akayala sulu, ku asi Edjibitu kumbeya no ashi 
wa lu Nile ntu. Dikila diakayala lu kete tshe ya Edjibitu. 

22Keli akanga wʼaloho wa lʼEdjibitu wakatshi aloho awo pupu, ku utema wa 
Farayo wakakikitala. Ndi kumbaukela, uku akati Latuyalaka. 

23Farayo akasikiso, akatshu utsha lu luudu landi. Ndi kumbidja tukanyi tandi lu 
dikambu diako nduku yema. 

24Asi Edjibitu tshe wakatshimi afuku lʼumamu a Nile dia ntana ashi wa no, ne dia 
vo kumbeya no ashi wa Nile. 

Sui dia Ekole 

25Nshi esambeli yaketi uma lamʼakakomola Latuyalaka ashi wa Nile. 

Etumbelu 8 

1Ku Latuyalaka akatela Mose ati: Kutshu le Farayo. Kutuwuteli wati: Latuyalaka 
kata ati: Ukimo wudja ami, watshu dia ntontemola. 

2Keli naka we ambutuna mbakimo, ulungi, dimi layulanya kete kaye kʼutundu la 
ekole. 

3Nile kayululanela too la ekole. Vo wayutumba, wayoto lu luudu laye la mbetama 
ndu lu tangi kaye, lu mvudu yʼekambi aye, ndu lu mvudu yʼantu aye, lu atshuka 
aye wa nkate ma, ndu lu diango diaye dia nsohanya. 

4Ekole wayukahema lu dimba, ndu lu alimba wʼantu aye ndu wa ekambi aye 
tshe. 

5Latuyalaka akatela Mose ati: Uteli Arona wati: Usimbuli lunya laye la danga 
diaye ladiku diʼekedi, ladiku dia tokoko ndu ladiku diʼeduwa. Utundja ekole lu 
kete ya Edjibitu. 

6Ku Arona akasimbula lunya landi ladiku diʼashi wa lu Edjibitu. Ku ekole 
wakatumbi, wakakumbi kete ya Edjibitu. 

7Keli akanga wʼaloho wakatshi aloho awo pupu. Vo wakatundja ekole lu kete ya 
Edjibitu. 

8Ku Farayo aketi Mose la Arona, akawatela ati: Nyolombe Latuyalaka dia ndi 
ntunyia ekole, dimi la wudja ami. Ku layetawo antu ane ntsho dia vo ntulambula 
Latuyalaka elambu. 

9Mose akakaluya Farayo diui ati: Weme, uma koi, keli la wulu wa mvutelami 
etena ka shikaa ka dimi nyolombela, we la ekambi aye, ndu wudja aye le 
Latuyalaka, dia ekole ndjakema, la mumo uma le ye la uma lu mvudu yaye, la dia 
vo ntshikala paka lu Nile. 

10Ku ndi akûkaluya diui ati: Lui. Mose akati ati: Kadiuyali uku wataye, dia we 
mbeya wati: Nduku ledimi la Latuyalaka, Unyashungu asu. 

11Ekole wayumo uma le ye, uma lu mvudu yaye, uma lʼekambi aye, ndu uma le 
wudja aye. Vo wayutshikala paka lu ndjali. 

12Ku Mose la Arona wakatumbi uma le Farayo. Okone Mose akalelela Latuyalaka 
dikambu dia ekole wakandatumela Farayo. 

13Ku Latuyalaka akatshi uku diui dia Mose. Ekole wakavu lu mvudu, lu aseke, 
ndu lʼesui. 

14Antu wakemotsha elui, ku sulu kakayala lu kete yako. 

15Keli lamʼakenyi Farayo ati: Ambuyala mumuya, ndi akakikitsha utema. Ndi 
kumbaukela, uku akati Latuyalaka. 

Sui dia Shidi 

16Ku Latuyalaka akatela Mose ati: Uteli Arona wati: Usimbuli danga diaye, 
udikomole lu ditshu dia kete, dia dio nkadimo shidi lu kete tshe ya Edjibitu. 

17Ku vo wakatshi osoku. Arona akasimbula lunya landi la danga diandi, 
akadikomola lu ditshu dia kete, ku shidi yakayala lu alimba wʼantu ndu wa 
nyama. Ditshu tshe dia lu kete ya Edjibitu diakakadimo shidi. 

18Ku akanga wʼaloho wakahimbi aloho awo dia ntunga studi, keli vo kumbeya 
ntsha. Okone shidi yaki lu alimba wʼantu ndu wa nyama. 

19Akanga wʼaloho wakatela Farayo vati: Luhita la Unyashungu lone! Keli utema 
wa Farayo wakakikitala. Ndi kumbukela Mose la Arona, uku akati Latuyalaka. 

Sui dia Tshingu 

20Ku Latuyalaka akatela Mose ati: Keto kʼolomo la pindju, kutukungeli Farayo 
lamʼayundutumba dia ntsho lʼashi. Kutuwuteli wati: Latuyalaka kata ati: Ukimo 
wudja, watshu dia ntontemola. 

21Dikambu dikina, naka we hetawo wudja ami ntsho, ulungi, dimi 
layunyutumela moma moma dia tshingu, we la ekambi aye, ndu la wudja aye. 
Mvudu yʼasi Edjibitu yayulula too la moma moma dia tshingu, ndu kete 
yayukumbama tshe la yo. 

22Keli lushi lako dimi layatanya kete ya Ngoshena, lene udjashi wudja ami. 
Tshingu huyala leko; dia we mbeya wati: Dimi keli Latuyalaka la kete. 

23Okone dimi layutshikitanya wudja ami la wudja aye. Djimbitelu yako 
yayenama lui. 

24Ku Latuyalaka akatshi osoku. Moma moma dia tshingu diakoto lu luudu la 
Farayo ndu lu mvudu yʼekambi andi. Kete ya Edjibitu tshe yakalana la tshingu. 

25Ku Farayo aketi Mose la Arona; akawatela ati: Nyutshu, nyutulambuli 
Unyashungu anyu elambu lu kete yami nye. 

26Keli Mose akakaluya diui ati: Hasungana dia ntsha osoku, ne dia shu 
tayutulambula Latuyalaka elambu weli nyetete lu ashu wʼasi Edjibitu. Okone 
naka shu tayulambula elambu asu weli nyetete le asi Edjibitu lu ashu awo, vo 
hawutuka ave? 

27Shu mpumbaka ntsho lokendo la nshi shatu lʼusui wa shenga. Tayutulambula 
Latuyalaka, Unyashungu asu, elambu, uku ayundututela. 

28Ku Farayo akati ati: Dimi layunyukimo dia nyu ntulambula Latuyalaka, 
Unyashungu anyu, elambu lʼusui wa shenga. Dikambu otoi, tanyutshoki etali; 
onombele. 

29Ku Mose akati ati: Enda, dimi luyanga mumo la le ye; layolomba Latuyalaka. 
Lui, tshingu yayumo uma le Farayo la ekambi andi, la uma le wudja andi. Keli 
Farayo tanyimbiyaki ntu, tatunaki nkimo wudja one dia vo ntulambula 
Latuyalaka elambu. 

30Okone Mose akatumbi uma laka Farayo, akatolomba Latuyalaka. 

31Latuyalaka akatshi uku akblombe Mose, akanyiya Farayo, ekambi andi, ndu 
wudja andi moma moma dia tshingu. Nduku lutshingu otoi lakatshikala. 

32Keli Farayo akakikitsha utema ndu lu etena keso ntu. Ndi kumbetawo dia 
wudja ntsho. 

Etumbelu 9 

Sui le Dungalunga 

1Ku Latuyalaka akatela Mose ati: Utshu le Farayo. Utuwuteli wati: Latuyalaka, 
Unyashungu wʼasi Heberu, kata ati: Ukimo wudja ami, watshu dia ntontemola. 

2Ne dia naka we ayutuna mbakimo dia vo ntsho, ayakimela, 

3ulungi, lunya la Latuyalaka layuyala ladiku dia dungalunga diaye dieli lʼusui.: 
falasa, punda, kamelo, ngombe la ekoko. Lonyoi la mamba layuyala le dio. 

4Keli Latuyalaka ayutshikitanya dungalunga diʼasi Isariyele la dungalunga diʼasi 
Edjibitu. Nduku elungalunga otoi kayuvo uma lʼatei wa dungalunga diʼasi 
Isariyele. 

5Latuyalaka akashikike etena; akati ati: Lui, Latuyalaka ayutsha dikambu so lu 
kete nye. 

6Ku la wedi a pindju, Latuyalaka akatshi dikambu diako. Dungalunga tshe diʼasi 
Edjibitu diakavu, keli nduku nyama otoi kakavu lʼatei a dungalunga diʼasi 
Isariyele. 

7Farayo akatumi dikendji, enda, ndi kuntana nduku nyama kakavwi lʼatei a 
dungalunga diʼasi Isariyele. Keli utema wa Farayo akakikitala. Ndi kumbetawo 
nkimo wudja one dia vo ntsho. 

Sui dia Atshutshu 

8Latuyalaka akatela Mose la Arona ati: Nyuludia anya anyu la utuku wʼuma 
lʼatsbuka. Mose afumbuli utuku ako utsha lʼulungu la ntundu ka Farayo. 

9Vo wayudiangana lu lopepe, wayukumba kete tshe ya Edjibitu. Ku vo 
wayutunga atshutshu lu alimba wʼantu ndu wa nyama lu kete ya Edjibitu tshe. 
Atshutshu ako wayuyala puta lamʼayuwutundo. 

10Ku vo wakose utuku wʼuma lʼatshuka, wakatemala la ntundu ka Farayo. Mose 
akufumbula utsha lʼulungu, ku vo wakayala atshutshu lu alimba wʼantu ndu wa 
nyama. Atshutshu ako wakayala puta lamʼakawatundo. 

11Akanga wʼaloho kumbeya memala la ntundu ka Mose, ne dia atshutshu waki 
le akanga wʼaloho ndu le asi Edjibitu tshe. 

12Keli Latuyalaka akakikitsha utema a Farayo, ku ndi kumbaukela, uku akatela 
Latuyalaka Mose. 

Sui dia Ngimbi ka Mboko 

13Ku Latuyalaka akatela Mose ati: Keto kʼolomo la pindju, kutemali la ntundu ka 
Farayo. Kuwuteli wati: Latuyalaka, Unyashungu wʼasi Heberu, kata ati: Ukimo 
wudja ami, watshu dia ntontemola. 

14Etena kene kayumutuma asui ami tshe lʼutema aye, lʼekambi aye, ndu le wudja 
aye; dia we mbeya wati: Nduku ledimi la mi la kete tshe. 

15Utunduyala dimi lakasimbula lunya lami dia nkudiaka, we la wudja aye la 
lonyoi, tshiki we akashisho uma la kete. 

16Keli dimi lakakutshiki la lumu dia nkenya wulu ami, la dia lukumbu lami 
nyangana lu kete tshe. 

17Ku we ntetemalaka ndjambiya dia nsuya wudja ami, we hetawo mbakimo dia 
vo ntsho. 

18Ulungi, lu etena uku kene lui, dimi layolosha ngimbi ka wulu ka mboko, wuhu 
wahatalokaka nduku lushi lʼEdjibitu edja ndu kakiane. 

19Okone usamanya kakiane, utumi antu dia ntosa dungalunga la diango diaye 
tshe lʼusui. Naka antu kana nyama hawuyi esadi, wayutanema lʼusui lamʼayolo 
ngimbi ka mboko, vo wayuvo. 

20Ku uma lʼatei wʼekambi wa Farayo, wane wakukaka diui dia Latuyalaka woma, 
wakotshiya ekambi awo la dungalunga diawo lu mvudu. 



119 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

21Keli waku waki kumbetawo diui dia Latuyalaka, wakatshiki ekambi awo la 
dungalunga diawo lʼusui. 

22Ku Latuyalaka akatela Mose ati: Edia lunya laye utsha lʼulungu dia ngimbi ka 
mboko ndwela antu, nyama la tumbatumba tshe dia lʼusui lu kete ya Edjibitu. 

23Ku Mose akedia danga diandi utsha lʼulungu, ku Latuyalaka akatumi 
akhungula la ngimbi ka mboko, ndu angadimu wa ndjadi wakakukanela la kete. 
Osoku mbakalosha Latuyalaka ngimbi ka mboko lu kete ya Edjibitu. 

24Angadimu wa ndjadi wakasohana kame la ngimbi ka mboko. Okone ngimbi 
kakatekoya wulu wuhu wahatalokaka lu kete ya Edjibitu tshe umaka etatelu 
kakawayala wudja. 

25Ngimbi ka mboko akakomola diango tshe dia lʼusui, antu ndu nyama lu kete ya 
Edjibitu. To kakakomola tumbatumba tshe, ndu kakokola etamba tshe wa lʼusui. 

26Tshikima lu kete ya Ngoshena, lene akadjashi asi Isariyele, kakito kondo. 

27Ku Farayo akatumi dikendji dia nteta Mose la Arona. Ndi akawatela ati: Dimi 
lakatshi kolo etena kene. Latuyalaka keli kanga ololo, dimi la wudja ami mbeli 
akanga wa kolo. 

28Olombe Latuyalaka, ne dia akhungula a wulu ane la ngimbi ka mboko 
wambukuka. Dimi lambetawo nyu ntsho, nyu hanyutshikala ntu. 

29Ku Mose akûkaluya diui ati: Lamʼayumutuma uma lʼusumba one, dimi layedia 
anya ami utsha le Latuyalaka, ku akhungula wayushila, la ngimbi ka mboko 
kayuhimbo; dia we mbeya wati: Latuyalaka kukanga kete tshe. 

30Keli dimi mbeyaka nti: Uku le ye, we la ekambi aye, nyatuki Latuyalaka, 
Unyashungu, woma. 

31Akungi la asami wakalana, ne dia asami wakombola washa, la akungi waki la 
alembo. 

32Keli epunga la waanya kunana, ne dia vo kumbula esadi. 

33Okone Mose akamo laka Farayo. Lamʼakandatumbi uma lʼusumba, ndi akedia 
anya andi utsha le Latuyalaka. Ku akhungula la mvula ndu mboko wakashili; 
mvula kondo ntu la kete. 

34Keli lamʼakenyi Farayo ati: Mvula, mboko la akhungula wambushila, ndi 
akatetemala ntsha kolo. Ndi akakikitsha utema andi, ndi la ekambi andi. 

35Utema wa Farayo akakikitala; ndi kunkimo asi Isariyele dia vo ntsho, uku akati 
Latuyalaka uma lʼunyo wa Mose. 

Etumbelu 10 

Sui dia Endjo 

1Ku Latuyalaka akatela Mose ati: Utshu le Farayo. Dimi lakakikitsha utema andi 
la etema wa ekambi andi, dia dimi menya akambu wa mamba lʼatei awo. 

2Ku we ayeya nkondwela onʼaye la ukana aye uku akamatshela asi Edjibitu, ndu 
akambu wa mamba wakamatshi lʼatei awo. Okone nyu nyayeya nyati: Dimi keli 
Latuyalaka. 

3Ku Mose la Arona wakatshu le Farayo; wakatuwuteia vati: Latuyalaka, 
Unyashungu wʼasi Heberu, kata ati: Edja ndu kaandi ayuyutuna ndjakitshakitsha 
la ntundu kami? Ukimo wudja ami watshu dia ntontemola. 

4Enda, naka we ayutuna nkimo wudja ami dia vo ntsho, dimi layutuma endjo lui 
lu kete kaye. 

5Vo wayukumba diku dia kete wuhu waheyi untu mena kete. Ku vo wayole 
diango diakatshikala le nyu uma lu ngimbi ka mboko. Vo wayole etamba anyu 
tshe watuyalaka lu dikambo. 

6Vo wayulula lu mvudu yaye, yʼekambi aye, ndu yʼasi Edjibitu tshe. Uma lu nshi 
ya washenyu kuyanga ya watshenyu, dikambu dia wuhu oso diatenamaka 
nduku lushi lu kete edja ndu elo. Ku ndi akakadimo, akatumbi uma laka Farayo. 

7Ekambi wa Farayo wakawumbula vati: Edja ndu kaandi ayuyala pami kene 
djunga le su? Ukimo antu ane watshu dia ntotemola Latuyalaka, Unyashungu 
awo. We henyi wati: Kete ya Edjibitu tshe yambulana? 

8Okone wakayi le Mose la Arona ntu, ku ndi akawatela ati: Nyutshu nyutotemole 
Latuyalaka, Unyashungu anyu. Keli wana wayutsho? 

9Mose akakaluya diui ati: Shu tayutsho kame la anʼasu wa tshitshe, ndu la 
esumbi asu; shu tayutsho kame la anʼasu wʼapami la anʼasu wʼamantu ndu la 
nyimba yasu yʼekoko ndu ya ngombe, ne dia dieli la su dia ntuyala la lushi la 
wuki le Latuyalaka. 

10Farayo akawutela ati: Latuyalaka ayali la nyu lamʼayangami nyukimo dia nyu 
ntsho, nyu la anʼanyu! Nyewo, lukulu lʼengeno leko la ntundu kanyu. 

11Kema! nyutshu nyu apami, nyutotemole Latuyalaka, ne dia osoku 
mbalanganyu. Ku vo wakawatshanya uma la ntundu ka Farayo. 

12Latuyalaka akatela Mose ati: Usimbuli lunya laye ladiku dia kete ya Edjibitu 
dikambu dia endjo, dia vo ndjala lu kete ya Edjibitu, ndu dia ndjole tumbatumba 
tshe dia lu kete, kene tshe kakatshiki ngimbi ka mboko. 

13Ku Mose akasimbula danga diandi ladiku dia kete ya Edjibitu, ku Latuyalaka 
akapepia lopepe lʼuma lʼehutwelu ka unya ladiku dia kete yanyi tshe ndu lʼutshu 
tshe. Lamʼakahuto unya, lopepe lʼuma lʼehutwelu lakela endjo. 



121 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

14Endjo wakadiangana lu kete ya Edjibitu, wakakukanela lʼutundu wa kete ya 
Edjibitu. Vo waki efula wuhu wahatenama, ndu wahenamaki pundju; vo waki sui 
dia wulu. 

15Vo wakakumbi diku dia kete tshe, ku kete yakayala udjima. Wakali 
tumbatumba tshe dia la kete ndu elua tshe wa lʼetamba wakatshiki ngimbi ka 
mboko. Nduku engo kʼeleselese kakatshikala, utamba kana eunune ka lʼekambo, 
kakiwo konde lu kete ya Edjibitu. 

16Ku Farayo aketi Mose la Arona esadi; akati ati: Dimi lakatshela Latuyalaka, 
Unyashungu anyu, kolo, lakanyutshela ndu nyu kolo. 

17Okone, lambukosengasenga kakiane nti: Unyimanyia kolo kami etena kene 
ketu. Nyonombele Latuyalaka, Unyashungu anyu, paka dia ndi minyiyami nyoi 
kene. 

18Ku Mose akatumbi uma laka Farayo, akatolomba Latuyalaka. 

19Latuyalaka akapepia lopepe la wulu lʼuma lʼedjelu, ku lo lakakaluya endjo, 
lakatuwedja lʼUduwa a Tilili. Nduku ondjo otoi akatshikala lu kete kʼutundu ka 
Edjibitu. 

20Keli Latuyalaka akakikitsha utema wa Farayo, okone ndi kunkimo asi Isariyele 
dia vo ntsho. 

Sui dia Udjima 

21Ku Latuyalaka akatela Mose ati: Edia lunya laye utsha lʼulungu keli udjima 
wayali lu kete ya Edjibitu, udjima wukukiwo munanda. 

22Okone Mose akedia lunya landi utsha lʼulungu, ku udjima wa hito wakayala 
nshi shatu lu kete ya Edjibitu. 

23Lʼatei a nshi shatu sho, nduku untu lakeyi mena unyandi, kana mumo lu dihuli 
diakindi utsha lu dihuli dikina. Keli usasi wakiko lu ahuli wakadjashi asi Isariyele 
tshe. 

24Farayo aketi Mose, akati ati: Nyutshu, nyutotemole Latuyalaka. Ndu anʼanyu 
mbeyaka ntsho kame la nyu, tshikima dungalunga dianyu mbayutshikala. 

25Keli Mose akati ati: Dieli la ye dia mbetawo shu ntsho la elambu wa lutshumba 
lu anya asu, dia shu ntulambula Latuyalaka, Unyashungu asu. 

26Shu tayutsho ndu la dungalunga diasu tshe. Nduku lusanga otoi layutshikala, 
ne dia shu tateyi engo kayutuhumba nkimo le Latuyalaka, Unyashungu asu. 
Tshikima shu tambukuma leko, mbayututeya ulambu wa nambula Latuyalaka. 

27Keli Latuyalaka akakikitsha utema wa Farayo; ndi kumbetawo mbakimo. 

28Ku Farayo akawutela ati: Umo uma la le mi; uyalami. Tenaki elundji kami ntu 
pundju, ne dia lushi layuyena elundji kami, we ayuvo. 

29Ku Mose akati ati: Kawo kataye! dimi halena elundji kaye ntu. 

Etumbelu 11 

Ambuwatela dia Nyoi ka Ana wa Nundu 

1Latuyalaka akatela Mose ati: Sui otoi mbambutshikala dia dimi ntumela Farayo 
la asi Edjibitu. Lʼokongo diku, ndi ayunyukimo dia nyu ntsho. 
Lamʼayundunyukimo uma lindu, ndi ayunyutshanya nyu tshe. 

2Kakiane, usawuli lʼasi Isariyele dia untu lʼuntu, pami kana umuntu, nomba 
usukanyi andi dengalenga dia fesa ndu dia paunyi. 

3Latuyalaka akahumuya asi Isariyele lukulu lʼolo le asi Edjibitu. Dikambu dikina, 
pami kako Mose akalemiama lu kete ya Edjibitu, lu ashu wʼekambi wa Farayo, 
ndu wʼasi Edjibitu tshe. 

4Mose akati ati: Latuyalaka kata ati: Dimi layeta lu kete ya Edjibitu lʼasa ndeki. 

5Ku ana wa nundu tshe wa lu kete ya Edjibitu wayuvo, uma le ona lʼenundu la 
Farayo kudjashi lu kiti ka diulelu pulu ndu le ona enundu a ukambi andi a 
umuntu latudjaseka lʼokongo a luudu lʼetwelo ka diango, ndu ana wa nundu tshe 
wa dungalunga. 

6Tukuku tʼalelu tayuyala lu kete tshe ya Edjibitu wuhu wahatayala ndu 
wahayalaki ntu. 

7Keli lʼatei asi Isariyele tshe, uma le antu pulu ndu le nyama, dikambu so 
hadiuyala osoku, kuyanga fo hokendjakendja lulimi lato. Osoku mbayunyeya 
nyati: Latuyalaka ambutshikitanya Edjibitu la Isariyele. 

8Ku ekambi aye ene tshe wayuya le mi, wayuyunkhusamela wata vati: 
Nyutumbi, we la wudja aye tshe watukuyelaka. Lʼokongo diku, layutumba uma 
lu kete yanyu. Ku ndi akatumbi la kele ka mamba uma laka Farayo. 

9Ku Latuyalaka akatela Mose ati: Farayo hukukela. Uma lu dikambu diako 
mbayumufudia akambu ami wa mamba lu kete ya Edjibitu. 

10Mose la Arona wakatshi akambu ane wa mamba tshe la ntundu ka Farayo. Ku 
Latuyalaka akakikitsha utema wa Farayo. Ndi kunkimo asi Isariyele dia vo 
ntumba uma lu kete yandi. 

Etumbelu 12 

Dambu diʼElekanelu 

1Latuyalaka akatela Mose la Arona lu kete ya Edjibitu ati: 

2Ngondo kene kayuyala etatelu ka ngondo le nyu. To kayuyala ngondo ka ntundu 
lu eleku le nyu. 

3Okone nyuteli ului tshe wʼasi Isariyele nyati: Lushi la dikumi la ngondo kene, 
pami tshe ka lu khumbu ka washewo, ose osongo wʼokoko ne dia khumbu la 
khumbu. 

4Naka khumbu kemotshi kambuleka tshitshe, kawusangani kame la usukanyi 
awo, dia nde osongo wʼokoko ako. Okone uma lu yediko yukuki untu lʼuntu nde 
mbayunyedika efula kʼantu wayole osongo wʼokoko. 

5Osongo wʼokoko kawuyali umi wʼeleku otoi, keli tawuyalaki la ekomo. Nyu 
mbeyaka mbosa osongo wʼokoko kana osongo a mbudi. 

6Kanyulamaki edja ndu lushi la dikumi lʼanei la ngondo kene. Ku ului tshe wʼasi 
Isariyele wayudiaka esongo awo wʼekoko la dikolo. 

7Ku vo wayosa etenyi ka dikila diawo, wayudikita lʼeshingiti wedi ako ehendi, 
ndu la diku dia suku dia luudu layuwole. 

8Kawufumbi lufumba; kawuli lʼutshu uku la ma diaha la edya, kame la akatshi 
wʼululu wa tumbatumba. 

9Tanyolekaki uyuyu kuyanga mbukate lukate. Keli kanyufumbi lʼutundu lu dja, 
ote awo kame la ekulu awo, ndu mbu yʼutema yawo. 

10Tanyutshikaki nduku yetshi yawo edja ndu la pindju. Yetshi yayutshikala pulu 
ndu la pindju, kanyuyitshumbi lu dja. 

11Wuhu one mbayunyole: eya lu kendi yanyu, tupapa lʼekulu anyu, ekalimba 
anyu lu anya anyu. Kanyuli shamanyashamanya. Dambu diʼelekanelu ka 
Latuyalaka so. 

12Lʼutshu ako, dimi layeta lu kete ya Edjibitu. Ku layudiaka ana wa nundu tshe 
wa lu kete ya Edjibitu, wʼantu ndu wa nyama. Layulumbuya ditemolatemola tshe 
dia Edjibitu; dimi keli Latuyalaka. 

13Dikila diayuyala djimbitelu le nyu, ladiku dia mvudu yayunyuyala. 
Lamʼayumena dikila, dimi layunyulekana. Nduku sui diayuya le nyu, dia 
nyudiaka lamʼayumulanya kete ya Edjibitu. 

14Lushi lako, layuyala lushi lʼeuhwelu le nyu, kanyululamaki uku lushi la wuki le 
Latuyalaka. Kanyuluhoki, ndu nyu ndu tukanula tanyu ta lolonga la lolonga, 
pundju. 

15Kanyolekaki ma diaha la edya nshi esambeli. Umaka lushi la ntundu, kanyunya 
edya uma lu mvudu yanyu. Umaka lushi la ntundu edja ndu lushi lʼesambeli, 
naka untu ayole ma dieli la edya, untu ako ayunyema uma lu Isariyele. 

16Kanyuyalaki la lusanganya lʼekila lushi la ntundu, ndu lushi lʼesambeli. 
Tanyutshaki nduku ulimu lu nshi sho, tshikima ulimu wa nkate ma mbukuki 
untu ntsha. 

17Kanyuhoki lushi la wuki la ma diaha la edya, ne dia lushi lako, mbakamatundja 
elui anyu uma lu kete ya Edjibitu. Okone kanyuhoki lushi lako uku olembe wa 
pundju lu nonga la nonga. 

18Umaka dikolo dia lushi la dikumi lʼanei lu ngondo ka ntundu, kanyolekaki ma 
diaha la edya, edja ndu dikolo dia lushi la akumi ahendi lʼotoi. 

19Lʼatei a nshi esambeli sho, edya tatanemaki lu mvudu yanyu, ne dia untu tshe 
layole ma dieli la edya, kana ongendangenda kana ona luta, untu ako ayunyema 
uma lʼului wa Isariyele. 

20Tanyolekaki engo keli la edya loko. Lu ahuli tshe wayunyutadjaseka, 
kanyolekaki ma diaha la edya. 

21Ku Mose aketi dihangamendi dia Isariyele; akawatela ati: Nyutshu, nyutose 
esongo wʼekoko uku yediko ya khumbu yanyu, ku nyu ndjaka osongo wʼokoko 
wʼelekanelu. 

22Nyose kyanda ya shinde, nyuyimbia lu dikila dieli lu donga. Nyomonge ndu la 
diku dia suku, ndu lʼeshingiti wedi ako ahendi. Untu uma lʼatei anyu tatumbaki 
uma lu luudu tshikima la pindju. 

23Latuyalaka ayeta dia nanya Edjibitu. Ku Lamʼayena Latuyalaka dikila ladiku 
dia suku, ndu lu eshingiti wedi ako ehendi, Latuyalaka ayulekana suku diako. 
Ndi hetawo undjaki mboto lu mvudu yanyu dia nyudiaka. 

24Kanyuhoki dikambu ne uku olembe wa pundju le nyu ndu le anʼanyu. 

25Kanyuhoki etshelu kene ndu lamʼayunyukuma lu kete yayunyusha Latuyalaka 
uku daka diandi. 

26Ku lamʼayunyumbula anʼanyu vati: Okoko wana watunyutshaka etshelu kene? 

27Ku nyu mbakaluya diui nyati: Ulambu wʼelekanelu ka Latuyalaka, lakalekana 
mvudu yʼasi Isariyele lu Edjibitu one. Lamʼakandadiaki asi Edjibitu, ndi 
akashimbela khumbu yasu. Ku wudja wakakole ete awo, wakatemola. 

28Ku asi Isariyele wakatshu, wakatutsha pupu; uku akadjangela Latuyalaka 
Mose la Arona mbakawatshi. 

Nyoi kʼAna wa Nundu 

29Lʼasa ndeki, Latuyalaka akadiaki ana wa nundu tshe wa lu kete ya 
Edjibitu, uma le ona enundu a Farayo lakadjashi lu kiti ka diulelu, pulu ndu le 
ona enundu a fumbi kaki lu shasa. Ndu ana wa nundu tshe wa dungalunga 
mbakandadiaki. 

30Farayo aketo lʼatei wʼutshu, ndi la ekambi andi, ndu asi Edjibitu tshe. Tukuku 
tʼalelu takayala wulu lu Edjibitu, ne dia nduku luudu lakiko, laki kundjala la udu 
omotshi. 

31Lʼutshu ako, Farayo aketi Mose la Arona; akawatela ati: Nyuneli, nyu la asi 
Isariyele, uma lʼatei a wudja ami. Nyutshu, nyutotemole Latuyalaka, uku 
akanyati. 

32Nyutshu la ekoko anyu ndu la ngombe yanyu uku akanyati, keli 
nyutantshokodi. 

33Asi Edjibitu wakatshutshiya asi Isariyele dia vo ntumba esadi uma lu kete 
yawo. Vo wakati vati: Shu tshe ane wambuvo. 

34Ku asi Isariyele wakatole mbu yawo ya nde, yakawasohanya, ntundu yo yatadi. 
Vo wakombe kinga ya nsohanya mbu ya nde lu ahondo awo, wakayembe lʼaheka. 

35Asi Isariyele wakatshi uku akawatela Mose. Vo wakalombe asi Edjibitu 
dengalenga dia fesa, dengalenga dia paunyi ndu ahondo. 

36Latuyalaka akahumuya wudja ako lukulu lʼolo le asi Edjibitu. Okone vo 
wakawasha diango tshe diakawalombe. Ku vo wakatamanedi asi Edjibitu 
diango. 

Asi Isariyele Wambutumba Uma lʼEdjibitu 

37Efula kʼasi Isariyele wakunela uma la Ramase utsha la Sukota waki apami 
lasuki la nunu kama shamalu wakatakendakendaka lʼekulu, aha mbala ana. 

38Ului a wuki wʼantu wa wehu la wehu wakatshu kame la wo, ndu la dungalunga 
efula, nyimba yʼekoko ndu ya ngombe. 

39Vo wakakati ekati waha la edya la diango diako diakawatasohanyisha 
lʼEdjibitu. Dio tadiaki la edya, ne dia vo wakatshanyema uma lʼEdjibitu esadi, 
kumbeya ntshimbatshimba kana nongosola pamba ya lokendo. 

40Edjaselu kʼasi Isariyele lu Edjibitu kaki deku kama nyei la akumi asatu. 

41Lushi lakakuki deku kama nyei la akumi asatu, mbakatumbi elui tshe wa wudja 
wa Latuyalaka uma lu kete ya Edjibitu. 

42Kawuhoki utshu ako dia nemia Latuyalaka, ne dia ndi akatundja uma lu kete 
ya Edjibitu. Asi Isariyele wa lolonga la lolonga wayuhoka utshu ako dia nemia 
Latuyalaka. 

43Latuyalaka akatela Mose la Arona ati: Didjangu diami dia dambu diʼelekanelu 
ne: usi wudja ukina tadilekaki. 

44Fumbi tshe kakasumbama la falanga mbeyaka dile, naka akawahemia uhekeli. 

45Usi wudja ukina, kuyanga umundji wʼulimu, tadilekaki. 

46Kanyolekaki dambu ne lu luudu otoi. Tanyutudjaki nduku umunyi uma lu 
luudu, ndu tanyokolaki nduku weka. 

47Ului tshe wa Isariyele kawutshaki dambu ne. 

48Naka usi wudja ukina, ludjashi lʼatei anyu, ayulanga nde dambu diʼelekanelu 
ne le Latuyalaka, dieli la pami tshe ka lu luudu landi mbahema uhekeli, ku ndi 
nsukana dia ditsha. Laso, ku ndi aya uku onʼa luta a lu wudja anyu. Keli untu 
lahatahema uhekeli, tadilekaki. 

49Olembe ako otoi mbayuyala le onʼa luta ndu le ongendangenda wudjashi lʼatei 
anyu. 

50Asi Isariyele tshe wakatshi pupu; uku akadjangela Latuyalaka Mose la Arona 
mbakawatshi. 

51Lushi lako mbakatundja Latuyalaka asi Isariyele uku elui awo uma lu kete ya 
Edjibitu. 

Etumbelu 13 

Ambutela Isariyele dia Nkidia Ana wa Nundu 

1Latuyalaka akatela Mose ati: 

2Unkidiya ana tshe wa nundu, tata kundu lʼatei wa Isariyele, ndu wʼantu ndu wa 
nyama: wami mbewo. 

3Ku Mose akatela antu ati: Kanyuhoki lushi lone lakanyatumbi uma lu luudu la 
lohombo lu Edjibitu, ne dia Latuyalaka akanyutundja uma lu dihuli ne la lunya 
landi la wulu. Tanyolekaki ma dieli la edya etena kako. 

4Lushi lone, lu ngondo ka Abiba, mbambunyutumba. 

5Kanyulamaki otemwelo one lu ngondo kene ndu lamʼayunyukumia Latuyalaka 
lu kete yʼasi Kanana, yʼasi Hiti, yʼasi Amore, yʼasi Hiwi ndu yʼasi Jebuse, 
yakandalaki washenyu dia nyusha, kete yuludi too lʼawele la usanga wa ndjui. 

6Kanyolekaki ma diaha la edya nshi esambeli. Ku lushi lʼesambeli, ayuyala lushi 
la wuki le Latuyalaka. 

7Lʼatei a nshi esambeli yako, kanyolekaki ma diaha la edya tu. Ma dieli la edya 
tadienamaki lʼatei anyu, kuyanga edya tame lu kete yanyu yʼutundu. 

8Kanyutelaki anʼanyu wʼapami lushi lako nyati: Euhwelu kʼakambu 
wakatutshela Latuyalaka lamʼakatatumbi uma lʼEdjibitu kene. 

9Dikambu ne diayali djimbitelu ladiku diʼanya anyu, ndu uku euhwelu lʼasa ashu 
anyu, dia olembe wa Latuyalaka ndjala lu enyo anyu, ne dia Latuyalaka 
akanyutundja uma lʼEdjibitu la lunya la wulu. 

10Diako mbayunyulamaka didjangu ne lu etena kakashikikema lu eleku lʼeleku. 

11Lamʼayunyukumia Latuyalaka lu kete yʼasi Kanana, uku akandanyutshibela, 
ndu nyu ndu washenyu, dia nyushayo, 

12kanyukitshiya Latuyalaka tata kundu tshe tʼantu ndu ta nyama, amʼakina. Tata 
kundu tshe ta dungalunga dianyu teli waumi, tayuyalaka ta Latuyalaka. 

13Kanyushimbeli ona punda lʼenundu la ona okoko. Naka nyu hanyushimbela, 
kanyowokole kingu. Kanyushimbeli ana apami wa nundu tshe lʼatei anyu. 

14Ku lamʼayunyumbula anʼanyu wʼapami lu nshi yayayi vati: Na dikambu ne? 
Kanyuwakaluyaki diui nyati: Latuyalaka akatutundja uma lʼEdjibitu, uma lu 
luudu la lohombo, la lunya landi la wulu. 

15Ne dia lamʼakakikitsha Farayo utema diaha ntukimo, Latuyalaka akadiaki ana 
wa nundu tshe wa lu kete ya Edjibitu: wʼantu ndu wa nyama. Diako 
mbalambulasu Latuyalaka ana wa nyama wa nundu, keli shu nshimbelaka 
anʼasu wʼapami. 

16Dikambu ne diayalaki uku djimbitelu ladiku diʼanya anyu, kana uku hyondo 
yʼeuhwelu lʼasa ashu anyu, ne dia Latuyalaka akatutundja uma lʼEdjibitu la lunya 
landi la wulu. 

Ekoho ka Dingi la ka Lumbi la Dja 

17Lamʼakakimo Farayo wudja dia vo ntsho, Unyashungu kumbalombola lu 
mbuka ka hyimbula kʼuma lu kete yʼasi Filistiya; ne dia Unyashungu akati ati: 
Antu watukukadimo lamʼayuwena ta, ku vo nkalula utsha lʼEdjibitu. 

18Keli Unyashungu akatshimbia wudja lu mbuka ka lʼusui wa shenga, utsha 
lʼUduwa a Tilili. Asi Isariyele wakatumbi wukimedi dihumo dia ta uma lu kete ya 
Edjibitu. 

19Mose akatshu la weka wa udu wa Josefu; ne dia Josefu akatatshibi etshibelu ka 
lukumu le asi Isariyele ati: Unyashungu ayunyokendela. Ku dieli la nyu, dia ntsho 
kame la weka ami uma lu dihuli ne. 

20Ku vo wakunela uma la Sukota, wakatuhanga la Etama, lʼumamu wʼusui wa 
shenga. 

21Latuyalaka aketaka la ntundu kawo lu ekoho ka dingi la yanyi, dia mbalombola 
lu mbuka ndu lu ekoho ka dja, lʼutshu dia mbasha usasi, dia vo nteyaka 
nkendakenda la yanyi ndu lʼutshu. 

22Ekoho ka dingi kumumoka uma la ntundu kawo la yanyi, kuyanga ekoho ka 
dja lʼutshu. 

Etumbelu 14 

Asi Isariyele Wambuteho Uduwa a Tilili 

1Ku Latuyalaka akatela Mose ati: 

2Uteli asi Isariyele wakadimo dia ntukutuhanga lu welelo wa Pi-Hahirote, lʼasa 
Mingidole lʼuduwa. Vo watukudjase lu welelo wa Bala-Zefona, lʼumamu 
wʼuduwa. 

3Ku Farayo ayuta diʼasi Isariyele ati: Vo wambukhungakhunga lu kete; usui wa 
shenga wambadinga. 

4Dimi layukikitsha utema a Farayo; ndi ayayela. Dimi layukundja lutumbu lu 
dikambu dia Farayo la ului andi tshe wʼalimbi. Ku asi Edjibitu wayeya vati: Dimi 
keli Latuyalaka. Ku vo wakatshi osoku. 

5Lamʼakawatutela khumʼekanga ka Edjibitu vati: Wudja one wambulawo, ku 
tukanyi ta Farayo la ekambi andi takakadimo le asi Isariyele; wakambwana vati: 
Okoko wana wakatetawo dia asi Isariyele ntsho, ku vo mumo lu ntukambelaka? 

6Ku ndi akalongosola pusupusu kandi, akatshu, ndi la ului andi wʼalimbi. 

7Ndi akatshu la pusupusu kama shamalu yuleki ololo, ndu la pusupusu tshe yʼasi 
Edjibitu, kame la alimbi la elombodi awo. 

8Latuyalaka akakikitsha utema a Farayo, khumʼekanga ka Edjibitu, ku ndi 
akayeli asi Isariyele, ne dia asi Isariyele wakatumbi uku la osemo. 

9Asi Edjibitu, falasa tshe la pusupusu, ambahemi andi wa falasa, ului andi 
wʼalimbi, wakayelana la wo, ku wakatuwanda wuhangi lʼumamu wʼuduwa, 
lasuki la Pi-Hahirote, lu welelo wa Bala-Zefona. 

10Lamʼakasukana Farayo, asi Isariyele wakedia ashu, wenyi ku asi Edjibitu ane 
wayayeli lʼokongo. Asi Isariyele wakadidima la woma, wakaleli le Latuyalaka. 

11Vo wakambula Mose vati: Paka ne dia waumbu kema lʼEdjibitu, mbakayatela 
dia shu ndjuvo lʼusui one wa shenga? Ngandi akayatutshela okone, dia we 
ntutundja uma lʼEdjibitu? 

12Aha dikambu ne mbakatakutela lʼEdjibitu shati: Utete, tukambeli asi Edjibitu? 
Akaleki ololo shu nkambela asi Edjibitu, uleki shu ndjuvo lu usui one wa shenga! 

13Mose akakaluya wudja diui ati: Tanyukaki woma. Nyutshikali ki lane, nyendi 
panda ka Latuyalaka kayangandi nyutshela elo. Ne dia asi Edjibitu aku wenanyu 
elo, hanyuwaena ntu pundju. 

14Latuyalaka ayunyolwela ta, keli dieli la nyu, ku dia ntshikala ki. 

15Latuyalaka akambula Mose ati: Okoko wana wandelelanyu? Uteli asi Isariyele 
watshu utsha la ntundu. 

16Edia danga diaye, usimbuli lunya laye ladiku diʼuduwa, uwatanya, diʼasi 
Isariyele ntenanya uduwa lu lokongo la wumu. 

17Enda, dimi layukikitsha etema wʼasi Edjibitu, dia vo mbayela loko lʼokongo, ku 
dimi layukundja lutumbu lu dikambu dia Farayo la ului andi tshe wʼalimbi, ndu 
dia pusupusu yandi la ambahemi andi wa falasa. 

18Asi Edjibitu wayeya vati: Dimi keli Latuyalaka lamʼayumukundja lutumbu lu 
dikambu dia Farayo, dia pusupusu yandi la ambahemi andi wa falasa. 

19Ku ondjelo wa Unyashungu wakatatshokaka la ntundu kʼasi Isariyele, akamo, 
akatshu lʼokongo awo. Ndu ekoho ka dingi kaki la ntundu kawo, kakamo, 
kakayemala lʼokongo awo. 

20To kakayuhakema lʼasa pangu kʼasi Edjibitu la kʼasi Isariyele. Ku akayala dingi 
la udjima tshududu wedi omotshi, keli wedi ukina, dio diakahetaka usasi lʼutshu. 
Ku pangu yako hyendi kunsukana lʼutshu tshe. 

21Ku Mose akasimbula lunya landi ladiku diʼuduwa. Latuyalaka akakaluya ashi 
la lopepe la wulu lʼuma lʼehutwelu ka unya utshu tshe, akete uduwa kete ya 
wumu, ku ashi wakatana. 

22Asi Isariyele wakatenanya uduwa lu kete yʼufumbu. Ku ashi wʼuduwa 
wakayala uku eheli lu lunya la pami ndu lu lunya la lomoso. 

23Asi Edjibitu wakatayelaka; falasa tshe ya Farayo, pusupusu yandi la ambahemi 
andi wa falasa wakoto lʼatei wʼuduwa lʼokongo awo. 

24La kokʼa ntundu, Latuyalaka akendi ului wʼalimbi wʼasi Edjibitu lʼedia lumbi la 
dja la dingi. Ku ndi akafutanya ului wʼalimbi wʼasi Edjibitu. 

25Ndi akanya etshimbi wa pusupusu yawo, ku vo wakayisukuya paka la wulu. 
Okone asi Edjibitu wakatanela vati: Tulawo uma la ntundu ka Isariyele, ne dia 
Latuyalaka eko lu mbalwela ta la su. 

26Ku Latuyalaka akatela Mose ati: Usimbuli lunya laye ladiku dia uduwa keli ashi 
wakaluli, wakhukhume asi Edjibitu la pusupusu yawo, ndu ambahemi wa falasa. 

27Okone Mose akasimbula lunya landi ladiku dia uduwa, ku la lokese, uduwa 
wakakalula uku atuwuyalaka. Ku asi Edjibitu wakalawo lʼatei awo, keli 
Latuyalaka akakosha lʼatei wʼuduwa. 

28Ku ashi wakakalula, wakakhukhume pusupusu, ambahemi wa falasa la alimbi 
tshe wa Farayo, wakayayelaka asi Isariyele lʼuduwa. Nduku otoi awo 
lakatshikala. 

29Keli asi Isariyele wakatakendakendaka lu kete yʼufumbu lʼatei wʼuduwa. Ashi 
wakemala uku eheli lu lunya lawo la pami ndu lu lunya lawo la lomoso. 

30Osoku mbakashimbela Latuyalaka Isariyele uma lʼanya wʼasi Edjibitu. 
Isariyele wakenyi edu wʼasi Edjibitu lʼumamu wʼuduwa. 

31Isariyele wakenyi ulimu a wuki wakatshi Latuyalaka le asi Edjibitu, ku vo 
wakawuki woma. Vo waketawo Latuyalaka, waketawo ndu ukambi andi Mose. 

Etumbelu 15 

Usambu wa Mose la Miriyama 

1Ku Mose la asi Isariyele wakimbela Latuyalaka usambu one, vati: Layimbela 
Latuyalaka usambu one, ne dia ndi ambolembia la lutumbu. Ndi akaditsha falasa 
ndu ambahami ato lʼuduwa. 

2Latuyalaka keli wulu ami ndu usambuami. Ndi kakayala panda kami. Ndi keli 
Unyashungu ami, dimi layutumbuiaka. Ndi keli Unyashungu a papa, dimi 
layuwandulaka. Unyashungu a papa, dimi layutumbulaka. 

3Latuyalaka eli ondoshi wa ta. Latuyalaka keli lukumbu landi. 

4Ndi akaditsha pusupusu ya Farayo la ului andi wʼalimbi lʼuduwa. Elombodi andi 
wʼalimbi wakaditi lʼUduwa a Tilili. 

5Asukhu wakakhukhume. Vo wakaditi lu dingunda uku dive. 

6Latuyalaka li, lunya laye la pami leko la wulu wa mamba! Latuyaiaka li, lunya 
laye la pami mpandjulaka atunyi! 

7Uma lu wuki wa lutumbu laye, Mbatuyambaka wane watukehetshaka. We 
ntumaka ududu aye, Ku vo mbatshumbaka uku adiyu. 

8Lu efufelu ka luwi lʼuma lʼehembe aye, ashi wakamotshama, Asukhu wakemala 
lukingi uku eheli. Ashi wa dingunda wakakami lʼatei wʼuduwa. 

9Utunyi akati ati: Mbayeli, layutuwanda. Dimi layukahanya diango dia dimbu. 
Somboya kami kayukuka le wo. Layosomola yombo, ku lunya lami layadiaka. 

10We akapepia lopepe la luwi laye, Ku uduwa wakakhukhume. Vo wakaditi uku 
luwulu lu ashi a wulu. 

11Latuyalaka li, lʼatei a ditemolatemola, kakona kedimi la ye? Akona edimi la ye, 
lu lutumbu lʼekila? Akona eli woma uku we, lu etsha wa lutumbu, lu ntsha 
akambu wa mamba? 

12We akasimbula lunya laye la pami, Ku kete yakamene. 

13We akalombola wudja one, wakayatshungula, la ngandji ka shikaa. We 
akalombola la wulu aye utsha lʼedjaselu kaye kʼekila. 

14Wedja wambuka lukumu lone, wambudidima. Okei wa mamba wambuyala le 
wane wudjashi la Filistiya. 

15Ewandji wa Edome wambukasana. Elombodi wʼasi Moaba wambundama la 
woma. Wane tshe wudjashi la Kanana wambusuwo. 

16Sasi la woma wambuwanda; Ne dia wuki wa lunya laye, vo wambuyala nyumi 
uku dive, Edja ndu wudja aye wambeta, We, Latuyalaka, edja ndu wudja aye 
wakayakundji wambeta. 

17We ayalombola pulu, ayutashikike ladiku diʼukungu wakayasonwela, Lu dihuli 
diakayatshi edjaselu kaye, we Latuyalaka! Lu etemwelo kakayabiki la anya aye, 
we Latuyalaka! 

18Latuyalaka ayulelaka pundju, pundju. 

19Lamʼakoto falasa ya Farayo, pusupusu yandi la ambahemi andi wa falasa 
lʼuduwa, Latuyalaka akakaluya ashi wʼuduwa la diku diawo. Keli asi Isariyeie 
wakatakendakendaka lu lokongo la wumu lʼatei wʼuduwa. 

20Miriyama, umvutshi a umuntu, kadiya Arona, akakimela losese lu lunya landi. 
Ku amantu tshe wakuyeli la sese watano wenye. 

21Miriyama akakaluya Isariyele diui ati: Nyimbeli Latuyalaka usambu, ne dia ndi 
akalembia la lutumbu. Ndi akaditsha falasa la umbahemi ato lʼuduwa. 

Ashi wʼUlulu wa Mara 

22Ku Mose akalombola Isariyele uma lʼUduwa a Tilili. Vo wakatshu utsha lʼusui 
wa shenga wa Shura; wakakendakenda nshi shatu lʼusui ako, ku vo kuntana ashi. 

23Lamʼakawakumi la Mara, vo kumbeya no ashi wa la Mara, ne dia ashi ako waki 
ululu. Diako mbakawole dihuli diako vati: Mara (kitshimudi ati: Ululu). 

24Ku antu wakangunangunela Mose vati: Kayutono na? 

25Mose akaleli le Latuyalaka, ku Latuyalaka akawenya utamba omotshi. Mose 
akawukandja lu ashi, ku ashi wakayala ololo. Lu dihuli diako, Latuyalaka akasha 
antu elembe la adjangu; leko kakandawaedika. 

26Ndi akawatela ati: Naka nyu nyayulungaka diui dia Latuyalaka, Unyashungu 
anyu, naka nyayutshaka akambu wʼololo lu ashu andi, naka nyayuhukeka atui lu 
elembe andi, ndu naka nyayukitanyiaka adjangu andi, dimi halunyutumela asui 
wakamatumela asi Edjibitu; ne dia dimi keli Latuyalaka, latunyokonoyaka. 

27Ku vo wakakumi la Elime, lene aki teko dikumi la pendi diʼashi la atuku akumi 
esambeli. Ku vo wakahangi leko lasuki lʼashi. 

Etumbelu 16 

Unyashungu Ambutuma Mana 

1Asi Isariyele tshe wakunela uma la Elime. Ku lu lushi la dikumi lʼatanu la ngondo 
ka hendi uma lamʼakawunela uma lʼEdjibitu, vo wakakumi lʼusui wa shenga wa 
Sine. Usui ako weko lʼasa Elime la Sinai. 

2Asi Isariyele tshe wakangunangunela Mose la Arona lʼusui. 

3Asi Isariyele wakawatela vati: Aki ololo shu mvo lu lunya la Latuyalaka lu kete 
ya Edjibitu, lene akatadjaseka lasuki la puki yʼenatshi too, too, ndu lene 
akatalutaka ma efula. Nyu nyambutolombola uya lʼusui one dia ndjushila utundu 
wʼului one tshe la ndjala. 

4Ku Latuyalaka akatela Mose ati: Ulungi, dimi layunyoloshiya ma uma 
lʼulungu, ku antu wayutumbaka dia ntongona etenyi la lushi la lushi uku 
ahumbawo. Dimi layaedika kana vo wayokendakenda lu elembe ami, kana kema. 

5Lu lushi la samalu lamʼayuwuditongonaka, kawuditongonaki yediko 
yatuwuditongonaka la lushi la lushi tena pendi. 

6Ku Mose la Arona wakatela asi Isariyele vati: La dikolo, nyu nyayulimbitela 
nyati: Latuyalaka kakanyutundja uma lu kete ya Edjibitu. 

7Ku lui la pindju, nyu nyayena lutumbu la Latuyalaka, ne dia ndi akuki uku 
wakanyungunangunela. Kakona kesu, katungunangunelanyu? 

8Mose akawatela ati: Latuyalaka ayunyusha unatshi wa nde la dikolo, ku ma 
diukuki la pindju, ne dia ndi mbukaka okone atunyungunangunelaka. Kakona 
kesu? Nyu hanyutungunangunela shu, Latuyalaka kangunangunelanyu. 

9Mose akatela Arona ati: Uteli ului wʼasi Isariyele tshe wati: Nyusukani la ntundu 
ka Latuyalaka, ne dia ndi akuki engunungunu awo. 

10Kamʼakateketaka Arona la ului tshe wʼasi Isariyele, wenyi ku lutumbu la 
Latuyalaka lambene lu dingi, lʼusui wa shenga. 

11Latuyalaka akatela Mose ati: 

12Dimi lakuki engunungu wʼasi Isariyele. Uwateli wati: La tushu ta shimba, nyu 
nyayolekaka unatshi, ku la pindju, nyu nyayulutaka ma. Osoku mbayunyeya 
nyati: Dimi keli Latuyalaka, Unyashungu anyu. 

13La dikolo, fudu ya tuluhu yakayi, yakakumbi pangu kawo tshe. Ku la pindju, 
lopopo lakayala efula lʼutshimba, lʼumamu a pangu kawo. 

14Ku lamʼakumi lopopo, tango tʼetshimbedi, uku ekongo ka wema, takayala lʼusui 
wa shenga ladiku dia kete. 

15Lamʼakatenyi asi Isariyele, vo wakambwana vati: Keku na? ne dia vo kumbeya 
tango tako. Ku Mose akawatela ati: Mbu ya nde yambunyusha Latuyalaka ku. 

16Nyotongone yediko yukuki untu lʼuntu nde, untu lʼuntu omera otoi. Pami tshe 
atongone uku efula kʼantu weli lu luudu landi la dipema. 

17Asi Isariyele wakatshi osoku. Vo wakatongona, amotshi efula, akina yema 
tshitshe. 

18Keli lamʼakawayedika lu omera, one lakatongona efula kundjala la tomotshi 
ladiku; la one lakatongona etenyi ka tshitshe, kumpumba. Untu lʼuntu 
akatongonaka yediko yakandakuki nde. 

19Mose akawatela ati: Untu tatshikaki tomotshi edja ndu la pindju. 

20Keli vo kumbukela Mose. Antu amotshi wakatshiki tomotshi edja ndu la 
pindju, ku to takoto kusu, takayala sulu. Ku Mose akawauki kele. 

21Vo wakatotongonaka pindju la pindju, untu lʼuntu uku yediko yakandakuki 
nde. Ku lamʼakawaleka yanyi, to takaleloka. 

22Lu lushi la samalu, vo wakatongona yediko ya nde nshi hyendi: omera ehendi 
ehendi le untu lʼuntu. Ku dihangamendi dia lʼului awo wakayutela Mose dikambu 
so. 

23Mose akakaluya diui ati: Dikambu ne dieko uku akanyudjangela Latuyalaka. 
Lui, ayuyala lushi la mumuya, lushi lʼekila le Latuyalaka. Nyufumbi kene 
kalanganyu nfumba; nyukati kene kalanganyu nkate. Kanyumbi tone 
tambutshikala edja ndu la pindju. 

24Vo wakatumbi edja ndu pindju, uku akawatela Mose. Ku to komponda kuyanga 
mboto kusu. 

25Mose akawatela ati: Nyutuli elo, ne dia elo eli lushi la mumuya le Latuyalaka. 
Nyu hanyututani lʼusui elo. 

26Kanyutotongonaki nshi shamalu, keli lushi lʼesambeli, eli lushi la mumuya. To 
hatuyakaka lushi lako. 

27Keli antu amotshi wakatumbi la ntutotongona lushi lʼesambeli, ku vo 
kuntutana. 

28Ku Latuyalaka akambula Mose ati: Edja ndu etena kakona kayunyuheko ntuna 
adjangu ami la elembe ami? 

29Nyendi, Latuyalaka ambunyusha lushi la mumuya. Diako mbatundunyushaka 
mbu ya nde yukuki nshi hyendi, lushi la samalu. Okone untu tshe, tatumbaki uma 
lu dihuli diandi lushi lʼesambeli. Keli nyu tshe untu lʼuntu atshikali lu dihuli 
diandi. 

30Okone antu wakumuyaka lushi lʼesambeli. 

31Khumbu ka Isariyele wakole tango tako vati: Mana (kitshimudi ati: Keku na?). 
To takafani la tongo ya sele, ndu taki wema. To taki mpe uku ekati wosohanyemi 
la usanga. 

32Mose akati ati: Didjangu diambudjanga Latuyalaka ne, ati: 
Nyulamaki omera otoi wuludi too la mana pundju, dia tukanula tanyu ta lolonga 
la lolonga mena wuhu wa mbu ya nde yakamanyushaka lʼusui, 
lamʼakamanyutundja uma lu kete ya Edjibitu. 

33Ku Mose akatela Arona ati: Ose utika omotshi, udji mana yediko ya omera otoi 
loko, dia yo namema la ntundu ka Latuyalaka lu nonga tshe. 

34Okone Arona akayikitsha la ntundu kʼoshete wa sheki, dia yo namema, uku 
akadjangela Latuyalaka Mose. 

35Asi Isariyele wakalekaka mana deku akumi anei, edja ndu lamʼakawakumi lu 
kete yakadjashi antu. Vo wakalekaka mana, edja ndu lamʼakawakumi lu elelu wa 
kete ya Kanana. 

36(Omera ako weko etenyi ka dikumi ka efa.) 

Etumbelu 17 

Ashi wʼUma lu Dive 
(Wal. 20:1-13) 

1Ului tshe wʼasi Isariyele wakunela uma lʼusui wa shenga wa Sine, 
wakatakendakendaka uku kendo yakawadjangela Latuyalaka, ku wakatuhanga 
la Refidime. Keli antu kuntana ashi wa no leko. 

2Okone antu wakadji la Mose lundju, wakati vati: Utusha ashi wa no. Mose 
akawambula ati: Ukundi adjanyu la mi lundju? Okoko wana wedikanyu 
Latuyalaka? 

3Antu wakadienyi la pusa kʼashi leko. Ku vo wakangunangunela Mose vati: 
Okoko wana wakayatutundja uma lʼEdjibitu, dia ndjutudiaka, shu la anʼasu la 
dungalunga diasu la pusa kʼashi? 

4Ku Mose akaleli le Latuyalaka ati: Ngandi ayumutsha la wudja one? Vo weko 
suki la ndjalongosola dia mbukami ave. 

5Latuyalaka akatela Mose ati: Eti la ntundu ka wudja, we la dihangamendi dia 
Isariyele. Ukimeli danga diakayakomola lu ndjali ka Nile lu lunya laye, 
okendekende. 

6Enda, dimi layutemala la ntundu kaye ladiku dia dive dia wuki, la Horeba. 
Kokomole dive diako, ku ashi wayutumba uma loko, diʼantu no. Mose akatshi 
osoku la ntundu ka dihangamendi dia Isariyele. 

7Ndi akole dihuli diako ati: Masa (kitshimudi ati: Edikelu), la Meriba (kitshimudi 
ati: Lundju), ne diʼasi Isariyele wakami ndu wakedika Latuyalaka; wambwana 
vati: Latuyalaka eko lʼatei asu, kana kema? 

Amaleka Ambolo la Isariyele Ta 

8Ku Amaleka akayi, akayolo la Isariyele ta la Refidime. 

9Mose akatela Jashua ati: Utosonwele apami; utumbi, utolo la Amaleka ta. Ku lui, 
dimi layemala lʼote a dikuna la danga dia Unyashungu lu lunya lami. 

10Okone Jashua akatshi uku akawutela Mose, akalo la Amaleka ta. Ku Mose, 
Arona la Hura wakambela lʼote a dikuna. 

11Lamʼakedia Mose lunya landi, Isariyele wakaleki wulu. Keli lamʼakandahuluya 
lunya landi, Amaleka akaleki wulu. 

12Keli anya wa Mose wakole. Ku vo wakela dive dimotshi, wakayukitshiyadio, ku 
ndi akadjase ladiku a dio. Arona la Hura wakakimela anya andi, one wedi one 
wedi. Okone anya andi wakatshikala wulu, edja ndu lamʼakadji unya. 

13Ku Jashua akalembia Amaleka la wudja andi la diesa dia yombo. 

14Latuyalaka akatela Mose ati: Ufundi dikambu ne lu buku, dia nama euhwelu. 
Uteli Jashua wati: Latuyalaka ayushisha euhwelu ka Amaleka pundju lʼesi 
ulungu. 

15Ku Mose akatshi ediakelu, akakiole ati: Jehowa-Nisi (kitshimudi ati: 
Latuyalaka keli ekuhu kami ka koi). 

16Ndi akati ati: Lunya lambediama ladiku diʼekuhu ka koi ka Latuyalaka! 
Latuyalaka ayolokaka la Amaleka ta lu lolonga la lolonga. 

Etumbelu 18 

Jetero Ambuya la Ndjenda Mose 

1Jetero, olombedi wa Midiyana, ukilu a Mose, akuki akambu tshe wakatshela 
Unyashungu Mose la wudja andi Isariyele, uku akatundja Latuyalaka Isariyele 
uma lʼEdjibitu. 

2Jetero, ukilu a Mose, akose Zipora, wadi a Mose, lakandunyia, 

3ndi la ana andi ahendi wʼapami, lukumbu la omotshi laki, Ngereshoma (ne dia 
Mose akati ati: Ongendangenda mbudjashimi lu kete ya kana), 

4la lukumbu la ukina laki, Eliezere (ne dia Mose akati ati: Unyashungu a papa 
keli ekimanyelu kami, ndi kakanshimbela uma lu yombo ya Farayo). 

5Ku Jetero, ukilu wa Mose, akunela la wadi a Mose la anʼandi ahendi wʼapami, ku 
vo wakakumi le Mose lu dihuli diakandahangi lʼusui wa shenga, lʼukungu wa 
Unyashungu. 

6Lamʼakawatutela Mose vati: Ulungi, ukilu aye Jetero eko lu ndjayi le ye, la 
wadeye la anʼandi ahendi wʼapami, 

7ku Mose akatshu dia ntuhumana la ukilu andi lu mbuka; ndi akolemia, 
akawusha moyo. Vo wakambwana dia wulu wʼalimba awo; wakayoto lu luudu 
la dipema. 

8Ku Mose akasanyia ukilu andi diʼakambu tshe wakatshela Latuyalaka Farayo la 
asi Edjibitu dikambu dia Isariyele, diʼasui wakayakaka le wo lu mbuka, ndu dia 
okone akatshungula Latuyalaka. 

9Ku Jetero akangenangena dia ololo tshe wakatshela Latuyalaka Isariyele, ndu 
okone akandatshungula uma lʼanya wʼasi Edjibitu. 

10Ku Jetero akati ati: Latuyalaka, lakanyutshungula uma lʼanya wʼasi Edjibitu 
ndu wa Farayo, atumbwami! One lakatshungula wudja andi uma lu anya wʼasi 
Edjibitu, atumbwami! 

11Kakiane dimi lambulimbitela nti: Latuyalaka ndeka ditemolatemola tshe wuki, 
ndu ndeka asi Edjibitu lu akambu wakawayasemaka wulu. 

12Jetero, ukilu a Mose, akalambula Unyashungu elambu wa lutshumba la elambu 
ekina. Ku Arona la dihangamendi tshe dia Isariyele wakayi dia ndjole la ukilu wa 
Mose ma la ntundu ka Unyashungu. 

Esonwelo kʼEmbadi 
(Euh. 1:9-18) 

13La wedi a pindju, Mose akadjase lu elumbwelu dia mbala akambu wʼantu. Ku 
antu wakemala la ntundu kandi umaka pindju edja ndu la dikolo. 

14Lamʼakenyi ukilu a Mose akambu tshe wakatshela Mose wudja, ndi 
akawumbula ati: Katshaye la antu ane? Okoko wana wadjaseye weme, ku antu 
ane nkemalelaka umaka pindju edja ndu dikolo? 

15Ku Mose akakaluya ukilu andi diui ati: Wudja one ndjakaka le mi, dia 
ndjumumbula akambu uma le Unyashungu. 

16Lamʼatuwuyalaka la dikambu, vo ndjaka le mi. Ku dimi ndjasambulaka, la 
mbalimbitshiya adjangu wa Unyashungu, la sangweyu diandi. 

17Ku ukilu a Mose akûkaluya diui ati: Wuhu watshaye one, kema ololo. 

18Nyu nyayokomo alimba, we la wudja one, ne dia dikambu ne diambuleka wulu 
aye. We hakuki ntsha dikambu ne weme. 

19Umbukeli; nkuteli kanyi motshi, la Unyashungu ayalaki la ye! Uyali oteketshi 
wʼantu le Unyashungu; kotolaki akambu awo le ndi. 

20Kuwaetshaki adjangu la sangweyu, kuwalimbitshiyaki mbuka kahumbawo 
ndjela, la ulimu wahumbawo ntsha. 

21Dikambu dikina, osonole apami a wulu uma lʼatei a wudja tshe, wane wuka 
Unyashungu woma, akanga a mete, wane watuhetshaka ekundjelu kʼuma lu 
lukesu, akitsha ladiku dia wudja one, dia vo ndjala uku embuledi wʼantu kinunu 
kinunu, wʼantu lukama lukama, wʼantu akumi atanu atanu, ndu wʼantu dikumi 
dikumi. 

22Vo wakawusambulaki akambu wʼantu tena tshe. Kawelaki akambu tshe a waki 
le ye, keli vame kawusambulaki tukambukambu. Osoku mbayuyukitshakitsha 
wutshu aye, ku vo wayuwemba kame la ye. 

23Naka we ayutsha dikambu ne, ndu naka Unyashungu ambukudjangela dia we 
ditsha, ku we ayuyalaka la wulu lʼulimu aye, la wudja one tshe wayukuma lu 
dihuli diawo la ki. 

24Ku Mose aketawo diui dia ukilu andi; akatshi uku akandawutela. 

25Mose akasonola apami wʼololo wa mete uma lʼatei wa Isariyele tshe, akawaete 
ete wa wudja: embuledi wʼantu kinunu kinunu, wʼantu lukama lukama, wʼantu 
akumi atanu atanu, ndu wʼantu dikumi dikumi. 

26Ku vo wakasambulaka akambu wʼantu tena tshe. Vo wakayakaka la akambu a 
wulu le Mose, keli vo wakasambulaka tukambukambu tshe vame. 

27Mose akakendja ukilu andi Jetero. Ku ndi akakalula utsha lu kete yawo. 

Etumbelu 19 

Isariyele Wambudjase Lasuki lʼUkungu a Sinai 

1Asi Isariyele wakakumi lu ngondo ka satu, lʼokongo wʼetumbelu kawo uma 
lʼEdjibitu, lʼusui wa shenga wa Sinai. 

2Lamʼakawunela uma la Refidime, vo wakakumi lʼusui wa shenga wa Sinai, ku 
wakahangi lʼusui ako. Isariyele wakahangi leko, la ntundu kʼUkungu a Sinai. 

3Mose akambela utsha le Unyashungu. Ku Latuyalaka akaweti uma ladiku 
diʼukungu; akawutela ati: Uteli ana wa Isariyele, khumbu ka Jakoba, wati: 

4Nyu nyakenyi okone akamatshela asi Edjibitu, ndu uku akamanyembe ladiku 
diʼahafu wa pungu dia nyela uya le mi. 

5Kakiane, naka nyayulunga diui diami, ndu nyayulama daka diami, nyu 
nyayuyala wudja ami lʼatei a wedja tshe, ne dia kete tshe yeli yami. 

6Nyu nyayuyala diulelu diʼelombedi ndu wudja wʼekila le mi. Aui aso 
mbayuyutela asi Isariyele. 

7Ku Mose akayi, aketi dihangamendi dia wudja. Ndi akati aui aso tshe la ntundu 
kawo, uku akawudjangela Latuyalaka. 

8Wudja tshe wakûkaluya diui vati: Shu tayutsha akambu aso tshe wakati 
Latuyalaka. Ku Mose akatole aui a wudja le Latuyalaka. 

9Ku Latuyalaka akatela Mose ati: Ulungi, dimi lu ndjayi le ye lʼatei a dingi dia hito, 
dia antu mbuka lamʼayumoteketa la ye, dia vo nketawo ndu we pundju. Ku Mose 
akatela Latuyalaka aui wa wudja. 

10Latuyalaka akatela Mose ati: Utshu le wudja utakidia elo la lui. Kawusuli 
ahondo awo, 

11kawuyalongosole dia lushi la satu; ne dia lushi la satu mbayumuhulo ladiku 
diʼUkungu a Sinai, lu ashu wʼantu tshe. 

12Kundjeli wudja ulelu lʼutshimba awo. Kuwateli wati: Nyewo, tanyumbelaki 
lʼukungu kuyanga mbunanda lʼokenge. Untu tshe layunanda ukungu, 
ayudiakema. 

13Antu tawunandaki untu ako, keli wawuki ave kana pitu. Kana untu kuyanga 
nyama, ndi tatshikalaki la lumu. Lamʼayuda dimama edja, antu tshe kawumbeli 
lʼukungu. 

14Okone Mose akahulo uma lʼukungu utsha le antu, akatakidia, ku vo wakasuli 
ahondo awo. 

15Ku ndi akatela antu ati: Nyuyalongosole ne dia lushi la satu, pami tshe teyanaki 
la umuntu. 

16Okone la pindju ka lushi la satu, dingi dia tshududu diakahema ladiku 
diʼukungu. Akhungula la angadimu wa ndjadi wakayala, ndu lundju la dimama 
lakatamanya ndjala wulu. Wudja tshe waki lu pangu, wakandama la woma. 

17Mose akatundja antu uma lu pangu dia ntuhumana la Unyashungu. Ku vo 
wakatemala la tshina diʼukungu. 

18Ukungu a Sinai tshe wakayala dinga tu, ne dia Latuyalaka akahulo loko lʼatei 
wa dja. Dinga so diakambela, uku dinga diʼuma lu khuka ka dja. Ku ukungu tshe 
wakadidima wulu. 

19Lamʼakatatekoyaka lundju la dimama ndjala wulu, Mose akateketaka. Ku 
Unyashungu akûkaluyaka diui lu dikhungula. 

20Latuyalaka akahulo ladiku diʼUkungu a Sinai lʼote wʼukungu. Latuyalaka aketi 
Mose dia ndi mumbela lʼukungu, ku ndi akambela. 

21Latuyalaka akatela Mose ati: Uhulo, utewuli antu, tawulekanaki ulelu uya le mi 
dia nshishima, ne dia ului a wuki lʼatei awo watukuvo. 

22Ndu elombedi watusukanaka le Latuyalaka, kawutayakidisha, ne dia 
Latuyalaka atukuyakungutwela. 

23Mose akatela Latuyalaka ati: Wudja hawudela lʼUkungu a Sinai; ne dia we 
akatokokomiya wati: Nyudji ulelu lʼutshimba wʼukungu, nyukidia. 

24Latuyalaka akûkaluya diui ati: Uhulo, kumbeli we la Arona. Keli elombedi la 
utundu a wudja, tawulekanaki ulelu dia mumbela uya le mi, ne dia dimi 
ntukuyakamwela. 

25Ku Mose akahulo utsha le antu, akatuwatela. 

Etumbelu 20 

Elembe Dikumi (Euh. 5:1-21) 

1Unyashungu akati aui ane tshe ati: 

2Dimi keli Latuyalaka, Unyashungu aye, lakakutundja uma lu kete ya Edjibitu, 
uma lu luudu la lohombo. 

3Tuyalaki la ditemolatemola la ntundu kami. 

4Tuyaselelaki nduku ekishi, kuyanga efanelu kʼengo kemotshi keli lʼulungu, kana 
keli la kete, kana keli lʼashi. 

5Tudikhuselaki adui kuyanga ditemola, ne dia dimi Latuyalaka, Unyashungu aye, 
leko Unyashungu wa kandjema, latosomboyaka kolo ka washi le anʼawo, edja 
ndu lolonga la satu ndu la nei, ya waku watumpetshaka. 

6Keli dimi latenyaka wane watumbukaka ngandji ndu watulamaka elembe ami 
ngandji ka shikaa, edja ndu nonga nunu la nunu. 

7Tudimulaki lukumbu la Latuyalaka, Unyashungu aye, udimuladimula, ne dia 
Latuyalaka huyindja one latudimulaka lukumbu landi udimuladimula. 

8Uhoki lushi la mumuya, ulukili. 

9Utshaki elimu nshi shamalu, kutshaki ulimu aye tshe. 

10Keli lushi lʼesambeli, eli lushi la mumuya ka Latuyalaka, Unyashungu aye. 
Tutshaki ulimu lushi lako, we, onʼaye la pami kana la umuntu, ukambi aye a pami 
kana a umuntu, elungalunga kaye, kuyanga ongendangenda wudjashi lu luudu 
laye. 

11Ne dia Latuyalaka akatungi ulungu la kete la ashi ndu diango tshe dieli loko 
nshi shamalu, ku ndi akumuya lushi lʼesambeli. Diako mbakatshokola 
Latuyalaka lushi la mumuya, mbakandalukidia. 

12Olemiaki sho la nyo, dia nshi yaye, yambukusha Latuyalaka, Unyashungu aye, 
ndjala efula la kete. 

13Tudiakaki. 

14Tunanaki luseka. 

15Tuvaki. 

16Tumamanyiaki unyaye unungu. 

17Tokomiyaki luudu la unyaye. Tokomiyaki wadi a unyaye, kuyanga usi ulimu 
andi la pami kana la umuntu, kuyanga ngombe kandi kana punda kandi, kuyanga 
engo kekina ka unyaye. 

Antu Wambuka Woma (Euh. 5:22-33) 

18Lamʼakuki antu tshe akhungula la lundju la dimama, ndu lamʼakawenyi 
angadimu la ukungu watumba dinga, vo wakasaki kumba, wakatemala tshalula. 

19Vo wakatela Mose vati: We oteketaki la su, ku shu tayukaka. Keli Unyashungu 
tateketaki la su, tutukuvo. 

20Ku Mose akakaluya diui ati: Tanyukaki woma; ne dia Unyashungu ambuhulo 
dia ndjunyedika, ndu dia woma andi menama lu ashu anyu, diaha nyu ntsha 
kolo. 

21Antu wakemala tshalula, keli Mose akasukana lasuki la dingi dia hito, lene aki 
Unyashungu. 

22Latuyalaka akatela Mose ati: Uteli asi Isanyele wati: Nyu nyame nyakenyi uku 
akamateketaka la nyu uma lʼulungu. 

23Tanyuyatshelaki ditemolatemola dia fesa, dia dio ndjala kame la mi, kuyanga 
ndjatshela ditemolatemola dia paunyi. 

24Kuntsheli ediakelu ka kete. Kunambulaki elambu aye wa lutshumba, elambu 
aye wa ki, ekoko aye la ngombe yaye ladiku diato. Lu ahuli tshe, lene 
ayumukuhulaka lukumbu lami, dimi layuyakaka le ye, ndu layukotshokolaka. 

25Naka we ayuntshela ediakelu kʼave, tukihikaki lʼave wa losela, ne dia 
kamʼediaye ehumo dia nsela dive, ku we ambudiete anyanya. 

26Tudelaki lu bandelu utsha lʼediakelu kami, ne dia utakataka aye atukenama. 

Etumbelu 21 

Elembe Dikambu dia Fumbi 
(Euh. 15:12-18) 

1Elembe ene mbayuyukumia la ntundu kawo. 

2Lamʼasumbaye fumbi kʼusi Heberu, ndi ayukukambelaka ulimu deku samalu. 
Ku lʼeleku kʼesambeli, ndi ayutshungo, ayuyala la ndjadjasela, aha nkufuta nduku 
engo. 

3Naka ndi akayi ndame, ndi ayutshungo ndame. Keli naka ndi aki la wadi, 
wadendi ayutshungo kame la ndi. 

4Naka khumendi ambuwusha wadi, la ndi ambuta la ndi ana apami kana ana 
amantu, wadi la anʼandi wayuyala wa khumendi, ku pami ayutshungo ndame. 

5Keli naka fumbi ambuta ati: Dimi mbukaka khumemi la wademi ndu anʼami 
ngandji, dimi haletawo ntshungo dia ndjala la ndjadjasela, 

6ku khumendi ayuwela la ntundu ka Unyashungu, ayusukanya la suku kana 
lasuki la ekoho, ayutundula wushu lu tui diandi la wuulu, ku ndi ayukambelaka 
ulimu pundju. 

7Lamʼasundja pami kemotshi onʼandi a umuntu uku fumbi, ona ako heyi 
ntshungo uku atutshungoka fumbi yʼapami. 

8Naka ndi hangenyangenya khumendi, lakasanguya mbosa wadi, ku khumendi 
ayetawo ndi ntshungwama. Ndi kema la wulu wa mbusundja le asi wedja, ne dia 
ndi akukesi. 

9Keli naka ndi ambutshukamia le onʼandi a pami, ndi kutshelaki uku 
atuwutshelaka ona umuntu. 

10Naka ndi ambutshuka umuntu ukina, ndi takitshikitshiyaki wadendi la ntundu 
ma, ahondo, kana akambu wʼasa wadi la umi. 

11Naka ndi hutshela akambu aso asatu, umuntu ako mbeyaka ntshungo anyanya, 
aha nfuta nduku engo. 

Elembe lu Akambu wa Ntshanela Kolo 

12One lakomola untu, ku untu ako mvo, ayudiakema. 

13Keli naka ndi hasangusha mbudika, keli Unyashungu ambukimo lʼanya andi, 
dimi layukenya dihuli diukukindi ndawo utsha leko. 

14Keli naka untu ambutsha lukesu dia ndjaka unyandi la ukunda, kuwunyiya 
kuyanga uma lʼediakelu kami, dia mbudiaka. 

15One lakomola shi kana nyangu, ayudiakema. 

16One lava untu, ayudiakema, kuyanga ndi ambushila nsundja one lakandavi 
kuyanga eki lʼanya andi. 

17One ladja shi kana nyangu mananu, ayudiakema. 

18Lamʼasana antu, ku omotshi ambokomola unyandi dive kana ekhukhu, ndi 
hasuyama naka untu ako havwi, paka mbetama baka lu tangi. 

19Ndi hasuyama naka untu ambutatela nkalangana, ambokendakenda lʼutamba. 
Keli dieli la ndi dia mbufuta nshi yakindi kunkamba ulimu, la memba wutshu 
andi edja ndu ndi ambokono. 

20Lamʼakomola untu fumbi kandi ka pami kana ka umuntu la danga, ku fumbi 
kako mvo kamʼendi lu mbokomola, ndi ayusuyama. 

21Keli naka fumbi ayutshikala la lumu lushi otoi kana nshi hyendi, khumendi 
hasuyama, ne dia fumbi kako keko ukundji andi. 

22Lamʼasana antu, naka omotshi ambusakanya kanga diemi, ndi ayuyala la 
unungu. Naka diemi diambutumba, ku umuntu ndame hukadi wali, ndi ayufuta 
uku ayuwudjela kanga wadi, ndu uku ayuhimbwela embadi. 

23Keli naka umuntu ambukala wali, ku we nsomboya lumu lu lumu, 

24su lu su, nu lu nu, lunya lu lunya, dikaka lu dikaka, 

25etshumbelu lu etshumbelu, puta lu puta, ndu wimbo lu wimbo. 

Elembe lʼAsa Antu la Fumbi Yawo 

26Lamʼakomola untu fumbi kandi ka pami kana ka umuntu lu su, ku su diako 
mbule, ndi kutshunguli lu dikambu dia su diandi. 

27Lamʼakomolandi fumbi kandi ka pami kana ka umuntu lu nu, ku nu diako 
mungo, ndi kutshunguli lu dikambu dia nu diandi. 

28Lamʼaka ngombe pami kana umuntu seki, ku untu ako mvo, kawukidiaki lʼave, 
tawolekaki unatshi ato. Ku kanga ngombe hayala la unungu. 

29Keli naka ngombe keli la etshelu ka ndo la antu, ambudiaka pami kana umuntu, 
kawukidiaki lʼave. Ntu naka wakatelaka kanga ngombe dia etshelu kato, keli ndi 
kunkilama ololo, kawudiaki ndu ndi. 

30Keli naka vo wambetawo ndi nfuta mata lu dihuli dia ndi mvo, ndi kafuti 
etshungwelu ka lumu landi uku ayuwuhimbwela. 

31Naka ngombe ambuka ona pami kana ona umuntu a untu omotshi seki, ku nyu 
ndjela elembe ako. 

32Keli naka ngombe ambuka fumbi ka pami kana ka umuntu seki, kanga to kafuti 
kanga fumbi toshekele akumi asatu ta fesa. Kawudiaki ngombe kako lʼave. 

33Lamʼatambela ngombe kana punda lu difuku diakafula untu, kana 
diakandatshimi, keli ndi kudife, 

34ndi ayufuta ushinga a nyama kuvwi le kanga to. Ku nyama kuvwi kayuyala 
kandi. 

35Lamʼaka ngombe ka untu omotshi ngombe ka untu ukina seki, ku to mvo, 
kawusundja ngombe kʼosenyu, kawukahani ushinga ato, kawukahani ndu udu a 
nyama kuvwi. 

36Lamʼeya antu vati: Ngombe kene la etshelu ka mbikana seki, keli kanga to 
hakilami ololo, ndi kafuti ngombe lu ngombe. Ku kene kuvwi, kayuyala kandi. 

Etumbelu 22 

Elembe wa Somboya 

1 Naka untu ayuva ngombe kana okoko, ku ndi ambudiaka kana mbusundja, ndi 
ayufuta ngombe tshanu lʼote a ngombe otoi, la ekoko enei lʼote wʼokoko otoi. 
Dieli la ndi dia nsombola nyama kako. Naka ndi kema la engo, dieli la ndi dia 
nsundjama ndame, ne dia uvi andi. 

2Naka nyama kuvindi keki la lumu lu anya andi, naka ngombe, punda kana okoko 
mbeto, dieli la ndi dia nfuta nyama hyendi. 

3Naka wambunda uvi tshu kʼamʼavandi, ku wambokomola edja ndu ndi ambuvo, 
antu haweyi ndjala la unungu wa dikila diandi. 

4Keli naka wambudiaka la yanyi, wayuyala la unungu lu dikambu diandi. 

5Lamʼalanyia untu unyandi ekambo ka mbu ya nde kana kʼelua, kuyanga nkimo 
elungalunga kandi dia to nde diango loko, ndi ayufuta tshe uma lu diango diuleki 
amena uma lʼekambo kandi ka mbu ya nde kana kʼelua. 

6Lamʼatshumba untu dja lu adiyu, ku dja yambulalo, yambutshumba mbu ya nde 
ya kana, yakawane kana yeki lu atshina, utshumbi wa dja ayufuta tshe. 

7Naka untu ambusha unyandi falanga kana diango dia ndi mbumbela, ku uvi 
ambutudiva uma lu luudu la umumbi, ku wambutuwunda, ndi kafuti diango 
pendi pendi lʼote wa engo lʼengo kakandoshi. 

8Keli naka uvi hatanemi, dieli la kanga luudu dia nsukana le Unyashungu, dia 
antu mbeya vati: Ndame kombosa diango dia unyandi. 

9Lu dikambu tshe dia lukesu lʼasa antu ahendi, dia ngombe, punda, okoko, oloto 
kana engo kekina kushishwi, kayuwuta untu lʼuntu ati: Kami keto, wakumia 
dikambu la ntundu ka Unyashungu. Ku one layanyema le Unyashungu, ayufuta 
unyandi diango pendi pendi lu engo lʼengo. 

10Naka untu ambukimiya unyandi punda, ngombe, okoko kana nyama kekina, 
ku nyama kako kambuvo, kana kambuhumo, kana kambushisho ku untu 
hakienyi, 

11ulami wa engo katshibi lu lukumbu la Latuyalaka ati: Dimi kombosa engo ka 
unyami. Osoku kanga engo kushishwi ayetawo etshibelu kandi, ku unyandi 
hayala la unungu wa nfuta engo kakashisho. 

12Keli naka untu ambuva elungalunga lamʼeto lʼanya wʼulami, dieli la ulami dia 
nfuta kanga to. 

13Naka to kambundama le nyama, ulami kakiela uku omenyi, laso ku ndi 
hahumbi nkifuta. 

14Naka untu ambamba elungalunga ka unyandi ku to kambutuhumo, kana 
kambutuvo lamʼeli kanga to kema, dieli la one lakakiambi dia nkifuta. 

15Keli naka kanga elungalunga akiko, one lakambi hafuti utundu wa nyama, paka 
ushinga wa diambu wakawalakana. 

Elembe lʼAsa Antu lʼAntu 

16Naka pami ambulanya usekaseka a umuntu wʼemuma, wahatambamela, ku 
ambeyana la ndi, dieli la ndi dia mbidja mbu lu dimba diandi, dia ndi mbutshuka. 

17Keli naka shi umuntu hetawo ndi mbutshuka, pami kako ayufuta falanga uku 
olembe lu dikambu dia esekaseka wʼamantu wa dimuma. 

18Tetawoki dia umuntu kanga doka ntshikala la lumu. 

19Untu tshe layeyana la nyama kemotshi ayudiakema. 

20Untu tshe layulambula etemolatemola kekina, aha le Latuyalaka ndame, 
ayulanyema. 

21Tutshelaki ongendangenda kolo kuyanga mbusuya, ne dia ndu nyu mbaki 
angendangenda lu kete ya Edjibitu. 

22Tusuyaki wadi aki udu, kuyanga ona etshiki. 

23Naka we ambasuya, ku vo wambundelela, mete, dimi layuka alelu awo. 

24Kele kami kayoheta, dimi layunyudiaka la yombo, ku wadienyu wayuyala wadi 
waki edu, la anʼanyu wayuyala ditshiki. 

25Naka we ambosondja usi wula a lu wudja ami falanga, tuyalaki uku osondjanyi 
le ndi. Tolombaki nduku waho. 

26Naka we ambosa dihondo dia unyaye okole, kukaluyadio la ntundu ka unya 
atadji, 

27ne dia dio tu mbatundolotaka, ndu mbatunduyakumbaka. Kakona kukukindi 
ndjakumba? Naka ndi ambundelela, dimi layuka, ne dia kanga ketshi kemi. 

28Totengaki Unyashungu, kuyanga mbidja umbuledi a wudja aye mananu. 

29Tutshimbatshimbaki dia nambula olonga aye wa mbu ya nde, ndu wʼelua wa 
dinela diaye. Kumbishaki onʼaye a pami lʼenundu. 

30Osoku mbayuyutsha ndu la ngombe yaye ndu la ekoko aye. One lʼenundu tshe 
ayutshikala la nyangu nshi esambeli, ku we mbishamindi lushi lʼenanei. 

31Nyayuyala ekilami ami wʼapami. Tanyolekaki nyama kambundama lʼusui le 
nyama. Kanyukishaki fo. 

Etumbelu 23 

1Tudianganyaki diui dia kashi. Tuyalaki la untu a kolo kame dia ndjala omenyi a 
kashi. 

2Tuyelaki ului wʼantu dia ntsha kolo. Tukadimoki lu leke lʼului a wuki wʼantu dia 
mpimbula dikambu uhimbulahimbula. 

3Tuhumuyaki usi wula lukulu lʼolo uhumuyahumuya lʼelumbwelu ne dia wula 
andi. 

4Naka we ambuhumana la elungalunga ka utunyi aye katalawo, kukikaluya le 
kanga to. 

5Naka we ambena punda ka utunyi aye, kambokomo la wutshu, tukitshikaki la 
wutshu ato; keli ukikimanyia dia nkiahula wutshu. 

6Tuhumuyaki usi wula lukulu lʼengeno uhumuyahumuya lʼelumbwelu, ne dia 
wula andi. 

7Tutaki nduku diui dia kashi. Tudiakaki untu laha la unungu ndu untu lʼololo, ne 
dia dimi haluyindja untu a kolo. 

8Tulungulaki mbu yʼutshu, ne dia yo yatulaka wane wasena washu, ndu yateteka 
aui wʼakanga a mete anyanya. 

9Tusuyaki ongendangenda. Nyu mbeyaka lumu lʼongendangenda, ne dia ndu 
nyu mbaki angendangenda lu kete ya Edjibitu. 

10Kuneki wuhu lu kete deku samalu, ku we ayuyala la dinela uma loko. 

11Keli lu eleku kʼesambeli, kuyitshiki djasha, tuyikambaki. Osoku asi wula wa lu 
wudja ami wayole diango uma loko. Ku nyama ya lʼukunda yayole diango 
diayutshikala loko. Osoku mbayunyutsha lʼekambo ka vinyo ndu kʼetamba 
wʼeweli. 

12Ukambaki ulimu aye nshi shamalu; kumuyaki lushi lʼesambeli, dia ngombe 
kaye ndu punda kaye mumuya, dia ona pami a fumbi kaye ka umuntu ndu ona 
ongendangenda ndjala la mumuya. 

13Ulamaki akambu tshe wakamakutela. Ndu tudimulaki nduku lukumbu la 
etemolatemola. Untu talukaki uma lʼunyo aye. 

Nshi Shatu ya Waki Yakasonwama 
(Etum. 34:18-26; Euh. 16:1-17) 

14Kuyalaki la lushi la wuki tena satu lu eleku lʼeleku dia nemiami. 

15Kuyalaki la lushi la wuki la ma diaha la edya. Kanyolekaki ma diaha la edya 
nshi esambeli lu etena kakasonwama, lu ngondo ka Abiba uku 
akamakudjangela; ne dia lʼetena kako, kakanyatumbi uma lʼEdjibitu. Untu 
tenamaki anya atu la ntundu kami. 

16Kuyalaki la lushi la wuki la dinela diʼoionga wa ulimu aye uma lu diango 
diayuyuneka lu dikambo. Kuyalaki la lushi la wuki la dinela lʼekumelu kʼeleku 
lamʼayuyushidiyaka mbotshiya dinela dia ulimu aye wa dikambo lu dihuli 
diʼeumbelu. 

17Apami aye tshe kawemalaki tena satu la ntundu ka Khumesu Latuyalaka, lu 
eleku lʼeleku. 

18Tulambulaki dikila dia nyama kʼulambu ami kame la ma dieli la edya kuyanga 
mbetawo wata wa dambu diami ntshikala edja ndu la pindju. 

19Kelaki olonga wa diango diʼuma lʼekambo lu luudu la Latuyalaka, Unyashungu 
aye. Tukateki osongo a mbudi lu awele wa nyangu. 

Ondjelo wa Latuyalaka Ambutumama dia Nombola Isariyele 

20Enda, dimi lambutuma ondjelo la ntundu kaye, dia ntakulamaka lu mbuka ndu 
dia nkotola utsha lu dihuli diakamalongosola. 

21Kuyalamaki la ntundu kandi, kukitanyiaki diui diandi, tuhendwelaki, ne dia ndi 
hukudimanyia kolo yaye. Lukumbu lami leko le ndi. 

22Keli naka we ayuhukama diui diandi, la ayutsha tshe kayumukutela, dimi 
layuyala utunyi wʼatunyi aye, la umpetshi a wane watukuhetshaka. 

23Lamʼatakendakenda ondjelo ami la ntundu kaye, ndu lamʼatandakolombola 
lʼatei wʼasi Amora, asi Hiti, asi Perizi, asi Kanana, asi Hiwi ndu asi Jebuse, dimi 
layuwashila ushiki. 

24Tukhuselaki ditemolatemola diawo adui, tuditemolaki. Tukuyaki wedja ene lu 
ditshelu diawo. Keli kulanya, ndu katshatsha pingu yawo. 

25Kanyukambelaki Latuyalaka, Unyashungu anyu, ulimu, ku dimi 
layotshokolaka ma dianyu la ashi anyu. Dimi layunya elandu uma lʼatei anyu. 

26Nduku umuntu, kana nyama kayutumba diemi, kana ntshikala ekumba lu kete 
yanyu tshe. Dimi layukutsha efula ka nshi yanyu. 

27Dimi layutuma sasi diami la ntundu kanyu, layufutanya wedja tshe 
wayunyukuma. Layunyenya ekongo wʼatunyi anyu tshe. 

28Dimi layutuma ahuma a waki la ntundu kanyu, dia vo mbitshanya asi Hiwi, asi 
Kanana ndu asi Hiti uma la ntundu kanyu. 

29Dimi haluwatshanya la ntundu kanyu lʼeleku otoi, ne dia kete yatukuyala hwe; 
nyama ya lʼukunda yatukufulanela, ku yo nyolosha. 

30Dimi layutawatshanyaka yema, yema, uma la ntundu kanyu edja ndu 
lamʼayunyufulanela, ku nyu nkita kete. 

31Layushikike elelu anyu uma lʼUduwa a Tilili pulu ndu lʼuduwa wʼasi Filistiya, 
ndu uma lʼusui wa shenga edja ndu lu ndjali kʼEyufarate. Dimi layukimo akanga 
a kete lʼanya anyu, ku nyu nyayuwatshanya uma la ntundu kanyu. 

32Tanyudjaki la wo sheki, kuyanga la ditemolatemola diawo. 

33Vo tawudjaseki lu kete yanyu, ne dia vo watukunyolombola dia nyu ntshelami 
kolo. Naka nyu nyayotemola ditemolatemola diawo, mete dikambu so diayuyala 
djunga la ntundu kanyu. 

Etumbelu 24 

Mose la Dihangamendi lʼUkungu a Sinai 

1Unyashungu akatela Mose ati: Umbeli, we la Arona, Nadaba, la Abihu ndu 
dihangamendi akumi esambeli dia Isariyele; nyotemolaki tshalula. 

2Mose ndame kasukani le Latuyalaka, keli akina tawusukanaki; ndu wudja 
tawumbelaki kame la ndi. 

3Mose akayi, akayusanyia antu aui tshe wa Latuyalaka, ndu adjangu andi. Ku 
antu tshe wakûkaluya diui kame vati: Tayutsha aui tshe wakati Latuyalaka. 

4Ku Mose akafundi aui wa Latuyalaka tshe. Ndi akunela kʼolomo la pindju, 
akatshi ediakelu la tshina diʼukungu, ndu dikoho dikumi la pendi, uku wedja 
dikumi la ehendi wa Isariyele. 

5Ndi akatumi elongo wʼapami wʼasi Isariyele, dia ntulambula elambu wa 
lutshumba, la ndjakela Latuyalaka ngombe, elambu wa ki. 

6Mose akose etenyi ka hendi ka dikila, akangula lu alonga. Ku ndi akamonge 
etenyi ka hendi ka dikila lʼediakelu. 

7Ku ndi akose buku dia daka dia Unyashungu, akadialela antu. Ku vo wakati vati: 
Tayutshaka tshe kakati Latuyalaka, ndu tayukitanyiaka. 

8Ku Mose akose dikila, akamonge antu, ata ati: Nyendi dikila dia 
daka, diakalakana Latuyalaka la nyu uku aui aso tshe. 

9Ku Mose akambela lʼukungu, ndi la Arona, Nadaba, la Abihu, kame la 
dihangamendi akumi esambeli dia Isariyele. 

10Ku vo wakenyi Unyashungu wa Isariyele. La tshina diʼakaka andi kaki ave wa 
ngaingai wa lokolonga, wufanyi la ulungu vame lu pudipudi kawo. 

11Ndi kunsimbula lunya landi dia ntshela dihangamendi dia Isariyele kolo. Vo 
wakenyi Unyashungu, keli wakali, wakano. 

12Latuyalaka akatela Mose ati: Umbeli uya le mi lʼukungu, ukungi laawo. Dimi 
layukusha pasi diʼave, kame lʼelembe la adjangu, wakamafundi dikambu diawo, 
dia we nteya mbaetsha. 

13Osoku Mose akunela, ndi la Jashua lakatukimanyiaka. Ku Mose akambela 
lʼukungu a Unyashungu. 

14Ku ndi akatela dihangamendi ati: Nyutukungi lane edja ndu lamʼayutukalula le 
nyu. Nyendi, Arona la Hura wambutshikala la nyu. Naka untu eko la dikambu, 
ndi kayi le wo. 

15Mose akambela lʼukungu, ku dingi diakakumbi ukungu. 

16Lutumbu la Latuyalaka lakayala ladiku diʼUkungu a Sinai, ku dingi diakukumbi 
nshi shamalu. Ku lushi lʼesambeli, Latuyalaka aketi Mose uma lʼatei a dingi. 

17Enelo ka lutumbu la Latuyalaka kaki uku dja yaheta lʼote wʼukungu, lu ashu 
wʼasi Isariyele. 

18Ku Mose akoto lu dingi, akambela lʼukungu. Mose akatshikala lʼukungu tanyi 
akumi anei la etshu akumi anei. 

Etumbelu 25 

Ambutela Isariyele dia Mbela Ulambu 
(Etum. 35:4-9) 

1Latuyalaka akatela Mose ati: 

2Uteli asi Isariyele dia vo mbelami ulambu. Nyosaki ulambu uma le untu tshe 
layukimo lʼutema otoi. 

3Wuhu one wʼelambu mbayuyulungulaka uma le wo: paunyi, fesa, udjulu, 

4ahondo wʼedima, wʼengingi, wa tilili, wa linene, wa diosa dia mbudi, 

5dikuhu dia waumi wʼekoko diakawanya lu dangi dia tilili, ndu dikuhu dia mbudi 
la utamba wʼulungu, 

6iso ka tala, diango diʼupumu ne dia iso ka lukita ndu dia malashi wʼupumu, 

7mboko yʼave wa pesopeso, ndu towoko ta ngaingai ta nenga lʼukutu wa nemo 
la lʼopema. 

8Kawumpikeli etemwelo ka dimi mbidjase lʼatei awo. 

9Kanyutshi etemwelo ka dipema la diango diato tshe uku tediko tayumukenya. 

Oshete wa Sheki wʼOmenyi 
(Etum. 37:1-9) 

10Kawutshi oshete wa sheki lʼabaya wʼutamba wʼulungu. Utali awo 
kawuyali kubita hyendi la etenyi, wekeki awo kubita otoi la etenyi, wemema 
awo kubita otoi la etenyi. 

11Kukumbi paunyi ndu lʼandja ndu lʼetei, kumami ukaba wa paunyi lʼutshimba 
tshe. 

12Kutshi ashingu anei wa paunyi, kuwadji lʼekulu awo enei: ashingu ahendi wedi 
awo omotshi, la ashingu ahendi wedi awo ukina. 

13Kutshi esimbi wʼutamba wʼulungu, kuwekumbi la paunyi. 

14Kosome esimbi lu ashingu wedi ako ehendi wʼoshete, dia membaka oshete. 

15Esimbi kawutshikalaki lu ashingu wa lʼoshete; tawesomolaki uma loko. 

16Kudji omenyi wayumukusha lʼoshete wa sheki. 

17Kutshi ufudi wʼoshete la paunyi ka lutshula. Utali awo kawuyali kubita hyendi 
la etenyi, wekeki awo kubita otoi la etenyi. 

18Kutshi akeruba ahendi wa paunyi, kuwatshi la paunyi ka lutshula lu kuma 
hyendi yʼufudi. 

19Kutshi okeruba omotshi la kuma kemotshi la okeruba ukina la kuma kekina. 
Kutshi akeruba ahendi wusamanyi kame lʼufudi lu kuma yawo hyendi uma lu 
etshi otoi. 

20Akeruba kawelaneli, ku ahafu awo kawusamani ladiku, dia nkumba ufudi; 
dundji diawo kadiokolami utsha lʼufudi. 

21Kudji ufudi ladiku diʼoshete wa sheki. Kudji omenyi wayumukusha lʼatei 
wʼoshete ako. 

22Laawo kayumuhumana la ye. Uma ladiku dia akeruba ahendi weli ladiku 
diʼoshete wa sheki wʼomenyi, kayumusawulaka la ye diʼakambu tshe 
wayumukutelaka lu dikambu diʼasi Isariyele. 

Mesa wa Ma dia Lenya 
(Etum. 37:10-16) 

23Kutshi mesa lʼabaya wʼulungu. Utali awo kawuyali kubita hyendi, wekeki 
awo kubita otoi, la wemema awo kubita otoi la etenyi. 

24Kukumbi paunyi, ndu kudji ukaba wa paunyi lʼutshimba tshe. 

25Kutadji etshi ka paunyi lʼutshimba a mesa tshe, keli kuyahe ukaba ako ladiku 
diato. 

26Kutshi ashingu anei wa paunyi, kuwadji lu atshuku anei lu ekulu wa mesa. 

27Ashingu ako kawuyali lasuki lʼukaba dia nsome esimbi wa memba mesa. 

28Kutshi esimbi wʼabaya wʼulungu, kuwekumbi la paunyi, dia membaka mesa. 

29Kutshi diango diawo ne la paunyi ketu: alonga wʼekalikali, wʼafuku, ne dia 
malashi; ndu tolondo la eteka, ne dia elambu wʼashashi. 

30Kunkitshiyaki ma dia lenya lu mesa tena tshe. 

Ekitshelu ka Tala dia Paunyi 
(Etum. 37:17-24) 

31Kutshi ekitshelu ka tala la paunyi ketu. Kukitshi la paunyi ka lutshula. Etshina 
kato, usika ato, akoho wa mbidja atala, ehundu ato la alembo ato kawutshami 
lʼukama otoi wa paunyi. 

32Kutshi tahi shamalu yusamanyi lʼusika: tahi shatu wedi omotshi wʼekitshelu 
ka tala, la tahi shatu lu wedi ukina wʼekitshelu ka tala. 

33Akoho asatu wufanyi la ehundu la alembo wʼutamba wa amande wayuyala lu 
lutahi lomotshi; akoho asatu wufanyi lʼehundu la alembo wʼutamba 
wa amande wayuyala lu lutahi lukina. Wuhu ako mbayuyala lu tahi shamalu 
yusamanyi lu ekitshelu ka tala. 

34Akoho anei wufanyi la ehundu la alembo wʼutamba wa amande wayuyala lu 
usika wʼekitshelu ka tala. 

35Uhundu omotshi ayuyala la tshina dia tahi hyendi yusamanyi la usika 
wʼekitshelu ka tala, uhundu ukina la tshina dia tahi hyendi kina, la uhundu ukina 
la tshina dia tahi hyendi kina. Osoku mbayuyala lu tahi shamalu yusamanyi 
lʼekitshelu ka tala. 

36Kutshi ehundu awo la tahi yawo lʼukama otoi wa paunyi ketu ka lutshula. 

37Kutshi atala ato esambeli; kuwakitsha lu ahuli awo ladiku dia ekitshelu ka tala, 
dia vo mpetaka. 

38Kutshi tosholo ta nyimaka atala, ndu alonga wʼutuku la paunyi ketu. 

39Kutshi ekitshelu ka tala la diango diato tshe uma lʼukama wa paunyi ketu 
wa talata otoi. 

40Kendi dia we ditsha tshe uku tediko takamakenya lʼukungu. 

Etumbelu 26 

Etemwelo ka Dipema 

(Etum. 36:8-38) 

1Dikambu dikina, kutshi peli dia etemwelo ka dipema lʼapema dikumi. Kutshi 
apema ako la eshinga wa linene wʼololo wʼedima, wʼengingi, la wa tilili. 
Kutshi akeruba la lononga loko. 

2Utali wa dipema la dipema kawuyali kubita akumi ahendi la enanei, la wuki wa 
dipema la dipema kubita nyei. Apema tshe kawuyali yediko otoi. 

3Kusamanya apema atanu kame, la apema atanu akina kame. 

4Kutshi ehanga wʼedima lʼumamu wa dipema diayukumela lu esamanyelu ka 
ntundu. Kutshi pupu ndu lu dipema diayukumela lu esamanyelu ka hendi. 

5Kudji ehanga akumi atanu lu dipema diayukumela lu esamanyelu ka ntundu, la 
ehanga akumi atanu lʼumamu wa dipema diayukumela lu esamanyelu ka hendi. 
Ehanga wʼapema kawelaneli pupu. 

6Kutshi ashingu akumi atanu wa paunyi. Kusamanya apema ako ahendi 
lʼashingu, ku etemwelo ka dipema tshe kayuyala dipema otoi. 

7Kutshi ndu apema wa diosa dia mbudi dia nkumba etemwelo ka dipema. 
Apema dikumi lʼotoi mbayuyutsha. 

8Utali wa dipema la dipema kawuyali kubita akumi asatu, la wuki wa dipema la 
dipema kawuyali kubita nyei. Apema ako dikumi la otoi kawuyali yediko otoi. 

9Kusamanya apema atanu laandi, la apema akina asamalu laandi. Kahanya etshi 
ka samalu ka dipema la ntundu ka luudu. 

10Kudji ehanga akumi atanu lʼumamu wa dipema diayukume lu esamanyelu ka 
ntundu, ndu ehanga akumi atanu lʼumamu wa dipema diayukume lu esamanyelu 
ka hendi. 

11Kutshi ashingu akumi atanu wʼehotela. Kuwaotshiya lʼehanga, kusamanya 
dipema, dia dio tshe ndjala otoi. 

12Etenyi otoi ka hendi ka etshi ka dipema kutshikadi, kayolendalendaka 
lʼokongo a etemwelo ka dipema. 

13Okone etshi ka kubita otoi lu wuki, ndu keli la utali uku apema kayuyala leke 
lomotshi, la kekina leke lukina. Dio diayahema wedi ako ehendi wa etemwelo ka 
dipema dia nkikumba. 

14Kutshi ufelu wa dikuhu dia waumi wʼekoko diakawanya lu dangi dia tilili, la 
dikuhu dia mbudi ladiku dia luudu la dipema. 

15Kutshi abaya wʼutamba wʼulungu ne dia etemwelo ka dipema. Kuwahiki 
wemema. 

16Utali wa dibaya la dibaya kawuyali kubita dikumi, ku wuki wa dibaya la 
dibaya kubita otoi la etenyi. 

17Kotshonge la tshina dia dibaya la dibaya sodi hyendi yukimanedi kame. Kutshi 
osoku lu abaya tshe wa etemwelo ka dipema. 

18Kutshi abaya wa etemwelo ka dipema okone: Abaya akumi ahendi lu leke la 
diku dia kushi. 

19Kutshi dikitshelu dia fesa dieli la afuku akumi anei wa nkitsha abaya ako akumi 
ahendi. Okone afuku ahendi wa dikitshelu dia fesa kawuyali la tshina dia dibaya 
la dibaya dia nsome sodi yadio hyendi. 

20Kutshi abaya akumi ahendi lu leke la hendi la etemwelo ka dipema, la lu leke 
la ngelʼa kushi, 

21ndu dikitshelu diawo dia fesa dieli la afuku akumi anei: afuku ahendi la tshina 
dia dibaya la dibaya. 

22Kutshi abaya asamalu wa lu leke la la dihambi, lu leke lʼedjelu. 

23Kutshi abaya ahendi wa mbidja lu atshuku wa la dihambi. 

24Kawukakitwami uma lʼesi, keli kawukelekami la sodi yawo la shingu. Osoku 
mbayuyala lu abaya ako ahendi. Vo wayutunga atshuku ako ahendi. 

25Okone ayuyala abaya enanei kame la dikitshelu dia fesa dieli la afuku dikumi 
la asamalu. Afuku ahendi la tshina dia dibaya dimotshi, la afuku ahendi la tshina 
dia dibaya dikina. 

26Kutshi shimbala yʼabaya wʼulungu, 

27tshanu dia mamanya abaya wa lu wedi omotshi wa etemwelo ka dipema, la 
shimbala tshanu lu wedi ukina wa etemwelo ka dipema ndu shimbala tshanu lu 
wedi wa la dihambi, lu leke lʼutsha lʼedjelu. 

28Lushimbala la lʼatei wʼabaya kalutenyanya abaya uma lu kuma kemotshi pulu 
lu kuma kekina. 

29Kukumbi abaya la paunyi; kutshi ashingu wa paunyi wa nsome shimbala. 
Kukumbi ndu shimbala yawo la paunyi. 

30Keme etemwelo ka dipema uku yediko yakamakenya lʼukungu. 

31Kutshi dihondo la eshinga wa linene wʼololo, wʼedima, wʼengingi, la wa tilili. 
Kusangi akeruba la lononga loko. 

32Kudihane lu dikoho diʼulungu diukumbami la paunyi. Dikoho diako kadiuyali 
la tokoho ta paunyi, ndu kadiukitshami lu afuku anei wa dikitshelu dia fesa. 

33Kuhane dihondo diako lu tokoho lʼashinga wukelekami ladiku adio. Kosekole 
oshete wa sheki wʼomenyi lʼedia dihondo diako. Okone dihondo diako 
diayunyukimanyia dia mbatanya dihuli diʼekila la dihuli diuleki ekila. 

34Kufule ufudi ladiku diʼoshete wa sheki wʼomenyi lu dihuli diuleki ekila. 

35Kukitsha mesa lʼandja a dihondo. Kukitsha mesa ako lu leke la ngelʼa kushi la 
etemwelo ka dipema, ku ekitshelu ka tala lu leke la diku dia kushi la etemwelo 
ka dipema, kelanedi la mesa. 

36Kutshi dihondo dia la suku dia luudu la dipema la eshinga wa linene wʼololo, 
wʼedima, wʼengingi, la wa tilili. Dihondo diako kadiuyali la asangu wa lotela. 

37Kutshi dikoho tanu diʼelungu, kudikumbi la paunyi. Tokoho tadio katuyali ta 
paunyi. Kolelole ehotela dia ntsha dikitshelu dieli la afuku atanu wa mbidja 
dikoho. 

Etumbelu 27 

Ediakelu kʼUlambu a Lutshumba 
(Etum. 38:1-7) 

1Kutshi ediakelu la etamba wʼulungu. Utali ato kawuyali kubita tshanu, ndu 
wekeki ato kubita tshanu. Ediakelu kayali la atshuku anei pupu. Wemema ato 
utsha lʼulungu ayuyala kubita shatu. 

2Kutshi seki lu atshuku anei yusamanyi lʼediakelu; kuyikumbi la ohotela. 

3Kutshi puki yʼohotela ya minyaka utuku. Kutshi diango tshe diʼulimu wʼediakelu 
la ohotela: kasu yato, alonga wʼafuku ato, somo yato ndu pusu yʼakalanga. 

4Kutshi ndu lukala lʼohotela; kudji ashingu anei wʼohotela lu atshuku alo anei. 

5Kuhuluya lukala la tshina diʼunyo wʼediakelu dia lo ndjala kʼatei atei wʼediakelu. 

6Kutshi esimbi wʼulungu ne dia ediakelu, kuwekumbi lʼohotela. 

7Kosome esimbi lu ashingu; ku esimbi ako kawuyali wedi ako ehendi wʼediakelu 
dia vo kiembaka. 

8Kutshi ediakelu lʼabaya, kukitshiki hwe lʼatei. Kukitshi uku akamakenya 
lʼukungu. 

Seke dia Etemwelo ka Dipema 
(Etum. 38:9-20) 

9Kutshi seke dia etemwelo ka dipema. Kuhane ahondo wakatshama lʼeshinga wa 
linene wʼololo lu leke la la diku dia kushi. Utali a wedi otoi 
kawuyali kubita lukama. 

10Dikoho dia wedi ako kadiuyali akumi ahendi, ndu dikitshelu diadio akumi 
ahendi diʼohotela. Keli tokoho ta dikoho la tusimbi tato katuyali ta fesa. 

11Kutshi pupu lu leke la ngelʼa kushi. Utali adio wa mpane ahondo 
kawuyali kubita lukama; dikoho kadiuyali akumi ahendi, ndu dikitshelu diadio 
diʼohotela akumi ahendi. Tokoho ta dikoho la tusimbi tato katuyali ta fesa. 

12Wekeki wa lukumbu la seke wa mpane ahondo lu leke lʼedjelu, 
kawuyali kubita akumi atanu, kame la dikoho dikumi, la dikitshelu diadio 
dikumi. 

13Wekeki wa seke la welelo, lu leke lʼutsha lʼehutwelu, kawuyali kubita akumi 
atanu. 

14Utali wʼahondo wa mpane wedi omotshi wa suku, kawuyali kubita dikumi la 
tshanu, kame la dikoho diadio satu ndu dikitshelu diadio satu. 

15Utali wʼahondo wa mpane wedi ukina wa suku, kawuyali kubita dikumi la 
tshanu, kame la dikoho diadio satu la dikitshelu diadio satu. 

16Wuki wa mpane dihondo dia la suku dia seke kawuyali kubita akumi ahendi, 
kame la dikoho diadio nei la dikitshelu diadio nei. Kutshi dihondo diako la 
eshinga wʼololo wʼedima, wʼengingi, ndu wa tilili. Dihondo diako kadiuyali la 
asangu wa lotela. 

17Dikoho tshe dia lʼutshimba wa seke kadiudjami tusimbi ta fesa; tokoho tadio 
katuyali ta fesa la dikitshelu diadio diʼohotela. 

18Utali wa seke diʼotemwelo kawuyali kubita lukama, wekeki adio kubita akumi 
atanu, ndu wemema wa lukumbu kubita tshanu. Dikitshelu kadiuyali diʼohotela, 
la ahondo kawutshami la eshinga wʼololo wa linene. 

19Diango tshe diʼulimu wa etemwelo ka dipema: seti tshe yalo, ndu seti tshe ya 
lukumbu la seke kayuyali ohotela utu. 

Elamelu ka Tala 
(Lew. 24:1-4) 

20Kuteli asi Isariyele dia vo nkelaka iso ka mbeli tshu dia mpetshaka usasi, dia 
tala mpetaka tena tshe. 

21Tala diako kadiutshikalaki lu luudu lʼesanganelu la dipema, lʼandja a dihondo 
dieli la ntundu kʼomenyi. Arona la anʼandi kawudilamaki la ntundu ka 
Latuyalaka, umaka dikolo edja ndu pindju. Oso eli olembe wa pundju 
wayuhumba asi Isariyele namaka lu lolonga la lolonga. 

Etumbelu 28 

Eloto wa Elombedi 
(Etum. 39:1-31) 



155 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

1Ose onanyo Arona la anʼandi wʼapami, Nadaba, Abihu, Eleasara la Itamara uma 
lʼatei wʼasi Isariyele, uwakitsha lasuki la ye, dia vo nkambelami ulimu 
wʼolombedi. 

2Kotelele onanyo Arona ahondo wʼekila, dia vo ndjala eloto wa lutumbu ndu wa 
dimena. 

3Kusawuli la akanga a lononga tshe wakamaludia too la yimba, dia vo ntelela 
Arona ahondo, dia ndi nkidiama lʼulimu ami wʼolombedi. 

4Kawotelele ahondo ane: opema, ukutu wa nemo, ukutu, sumishi kʼasangu, 
lufule lʼolombedi, la uya. Kawotelele onanyo Arona la anʼandi wʼapami ahondo 
wʼekila dia vo nkambelakami ulimu wʼolombedi. 

5Kawose paunyi, ahondo wʼedima, wʼengingi, wa tilili ndu wa linene la dimena. 

6Kawutshi ukutu wa nemo la eshinga wa paunyi, wʼedima, wʼengingi, wa tilili 
ndu wa linene wʼololo. Ulimu oso kawuyali ulimu wa lononga. 

7Kayali betshi pendi dia lʼaheka dia dio mamana lu emamu awo ehendi, dia vo 
tshe nsamana. 

8Uya wa ndotaka la ukutu wa nemo kawutshami la eshinga wa paunyi, wʼedima, 
wʼengingi, wa tilili, la wa linene wʼololo, uku ukutu wa nemo. Kawotelami kame 
la ukutu ako. 

9Kose ave ahendi wa pesopeso, kufundi kumbu ya ana wʼapami wa Isariyele la 
utshimo loko: 

10kumbu shamalu lu dive dimotshi, la kumbu shamlu lu dive dikina, uku 
wahonyiwo lu eutwelu. 

11Kufundi kumbu yʼana apami wa Isariyele lu ave ahendi la utshimo uku 
atuwutshimaka ave la dimatelu. Kudingi kumbu yako lu ekimedi wa paunyi. 

12Kumami ave ako ahendi ladiku dia betshi dia lʼaheka wʼukutu wa nemo, dia vo 
ndjala euhwelu kʼasi Isariyele. Arona kembaki kumbu yawo lu aheka andi ahendi 
la ntundu ka Latuyalaka, dia ndjala euhwelu. 

13Kutshi ekimedi ako la paunyi, 

14esambala ehendi la ekodi wa paunyi. Kukeleki esambala ako lu kuma 
yʼekimedi. 

15Kutshi opema wʼelumbwelu la lononga, uku ayuyutsha ulimu wʼukutu wa 
nemo. Kutshi la eshinga wa paunyi, wʼedima, wʼengingi, wa tilili, la wa linene 
wʼololo. 

16Opema ako kawuyali ndjalu hyendi ndu beke nei diedimi, utali awo nana otoi 
dia pita, ndu wuki awo nana otoi. 

17Kudji enongo enei wʼave wʼushinga a wulu dia mbolenga: lu onongo wa 
ntundu, dive dia tilili, diʼendondo, ndu diʼeleselese; 

18lu onongo wa hendi, dive diʼeleselese, diʼudima ndu dia pesopeso; 

19lu onongo wa satu, dive diʼetukutuku, dive dia wehu wehu ndu dia engingi; 

20lu onongo wa nei, dive diʼekesekese, dia pesopeso ndu dia awadi awadi. Ave 
aso wʼushinga a wulu wayukimame lu ahuli awo lu ekimedi awo wa paunyi. 

21Ave dikumi la ahendi kawuyali loko, uku eli kumbu yʼana wʼapami wa 
Isariyele. Dive la dive kadiutshimami la utshimo uku ematelu, dia nfunda 
lukumbu lomotshi lʼatei a khumbu dikumi la hyendi ya Isariyele. 

22Kutshi esambala wʼeshinga wa paunyi lʼopema. 

23Kutshi ashingu ahendi wa paunyi, kuwadji lu emamu ehendi wʼopema. 

24Kudji esambala ehendi wa paunyi lu ashingu ahendi weli lu emamu ehendi 
wʼopema. 

25Kumamanya kuma hyendi yʼeshinga la kumu yʼekimedi. Kumamanya 
esambala ako la betshi dia lʼaheka wʼukutu wa nemo uya la ntundu. 

26Kutshi ashingu ahendi wa paunyi. Kuwadji lu kuma hyendi ya lʼesi opema 
yumamemi lʼukutu. 

27Kutshi ashingu ahendi wa paunyi, kuwadji lu betshi dia lʼaheka uya la ntundu, 
lasuki lʼesamanelu. Kuma ka lʼesi opema kasukani la uya wʼukutu wa nemo 
wakatshama la lononga. 

28Kawumamanya ashingu wʼopema la ashingu wʼukutu wa nemo lʼokodi 
wʼudima, dia opema ndjala ladiku diʼuya wʼukutu wa nemo, ne dia opema 
atukukakitwana la ukutu wa nemo. 

29Okone lamʼayotoka Arona lu dihuli diʼekila, ndi kembaki kumbu yʼana wa 
Isariyele lu tulu kandi yufundami lu opema wʼelumbwelu, uku euhwelu ka 
pundju la ntundu ka Latuyalaka. 

30Kudji nyembo yʼaloho “Usasi” la “Uluwanyi”, lu opema wʼelumbwelu. Yo 
kayuyalaki lu tulu ka Arona lamʼayunduyalaka la ntundu ka Latuyalaka. Arona 
kembaki elumbwelu kʼasi Isariyele lu tulu kandi tena tshe lamʼayundemalaka la 
ntundu ka Latuyalaka. 

31Kutshi ukutu wʼukutu wa nemo tshe la udima utu. 

32Kawati kingu lu dihondo diako kʼatei atei ka mbidjaka ote. Kudji utumbu 
wufanyi la kingu ka koti dia mbulu la lononga lʼutshimba wa kingu kawo tshe, 
ne dia vo watukate. 

33Kudji asangu wa dikomi diʼetamba la dangi diʼudima, diʼengingi, ndu dia tilili 
ladiku diʼutshimba tshe wa kuma kʼukutu. Asangu ako wa dikomi kawusamani 
la tungunga ta paunyi: 

34nyunga ya paunyi la ekomi, nyunga ya paunyi la ekomi ladiku diʼutshimba tshe 
wa kuma kʼukutu. 

35Arona kawolotaki lamʼayundutshaka ulimu, ku lundju la tungunga tawo 
layukemaka lamʼayundotoka lu dihuli diʼekila la ntundu ka Latuyalaka, ndu 
lamʼayundutumbaka uma loko, ndi atukuvo. 

36Kutshi lukaka la paunyi ketu. Kufundi ladiku dialo la utshimo uku 
atuwutshimaka ematelu, wati: EKILA LE LATUYALAKA. 

37Kukeleki lukaka lako la okodi wʼudima lu lufule lʼolombedi. Lo kaluyali lu 
lufule lʼolombedi, uya la ntundu. 

38Lo kaluyalaki lu fumu ka Arona. Ku Arona ndame ayembaka enungu tshe 
watukungulaka asi Isariyele lʼulambu wʼekila, watuwukidiaka uku eshasha awo 
wʼekila. Lo kaluyalaki la fumu kandi, dia vo nungwamaka la ntundu ka 
Latuyalaka. 

39Kutshi sumishi la asangu la linene lʼololo. Kutshi ndu lufule lʼolombedi la linene 
lʼololo. Kutshi ndu uya la asangu wa lononga. 

40Kutsheli ana apami wa Arona sumishi, eya, ndu tufulefule. Kutshi eloto ako ne 
dia lutumbu, la dimena. 

41Kuwelotsha onanyo Arona la anʼandi wʼapami weli la ndi. Kuwakiti iso, 
kuwasonole, kuwakidia, dia vo nkambelami ulimu wʼolombedi. 

42Kuwatsheli ehaku wa linene uma lu lukendi pulu ndu lu pelohelo, dia nkumba 
utakataka awo. 

43Arona la anʼandi kawelotaki lamʼayuwotoka lu luudu lʼesanganelu la dipema, 
kana lamʼayuwusukanaka lasuki lʼediakelu, dia ntsha ulimu lu dihuli diʼekila, ne 
dia watukuyaembia unungu vame ndu watukuvo. Dikambu so diayuyala olembe 
wa pundju le ndi ndu le tukanula tandi. 

Etumbelu 29 

Ekidiamelu ka Arona la Anʼandi wʼApami 
(Lew. 8:1-36) 

1Kutshi okone dia mbakidia, dia vo nkambelami ulimu wʼolombedi. Kose osongo 
a ngombe otoi wʼumi la waumi wʼekoko ahendi waha la ekomo. 

2Kose shima kʼepunga ka pudipudi, kutshi ekama wa ma diaha la edya, ekati 
waha la edya wosohanyimi la iso, la tukamakama ta ma taha la edya toloyami la 
iso. 

3Kudidji lu kisaka otoi, kudiela lu kisaka, kela ndu ngombe kʼumi la waumi 
ahendi wʼekoko. 

4Kusukanya Arona la anʼandi wʼapami uya lʼeotwelo ka luudu lʼesanganelu la 
dipema, kuwaotsha lʼashi. 

5Kose eloto, kolotsha Arona sumishi, ukutu wʼukutu wa nemo, ukutu wa nemo 
la opema. Kolotsha ndu uya wa ukutu wa nemo wakatshama la lononga. 

6Kuwahe lufule lʼolombedi lʼote; kudji dembo dia kusu diʼekila ladiku dia lufule. 

7Kose iso ka lukita, kuwuteleto lʼote, kukiti. 

8Kusukanya anʼandi wʼapami, kuwalotsha sumishi yʼasangu. 

9Kolotsha Arona la anʼandi wʼapami eya. Kukeleki tufulefule lʼete wa anʼandi. Vo 
mbayuyala akanga wʼulimu wʼolombedi uma lʼolembe wa pundju. Osoku 
mbayuyukidia Arona la anʼandi wʼapami. 

10Ku kela ngombe kʼumi la ntundu ka luudu lʼesanganelu la dipema. Arona la 
anʼandi wʼapami kawahe anya awo lu ote wa ngombe kʼumi. 

11Kudiaki ngombe kʼumi la ntundu ka Latuyalaka, lʼeotwelo ka luudu 
lʼesanganelu la dipema. 

12Kose etenyi ka dikila dia ngombe kʼumi, kudikiti la luhita laye lu seki 
yʼediakelu. Lʼokongo diku, kutshululi dikila tshe diutshikadi la tshina 
diʼediakelu. 

13Kose wata tshe wudingami lʼesohi, ehuhi wudingi uvo, ashu wʼokongo ahendi, 
la wata wadingi; kuwatshumbi lʼediakelu. 

14Keli kututshumbi emunyi wa ngombe kʼumi, ekuhu kawo, ndu tumi tawo 
lʼandja a ngelu. Oso eli ulambu wa kolo. 

15Ku kose okoko omotshi wʼumi. Arona la anʼandi wʼapami kawahe anya awo 
lʼote. 

16Kudiaki okoko wʼumi. Kose dikila diawo, kudimonge lʼutshimba tshe 
wʼediakelu. 

17Kosese okoko wʼumi, kusuli mbu yʼutema la dimba diako nei. Kudikitsha 
laʼdiku dia funda ndu ladiku diʼote awo. 

18Kutshumbi okoko wʼumi tshe lʼediakelu. Vo weli ulambu wa lutshumba le 
Latuyalaka. Vo weli diowo dia ngenyangenya, ulambu wa nambula lu dja le 
Latuyalaka. 

19Kose okoko ukina wʼumi, Arona la anʼandi wʼapami kawahe anya awo lʼote 
wʼokoko wʼumi. 

20Kudiaki okoko wʼumi; kose etenyi ka dikila diawo, kukiti lu sodi ka tui dia 
lupami dia Arona ndu lu sodi yʼatui wa anʼandi wa lupami, ndu lu pita yawo ya 
waumi ya lu anya wa lupami, ndu lu pita yawo ya waumi ya lu ekulu wa lupami. 
Komonge dikila diutshikadi lʼutshimba tshe wʼediakelu. 

21Ku kose etenyi ka dikila dieli lʼediakelu, la iso ka lukita, kukiti Arona la eloto 
andi, ndu anʼandi wʼapami weli la ndi la eloto awo. Ku ndi la eloto andi wayuyala 
ekila, ndu anʼandi wʼapami la eloto awo kame la ndi. 

22Kose ndu wata wʼokoko wʼumi, wela weli la wata, wata wudingi esohi, ehuhi 
wudingi uvo, ashu ahendi wʼokongo la wata wadingi ndu elemba ka lukulu la 
lupami (ne dia okoko wʼumi wʼekidielu mbewo), 

23la ukama otoi wa ma, ukati otoi woloyami la iso, la kyama otoi, uma lu kisaka 
ka ma diaha la edya, keli la ntundu ka Latuyalaka. 

24Kukitsha diango so tshe lu anya wʼArona la anʼandi. Kudietshetsha, dia dio 
ndjala ulambu wa letshetsha la ntundu ka Latuyalaka. 

25Lʼokongo diku, kudiose uma lʼanya awo; kuditshumbi lʼediakelu ladiku dia 
ulambu a lutshumba, dia dio ndjala diowo dia ngenyangenya la ntundu ka 
Latuyalaka. Oso eli ulambu wa nambula lu dja le Latuyalaka. 

26Kose tulu kʼokoko wʼumi wʼekidielu kʼArona, kukietshetsha dia to ndjala 
ulambu wa letshetsha la ntundu ka Latuyalaka. Tulu kako kayali etenyi kaye. 

27Kûkidia tulu kʼulambu wa letshetsha la elimba ka lukulu kʼetenyi kʼolombedi, 
kambetshetshama ndu kambukimwama ulambu uma lʼokoko wʼumi wʼekidielu, 
ne dia to keli kʼArona la anʼandi wʼapami. 

28Elemba kako kayuyala kʼArona la anʼandi wʼapami, uku uhiku wa punʼdju uma 
le asi Isariyele. To keli etenyi kʼolombedi kayulambulaka asi Isariyele uma lu 
elambu awo wa ki. Oso eli ulambu awo le Latuyalaka. 

29Ana apami wʼArona wayukita eloto andi wʼekila. Vo wayelotaka lamʼayuwakita 
iso ndu lamʼayuwakidia. 

30Onʼandi la pami layukita lʼulimu wʼolombedi, ayelotaka nshi esambeli 
lamʼayundotoka lu luudu lʼesanganelu la dipema, dia ntsha ulimu lu dihuli 
diʼekila. 

31Kose okoko wʼumi wʼekidielu, kukati emunyi awo lu dihuli diʼekila. 

32Arona la anʼandi wʼapami kawuli unatshi awo la ma dieli lu kisaka, la suku dia 
luudu lʼesanganelu la dipema. 

33Kawuli diango so diakatungama ekesanelu la dio, dia vo nsonama la nkidiama. 
Keli, untu kʼuntu talekaki, ne dia diango diʼekila mbedio. 

34Naka etenyi kʼunatshi wa nyama kʼekidielu kuyanga etenyi ka ma 
kambutshikala edja ndu pindju, kukitshumbi lu dja. Tawukilekaki, ne dia engo 
kʼekila keto. 

35Kutsheli Arona la anʼandi wʼapami akambu tshe uku akamakutela. Kakidia 
nshi esambeli. 

36Kulambulaki ngome kʼumi la lushi la lushi ulambu wa kole ne dia ekesanelu. 
Kulambuli ndu ulambu wa kolo dikambu dia ediakelu lamʼakitu ngelaye 
ekesanelu. Kukikiti iso, nkuki kidia. 

37Kutungeli ediakelu ekesaneli nshi esambeli, kukikidia. Ku to kayuyali ediakelu 
kuleki ekila. Okone untu tshi layukinanda, ayuyala ekila. 

Elambu wa la Lushi la Lushi 
(Wal. 28:1-8) 

38Kulambulaki elambu ene lʼedia kelu: esongo ehendi wʼekoko wʼeleku otoi la 
lushi la lushi pundju. 

39Kula mbulaki osongo omotshi la pindju ku ukina la dikolo. 

40Kulambuli shima ka pudipudi yediko ya etenyi otoi ka dikun ka hina, 
kosohanyemi la iso ka mbe yediko ya etenyi otoi ka nei ka hina, la wanu etenyi 
otoi ka nei ka hina, ne di ulambu wa lutela. 

41Kulambuli osongo wa hendi la dikolo; kulambuli kame la ulambu wa shima 
ndu la ulambu ako wa lutela uku la pindju, dia ndjala diowo dia ngenyangenya, 
ulambu wa nambula la dja le Latuyalaka. 

42Vo wayuyalaka ulambu wa lutshumba tena tshe lu li longa la lolonga, lʼeotwelo 
ka luudu lʼesanganelu la dipema, la ntundu ka Latuyalaka. Lu dihuli diako, 
kayumi sanganaka la ye, dia nsawulaka la ye 

43Leko kayumusanganaka la asi Isariyele. Dihuli diako diayukidiama uma 
lutumbu lami. 

44Dimi layukidia luudu lʼesanganelu la dipema, ndu ediakelu. Layukidia ndu 
Arona la anʼandi wʼapami dia vo nkambelami ulimu wʼolombet 

45Dimi layudjaseka lʼatei wʼasi Isariyele, ndu layuyala Unyashungu awo. 

46Ku vo wayeya vati: Dimi keli Latuyalak Unyashungu awo, lakatundja uma kete 
ya Edjibitu, dia dimi mbidjase lʼatei awo. Dimi keli Latuyalaka, Unyashungu awo. 

Etumbelu 30 

Ediakelu ka Nambula Ulambu wa Malashi 

(Etum. 37:25-28) 

1Kutshi ediakelu ka ntshumba malashi ladiku diato. Kukitshi etamba wʼulungu. 

2Utali ato kawuyali kubita otoi, ndu wekeki ato pupu kubita otoi. Beke diako nei 
kadiedimi pupu. Wemema ato kawuyali kubita hyendi. Seki yato kayoselami lu 
etshi otoi kʼutamba, yuhikami loko. 

3Kukikumbi la paunyi ketu ladiku, lʼutshimba ato tshe ndu lu seki yato. Kudji 
ukaba wa paunyi lʼutshimba ato tshe. 

4Kutshi ashingu wa paunyi lʼesi ukaba ako lu wedi ehendi wʼediakelu. Vo 
kawukimelaki esimbi wa membaka ediakelu. 

5Kutshi esimbi wʼabaya wʼulungu, kuwekumbi la paunyi. 

6Kukitsha ediakelu kako lʼandja a dihondo dieli la ntundu kʼoshete wa sheki 
wʼomenyi, welanedi lʼufudi weli ladiku dʼomenyi, lene ayumusanganaka la ye. 

7Arona katshumbaki malashi wʼupumu loko. Ndi katshumbaki pindju tshe 
lamʼayundolongosolaka ataia. 

8Arona katshumbaki ndu la dikolo lamʼayundohetshaka atala. Vo kawuyalaki 
malashi wʼupumu la ntundu ka Latuyalaka lu lolonga la lolonga. 

9Tanyu-lambulaki wuhu ukina wa malashi loko kuyanga ulambu wa lutshumba 
kana ulambu wa shima. Tutelaki ulambu wa lutela loko. 

10Arona katungaki ekesanelu ladiku dia seki yato, etena otoi lu eleku lʼeleku. La 
dikila diʼulambu wa kolo wʼekesanelu, mbayundutungelaka ediakelu ekesanelu 
etena otoi lu eleku lʼeleku, lu lolonga la lolonga. To kuleki ekila le Latuyalaka. 

Falanga ya Etshungwelu 

11Latuyalaka akatela Mose ati: 

12Lamʼayuyala asi Isariyele dia mbeya efula kawo, untu lʼuntu kafuti ushinga 
wʼetshungwelu kandi le Latuyalaka, ne dia sui dia wulu diatukuyala le wo lu 
alelu kako. 

13Untu tshe layalema, kakimo okone: Etenyi otoi ka hendi ka shekele, lu wuhu 
watuwutshaka ulimu lu etemwelo (shekele yeli la ngera akumi ahendi), etenyi 
otoi ka hendi uku ulambu le Latuyalaka. 

14Untu laya la deku akumi ahendi pulu ladiku, kakimo ulambu wa Latuyalaka 
lamʼayundalema. 

15Kanga ongonyi takimoki ladiku dia etenyi otoi ka hendi ka shekele, ndu usi 
wula takimoki lʼesi ka etenyi otoi ka hendi ka shekele, lamʼayuwukimo ulambu 
wa Latuyalaka dia ntunga ekesanelu kanyu. 

16Kulunguli falanga yʼekesanelu uma le asi Isariyele, kuyidji lʼulimu a luudu 
lʼesanganelu la dipema. Yo yayuyala euhwelu le asi Isariyele la ntundu ka 
Latuyalaka dia mbatungela ekesanelu vame. 

Donga 

17Latuyalaka akatela Mose ati: 

18Kutshi donga diʼohotela la ekitshelu kadio kʼohotela diʼeokelo. Kudikitsha lʼasa 
luudu lʼesanganelu la dipema la ediakelu, kudji ashi loko. 

19Arona la anʼandi kawotshaki anya la ekulu loko. 

20Lamʼayuwotoka lu luudu lʼesanganelu la dipema, kana lamʼayuwusukanaka 
lasuki lʼediakelu dia ntsha ulimu, dia nambulaka elambu wa lu dja le Latuyalaka, 
kawutotshaki anya lʼekulu lu ashi ako, ne dia watukuvo. 

21Kawotshaki anya awo la ekulu awo, watukuvo. Oso ayuyala olembe wa pundju 
le wo, le Arona la anʼandi wʼapami, ndu le tukanula tandi lu lolonga la lolonga. 

Iso kʼEkitelu la Malashi 

22Dikambu dikina, Latuyalaka akatela Mose ati: 

23Kose diango diʼupumu diuleki ololo: shekele kama tshanu ya mura yʼashashi, 
kama hyendi la akumi atanu ya pusu yʼutamba wa kinamona, kama hyendi la 
akumi atanu yʼediu wa tumbatumba diufanyi la asopo, weli la upumu wʼololo 
efula, 

24shekele kama tshanu wuhu wa lʼetemwelo, ya pusu yʼutamba wʼosongu, 
ndu hina otoi ka iso ka mbeli. 

25Kutshi la dio iso ne dia ekitelu kʼekila. Esanganyelu ka malashi ako kayali wuhu 
watutshaka utshi wa malashi. To kayuyala iso ka lukita kʼekila. 

26Kukikiti luudu lʼesanganelu la dipema ndu oshete wa sheki yʼekila wʼomenyi, 

27mesa la diango diawo diʼulimu, ekitshelu ka tala la diango diato, ediakelu ka 
malashi, 

28ediakelu kʼulambu wa lutshumba la diango diato tshe, ndu donga dia mbotsha 
anya la ekitshelu kadio. 

29Kudikidia, dia dio ndeka ndjala ekila. Ku engo tshe kayusakana la to, kayuyala 
ekila. 

30Kukiti Arona la anʼandi wʼapami iso, kuwakidia, dia vo nkambelami ulimu 
wʼolombedi. 

31Kuteli asi Isariyele wati: Iso kene, kayuyala iso kami ka lukita kʼekila lu lolonga 
la lolonga. 

32Tanyukikitaki antu kʼantu. Tanyutshaki iso kekina kufanyi la to la tediko ta 
wuhu ako. To keko ekila. Osoku to kayuyala ekila le nyu. 

33Untu tshe layutsha iso kufanyi la to, kana untu tshe lakitela lu dimba dia 
ongendangenda, ayunyema uma lu wudja awo. 

34Latuyalaka akatela Mose ati: Kose diango diʼepumu: kimbi, uhidi, 
okolongonyo, diango diʼupumu kame la tsho (kose tediko pupu uma lu diango 
ne diʼupumu), 

35kuditshi malashi wa losohanya, uku atutshaka utshi wa malashi, 
diosohanyemi la leho. Kawuyali pudipudi ndu ekila. 

36Koto etenyi kemotshi dia to ndjala efushi. Kukitsha ufushi ako la ntundu 
kʼomenyi, lu luudu lʼesanganelu la dipema, lene ayumusanganaka la ye. Vo 
wayuyala engo kuleki ekila le nyu. 

37Tanyutshaki wuhu ako wa malashi la tediko ta wuhu ako, dia nyu nyame 
ndjatshela. Vo wayuyala ekila dikambu dianyu le Latuyalaka. 

38Untu tshe layutsha wuhu ako wa malashi, dia mbuka upumu awo, ayunyema 
uma lu wudja awo. 

Etumbelu 31 

Leta la Bezalele la Oholiyabe 
(Etum. 35:30—36:1) 

1Latuyalaka akatela Mose ati: 

2Enda, dimi lambeta Bezalele, onʼa Uri, onʼa Hura, uma lu diuhu dia Juda 
lukumbu. 

3Dimi lambuludia la Nyuma ka Unyashungu, la komba, la yimba, ndu la ewu ka 
mbeya wehu tshe wʼelimu, 

4dia ndi ntatela sangweyu diʼelimu wa komba, wa ntsha la paunyi, la fesa, ndu 
lʼehotela, 

5ndu dia mpimbula ave wa ntsha dikitshelu, la wa nsela abaya, ne dia ntsha 
elimu tshe. 

6Enda, dimi lambosonola ndu Oholiyabe, ona pami a Ahisamaka, uma lu diuhu 
dia Dane, dia ndi ndjala kame la ndi. Dimi lambusha akanga a tumba komba dia 
vo ntsha diango tshe diakamakutela: 

7luudu lʼesanganelu, oshete wa sheki wʼomenyi, ufudi weli ladiku diawo, la 
diango tshe diʼulimu, dia lu luudu lʼesanganelu la dipema, 

8mesa la diango diawo, ekitshelu ka tala ka paunyi la diango diato tshe, ediakelu 
ka malashi, 

9ediakelu kʼulambu wa lutshumba la diango diato tshe, donga la ekitshelu kadio, 

10eloto wakatelama dimena, eloto wʼekila wʼolombedi Arona, la eloto wa 
anʼandi, wa nkambaka ulimu awo wʼolombedi, 

11iso ka lukita, malashi wʼupumu wʼololo ne dia dihuli diʼekila. Kawutshi tshe 
uku akamakutela. 

Lushi la Mumuya Ambuyala Djimbitelu 

12Latuyalaka akatela Mose ati: 

13Kuteli asi Isariyele ntu wati: Kanyulamaki nshi yami ya mumuya, ne dia 
etshelu kako kayuyala djimbitelu lʼasami la nyu, lu lolonga la lolonga, dia nyu 
mbeya nyati: Dimi keli Latuyalaka, latunyukidiaka. 

14Kanyulamaki lushi la mumuya, ne dia lo leli ekila le nyu. Untu tshe layululanya, 
ayudiakema; one tshe layutsha ulimu lushi lako, ayunyema uma lʼatei a wudja 
awo. 

15Kawutshaki ulimu nshi shamalu, keli lushi lʼesambeli, leli lushi la mumuya, la 
mumuya ka lukumu, lʼekila le Latuyalaka. Untu tshe layutsha ulimu lushi la 
mumuya, ayudiakema. 

16Okone asi Isariyele kawulamaki lushi la mumuya, kawulolemiaki lu nonga la 
nonga, uku daka dia pundju. 

17Lo leli djimbitelu ya pundju lʼasami lʼasi Isariyele, ati: Latuyalaka akatungi 
ulungu la kete lu nshi shamalu, ku ndi akakimo ulimu andi, akumuya lushi 
lʼesambeli. 

Yana ya Ngombe ya Paunyi 
(Euh. 9:6-29) 

18Lamʼakashidiya Latuyalaka nsawula la Mose ladiku diʼUkungu a Sinai, ndi 
akawusha pasi pendi diʼomenyi, pasi diʼave, diakafundama la luhita la 
Unyashungu. 

Etumbelu 32 

1Lamʼakenyi antu vati: Mose ambutubiya, hahulo uma ladiku diʼukungu, vo 
wakadingi Arona; wakawutela vati: Unela, ututsheli etemolatemola kemotshi, 
kayokendakendaka la ntundu kasu, ne dia shu hateyi okone ambutuyala Mose 
kene, untu lakatutundja uma lu kete ya Edjibitu. 

2Arona kakaluya diui ati: Nyunya ashingu wa paunyi weli lu atui a wadienyu, wa 
anʼanyu wʼapami ndu wa anʼanyu wʼamantu, nyumbelawo. 

3Ku antu tshe wakanya ashingu wa paunyi waki lu atui awo, wakawaela Arona. 

4Ku ndi akalungula uma lu anya awo, akalongosola etemolatemola la utshimo, 
akatshi yana ya ngombe ya lolelola. Ku vo wakati vati: Isariyele li, 
etemolatemola kanyu, kakanyutundja uma lu kete ya Edjibitu kene! 

5Lamʼakenyi Arona dikambu so, ndi akatshi ediakelu la ntundu kato. Ku Arona 
akahangohango ati: Lui, ayuyala lushi la wuki le Latuyalaka. 

6Ku vo waketo kʼolomo la pindju, wakalambula elambu wa lutshumba, wakela 
elambu wa ki. Ku antu wakadjase dia nde la no; wakemala dia no wenye. 

7Latuyalaka akatela Mose ati: Uhulo, ne dia wudja aye, wakayatundja uma lu 
kete ya Edjibitu, wambuyalanya. 

8Vo wambunganela esadi uma lu mbuka kakamawadjangela. Vo wambuyatshela 
yana ya ngombe ya lolelola; wambuyitemola, wambuyilambula ulambu, wata 
vati: Isariyele li! etemolatemola kanyu, kakanyutundja uma lu kete ya Edjibitu 
kene! 

9Latuyalaka akatela Mose ati: Dimi lakendi wudja one, ku lakenyi nti: Wudja 
wʼantu wʼete wulu mbewo. 

10Diako mbakamati nti: Untshiki dime, dia kele kami mpeta le wo, ku dimi 
layashila. Keli layutunga wudja a wuki uma le ye. 

11Mose akasengasenga Latuyalaka, Unyashungu andi, ati: Latuyalaka li! ukundi 
amboheta kele kaye le wudja aye, wakayatundja la wulu wa mamba ndu la lunya 
la wulu uma lu kete ya Edjibitu? 

12Ukundi ukuki asi Edjibitu mvuta vati: La kanyi ya mbatshela kolo 
mbakandatundja, dia mbadiaka lu ekungu, la mbashila ushiki ladiku dia kete? 
Ukadimo uma lʼududu wa kele kaye, olembe utema uma lu kolo kene, tutshelaki 
wudja aye kolo. 

13Uho uku akayalaki ekambi aye Abarahama, Isaka la Isariyele, weme wati: Dimi 
layufudia tukanula tanyu uku toto ta lʼulungu; layusha tukanula tanyu kete tshe 
yakamakutela, ku vo wayuyikita pundju. 

14Latuyalaka akalembe utema uma lu kolo kakandakani dia ntshela wudja andi. 

15Ku Mose akasikiso, akabulo uma lʼukungu ukimedi pasi pendi diʼomenyi lu 
anya, pasi diakafundami wedi ako ehendi. Ehasi lʼehasi kakafundama wedi ako 
ehendi. 

16Pasi diaki ulimu wa Unyashungu; ndu efundelu kakafundama loko, kaki 
efundelu ka Unyashungu, kakatshimama la utshimo ladiku dia pasi. 

17Lamʼakuki Jashua lundju lʼantu wakahangohangoka, ndi akatela Mose ati: 
Lundju la ta loso leli la pangu. 

18Mose akûkaluya diui ati: Lundju loso kema lʼanembishi, kuyanga lʼanembiami: 
keli lundju lʼembilu kʼesambu mbukami. 

19Lamʼakandasukana la pangu, ndi akenyi yana ya ngombe, lʼantu wano wenye. 
Ku Mose akandunganela la kele, akakadja pasi diaki lu anya andi, akadiuli la 
tshina diʼukungu. 

20Ku ndi akose yana ya ngombe yakawatshi; akayitshumbi lu dja; akayete efushi 
etu. Ndi akadianganya efushi ako ladiku diʼashi; akenosha asi Isariyele. 

21Mose akambula Arona ati: Kakona kakakutshela wudja one, kakayawahela 
kolo kene ka wuki lʼete? 

22Arona akûkaluya diui ati: Khumemi, tumvudanganelaki la kele; we mbeyaka 
antu ane wati: Vo mbelelaka utsha lu kolo. 

23Vo wakamvutela vati: Ututsheli etemolatemola kemotshi, kayokendakendaka 
la ntundu kasu, ne dia Mose kene, untu lakatutundja uma lu kete ya Edjibitu, 
hateyi okone ambunduyala. 

24Okone dimi lakawatela nti: Wane weli la paunyi, wayela, ku vo wakambishayo. 
Dimi lakayidji lu dja, ku yana ya ngombe nye yakatumbi. 

25Lamʼakenyi Mose ati: Wudja wakatoloko (ne dia Arona akakimo dia vo ntoloko 
dia mbutshama sonyi le atunyi awo), 

26ku Mose akemala la suku dia pangu. Ndi akati ati: Akona eli lu leke la 
Latuyalaka? Ndi ayi le mi. Ku ana apami tshe wa Lewi wakamote la le ndi. 

27Ku ndi akawatela ati: Unyashungu wa Isariyele kata ati: Nyu tshe, untu lʼuntu 
asome yombo yandi lu lukendi, eteti lu suku la suku, akinduli lu pangu, ndu untu 
lʼuntu adiaki onangu, untu lʼuntu unyandi, untu lʼuntu usukanyi andi. 

28Ku ana wa Lewi wakatshi uku akawatela Mose. Ku lasuki lʼapami nunu satu 
wʼasi Isariyele wakavu lushi lako. 

29Mose akawatela ati: Elo, nyu nyakayakidisha ne dia ulimu wa Latuyalaka, untu 
lʼuntu lʼushinga a lumu la onʼandi kana la onangu, dia ndi nyutshulwela etshoko 
lushi lʼelo. 

30La wedi a pindju, Mose akatela antu ati: Nyu nyakatshi kolo ka wuki. Kakiane 
dimi luyanga mumbela utsha le Latuyalaka; undu dimi mbeyaka ntutunga 
ekesanelu ne dia kolo kanyu. 

31Okone Mose akakalula le Latuyalaka; akati ati: Yee! wudja one wakatshi kolo 
ka wuki; wakayatshela etemolatemola ka paunyi. 

32Keli kakiane, naka we ayulanga nyimanyia kolo kawo; ndu naka kema, dimi 
lambukosengasenga nti: Unyimuli uma lu buku diaye diakayafundi. 

33Ku Latuyalaka akakaluya Mose diui ati: Untu tshe lakantshela kolo, ndi 
kayumudimula uma lu buku diami. 

34Keli utshu kakiane, olombole wudja one utsha lene akamakutela. Enda, 
ondjelo ami ayokendakendaka la ntundu kaye. Keli lushi layumasomboya, dimi 
layasomboya ne dia kolo kawo. 

35Ku Latuyalaka akatumela wudja sui, ne dia vo wakatshi yana ya ngombe 
yakatshi Arona. 

Etumbelu 33 

Daku dia Eyelu ka Unyashungu 

1Latuyalaka akatela Mose ati: Unela uma lane, utshu, we la wudja wakayatundja 
uma lu kete ya Edjibitu, utsha lu kete yakamalaki Abarahama, Isaka la 
Jakoba, nti: Layuyisha tukanula taye. 

2Dimi layutuma ondjelo la ntundu kaye; ku dimi layutshanya asi Kanana, asi 
Amora, asi Hiti, asi Perizi, asi Hiwi la asi Jebuse. 

3Kutshu utsha lu kete yuludi too la awele la usanga. Keli dimi halutsho lʼatei 
anyu, ntukutunyushila ushiki lu mbuka, ne dia nyu nyeli wudja weli la ete wulu. 

4Lamʼakuki antu lukumu loso la kolo, vo wakaleli. Nduku untu akalote 
dengalenga diandi. 

5Ku Latuyalaka akatela Mose ati: Uteli asi Isariyele wati: Nyu nyeli wudja weli la 
ete wulu. Utunduyala dimi ntshu lʼatei anyu kuyanga yema tshitshe, tshiki 
lutunyushila. Okone nyunya dengalenga dianyu kakiane, ku dimi layena uku 
ayumunyutshela. 

6Okone asi Isariyele wakanya dengalenga diawo, uma lʼUkungu a Horeba utsha 
la ntundu. 

7Mose akose luudu la dipema, akaluhiki lʼandja a pangu, tshalula uma la pangu. 
Ndi akalole ati: Luudu lʼesanganelu la dipema. Ku untu tshe lakayangaka 
Latuyalaka, akatshu utsha la luudu lʼesanganelu la dipema, laki lʼandja a pangu. 

8Lamʼakatshokaka Mose utsha la luudu la dipema, antu tshe wakunelaka. Untu 
lʼuntu akemalaka la suku dia luudu landi la dipema, enda Mose tee, edja ndu 
lamʼakandoto lu luudu la dipema. 

9Lamʼakotoka Mose lu luudu la dipema, ekoho ka dingi kakahuloka, 
kakayemalaka la suku dia luudu la dipema. Ku Latuyalaka akateketaka la Mose. 

10Lamʼakenaka antu tshe ekoho ka dingi kambemala la suku dia luudu la dipema, 
vo tshe wakunelaka, wakatemalaka untu lʼuntu la suku dia luudu landi la 
dipema. 

11Okone Latuyalaka akateketaka la Mose elanedi la ndi elundji lʼelundji, uku 
atoteketaka untu la ongenyi andi. Lamʼakakalulaka Mose utsha la pangu, olongo 
a pami Jashua, onʼa Nuna, ukimanyidi andi, kumumoka uma la luudu lako la 
dipema. 

12Ku Mose akatela Latuyalaka ati: Enda, we akamvutela wati: Utundja wudja 
one. Ku we atanimbitshiya one layuyutuma kame la mi. Keli we akati wati: Dimi 
nkeyaka lukumbu, we akahumo ndu lukulu lʼolo lu ashu ami. 

13Diako mbakosengasengami kakiane nti: Naka dimi lakahumo lukulu lʼolo lu 
ashu aye, omenya mbuka yaye kakiane, dia dimi nkeya la mpumo lukulu lʼolo lu 
ashu aye ntu. Ndu enyi wudja one wati: Wudja ami mbewo. 

14Ku Latuyalaka akûkaluya diui ati: Eyalelu kami kayutsho la ye, ku layukusha 
mumuya. 

15Ku Mose akawutela ati: Naka eyalelu kaye hutsho la mi, tutunyiaki uma lane. 

16Ne dia ukundi ayeyama ati: Dimi lambuhumo lukulu lʼolo lu ashu aye, ndu dimi 
ndu wudja aye? Aha lu etshwelu kaye kame la su, dia shu ntshikitana, dimi la 
wudja aye, la wedja ekina tshe wa la kete? 

17Latuyalaka akatela Mose ati: Dimi layutsha ndu dikambu diako so diateketaye, 
ne dia we akahumo lukulu lʼolo lu ashu ami, ndu dimi nkeyaka lukumbu. 

18Ku Mose akolombe ati: Omenya lutumbu laye. 

19Ku Latuyalaka akûkaluya diui ati: Dimi layetsha ololo ami tshe la ntundu kaye, 
ndu layeta lukumbu lami, Latuyalaka, la ntundu kaye. Ku le wane wayumuka 
ngandji ka mamba, mbayumuka ngandji ka mamba, ndu le wane wayumuka 
ketshi, mbayumuka ketshi. 

20Keli ndi akati ati: We heyi mena elundji kami; ne dia untu heyi menami, ku ndi 
ntshikala la lumu. 

21Ku Latuyalaka akati ati: Enda, dihuli dieko lasuki la mi, kuyemali laawo ladiku 
dia dive dia wuki. 

22Okone lamʼayeta lutumbu lami, dimi layukotshiya lu wuku wa dive, ku 
layukukumba la lunya lami, edja ndu lamʼayumushila mbeta. 

23Dimi layunya lunya lami, ku we ayena okongo ami. Keli elundji kami henama. 

Etumbelu 34 

Pasi diʼAve Dikina 
(Euh. 10:1-5) 

1Latuyalaka akatela Mose ati: Osele pasi pendi diʼave uku dia ntundu. Ku dimi 
layufunda aui waki lu pasi dia ntundu, diakayuli, loko. 

2Kuyalongosole la pindju, kumbeli lʼUkungu a Sinai la pindju. Kutuyaenya leko 
le mi lʼote wʼukungu. 

3Untu tambelaki kame la ye lʼukungu; untu tenamaki lʼutundu wʼukungu tshe. 
Ekoko kuyanga ngombe, tayoleki adiyu lu welelo wʼukungu. 

4Ku Mose akasele pasi pendi diʼave uku dia ntundu. Ku ndi akunela kʼolomo la 
pindju, akambela lʼUkungu a Sinai atembe pasi diako pendi, uku akawutela 
Latuyalaka. 

5Ku Latuyalaka akahulo lu dingi, akayemala la le ndi, aketi lukumbu la 
Latuyalaka. 

6Latuyalaka aketi la ntundu kandi, akahangohango ati: Latuyalaka, Unyashungu 
a ketshi ndu ngandji ka mamba, lahuki kele esadi, luludi too la ngandji ka shikaa 
la kolamelu; 

7latukaka antu nunu nunu ngandji ka shikaa, latudimanyiaka wengiya, uhedia, 
la kolo. Keli ndi huyindja kanga unungu nduku yema, ndi atosomboyaka 
wengiya a washi le anʼawo, ndu le ekana awo, edja ndu lolonga la satu kana 
lolonga la nei. 

8Mose akakole ote andi esadi utsha la kete, akatemola. 

9Ndi akati ati: Khumemi li! Naka dimi lakahumo lukulu lʼolo lu ashu aye, 
lambukosengasenga nti: We Khumemi, utshu lʼatei asu, kuyanga mbeli wudja 
one la ete wulu. Utudimanyia wengiya asu la kolo yasu. Utose dia shu ndjala 
wudja aye wʼukito. 

10Latuyalaka akûkaluya diui ati: Enda, lambukimo daka. Dimi layutshaka 
akambu wa mamba la ntundu ka wudja aye, wuhu wahatatshama lu kete tshe 
kuyanga lʼatei a wudja omotshi. Antu tshe wudjashi la ye, wayena ulimu wa 
Latuyalaka, ne dia dikambu diayumutsha kame la ye, diayuyala dikambu dia 
woma efula. 

Ambewula Isariyele dia Otemwelo wa Dikishi wa Kanana 

11Ulami diui diakutelami elo. Enda, dimi layukutshanyia asi Amora, asi Kanana, 
asi Hiti, asi Perizi, asi Hiwi ndu asi Jebuse uma la ntundu kaye. 

12Ewo, ne dia utukutudja sheki la akanga a kete, lene ayuyutatshokaka, ne dia 
sheki yako yatukuyala djunga le ye. 

13Okone kanyuhandjuli diakelu diawo; kanyulanya pingu yawo; kanyatshatsha 
dikishi diawo diʼAshera 

14(totemolaki nduku etemolatemola, ne dia Latuyalaka, letawo vati: Kanga 
Kandjema, eli Unyashungu a kandjema), 

15ne dia utukutudja la akanga a kete sheki. Lamʼayuwotemola ditemolatemola 
diawo, la dilambula elambu, untu omotshi atukuyuketa dia we ntole nyama 
kʼulambu andi. 

16We utukuyutshukela anʼanyu wʼapami anʼawo wʼamantu. Ku lamʼayotemola 
anʼawo wʼamantu ditemolatemola diawo, vo watukukutula anʼanyu wʼapami dia 
vo ntemola ditemolatemola diawo. 

17Tuyatshelaki nduku etemolatemola ka lolelola. 

Lushi la Wuki la Ma Diaha la Edya 

18Kulamaki lushi la wuki la ma diaha la edya. Kolekaki ma diaha la edya nshi 
esambeli, lu etena kakamashikike, lu ngondo ka Abiba, uku akamakudjangela, ne 
dia lu ngondo kako kʼAbiba kakayatumbi uma lʼEdjibitu. 

19Tata kundu tshe teli tami, waumi tshe wa dungalunga dianyu, tata kundu ta 
ngombe ndu tʼekoko. 

20Keli kukimo ona okoko dia ntshungula yata kundu ya punda. Naka we halangi 
yitshungula, kuyokole kingu. Kutshunguli tata kundu tshe tʼanʼaye 
wʼapami. Untu tenamaki la ntundu kami anya atu. 

Lushi la Mumuya, la Nshi ya Waki Yakawashikike 

21Kukambaki ulimu nshi shamalu, keli kumuyaki lushi lʼesambeli. Lu nshi ya 
mune ndu lu nshi ya dinela, kumuyaki. 

22Kulamaki lushi la wuki la olonga wʼepunga, ndu lushi la wuki la dinela tshe 
diʼekumelu kʼeleku. 

23Apami tshe kawenamaki la ntundu ka Khumadiondjo, Latuyalaka, 
Unyashungu wa Isariyele, tena satu lʼeleku. 

24Dimi layutshanya wedja uma la ntundu kaye; layokokola elelu aye. Nduku untu 
layukumbula kete yaye lamʼayuyutshokaka dia ntenama la ntundu ka 
Latuyalaka, Unyashungu, tena satu lʼeleku. 

Mose Ambufunda Elembe Dikumi 

25Tulambulaki dikila diʼulambu ami kame la ma dieli la edya. Ulambu wa lushi la 
wuki lʼelekanelu tawutshikalaki umaka dikolo edja ndu pindju. 

26Kelaki elonga wa dinela diʼuma lu dikambo uya lu luudu la 
Latuyalaka, Unyashungu aye. Tukateki yana ya mbudi lu awele wa nyangu. 

27Ku Latuyalaka akatela Mose ati: Ufundi aui ane; ne dia dimi layuyela aui ane lu 
daka diamumudja la ye, ndu lʼasi Isariyele. 

28Mose akatshikala leko ndi la Latuyalaka tanyi akumi anei la etshu akumi anei. 
Ndi konde ma, kuyanga no ashi. Ku ndi akafundi aui wa daka lu pasi diʼave. Aui 
ako mbeli elembe dikumi. 

Elundji ka Mose Kakahete 

29Lamʼakayahuloka Mose uma lʼUkungu a Sinai ayakimedi pasi diʼave pendi 
diʼomenyi lu anya, Mose kumbeya ati: Elundji kandi kakahete 
lamʼakandasawulaka la Latuyalaka. 

30Lamʼakenyi Arona lʼasi Isariyele elundji ka Mose kayahete, vo wakuki woma 
dia nsukana la le ndi. 

31Keli Mose akawaeti. Ku Arona la dihangamendi dia wudja wakakalula uya le 
ndi, ku Mose akateketa la wo. 

32Lʼokongo diku, asi Isariyele tshe wakayusukana la le ndi, ku ndi akawatela 
adjangu tshe wakandalungula uma le Latuyalaka, lʼUkungu a Sinai. 

33Lamʼakashili Mose nteketa la wo, ndi akakumbi dihondo lʼelundji kandi. 

34Keli tena tshe diakatshokaka Mose la ntundu ka Latuyalaka dia ntusawula la 
ndi, ndi akanyaka dihondo, edja ndu ndi ambutumba. Ku lamʼakandatumbaka, 
ndi akatelaka asi Isariyele aui tshe wakawawutelaka. 

35Lamʼakendaka asi Isariyele Mose, vo wakenaka elundji kandi kaheta ngaingai. 
Diako mbakayukumbaka Mose dihondo lʼelundji kandi, edja ndu 
lamʼakandakalulaka dia ntusawula la Latuyalaka. 

Etumbelu 35 

Elembe wa Lushi la Mumuya 

1Mose akasanganya ului tshe wʼasi Isariyele, akawatela ati: Akambu ane mbakati 
Latuyalaka dia nyu ntsha. 

2Kanyukambaki ulimu nshi shamalu, keli lushi lʼesambeli, kanyuyalaki la lushi 
la mumuya lʼekila, la mumuya ka lukumu le Latuyalaka. Untu tshe latsha ulimu 
lushi lako, ayudiakema. 

3Tanyongonyaki dja lu mvudu yanyu lushi la muntuya. 

Ambutela Asi Isariyele dia Mbela Ulambu 
(Etum. 25:1-9) 

4Mose akatela ului tshe wʼasi Isariyele ati: Dikambu ne mbakati Latuyalaka. 

5Nyela ulambu le Latuyalaka uma lu diango dieli la nyu. Untu tshe leli la utema 
wa lukahu, ela ulambu wa Latuyalaka: paunyi, fesa, la ohotela; 

6ahondo wʼedima, wʼengingi, la wa tilili, ndu wakatshama la eshinga wʼololo wa 
linene, ndu wa diosa dia mbudi; 

7dikuhu dia waumi wʼekoko diakawanya lu dangi dia tilili, ndu dikuhu dia 
mbudi; etamba wʼulungu, 

8iso ka tala, diango diʼupumu ne dia iso ka lukita ndu dia malashi wʼupumu; 

9ave wa pesopeso, la ave wa mbidja lu ekimedi, ne dia nenga ukutu wa nemo, 
ndu dia nenga opema. 

Diango diʼEtemwelo ka Dipema 
(Etum. 39:32-43) 

10Akanga a tokomba tshe lʼatei anyu kawuyi, kawutshi tumu tshe yakati 
Latuyalaka: 

11etemwelo ka dipema, dipema diato, ekumbelu kato, tokoho tato, abaya ato, 
esimbi ato, dikoho diato la dikitsbelu diato; 

12oshete wa sheki la esimbi awo, ufudi la dihondo diʼekumbelu; 

13mesa la esimbi awo, la diango diawo tshe diʼulimu, ndu ma dia Eyalelu; 

14ndu ekitshelu ka tala, ne dia mpetshaka tala, kame la diango diato la atala ato 
ndu iso ka tala; 

15ediakelu kʼelambu wa malashi, kame la esimbi ato, iso ka lukita, malashi 
wʼupumu ndu dihondo dia suku la suku diʼetemwelo ka dipema, 

16ediakelu kʼelambu wa lutshumba kame la lukala lato lʼohotela, esimbi ato, ndu 
diango diato tshe diʼulimu, donga la ekitshelu kadio; 

17ahondo wa mpane lu lukumbu la seke, dikoho dialo, la dikitshelu dialo, la 
dihondo dia mpane lu suku dia lukumbu; 

18seti yʼetemwelo ka dipema la seti ya lukumbu la seke, ndu ekodi ayo; 

19ahondo wakatshama dia ntsha ulimu lu dihuli diʼekila, eloto wʼekila wa 
olombedi Arona, ndu eloto wa anʼandi wʼapami, wa ulimu awo wʼolombedi. 

Antu Wambela Eshasha Awo 

20Ului tshe wʼasi Isariyele wakamo uma la le Mose. 

21Vo tshe wakayi untu lʼuntu uku akusukuya utema andi, untu lʼuntu uku 
akalangi lumu landi, wakela ushasha wa Latuyalaka, dia ntsha ulimu wa luudu 
lʼesanganelu la dipema, la elimu alo tshe, ndu eloto wʼekila. 

22Diako mbakawayi, ndu apami ndu amantu; wane tshe wakalangi, wakela wehu 
tshe wa dengalenga dia paunyi: ashingu, tungunga tʼatui, pete ya dimatelu, ndu 
ekoma. Untu tshe akalambula ushasha a paunyi le Latuyalaka. 

23Ndu untu tshe lakatani ahondo wʼedima, wʼengingi, wa tilili, wakatshama la 
eshinga wa linene wʼololo, ndu wa diosa dia mbudi, akela. Wakela ndu dikuhu 
dia waumi wʼekoko diakawanya lu dangi dia tilili, ndu dikuhu dia mbudi. 

24Untu tshe laki la ushasha wa fesa kana wʼohotela, akawela uku ushasha le 
Latuyalaka. Ndu untu tshe lakatani utamba wʼulungu, wakahumbama lʼulimu, 
akawela. 

25Amantu tshe akanga a tokomba, wakelaka ahondo wʼedima, wʼengingi, la wa 
tilili, la eshinga wa linene wʼololo lʼanya awo, wakawaela. 

26Lʼatei amantu tshe, akanga a tokomba, wane wakalangi, wakele ahondo la 
eshinga wa diosa dia mbudi. 

27Dihangamendi dia wudja wakela ave wa pesopeso, la ave wa mbidja lu 
ekimedi, dia nenga ukutu wa nemo, ndu dia nenga opema, 

28diango diʼepumu la iso dia mbidja lu tala, dia iso ka lukita ndu dia malashi 
wʼupumu. 

29Apami tshe la amantu tshe wʼasi Isariyele wakalangi, wakela diango dimotshi 
diʼulimu wakadjangela Latuyalaka Mose dia vo ntsha, wakadiela uku elambu 
awo wa lulangu le Latuyalaka. 

Wambeta Bezalele la Oholiyabe 
(Etum. 31:1-11) 

30Ku Mose akatela asi Isariyele ati: Nyendi, Latuyalaka akasonola Bezalele, onʼa 
pami a Uri, onʼa Hura, uma lu diuhu dia Juda. 

31Ndi akuludia la Nyuma ka Unyashungu, la komba, la yimba, la ewu ndu la eyelu 
ka wehu tshe wʼelimu watutshaka antu, 

32dia ndi ntatela sangweyu diʼelimu wa komba, dia nkamba la paunyi, la fesa ndu 
lʼohotela, 

33dia nkolonga ave wa mbidja lu ekimedi, dia nsela etamba, dia ntsha elimu tshe 
wa komba. 

34Ndi akawusha ndu ushasha wa mbetsha antu, ndi la Oholiyabe, onʼa 
Ahisamaka, uma lu diuhu dia Dane. 

35Ndi akaludia la komba ya ntsha wehu tshe wʼelimu wa Iosela, watutshamaka 
uma le okolonga, uma le utungi wʼelimu, kuyanga uma le umbidji wʼasangu lu 
ahondo wʼedima, wʼengingi, la wa tilili la eshinga wʼololo wa linene; kana wʼuma 
le umbitshi — wʼuma le wuhu tshe wʼusʼulimu kuyanga umbidji wʼasaangu wa 
komba. 

Etumbelu 36 

1Bezalele, Oholiyabe la akanga a tokomba tshe wakalungula ewu la yimba uma 
le Latu-yalaka, ya mbeya wehu tshe wʼelimu wa mpika etemwelo, kawutshi 
elimu tshe uku akati Latuyalaka. 

2Mose aketi Bezalele, Oholiyabe la akanga a tokomba tshe wakasha Latuyalaka 
ewu, ndu waki la pusa lu etema awo ka ndja, dia ndjutsha ulimu. 

3Vo wakalungula eshasha tshe wakelaka asi Isariyele le Mose dia ntsha ulimu 
wʼetemwelo. Asi Isariyele wakawelaka eshasha pindju la pindju. 

4Okone akanga a tokomba wakatshaka wehu tshe wʼelimu wʼetemwelo wakayi, 
untu lʼuntu uma lʼulimu wakandatshaka, 

5wakayutela Mose vati: Eshasha wambela antu ane, wambuleka yediko 
yʼehumba wa tumu tshe yakatutela Latuyalaka dia ntsha. 

6Okone Mose akati diui; ku wakadidianganya lu pangu vati: Untu tshe, pami kana 
umuntu, tayaenyaki pa ntu dia mbela eshasha wa ntsha ulimu wʼetemwelo. 
Osoku mbakawashimbi antu dia mbela esasha. 

7Mete eshasha wakawelaka, wakakuki dia ntsha elimu tshe, ndu ekina ladiku. 

Ehikelu ka Etemwelo ka Dipema 
(Etum. 26:1-37) 

8Akanga a tokomba tshe wa lʼului a wane wakakambaka, wakatshi etemwelo ka 
dipema la apema dikumi. Vo wakatshi la eshinga wʼololo wa linene, wʼedima, 
wʼengingi, ndu wa tilili; wakasangi esatu wa akeruba la lononga loko. 

9Utali wa dipema la dipema aki kubita akumi ahendi la enanei, la wuki 
adio kubita nyei. Apema tshe wakatshama yediko otoi. 

10Ndi akasamanya apema atanu kame, ndu akasamanya apema akina atanu 
kame. 

11Ndi akadji ehanga lʼumamu a dipema diakayukumela lu esamanyelu ka 
ntundu. Osoku mbakandatshi ndu lʼumamu wa dipema diakayukumela lu 
esamanyelu ka hendi. 

12Ndi akadji ehanga akumi atanu lʼumamu a dipema dia ntundu, ndu akumi 
atanu wakawadji lʼumamu a dipema dia hendi wakelanela. 

13Ndi akatshi ashingu akumi atanu wa paunyi dia nsamanya apema ako la 
ashingu. Ku etemwelo ka dipema akayala dipema otoi. 

14Ndi akatshi ndu apema wa diosa dia mbudi, dia ndjala dipema otoi dia nkumba 
etemwelo ka dipema. Ndi akatshi apema dikumi la otoi. 

15Utali wa dipema la dipema waki kubita akumi asatu, la wuki adio kubita nyei. 
Apema ako dikumi la otoi waki yediko otoi. 

16Ndi akasamanya apema atanu laandi, la apema asamalu laandi. 

17Ndi akatshi ehanga akumi atanu dia mbidja lʼumamu a dipema diakayukumela 
lu esamanyelu kekina. 

18Ndi akatshi ashingu akumi atanu wʼehotela dia nsamanya apema wʼote a 
luudu, dia vo ndjala dipema otoi. 

19Ndi akatshi dikuhu dia waumi wʼekoko diakawanya lu dangi dia tilili, la dikuhu 
dia mbudi, dia nkumba ote wa luudu. 

20Ndi akatshi abaya wʼulungu ne dia etemwelo ka dipema; akawaeme wemema. 

21Utali wa dibaya otoi aki kubita dikumi, la wuki adio kubita otoi la etenyi. 

22Dibaya la dibaya diakatshongama sodi hyendi la tshina diadio. Osoku 
mbakandatshi lu abaya tshe wʼetemwelo ka dipema. 

23Ndi akatshi abaya wʼetemwelo ka dipema okone: akumi ahendi wa mbidja lu 
eheli ka lu leke la diku dia kushi; 

24ndi akatshi dikitshelu dia fesa diaki la afuku akumi anei la tshina dia abaya 
akumi ahendi ako. Okone afuku ahendi wa dikitshelu dia fesa wakayala la tshina 
dia dibaya la dibaya dia nsome sodi yadio hyendi. 

25Ndi akatshi abaya akumi ahendi wa mbidja lʼeheli ka hendikʼetemwelo ka 
dipema lu leke la ngelʼa kushi, 

26la dikitshelu dia fesa diaki la afuku akumi anei: afuku ahendi la tshina dia 
dibaya la dibaya. 

27Ndi akatshi abaya asamalu wa mbidja lʼeheli ka la dihambi diʼetemwelo ka 
dipema, lu leke lʼedjeiu ka unya. 

28Ndi akatshi abaya ahendi wa mbidja lu atshuku wa la dihambi diʼetemwelo ka 
dipema. 

29Okone abaya ahendi wakamamana kame lʼesi, ku wakatukelekama la shingu 
ladiku. Osoku mbakandatshi lu atshuku ako ahendi. 

30Okone vo waki abaya enanei, la dikitshelu diawo dia fesa diaki la afuku dikumi 
la asamalu: afuku ahendi la tshina dia dibaya la dibaya. 

31Ndi akatshi esimbi wʼutamba wʼulungu etanu, dia nkimela abaya wʼeheli 
kemotshi kʼetemwelo ka dipema; 

32esimbi etanu, dia nkimela abaya wʼeheli kekina, la esimbi etanu, dia nkimela 
abaya wʼeheli ka la dihambi ka lu leke lʼedjelu ka unya. 

33Ndi akeke usimbi wa lʼatei, wakatenanya kuma la kuma, dia nkimela abaya. 

34Ndi akakumbi abaya la paunyi; akatshi ashingu awo wa paunyi wa nsome 
esimbi. Ndi akakumbi esimbi la paunyi. 

35Ndi akatshi dihondo diʼekumbelu la eshinga wʼololo wa linene, wʼedima, 
wʼengingi, la wa tilili; akasangi akeruba la lononga loko. 

36Ndi akatshi dikoho nei diʼetamba wʼelungu; akadikumbi la paunyi. Dio diaki ia 
tokoho ta paunyi, ku ndi akadilelwela dikitshelu dia fesa nei. 

37Ndi akatshi dihondo diʼekumbelu dia mpaneka la suku dia luudu la dipema, la 
eshinga wʼololo wa linene, wʼedima, wʼengingi, la wa tilili; ulimu oso aki asangu 
wa lononga. 

38Ndi akatshi ndu dikoho diadio kame la tokoho tadio. Ndi akakumbi ete wa 
dikoho diako ndu tusimbi tadio la paunyi. Ndi akatshi ndu dikitshelu diadio 
diʼehotela tanu. 

Etumbelu 37 

Diango dia Etemwelo ka Dipema 
(Etum. 25:10-22) 

1Bezalele akatshi oshete wa sheki la abaya wʼulungu. Utali awo 
aki kubita hyendi la etenyi, wekeki awo kubita otoi la etenyi, la wemema 
awo kubita otoi la etenyi pupu. 

2Ndi akukumbi la paunyi ketu lʼandja ndu lʼetei. Ndi akadji ndu ukaba wa paunyi 
lʼutshimba awo tshe. 

3Ndi akalelola paunyi dia ntsha ashingu anei wʼoshete, akawadji lu atshuku awo 
anei: ahendi wedi omotshi, la ahendi wedi ukina. 

4Ndi akatshi esimbi wʼutamba wʼulungu, akekumbi la paunyi. 

5Ndi akasome esimbi lu ashingu wa lʼemamu wʼoshete wa sheki, dia membaka 
oshete wa sheki. 

6Ndi akatshi ufudi awo la paunyi ketu. Utali awo waki kubita hyendi la etenyi 
ndu wekeki awo kubita otoi la etenyi. 

7Ndi akatshi akeruba ahendi la paunyi ka lutshula lu kuma hyendi yʼufudi. 

8Okeruba omotshi la kuma kemotshi la okeruba ukina la kuma kekina. Ndi 
akatshi akeruba ako wusamanyi kame lʼufudi lu kuma yawo hyendi uma 
lʼukama otoi wa paunyi. 

9Akeruba wakasamanya ahafu awo dia nkumba ufudi. Vo wakelanedi wokole 
dundji diawo utsha lʼufudi. 

10Ndi akatshi mesa wʼabaya wʼulungu. Utali awo aki kubita hyendi, wekeki 
awo kubita otoi, la wemema awo kubita otoi la etenyi. 

11Ndi akukumbi la paunyi ketu, akadji ukaba lʼutshimba awo. 

12Ndi akadji dibaya diaki la wuki wa pita nyei lʼutshimba wa mesa, ku ndi akadji 
ukaba wa paunyi lʼutshimba adio. 

13Ndi akalelola paunyi dia ntsha ashingu anei wa mesa; akawadji lʼekulu enei wa 
lu atshuku wa mesa. 

14Ashingu ako waki lasuki lʼuhimbu wa mesa, dia nsomeka esimbi wa membaka 
mesa. 

15Ndi akatshi esimbi wʼetamba wʼulungu wa membaka mesa, akekumbi la 
paunyi. 

16Ndi akatshi diango diʼulimu la paunyi ketu dia nkitsha lu mesa: alonga awo, 
alonga awo wʼafuku, wa mbidjaka malashi, akoho awo wʼetali, ndu tolondo tawo 
ta mangulaka elambu wa lutela. 

17Ndi akatshi ndu ekitshelu ka tala la paunyi ketu. Etshina la usika wʼekitshelu 
ka tala wakatshulama lutshulama. Akoho ato, ehundu ato, la alembo ato 
wakatshulama lutshulama uma lʼukama otoi wa paunyi kame la to. 

18Ekitshelu kako ka tala kaki la tahi shamalu yusamanyi lʼusika: tahi shatu wedi 
omotshi, la tahi shatu wedi ukina. 

19Lutahi otoi laki la akoho asatu wufanyi lʼehundu la alembo wʼutamba 
wa amande. Osoku mbakayala lutahi la lutahi lu tahi yako shamalu. 

20Akoho anei wufanyi la ehundu la alembo wʼutamba wa amande waki lʼusika 
wʼekitshelu ka tala. 

21Uhundu omotshi waki la tshina dia tahi hyendi hyendi, yako yaki shamalu, 
yakasamanyi lʼekitshelu ka tala. 

22Utundu wʼekitshelu ka tala, ehundu ato, la tahi yato, vo tshe wakatshulama 
lʼukama otoi wa paunyi ketu. 

23Ndi akatshi atala ato esambeli, tosholo tato ta nyima atala, ndu alonga ato wa 
minya utuku, la paunyi ketu. 

24Ndi akatshi diango diato tshe diʼulimu uma lʼukama otoi wa paunyi ketu 
wa talata otoi. 

25Ndi akatshi ediakelu ka malashi la etamba wʼelungu. Utali ato aki kubita otoi, 
wekeki ato kubita otoi; to kaki la beke diedimi, keli wemema ato kubita hyendi. 
Seki yato yakakami loko. 

26Ndi akakikumbi la paunyi ketu ladiku, lʼutshimba ato tshe, ndu lu seki. Ku ndi 
akadji ukaba wa paunyi lʼutshimba ato tshe. 

27Ndi akadji ashingu ahendi wa paunyi lu wedi la wedi, la tshina diʼukaba, dia 
nsome esimbi wa nkiembaka. 

28Ndi akatshi esimbi wʼetamba wʼulungu, akekumbi la paunyi. 

29Ndi akatshi ndu iso ka lukita kʼekila, ndu malashi wʼupumu, uku atutshaka 
utshi wa malashi. 

Etumbelu 38 

1Ndi akatshi ediakelu kʼulambu wa lutshumba lʼetamba wʼulungu. Utali ato 
aki kubita tshanu, ndu wekeki kubita tshanu; to kaki la beke diedimi, keli 
wemema ato aki kubita shatu. 

2Ndi akasele seki yato lʼutamba ako lu atshuku anei wʼediakelu, seki yato 
yakaselama lu etshi otoi yukami loko. Ku ndi akakikumbi lʼohotela. 

3Ndi akatshi diango tshe diʼulimu diʼediakelu: puki, kasu, alonga wʼafuku, somo, 
ndu pusu ya membaka akalanga. Ndi akatshi diango diato so tshe diʼulimu 
lʼohotela. 

4Ndi akatshi lukala lʼediakelu lʼohotela, akaludji lʼatei, la tshina diʼunyo ato, dia 
lo ndjala kʼatei atei wʼediakelu. 

5Ndi akalelola ohotela, akatshi ashingu anei, akawadji lu atshuku anei wa lukala 
lʼohotela dia nsome esimbi. 

6Ndi akatshi esimbi wʼetamba wʼulungu, akekumbi lʼohotela. 

7Ndi akasome esimbi lu ashingu lʼumamu wʼediakelu, ne dia nkiembaka. Ndi 
akatshi ediakelu lʼabaya, akakitshiki hwe lʼatei. 

8Ndi akatshi donga diʼohotela, la ekitshelu kadio la ohotela, uma lu nendu 
yʼamantu ekambi wʼulimu, wakakambaka ulimu la suku dia luudu lʼesanganelu 
la dipema. 

Seke dia Etemwelo ka Dipema 
(Etum. 27:9-19) 

9Ndi akatshi seke. Akatshi ahondo la eshinga wʼololo wa linene wa mpaneka 
lʼeheli ka lukumbu la seke kʼutsha lu leke la diku dia kushi: utali awo 
waki kubita lukama, 

10dikoho diawo diaki akumi ahendi la dikitshelu diadio akumi ahendi diʼohotela, 
keli tokoho ta dikoho la esimbi ato waki wa fesa. 

11Leke la ngelʼa kushi laki utali wa kubita lukama, ndu la dikoho akumi ahendi 
dia mpane ahondo, la dikitshelu diawo akumi ahendi diʼohotela, ndu tokoho ta 
dikoho la esimbi ato wa fesa. 

12Lu leke lʼedjelu ka unya, akahanemi ahondo waki utali wa kubita akumi atanu, 
la dikoho diawo dikumi, ndu dikitshelu diawo dikumi diaki la afuku. Tokoho ta 
dikoho, la esimbi ato waki wa fesa. 

13Wuki wʼeheli ka lu leke lʼehutwelu ka unya aki kubita akumi atanu. 

14Ahondo wa lu wedi omotshi wa suku dia lukumbu waki utali a kubita dikumi 
la tshanu, kame la dikoho satu ndu la dikitshelu satu. 

15Ahondo wa lu wedi ukina wa suku dia lukumbu waki utali a kubita dikumi la 
tshanu, kame la dikoho satu ndu la dikitshelu satu. 

16Ahondo tshe waki lu lukumbu la seke, wakatshama la eshinga wʼololo wa 
linene. 

17Dikitshelu dia dikoho diaki ehotela, keli tokoho ta dikoho la esimbi ato waki 
wa fesa; ndu ete awo wa dikoho wakakumbama la fesa. Ndu dikoho tshe dia 
lukumbu la seke diakakimanela lu esimbi wa fesa. 

18Dihondo dia suku diakatshama la lononga lʼeshinga wa linene wʼololo, 
wʼedima, wʼengingi, la wa tilili. Utali adio aki kubita akumi ahendi la tshanu 
utsha lʼulungu lu wekeki adio, wedimi la ahondo wa lukumbu tshe. 

19Dikoho diadio diaki nei; la dikitshelu diadio nei diaki diʼohotela, la tokoho 
tadio ta fesa. Ete awo wa dikoho la esimbi adio wakakumbama la fesa. 

20Seti tshe ya lʼetemwelo ka dipema ndu ya lukumbu la seke yaki yʼebotela. 

Elamelu kʼUlimu 

21Lanʼeli efula ka diango diakawali ne dia etemwelo ka dipema, etemwelo ka 
dipema kʼomenyi uku akawatela Mose, dia nkutsha ehumba wʼelimu wʼasi Lewi 
wakalombolaka Itamara, onʼa olombedi Arona, la pami. 

22Bezalele, onʼa Uri, onʼa Hura, uma lu diuhu dia Juda, akatshi akambu tshe uku 
akatela Latuyalaka Mose. 

23Ndi akakambaka la ukimanyidi andi Oholiyabe, onʼa Ahisamaka, uma lu diuhu 
dia Dane, laki okolonga, utungi wʼelimu, ndu umbidji wʼasangu lu ahondo 
wakatshama la eshinga wa linene wʼololo, wʼedima, wʼengingi, la wa tilili. 

Mbulu ya lu Etemwelo ka Dipema 

24Efula ka paunyi yakoto lʼulimu wʼetemwelo, uma lu eshasha wakakimo antu, 
yaki talata akumi ahendi la divwa, la toshekele kama esambeli la akumi asatu, 
wuhu wa shekele ya lu etemwelo. 

25Efula ka fesa yakatumbi uma lu eshasha wʼantu, yaki talata lukama, la 
toshekele kinunu la kama esambeli akumi esambeli la tshanu, wuhu wa lu 
etemwelo. 

26Efula kʼapami waki uma lu deku akumi ahendi pulu ladiku wakakimo eshasha, 
waki antu nunu kama shamalu la nunu satu kama tshanu la akumi atanu. Untu 
lʼuntu akakimo beka otoi (mvuta ati: Etenyi otoi ka hendi ka shekele, wuhu wa 
lʼetemwelo). 

27Wakalelola fesa ya talata lukama dia ntsha dikitshelu diʼetemwelo ndu 
dikitshelu dia lukumbu la mpane ahondo. Wakatshi dikitshelu lukama 
lu talata lukama, talata otoi lu ekitshelu la ekitshelu. 

28Ndi akose fesa ya wutshu wa kilo dikumi, akatshi tokoho ta dikoho, akakumbi 
ete wa dikoho, akatshi ndu esimbi wa dikoho. 

29Efula ka eshasha wʼehotela kaki talata akumi esambeli, la toshekele nunu 
pendi la kama nyei. 

30La ohotela ako mbakandatshi dikitshelu dia la suku dia etemwelo ka dipema, 
ediakelu kʼohotela la lukala lato lʼohotela, ndu diango tshe diʼulimu dia 
lʼediakelu; 

31dikitshelu dia lukumbu la seke, dikitshelu dia lʼutshimba tshe wa lukumbu la 
seke, dikitshelu dia la suku dia lukumbu, la seti tshe ya etemwelo ka dipema ndu 
ya lʼutshimba a lukumbu tshe la seke. 

Etumbelu 39 

Wambutsha Eloto wʼElombedi 
(Etum. 28:1-43) 

1Vo wakatshi eloto wʼulimu wa lu dihuli diʼekila lʼahondo wʼedima, wʼengingi, la 
wa tilili. Vo wakatshela Arona eloto wʼekila, uku akatela Latuyalaka Mose. 

2Ndi akatshi ukutu wa nemo la eshinga wʼololo wa linene, wʼedima, wʼengingi, 
wa tilili ndu wa paunyi. 

3Vo wakatshuli paunyi dia yo ndjala betshi dia tolewelewe. Ku wakadiati 
tushinga dia nsanga kame la eshinga wʼololo wa linene, wʼedima, wʼengingi, la 
wa tilili. Oso aki ulimu wa lononga. 

4Vo wakatshi betshi dia lu aheka diakawayusamanya lu emamu ehendi wʼukutu. 

5Uya wakatshama la lononga uku ukutu wa nemo, wakawamamanya kame la 
wo, wakatshama lʼeshinga wa linene wʼololo, wʼedima, wʼengingi, wa tilili, ndu 
wa paunyi, uku akatela Latuyalaka Mose. 

6Vo wakalongosola ave wa pesopeso, ku wakawadji lu ekimedi wa paunyi, 
wakafundama kumbu yʼana wa Isariyele, uku atuwufundaka lu dimatelu. 

7Ndi akawahe ladiku dia betshi dia lu aheka wʼukutu wa nemo, dia vo ndjala ave 
wʼeuhwelu kʼana wa Isariyele, uku akatela Latuyalaka Mose. 

8Ndi akatshi opema la eshinga wʼololo wa linene, wʼedima, wʼengingi, wa tilili 
ndu wa paunyi la lononga, uku akandatshi ukutu wa nemo. 

9Opema ako akayala la ndjalu hyendi ndu beke nei diedimi. Utali awo aki nana 
otoi dia pita ndu wuki awo nana otoi ku wakayala ndjalu hyendi. 

10Vo wakolenge lʼenongo enei wʼave wʼushinga a wulu. Lu onongo wa ntundu; 
dive dia tilili, diʼendondo, diʼeleselese; 

11lu onongo wa hendi: dive diʼeleselese, diʼudima, ndu dia pesopeso; 

12lu onongo wa satu: dive diʼetukutuku, dia wehu wehu, ndu diʼengingi; 

13lu onongo wa nei: dive diʼekesekese, dia pesopeso, ndu dia awadi awadi. Ave 
ako wakakimanela lu ahuli awo la ekimedi awo wa paunyi. 

14Vo waki ave dikumi la ahendi, uku aki ana wʼapami wa Isariyele. Dive la dive 
diakafundama lukumbu lomotshi lʼatei a wauhu dikumi la ahendi wa Isariyele 
lʼutshimo, uku atuwufundaka ematelu. 

15Vo wakele miolola wa paunyi esambala ne dia opema. 

16Vo wakatshi ekimedi ehendi wa paunyi la ashingu ahendi wa paunyi, ku 
wakadji ashingu ahendi lu emamu ehendi wʼopema. 

17Vo wakadji esambala ako ehendi wa paunyi lu ashingu ahendi waki lu emamu 
wʼopema. 

18Vo wakamamanya kuma hyendi yʼekodi lu ekimedi wʼave. Vo wakamamanya 
ekimedi lʼokodi wa lʼaheka wʼukutu wa nemo uya la ntundu. 

19Ku vo wakatshi ashingu ahendi wa paunyi, wakawadji la kuma hyendi 
yʼuhimbu wa lʼesi opema wakamamemi lʼukutu wa nemo. 

20Vo wakatshi ashingu ahendi wa paunyi, wakawadji lʼesi a betshi pendi dia lu 
aheka wʼukutu wa nemo uya la ntundu. Vo waki lasuki lʼesamanelu ladiku diʼuya 
wʼukutu wa nemo wakatshama la lononga. 

21Vo wakamamanya ashingu wʼopema la ashingu wʼukutu wa nemo la okodi 
wʼudima, dia opema ndjala ladiku diʼuya wʼukutu wa nemo, ndu ne dia vo 
watukukakitwana la ukutu wa nemo, uku akatela Latuyalaka Mose. 

22Ndi akatshi ndu ukutu wʼukutu wa nemo lʼahondo wakelama lʼeshinga 
wʼedima etu. 

23Ndi akati kingu kʼatei atei ka mbidjaka ote. Ndi akadji utiimbu wa lononga 
lʼutshimba tshe wa kingu, wu-fanyi la wa kingu ka koti dia mbulu, ne dia vo 
watukate. 

24Wakadji asangu wa dikomi diʼutamba la dangi diʼudima, diʼengingi, ndu dia 
tilili, lʼuhimbu wʼukutu. 

25Vo wakatshi ndu tungunga ta paunyi ketu; wakatudji lʼasa dikomi, ladiku 
diʼuhimbu wʼukutu, lʼutshimba tshe lʼasa tungunga. 

26Nyunga lʼekomi, nyunga lʼekomi mbakawadji lʼutshimba tshe ladiku diʼuhimbu 
wʼukutu wa ntshaka ulimu, uku akatela Latuyalaka Mose. 

27Vo wakatshela Arona la anʼandi wʼapami ndu sumishi yakelama lʼeshinga 
wʼololo wa linene, 

28ndu lufule lʼolombedi lʼeshinga wʼololo wa linene, ndu tufulefule tʼamena 
lʼeshinga wʼololo wa linene, ehaku awo la eshinga wa linene. 

29Vo wakatshi ndu uya la eshinga wʼololo wa linene wʼedima, wʼengingi, la wa 
tilili, wakadjama asangu la lononga, uku akatela Latuyalaka Mose. 

30Vo wakatshi lukaka la dembo dia kusu diʼekila la paunyi ketu. Vo wakatshimi 
loko uku atuwutshimaka ematelu dia nfunda diui ne ati: EKILA LE 
LATUYALAKA. 

31Vo wakalukeleka ladiku dia lufule lʼolombedi lʼushinga wʼudima, uku akatela 
Latuyalaka Mose. 

Wambushidiya Ntsha Diango diʼEtemwelo 
(Etum. 35:10-19) 

32Osoku mbakashidiya asi Isariyele tumu tshe ya etemwelo ka dipema. Akambu 
tshe wakatela Latuyalaka Mose, mbakawatshi. 

33Vo wakela etemwelo ka dipema le Mose, luudu la dipema la diango dialo tshe 
diʼulimu, tokoho talo, abaya alo, esimbi alo, dikoho dialo, ndu dikitshelu dialo; 

34ekumbelu ka dikuhu dia waumi wʼekoko diakawanya lu dangi dia tilili, 
ekumbelu ka dikuhu dia mbudi, ndu dihondo diʼatanyelu; 

35oshete wa sheki wʼomenyi kame la esimbi awo, la ufudi; 

36mesa la diango diawo diʼulimu tshe, ndu ma dia Lenya; 

37ekitshelu ka tala ka paunyi ketu la atala ato, kame la atala wukitshami la 
diango diato tshe diʼulimu, ndu iso ka mpetshaka atala; 

38ediakelu ka paunyi, iso ka lukita la malashi wʼupumu, ndu dihondo dia 
ndjihaka suku dia luudu la dipema; 

39ediakelu kʼohotela, lukala lato lʼohotela, esimbi ato, la diango diato tshe 
diʼulimu; donga la ekitshelu kadio; 

40ahondo wa mpane lu lukumbu la seke, dikoho dialo, dikitshelu dialo, dihondo 
dia ndjihaka suku dia lukumbu la seke, ekodi alo, seti yalo; ndu diango tshe 
diʼulimu, dia ntshaka ulimu wa etemwelo ka dipema, ne dia luudu lʼesanganelu 
la dipema; 

41ndu eloto wakatshama ne dia ntsha ulimu lu dihuli diʼekila; ahondo wʼekila 
wʼolombedi Arona ndu eloto wa anʼandi wʼapami, wa ntshaka ulimu 
wʼolombedi. 

42Asi Isariyele wakatshi elimu tshe wakatela Latuyalaka Mose. 

43Mose akashishima elimu tshe wakawatshi, ku ndi akenyi ati: Vo wakatshi tshe. 
Uku akati Latuyalaka, wuhu ako mbakawatshi. Ku Mose akatshokola. 

Etumbelu 40 

Wambeme Etemwelo ka Dipema 

1Latuyalaka akatela Mose ati: 

2Keme etemwelo ka dipema ka luudu lʼesanganelu la dipema lu ngondo ka 
ntundu, lushi lʼetatelu. 

3Kukitsha oshete wa sheki wʼomenyi loko, kukumbi oshete wa sheki la dihondo 
diʼatanyelu. 

4Kotshiya mesa, kolongosole diango dieli ladiku diawo. Kotshiya ndu ekitshelu 
ka tala, kolongosole atala ato. 

5Kukitsha ediakelu ka paunyi kʼulambu wa malashi la ntundu kʼoshete wa sheki 
wʼomenyi; kuhane dihondo dia ndjihaka suku dia etemwelo ka dipema. 

6Kukitsha ediakelu kʼulambu wa lutshumba la ntundu ka suku dia etemwelo ka 
dipema ka luudu lʼesanganelu la dipema. 

7Kukitsha donga lʼasa luudu lʼesanganelu la dipema la ediakelu, kudji ashi loko. 

8Kuhiki lukumbu la seke lʼutshimba; kuhane dihondo la suku dia lukumbu la 
seke. 

9Kose iso ka lukita, kukiti lu etemwelo ka dipema ndu lu diango tshe dieli loko. 
Kulukidia, lo la diango dialo tshe diʼulimu, ku lo layuyala ekila. 

10Kukiti ndu ediakelu kʼulambu wa lutshumba iso ndu diango diato tshe 
diʼulimu, kukidia ediakelu. Ku ediakelu kayuyala ekila kuleki. 

11Kukiti ndu donga la ekitshelu kadio iso, kudikidia. 

12Kuyi la Arona la anʼandi wʼapami uya la suku dia luudu lʼesanganelu la dipema, 
kuwaotsha lʼashi. 

13Kolotsha Arona eloto wʼekila, kukiti iso, ndu kukidia, dia ndi ntsha ulimu ami 
wʼolombedi. 

14Kusukanya anʼandi wʼapami, kuwalotsha sumishi yʼasangu, 

15kuwakiti iso uku akayakiti shewo, dia vo ntsha ulimu ami wʼolombedi. Ekitelu 
kawo kene, kayuwashikike lʼulimu wʼolombedi pundju pundju, edja ndu lu 
nonga la nonga. 

16Ku Mose akatshi; akambu tshe wakawutela Latuyalaka, mbakandatshi. 

17Okone vo wakahiki etemwelo ka dipema lu lushi lʼetatelu la ngondo ka ntundu, 
lu eleku ka hendi kʼetumbelu kawo uma lʼEdjibitu. 

18Mose akeme etemwelo ka dipema; akadji dikitshelu, akakitsha abaya la esimbi, 
akeme dikoho diato. 

19Ku ndi akahatanya ukumbo ladiku dia dipema, uku akawutela Latuyalaka. 

20Ndi akose omenyi, akawudji lʼoshete wa sheki. Ndi akasome esimbi lu ashingu 
wʼoshete wa sheki, ku akafule ufudi ladiku diʼoshete. 

21Ndi akotshiya oshete wa sheki lu etemwelo ka dipema. Ndi akahane dihondo 
diʼatanyelu, akadikumbi oshete wa sheki, uku akawutela Latuyalaka. 

22Ndi akakitsha mesa lu luudu lʼesanganelu la dipema, lu leke lʼutsha la ngelʼa 
kushi lʼetemwelo ka dipema, lʼandja wa dihondo diʼatanyelu. 

23Ndi akalongosola ma, akadilonge lu mesa la ntundu ka Latuyalaka, uku 
akandawutela. 

24Ndi akakitsha ekitshelu ka tala lu luudu lʼesanganelu la dipema, lu leke la diku 
dia kushi lʼetemwelo ka dipema, kelanedi la mesa. 

25Ndi akalongosola atala la ntundu ka Latuyalaka, uku akawutela Latuyalaka. 

26Ndi akakitsha ediakelu ka paunyi lu luudu lʼesanganelu la dipema la ntundu ka 
dihondo diʼatanyelu. 

27Ndi akatshumbi ulambu wa malashi wʼupumu ladiku diato, uku akatela 
Latuyalaka Mose. 

28Ndi akahane dihondo la suku dia etemwelo ka dipema. 

29Ndi akakitsha ediakelu kʼulambu wa lutshumba lasuki la suku dia etemwelo 
ka dipema ka luudu lʼesanganelu la dipema. Ndi akatshumbi ulambu wa 
lutshumba ndu ulambu wa shima ladiku diato, uku akatela Latuyalaka Mose. 

30Ndi akakitsha donga lʼasa luudu lʼesanganelu la ediakelu, akadji ashi wa 
ndjaotsha loko. 

31Mose, Arona la anʼandi wʼapami, wakotshaka anya la ekulu loko. 

32Vo wakayaotshaka tena tshe lamʼakawotoka lu luudu lʼesanganelu la dipema 
ndu lamʼakawasukanaka la ediakelu, uku akatela Latuyalaka Mose. 

33Ndi akahiki lukumbu la seke lʼutshimba tshe wa etemwelo ka dipema la 
ediakelu. Ndi akahane dihondo la suku dia lukumbu la seke. Osoku 
mbakashidiya Mose ulimu. 

Dingi Diambukumba Luudu lʼEsanganelu la Dipema 
(Wal. 9:15-23) 

34Dingi diakakumbi luudu lʼesanganelu la dipema, ku lutumbu la 
Latuyalaka lakaluli lu etemwelo ka dipema. 

35Mose kumbeya mboto lu luudu lʼesanganelu la dipema, ne dia dingi 
diakalukumbi, ndu ne dia lutumbu la Latuyalaka lakaluli lu etemwelo ka dipema. 

36Asi Isariyele wakunelaka lu kendo yawo tena tshe lamʼakamoka dingi uma 
ladiku dia etemwelo ka dipema. 

37Keli vo kumunelaka naka dingi diatamo. Tshikima lu lushi lumwedio, ku vo 
munela. 

38Dingi dia Latuyalaka diakatshikalaka ladiku dia etemwelo ka dipema, ku 
lʼutshu, dio diakayalaka lumbi la dja. Osoku mbakadiatayalaka la ntundu ka asi 
Isariyele lu kendo yawo tshe. 

Akambu wʼAsi Lewi 

Akambu wʼAsi Lewi 1 

Elambu wa Lutshumba 

1Latuyalaka aketi Mose, akateketa la ndi uma lu luudu lʼesanganelu la dipema; 
akawutela ati: 

2Otekete lʼasi Isariyele, uwateli wati: Lamʼela untu omotshi uma lʼatei anyu 
ulambu le Latuyalaka, kanyelaki ulambu anyu wa dungalunga uma lʼatei a 
ngombe kana uma lʼatei wʼekoko. 

3Naka ulambu andi weli ulambu wa lutshumba wʼuma lu limba la ngombe, ndi 
kalambuli kʼumi kaha la ekomo. Ndi kakilambuli lʼeotwelo ka luudu lʼesanganelu 
la dipema, dia ndi mbetawoma la ntundu ka Latuyalaka. 

4Ndi kahe lunya landi ladiku diʼote wʼulambu wa lutshumba, ku vo wayetawoma 
dikambu diandi, dia mbutungela ekesanelu. 

5Ndi kadiaki osongo a ngombe la ntundu ka Latuyalaka. Ku elombedi, ana apami 
wa Arona, wayulambula dikila, wayudimonga lʼutshimba tshe wʼediakelu keli 
lʼeotwelo ka luudu lʼesanganelu la dipema. 

6Ndi kuwuli ekuhu kʼulambu a lutshumba, kuhimbuli tenyi tenyi. 

7Ana apami wʼolombedi Arona wayongonya dja lʼediakelu, wayolonga kunyi lu 
dja. 

8Ku elombedi, ana apami wa Arona, wayolonga tenyi diako, ote la wata ladiku 
dia kunyi yeli lu dja ladiku diʼediakelu. 

9Keli ndi kasuli mbu yato yʼutema la sanga yato lʼashi. Ku olombedi 
ayuyitshumba yo tshe lʼediakelu, uku ulambu wa lutshumba, ulambu wa 
nambula lu dja, dia ndjala diowo dia ngenyangenya Latuyalaka. 

10Naka ushasha andi wa ulambu wa lutshumba weli uma lu limba lʼekoko kana 
la mbudi, ndi kalambuli umi laha la ekomo. 

11Ndi kudiaki la ntundu ka Latuyalaka lu leke la ngelʼa kushi lʼediakelu. Ku 
elombedi, ana apami wa Arona, wayomonga dikila diawo lʼediakelu lʼutshimba 
tshe. 

12Ndi kuhimbuli tenyi tenyi, kame la ote awo la wata awo. Ku olombedi 
ayudilonga ladiku dia kunyi yeli lu dja ladiku diʼediakelu. 

13Keli ndi kasuli mbu yʼutema la sanga lʼashi. Ku olombedi ayuyilambula yo tshe, 
ayuyitshumba lʼediakelu. Oso eli ulambu wa lutshumba, ulambu wa nambula lu 
dja, dia ndjala diowo dia ngenyangenya Latuyalaka. 

14Naka ulambu andi wa le Latuyalaka weli ulambu wa lutshumba wa fudu, ndi 
kela ulambu andi wa binga kana wa tana ta kudumba. 

15Ku olombedi ayela fudu kako uya lʼediakelu, ayushidikula ote ato, 
ayukitshumba lʼediakelu; ayokedia dikila lʼumamu wʼediakelu. 

16Ndi kanya dioselo la sala, kadikadja lʼutuku lu leke lʼehutwelu lʼediakelu. 

17Ndi kakiati landja, keli takisambulaki betshi pendi. Ku olombedi ayukitshumba 
lʼediakelu ladiku dia kunyi yeli lu dja. Oso eli ulambu wa lutshumba, ulambu wa 
nambula lu dja, dia ndjala diowo dia ngenyangenya Latuyalaka. 

Akambu wʼAsi Lewi 2 

Ulambu wa Shima 

1Lamʼela untu ulambu wa shima uku ulambu le Latuyalaka, ulambu 
andikawuyali wa shima ka pudipudi. Ndi kateli iso ladiku diato, kadji ndu tsho 
loko. 

2Ndi kakiela le elombedi, ana apami wa Arona. Ndi kose diwambu too dia shima 
ka pudipudi uma loko la iso, kame la totsho tawo tshe. Ku olombedi 
ayukitshumba uku etenyi kato kʼeuhwelu ladiku diʼediakelu, ulambu wa 
nambula lu dja, dia ndjala diowo dia ngenyangenya Latuyalaka. 

3Etenyi kʼulambu wa shima kayutshikala, kayuyala ka Arona la anʼandi wʼapami. 
Oso eli etenyi kuleki ekila lʼatei wʼelambu wa nambula lu dja le Latuyalaka. 

4Lamʼelaye ulambu wa shima ka lufumba uku ulambu, vo kawuyali ekama waha 
la edya wa shima ka pudipudi kosohanyimi la iso, kana ekati waha la edya 
woloyami la iso. 

5Naka ulambu aye weli ulambu wa shima ka lukalanga, vo kawuyali wa shima 
ka pudipudi kaha la edya, kosohanyimi la iso. 

6Kati ukama ako betshi, kuditeli iso. Oso eli ulambu wa shima. 

7Naka ulambu aye weko ulambu wa shima ka lukanga lu panu, vo kawutshami 
la shima ka pudipudi la iso. 

8Kela ulambu wambutshama la diango so le Latuyalaka. Lamʼakimwamawo le 
olombedi, ndi ayuwela lʼediakelu. 

9Ku olombedi ayutoshi uma lʼulambu wa shima etenyi kawo kʼeuhwelu, 
ayukitshumba lʼediakelu, ulambu wa nambula lu dja, dia ndjala diowo dia 
ngenyangenya Latuyalaka. 

10Etenyi kʼulambu ako wa shima kayutshikala, kayuyala ka Arona la anʼandi 
wʼapami. Oso eli etenyi kuleki ekila lʼatei wʼelambu wa nambula lu dja le 
Latuyalaka. 

11Nduku ulambu wa shima wayunyela le Latuyalaka wayutshama la edya, ne dia 
nyu hanyutshumba edya kuyanga usanga uku ulambu wa nambula lu dja le 
Latuyalaka. 

12Nyu mbeyaka mbaela uku ulambu wʼolonga le Latuyalaka. Keli 
tawulambwamaki lʼediakelu, dia ndjala diowo dia ngenyangenya. 

13Kudjaki leho lu elambu aye tshe wa shima. Tetawoki dia leho la sheki ya 
Unyashungu aye mpumbama lʼulambu aye wa shima. Kulambulaki leho kame la 
elambu aye tshe. 

14Naka we ambulambula ulambu wa shima kʼolonga le Latuyalaka, kulambuli 
tongo yʼeyuyu yʼetoshu yʼuma lʼesika wʼeyuyu, ya lufumba, ne dia ulambu wa 
shima kʼolonga aye. 

15Kutelaki iso ladiku diawo, kudjaki ndu tsho loko. Oso eli ulambu wa shima. 

16Ku olombedi ayutshumba etenyi ka tongo yʼetoshu la ka iso kame la totsho tato 
uku etenyi kawo kʼeuhwelu. Oso eli ulambu wa nambula lu dja le Latuyalaka. 

Akambu wʼAsi Lewi 3 

Elambu wa Ki 

1Naka ulambu wa untu weli ulambu wa ulambu wa ki, naka ndi ambulambula 
ngombe kʼuma lu limba, umi kana wadi, kalambuli kaha la ekomo la ntundu ka 
Latuyalaka. 

2Ndi kahe lunya landi lʼote wʼulambu andi, kakidiaki lʼeotwelo ka luudu 
lʼesanganelu la dipema. Ku elombedi, ana apami wa Arona, wayomonga dikila 
lʼutshimba tshe wʼediakelu. 

3Uma lʼulambu wʼulambu wa ki, uku ulambu wa nambula lu dja le Latuyalaka, 
ndi kalambuli wata watukumbaka mbu yʼutema ndu wane tshe wumamemi 
loko, 

4ashu ahendi wʼokongo la wata wadingi, wumamemi lu ina, ndu ukumbo wʼuvo 
wayundunya kame la astiu wʼokongo. 

5Ku ana apami wa Arona wayatshumba lʼediakelu ladiku diʼulambu wa 
lutshumba, weli ladiku dia kunyi ya lu dja, dia ndjala diowo dia ngenyangenya 
Latuyalaka. 

6Naka ulambu andi ne dia ulambu wʼulambu wa ki le Latuyalaka weli okoko kana 
mbudi uma lu limba, umi kana wadi, ndi kalambuli waha la ekomo. 

7Naka ndi ambulambula onʼokoko ne dia ulambu andi, ndi kulambuli la ntundu 
ka Latuyalaka, 

8ndi kahe lunya lʼote wʼulambu andi, kudiaki la ntundu ka luudu lʼesanganelu la 
dipema. Ku ana apami wa Arona wayomonga dikila diawo lʼutshimba tshe 
wʼediakelu. 

9Ku uma lʼulambu wa ki, uku ulambu wa nambula lu dja le Latuyalaka, ndi 
kalambuli wata awo la utundu a wela weli la wata, wayundunya lasuki lʼukandji, 
la wata watukumbaka mbu yʼutema ndu wane tshe wumamemi loko, 

10ashu ahendi wʼokongo la wata wadingi, wumamemi lu ina, ndu ukumbo wʼuvo 
wayundunya kame la ashu wʼokongo. 

11Ku olombedi ayatshumba lʼediakelu, uku ma diambulambwema le Latuyalaka. 

12Naka ulambu andi weli mbudi, ndi kakilambuli la ntundu ka Latuyalaka. 

13Ndi kahe lunya lʼote ato, kakidiaki la ntundu ka luudu lʼesanganelu la dipema. 
Ku ana apami wʼArona wayomonga dikila diato lʼutshimba tshe wʼediakelu. 

14Uma lʼulambu andi, uku ulambu ne dia ulambu wa nambula lu dja le 
Latuyalaka, ndi kalambuli wata watukumbaka mbu yʼutema ndu wane 
wumamemi loko, 

15ashu ahendi wʼokongo la wata wadingi, wumamemi lu ina, ndu ukumbo wʼuvo 
wayundunya kame la ashu wʼokongo. 

16Olombedi ayatshumba lʼediakelu uku ma dia nambula lu dja, ne dia ndjala 
diowo dia ngenyangenya. Wata tshe weli wa Latuyalaka. 

17Oso ayuyala olembe wa pundju pulu ndu le tukanula tanyu lʼahuli tshe 
wayunyutadjaseka, diaha nde wata kuyanga dikila. 

Akambu wʼAsi Lewi 4 

Elambu ne dia Kolo 

1Latuyalaka akatela Mose ati: 

2Uteli asi Isariyele wati: Naka untu ambu-tsha kolo kahandutungi lutunga, ku 
ndi ambudiaka olembe omotshi lʼatei wʼelembe wakadji Latuyalaka diaha untu 
tshe ntsha, 

3naka eli olombedi lakakitama iso, ku ambete wudja lʼunungu, ndi kalambuli 
Latuyalaka osongo a ngombe wʼumi waha la ekomo ulambu wa kolo, ne dia kolo 
kakandatshi. 

4Kela ngombe kako kʼumi lʼeotwelo ka luudu lʼesanganelu la dipema, la ntundu 
ka Latuyalaka. Kahe lunya landi lʼote a ngombe kʼumi, kadiaki ngombe kʼumi la 
ntundu ka Latuyalaka. 

5Ku olombedi lakakitama iso ayosa dikila dimotshi dia ngombe kʼumi, ayudiela 
lu luudu lʼesanganelu la dipema. 

6Olombedi ayudja luhita landi lu dikila, ayudimonga tena esambeli la ntundu ka 
Latuyalaka elanedi la dihondo diʼekumbelu kʼetemwelo. 

7Olombedi ayukita dikila dimotshi lu seki yʼediakelu ka malashi wʼupumu lʼatei 
a luudu lʼesanganelu la dipema, la ntundu ka Latuyalaka. Ndi ayutshulula dikila 
dia ngombe kʼumi diutshikadi lʼekulu wʼediakelu kʼulambu wa lutshumba keli 
lʼeotwelo ka luudu lʼesanganelu la dipema. 

8Ndi kanya wata tshe wa ngombe kʼumi kʼulambu wa kolo; wata watukumbaka 
mbu yʼutema ndu wata tshe wumamemi loko, 

9ashu ahendi wʼokongo la wata wadingi, wumamemi lu ina, ndu ukumbo wʼuvo 
wayundunya kame la ashu wʼokongo 

10(uku atuwuwanyaka uma lu ngombe kʼulambu wʼelambu wa ki), ku olombedi 
ayatshumba lʼediakelu kʼulambu wa lutshumba. 

11Keli ekuhu ka ngombe kʼumi la emunyi ato tshe kame la ote ato, sanga yato, 
mbu yʼutema yato la tumi tato, 

12utundu a ngombe kʼumi tshe mbayundotola lʼandja a pangu lu dihuli dia 
pudipudi, lene atuwutshululaka utuku, ku ndi ayutukitshumba lu dja ya kunyi. 
Lene atuwutshululaka utuku, kayutututshumbama. 

13Naka ului tshe wa Isariyele wambutsha kolo kahawatungi lutunga la dikambu 
diako hadienama lu ashu wʼului, ku vo wambuyala la unungu ne dia wambutsha 
dikambu dimotshi lʼatei wʼakambu wakadjanga Latuyalaka diaha ntsha, 

14lamʼambeyama kolo kakawatshi, ului kawulambuli osongo a ngombe kʼumi ne 
dia ulambu wa kolo, kawuwela la ntundu ka luudu lʼesanganelu la dipema. 

15Dihangamendi diʼului kawahe anya awo ladiku diʼote wa ngombe kʼumi la 
ntundu ka Latuyalaka, ku ngombe kʼumi kayudiakema la ntundu ka Latuyalaka. 

16Olombedi lakakitama iso, ayela dikila dimotshi dia ngombe kʼumi uya lu luudu 
lʼesanganelu la dipema. 

17Olombedi ayudja luhita landi lu dikila, ayudimonga tena esambeli la ntundu ka 
Latuyalaka, elanedi la dihondo diʼekumbelu. 

18Ndi ayukita dikila dimotshi lu seki yʼediakelu keli lʼatei a luudu lʼesanganelu la 
dipema la ntundu ka Latuyalaka. Ku ndi ayutshulula dikila diutshikadi lʼekulu 
wʼediakelu kʼulambu a lutshumba keli lʼeotwelo ka luudu lʼesanganelu la 
dipema. 

19Ndi ayunya wata ato tshe, ayatshumba lʼediakelu. 

20Osoku mbayundutsha la ngombe kʼumi. Uku akandatshi la ngombe kʼumi 
kʼulambu wa kolo mbayundutsha la to. Olombedi ayatungela ekesanelu, ku vo 
wayudimanyiama. 

21Ndi ayemba ngombe kʼumi lʼandja a pangu, ayutukitshumba uku 
akandatshumbi ngombe kʼumi ka ntundu. Oso eli ulambu wa kolo ne dia ului. 

22Lamʼatsha umbuledi kolo, lu ntsha dikambu dimotshi diahandatungi lutunga 
lʼatei wʼakambu tshe wakadjanga Latuyalaka, Unyashungu andi, diaha ntsha, ku 
ndi ambuyala la unungu; 

23Naka ndi ambeya kolo kakandatshi, ndi kela mbudi, umi laha la ekomo, uku 
ulambu andi. 

24Ndi kahe lunya landi ladiku diʼote a mbudi, kakidiaki lu dihuli diatuwudiakaka 
elambu wa lutshumba la ntundu ka Latuyalaka. Oso eli ulambu wa kolo. 

25Ku olombedi ayosa dikila dimotshi diʼulambu wa kolo la luhita landi, ayudikita 
lu seki yʼediakelu kʼulambu wa lutshumba. Ndi ayutshulula dikila 
diambutshikala lʼekulu wʼediakelu kʼulambu wa lutshumba. 

26Ndi ayutshumba wata ato tshe lʼediakelu, uku wata wʼulambu wʼelambu wa ki. 
Osoku mbayutungela olombedi umbuledi ako ekesanelu ne dia kolo kandi, ku 
ndi ayudimanyiama. 

27Naka untu kʼuntu ambutsha kolo, lu ntsha dikambu dimotshi diahandatungi 
lutunga lʼatei wʼakambu wakadjanga Latuyalaka diaha ntsha, ku ndi ambuyala 
la unungu, 

28lamʼayundeya kolo kakandatshi, ndi kela mbudi, wadi laha la ekomo, ulambu 
ne dia kolo kandi kakandatshi. 

29Ndi kahe lunya landi lʼote wʼulambu wa kolo, kadiaki ulambu wa kolo lu dihuli 
diatuwudiakaka elambu wa lutshumba. 

30Ku olombedi ayosa dikila dimotshi la luhita landi, ayudikita lu seki yʼediakelu 
kʼulambu a lutshumba. Ndi ayutshulula dikila diutshikadi lʼekulu wʼediakelu. 

31Ndi kanya wata tshe uku atuwunyaka wata wʼelambu wa ki. Ku olombedi 
ayatshumba lʼediakelu, dia ndjala diowo dia ngenyangenya Latuyalaka. 
Olombedi ayutungela ekesanelu, ku ndi ayudimanyiama. 

32Naka ndi ambela osongo wʼokoko uku ulambu andi ne dia ulambu andi wa 
kolo, ndi kela wadi laha la ekomo. 

33Ndi kahe lunya landi ladiku diʼote wʼulambu andi wa kolo, kudiaki ne dia 
ulambu wa kolo, lu dihuli diatuwudiakaka elambu wa lutshumba. 

34Olombedi ayosa dikila dimotshi diʼulambu wa kolo la luhita landi, ayudikita lu 
seki yʼediakelu kʼulambu wa lutshumba. Ku ndi ayutshulula dikila 
diambutshikala tshe lʼekulu wʼediakelu. 

35Ndi kanya wata awo tshe uku atuwunyaka wata wʼosongo wʼokoko wʼulambu 
wʼelambu wa ki, ku olombedi ayatshumba lʼediakelu, ladiku diʼelambu wa 
nambula lu dja le Latuyalaka. Olombedi ayutungela ekesanelu ne dia kolo 
kakandatshi, ku ndi ayudimanyiama. 

Akambu wʼAsi Lewi 5 

1Naka untu tshe ambutsha kolo ne dia ndi ambuka etshibelu ka lu sekedia ndjala 
omenyi ndu kuyanga ndi eko omenyi, lu dikambu diakandenyi kana diayundeya, 
keli ndi haditi, ndi ayemba wutshu wa kolo kandi. 

2Kana, naka untu tshe ambunanda engo ka mindu, kana udu a nyama ka mindu, 
kana udu wʼelungalunga ka wuki ka mindu, kana udu wa nyama kemotshi uma 
lʼatei a nyama yayakutula, la ndi heyi dikambu diako, ku ndi akayadi mindu, ndi 
ayuyala la unungu. 

3Kana, naka ndi ambunananda mindu kʼuntu, ka wuhu omotshi wa mindu weya 
ndjala le untu lambuyala mindu, la ndi heyi dikambu diako, lamʼayundudieya, 
ndi ayuyala la unungu. 

4Naka untu ayutshiba shashimuya la elomo andi, dia ntsha kolo kana ololo, 
wutshu tshe wʼetshibelu ka shashimuya katutshibaka antu la ndi heyi dikambu 
diako, lamʼayundudieya, ndi ayuyala la unungu lu dikambu diako. 

5Lamʼambuyala untu la unungu lu dikambu dimotshi lʼatei wʼakambu aso, ndi 
kashuli kolo kakandatshi. 

6Ndi kela ulambu andi wʼunungu le Latuyalaka, ne dia kolo kakandatshi, osongo 
wʼokoko wa wadi kana mbudi ka wadi uma lu limba ne dia ulambu wa kolo. Ku 
olombedi ayutungela ekesanelu ne dia kolo kandi. 

7Keli naka ndi heyi nkundja osongo wʼokoko, ndi kela uku ulambu andi 
wʼunungu le Latuyalaka ne dia kolo kakandatshi, binga pendi kana tana tuhendi 
ta kudumba: kemotshi ne dia ulambu wa kolo, kekina ne dia ulambu wa 
lutshumba. 

8Ndi kayela le olombedi layulambula otoi ntundu ne dia ulambu wa kolo. Ndi 
ayushidikula ote ato, ku aha mbuhimbula pi. 

9Ndi ayomonga dikila dimotshi diʼulambu wa kolo lʼumamu wʼediakelu, ku ndi 
ayusedia dikila diambutshikala lʼekulu wʼediakelu. Oso eli ulambu wa kolo. 

10Ku ndi ayulambula fudu ka hendi ne dia ulambu wa lutshumba uku didjangu. 
Olombedi ayutungela ekesanelu ne dia kolo kakandatshi. Ku ndi 
ayudimanyiama. 

11Keli naka ndi heyi nkundja binga pendi kana tana tuhendi ta kudumba, ndi kela 
etenyi otoi ka dikumi ka efa ka shima ka pudipudi ne dia ulambu wa kolo, uku 
ulambu andi ne dia kolo kakandatshi. Ndi tadjaki iso, ndu tadjaki tsho loko, ne 
dia vo weli ulambu wa kolo. 

12Ndi kawela le olombedi, ku olombedi ayosa diwambu otoi dia shima uku 
euhwelu kawo, ayukitshumba lʼediakelu ladiku diʼelambu wa nambula lu dja le 
Latuyalaka. Oso eli ulambu wa kolo. 

13Osoku mbayutungela olombedi ekesanelu ne dia kolo kakandatshi lu dikambu 
dimotshi lʼatei wʼakambu aso. Ku ndi ayudimanyiama. Ku etenyi kutshikadi 
kayuyala kʼolombedi, uku lʼulambu wa shima. 

Elambu ne dia Efutelu kʼEnungu 

14Latuyalaka akatela Mose ati: 

15Naka untu tshe ambunga, ambutsha kolo kahandutungi lutunga lu dikambu 
dimotshi lʼatei wʼakambu wʼekila wa Latuyalaka, ndi kela okoko wʼumi waha la 
ekomo uma lu limba, wayuyudja ushinga lu toshekele ta fesa, yediko 
ya shekele ya lʼetemwelo, uku ulambu wʼunungu le Latuyalaka, 

16ndi kakimo ndu ushinga wʼengo kʼekila kakandalanya. Kahe ndu etenyi otoi ka 
tanu ladiku; kakimo le olombedi. Olombedi ayutungela ekesanelu lʼokoko wʼumi 
wʼulambu wʼunungu, ku ndi ayudimanyiama. 

17Naka untu tshe ambutsha kolo, ambutsha dikambu dimotshi lʼatei wʼakambu 
wakadjanga Latuyalaka diaha ntsha, kuyanga ndi heyi, ndi ayuyala la unungu. 
Ku ndi ayemba wutshu wa kolo kandi. 

18Ndi kela okoko wʼumi waha la ekomo uma lu limba, wayuyudja ushinga lu 
yediko yʼushinga wʼulambu wʼunungu le olombedi. Olombedi ayutungela 
ekesanelu ne dia munga kakandatshi, kakindi kutunga lutunga, ku ndi 
ayudimanyiama. 

19Oso eli ulambu wʼunungu. Ndi eko la unungu la ntundu ka Latuyalaka. 

Akambu wʼAsi Lewi 6 

1Latuyalaka akatela Mose ati: 

2Naka untu tshe ambutsha kolo, ambungale Latuyalaka, ne dia ndi ambukesa 
unyandi lu engo ka lukimiya kana ka lulamia, kuyanga ka luva, kana 
kakandahotola unyandi, 

3kuku kana ndi akatongona engo kakashisho, ku ndi ambukianguna, ambutshiba 
lu kashi, — lu dikambu dimotshi lʼatei wʼakambu tshe watutshaka antu, ku 
ambutsha kolo loko; 

4lamʼakatshi untu kolo, ndu lamʼakandayala la unungu, dieli la ndi dia nkaluya 
engo kakandavi, kana kakandahotola la khudu, kana engo kakawukimiya, kana 
engo kakashisho kakandatongona, 

5kana engo kemotshi kakandanguna lʼetshibelu ka kashi. Dieli la ndi dia nkaluya 
engo kako ndu mbahe etenyi otoi ka tanu ladiku diato, ku ndi nkikimo le 
kangato, lushi lʼulambu andi wʼunungu. 

6Ndi kela okoko wʼumi waha la ekomo uma lu limba, wayuyudja ushinga lu 
yediko ya ushinga wa ulambu wʼunungu le olombedi, ulambu andi wʼunungu le 
Latuyalaka ne dia kolo kandi. 

7Olombedi ayutungela ekesanelu la ntundu ka Latuyalaka, ku ndi 
ayudimanyiama lu dikambu dimotshi lʼatei wʼakambu wukuki untu ntsha ku ndi 
ndjala la unungu. 

Elembe lu Dikambu diʼElambu 

8Latuyalaka akatela Mose ati: 

9Uteli Arona la anʼandi wʼapami wati: Onʼeli olembe wʼulambu wa lutshumba. 
Ulambu a lutshumba kawutshikalaki lu kunyi ladiku diʼediakelu utshu tshe edja 
ndu la pindju, la dja kayohetaki lʼediakelu ladiku diawo. 

10Olombedi ayolota dihondo diandi dia linene, ndu ayolota ehaku andi wa linene 
lu dimba. Ndi ayunya utuku wʼulambu a lutshumba wayulunguya dja lʼediakelu, 
ayukitsha lʼumamu wʼediakelu. 

11Ku ndi ayukulula ahondo andi, ayolota ahondo akina. Ndi ayotola utuku lʼandja 
a pangu lu dihuli dia pudipudi. 

12Dja kayohetaki lʼediakelu; yo tayudimalaki. Olombedi ayudjaka kunyi loko 
pindju tshe; ndi ayolonga ulambu wa lutshumba ladiku diayo, ayutshumbaka 
wata wʼelambu wa ki loko. 

13Dja kayohetaki lʼediakelu tena tshe; yo tayudimalaki. 

14Onʼeli olembe wʼulambu wa shima. Ana apami wʼArona wayulambulaka 
Latuyalaka lu welelo wʼediakelu. 

15Omotshi ayosa diwambu dia shima ka pudipudi ka ulambu wa shima kame la 
iso kawo ndu la tsho tshe yeli lʼulambu wa shima, ku ndi ayukitshumba 
lʼediakelu, uku euhwelu kawo, dia ndjala diowo dia ngenyangenya Latuyalaka. 

16Etenyi kayutshikala, kayuyala le Arona la anʼandi wʼapami dia vo nde. To 
kayolema aha la edya lu dihuli diʼekila; lu seke dia luudu lʼesanganelu la dipema 
kayuwukile. 

17Tawukifumbaki la edya. Dimi lambuwashato uku etenyi kawo uma lʼulambu 
ami wa nambula lu dja. To keli engo kuleki ekila, uku ulambu wa kolo, ndu 
ulambu wʼunungu. 

18Usika pami tshe lʼatei wʼana apami wʼArona mbeyaka nkile. Etenyi kako 
kayuyala etenyi kawo ka pundju lu nonga yanyu, uma lʼelambu wa Latuyalaka 
wa nambula lu dja. Untu tshe layuwenanda, ayuyala ekila. 

19Latuyalaka akatela Mose ati: 

20Onʼeli ulambu wayulambula Arona la anʼandi wʼapami le Latuyalaka lu lushi 
layundukitama iso: etenyi otoi ka dikumi ka efa ka shima ka pudipudi, uku 
ulambu wa shima pundju; etenyi ka hendi kawo la pindju, la etenyi ka hendi la 
dikolo. 

21Kawukikalangi la iso lu panu, kukiela kamboloyama dimena, lu betshi 
diukalangemi uku ulambu wa shima, kukilambuli dia to ndjala diowo dia 
ngenyangenya Latuyalaka. 

22Olombedi uma lʼatei wʼana apami wʼArona, lambukitama iso dia ndjala ukito 
andi, kayulambulaka ulambu ako le Latuyalaka, uku didjangu dia pundju. 
Ulambu ako tshe wayutshumbamaka. 

23Ulambu wa shima tshe wʼolombedi kawutshumbamaki tshe; vo tawolemaki. 

24Ku Latuyalaka akatela Mose ati; 

25Uteli Arona la anʼandi wʼapami wati: Onʼeli olembe wʼulambu wa kolo: lu dihuli 
diatuwudiakaka ulambu wa lutshumba, kayuwudiaka ulambu wa kolo la ntundu 
ka Latuyalaka. Vo mbuleki ekila. 

26Olombedi latulambulaka ulambu ako wa kolo, kayuwole. Vo wayolema lu 
dihuli diʼekila ku seke dia luudu lʼesanganelu la dipema. 

27Kene tshe kayusakana lʼumunyi ato, kayuyala ekila. Lamʼatamela yema ya 
dikila diawo lu dihondo dimotshi, kudisuli lu dihuli diakadiatamedi dikila lu 
dihuli diʼekila. 

28Kawuli puki ka diwumba kakawakati ulambu ako. Naka lu puki ka ohotela 
kakawakati, to kakiusulami lʼashi, kakediami pudipudi. 

29Apami tshe lʼatei wʼelombedi wayuwole; ulambu ako mbuleki ekila. 

30Keli ulambu wa kolo wakawela dikila diawo lu luudu lʼesanganelu la dipema 
dia ndjutunga ekesanelu lu dihuli diʼekila, tawolemaki. Vo kawutshumbami lu 
dja. 

Akambu wʼAsi Lewi 7 

1Olembe wʼulambu wʼunungu one. Vo mbuleki ekila. 

2Lu dihuli diatuwu-diakaka ulambu wa lutshumba, kayuwudiakaka ulambu 
wʼunungu. Ku dikila diawo diayomongama lʼutshimba tshe wʼediakelu. 

3Kawulambuli wata awo tshe: wela weli la wata, la wata watuku-mbaka mbu 
yʼutema, 

4ashu ahendi wʼokongo la wata tshe wumamemi lʼina ndu ukumbo wʼuvo, 
wayundunya kame la ashu wʼokongo. 

5Ku olombedi ayatshumba lʼediakelu uku ulambu wa nambula lu dja le 
Latuyalaka. Ulambu wʼunungu oso. 

6Pami tshe lʼatei wʼelo-mbedi mbeyaka mbole, vo wayolemaka lu dihuli diʼekila. 
Ulambu ako mbuleki ekila. 

7Ulambu wʼunungu weli uku ulambu wa kolo; olembe otoi mbeko dikambu 
diawo. Ku olombedi layutunga ekesanelu ayuyala kangawo. 

8Olombedi lambulambwela untu ulambu wa lutshumba, ayuyala kanga ekutiu 
kʼulambu ako wa lutshumba wambundulambula. 

9Ulambu tshe wa shima kayufumbamaka lu atshuku, ndu kene tshe 
kayolongoswamaka lu panu kana lʼekango, wayuyalaka wa olombedi 
lambulambula. 

10Keli ulambu tshe wa shima ka losohanya la iso kana kʼufumbu, wayuyala wa 
ana apami tshe wʼArona, untu lʼuntu. 

11Olembe wʼulambu wʼelambu wa ki one, weya untu nambula le Latuyalaka. 

12Naka ndi ambulambula ulambu ako ne dia eukelu ka lusaka, ndi kalambuli 
ekama waha la edya wosohanyimi la iso, ekati waha la edya woloyami la iso, ndu 
ekama wa shima ka pudipudi wosohanyimi ololo la iso, kame la ulambu 
wʼeukelu ka lusaka. 

13La ulambu wʼelambu andi wa ki, ne dia eukelu ka lusaka, mbayundela ulambu 
andi kame la ekama wa ma dieli la edya. 

14Uma lu weuhu ako, ndi ayulambula ukama otoi uma lʼulambu wʼulambu, uku 
ulambu le Latuyalaka. Ku to kayuyala ka olombedi latomongaka dikila diʼelambu 
wa ki. 

15Nyama kʼulambu wʼelambu andi wa ki ne dia eukelu ka lusaka, kalemaki lushi 
lʼulambu andi. Ndi tatshikaki nduku yema edja ndu la pindju. 

16Keli naka ulambu wʼulambu andi weli ulambu wa daka kana ulambu wa 
lulangu, vo kawolemi lushi lako layundulambula ulambu andi. Naka yema 
yambutshikala, yo mbeyaka ndema la wedi a pindju. 

17Keli naka yema ya nyama kʼulambu yambutshikala edja ndu lushi la satu, 
katshumbami lu dja. 

18Naka yema ya nyama yʼulambu wʼelambu andi wa ki yayolema lushi la satu, 
one lulambula hetawoma, kuyanga vo ndjala lu wadi le ndi. Vo wayuyala 
wononyi, ku one lole, ayemba wutshu wa kolo kandi. 

19Nyama kambusakana la engo tshe ka mindu, talemaki, katshumbami lu dja. 
Wane tshe weli pudipudi mbeyaka nde nyama, 

20keli untu lale nyama kʼulambu wʼelambu wa ki wa Latuyalaka lamʼeli mindu lu 
dimba diandi, untu ako ayunyema uma lu wudja awo. 

21Naka untu ayunanda engo ka mindu, mindu kʼuntu, nyama ka mindu, kana 
wononyi omotshi wa mindu, ku ndi ndjole nyama kʼulambu wʼelambu wa ki wa 
Latuyalaka, untu ako ayunyema uma lu wudja awo. 

22Latuyalaka akatela Mose ati: 

23Uteli asi Isariyele wati: Tanyolekaki wata wa ngombe, wʼokoko, kana wa 
mbudi. 

24Nyu mbeyaka ntsha elimu ekina la wata wa nyama kambuvo usina kana nyama 
kakadiakema le nyama kekina, keli tanyuwalekaki. 

25Ne dia untu tshe lale wata wa nyama kambuwulambula Latuyalaka ulambu wa 
nambula lu dja, ayunyema uma lu wudja awo. 

26Dikambu dikina, tanyolekaki wuhu tshe wa dikila, dia fudu kuyanga dia 
nyama, lu adjaselu anyu tshe. 

27Untu tshe lale dikila, untu ako ayunyema uma lu wudja awo. 

28Latuyalaka akatela Mose ati: 

29Uteli asi Isariyele wati: One lalambula ulambu wʼelambu andi wa ki le 
Latuyalaka, kela ulambu andi le Latuyalaka. Uma lu ulambu wʼelambu andi wa 
ki, 

30ndi kela elambu wa nambula lu dja le Latuyalaka la anya andi hita. Ndi kela 
wata kame la tulu, dia tulu ndjetshetshama uku ulambu wa letshetsha la ntundu 
ka Latuyalaka. 

31Olombedi ayutshumbawata lʼediakelu, keli tulu kayuyala ka Arona la anʼandi 
wʼapami. 

32Uma lʼulambu wʼelambu anyu wa ki, kanyushaki olombedi elemba ka lukulu la 
lupami uku ulambu. 

33Lʼatei wʼana apami wʼArona, one lalambula dikila diʼelambu wa ki la wata, 
etenyi kandi kayuyala elemba ka lukulu la lupami. 

34Ne dia dimi lambosa tulu ka letshetsha la elemba ka lukulu katulambulaka asi 
Isariyele uma lʼelambu wʼelambu awo wa ki, lambuyisha olombedi Arona la 
anʼandi wʼapami uku uhiku wa pundju uma le asi Isariyele. 

35Oso eli etenyi ka Arona la anʼandi wʼapami uma lʼelambu wa nambula lu dja 
wa le Latuyalaka, kakakidiama le wo lu lushi lakawaluwama dia nkamba ulimu 
uku elombedi wa Latuyalaka. 

36Uhiku oso mbakadjanga Latuyalaka lushi lakandakiti iso dia asi Isariyele 
mbakashaka. Oso eli uhiku awo wa pundju wayuyalaka lu lolonga la lolonga. 

37Oso eli olembe wʼulambu wa lutshumba, wʼulambu wa shima, wʼulambu wa 
kolo, wʼulambu wʼunungu, la wʼulambu wʼekidielu, ndu wʼelambu wa ki, 

38wakadjangela Latuyalaka Mose lʼUkungu a Sinai, lushi lakandadjangela asi 
Isariyele dia vo mbela elambu awo le Latuyalaka, lʼusui wa shenga wa Sinai. 

Akambu wʼAsi Lewi 8 

Ekidiatnelu ka Arona la Anandi wʼApami 
(Etum. 29:1-37) 

1Latuyalaka akatela Mose ati: 

2Ose Arona la anʼandi wʼapami, ahondo, iso kʼekitelu, osongo wa ngombe 
wʼulambu wa kolo, aumi ahendi wʼekoko, la saka dia ma diaha la edya. 

3Kusanganya antu tshe kame lʼeotwelo ka luudu lʼesanganelu la dipema. 

4Mose akatshi uku akawudjangela Latuyalaka, ku ului wʼantu wakamote 
lʼeotwelo ka luudu lʼesanganelu la dipema. 

5Mose akatela ului wʼantu ati: Dikambu diakatudjangela Latuyalaka dia shu 
ntsha ne. 

6Mose akayi la Arona la anʼandi, akawaotsha lʼashi. 

7Ndi akalotsha Arona sumishi kʼasanga, uya, la ukutu. Ndi akawudji ukutu wa 
nemo, akolotsha uya wakatshama la lononga wa lʼukutu wa nemo 
wakandolotsha. 

8Ndi akawudji opema, akamamanya nyembo yʼaloho lʼopema ako. 

9Ndi akawahe lufule lʼolombedi lʼote akamami lukaka la paunyi lu lufule lako la 
ntundu, dembo dia kusu diʼekila, uku akawudjangela Latuyalaka. 

10Mose akose iso kʼekitelu, akakikiti lʼetemwelo ndu lu diango tshe diaki loko, 
akadikidia. 

11Ndi akakimonge tena esambeli lʼediakelu, akakikiti lʼediakelu ndu lu diango 
diato tshe diʼulimu, ndu lu donga kame lʼekitshelu kadio, dia dikidia. 

12Ndi akatela Arona iso kʼekitelu lʼote, akukitito, dia mbukidia. 

13Mose akasu-kanya ana apami wʼArona, akalotsha sumishi la eya, akakeleka 
tufulefule uku akawudjangela Latuyalaka. 

14Ndi akela osongo a ngombe wʼulambu wa kolo. Ku Arona la anʼandi wʼapami 
wakahe anya lʼote wʼosongo a ngombe. 

15Ku Mose akudiaki, akose dikila, akadikiti la luhita landi lu seki yʼediakelu 
lʼutshimba tshe. Ndi akedia ediakelu; akatshulula dikila la tshina diʼediakelu, 
akakikidia dia nkitungela ekesanelu. 

16Ndi akose wata tshe watu-kumbaka mbu yʼutema, ukumbo wʼuvo, la ashu 
ahendi wʼokongo kame la wata awo. Ku Mose akatshumbi lʼediakelu. 

17Keli ndi akatutshumba osongo a ngombe, ekuhu kawo, emunyi awo la tumi 
tawo lu dja lʼandja a pangu, uku akawudjangela Latuyalaka. 

18Ndi akela okoko wʼumi wʼulambu wa lutshumba. Ku Arona la anʼandi wʼapami 
wakawahe anya lʼote. 

19Mose akudiaki, akamonge dikila lʼutshimba tshe wʼediakelu. 

20Lamʼakasesama okoko ako, Mose akatshumbi ote, funda la wata. 

21Lamʼakawasuli mbu yʼutema la sanga lʼashi, Mose akatshumbi okoko tshe 
lʼediakelu, uku ulambu wa lutshumba, weli la diowo dia ngenyangenya, ulambu 
wa nambula lu dja le Latuyalaka, uku akandadjangela Mose. 

22Ndi akela okoko ukina wʼumi, okoko wʼekidielu. Arona la anʼandi wakahe anya 
lʼote. 

23Mose akudiaki, akose dikila diawo, akadikiti Arona lu sodi ka tui dia lupami, 
ndu lu luhita lʼumi la lunya la lupami, la lu luhita lʼumi la lu lukulu landi la lupami. 

24Wakasukanya ana apami wʼArona, ku Mose akakiti dikila lu sodi yʼatui awo wa 
lupami, ndu ya waumi wa pita yawo yʼanya wa lupami, la lu pita yawo ya waumi 
ya lu ekulu wa lupami. Ndi akamonge dikila lʼutshimba tshe wʼediakelu. 

25Ndi akose wela weli la wata, la wata tshe watukumbaka mbu yʼutema, ukumbo 
wʼuvo, la ashu ahendi wʼokongo kame la wata awo, la elemba ka lunya la pami. 

26Ndi akose ukama otoi wa ma diaha la edya, ukama otoi wa ma diosohanyimi la 
iso, la ukati otoi uma lu saka dia ma diaha la edya, diaki la ntundu ka Latuyalaka. 
Ndi akekitsha ladiku dia wata, ndu ladiku dia elemba ka lunya la lupami. 

27Ndi akadikitsha dio tshe lu anya wa Arona la anʼandi wʼapami, akadietshetsha 
uku ulambu wa letshetsha la ntundu ka Latuyalaka. 

28Ku Mose akadinya uma lu anya awo, akaditshumbi lʼediakelu kame la ulambu 
wa lutshumba, uku ulambu wʼekidielu; weli la diowo dia ngenyangenya, ulambu 
wa nambula lu dja le Latuyalaka. 

29Ku Mose akose tulu, akakietshetsha la ntundu ka Latuyalaka ne dia ulambu wa 
letshetsha. Oso aki uhiku uma lu okoko wʼumi wʼekidielu, uku akawudjangela 
Latuyalaka. 

30Mose akose yema yʼiso yʼekitelu la ya dikila diaki lʼediakelu, akamonge Arona 
la ahondo andi, ndu anʼandi wʼapami la ahondo awo. Osoku mbakandakidia 
Arona la ahondo andi, kame la anʼandi wʼapami la ahondo awo. 

31Mose akatela Arona la anʼandi wʼapami ati: Nyukati nyama lʼeotwelo ka luudu 
lʼesanganelu la dipema. Kanyukile laawo la ma diʼuma lu saka diʼelambu 
wʼekidielu, uku akamadjanga nti: Arona la anʼandi wʼapami mbayukilekaka. 

32Kanyutshumbi nyama la ma diayutshikala lu dja. 

33Kanyutshikali nshi esambeli lʼeotwelo ka luudu lʼesanganelu la dipema. 
Tanyumoki uma laawo edja ndu nshi ya ekidiamelu kanyu yambukuka, ne dia 
ayuyala nshi esambeli dia nyukidia. 

34Wuhu one wutshami elo, mbakadjanga Latuyalaka dia nyutungela ekesanelu. 

35Kanyutshikali lʼeotwelo ka luudu lʼesanganelu la dipema nshi esambeli ndu la 
yanyi ndu lʼutshu. Kanyukitanyia okende wa Latuyalaka; nyutukuvo, ne dia 
osoku mbakandambidjangela. 

36Arona la anʼandi wʼapami wakatshi akambu tshe wakadjanga Latuyalaka 
lʼunyo a Mose. 

Akambu wʼAsi Lewi 9 

Arona Ambutatela Nambula Elambu 

1Lu lushi lʼenanei, Mose aketi Arona la anʼandi wʼapami la dihangamendi dia 
Isariyele. 

2Ndi akatela Arona ati: Ose osongo a ngombe wʼumi ne dia ulambu wa kolo, la 
okoko wʼumi ne dia ulambu wa lutshumba. Yo hyendi kayuyali yaha la ekomo. 
Uyilambuli la ntundu ka Latuyalaka. 

3Uteli asi Isariyele wati: Nyose wumbi a mbudi ne dia ulambu wa kolo, osongo a 
ngombe la osongo wʼokoko weki eleku otoi ndu waha la ekomo, ne dia ulambu 
wa lutshumba; 

4ngombe la okoko wʼumi ne dia elambu wa ki, wa nambula la ntundu ka 
Latuyalaka; ndu ulambu wa shima wosohanyimi la iso. Ne dia elo, Latuyalaka 
ayene le nyu. 

5Vo wakela kene kakawatela Mose la ntundu ka luudu lʼesanganelu la dipema. 
Ku ului wʼantu tshe wakasukana, wakemala la ntundu ka Latuyalaka. 

6Mose akati ati: Dikambu ne mbakanyudjangela Latuyalaka dia nyu ntsha, ku 
lutumbu landi layene le nyu. 

7Ku Mose akatela Arona ati: Usukani lʼediakelu, ulambuli ulambu aye wa kolo la 
ulambu aye wa lutshumba. Utungi ekesanelu dikambu diaye ndu dia wudja. Ela 
ulambu wa wudja, atungeli ekesanelu, uku akadjanga Latuyalaka. 

8Okone Arona akasukana Iʼediakelu, akadiaki osongo wa ngombe wa ulambu wa 
kolo, waki dikambu diandi ndame. 

9Ku ana apami wʼArona wakawela dikila. Ku ndi akadji luhita landi lu dikila, 
akadikiti lu seki yʼediakelu, akatshulula dikila la tshina diʼediakelu. 

10Keli ndi akatshumbi wata la ashu wʼokongo, la ukumbo wʼuvo wa nyama kʼuma 
lʼulambu wa kolo lʼediakelu, uku akadjangela Latuyalaka Mose. 

11Ndi akatutshumba emunyi la ekuhu lʼandja a pangu. 

12Arona akayudiaka nyama kʼulambu wa lutshumba. Ana apami wʼArona 
wakawela dikila, ku ndi akadimonge lʼutshimba tshe wʼediakelu. 

13Vo wakawela ulambu wa lutshumba, funda la funda la ote. Ndi akayitshumbi 
lʼediakelu. 

14Ndi akasuli mbu yʼutema la sanga, akayitshumbi lʼediakelu kame la ulambu wa 
lutshumba. 

15Ndi akela ulambu a wudja, akose wumbi a mbudi wʼulambu wa kolo waki 
dikambu dia wudja, akudiaki, akulambula ne dia kolo, uku akandatshi lʼulambu 
wa ntundu wa kolo. 

16Ndi akela ulambu wa lutshumba, akulambula uku olembe. 

17Ndi akela ulambu a shima, akakiose diwambu diandi too. Ndi akakitshumbi 
lʼediakelu lʼumamu wʼulambu wa lutshumba wa la pindju. 

18Arona akadiaki ndu ngombe la okoko wʼelambu wa ki ne dia wudja. Anʼandi 
wʼapami wakawela dikila. Ku ndi akadimonge lʼutshimba tshe wʼediakelu. 

19Vo wakawela wata wa ngombe la wʼokoko, wela weli la wata, wata 
watukumbaka mbu yʼutema, ashu wʼekongo la ekumbo wʼevo. 

20Vo wakayahe wata ladiku dia tulu. Ku ndi akatshumbi wata ako lʼediakelu. 

21Arona aketshetsha tulu la elemba ka lukulu la lupami ulambu wa letshetsha la 
ntundu ka Latuyalaka, uku akadjanga Mose. 

22Arona akedia anya andi utsha le wudja, akatshokola. Lamʼakandashidiya 
nambula ulambu wa kolo, ulambu wa lutshumba, ndu elambu wa ki, ndi akahulo. 

23Mose la Arona wakoto lu luudu lʼesanganelu la dipema. Lamʼakawatumbi uma 
loko, vo wakatshokola wudja, ku lutumbu la Latuyalaka lakene le antu tshe. 

24Dja yakatumbi uma la ntundu ka Latuyalaka, yakatshumbi ulambu wa 
lutshumba ndu wata waki lʼediakelu. Lamʼakenyi antu tshe dikambu so, vo 
wakahangohango, wakako ekhukhumadi la kete. 

Akambu wʼAsi Lewi 10 

Kolo ka Nadaba la Abihu 

1Nadaba la Abihu, ana apami wʼArona, wakose untu lʼuntu luhusu la dja, wakadji 
dja loko, wakadji malashi ladiku diayo. Vo wakela dja ku dja la ntundu ka 
Latuyalaka, wuhu wakindi kumbadjangela. 

2Ku dja yakatumbi uma la ntundu ka Latuyalaka, yakatshumbi, ku vo wakavu la 
ntundu ka Latuyalaka. 

3Mose akatela Arona ati: Dikambu ne mbakati Latuyalaka ati: Dimi layuyaenya 
ekila lʼatei a wane weli lasuki la mi. Layutumbwama la ntundu ka antu tshe. Ku 
Arona akatshikala ki. 

4Mose aketi Mishaele la Elezafana, ana apami wa Uziyele, onangu shi Arona, 
akawatela ati: Nyusukani, nyutundja edu wʼanengenyu uma la ntundu 
kʼetemwelo. Nyetole etali lʼandja a pangu. 

5Okone vo wakasukana, wakayemba edu awo wolotshi sumishi yawo yʼasangu 
lʼandja a pangu, uku akati Mose. 

6Ku Mose akatela Arona la anʼandi Eleazara la Itamara ati: Tanyunyaki divu, 
tanyatshatshaki ahondo anyu, ne dia nyutukuvo. Ndu Latuyalaka atukuka ului 
wʼantu tshe kele. Nyukimo anengenyu, khumbu ka Isariyele tshe, waleli wane 
wakatshumbi Latuyalaka. 

7Tanyutumbaki uma lʼeotwelo ka luudu lʼesanganelu la dipema, nyutukuvo, ne 
dia nyakakitama iso ka Latuyalaka. Ku vo wakatshi uku diui dia Mose. 

8Latuyalaka akatela Arona ati: 

9We la anʼaye wʼapami weli kame la ye, tanyonokaki wanu kuyanga enono ka 
wulu lamʼayunyotoka lu luudu lʼesanganelu la dipema, nyutukuvo. Oso eli 
olembe wa pundju lu nonga yanyu tshe, 

10dia nyu ntshikitanya akambu wʼekila la akambu wʼanyanya, ndu akambu wa 
mindu la akambu wa pudipudi, 

11dia nyu mbetsha asi Isariyele elembe tshe wakawadjela Latuyalaka lʼunyo a 
Mose. 

12Ku Mose akatela Arona la anʼandi wʼapami ahendi wakatshikala la ndi, 
Eleazara la Itamara, ati: Nyose etenyi kʼulambu wa shima wambutshikala uma 
lʼelambu wa nambula lu dja le Latuyalaka, nyukili aha la edya lʼumamu 
wʼediakelu, ne dia to keli ulambu wuleki ekila. 

13Kanyukili lu dihuli diʼekila, ne dia tokeli uhiku anyu, we la anʼaye, uma lʼelambu 
wa nambula lu dja le Latuyalaka, ne dia osoku mbakandambidjangela. 

14Keli kanyolekaki tulu ka letshetsha, la elemba ka lukulu ka lediedia 
kambukimwama ulambu lu dihuli dia pudipudi, we la anʼaye wʼapami la anʼaye 
wʼamantu, ne dia vo weli uhiku anyu, we la anʼaye wʼapami, uma lʼelambu wa ki 
wʼasi Isariyele. 

15Kawela elemba ka lukulu dia nkiediedia, la tulu dia nkietshetsha kame la wata 
wʼelambu wa lutshumba la ntundu ka Latuyalaka. Vo wayuyala uhiku anyu, we 
la anʼaye wʼapami pundju, uku akadjanga Latuyalaka. 

16Mose akayangi mbudi kʼulambu wa kolo wulu, ayendi ku to kakatshumbami! 
Ndi akuki ana apami wʼArona wakatshikala, Eleazara la Itamara, kele; 
akawambula ati: 

17Okoko wana wakinyu konde ulambu wa kolo lu dihuli diʼetemwelo, lamʼewo 
engo kuleki ekila, kakawanyusha dia nyu mbeya memba kolo kʼului wʼantu, dia 
mbatungela ekesanelu la ntundu ka Latuyalaka? 

18Enda, nyu kontola dikila diato lʼatei wʼetemwelo. Diaki la nyu dia nkile lʼatei 
wʼetemwelo, uku akamadjanga. 

19Ku Arona akatela Mose ati: Uhukami, vo wakalambudi ulambu awo wa kolo 
ndu ulambu awo wa lutshumba la ntundu ka Latuyalaka. Kuku akambu uku ane 
wakayadi le mi! Utunduyala lakali ulambu wa kolo elo, vo wutulungwama lu 
ashu wa Latuyalaka? 

20Ku lamʼakuki Mose aui aso, ndi aketawo. 

Akambu wʼAsi Lewi 11 

Nyama ya Pudipudi la Nyama ya Mindu 
(Euh. 14:3-21) 

1Latuyalaka akatela Mose la Arona ati: 

2Nyuteli asi Isariyele nyati: Kanyolekaki dikendakenda dieli la lumu ne lʼatei a 
nyama tshe ya la kete. 

3Kanyolekaki nyama tshe keli la sanga ya sandju ndu katutuwulaka adiyu. 

4Keli tanyulekaki nyama yatutuwulaka adiyu atu, kana yeli la sanga ya sandju 
tshu. Okone tanyolekaki kamelo, katutuwulaka adiyu atu, keli kema la sanga ya 
sandju; to keko mindu le nyu. 

5Tanyolekaki ewuka, ne dia to katutuwulaka adiyu, keli to kema la sanga ya 
sandju; to keko mindu le nyu. 

6Tanyolekaki utumba, ne dia vo watutuwulaka adiyu, keli vo kema la sanga ya 
sandju; vo weko mindu le nyu. 

7Tanyolekaki sumbu, ne dia to keko la sanga ya sandju, keli to hatutuwulaka 
adiyu; to keko mindu le nyu. 

8Tanyolekaki nyama nye kana munanda edu ayo; yo yeko mindu le nyu. 

9Lʼatei a dikendakenda tshe dia lʼashi, kanyulekaki wehu ene: nsi tshe yeli la 
mpafuhafu, la pusu, yatokendakendaka lʼashi a waki, lu ndjali, la lu kushi. 

10Keli dikendakenda tshe diatuyalaka lʼashi a waki ndu lʼekedi, diaha la 
mpafuhafu la pusu, diayuyala wononyi le nyu. 

11Dio diayuyala wononyi le nyu. Tanyudilekaki, ndu edu adio wayuyala wononyi 
le nyu. 

12Dikendakenda tshe dia lʼashi diaha la mpafuhafu la pusu, diayuyala wononyi 
le nyu. 

13Lʼatei a fudu tshe, fudu nye mbayuyalaka wononyi le nyu, tanyuyilekaki: 
pungu, kumbaka, eki, 

14lodi la wane wufanyi la lo; 

15dingwangwa la wehu tshe wufanyi la dio; 

16teki, esukula, diwata diʼashi la djela la wehu ayo tshe; 

17ekuki, eokoko, uputute, 

18dikonde, diata la lukudukoto; 

19yemema, yongaakuki la wehu ayo tshe, lulima, la fukifuki. 

20Tufumbofumbo tshe tatokendakendaka lʼekulu ato tshe enei, tayuyala 
wononyi le nyu. 

21Keli lʼatei a tufumbofumbo tsbe tatokendakendaka lʼekulu ako tshe enei, 
kanyolekaki tone teli la ekulu ehendi wʼetali wa nimbo. 

22Tone mbayunyolekaka: endjo, akeleli, nyunyu, la akata la wehu awo. 

23Keli tufumbofumbo tshe teli la ekulu enei, teko wononyi le nyu. 

24Tufumbofumbo tako tayunyete mindu. Untu tshe layunanda edu ato, ayuyala 
mindu edja ndu dikolo. 

25Untu tshe layemba etenyi kʼuma lʼedu ato, kasuli ahondo andi, ku ndi 
ayutshikala mindu edja ndu dikolo. 

26Nyama tshe keli la sanga ya sandju, keli hatutuwulaka adiyu, keko mindu le 
nyu. One tshe layukinanda, ayuyala mindu. 

27Kanyendaki nyama tshe yeli la ekulu enei, yatukamelaka la emunyi wʼakaka 
ayo uku nyama ya mindu. Untu layunanda edu ayo, ayuyala mindu edja ndu 
dikolo; 

28untu layemba edu ayo, kasuli ahondo andi, ku ndi ayutshikala mindu edja ndu 
dikolo. Yo yeko mindu le nyu. 

29Lʼatei a nyama yayakutula la kete, nyama nye mbeli mindu le nyu: ngolanyoi, 
edji, la lukudi la wuhu alo tshe; 

30dikalanga, lombe, lukaa, lombolombi, ndu longonya. 

31Nyama yatuyakutulaka sho. Untu tshe layunanda edu ayo, ayuyala mindu edja 
ndu dikolo. 

32Lʼatei a nyama nye, naka yango uma lʼedu ayo yayoko ladiku diʼengo tshe 
katuwutshaka la to ulimu: ludu, dihondo, ekuhu, paya, to kayuyala mindu. Dieli 
la to dia mbidjama lu ashi. To kayutshikala mindu edja ndu dikolo. Ku lʼokongo 
diku, to kayuyala pudipudi. 

33Naka yango uma lʼedu ayo yayoko lu puki ka diwumba, to kayuyala mindu; 
dieli la nyu dia nkiula. 

34Engo ka nde tshe kayoto ashi ane, kayuyala mindu. Enono tshe kayoto lu 
mbaka kakoto ashi ako, kayuyala mindu. 

35Engo tshe kayoko yango motshi uma lʼedu awo ladiku diato, kayuyala mindu: 
tshuka diʼefumbelu la tshuka diʼekatelu. Dieli la wo dia nanyema. Vo weko 
mindu, ndu wayuyala mindu le nyu. 

36Kuyanga edu ayo wayoko lʼeteko kana lʼeduwa, ashi watshikala pudipudi. Keli 
engo tshe kayutusakana lʼudu ayo loko, kayuyala mindu. 

37Kuyanga yango uma lʼedu ayo yayoko lu wehu wayangawo mune, vo 
wayutshikala pudipudi; 

38keli naka wayudja ashi lu wuhu, ku yango uma lʼedu ayo yayoko loko, vo weko 
mindu le nyu. 

39Naka nyama keyanyu nde kayuvo usina, one layunanda udu ato, ayuyala 
mindu edja ndu dikolo. 

40One layole nyama kato, kasuli ahondo andi, ku ndi ayuyala mindu edja ndu 
dikolo. Ndu one layemba udu ato, kasuli ahondo andi, ku ndi ayuyala mindu edja 
ndu dikolo. 

41Nyama tshe kayakutula la kete kayuyala wononyi le nyu, tanyukilekaki. 

42Lʼatei a nyama tshe yayakutula la kete, nye yatuyakutulaka lu akundju ayo 
kana nye tshe yatokendakendaka lʼekulu ako tshe enei wa tumundu kana lʼekulu 
efula, tanyuyilekaki, ne dia yo yeko wononyi le nyu. 

43Tanyuyaeteki wononyi uma le nyama tshe yatuyakutulaka. Tanyuyasanyaki la 
yo, ne dia nyutukuyala mindu. 

44Dimi keli Latuyalaka, Unyashungu anyu. Okone nyuyakidia, nyuyali ekila, ne 
dia dimi leli ekila. Tanyuyaeteki mindu uma le nyama tshe yatuyakutulaka la 
kete. 

45Dimi leli Latuyalaka lakanyutundja uma lu kete ya Edjibitu, dia ndjala 
Unyashungu anyu. Okone nyuyali ekila, ne dia dimi leli ekila. 

46Oso eli olembe wa nyama, wa fudu, wa dikendakenda tshe diatuyalaka lu ashi, 
la nyama tshe yatuyakutulaka la kete; 

47dia nyu ntshikitanya kene keli mindu la kene keli pudipudi, la nyama yeyanyu 
nde la nyama yahanyakuki nde. 

Akambu wʼAsi Lewi 12 

Ediamelu ka Umuntu lʼOkongo a Mbuta 

1Latuyalaka akatela Mose ati: 

2Uteli asi Isariyele wati: Naka umuntu ambutsho diemi, ambuta ona pami; 
umuntu ako ayuyala mindu nshi esambeli. Ndi ayuyala mindu uku yediko ya 
nshi yatundenaka dikila. 

3Ku lushi lʼenanei, ona ayahema uhekeli. 

4Umuntu ako ayutshikala ntu nshi akumi asatu la shatu dia ndjaedia uma lu 
dikila. Ndi tanandaki engo kʼekila kuyanga mboto lʼetemwelo edja ndu nshi ya 
ndi mbediama yambukuka. 

5Keli naka ndi ambuta ona umuntu, ndi ayuyala mindu bingu hyendi, uku efula 
ka nshi yatundenaka dikila. Ku ndi ayutshikala nshi akumi asamalu dia ndjaedia 
uma lu dikila. 

6Ku lamʼayukuka nshi yandi ya ndjaedia, lu dikambu dia ona pami kana diʼona 
umuntu, ndi kela olombedi osongo wʼokoko weki eleku otoi ulambu wa 

lutshumba, ndu yana ya kudumba kana inga, ne dia ulambu wa kolo lʼeotwelo ka 
luudu lʼesanganelu la dipema. 

7Olombedi ayudilambula la ntundu ka Latuyalaka. Ndi ayutungela ekesanelu, ku 
ndi ayediama uma lʼetumbelu ka dikila diandi. Oso eli olembe le umuntu luta ona 
pami kana ona umuntu. 

8Naka umuntu ako heyi nkundja osongo wʼokoko, ndi kela binga pendi kana 
tukudumba tuhendi: kemotshi ulambu wa lutshumba, kekina ulambu wa kolo. 
Olombedi ayutungela ekesanelu, ku ndi ayuyala pudipudi. 

Akambu wʼAsi Lewi 13 

Elembe wa Dikambu dia Sudi 

1Latuyalaka akatela Mose la Arona ati: 

2Lamʼeli untu la edada, lukaya, kana diwadi dia tilili, diufanyi la kandji ka sudi lu 
dimba diandi, kawuyi la ndi le olombedi Arona kana le onʼandi omotshi lʼatei 
wʼanʼandi wʼapami weli elombedi. 

3Ku olombedi ayûshishima kandji kako lu dimba diandi. Naka wosa wambukaso, 
ndu ndi ambena ati: Kandji kamboto pulu ndu lʼemunyi, keti kandji ka sudi keto. 
Olombedi layûshishima, ayutela antu ati: Untu one aya mindu. 

4Keli naka diwadi dia tilili dieki lu diuwu utu, atoto lʼemunyi, ndu diosa 
diatakaso, ku olombedi ayudiha nshi esambeli. 

5Olombedi ayûshishima ntu lushi lʼesambeli. Naka ndi ambena ati: Kandji 
ambutshikala wuhu ako utu, atadiangana lu dimba, ndi ayudiha nshi esambeli 
kina ntu. 

6Ku olombedi ayûshishima ntu lushi lʼesambeli, ku naka diwadi diambukitakita 
tilili, la kandji hadiangana lu dimba, ku olombedi ayuta ati: Ndi eli pudipudi; one 
eli paka lukaya lutu. Ndi kasuli ahondo andi, ku ndi ayuyala pudipudi. 

7Keli lʼokongo wʼediamelu kandi le olombedi, naka diwadi diambudiangana lu 
dimba, dieli la ndi dia ndjaenya le olombedi ntu. 

8Olombedi ayûshishima, ku naka diwadi diambulalo lu dimba ku olombedi ayuta 
ati: Ndi aya mindu, kandji ka sudi keto. 

9Lamʼambuyala untu la kandji ka sudi, kawuyi la ndi le olombedi. 

10Olombedi ayûshishima, naka ndi ambena edada ka tilili lu diuwu, la to 
kambukasula diosa, la puta kʼuyuyu keko laawo, 

11keti sudi kʼedjedja keko lu dimba diandi. Ku olombedi ayuta ati: Ndi eli mindu. 
Ndi hudiha ntu, ne dia ndi aya mindu. 

12Naka sudi kambutumba awadi dimba tshe umaka ote pulu ndu lʼekulu, lu ahuli 
tshe wukuki olombedi menda, 

13ku ndi ayûshishima. Naka ndi ambena ati: Sudi kaya dimba tshe, ndi ayuta ati: 
Untu one eko pudipudi ka kandji. Lamʼambukaso dimba tshe awadi atu, ndi 
pudipudi ka kandji. 

14Keli lushi layuwutatela mena puta kʼuyuyu lu dimba diandi, ndi ayuyala mindu. 

15Lamʼayena olombedi puta kʼuyuyu, ndi ayuta ati: Ndi aya mindu, puta kʼuyuyu 
kene keli mindu, sudi keto. 

16Keli naka puta kʼuyuyu kambukadimo, kambuyala diwadi dia tilili, ndi kakaluli 
le olombedi. 

17Olombedi ayûshishima. Naka kandji kambuyala awadi wa tilili, ku olombedi 
ayuta dia one leli la puta ati: Ndi aya pudipudi. 

18Lamʼayokono untu dina, 

19ku edada ka tilili kana diwadi dia ebelabela diambenama lu dihuli diakidio, ndi 
katuyaenya le olombedi. 

20Olombedi ayuwenda, naka kandji kako kamboto lʼemunyi ndu diosa 
diambukaso, olombedi ayuta ati: Mindu kendi, kandji ka sudi kene kambutumba 
lu dihuli diaki dina. 

21Keli naka olombedi ambushishima, ambena ati: Diosa hadiukaso, kandji hoto 
lʼemunyi, la diwadi diambukitakita, olombedi ayudiha nshi esambeli. 

22Naka diwadi diambulalo lu diuwu, olombedi ayuta ati: Ndi aya mindu. Onʼeli 
kandji ka sudi. 

23Keli naka diwadi diako diayutshikala lu dihuli otoi tu, hadiulalo la dimba, keti 
dio dieko dina. Ku olombedi ayuta ati: Pudipudi kendi. 

24Lamʼayuyala untu la puta ka dja lu dimba diandi, ku diwadi diʼebelabela 
diambuyala lu lufu la puta kako, 

25olombedi ayûshishima. Naka diosa diambukaso lu diwadi, la diwadi 
diambukuma pulu ndu lʼemunyi, keti sudi keso kambutsha diwadi lu puta ka dja. 
Ku olombedi ayuta ati: Untu one eli mindu. Kandji ka sudi kene. 

26Keli naka olombedi ambena ati: Diosa hadiukaso lu diwadi, ndu kandji 
kambukitakita, ndi ayudiha untu ako nshi esambeli. 

27Olombedi ayûshishima lushi lʼesambeli. Ku naka diwadi dieko lu ntalalo lu 
diuwu, olombedi ayuta ati: Ndi eli mindu, one eli kandji ka sudi. 

28Keli naka diwadi diambutshikala lu dihuli otoi, hadiulalo lu diuwu, ndu 
diambukitakita, oso eli edada ka dja. Olombedi ayuta ati: Ndi eli pudi-pudi, ne 
dia one eli lufu la puta ka dja. 

29Lamʼayuyala pami kana umuntu la puta ka lʼote kana ka lu luwanga, 

30olombedi ayûshishima puta kako. Ku naka ndi ambena ati: Puta kambukuma 
pulu ndu lʼemunyi, la naka weondji wambuyala endondo ndu woduwodu, 
olombedi ayuta ati: Untu one mindu. One eli lukangangu, sudi ka lʼote kana ka lu 
luwanga. 

31Naka olombedi ambena ati: Puta ka lukangangu katakumi pulu ndu lʼemunyi, 
ndu weondji wʼedima kema laawo, ndi ayudiha nshi esambeli. 

32Olombedi ayûshishima puta kako lushi lʼesambeli. Naka lukangangu kundalo, 
la diosa diʼendondo kema laawo, ndu naka puta katakumi pulu ndu lʼemunyi, 

33one luka lukangangu kanya divu, keli tanyaki lu dihuli dialo. Ku olombedi 
ayudiha ntu nshi esambeli. 

34Olombedi ayûshishima lukangangu lako lushi lʼesambeli. Naka lukangangu 
halulalo lu diuwu ndu latakumi pulu lʼemunyi, olombedi ayuta ati: Pudipudi 
kendi. Ku ndi ayusula ahondo andi, ayuyala pudipudi. 

35Keli naka lukangangu lambulalo lu diuwu lʼokongo wa mvuta ati: Ndi pudipudi, 
olombedi ayûshishima ntu. 

36Olombedi ayuwenda, naka lukangangu lambulalo lu diuwu, olombedi 
tadienaki ntu dia nyanga weondji wʼendondo. Ndi eli mindu. 

37Naka ndi ambena ati: Lukangangu haluhami, ndu weondji wʼedima hawuli 
laawo, keti lukangangu lambokono. Ndi eli pudipudi. Ku olombedi ayuta ati: Ndi 
pudipudi. 

38Lamʼayuyala pami kana umuntu la tuwadiwadi ta wema lu diuwu, 

39olombedi ayûshishima. Naka tuwadiwadi tako teko ehemahema, keti to teko 
puti. To tambutumba lu diuwu diandi. Ndi eli pudipudi. 

40Naka pami ambushila divu lʼote andi, keti kanga diwandji kendi. Ndi eli 
pudipudi. 

41Naka untu lambushila divu lʼote uya la fumu, ndi eli kanga diwandji diʼuma la 
fumu. Ndi eli pudipudi. 

42Keli naka puta kʼebelabela kambuyala lu dihuli dia diwandji diʼuma la fumu, 
kana diʼuma la kotshi, keti sudi keso kambutsha puta lu diwandji diʼuma la 
kotshi kana diʼuma la fumu. 

43Olombedi ayûshishima. Naka edada kʼebelabela kambuyala lu diwandji diʼuma 
la kotshi kana diʼuma la fumu kufanyi la sudi lu diuwu, untu oso eli kanga sudi. 

44Ndi eli untu lukanga sudi; ndi eli mindu. Olombedi ayuta ati: Mindu kendi, puta 
ka sudi keko lʼote andi. 

45Kanga sudi, lambuyala la puta, kalote ahondo wa betshi betshi, katshiki divu 
esakalaka, kaduya loledu, ku ndi ntahangohangoka ati; Mindu, mindu! 

46Etena tshe kayunduyala la puta, ndi ayuyala mindu. Ndi eli mindu, ndi 
ayudjase ndame. Luudu landi layuyala lʼandja a pangu. 

47Lamʼayuyala diwadi dia tunya ta sudi lu dihondo dia diosa kana lu dia linene, 

48lʼuhimbu kana lʼekasa ka linene kana ka diosa, lʼekuhu kana lʼengo kemotshi 
kakatshama la ekuhu, 

49naka tunya tambuyala tuwadi ta eleselese kana ta tilili ladiku dia dihondo, 
kana lʼekuhu, lʼuhimbu kana lʼekasa kana ladiku diʼengo ka lʼekuhu, keti tunya ta 
sudi mbeto. Kawutenya olombedi tunya tako. 

50Olombedi ayûshishima tunya, ku ndi ayudiha engo kakatakitama nshi 
esambeli. 

51Ndi ayûshishima tunya lushi lʼesambeli. Naka tunya tambulalo lu dihondo 
lʼuhimbu kana lʼekasa, lʼekuhu kana lʼulimu wakatshama lʼekuhu, keti tunya ta 
sudi kʼedjedja mbeto. Engo kako keli mindu. 

52Ndi ayutshumba engo tshe kambutanema tunya: dihondo, uhimbu, ekasa ka 
diosa kana ka linene, kuyanga engo kemotshi ka ekuhu, ne dia oso eli sudi 
kʼedjedja. To katshumbami lu dja. 

53Keli naka olombedi ambena ati: Tunya hatudianganyi lu dihondo, lʼuhimbu 
kana lʼekasa, ladiku diʼengo kemotshi kʼekuhu, 

54ndi ayuta dia vo nsula engo kakakitama tunya tako. Ku ndi ayukidiha nshi 
esambeli ntu. 

55Olombedi ayûshishima tunya lʼokongo a wambushila ntusula. Naka tunya 
hatukadimwi ndu hatudianganyi, keti engo kako keko mindu. Kanyukitshumbi 
lu dja, ne dia etenyi ka lʼandja kana ka lʼetei kakalema. 

56Naka olombedi ambena ati: Tunya tambuyala ekesekese lʼokongo wa ntusula, 
ndi katuhatuli uma lu dihondo kana uma lʼekuhu, uma lʼuhimbu kana uma 
lʼekasa. 

57Naka to takenama ntu lu dihondo, lʼuhimbu, lʼekasa, kana ladiku diʼengo 
kemotshi keli lʼekuhu, keti kandji ka sudi keto. Engo kakakitama tunya 
katshumbami lu dja: 

58dihondo, uhimbu, kana ekasa, engo kemotshi ka lʼekulu, kakasulama, ku tunya 
takashili laawo, to kasulami etena ka hendi. Ku to kayuyala pudipudi. 

59Oso eli olembe wa tunya ta sudi lamʼayutoto lʼahondo wa diosa, kana wa 
linene, lʼuhimbu, lʼekasa kana lʼengo kemotshi kʼekulu, dia nshikike diui ati: Engo 
kene keko mindu, kana pudipudi. 

Akambu wʼAsi Lewi 14 

1Latuyalaka akatela Mose ati: 

2Onʼeli olembe wayuyala le kanga sudi lu lushi lʼedielu kandi. Vo wayuwela la 
ntundu kʼolombedi. 

3Olombedi ayutumba uma lu pangu, ku ndi ayutushishima kanga sudi. Naka puta 
ka kanga sudi kambokono, 

4olombedi ayuta dia vo mbosela one layanga mbediama fudu hyendi ya nsena 
ndu ya pudipudi, tshamba yʼusasi, wundu la nyumba. 

5Olombedi ayuta dia vo ndjaka fudu kemotshi lu puki ka diwumba, ladiku diʼashi 
wʼuma la lushi. 

6Ndi ayosa fudu kʼosenyu, tshamba yʼusasi, wundu la nyumba, ayumbia diango 
diako kame la fudu kʼosenyu lu dikila dia fudu kakawadiaki ladiku diʼashi wʼuma 
la lushi. 

7Ndi ayomonga one lalanga mbediama uma lu sudi tena esambeli. Lʼokongo diku 
olombedi ayuta ati: Ndi ambuyala pudipudi, ku ndi ayufumbula fudu kʼosenyu 
lʼusui. 

8One lambediama kasuli ahondo andi, kahelole diosa diandi tshe, koke ashi; ku 
ndi ayuyala pudipudi. Lʼokongo diku ndi mbeyaka nkalula la pangu. Keli ndi 
ayutshikala nshi esambeli lʼandja a luudu landi la dipema. 

9Lushi lʼesambeli, ndi kanya divu diandi tshe, ndedu yandi, ndu kondji yandi; 
kahelole diosa diandi tshe; kasuli ahondo andi, koke dimba tshe, ku ndi ayuyala 
pudipudi. 

10Lushi lʼenanei ndi kose esongo ehendi wʼekoko waha la ekomo, ndu okoko a 
wadi weki eleku otoi, waha la ekomo, tenyi satu dia dikumi dia efa ka shima ka 
pudipudi, ulambu wa nsohanya la iso, ndu longo otoi lʼiso. 

11Ku olombedi layanga ntsha edielo, ayeme untu lalanga mbediama la diango ne 
la ntundu ka Latuyalaka, lʼeotwelo ka luudu lʼesanganelu la dipema. 

12Olombedi ayosa osongo wʼokoko wʼumi omotshi, ayukimo ulambu wʼunungu 
kame la longo otoi lʼiso. Ku ndi ayudietshetsha la ntundu ka Latuyalaka. 

13Ndi ayudiaka osongo wʼokoko lu dihuli diatuwudiakaka nyama yʼulambu wa 
kolo, ndu yʼulambu wa lutshumba, lu dihuli diʼekila. Ne dia ulambu wʼunungu 
weko uku ulambu wa kolo, nyama ndjalaka kʼolombedi. Ulambu ako mbuleki 
ekila. 

14Olombedi ayosa dikila dia nyama kʼulambu wʼunungu, ayudikita one layanga 
mbediama lu sodi ka tui dia lupami, ndu lu luhita lʼumi la lu lunya landi la lupami, 
ndu lu lubita lʼumi la lukulu landi la lupami. 

15Olombedi ayosa longo lʼiso, ku ndi nkitshulula lu difuku diʼewambu kandi ka 
lomoso. 

16Olombedi ayumbia luhita la lunya landi la lupami lu iso keli lu difuku 
diʼewambu ka lunya landi la lomoso, ku ndi ayomonga iso kako la luhita tena 
esambeli la ntundu ka Latuyalaka. 

17Olombedi ayukita iso kambutshikala lu lunya lu sodi ka tui dia lupami dia one 
layanga mbediama, ndu lu luhita lʼumi la lunya landi la lupami ndu lu luhita lʼumi 
la lukulu landi la lupami, ladiku dia dikila dia nyama kʼulambu wʼunungu. 

18Olombedi ayutela iso kutshikadi lu lunya landi lʼote wa one layanga mbediama, 
ayutungela ekesanelu la ntundu ka Latuyalaka. 

19Ku olombedi ayulambula ulambu wa kolo, dia ntungela one layanga mbediama 
uma lu mindu kandi ekesanelu. 

20Lʼokongo diku olombedi ayudiaka nyama kʼulambu a lutshumba. Ndi 
ayulambula ulambu wa lutshumba, lʼulambu a shima lʼediakelu. Okone ndi 
ayutungela untu ako ekesanelu. Ku untu ako ayuyala pudipudi. 

21Keli naka usi wula kendi ndu heyi ntana efula, ndi kela osongo wʼokoko wʼumi 
otoi, kayukimo ulambu wa lutshumba ne dia ulambu wʼunungu, dia mbutungela 
ekesanelu; ndi kose etenyi otoi ka dikumi ka efa ka shima ka pudipudi 
kosohanyimi la iso ne dia ulambu wa shima, la longo lʼiso. 

22Ndi kose ndu binga pendi kana tana tuhendi ta kudumba, uku ekundjelu kandi: 
kemotshi ne dia ulambu wa kolo, kekina ne dia ulambu wa lutshumba. 

23Lushi lʼenanei, ndi kela diango ne tshe le olombedi lʼeotwelo ka luudu 
lʼesanganelu la dipema, la ntundu ka Latuyalaka, ne dia ediamelu kandi. 

24Olombedi ayosa osongo wʼokoko wa ulambu wʼunungu la longo lʼiso, 
ayudietshetsha la ntundu ka Latuyalaka. 

25Olombedi ayudiaka osongo wʼokoko wʼulambu wʼunungu. Ndi ayosa dikila dia 
nyama kʼulambu wʼunungu, ayudikita one layanga mbediama lu sodi ka tui dia 
lupami, ndu lu luhita lʼumi la lunya landi la lupami; ndu lu luhita lʼumi la lu lukulu 
landi la lupami. 

26Olombedi ayutshulula iso lu difuku diʼewambu kandi ka lomoso. 

27Ndi ayomonga iso keli lʼewambu ka lunya landi la lomoso la luhita la lunya 
landi la lupami tena esambeli, la ntundu ka Latuyalaka. 

28Olombedi ayukita iso keli lu ewambu kandi lu sodi ka tui dia lupami dia one 
layanga mbediama, lu luhita lʼumi la lunya landi la lupami ndu lu luhita lʼumi la 
lukulu landi la lupami lu dihuli diakandakitshi dikila dia osongo wʼokoko 
wʼulambu wʼunungu. 

29Olombedi ayutela iso kutshikadi lu lunya lʼote wa one layanga mbediama, dia 
mbutungela ekesanelu la ntundu ka Latuyalaka. 

30Ku ndi ayulambula ulambu wa binga kana wa tana ta kudumba uku weyandi 
ntana: 

31kemotshi ulambu wa kolo, kekina ulambu wa lutshumba, kame la ulambu a 
shima. Ku olombedi ayutungela one layanga mbediama ekesanelu la ntundu ka 
Latuyalaka. 

32Oso eli olembe ne dia one leli la kandji ka sudi, laheyi ntana elambu ne dia 
ediamelu kandi. 

33Latuyalaka akatela Mose la Arona ati: 

34Lamʼayunyutsho lu kete ya Kanana, yamumunyusha, naka lambutuma kandji 
ka sudi lu luudu la lu wudja omotshi wayunyuyala akanga awo, 

35one layuyala kanga luudu, katshu le olombedi la ntuwutela ati: Dimi 
lambutatela mena diwadi uku dia kandji ka sudi lu luudu lami. 

36Ntundu olombedi atoto dia ntushishima kandji, ndi ayuta dia vo minya diango 
lu luudu, ne dia kene tshe keli loko katukuyala mindu. Ku lʼokongo diku 
olombedi ayoto dia ntenda luudu. 

37Ndi ayûshishima kandji. Naka ndi ambena ati: To kambutshima afuku 
wʼeleselese kana wa ebelabela lu peli dia luudu, la afuku ako wamboto pulu lʼatei 
eheli, 

38ndi ayutumba uma lu luudu. Lamʼayundukuma la suku, ndi ayudiha luudu 
yediko ya nshi esambeli. 

39Olombedi ayukalula leko lushi lʼesambeli. Naka ndi ambena ati: Kandji 
kambudiangana lu peli dia luudu, 

40ndi ayuta dia vo minya ave wambundama la kandji, la mbakadja lʼandja 
wʼusumba, lu dihuli dia mindu. 

41Ndi ayuta dia vo mpelola lʼetei a luudu; la dia vo mbikadja ditshu 
diayuwohelola lʼandja wʼusumba, lu dihuli dia mindu. 

42Ku vo wayosa ave akina dia mbidja lu ahuli waki ave wa ntundu; la kete ya 
losoha kina dia nshingula luudu ntu. 

43Naka kandji kambukalula ntu ndu kambutsha diwadi lu luudu lʼokongo a 
minya ave, ndu wa mpelola la nshingula luudu ntu, 

44ku olombedi ayukalula leko ntu. Naka ndi ambeya ati: Kandji kambudiangana 
lu luudu, keti sudi kʼedjedja keli loko. Lo leko mindu. 

45Vo kawunyukuli luudu, ave ndu etamba, kete tshe ya losoha ya lu luudu; 
kawotole diango diako lʼandja wʼusumba, lu dihuli dia mindu. 

46Dikambu dikina, one layoto lu luudu lʼetena tshe kudihamilo, ayuyala mindu 
edja ndu dikolo. 

47One layetama loko, kasuli ahondo andi; ndu one layole lu luudu lako, kasuli 
ahondo andi. 

48Keli naka olombedi ayukalula lu luudu, ku ndi ambena ati: Kandji hadianganyi 
lʼokongo wa mumba luudu ntu, ndi ayuta ati: Lo laya pudipudi, ne dia kandji kalo 
kambushila. 

49Olombedi ayosa fudu hyendi, tshamba yʼusasi, wundu la nyumba dia mbedia 
luudu. 

50Ndi ayudiaka fudu kemotshi lu puki ka diwumba ladiku diʼashi wʼuma la lushi. 

51Ndi ayosa tshamba yʼusasi, nyumba wundu la fudu kʼosenyu, ayumbia diango 
diako lu dikila dia fudu kakawadiaki ndu lu ashi wʼuma la lushi. Ku ndi 
ayudimonga tena esambeli lu luudu. 

52Ndi ayedia luudu la dikila dia fudu, la ashi wʼuma la lushi, la fudu kʼosenyu, 
kame la tshamba yʼusasi, nyumba la wundu. 

53Ndi ayufumbula fudu kʼosenyu lʼusui, lʼandja wʼusumba. Osoku mbayutungela 
luudu ekesanelu, ku lo layuyala pudipudi. 

54Oso eli olembe wa kandji tshe ka sudi: wa lukangangu, 

55wa sudi ka lu dihondo kana ka lu luudu, 

56wa edada, lukaya kana diwadi, 

57dia menya lamʼeli engo mindu ndu lamʼeto pudipudi. Oso eli olembe wa sudi. 

Akambu wʼAsi Lewi 15 

Olembe ne dia Ekelelo ka Tunya kana Dikila 

1Latuyalaka akatela Mose la Arona ati: 

2Nyuteli asi Isariyele nyati: Pami tshe keli la ekelelo uma lu dimba diandi, ekelelo 
kandi keko mindu. 

3Onʼeli olembe wa mindu kandi ne dia ekelelo: kana dimba diandi diatokediaka 
kana diatukimelaka, dikambu diako dieko mindu le ndi. 

4Tangi tshe kayetama one leli la ekelelo kayuyala mindu, ndu engo tshe 
kayundudjase kayuyala mindu. 

5Untu tshe layunanda tangi kandi, kasuli ahondo, koke. Uma laso ku ndi ayuyala 
mindu edja ndu dikolo. 

6Untu tshe layudjase lu engo kakadjashi one leli la ekelelo, kasuli ahondo, koke. 
Uma laso ku ndi ayuyala mindu edja ndu dikolo. 

7Untu tshe layusakana la one leli la ekelelo, kasuli ahondo, koke. Uma laso ku ndi 
ayuyala mindu edja ndu dikolo. 

8Naka one leli la ekelelo ayutela untu soi, untu ako kasuli ahondo, koke. Uma laso 
ku ndi ayuyala mindu edja ndu dikolo. 

9Edie tshe ka ladiku dia nyama kayundudjase, kayuyala mindu. 

10Untu tshe layusakana la engo kakandadjashi, ayuyala mindu edja ndu dikolo. 
Untu tshe layemba engo kakandadjashi, kasuli ahondo, koke. Uma laso ku ndi 
ayuyala mindu edja ndu dikolo. 

11Untu tshe layunandema le one leli la ekelelo, lahatotsha anya, kasuli ahondo, 
koke. Uma laso ku ndi ayuyala mindu edja ndu dikolo. 

12Kawuli mbaka tshe kayunanda one leli la ekelelo. Kawusuli ludu tshe 
layundunanda. 

13Lamʼayokono one leli la ekelelo uma lu ekelelo kandi, ndi kali nshi esambeli ne 
dia edielo kandi; kasuli ahondo, katoke lʼashi wakela. Ku ndi ayuyala pudipudi. 

14Lu lushi lʼenanei, ndi kose binga pendi kana tana tuhendi ta kudumba. Kayi la 
ntundu ka Latuyalaka lʼeotwelo ka luudu lʼesanganelu la dipema, kayuyikimo le 
olombedi. 

15Ku olombedi ayuyilambula: kemotshi ne dia ulambu wa kolo, la kekina ne dia 
ulambu wa lutshumba. Olombedi ayutungela ekesanelu la ntundu ka Latuyalaka, 
ne dia ekelelo kandi. 

16Naka untu ayokosha alomi andi okoshakosha, ndi koke dimba tshe. Uma laso 
ku ndi ayuyala mindu edja ndu la dikolo. 

17Dihondo tshe la ekuhu tshe kayoko alomi ako, kawusulami lʼashi. Uma laso ku 
dio diayuyala mindu edja ndu dikolo. 

18Naka pami ayokoshiya umuntu alomi, vo ahendi kawoke. Uma laso ku vo 
wayuyala mindu edja ndu dikolo. 

19Lamʼayena umuntu dikila, ndi ayuyala mindu nshi esambeli, la one tshe 
layusakana la ndi, ayuyala mindu edja ndu dikolo. 

20Tangi tshe ketamandi lu nshi yandi ya dikila kayuyala mindu, ndu engo tshe 
kayundudjase kayuyala mindu. 

21Untu tshe lasakana la tangi kandi, kasuli ahondo, koke. Ku ndi ayuyala mindu 
edja ndu dikolo. 

22Untu tshe layusakana la engo kakandadjashi, kasuli ahondo, koke. Ku ndi 
ayuyala mindu edja ndu dikolo. 

23Naka untu ayusakana la engo kaki lu tangi kandi, kana lʼedie kakandadjashi, 
ndi ayuyala mindu edja ndu dikolo. 

24Naka pami ayeyana la ndi, ku dikila dia umuntu ako diambuyala lu dimba 
diandi, ndi ayuyala mindu nshi esambeli. Ndu tangi tshe kayundetama, kayuyala 
mindu. 

25Naka umuntu ayena dikila lʼetena kahandatenaka, kana nshi yambundena 
ambuleka nshi yatundenaka, ndi ayuyala mindu uku lu nshi yatundenaka dikila. 

26Tangi tshe kayundetama lamʼendi la dikila, kayuyala uku tangi kandi ka lu nshi 
ya dikila. Engo kayundudjase kayuyala mindu uku atukiuyalaka mindu lu nshi 
yandi ya dikila. 

27Untu tshe layusakana la diango diako, ayuyala mindu, kasuli ahondo, koke. Ku 
ndi ayuyala mindu edja ndu dikolo. 

28Keli naka dikila diambushila, ndi kali nshi esambeli, lʼokongo diku ndi ayuyala 
pudipudi. 

29Lu lushi lʼenanei, ndi kela olombedi binga pendi kana tana ta kudumba tuhendi 
lʼeotwelo ka luudu lʼesanganelu la dipema. 

30Olombedi ayulambula kemotshi ulambu wa kolo, la kekina ulambu wa 
lutshumba. Ku olombedi ayutungela ekesanelu, ne dia mindu kandi la ntundu ka 
Latuyalaka. 

31Osoku mbayunyanganyaka asi Isariyele uma lu mindu yawo, ne dia watukuvo 
lu mindu yawo naka vo wambudja etemwelo kami keli lʼatei awo mindu. 

32Oso eli olembe le pami keli la ekelelo ka tunya ndu le one lasana la alomi, dia 
mbete mindu. 

33Oso eli ole-mbe ndu le umuntu lambena dikila, le pami kana le umuntu leli la 
ekelelo; ndu le pami leyana la umuntu leli mindu. 



217 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

Akambu wʼAsi Lewi 16 

Lushi lʼEkesanelu 

1Latuyalaka akateketa la Mose lʼokongo wa nyoi kʼana apami ahendi wa Arona 
wakavu lamʼakawasukana la ntundu ka Latuyalaka. 

2Ndi akatela Mose ati: Uteli onanyo Arona totoki tena tshe lu dihuli diuleki ekila, 
lʼedia dihondo diʼatanyelu la ntundu kʼufudi wʼoshete wʼekila, ndi atukuvo; ne 
dia dimi layene lu dingi ladiku diʼufudi ako. 

3Keli Arona kotoki lu dihuli diʼekila kame la diango ne: osongo a ngombe wʼumi 
ne dia ulambu wa kolo, la okoko wʼumi ne dia ulambu wa lutshumba. 

4Ndi kalote ukutu wʼasangu wa linene wʼekila, kalote ndu ehaku, la uya wa 
linene. Kahe lufule lʼolombedi la linene lʼote: vo weli eloto wʼekila. Ndi katoki la 
ntundu ka mbelota. 

5Ndi kalunguli weumbi ehendi wa mbudi ne dia ulambu wa kolo, la okoko wʼumi 
ne dia ulambu wa lutshumba uma le ului wʼasi Isariyele. 

6Ku Arona ayulambula ngombe kʼumi uku ulambu wa kolo, lu dikambu diandi, 
dia ndjatungela ekesanelu, ndi la wa lu luudu landi. 

7Ndi ayosa mbudi yako hyendi, ayuyikitsha la ntundu ka Latuyalaka, lʼeotwelo 
ka luudu lʼesanganelu la dipema. 

8Ku Arona ayuka mbudi yako hyendi uwali, dia mbeya kene kayuyala le 
Latuyalaka, la kene kayuyala nseku. 

9Arona ayosa kene kayosonwama le Latuyalaka, ayukilambula uku ulambu wa 
kolo. 

10Keli mbudi kayundama uwali dia ndjala nseku, kayukitshama osenyu la 
ntundu ka Latuyalaka, dia Arona ntunga ekesanelu ladiku diato. Ku ndi 
ayukitshanya uku nseku utsha lʼusui. 

11Arona ayulambula ngombe kʼumi uku ulambu a kolo dikambu diandi, ku ndi 
ayutunga ekesanelu lu dikambu diandi ndu dia wa lu luudu landi. Ndi ayudiaka 
ngombe kako uku ulambu wa kolo dikambu diandi. 

12Ndi ayosa luhusu too lʼakalanga wa dja, uma lu dja ya lʼediakelu yeli la ntundu 
ka Latuyalaka. Ndi ayosa awambu ahendi wa malashi wʼufutshi. Ndi ayotola 
diango ne lʼedia dihondo diʼatanyelu. 

13Ndi ayudja malashi lu dja la ntundu ka Latuyalaka, dia edinga wa malashi ako 
nkumba ufudi wʼoshete wʼomenyi, ne dia ndi atukuvo. 

14Ndi ayosa dikila dia ngombe kako, ayudimonga la luhita landi lʼufudi wʼoshete, 
lu leke lʼehutwelu. Ku ndi ayomonga dikila la luhita landi la ntundu kʼufudi 
wʼoshete wʼekila tena esambeli. 

15Ndi ayudiaka mbudi kʼulambu wa kolo dikambu dia wudja. Ndi ayotola dikila 
lʼedia dihondo diʼatanyelu. Ku ndi ayutsha la dikila diako uku akandatshi la 
dikila dia ngombe kʼumi. Ndi ayudimonga lʼufudi wʼoshete wʼekila ndu la ntundu 
kʼufudi ako. 

16Ndi ayutungela dihondo diʼekila ekesanelu, ne dia mindu yʼasi Isariyele, ehedia 
awo la kolo yawo tshe. Osoku mbayundutshela luudu lʼesanganelu la dipema leli 
kame la wo lʼatei a mindu yawo. 

17Untu totoki lu luudu lʼesanganelu la dipema lamʼayoto Arona dia ntutunga 
ekesanelu lu dihuli diʼekila, edja ndu lamʼayundutumba, ndu lamʼayundushila 
ntunga ekesanelu dikambu diandi ndame ndu dia wa lu luudu landi, la dia ului 
tshe wa Isariyele. 

18Lamʼayundutumba, ndi ayutsho utsha lʼediakelu keli la ntundu ka Latuyalaka, 
ayukitungela ekesanelu. Ndi ayosa dikila dia ngombe la dia mbudi, ku ndi 
ayudikita lʼutshimba tshe wa seki ya lʼediakelu. 

19Ndi ayomonga dikila la luhita landi tena esambeli ladiku diʼediakelu kako. Ndi 
ayukiedia, ayukikidia ne dia mindu yʼasi Isariyele. 

20Lamʼayundushidiya ntungela dihuli diʼekila, luudu lʼesanganelu la dipema, ndu 
ediakelu ekesanelu, ndi ayela mbudi kʼosenyu. 

21Ndi ayahe anya andi lʼote a mbudi kako, ayushwela asi Isariyele kolo yawo 
ladiku diato, ndu ehedia awo wakawatshaka, ayuwahe lʼote a mbudi. Ndi 
ayukikimo le untu lakasonwama dia ndi nkitshanya utsha lʼusui wa shenga. 

22Untu ako kakitshanya utsha lʼusui wa shenga, ku mbudi ayuwaembela kolo 
yawo tshe utsha lu kete yahadjashi antu. 

23Arona ayuya uya Ju luudu lʼesanganelu la dipema, ayukulula eloto wa linene 
wakandalotshi lamʼakandotwe lu dihuli diʼekila. Ndi ayakitsha loko. 

24Ku ndi ayoka ashi weli lu dihuli diʼekila, ayolota ahondo andi. Ku ndi ayutumba 
la ndjulambula ulambu andi wa lutshumba, ndu ulambu wa lutshumba wa 
wudja. Ndi ayutunga ekesanelu dikambu diandi, ndu dia wudja. 

25Ndi ayutshumba wata wa nyama kʼulambu wa kolo lʼediakelu. 

26Okone, one layutshanya mbudi kʼutsha le Azazele, kasuli ahondo andi, koke. 
Lʼokongo diku ndi mbeyaka nkalula lu pangu. 

27Kawotole ngombe kʼumi kʼulambu wa kolo, la mbudi kʼulambu wa kolo, dikila 
tshe diakawatodi dia ntunga ekesanelu lu dihuli diʼekila lʼandja a 
pangu. Kawutshumbi dikuhu diayo, emunyi ayo ndu tumi tayo lu dja. 

28One layuyitshumba, kasuli ahondo andi, koke. Lʼokongo diku ndi mbeyaka 
nkalula lu pangu. 

29Olembe one mbayuyala pundju le nyu. Lushi la dikumi la ngondo kʼesambeli, 
kanyuyakimelaki, tanyutshaki ulimu, kuyanga usi ngelu kana ongendangenda, 

30ne dia lushi lako mbayuwunyutungelaka ekesanelu dia nyu mbediama; uma lu 
kolo yanyu tshe mbayunyediama la ntundu ka Latuyalaka. 

31Lo leli lushi lʼekila, la mumuya ka shikaa le nyu, nyu nyayuyakimelaka. Oso eli 
olembe wa pundju. 

32Olombedi lambukitama iso ndu lambukidiama lu dihuli dia shi lʼulimu 
wʼolombedi ayutungela ekesanelu, olotshi eloto wa linene wʼekila. 

33Ndi ayutungela etemwelo ekesanelu; ndi ayutungela luudu lʼesanganelu la 
dipema la ediakelu ekesanelu. Ndi ayutungela elombedi la antu tshe wa lʼului 
ekesanelu. 

34Oso eli olembe wa pundju le nyu: dia ntungela asi Isariyele ekesanelu etena 
otoi lu eleku lʼeleku, ne dia kolo yawo tshe. Ku ndi akatshi uku akadjangela 
Latuyalaka Mose. 

Akambu wʼAsi Lewi 17 

Dihuli dia Nambula Elambu 

1Latuyalaka akatela Mose ati: 

2Uteli Arona la anʼandi wʼapami la asi Isariyele wati: Olembe wambudja 
Latuyalaka one. 

3Naka pami tshe ka lu khumbu ka Isariyele ambudiaka ngombe, onʼokoko kana 
mbudi lʼatei a pangu, kana kidiaka lʼandja a pangu, 

4ku ndi hakiela uya lʼeotwelo ka luudu lʼesanganelu la dipema, dia ndjukilambula 
uku ushasha le Latuyalaka, la ntundu kʼetemwelo kandi, ndi ayuyala la unungu, 
ne dia ndi ambutshulula dikila utshululatshulula. Untu ako ayunyema uma lʼatei 
a wudja awo. 

5Dikambu so eli dia asi Isariyele ndja la elambu awo watuwudiakaka lʼusui, la 
mbela le Latuyalaka, lʼeotwelo ka luudu lʼesanganelu la dipema le olombedi, la 
mbediaka uku elambu wa ki le Latuyalaka. 

6Ku olombedi ayomonga dikila lʼediakelu ka Latuyalaka, lʼeotwelo ka luudu 
lʼesanganelu la dipema. Ndi ayutshumba wata dia ndjala diowo dia 
ngenyangenya Latuyalaka. 

7Tawulambulaki ditemolatemola diakawatemolaka elambu awo ntu. Oso eli 
olembe wa pundju lu lolonga la lolonga. 

8Usi Isariyele tshe, kana ongendangenda ludjashi la nyu, layulambula ulambu 
kana ulambu wa lutshumba, 

9ku ndi hela ulambu ako uya lʼeotwelo ka luudu lʼesanganelu la dipema, dia 
ndjulambula Latuyalaka; untu ako ayunyema uma lʼatei a wudja awo. 

Nde Dikila Eli Olembe 

10Naka pami tshe ka lu khumbu ka Isariyele, kana ongendangenda ludjashi lʼatei 
awo, ayole dikila, dimi layendana la untu ako lale dikila. Dimi layuwunya uma 
lʼatei a wudja awo, 

11ne dia lumu la dimba leko lu dikila. Dimi lakanyushalo lʼediakelu dia ntungela 
etema anyu ekesanelu, ne dia dio dieli dikila diatutungaka ekesanelu dikambu 
dia lumu. 

12Diako mbakamatela asi Isariyele nti: Lʼatei wʼasikanyu, kana angendangenda 
wudjashi lʼatei anyu, untu talekaki dikila. 

13Ndu pami tshe lʼatei wʼasi Isariyele kana lʼatei wʼangendangenda wudjashi 
lʼatei anyu, untu tshe layutsho lu winga, layutudiaka nyama kana fudu 
katuwolekaka, ndi kasedia dikila, ku ndi dife kete. 

14Lumu la etungatunga tshe leko dikila diato. Diako mbakamatela asi Isariyele 
nti: Tanyolekaki dikila dia etungatunga tshe, ne dia lumu la etungatunga tshe 
leko lu dikila diato. Untu tshe layole dikila, ayunyema. 

15Untu tshe, ona luta kana ongendangenda, layole engo kambuvo usina kana 
kene kakandama le nyama, ndi kasuli ahondo, koke. Ku ndi ayuyala mindu edja 
ndu dikolo; lʼokongo diku ndi ayuyala pudipudi. 

16Keli naka ndi hasuli ahondo, hoke, ndi ayemba wutshu wa kolo kandi. 

Akambu wʼAsi Lewi 18 

Ntsha Akambu wa Fumbo Sonyi Eko Olembe 

1Ku Latuyalaka akatela Mose ati: 

2Uteli asi Isariyele wati: Dimi keli Latuyalaka, Unyashungu anyu. 

3Tanyutshaki uku atuwutshaka lu kete ya Edjibitu, lene akanyadjashi, ndu 
tanyu-tshaki uku atuwutshaka lu kete ya Kanana, lene atamanyotole. 
Tanyuyelaki elembe awo. 

4Kanyutshaki uku adjangu ami, kanyulamaki elembe ami, kanyeyelaki. Dimi keli 
Latuyalaka, Unyashungu anyu. 

5Okone kanyulamaki elembe ami la adjangu ami, lu ntsha kene kayuyala untu la 
lulumbi. Dimi keli Latuyalaka. 

6Lʼatei anyu, untu tasukanaki dia mbufula utakataka wa one luto la ndi. Dimi keli 
Latuyalaka. 

7Tufuiaki utakataka wa sho. Vo mbeli utakataka wa nyo. Ndi keli nyo, tufulaki 
utakataka andi. 

8Tufulaki utakataka a wadi a sho. Vo weli utakataka wa sho. 

9Tufulaki utakataka wa kadiyaye, one lusangi la ye sho kana one lusangi la ye 
nyo kana one lakuto lu ngelu kanyu kuyanga one lakuto lu ngelu kekina. 

10Tufulaki utakataka wa ukana aye a umuntu: onʼa onʼaye la pami kana onʼa 
onʼaye la umuntu, ne dia utakataka awo weli utakataka aye. 

11Tufulaki utakataka wa onʼa wadi a sho, lakanduti la sho, ne dia ndi eli kadiyaye. 

12Tufulaki utakataka wa shokadi, ne dia ndi eko shokadi. 

13Tufulaki utakataka wa nyokadi, ne dia ndi eli nyo. 

14Tufulaki utakataka a wadi a onangu sho. Ndi eli shokadi. 

15Tufulaki utakataka wa olokai aye. Ndi eli wadi a onʼaye. 

16Tufulaki utakataka a wadi onanyo. Ndi eli utakataka wa onanyo. 

17Tufulaki utakataka wa umuntu omotshi la wa onʼandi a umuntu, ndu tosaki 
ukana andi a umuntu, lakuti onʼandi a pami kana onʼandi a umuntu dia mbufula 
utakataka awo, ne dia wali la ona mbewo. Dikambu so dieko kolo. 

18Tutshukaki umuntu omotshi dia ndjala onʼa manda le onangu, dia mbufula 
utakataka andi lamʼeki onangu la lumu. 

19Tusukanaki le umuntu dia mbufula utakataka andi lamʼendi la mindu ka dikila. 

20Tetamaki la wadi unyaye, dia ntsha luseka, tuyalanyaki la ndi. 

21Tukimoki anʼaye dia vo mbalambula Moleka. Tonyolaki lukumbu la 
Unyashungu aye: dimi keli Latuyalaka. 

22Teyanaki la pami uku ateyanaka pami la umuntu. Dikambu so dieko wononyi. 

23Teyanaki la nyama, tuyalanyaki la to. Umuntu tasukanaki le nyama dia 
mbeyana la to, dikambu so dieko ufutanu. 

24Tanyuyalanyaki lu akambu ane, ne dia akambu ane tshe mbakayalanyaka 
wedja watamatshanya la ntundu kanyu. 

25Kete yakalana la wo. Diako mbakamayisuya, ku yo yambutuwo antu ayo. 

26Okone nyulamaki elembe ami la adjangu ami, ona luta kana ongendangenda 
ludjashi lʼatei anyu, ndu tanyutshaki nduku dikambu lʼatei wʼakambu ane a 
wononyi 

27(ne dia akanga a kete waki la ntundu kanyu wakatshaka akambu aso tshe wa 
wononyi, okone kete yakalana); 

28ne dia kete yatukunyutuwo ndu nyu lamʼayunyuyilanya, uku akayatuwo waku 
waki la ntundu kanyu. 

29Ne dia antu tshe wayutsha dikambu dimotshi lʼatei wʼakambu aso a wononyi, 
antu ako wayunyema uma lʼatei a wudja awo. 

30Okone nyukitanyiaki diui diami, diaha nyu ntsha nduku etshelu lʼatei a 
ditshelu diakawatshaka la ntundu kanyu, tanyuyalanyaki la dio. Dimi keli 
Latuyalaka, Unyashungu anyu. 

Akambu wʼAsi Lewi 19 

Elembe wa Vluwanyi la wa Sambu kʼOlolo 

1Latuyalaka akatela Mose ati: 

2Uteli ului tshe wʼasi Isariyele wati: Nyuyali ekila, ne dia dimi Latuyalaka, 
Unyashungu anyu, leko ekila. 

3Nyu tshe, untu lʼuntu alemiaki shi la nyangu, ndu nyulamaki nshi yami ya 
mumuya. Dimi keli Latuyalaka, Unyashungu anyu. 

4Tanyukadimoki utsha le dikishi, kuyanga ndjatshela ditemolatemola dia 
lolelola. Dimi keli Latuyalaka, Unyashungu anyu. 

5Lamʼayunyulambula Latuyalaka elambu wa ki, kanyulambuli wuhu 
wayundetawo. 

6Kanyuli nyama kʼulambu ako lushi layunyulambula kana la wedi a pindju. Naka 
etenyi kayutshikala edja ndu lushi la satu, kanyukitshumbi. 

7Naka untu ayole etenyi kawo lushi la satu, ulambu ako wayuyala wononyi, 
hawulungwama. 

8Untu tshe layuwole, ayemba kolo kandi, ne dia ndi ambusuwula engo kʼekila ka 
Latuyalaka. Untu ako ayunyema uma lu wudja awo. 

9Lamʼayunyuyala la dinela lu kete yanyu, tanyunaki lu atshuku tshe wa lu 
dikambo dianyu, kuyanga nkodiakodia lʼokongo a dinela dianyu. 

10Tanyumbaki elua tshe tshe wa lu dikambo dianyu diʼelua, kuyanga ntongona 
elua wamboko lu dikambo dianyu. Kanyetshikeli asi wula la angendangenda. 
Dimi keli Latuyalaka, Unyashungu anyu. 

11Tanyuvanelaki, tanyukesanaki; tanyutanelaki kashi. 

12Tanyutshibaki lukumbu lami lu kashi, nyutukusuwula lukumbu la 
Unyashungu anyu. Dimi keli Latuyalaka. 

13Tengiyaki unyaye, kuyanga mbohotola engo kandi. Tukimelaki difutu 
diʼukambi aye utshu tshe edja ndu la pindju. 

14Tudjaki kanga luhuki mananu, kuyanga nkitsha utamba a ntakanya la ntundu 
ka kanga tshungu, keli ukaki Unyashungu aye woma. Dimi keli Latuyalaka. 

15Tusambulaki usambulasambula lʼelumbwelu: tekamaki usi wula kana nemia 
untu a wuki. Keli kusambuiaki anyaye la sambu kʼololo. 

16Tetetaki lʼatei a wudja anyu uku kanga kadikadi. Tutungelaki unyaye nyoi. 
Dimi keli Latuyalaka. 

17Tuhetshaki onanyo lʼutema aye: keli koteketaki la unyaye, ne dia utukuyemba 
kolo lu dikambu diandi. 

18Tukaluyaki kolo lu kolo, tuyalaki la ukumba le asi wudja aye. Keli ulangaki 
unyaye uku ayalangaye. Dimi keli Latuyalaka. 

19Kanyulamaki elembe ami. Tetawoki ngombe kaye kemotshi mbuta la wuhu 
ukina wa ngombe. Tuneki wehu ehendi a wuhu kame lʼekambo kaye. Tolotaki 
dihondo dia wehu ehendi wʼahondo. 

20Naka untu ayetama la umuntu leli fumbi dia mbeyana la ndi, umuntu 
lakasonwama le pami kekina ndu lahatatshungwama kana ndjala la ndjadjasela, 
vo wayusuyama. Keli aha ndjakema, ne dia umuntu atatshungo. 

21Pami kako kela ulambu andi wʼunungu le Latuyalaka, lʼeotwelo ka luudu 
lʼesanganelu la dipema, okoko wʼumi wʼulambu wʼunungu. 

22Olombedi ayutungela ekesanelu la okoko wʼumi wʼulambu wʼunungu la 
ntundu ka Latuyalaka, ne dia kolo kakandatshi. Ku ndi ayudimanyiama kolo 
kakandatshi. 

23Lamʼayunyukuma lu kete yako, kanyune wehu tshe wʼetamba wʼelua 
watuwolekaka. Kanyendaki elua ako deku satu uku elua weli olembe. Lʼatei wa 
deku satu so, vo wayuyala olembe le nyu, tanyelekaki. 

24Keli lʼeleku ka nei, elua awo tshe wayuyala ekila, ulambu wa diandi le 
Latuyalaka. 

25Ku lʼeleku ka tanu, nyu mbeyaka nde elua awo, dia vo nyotwela elua efula. Dimi 
keli Latuyalaka, Unyashungu anyu. 

26Tanyolekaki nyama keki la dikila. Tanyedjaki wetshi, kuyanga ntsha akambu 
wa doka. 

27Tanyunyaki luhimbi kuyanga nkolonga toledu. 

28Tanyuyakotaki puta lamʼavo untu, kana ndjadja sangu lʼalimba anyu. Dimi keli 
Latuyalaka. 

29Tulanyaki onʼaye a umuntu, dia mbete kanga luseka, ne dia kete yatukulula la 
luseka, ndu kete yatukuyala too la kolo. 

30Kanyulamaki nshi yami ya mumuya, kanyolemiaki etemwelo kami. Dimi keli 
Latuyalaka. 

31Tanyukadimoki le wetshi watoteketshaka djimu, kuyanga utsha le akanga 
wʼaloho. Tanyayangaki dia nyu ndjalanya la wo. Dimi keli Latuyalaka, 
Unyashungu anyu. 

32Kunelaki la ntundu ka kanga ndjui. Kolemiaki usumbi wʼuntu; ukaki 
Unyashungu aye woma. Dimi keli Latuyalaka. 

33Lamʼayudjase ongendangenda la ye lu kete yanyu, tanyutshelaki kolo. 

34Ongendangenda ludjashi la nyu, kayali uku onʼa luta lʼatei anyu. Kanyuwukaki 
ngandji, uku atunyuyaukaka ngandji, ne dia ndu nyu mbaki angendangenda lu 
kete ya Edjibitu. Dimi keli Latuyalaka, Unyashungu anyu. 

35Tanyuyalaki la lukesu lʼelumbwelu, lu tediko tʼetali, ta wetshu, kana tʼefula. 

36Nyuyali la tediko ta pupu: kilo ya pupu, wetshu wa pupu, mbaka ya pupu, 
la efa ya pupu. Dimi keli Latuyalaka, Unyashungu anyu, lakanyutundja uma lu 
kete ya Edjibitu. 

37Kanyulamaki elembe ami tshe la adjangu ami tshe, kanyatshaki. Dimi keli 
Latuyalaka. 

Akambu wʼAsi Lewi 20 

Enungu Uma lu Akambu wa Munanyi 

1Latuyalaka akatela Mose ati: 

2Kuteli asi Isariyele ntu wati: Naka usi Isariyele kana ongendangenda wudjashi 
lʼatei anyu ayukimo onʼandi omotshi le Moleka, ndi ayudiakema; asi wudja 
kawuwuki ave. 

3Ndu dimi layendana la untu ako, layuwunya uma lʼatei a wudja awo, ne dia ndi 
ambukimo onʼandi omotshi le Moleka, ambete etemwelo kami mindu, ndu 
ambulanya lukumbu lami lʼekila. 

4Naka akanga a wudja wayunya ashu awo le untu ako, lamʼakimondi onʼandi 
omotshi le Moleka, ku hawudiaki, 

5dimi layendana lʼuntu ako, ndu la khumbu kandi. Dimi layuwunya, ndi la wane 
tshe watotemolaka la ndi Moleka uma lʼatei a wudja awo. 

6Naka untu ayukadimo le wane watoteketshaka djimu kana le akanga wʼaloho 
dia ndjala kame la wo lʼotemwelo, dimi layendana lʼuntu ako, layuwunya uma 
lʼatei a wudja awo. 

7Okone nyuyakidia, nyuyali ekila, ne dia dimi keli Latuyalaka, Unyashungu anyu. 

8Nyulamaki elembe ami, nyetshaki. Dimi keli Latuyaiaka, latunyukidiaka. 

9Pundju, one layudja shi kana nyangu mananu, kadiakemi. One lakadji shi kana 
nyangu mananu, dikila diandi diayuyala lʼote andi. 

10Naka pami ayunana la wadi a unyandi, ndu umunanyi a pami ndu umunanyi a 
umuntu wayudiakema 

11Untu letama la wadi a shi, ambufula utakataka wa shi. Vo ahendi 
wayudiakema, dikila diawo diayuyala lʼete awo. 

12Naka untu ambetama ia olokai andi, mete vo ahendi wayudiakema. Vo 
wambutsha dikambu dia sonyi, dikila diawo diayuyala lʼete awo. 

13Naka pami ayeyana la unyandi pami, uku atuweyanaka la umuntu, vo ahendi 
wambutsha dikambu dia wononyi. Vo wayudiakema, dikila diawo diayuyala 
lʼete awo. 

14Naka pami ayutshuka wadi, ku ndi ntshuka ndu nyangu wadendi, dikambu so 
dieko kolo. Kanyatshumbi ndi la wo lu dja, ne dia akambu wa kolo watukuyala 
lʼatei anyu. 

15Naka untu ambetama la nyama, ndi ayudiakema; kanyudiaki ndu nyama kako. 

16Naka umuntu ayusukana le nyama dia mbetama la to, kanyudiaki ndu umuntu 
ndu nyama. Vo ahendi wayudiakema; dikila diawo diayuyala lʼete awo. 

17Naka untu ambosa kadiyendi, lusangi la ndi shi kana lusangi la ndi utema, ku 
ndi ambena utakataka a kadiyendi, ndu kadiyendi ambena utakataka andi, 
dikambu so dieko sonyi. Vo wayunyema uma lu ashu wʼasi wudja awo. Ndi 
ambufula utakataka wa kadiyendi, ndi ayemba wutshu wa kolo kandi. 

18Naka pami ambetama la umuntu lamʼendi la kandji kandi, ndu ambufula 
utakataka andi, ndu ambete ekelelo kandi utakataka, ndu umuntu ako ambufula 
ekelelo ka dikila diandi, vo ahendi wayunyema uma lʼatei a wudja awo. 

19Tufulaki utakataka wa nyokadi kana wa shokadi, ne dia oso eli mbete untu 
luleki mbuto la ye utakataka. Vo wayemba wutshu wa kolo kawo. 

20Naka untu ambetama la wadi a onangu umbutshi andi, keti ndi ambena 
utakataka wa onangu umbutshi andi. Vo wayemba wutshu wa kolo kawo, 
wayuvo dikumba. 

21Naka untu ambosa wadi a onangu, dikambu so dieko mindu. Ndi ambufula 
utakataka wa onangu, vo wayuvo dikumba.  

22Kanyulamaki elembe ami tshe la adjangu ami tshe, ndu kanyatshaki, ne dia 
kete, lene atamanyolombola dia nyu ntudjase, yatukutunyutuwo. 

23Tanyuyelaki ditshelu dia wedja watamatshanya la ntundu kanyu, ne dia vo 
wakatshaka akambu aso tshe. Diako mbakawayala wononyi le mi. 

24Keli dimi lakanyutela nti: Nyu nyayukita kete yawo; dimi layunyushayo dia 
nyu yikita, kete yuludi too lʼawele la usanga. Dimi keli Latuyalaka, Unyashungu 
anyu, lakanyumamitula uma le wedja. 

25Okone kanyutshikitanyaki nyama ya pudipudi la yaha pudipudi, fudu yaha 
pudipudi la ya pudipudi. Tanyuyaeteki wononyi dikambu dia nyama, fudu, kana 
ekendakenda tslie kayakutula ka la kete; kakamanya uma le nyu nti: To keko 
mindu. 

26Nyuyali ekila le mi, ne dia dimi Latuyalaka leko ekila, ndu lakanyumamitula 
uma le wedja, dia nyu ndjala wami. 

27Pami kana umuntu latoteketshaka djimu kana leli kanga aloho, ayudiakema. 
Kawuwauki ave; dikila diawo kadiuyali lʼete awo. 

Akambu wʼAsi Lewi 21 

Adjangu wʼEkila le Elombedi 

1Latuyalaka akatela Mose ati: Otekete la elombedi, ana apami wa Arona, uwateli 
wati: Olombedi tayaeteki mindu lʼudu wʼusi wudja awo, 

2tshikima lʼudu wa one luleki mbuto la ndi, nyangu lakawuti, shi lakawuti, 
onʼandi a pami, onʼandi a umuntu, kana onangu lakuto la ndi. 

3Ntu ndi mbeyaka ndjaete mindu lʼudu wa kadiyendi lʼemuma (laha la umi, lu 
dikambu diandi kukindi ndjasanya la mindu). 

4Ndi tayeteki mindu uku utshukami lʼatei a wudja awo, dia ndjasuwula. 

5Elombedi tawunyaki aketo lʼete awo kuyanga nkolonga ndedu yawo, kana 
ndjakota puta lʼalimba. 

6Kawuyali ekila le Unyashungu awo, tawusuwulaki lukumbu landi, ne dia vo 
watulambulaka elambu wa nambula lu dja le Latuyalaka, ma dia Unyashungu 
awo. Okone kawuyali ekila. 

7Elombedi tawutshukaki umuntu kanga luseka kana lakaweyana la ndi la wulu, 
kuyanga ntshuka umuntu lakasekama le umendi, ne dia olombedi eli ekila le 
Unyashungu andi. 

8Kûkidia, ne dia ndi katulambulaka ma dia Unyashungu anyu. Ndi ayali ekila le 
ye, ne dia dimi Latuyalaka, latunyukidiaka, leko ekila. 

9Naka ona umuntu a olombedi tshe ambuyasuwula lu akambu wa luseka, keti 
ndi ambusuwula shi. Ndi katshumbami lu dja. 

10Olombedi leli ladiku diʼasikandi, lakatamela iso kʼekitelu lʼote ndu lakakidiama 
dia ndota eloto, tatshikaki divu diandi esakalaka kuyanga mbatshatsha ahondo 
andi. 

11Ndi tasukanaki lʼudu wʼuntu kuyanga ndjaete mindu lu dikambu dia shi kana 
dia nyangu. 

12Ndi tatumbaki uma lʼetemwelo, kuyanga nsuwula etemwelo ka Unyashungu 
andi, ne dia ekidielu kʼiso kʼekitelu ka Unyashungu andi keko ladiku diandi. Dimi 
keli Latuyalaka. 

13Ndi katshuki umuntu leki emuma. 

14Ndi tatshukaki wadi aki udu kana umuntu losekiwo, kana umuntu lakaweyana 
la ndi la wulu, kana kanga luseka. Keli ndi katshuki umuntu lʼemuma uma lʼatei 
a wudja awo hita, 

15diaha ndi nsuwula anʼandi lʼatei a wudja awo, ne dia dimi keli Latuyalaka, 
lambukidia. 

16Latuyalaka akatela Mose ati: 

17Uteli Arona wati: Untu tshe uma lu diuhu diaye lu lolonga la lolonga leli la 
ekomo, tasukanaki dia nambula ma dia Unyashungu andi. 

18Untu tshe leli la ekomo, tasukanaki: kanga tshungu, kanga etshumbi, kanga 
ekomo lʼelundji, kanga eyu kemotshi kuleki utali, 

19one lamboko lukulu kana lunya, 

20kanga okongo dikutu, kana shekʼetange, kanga su diʼengondongondo, kanga 
lukunya, kanga akamba, kana kanga edika wa kundju wambumino. 

21Usika pami tshe leli la ekomo lu diuhu diʼolombedi Arona, tasukanaki dia 
nambula elambu wa Latuyalaka wa nambula lu dja. Ndi eli kanga ekomo, okone 
ndi tasukanaki dia nambula ma dia Unyashungu andi. 

22Ndi mbeyaka nde ma dia Unyashungu andi: diango diuleki ekila ndu diango 
diʼekila. 

23Keli dikambu otoi, ndi tatshokaki lasuki la dihondo diʼatanyelu kuyanga 
nsukana lʼediakelu, ne dia ndi eko la ekomo, ndi atukusuwula temwelo diami; ne 
dia dimi keli Latuyalaka, latudikidiaka. 

24Osoku mbakatela Mose Arona la anʼandi wʼapami ndu asi Isariyele tshe. 

Akambu wʼAsi Lewi 22 

Diango Diukuki Ndjala Elambu wʼEkila 

1Latuyalaka akatela Mose ati: 

2Uteli Arona la anʼandi wʼapami, wamo uma lu diango diʼekila diakakidia asi 
Isariyele dikambu diami, watukusuwula lukumbu lami lʼekila. Dimi keli 
Latuyalaka. 

3Uwateli wati: Naka untu tshe lu diuhu diaye, lu lolonga la lolonga, ayusukana la 
diango diʼekila diakakidia asi Isariyele dikambu dia Latuyalaka lamʼendi mindu, 
untu ako ayunyema uma la ntundu kami. Dimi keli Latuyalaka. 

4Untu tshe uma lu diuhu dia Arona leli la sudi kana ekelelo, talekaki diango 
diʼekila, tshikima ndi ambuyala pudipudi. Olembe one wayuyala ndu le one tshe 
layunanda untu lakasanyi lʼudu, le one layokosha alomi, 

5le one layusakana la ekendakenda kayakutula, keya mbete mindu, ndu le one 
layunanda untu lakakitami engo ka mindu, keya mbfete mindu. 

6Untu layunanda diango so, ayuyala mindu edja ndu dikolo. Ndi talekaki diango 
diʼekila, tshikima ndi amboka. 

7Lamʼayudja unya, ndi ayuyala pudipudi. Lʼokongo diku ku ndi ndjole diango 
diʼekila, ne dia oso eli ma diandi. 

8Ndi talekaki nyama kambuvo usina, kana kakandami le nyama, ndi atukuyaete 
mindu. Dimi keli Latuyalaka. 

9Okone vo kawulamaki okende ami, ne dia watukemba kolo dikambu diawo, ndu 
watukuvo lamʼusuwulawo. Dimi keli Latuyalaka, lambakidia. 

10Ongendangenda talekaki engo kʼekila. Ongendangenda wudjashi laka 
olombedi, kana usi ulimu, talekaki engo kʼekila. 

11Keli naka olombedi ambusu-mba fumbi la falanga, fumbi kako mbeyaka dile: 
ndu wane wambuto lu luudu landi mbeyaka nde ma diandi. 

12Nakaona olombedi ayutshukama la ongendangenda, ndi talekaki ulambu wa 
lediedia lʼatei a diango diʼekila. 

13Keli naka ona olombedi aya wadi aki udu, kana osekami, la ndi kema la ona, 
ndu ndi ambukalula lu luudu la shi uku akindi lu nshi yʼusekaseka, ndi mbeyaka 
nde ma diako dia shi. Keli ongendangenda tadilekaki. 

14Naka untu ayole engo kʼekila lamʼahandeyi, ndi kafuti olombedi ushinga ato 
ndu etenyi otoi ka tanu ladiku. 

15Elombedi tawusuwulaki diango diʼekila diatukimoka asi Isariyele le 
Latuyalaka, 

16watukukaluya wutshu wa kolo le wo lamʼalewo diango diawo diʼekila. Dimi 
keli Latuyalaka, latakidiaka. 

17Latuyalaka akatela Mose ati: 

18Uteli Arona, la anʼandi wʼapami, lʼasi Isariyele tshe wati: Usi Isariyele tshe kana 
ongendangenda lʼatei anyu layulanga nambula Latuyalaka ulambu wa 
lutshumba: ulambu wa nkutsha daka kana ulambu wa nkimo uku lulangu, 

19ndi kakimo nyama kʼumi kaha la ekomo uma lʼatei wa ngombe, wʼekoko kana 
wa mbudi, dia ulambu andi nungwama. 

20Keli tanyulambulaki nyama keli la ekomo, ne dia to hakiulungwama dikambu 
dianyu. 

21Untu tshe layukimo ngombe, okoko, kana mbudi dia nambula Latuyalaka 
ulambu wa ki dia nkutsha daka, kana ulambu wa nkimo uku lulangu, kasonole 
nyama ka dimena kaha la ekomo, dia to nungwama. 

22Tanyulambulaki Latuyalaka nyama ka tshungu, kamboko lukulu, kambuhumo 
puta, keli la edada, keli la lukunya kana keli la kaya. Tanyuyilambulaki 
Latuyalaka kuyanga ndjete ulambu wa nambula lu dja lʼediakelu le Latuyalaka. 

23Nyu mbeyaka nambula ngombe kana osongo wʼokoko weli la lukulu lomotshi 
luleki utali kana mundu ulambu wa nkimo uku lulangu, keli to hakieyi 
nungwama uku ulambu wa nkutsha daka. 

24Tanyulambulaki Latuyalaka nyama keli la edika wa khundju 
wambuminomino, wambatshatshema, wambuhatwama kana 
wambuhimbwama lu kete yanyu. 

25Tanyulungulaki nyama ya wuhu oso uma le angendangenda, dia ndjilambula 
uku ma dia Unyashungu anyu. Yo yeko la dikomo, ne dia alimba ayo kema kukeli. 
Hayulungwama dikambu dianyu. 

26Latuyalaka akatela Mose ati: 

27Lamʼayuto ngombe, okoko, kana mbudi, to katshikali nshi esambeli kame la 
nyangu. Ku umaka lushi lʼenanei, to mbeyaka nungwama ulambu wa nambula lu 
dja le Latuyalaka. 

28Naka eko wali wa ngombe kana wʼokoko, tanyudiakaki kame la yana yawo 
lushi otoi. 

29Lamʼayunyulambula Latuyalaka ulambu wʼeukelu ka lusaka, kanyulambuli 
wubu wukuki nungwama. 

30Kanyuli lushi lako, etenyi kato tatshikalaki edja ndu la pindju. Dimi keli 
Latuyalaka. 

31Kanyulamaki elembe ami, kanye-tshaki. Dimi keli Latuyalaka. 

32Tanyu-suwulaki lukumbu lami lʼekila, keli dimi layuyakidia lʼatei wʼasi 
Isariyele. Dimi keli Latuyalaka, latunyukidiaka, 

33laka-nyutundja uma lu kete ya Edjibitu dia ndjala Unyashungu anyu. Dimi keli 
Latuyalaka. 

Akambu wʼAsi Lewi 23 

Nshi ya Waki ya Latuyalaka 
(Wal. 28:16—29:40) 

1Latuyalaka akatela Mose ati: 

2Uteli asi Isariyele wati: Nshi ya waki ya Latuyalaka yayunyudianganyaka 
lukumu uku sanganya yʼekila, nshi yami ya waki mbeyo. 

3Kanyukambaki ulimu nshi shamalu, keli lushi lʼesambeli, leli lushi lʼekila la 
mumuya ka lukumu, lusanganya lʼekila. Tanyutshaki ulimu; oso eli lushi lʼekila 
la Latuyalaka lu adjaselu anyu tshe. 

4One eli nshi ya waki ya Latuyalaka, sanganya yʼekila, yayunyudianganyaka 
lukumu lu tena diayo. 

5Elekanelu ka Latuyalaka, kayuyalaka la dikolo dia lushi la dikumi lʼanei la 
ngondo ka ntundu. 

6Ku dambu dia ma diaha la edya dia nemia Latuyalaka, diayuyala lushi la dikumi 
lʼatanu lu ngondo kako. Kanyolekaki ma diaha la edya yediko ya nshi esambeli. 

7Lu lushi la ntundu kanyuyalaki la lusanganya lʼekila, tanyutshaki ulimu. 

8Kanyulambulaki ulambu wa nambula lu dja le Latuyalaka nshi esambeli. Lu 
lushi lʼesambeli ayuyalaka lusanganya lʼekila, tanyutshaki ulimu. 

9Latuyalaka akatela Mose ati: 

10Uteli asi Isariyele wati: Lamʼayunyukuma lu kete yamumunyusha, ndu 
lamʼayunyuna dinela diayo, kanyelaki ekanda kʼolonga ka dinela dianyu le 
olombedi. 

11Ku ndi ayetshetsha ekanda kako la ntundu ka Latuyalaka, dia to nungwama 
dikambu dianyu. Wedi a pindju wa lushi lʼekila mbayukietshetsha olombedi. 

12Lushi layunyetshetsha ekanda kako, kanyulambulaki osongo wʼokoko wa 
eleku otoi, waha la ekomo, ulambu wa lutshumba le Latuyalaka. 

13Ndu ulambu a shima kame la wo, wayuyala wa tenyi pendi dladikumi 
dia efa ka shima ka pudipudi kosohanyimi la iso, dia ndjala ulambu wa nambula 
iu dja le Latuyalaka, diowo dia ngenyangenya; ndu ulambu wa dinono kame la 
wo wayuyala wa wanu, etenyi otoi ka nei ka hina. 

14Tanyolekaki ma kana diango dia lufumba kana diʼeyuyu, edja ndu lushi lako 
layunyela Unyashungu anyu ulambu. Oso eli olembe wa pundju lu lolonga la 
lolonga lu adjaselu anyu tshe. 

15Umaka wedi a pindju wa lushi lʼekila, lushi layunyukimo ekanda ka letshetsha, 
kanyali bingu esambeli yʼetundu. 

16Kanyali nshi akumi atanu edja ndu wedi a pindju wa lushi lʼekila lʼesambeli. Ku 
nyu ndjukimo ulambu wa shima wa tongo yʼeyuyu le Latuyalaka. 

17Kanyela ekama ehendi wa ma dia ndjetshetsha uma lu mvudu yanyu, 
wakatshama uma lu tenyi pendi dia dikumi dia efa, dia vo ndjetshetshama. Vo 
ka-wuyali wa shima ka pudipudi, kawukatemi la edya, dia vo ndjala olonga le 
Latuyalaka. 

18Kanyulambuli esongo wʼekoko esambeli wa eleku otoi, waha la ekomo, osongo 
a ngombe la ekoko a waumi ehendi. Vo wayuyala ulambu wa lutshumba le 
Latuyalaka, kame la ulambu awo wa shima ndu la elambu awo wa dinono, 
ulambu wa nambula lu dja, weli la diowo dia ngenyangenya Latuyalaka. 

19Kanyulambuli mbudi kʼumi ulambu wa kolo, la esongo wʼekoko ehendi a 
waumi wʼeleku otoi ne dia elambu wa ki. 

20Ku olombedi ayetshetsha elambu ako kame la ma diʼolonga uku ulambu wa 
letshetsha la ntundu ka Latuyalaka, kame la esongo ehendi wʼekoko. Vo 
wayuyala ekila le Latuyalaka ne dia olombedi. 

21Lu lushi lako, kanyudianganya lukumu. Nyu nyayuyala la lusanganya lʼekila; 
tanyukambaki ulimu uku fumbi. Oso eli olembe wa pundju le nyu lu adjaselu 
anyu tshe lu lolonga la lolonga.  

22Lamʼayunyuyalaka la dinela lu kete yanyu, tanyunaki dikambo dianyu lu 
atshuku adio tshe, kuyanga nkodiakodia lʼokongo a dinela dianyu. 

Kanyutaditshikelaka asi wula la angendangenda. Dimi keli Latuyalaka, 
Unyashungu anyu. 

23Latuyalaka akatela Mose ati: 

24Uteli asi Isaiiyele wati: Lu ngondo kʼesambeli, lu lushi lato la ntundu, 
kanyuyalaki la lushi la mumuya ka lukumu, euhwelu kʼedelu ka pungi, 
lusanganya lʼekila. 

25Tanyukambaki ulimu uku fumbi lushi lako, keli kanyulambulaki elambu wa 
nambula lu dja le Latuyalaka. 

26Latuyalaka akatela Mose ati: 

27Lushi la dikumi la ngondo kʼesambeli, layuyalaka lushi lʼekesanelu. Lo layuyala 
etena ka lusanganya lʼekila le nyu, kanyuyasuyaki, kanyulambulaki elambu wa 
nambula lu dja le Latuyalaka. 

28Tanyutshaki ulimu lushi lako, ne dia lo leli lushi lʼekesanelu, dia nyutungela 
ekesanelu la ntundu ka Latuyalaka, Unyashungu anyu. 

29Untu tshe lahuyasuya lushi lako, ayunyema uma lu wudja awo. 

30Untu tshe layutsha ulimu omotshi lu lushi lako loso, dimi layulanya untu ako 
lʼatei a wudja awo. 

31Tanyutshaki ulimu. Oso eli olembe wa pundju lu lolonga la lolonga lu adjaselu 
anyu tshe. 

32Oso ayuyala lushi lʼekila la mumuya ka lukumu le nyu, kanyuyasuyaki. Lu lushi 
la divwa la ngondo la dikolo, umaka dikolo edja ndu dikolo dikina, kanyulamaki 
lushi lanyu lʼekila. 

33Latuyalaka akatela Mose ati: 

34Uteli asi Isariyele wati: Lu lushi la dikumi lʼatanu, la ngondo kʼesambeli, 
mbayuyalaka dambu dia tutumbutumbu nshi esambeli le Latuyalaka. 

35Lu lushi la ntundu la dambu, kanyuyalaki la lusanganya lʼekila. Tanyutshaki 
ulimu uku fumbi. 

36Kanyulambulaki elambu wa nambula lu dja le Latuyalaka nshi esambeli. Lu 
lushi lʼenanei, kanyuyalaki la lusanganya lʼekila, ndu kanyulambulaki ulambu wa 
nambula lu dja le Latuyalaka. Oso eli lusanganya la lukumu, tanyutshaki ulimu 
uku fumbi. 

37Nshi ya waki ya Latuyalaka nye, yayunyudianganyaka lukumu uku tena dia 
lusanganya lʼekila, dia nambulaka Latuyalaka elambu wa nambula lu dja, elambu 
wa lutshumba la wa shima, elambu wa nyama la wa dinono. Ulambu lʼulambu 
ayuyalaka la lushi lawo hita. 

38Elambu ako wayuyalaka ladiku dia nshi yʼekila ya Latuyalaka, ladiku dia 
eshasha anyu, ladiku dia elambu anyu tshe wa nshidiya daka, ndu ladiku 
diʼelambu anyu tshe wa lulangu, watunyukimoka le Latuyalaka. 

39Okone lushi la dikumi lʼatanu lu ngondo kʼesambeli, lamʼayunyushidiyaka 
nsanganya elua wa lu wudja, kanyulamaki lushi la wuki la Latuyalaka nshi 
esambeli. Lushi la ntundu, layuyalaka lushi la mumuya ka lukumu; ndu lushi 
lʼenanei, layuyalaka lushi la mumuya ka lukumu. 

40Lu lushi la ntundu, kanyosaki elua wʼetamba wʼamena, wanga wʼatuku, 
avundja wʼetamba wa pukaa ndu wʼeduwula wa lʼashi; kanyongenangenaki nshi 
esambeli la ntundu ka Latuyalaka. 

41Kanyululamaki uku lushi la wuki la Latuyalaka nshi esambeli lʼeleku. Oso eli 
olembe wa pundju le nyu lu lolonga la lolonga. Kanyululamaki lu ngondo 
kʼesambeli. 

42Kanyudjaseki lu tutumbutumbu nshi esambeli. Asi Isariyele tshe wa luta 
wayudjaseka lu tutumbutumbu tako; 

43dia nonga yanyu mbeya vati: Dimi kakadjashaka asi Isariyele lu 
tutumbutumbu lamʼakamatundja uma lu kete ya Edjibitu. Dimi keli Latuyalaka, 
Unyashungu anyu. 

44Osoku mbakatela Mose asi Isariyele nshi ya waki ya Latuyalaka. 

Akambu wʼAsi Lewi 24 

Elamelu ka Atala 
(Etum. 27:20-21) 

1Latuyalaka akatela Mose ati: 

2Kudjangeli asi Isariyele dia vo nkelaka iso ka mbeli tshu, dia mbidjaka lu tala, 
dia usasi mpetaka tena tshe. 

3Lu luudu lʼesanganelu la dipema, lʼandja a dihondo diʼatanyelu dieli la ntundu 
kʼomenyi, kayulamaka Arona usasi ako, dia vo mpetaka tena tshe la ntundu ka 
Latuyalaka umaka dikolo edja ndu pindju. Oso eli olembe wa pundju le nyu lu 
lolonga la lolonga. 

4Ndi ayolongaka atala lu ekitshelu kawo ka paunyi ketu dia vo mpetaka tena tshe 
la ntundu ka Latuyalaka. 

Ma diʼEkila 

5Kose shima ka pudipudi, kukifumbi ekama dikumi la ehendi, ukama Iʼukama 
kawutshami uma lu tenyi pendi dia dikumi dia efa. 

6Kelonge lʼenongo ehendi; esamalu lʼonongo lʼonongo, lu mesa wa paunyi ketu 
la ntundu ka Latuyalaka. 

7Kuteli tsho lʼonongo lʼonongo, dia vo ntsho kame la ma uku etenyi kʼeuhwelu, 
dia nambwema lu dja le Latuyalaka. 

8Lushi tshe lʼekila, Arona kakilongaki la ntundu ka Latuyalaka tena tshe lu 
lukumbu lʼasi Isariyele, uku sheki ya pundju. 

9To kayuyalaka kʼArona la anʼandi wʼapami. Vo wayukilekaka lu dihuli diʼekila, 
ne dia lʼatei wʼelambu wa nambula lu dja le Latuyalaka, etenyi kako kuleki ekila 
dikambu diandi, olembe wa pundju. 

10Ona pami omotshi lakuti umuntu usi Isariyele la pami kʼusi Edjibitu akengola 
lʼatei wʼasi Isariyele, ku onʼako akalo la usi Isariyele omotshi ta lu pangu. 

11Ona pami lakuti umuntu usi Isariyele akatenge Lukumbu, akadji mananu. Ku 
vo wakayi la ndi la ntundu ka Mose. Nyangu aki Shelomita, onʼa Dibiri, uma lu 
diuhu dia Dane. 

12Ku vo wakawudji lu lukanu, edja ndu Latuyalaka ambuwatela lulangu landi. 

13Ku Latuyalaka akatela Mose ati: 

14Nyutundja one lakadji mananu lʼandja a pangu. Antu tshe wakawuki wawahe 
anya lʼote, ku ului tshe wayuwuka ave. 

15Uteli asi Isariyele wati: Untu tshe ladja Unyashungu andi mananu, ayemba 
wutshu wa kolo kandi ndame. 

16Untu tshe latenga lukumbu la Latuyalaka, ayudiakema: ului tshe wayuwuka 
ave. Ongendangenda kana ona luta layotenga Lukumbu, ayudiakema. 

17One ladiaka untu, ayudiakema. 

18One ladiaka nyama, kakisombole: lumu lu lumu. 

19Lamʼete untu unyandi la ekomo, kawutsheli uku akandatshi: 

20eokwelo lu eokwelo, su lu su, la nu lu nu. Uku akandete untu la ekomo, 
mbayuwuwete ndu ndi. 

21One ladiaka nyama, ayukisombola. Keli one ladiaka untu, ayudiakema. 

22Nyu nyayuyala la olembe otoi le ongendangenda ndu le ona luta, ne dia dimi 
keli Latuyalaka, Unyashungu anyu. 

23Mose akateketa la asi Isariyele. Ku vo wakatundja one lakadji mananu uma lu 
pangu, wakatuwuka ave. Okone asi Isariyele wakatshi uku akadjangela 
Latuyalaka Mose. 

Akambu wʼAsi Lewi 25 

Deku dia Mumuya la Eleku kʼOngenongeno 

1Latuyalaka akatela Mose lʼUkungu a Sinai ati: 

2Uteli asi Isariyele wati: Lamʼayunyukuma lu kete yamumunyusha, kete 
yayuyalaka la eleku ka mumuya le Latuyalaka. 

3Deku samalu mbayunyuneka wehu lu dikambu dianyu, deku samalu 
mbayunyukandjulaka dikambo dianyu diʼelua, ndu mbayunyusanganyaka elua 
adio. 

4Keli lu eleku kʼesambeli, ayuyala eleku ka mumuya, ka mumuya ka ki dikambu 
dia kete, mumuya le Latuyalaka. Tanyuneki wehu lu dikambo dianyu kuyanga 
kandjula dikambo dianyu diʼelua. 

5Tanyunaki diango diayutumba uma lu tongo yakako lamʼakanyatanaka, 
tanyumbaki elua wa lu dikambu dianyu diakinyu kunkandjula. Oso ayuyala 
eleku ka mumuya ka ki. 

6Diango diayutumba utumbatumba lʼeleku ka mumuya, diayuyala ma dianyu la 
diʼekambi anyu wʼapami ndu dia ekambi anyu wʼamantu, asi ulimu anyu, la 
angendangenda wudjashi kame la nyu; 

7ndu dia dungalunga la nyama yatuyalaka lu kete yanyu. Diango diako tshe 
diayutundja kete utundjatundja diayuyala ma. 

8Kanyalaki bingu esambeli ya deku, esambeli tena deku esambeli; dia etena ka 
bingu esambeli ya deku ndjala le nyu deku akumi anei la divwa. 

9Kanyudi amama wulu lushi la dikumi la ngondo kʼesambeli. Lu lushi 
lʼekesanelu, kanyudi amama lu kete kanyu tshe. 

10Ku nyayukidia eleku kʼakumi atanu. Kanyudianganya lukumu la ndjadjasela lu 
kete le antu tshe wudjashi loko. Oso ayuyala ongenongeno le nyu, 
lamʼayunyukalula untu lʼuntu lu diango diandi, ndu lamʼayunyukalula untu 
lʼuntu lu khumbu kandi. 

11Eleku kʼakumi atanu, ayuyala eleku kʼongenongeno le nyu. Tanyuneki kuyanga 
muna diango diakatumbi diame lu dikambo dianyu. Tanyusanganyaki sandji 
diʼelua wakinyu kunkandjula, 

12ne dia oso eli eleku kʼongenongeno, to kayuyala ekila le nyu. Nyu nyayolekaka 
diango diatumba uma lu dikambo dianyu. 

13Lʼeleku kako kʼongenongeno, untu lʼuntu ayukalula lu diango diandi. 

14Naka we ambusundja engo le unyaye, kana nsumba uma le unyaye, 
tanyukesanaki. 

15Lamʼayuyusumba kete uma le unyaye, kali la ndi efula ka deku kambeta umaka 
eleku kʼongenongeno. Ku ndi ayukusundjayo lʼushinga wʼefula ka deku dia 
dinela kambutshikala. 

16Naka deku dieki efula, we ayudiya ushinga. Ku naka deku diambutshikala 
tshitshe, kukitshakitsha ushinga. Ndi ayukusundjayo uku efula ka deku dia 
dinela. 

17Tanyukesanaki, keli nyukaki Unyashungu anyu woma. Dimi keli Latuyalaka, 
Unyashungu anyu. 

18Kanyutshaki elembe ami, kanyulamaki adjangu ami, ndu kanyatshaki. Ku nyu 
nyayudjase la lutui tshitshi la kete. 

19Kete yayongonyaka diango, ku nyu nyayolekaka, nyayulutaka, nyayudjase la 
lutui tshitshi. 

20Nyu nyayuyambula nyati: Naka hatune la hatuna lʼeleku kʼesambeli, kayutole 
na? 

21Dimi layunyotshokola lʼeleku ka samalu, dia kete ngonya diango diayukuka 
yediko ya deku satu. 

22Kanyune wehu lʼeleku kʼenanei, ku nyu nyayolekaka tshikatsha. Edja ndu 
lʼeleku ka divwa lamʼayunyuyala la dinela diʼuyuyu, nyu nyayolekaka tshikatsha. 

23Kete hayusundjamaka pundju, ne dia yami mbeyo. Nyu nyeli angendangenda 
la asi lokendo lu ashu ami. 

24Lu kete tshe yayunyuyala akanga ayo, kanyushikike olembe wʼetshungwelu 
kayo. 

25Naka onanyo ambuyala wula, la ambusundja etshi kandi ka kete, one luto la 
ndi katshunguli kene kakasundja onangu. 

26Naka untu kema la one leya nkitshungula, keli naka ndi ndame ambuyuyala 
kanga ongonyi lʼokongo a deku dimotshi, ndu ambeya nkitshungula, 

27ndi ayala deku diambeta umaka lamʼakandakisundja, ku ndi ayukaluya 
ushinga wa deku diambutshikala le untu lakandakisundja. Ku ndi ayukalula lu 
etshi kandi ka kete. 

28Naka ndi kema la diango dia nkitshungula, to kayutshikala lʼanya wa untu 
lakakisumbi edja ndu Iʼeleku kʼonge-nongeno. Ku lʼeleku kako kʼongenongeno, 
to kayukalula le kangato. 

29Naka untu ayusundja luudu landi ludjashindi lʼusumba wudingami la 
lukumbu, ndi ayuyala la wulu wa lutshungula ntundu kʼeleku otoi atashili uma 
lʼetena kakandalusundja. Ne dia la ntundu kʼeleku otoi atashili, ndi mbeyaka 
lutshungula. 

30Naka luudu lako lakahikama lʼusumba wudingami la lukumbu, 
halutshungwami la ntundu kʼeleku otoi atashili, one lakalusimbi ayuyala 
kangalo pundju, ndi la tukanula tandi. Lo haleyi mumo lʼanya andi ntu, kuyanga 
lʼeleku kʼongenongeno. 

31Keli mvudu ya lu ngelu yahadingami la lukumbu yayalema kame la dikambo, 
yo mbeyaka ntshungwama kana nkalula le akanga ayo lʼeleku kʼongenongeno. 

32Keli lu esumba wʼasi Lewi, asi Lewi mbeyaka ntshungula mvudu yeli lu esumba 
wa sangu diawo tena tshe. 

33Naka usi Lewi hatshungula luudu lʼusumba awo lakandasundja, lo layukalula 
le ndi lʼeleku kʼongenongeno, ne dia mvudu ya lu usumba wʼasi Lewi yeli sangu 
diawo lʼatei wʼasi Isariyele. 

34Keli dikambo dia lʼetshimba wʼesumba awo hadieyi nsundjama, ne dia dio dieli 
sangu diawo dia pundju. 

35Naka onanyo ambuyala usi wula, la ndi hayeya ndjakimanyia lasuki la ye, 
kukimanyia. Kutshelaki uku ongendangenda wudjashi lu wudja anyu, dia ndi 
mbidjase kame la ye. 

36Tulungamelaki osombelo kana waho uma le ndi, keli ukaki Unyashungu aye 
woma, dia onanyo mbidjase la ye. 

37Tosondjaki falanga dia nkundja kokʼa sombo, kuyanga mbusha ma 
lʼelungamelu ka waho. 

38Dimi keli Latuyalaka, Unyashungu anyu, lakanyutundja uma lu kete ya 
Edjibitu, dia nyusha kete ya Kanana, ndu dia ndjala Unyashungu anyu. 

39Naka onanyo ambuyala usi wula lasuki la ye, la ambuyasundja le ye, 
tukambiaki ulimu uku fumbi. 

40Ndi ayuyala lasuki la ye uku umundji wʼulimu, ndu uku ongendangenda. Ndi 
ayukambaka ia ye edja ndu lʼeleku kʼongenongeno. 

41Ku etena kako ndi ayumo uma le ye, ndi la anʼandi. Ndi ayukalula utsha lu 
khumbu kandi hita, ndu ayukalula lʼukito wa shi. 

42Vo weli ekambi ami wakamatundja uma lu kete ya Edjibitu. Okone vo 
hawukuki nsundjama uku fumbi. 

43Tuwulelaki la wulu, keli ukaki Unyashungu aye woma. 

44Lu dikambu dia fumbi yaye yʼapami ndu yʼamantu yayuyala la ye, kusumbaki 
fumbi yʼapami la yʼamantu uma lu wedja weli lʼutshimba anyu. 

45Nyu mbeyaka nsumba ndu uma lʼatei wʼangendangenda wudjashi lʼatei anyu, 
ndu khumbu yawo yudjashi lʼatei anyu, wane wakuto lu kete yanyu. Vo mbeyaka 
ndjala ukundji anyu. 

46Nyu nyayatshikela anʼanyu ukito lʼokongo anyu, dia vo ndjala sangu diawo 
pundju. Kanyosaki fumbi uma lʼatei awo. Keli le anengenyu asi Isariyele, untu 
tulelaki onangu la wulu.  

47Naka umbetshetshi kana ongendangenda ludjashi lakaye ambuyala kanga 
ongonyi, ku onanyo ludjashi lasuki la ndi ambuyala usi wula, ku ndi 
ambuyasundja le ongendangenda kana le usi khumbu ka ongendangenda ako, 

48ndi mbeyaka ntshungwama lʼokongo wa ndjasundja. Onangu omotshi 
mbeyaka mbutshungula. 

49Onangu umbutshi andi, kana onʼa onangu umbutshi andi, kuyanga untu ukina 
luto la ndi, mbeyaka mbutshungula. Naka ndi aya la diango, ndi mbeyaka 
ndjatshungula ndame. 

50Ndi ayala la one lakusumbi efula ka deku uma lʼeleku kakandayasundja edja 
ndu eleku kʼongenongeno. Ku ushinga wʼetshungwelu kandi wayuyala uku efula 
ka deku diakandûkambelaka. Dio diayalema uku deku diʼumundji wʼulimu. 

51Naka deku efula diekiko, ndi ayufuta etshungwelu kandi uma lʼushinga 
wakandasumbama, lu yediko ya deku diambutshikala. 

52Naka deku tshitshe utsha lʼeleku kʼongenongeno, ndi kali la ndi deku; ndi 
kafuti etshungwelu kandi uma lu deku diakandûkambelaka. 

53Ndi kayalaki le ndi uku umundji wʼulimu lu eleku lʼeleku. Untu ako tawulelaki 
la wulu lu ashu aye. 

54Naka ndi kumbeya ndjatshungula lu weuhu eso, ndi ayutumba lʼeleku 
kʼongenongeno, ndi la anʼandi. 

55Ne dia asi Isariyele weli ekambi le mi, vo weko ekambi ami wakamatundja uma 
lu kete ya Edjibitu. Dimi keli Latuyalaka, Unyashungu anyu. 

Akambu wʼAsi Lewi 26 

Etshoko wʼUma lʼUkitanyia 
(Euh. 7:12-24; 28:1-14) 

1Tanyuyatshelaki dikishi, tanyuyaemelaki efanelu ka losela kana luhingu, ndu 
tanyuyakitshiyaki nduku efanelu ka dive lu kete yanyu, dia nyu dikusela adui; 
ne dia dimi Latuyalaka, Unyashungu anyu. 

2Kanyulamaki nshi yami ya mumuya, kanyolemiaki etemwelo kami. Dimi keli 
Latuyalaka. 

3Naka nyu nyayokendakendaka lu elembe ami, nyayuyelaka adjangu ami ndu 
nyayatshaka, 

4dimi layunyushaka mvula yanyu lu deku diayo. Kete yayongonyaka diango, ku 
etamba wa lu dikambo wayotokaka elua awo. 

5Nyu nyayuyala lʼesuswelu kʼepunga edja ndu lu diela diʼelua. Diela diʼelua 
diayukuma pulu ndu lu diunelu, ku nyu nyayolekaka ma dianyu, 
nyayulutaka. Nyayudjaseka la lutui tshitshi lu kete yanyu. 

6Dimi layete wudja ki; nyu nyayulala djo, ku nduku untu layunyutsha woma. 
Dimi layushisha nyama ya ngala uma lu wudja, la yombo hayeta ntu lu kete 
yanyu. 

7Nyu nyayutshanya atunyi anyu, ku vo wayoko la ntundu kanyu la tombo. 

8Antu atanu uma lʼatei anyu wayutshanya atunyi anyu lukama, la lukama uma 
lʼatei anyu wayutshanya nunu dikumi, ku atunyi anyu wayoko la ntundu kanyu 
la tombo. 

9Dimi layunyolemia, layunyete akanga a diwutshi, layunyufudia efula. Ku 
layushikike la nyu sheki yami. 

10Nyu nyayolekaka tshikatsha, nyayutundja diango diʼedjedja dia ntshikela 
diango diʼeyuyu dihuli. 

11Dimi layete edjaselu kami lʼatei anyu, utema ami hunyuka wononyi. 

12Dimi layokendakendaka lʼatei anyu. Layuyala Unyashungu anyu, la nyu 
nyayuyala wudja ami. 

13Dimi keli Latuyalaka, Unyashungu anyu, lakanyutundja uma lu kete ya 
Edjibitu, lakanyutshungula uma lu fumbi. Dimi lakatshatsha lokoho lanyu, 
lakanyokendjakendja esimboki. 

Asui wʼUma lʼUhedia 
(Euh. 28:15-68) 

14Keli naka nyu hanyumbukela, hanyukitanyia aui ami ane tshe, 

15naka nyu nyayonyola elembe ami, ndu etema anyu wayuka adjangu ami 
wononyi, dia mpendula elembe ami la nanya sheki yami, 

16dimi layunyutshela okone. Dimi layunyutumela woma wa mamba; wondju la 
dimba dja wayunyula ashu, wayulingiya etema anyu. Nyu nyayuneka wehu anyu 
wunune, ne dia atunyi anyu wayuwele. 

17Dimi layendana la nyu, ku nyu nyayolembiama, la ntundu kʼatunyi anyu. Wane 
watunyuhetshaka wayunyulela, la nyu nyayulawo ulawolawo 
lamʼahanyutshanya nduku untu. 

18Naka nyu hanyumbukela lʼokongo wʼakambu aso, dimi layunyusuya tena 
esambeli ntu ne dia kolo yanyu. 

19Dimi layulanya utaku a wulu anyu, layete ulungu anyu uku luwuiu, la kete 
yanyu uku ohotela. 

20Nyayushisha wulu anyu anyanya, ne dia kete yanyu hayongonya mbu ya nde, 
la etamba wa la kete hawoto elua awo. 

21Naka nyu nyayosemanela la mi, hanyulangi mbukelami, dimi layunyela asui 
ntu wuleki, tena esambeli uku kolo yanyu. 

22Dimi layunyutumela nyama ya lʼukunda, yako yayunyohotola anʼanyu, 
yayudiaka dungalunga dianyu, ndu yayunyete djui ya tshitshe. Ku mbuka yanyu 
yayutumba adiyu. 

23Naka asui ane hawunyukadimula uya le mi, keli nyu nyayutetemala nse-
manela la mi, 

24ndu dimi layosemanela la nyu. Dimi dime layunyusuya tena esambeli ne dia 
kolo yanyu. 

25Dimi layuya le nyu la yombo, layosombweya sheki yami. Naka 
nyayomotshama kame lʼesumba anyu, ku dimi layunyutumela asui. Nyu 
nyayukimwama lu anya wʼutunyi. 

26Lamʼayumulanya engonelo ka mbu yanyu ya nde, amantu dikumi wayukate 
ma dianyu lu tshuka otoi, vo wayunyedikela ma dianyu lu tediko ta wetshu. Nyu 
nyayole, keli hanyuluta. 

27Naka nyu hanyumbukedi, nyambosemanela la mi lʼokongo wʼakambu aso, 

28ndu dimi layosemanela la nyu lʼududu, dime layunyusuya tena esambeli ntu 
ne dia kolo yanyu. 

29Nyu nyayole emunyi wa anʼanyu wʼapami, ndu nyayole emunyi wa anʼanyu 
wʼamantu. 

30Dimi layulanya alunga anyu, layuhandjula diakelu dianyu dia tsho. Layukadja 
edu anyu ladiku dia edu wa dikishi dianyu. Ku utema ami wayunyuka wononyi. 

31Layete esumba anyu atongo atu, layulanya temwelo dianyu. Dimi halukutula 
luwi lʼaowo anyu wa ngenyangenya. 

32Dimi layulanya kete, ku atunyi anyu wudjashi loko wayamba dikambu diayo. 

33Dimi layunyudianganya lʼatei a wedja, layosomola yombo lʼokongo anyu. Kete 
yanyu yayulanyema, esumba anyu wayuyala atongo. 

34Kete yayongenangena nshi yayo ya mumuya etena tshe kayuyuyala hwe 
lamʼayunyuyala lu wudja wʼatunyi anyu. Kete yayumuya, yayongenangena 
nshiyayo ya mumuya. 

35Etena tshe kayuyuyala hwe, yo yayuyala la mumuya, mumuya kakiyo 
kundjalaka la to lu nshi yanyu ya mumuya lamʼakanyadjashi loko. 

36Layudja woma lʼetema a wane wayutshikala lʼokongo anyu lu kete ya atunyi 
awo. Lundju lʼesakanelu ka dikatshi mbeyaka mbalawuya. Vo wayulawo uku 
atuwulawoka yombo. Wayoko, ku nduku untu latawatshanya. 

37Vo wayuyakhumanelaka watako, uku antu watalawo yombo, ku nduku 
latawatshanya. Nyu hanyuyala la wulu wa memala la ntundu kʼatunyi anyu. 

38Nyu nyayulanyema lʼatei a wedja, ku kete yʼatunyi anyu yayunyole. 

39Wane wayutshikala uma lʼatei anyu, wayuyala la ulingulingu lu kete yʼatunyi 
anyu ne dia kolo yawo. Ndu ne dia kolo ya washewo, vo wayuyala la ulingulingu 
uku vo. 

40Keli naka vo wambushula kolo yawo ndu kolo ya washewo lu ehedia awo 
wakawampediaka, la osemanelu wakawasemanelaka la mi, 

41wako wakamasemanela la wo, ndu wakamatole lu kete ya atunyi awo; naka 
etema awo wahatalongoswama wambuyakitshakitsha, ndu vo wambufuta 
usahu wa kolo yawo, 

42dimi layuhoka daka diami le Jakoba, daka diami le Isaka, daka diami le 
Abarahama; dimi layuho ndu kete. 

43Keli vo wayutshika kete; yo yayongenangena nshi yayo ya mumuya 
lamʼambuyuyala hwe, aha la wo. Vo wayufuta usahu wa kolo yawo, ne dia vo 
wakonyola adjangu ami, ndu etema awo wakuki elembe ami wononyi. 

44Keli lu akambu aso tshe, lamʼambuwuyala lu kete yʼatunyi awo, dimi 
haluwakadja, haluwauka wononyi lu wuhu wa mbashila ushiki, ndu wa nanya 
daka diami le wo. Dimi keli Latuyalaka, Unyashungu awo. 

45Keli dimi layuho daka diakamalaki watshewo, wakamatundja uma lu kete ya 
Edjibitu lu ashu a wedja, dia dimi ndjala Unyashungu awo. Dimi keli Latuyalaka. 

46Oso eli aui, adjangu, la elembe wakadji Latuyalaka lʼasandi la asi Isariyele 
lʼUkungu a Sinai, uma le Mose. 

Akambu wʼAsi Lewi 27 

Elembe wa Diango Diakadiakema 

1Latuyalaka akatela Mose ati: 



242 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

2Uteli asi Isariyele wati: Lamʼatshika untu daka dia wuhu omotshi diʼantu le 
Latuyalaka lu edikelu kaye, 

3ku edikelu kaye kayuyala le pami, uma lu deku akumi ahendi pulu lu deku 
akumi asamalu toshekele akumi atanu ta fesa, wuhu wa lʼetemwelo. 

4Naka untu eko umuntu, edikelu kaye kayali toshekele akumi asatu. 

5Naka untu eki yediko ya deku tanu pulu ndu deku akumi ahendi, edikelu kaye 
kayali le pami, toshekele akumi ahendi; le umuntu toshekele dikumi. 

6Naka untu eki yediko ya ngondo otoi pulu ndu deku tanu, edikelu kaye kayali le 
pami, toshekele ta fesa tutanu, ku le umuntu edikelu kaye kayali toshekele ta 
fesa tusatu. 

7Naka untu aya la deku akumi asamalu pulu utsha ladiku, edikelu kaye kayali le 
pami, toshekele dikumi la tutanu; le umuntu, toshekele dikumi. 

8Keli naka untu ambuleka wula efula dia nfuta edikelu kaye, ndi kayi la untu ako 
la ntundu kʼolombedi, ku olombedi ayuwudja ushinga. Uku akundjelu ka one 
lakalaki, mbayuwudja olombedi ushinga. 

9Naka daka dieko dia wuhu wa nyama yatukimoka antu ulambu le Latuyalaka, 
nyama tshe ka wuhu ako kambukimo untu le Latuyalaka keko ekila. 

10Tawukiengulaki, kana mbidja kʼololo lu dihuli dia ka kolo, kana ka kolo lu 
dihuli dia kʼololo. Naka ndi ayengula nyama kemotshi lu dihuli dia kekina, ku 
yako hyendi, ndu to ndu kene kengudindi, yayuyala ekila. 

11Naka dio dieko dia wuhu wa nyama ka mindu kahawatulambulaka ulambu le 
Latuyalaka, untu kela nyama kako la ntundu kʼolombedi, 

12ku olombedi ayukidja ushinga, kana kʼololo kana ka kolo keto. Uku ayuyukidja 
ushinga, we olombedi, mbayutuyala. 

13Naka untu ayulanga nkitshungula, ndi kahe etenyi otoi ka tanu ladiku dia 
edikelu kaye. 

14Lamʼakidia untu luudu landi dia lo ndjala ekila le Latuyalaka, olombedi 
ayuludja ushinga, kana ololo kana kolo kelo. Uku ayuludja olombedi ushinga, 
mbayuluyala. 

15Naka one lambukidia luudu landi nangaka lutshungula, ndi kahe etenyi ka tanu 
ka edikelu lu falanga ladiku diato, ku lo layuyala landi. 

16Naka untu ambukidia etshi kʼekambo ka lu sangu diandi le Latuyalaka, edikelu 
kaye kayuyala uku efula ka weuhu wayuwune loko, toshekele ta fesa akumi 
atanu lu homera otoi a wuhu wʼepunga. 

17Naka ndi ambukidia ekambo kandi umaka eleku kʼongenongeno, to kayemala 
lu edikelu kaye. 

18Keli naka ndi ambukidia ekambo kandi lʼokongo wʼeleku kʼongenongeno, 
olombedi kediki falanga yato uku efula ka deku diambutshikala edja ndu lʼeleku 
kʼongenongeno. Ku ekitshakitshelu kayuyala uma lu edikelu kaye. 

19Naka one lambukidia ekambo nangaka nkitshungula, ndi kahe etenyi otoi ka 
tanu ka edikelu lu falanga ladiku diato, ku to kayuyala kandi. 

20Keli naka ndi halangi ntshungula ekambo, kana naka ndi akakisundja le untu 
ukina, ekambo kako hakieyi ntshungwama ntu. 

21Keli ekambo, lamʼayutukimwama lu eleku kʼongenongeno, to kayuyala ekila le 
Latuyalaka uku ekambo kakakidiama, to kayuyala ekambo kʼolombedi. 

22Naka untu ambukidia ekambo kakandasumbi, kaha etshi ka lʼekambo kandi ka 
sangu, le Latuyalaka, 

23olombedi ayedika ushinga uma lʼedikelu kaye pulu ndu lʼeleku kʼongenongeno. 
Ku untu ako ayufuta efula kʼushinga wʼedikelu lushi lako, uku engo kʼekila le 
Latuyalaka. 

24Lu eleku kʼongenongeno, ekambo kayukalula le one lakatasumbama uma le 
ndi, le one lukanga etshi uku ekambo ka sangu. 

25Edikelu tshe kayuyalaka lu yediko ya lu shekele ya lʼetemwelo: ngera akumi 
ahendi, ku ndjala shekele otoi. 

26Tshikima yata kundu ya nyama, yako yeli ya Latuyalaka ne dia yo yeli yata 
kundu, mbaheyi untu nkidia: ngombe kana okoko, weli wa Latuyalaka. 

27Naka to keli nyama ka mindu, ndi ayukisumba ntu lu edikelu kaye, ku ndi 
ayahe etenyi ka tanu kʼushinga ladiku diato; kana naka to hakutshungwami, to 
kayusundjama lu edikelu kato. 

28Keli engo kakakidiama, kambuki-dia untu le Latuyalaka, uma lu diango dieli la 
ndi, untu kana ekambo kandi kakandasangula, hakieyi nsundjama kana 
ntshungwama. Engo tshe kakakidiama keko ekila kuleki le Latuyalaka. 

29One lambukidiama, leli la dikambu dia ndjakema lʼatei wʼului wʼantu, heyi 
ntshungwama: dieli la ndi dia mvo. 

30Etenyi ka dikumi tshe ka kete, ka weuhu wa lu kete, kana ka elua wʼetamba, 
keli ka Latuyalaka. To keli ekila le Latuyalaka. 

31Naka untu nangaka ntshungula engo kakandakimo lu etenyi ka dikumi, dieli la 
ndi dia mbahe etenyi ka tanu ladiku diato. 



244 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

32Tenyi dia dikumi tshe dia ngombe la ekoko, etenyi ka dikumi tshe ka nyama 
tshe katetaka la tshina dia danga diʼulami, kayuyala ekila le Latuyalaka. 

33Untu tashishimaki kana nyama keko ololo kana kolo, tahimbaki kiengonya. 
Naka ndi ambukiengula, ku nyama yako hyendi, ndu to ndu kene kengudiwo, 
yayuyala ekila. To hakieyi ntshungwama. 

34Oso eli adjangu wakadjangela Latuyalaka Mose dikambu dia asi Isariyele 
lʼUkungu a Sinai. 

Walelu 

Walelu 1 

Wambala Isariyele lu Sinai 

1Lu lushi la ntundu la ngondo ka hendi, lu eleku ka hendi uma lamʼakatumbi asi 
Isariyele uma lu kete ya Edjibitu, Latuyalaka akatela Mose lamʼakindi lu luudu 
lʼesanganelu la dipema, lʼusui wa Sinai ati: 

2Kali efula kʼului tshe wʼasi Isariyele lu khumbu yawo, lu mvudu ya washewo, 
usika pami tshe, untu lʼuntu, uku efula ka kumbu yawo. 

3We la Arona kanyali usika pami tshe, leli la deku akumi ahendi pulu ladiku, 
lukuki ntsho lu ta. Kanyuwali lʼului lʼului. 

4Uma lu diuhu la diuhu, untu omotshi leli ote a khumbu ka washi, kayali kame la 
nyu. 

5Kumbu yʼantu wayemala kame le nyu nye. Uma la Rubena: Elizure, onʼa 
Shedeure; 

6uma la Simeyona: Shelumiyele, onʼa Zurishada; 

7uma la Juda: Nashona, onʼa Aminadaba; 

8uma la Isakara; Netanele, onʼa Zuara; 

9uma la Zebuluna: Eliyabe, onʼa Helona; 

10uma le asika Josefu, uma la Efarayima: Elishama, onʼa Amihude; uma la 
Manase: Ngamaliyele, onʼa Pedazura; 

11uma la Bendjamina: Abidana, onʼa Ngidiyoni; 

12uma la Dane: Ahiyezere, onʼa Amishadai; 

13uma la Ashere: Pangiyele, onʼa Okarana; 

14uma la Ngada: Eliyasafu, onʼa Duele; 

15uma la Nafetali: Ahira, onʼa Enana. 

16Oso eli wane wakaweti lʼului, ewandji uma lu wauhu wa washewo, ete 
wʼatshiha wa Isariyele. 

17Mose la Arona wakose apami aso wakawuli kumbu. 

18Ku vo wakasanganya ului tshe kame lu lushi la ntundu la ngondo ka hendi. Vo 
wakali untu tshe laya la deku akumi ahendi pulu ladiku. Wakali antu lu khumbu 
yawo, lu mvudu ya washewo. 

19Mose akawali lʼusui wa shenga wa Sinai, uku akawudjangela Latuyalaka. 

20Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa Rubena, 
onʼa Isariyele lʼenundu, uku nonga yawo, khumbu yawo, la mvudu ya washewo. 

21Apami tshe wakawali lu diuhu dia Rubena waki nunu akumi anei la samalu la 
kama tshanu. 

22Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa Simeyona, 
uku nonga yawo, khumbu yawo, ndu mvudu ya washewo. 

23Apami tshe wakawali lu diuhu dia Simeyona waki nunu akumi atanu la divwa 
la kama shatu. 

24Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa Ngada, 
uku nonga yawo, khumbu yawo, ndu mvudu ya washewo. 

25Apami tshe wakawali lu diuhu dia Ngada waki nunu akumi anei la tanu kama 
shamalu la akumi atanu. 

26Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa Juda, uku 
nonga yawo, khumbu yawo, ndu mvudu ya washewo. 

27Apami tshe wakawali lu diuhu dia Juda waki nunu akumi esambeli la nei la 
kama shamalu. 

28Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa Isakara, 
uku nonga yawo, khumbu yawo, ndu mvudu ya washewo. 

29Apami tshe wakawali lu diuhu dia Isakara waki nunu akumi atanu la nei la 
kama nyei. 

30Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa Zebuluna, 
uku nonga yawo, khumbu yawo, ndu mvudu ya washewo. 

31Apami tshe wakawali lu diuhu dia Zebuluna waki nunu akumi atanu la 
esambeli la kama nyei. 

32Lʼatei wʼasika Josefu, vo wakali efula kʼapami, untu lʼuntu, uku efula kakumbu, 
waki la deku akumi ahendi pulu ladiku, wane tshe wakakuki ntsho lu ta, uma lu 
wudja wa Efarayima, uku nonga yawo, khumbu yawo, ndu mvudu ya washewo. 

33Apami tshe wakawali lu diuhu dia Efarayima waki nunu akumi anei la kama 
tshanu. 

34Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa Manase, 
uku nonga yawo, khumbu yawo, ndu mvudu ya washewo. 

35Apami tshe wakawali lu diuhu dia Manase waki nunu akumi asatu la pendi la 
kama hyendi. 

36Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa 
Bendjamina, uku nonga yawo, khumbu yawo, ndu mvudu ya washewo. 

37Apami tshe wakawali lu diuhu dia Bendjamina waki nunu akumi asatu la tanu 
la kama nyei. 

38Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa Dane, uku 
nonga yawo, khumbu yawo, ndu mvudu ya washewo. 

39Apami tshe wakawali lu diuhu dia Dane waki nunu akumi asamalu la pendi la 
kama esambeli. 

40Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa Ashere, 
uku nonga yawo, khumbu yawo, ndu mvudu ya washewo. 

41Apami tshe wakawali lu diuhu dia Ashere waki nunu akumi anei la otoi la kama 
tshanu. 

42Vo wakali efula kʼapami, untu lʼuntu, uku efula ka kumbu, waki la deku akumi 
ahendi pulu ladiku, wane tshe wakakuki ntsho lu ta, uma lu wudja wa Nafetali, 
uku nonga yawo, khumbu yawo, ndu mvudu ya washewo. 

43Apami tshe wakawali lu diuhu dia Nafetali waki nunu akumi atanu la satu la 
kama nyei. 

44Oso eli efula kʼantu wakali Mose la Arona, lu ekimanyelu kʼewandji wa 
Isariyele, antu dikumi la ahendi, wako wakayala untu lʼuntu lʼote wa khumbu la 
khumbu ya washewo. 

45Wane tshe wakawali lʼatei wʼasi Isariyele uku khumbu yawo, waki la deku 
akumi ahendi pulu ladiku, ndu waki la wulu wa ntsho lu ta. 

46Efula ka wane tshe wakawali waki nunu kama shamalu la satu, la kama tshanu 
la akumi atanu. 

Wambusha Asi Lewi Okende wa Luudu lʼEsanganelu la Dipema 

47Keli asi Lewi kumbalema lu diuhu dia washewo kame la wo, 

48ne dia Latuyalaka akatela Mose ati: 

49Tshikima diuhu dia Lewi tu mbahayala, ndu mbahayusanganya lʼului wʼasi 
Isariyele. 

50Keli nyukimo okende wa etemwelo ka dipema kʼomenyi, diango diato, la kene 
tshe keli loko, le asi Lewi. Vo mbayembaka etemwelo ka dipema la diango diato 
tshe. Vo mbayutshaka ulimu loko, ndu mbayuhangaka lʼutshimba ato. 

51Lamʼayuwutunelaka, asi Lewi mbayutahikulaka etemwelo ka dipema, ku 
lamʼayuwutahangaka, vo mbayutakihikaka. Naka untu kʼuntu ayusukana, ndi 
ayudiakema. 

52Asi Isariyele wayutahikaka mvudu yawo yʼapema, untu lʼuntu lasuki lʼekuhu 
kawo ka koi, uku elui awo. 

53Keli asi Lewi wayutahangaka lʼutshimba wa etemwelo ka dipema kʼomenyi, ne 
dia kele atukuyala le ului wʼasi Isariyele. Asi Lewi mbayulamaka okende wa 
etemwelo ka dipema kʼomenyi. 

54Osoku mbakatshi asi Isariyele. Vo wakatshi akambu tshe wakadjangela 
Latuyalaka Mose. 

Walelu 2 

Pangu ya Wedja wa Isariyele la Elombodi Awo 

1Latuyalaka akatela Mose la Arona ati: 

2Dieli lʼasi Isariyele dia mpanga untu lʼuntu lasuki la ekuhu kawo ka koi, ndu 
lasuki la tulimbitelu ta mvudu ya washewo. Kawuhangaki lʼutshimba tshe, 
welanedi la luudu lʼesanganelu la dipema. 

3Diuhu dia Juda lʼelui awo, kame la ekuhu kawo ka koi, kawutahangaka lu leke 
lʼehutwelu ka unya. Nashona, onʼa Aminadaba, kayali uwandji a wudja awo. 

4Wane wakalema lʼului andi, waki antu nunu akumi esambeli la nei la kama 
shamalu. 

5Diuhu dia Isakara kawutahangaka lasuki la wo. Netanele, onʼa Zuara, kayali 
uwandji a wudja awo. 

6Wane wakalema lʼului andi, waki antu nunu akumi atanu la nei, la kama nyei. 

7Diuhu dia Zebuluna, wayutahangaka lu wedi ako. Eliyabe, onʼa Helona, kayali 
uwandji a wudja awo. 

8Wane tshe wakalema lu wudja awo, waki antu nunu akumi atanu la esambeli la 
kama nyei. 

9Wane tshe wakalema lu pangu ka Juda, waki antu nunu lukama la akumi enanei 
la samalu la kama nyei, uku elui awo. Vo mbayutatshokaka la ntundu. 

10Diuhu dia Rubena kawutahangaka lu elui awo, kame la ekuhu kawo ka koi, lu 
leke la diku dia kushi. Elizure, onʼa Shedeure, kayali uwandji a wudja awo. 

11Wane wakalema lʼului andi, waki antu nunu akumi anei la samalu la kama 
tshanu. 

12Diuhu dia Simeyona kawutahangaka lasuki la wo, Shelumiyele, onʼa 
Zurishadai, kayali uwandji a wudja awo. 

13Wane wakalema lʼului andi, waki antu nunu akumi atanu la divwa la kama 
shatu. 

14Ndu diuhu dia Ngada, kawutahangaka lu wedi ako. Eliyasafu, onʼa Duele, kayali 
uwandji a wudja awo. 

15Wane tshe wakalema lu wudja awo, waki antu nunu akumi anei la tanu kama 
shamalu la akumi atanu. 

16Wane tshe wakalema lu pangu ka Rubena, waki antu nunu lukama akumi 
atanu la otoi, kama nyei la akumi atanu, uku elui awo. Vo mbayutatshokaka lu 
dihuli dia hendi. 

17Ku luudu lʼesanganelu la dipema layutunelaka, kame la pangu kʼasi Lewi, kʼatei 
atei wa pangu kina. Vo tshe wayutatshokaka uku ayuwutahangaka, untu lʼuntu 
lu dihuli diandi, lasuki la ekuhu kawo ka koi. 

18Diuhu dia Efarayima la elui awo, kame la ekuhu kawo ka koi, kawutahangaka 
lu leke lʼedjelu ka unya, Elishama, onʼa Amihude, kayali uwandji a wudja awo. 

19Wane tshe wakalema lʼului andi, waki antu nunu akumi anei la kama tshanu. 

20Ndu diuhu dia Manase kawutahangaka lu wedi ako, lasuki la wo. Ngamaliyele, 
onʼa Pedazura, kayali uwandji a wudja awo. 

21Wane tshe wakalema lʼului andi, waki antu nunu akumi asatu la pendi la kama 
hyendi. 

22Ndu diuhu dia Bendjamina, kawutahangaka lu wedi ako. Abidana, onʼa 
Ngidiyoni, kayali uwandji a wudja awo. 

23Wane wakalema lʼului andi, waki antu nunu akumi asatu la tanu la kama nyei. 

24Wane tshe wakalema lu pangu ka Efarayima, waki nunu lukama la enanei la 
lukama, uku elui awo. Vo mbayutatshokaka lu dihuli dia satu. 

25Diuhu dia Dane kawutahangaka lu elui awo, kame la ekuhu kawo ka koi, lu leke 
la ngelʼa kushi. Ahiyezere, onʼa Amishadai, kayali uwandji a wudja awo. 

26Wane tshe wakalema lʼului andi, waki antu nunu akumi asamalu la pendi la 
kama esambeli. 

27Diuhu dia Ashere kawutahangaka lu wedi ako, lasuki la wo. Pangiyele, onʼa 
Okarana, kayali uwandji a wudja awo. 

28Wane tshe wakalema lʼului andi, waki antu nunu akumi anei la otoi la kama 
tshanu. 

29Ndu diuhu dia Nafetali, kawutahangaka lu wedi ako. Ahira, onʼa Enana, kayali 
uwandji a wudja awo. 

30Wane wakalema lʼului andi, waki antu nunu akumi atanu la satu la kama nyei. 

31Wane tshe wakalema lu pangu ka Dane, waki antu nunu lukama akumi atanu 
la esambeli la kama shamalu. Vo mbayutatshokaka lʼokongo kame la dikuhu 
diawo dia koi. 

32Waso weli asi Isariyele wakalema lu khumbu ya washewo. Antu tshe 
wakalema lu pangu lu elui awo, waki nunu kama shamalu la satu kama tshanu 
la akumi atanu. 

33Keli asi Lewi kumbalema lʼatei wʼasi Isariyele, uku akadjangela Latuyalaka 
Mose. 

34Asi Isariyele wakatatshaka akambu tshe. Uku akadjangela Latuyalaka Mose, 
mbakawatahangaka lasuki la dikuhu diawo dia koi, ndu 
mbakawatakendakendaka, untu lʼuntu lu khumbu kandi, uku luudu la washi. 

Walelu 3 

Efula kʼAsi Lewi la Elimu Awo 

1Lanʼeli tukanula ta Arona la ta Mose lʼetena kakateketa Latuyalaka la Mose 
lʼUkungu a Sinai. 

2Kumbu yʼana wʼapami wa Arona nye: Nadaba, ona lʼenundu, Abihu, Eleazara la 
Itamara. 

3Waso weli kumbu yʼana wʼapami wa Arona, elombedi wakakitama iso ndu 
wakakidiama dia ntsha ulimu wʼolombedi. 

4Keli Nadaba la Abihu wakavu la ntundu ka Latuyalaka lamʼakawela dja ku dja 
la ntundu kandi, lʼusui wa shenga wa Sinai. Vo tawaki la ana. Eleazara la Itamara 
wakatshi ulimu wʼolombedi ku shewo Arona eki la lumu. 

5Latuyalaka akatela Mose ati: 

6Usukanya diuhu dia Lewi, uwaeme la ntundu kʼolombedi Arona, dia vo 
nkambaka la ndi ulimu wʼolombedi. 

7Vo wayuyala la okende wa namaka diango diandi ndu diango diʼului tshe 
wʼantu la ntundu ka luudu lʼesanganelu la dipema, ndu wa ntshaka ulimu 
wʼetemwelo ka dipema. 

8Vo wayulamaka diango tshe diʼulimu wa luudu lʼesanganelu la dipema, 
wayuyala la okende wʼasi Isariyele dia vo ntshaka ulimu lu etemwelo ka dipema. 

9Kukimo asi Lewi le Arona la anʼandi. Vo wayukimwama tshe le ndi uma lʼatei 
wʼasi Isariyele. 

10Kukitsha Arona la anʼandi, dia vo namaka ulimu awo wʼolombedi. Naka untu 
kʼuntu ayusukana, ndi ayudiakema. 

11Latuyalaka akatela Mose ati: 

12Enda, dimi lakose asi Lewi uma lʼatei wʼasi Isariyele lu dihuli diʼana wa nundu 
tshe, tata kundu tʼasi Isariyele. Asi Lewi weli wami, 

13ne dia ana wa nundu tshe weli wami; umaka lushi lakamadiaki ana wa nundu 
tshe wa lu kete ya Edjibitu, mbakamayakidiya ana wa nundu tshe wa lu Isariyele, 
wʼantu ndu wa nyama. Vo wayuyalaka wami. Dimi keli Latuyalaka. 

14Latuyalaka akatela Mose lʼusui wa shenga wa Sinai ati: 

15Ali efula kʼului tshe wʼasi Lewi, uku mvudu ya washewo, uku khumbu yawo. 
Kali ndu ana apami tshe wambuto ngondo otoi pulu ladiku. 

16Ku Mose akawali tshe, uku akawudjangela Latuyalaka. 

17Kumbu yʼana wʼapami wa Lewi nye: Ngereshona, Kohata, la Merari. 

18Kumbu yʼana wʼapami wa Ngereshona nye uku khumbu yawo: Libini la Shimei. 

19Ana apami wa Kohata ane, uku khumbu yawo: Amurama, Izehare, Heberona 
la Uziyele. 

20Ndu ana apami wa Merari ane uku khumbu yawo: Mali la Mushi. Waso mbeli 
khumbu yʼasi Lewi, uku mvudu ya washewo. 

21Uma le Ngereshona, kakatongo khumbu kʼasika Libini ndu khumbu kʼasika 
Shimei. Waso mbeli khumbu yʼasika Ngereshona. 

22Ana apami wakalema lʼatei awo, wambuto ngondo otoi pulu ladiku, waki nunu 
esambeli la kama tshanu. 

23Khumbu yʼasika Ngereshona kawutahangaka lu leke lʼedjelu ka unya 
lʼetemwelo ka dipema. 

24Eliyasafu, onʼa Laele, kayali ote wa khumbu ka washi, asika Ngereshona. 



252 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

25Okende wʼana wʼapami wa Ngereshona lu luudu lʼesanganelu la dipema 
wayuyala etemwelo ka dipema, dipema la ukumbu adio, dihondo dia la suku dia 
luudu lʼesanganelu la dipema, 

26ahondo wa lu lukumbu la seke, dihondo dia la suku dia lukumbu la seke dieli 
lʼutshimba tshe wʼetemwelo ka dipema la ediakelu, ndu ekodi alo tshe: kene tshe 
katuwutshaka ulimu la wo. 

27Uma le Kohata, kakatongo khumbu kʼasika Amurama, khumbu kʼasika Izehare, 
khumbu kʼasika Heberona, ndu khumbu kʼasika Uziyele. Waso mbeli khumbu 
yʼasika Kohata. 

28Ana apami wakalema lʼatei awo, wambuto ngondo otoi pulu ladiku, waki nunu 
enanei la kama shamalu. Waso mbaki la okende wa namaka etemwelo. 

29Khumbu yʼasika Kohata kawutahangaka lu leke la diku dia kushi lʼetemwelo 
ka dipema. 

30Elizafana, onʼa Uziyele, kayali ote wa luudu la washi, la khumbu kʼasika Kohata. 

31Vo kawuyali la okende wa namaka oshete wa sheki, mesa, ekitshelu kʼatala, 
diakelu, diango diʼulimu diʼetemwelo diakatshaka olombedi ulimu ndu dihondo 
diʼatanyelu: kene tshe katuwutshaka ulimu la wo. 

32Eleazara, onʼa olombedi Arona, kayali uwandji wa ladiku diʼewandji wa asika 
Lewi. Ndi kayali la okende wa nama wane tshe watulamaka etemwelo. 

33Uma le Merari, kakatongo khumbu kʼasika Mali, ndu khumbu kʼasika Mushi. 

34Ana apami wakalema lʼatei awo, wambuto ngondo otoi pulu ladiku, waki nunu 
samalu la kama hyendi. 

35Zuriyele, onʼa Abihaile, kayali ote wa luudu la washi, khumbu ya Merari. Vo 
kawutahangaka lu leke la ngelʼa kushi lʼetemwelo ka dipema. 

36Ana apami wa Merari kawuyali la okende wa namaka abaya wʼetemwelo ka 
dipema, esimbi ato, dikoho diato la dikitshelu diato, ndu diango diawo tshe 
diʼulimu: kene tshe katuwutshaka ulimu la wo; 

37ndu dikoho dia lʼutshimba tshe dia lukumbu la seke, dikitshelu diato, tokoho 
tato, la ekodi ato. 

38Wane wayutahangaka la ntundu ka etemwelo ka dipema lu leke lʼehutwelu ka 
unya, lu welelo wa luudu lʼesanganelu la dipema, utsha lu leke lʼehutwelu, ku 
Mose, Arona la anʼandi wʼapami. Vo mbeli la okende wʼakambu tshe wa 
dienyanyu lʼatei wʼetemwelo, akambu tshe watuhumbamaka ntshama dikambu 
diʼasi Isariyele. Untu kʼuntu tasukanaki, ndi atukudiakema. 

39Wane tshe wakalema lu khumbu la khumbu lʼatei wʼasi Lewi, wakali Mose la 
Arona uku diui dia Latuyalaka, apami tshe wambuto ngondo otoi pulu ladiku, 
waki nunu akumi ahendi la pendi. 

40Ku Latuyalaka akatela Mose ati: Kali efula kʼana apami wa nundu wʼasi 
Isariyele, wambuto ngondo otoi pulu ladiku, kulami efula ka kumbu yawo. 

41Kombosele asi Lewi, — dimi keli Latuyalaka — lu dihuli diʼana wa nundu tshe 
wʼasi Isariyele. Kombosele dungalunga diʼasi Lewi lu dihuli diʼana wa nundu 
tshe wa dungalunga diʼasi Isariyele. 

42Ku Mose akali ana apami wʼasi Isariyele tshe wa nundu, uku akawudjangela 
Latuyalaka. 

43Ana apami tshe wa nundu, wambuto ngondo otoi pulu ladiku, wakalema lʼatei 
awo, waki nunu akumi ahendi la pendi kama hyendi akumi esambeli la asatu. 

44Latuyalaka akatela Mose ati: 

45Kombosele asi Lewi lu dihuli diʼana apami tshe wa nundu wʼasi Isariyele, ndu 
dungalunga diʼasi Lewi lu dihuli dia dungalunga diawo. Ku asi Lewi wayuyala 
wami. Dimi keli Latuyalaka. 

46Kutshunguli ana apami wa nundu kama hyendi akumi esambeli la asatu, wʼasi 
Isariyele wambuyala ladiku diʼefula kʼasi Lewi. 

47Kali toshekele wuhu watuwutshaka la to ulimu lʼetemwelo, toshekele tutanu, 
lʼote wʼuntu lʼuntu, lu shekele yeli la ngera akumi ahendi. 

48Kusha Arona la anʼandi wʼapami falanga sho ya etshungwelu kʼana wa nundu, 
wakayala ladiku diʼefula kʼasi Lewi. 

49Okone Mose akose falanga ya waku wa wakatshikala lʼului wa wane 
wakatshungwama uma le asi Lewi. 

50Mose akalungula falanga uma le ana wa nundu wa Isariyele, toshekele kinunu 
kama shatu akumi asamalu la tutanu, wuhu wa shekele yatuwutshaka la yo 
ulimu lʼetemwelo. 

51Ku Mose akasha Arona la anʼandi falanga yʼetshungwelu, pupu uku diui dia 
Latuyalaka; uku akadjangela Latuyalaka Mose. 

Walelu 4 

Elimu Wakawasha Asi Lewi 

1Latuyalaka akatela Mose la Arona ati: 

2Kanyali efula kʼasika Kohata lʼatei wʼasi Lewi, lu khumbu yawo ndu lu mvudu 
ya washewo. 

3Kanyali apami tshe wukuki ntsha ulimu, weli la deku akumi asatu pulu ndu 
akumi atanu, dia vo ntshaka ulimu lu luudu lʼesanganelu la dipema. 

4Onʼeli ulimu wayutshaka ana apami wa Kohata lu luudu lʼesanganelu la dipema: 
diango diuleki ekila. 

5Lamʼayuyangaka asi Isariyele munela, Arona la anʼandi wʼapami kawotoki loko, 
kawuhanulaki dihondo diʼatanyelu, ku vo dikumba oshete wʼomenyi. 

6Kawuwaheki ukumbo wa dikuhu dia mbudi, kawufeki ndu dihondo diʼudima 
utu; ku vo ndjosome esimbi lʼoshete ako. 

7Kawalaki dihondo diʼudima ladiku dia mesa wa ma diʼEyalelu. Kawukitshaki 
alonga wʼekalekali, alonga wʼafuku ne dia malashi, ndu etika la tolondo ne dia 
elambu wa dinono. Kawukitshaki ndu ma diatuyalaka tena tshe laawo. 

8Kawaheki dihondo dia tilili. Kawufeki ndu ukumbo wa dikuhu dia mbudi; ku vo 
ndjosome esimbi lu mesa ako. 

9Kawosaki dihondo diʼudima, kudikumbaki ekitshelu ka tala la atala ato, tosholo 
tato ta nyima atala, alonga awo wa minyaka utuku, la diango diawo tshe dia 
mbidja iso, ndu kene tshe katuwutshaka la to ulimu. 

10Kawukiombaki kame la diango diato tshe diʼulimu lu ukumbo wa dikuhu dia 
mbudi; ku vo ndjukiahe ladiku diʼesimbi wʼembelo. 

11Kawalaki dihondo diʼudima lʼediakelu ka paunyi, kawudikumbaki la ukumbo 
wa dikuhu dia mbudi, ku vo ndjukisome esimbi. 

12Kawosaki diango tshe diatuwutshaka la dio ulimu lʼetemwelo. Kawudiombaki 
lu dihondo diʼudima. Kawudikumbaki ukumbo wa dikuhu dia mbudi; ku vo 
ndjudiahe ladiku diʼesimbi wʼembelo. 

13Kawunyaki utuku uma lʼediakelu, kawalaki dihondo dia tilili ladiku diato; 

14ku vo ndjukitsha diango tshe diatuwutshaka la to ulimu ladiku diato: panu 
yʼakalanga, somo, kasu, alonga, diango tshe diʼulimu dia lʼediakelu. 
Kawukikumbaki ukumbo wa dikuhu dia mbudi; ku vo ndjukisome esimbi ato. 

15Lamʼayushidiya Arona la anʼandi momba etemwelo la diango diato tshe 
diʼulimu, ana apami wa Kohata kawuyakaki dia ndjemba diango diako 
lamʼayunelaka asi Isariyele. Keli vo tawunandaka diango diʼekila, ne dia 
watukuvo. Oso eli diango diʼulimu wa luudu lʼesanganelu la dipema diakawasha 
ana apami wa Kohata dia membaka. 

16Eleazara, onʼa olombedi Arona, ayuyala la okende wa namaka iso ka tala, 
malashi wʼupumu, ulambu wa shima kahashili, iso ka lukita. Ndi ayuyala la 
okende wa namaka etemwelo ka dipema la kene tshe keli loko, etemwelo la 
diango diato diʼulimu. 

17Latuyalaka akatela Mose la Arona ati: 

18Tanyunyaki diuhu dia khumbu yʼasika Kohata uma lʼatei wʼasi Lewi. 

19Kanyatshelaki okone mbayuwulumba, watukuvo lamʼayuwusukana lasuki la 
diango diuleki ekila. Arona la anʼandi kawotoki loko, kawukahanyaki untu lʼuntu 
ulimu andi la ushiko andi. 

20Keli vo tawotoki loko, dia ntuka diango diʼekila su, watukuvo. 

21Latuyalaka akatela Mose ati: 

22Kali ndu efula kʼana apami wʼasika Ngereshona, uku khumbu yawo, la mvudu 
ya washewo. 

23Kali wane tshe weli la deku akumi asatu pulu ndu akumi atanu, wukuki ntsha 
elimu lu luudu lʼesanganelu la dipema. 

24Lanʼeli ulimu wahumba khumbu kʼasika Ngereshona ntsha, la eshiko 
wahumbawo memba. 

25Vo kawembaki apema wa etemwelo ka dipema, ndu luudu lʼesanganelu la 
dipema, kame la ukumbo alo, ndu ukumbo wa dikuhu dia mbudi 
watulukumbaka, ndu dihondo dia la suku dia luudu lʼesanganelu la dipema, 

26ahondo wa mpane lu lukumbu la seke, dihondo dia lu suku dia wuki dia 
lukumbu la seke, dieli lʼutshimba tshe wa etemwelo ka dipema ndu wʼediakelu, 
la ekodi alo tshe, ndu diango tshe diatuwutshaka la dio ulimu loko. Elimu eso 
tshe mbayuwukambaka loko. 

27Ana apami wʼasika Ngereshona kawukitanyiaki aui wa Arona la anʼandi 
wʼapami lu dikambu diʼelimu wayuwutshaka, la diango diayuwembaka. 
Kanyuwashaki okende wa namaka diango tshe diayuwembaka. 

28Oso eli elimu wa khumbu yʼana wʼapami wʼasika Ngereshona lu luudu 
lʼesanganelu la dipema. Itamara, onʼa olombedi Arona, kayali umendji awo. 

29Kali efula kʼana wʼapami wʼasika Merari, uku khumbu yawo, la mvudu ya 
washewo. 

30Kali tshe weli la deku akumi asatu pulu ndu akumi atanu wukuki ntsha elimu, 
dia ntsha ulimu wa luudu lʼesanganelu la dipema. 

31Lutumu tshe layuwutshaka lu luudu lʼesanganelu la dipema, diango ne 
diayuyalaka okende le wo wa namaka la membaka: abaya wa etemwelo ka 
dipema la esimbi ato, dikoho diato, la dikitshelu diadio, 

32dikoho dia lukumbu la seke la dikitshelu diadio, tokoho tadio, ekodi adio, la 
diango tshe diatuwutshaka uli ato. Kanyushaki untu lʼuntu diango diahumbandi 
nama, diayundembaka. 

33Oso eli elimu wa khumbu yʼana wʼapami wʼasika Merari, elimu awo tshe wa lu 
luudu lʼesanganelu la dipema wayuwutshaka la tshina diʼelombwelo ka Itamara, 
onʼa olombedi Arona. 

34Mose la Arona la ewandji wʼelui wʼantu wakali ana apami wʼasika Kohata uku 
khumbu yawo, la mvudu ya washewo. 

35Wakali antu tshe waki la deku akumi asatu pulu ndu akumi atanu, wakakuki 
nkamba, dia ntsha ulimu lu luudu lʼesanganelu la dipema. 

36Wane wakalema lʼatei awo uku khumbu yawo, waki antu nunu pendi kama 
esambeli la akumi atanu. 

37Oso eli efula kʼantu wakakambaka ulimu lu luudu lʼesanganelu la dipema, 
wakali Mose la Arona lʼatei a khumbu yʼasika Kohata, uku akadjangela 
Latuyalaka Mose. 

38Vo wakali ana apami wʼasika Ngereshona, uku khumbu yawo la mvudu ya 
washewo, 

39waki la deku akumi asatu pulu ndu akumi atanu, wakakuki nkamba ulimu lu 
luudu lʼesanganelu la dipema — 

40waku tshe wakawali, uku khumbu yawo, la mvudu ya washewo, waki antu 
nunu pendi la kama shamalu la akumi asatu. 

41Oso eli efula kʼantu tshe wakakambaka ulimu lu luudu lʼesanganelu la dipema, 
wakali Mose la Arona lʼatei a khumbu yʼasika Ngereshona, uku akadjangela 
Latuyalaka Mose. 

42Vo wakali antu wa lu khumbu yʼana apami wʼasika Merari, uku khumbu yawo, 
la mvudu ya washewo, 

43waki la deku akumi asatu pulu ndu akumi atanu, wakakuki nkamba ulimu lu 
luudu lʼesanganelu la dipema. 

44Waku tshe wakawali, uku khumbu yawo, waki antu nunu satu la kama hyendi. 

45Oso eli efula kʼantu wakali Mose la Arona uma lu khumbu yʼana apami wʼasika 
Merari, uku akadjangela Latuyalaka Mose. 

46Mose, Arona la ewandji wʼasi Isariyele wakali asi Lewi tshe, uku khumbu yawo, 
la mvudu ya washewo, 

47waki la deku akumi asatu pulu ndu akumi atanu, wane tshe wakakuki mboto 
dia nkamba ulimu lu luudu lʼesanganelu la dipema, ndu memba diango dialo. 

48Efula kʼantu wakalema lʼatei awo, waki nunu enanei kama tshanu la akumi 
enanei. 

49Mose akawali tshe, uku akawudjangela Latuyalaka. Ndi akasha untu lʼuntu 
ulimu wakandakuki ntsha, la diango diakandakuki memba. Mose akawali, uku 
akawudjangela Latuyalaka. 

Walelu 5 

Wambutshanya Antu wa Mindu Uma lu Pangu 

1Latuyalaka akatela Mose ati: 

2Uteli asi Isariyele watundja kanga sudi tshe uma lu pangu, untu tshe lakela 
tunya, ndu untu tshe lakasana uma lʼesakanelu kandi la udu. 

3Nyunya ndu pami ndu umuntu, nyatundja lʼandja a pangu, watukukiete mindu, 
ne dia lʼatei ato kudjashimi. 

4Asi Isariyele wakatshi osoku, wakatundja lʼandja a pangu. Uku akatela 
Latuyalaka Mose, mbakatshi asi Isariyele. 

5Latuyalaka akatela Mose ati: 

6Uteli asi Isariyele wati: Lamʼatshela pami kana umuntu unyandi kolo wuhu 
watutshaka antu, dia mpedia Latuyalaka, untu ako eko la unungu. 

7Ndi kashuli kolo kakandatshi. Kafuti unungu wa kolo kandi. Kahe ndu etenyi ka 
tanu kʼushinga wʼunungu ladiku; ku ndi ndjusha untu lakandatshela kolo. 

8Naka untu lakandatshela kolo taki la untu lakutoka la ndi, lukuki nungula engo 
kalangandi nkaluya, engo kako kayukimwama le Latuyalaka, kayuyala 
kʼolombedi, ladiku dia okoko wʼumi wakandakimwi dia mbutungela ekesanelu. 

9Ulambu tshe, diango tshe diʼekila dʼasi Isariyele, diatuwelaka le olombedi, 
diayuyala diandi. 

10Ee, diango tshe diʼekila diayelaka untu, diayuyala diandi. Diango tshe 
diatukimoka untu le olombedi, diayuyalaka diandi. 

Olembe lu Dikambu dia Kandjema 

11Latuyalaka akatela Mose ati: 

12Kuteli asi Isariyele wati: Naka untu amboseka umendi, ambutsho le pami 
kekina, 

13ku naka pami kako ambeyana la ndi, la umendi heyi dikambu so, ku naka 
umuntu ayusana la ndi lu usheshe ku nduku untu luwenyi, la hawuwundji tshu 
kʼanya, 

14naka ndi ambuka wadendi kandjema ne dia ndi akatshi kana nkutsha, 

15ndi katshu la wadendi le olombedi. Katole etenyi ka dikumi ka efa ka shima 
kʼasami, ulambu dikambu dia wadendi. Ndi tadjaki iso kana tsho loko. Vo weli 

ulambu wa shima ne dia kandjema, ulambu wa shima wa euhwelu, wa mbuhoka 
kolo. 

16Olombedi ayuya la ndi, ayuweme la ntundu ka Latuyalaka. 

17Olombedi ayosa ashi wʼekila lu mbaka, ayosa ditshu diʼuma lʼudihi wʼetemwelo 
ka dipema, ayudidja lu ashi ako. 

18Olombedi ayeme umuntu la ntundu ka Latuyalaka, ayuwete divu esakalaka, 
ayuwudjela ulambu wa shima wʼeuhwelu lu anya, ulambu wa shima wa 
kandjema. Olombedi ayukimela ashi wʼululu watutungaka mananu lʼanya andi. 

19Ku olombedi ayutshibia umuntu ati: Naka pami kumbeyana la ye, naka we 
kombetola lu mbuka dia ndjasanya, keli we aki la tshina dia umeye, uhandi uma 
lu ashi ane wʼululu watutungaka mananu. 

20Keli naka we aketola uma le umeye, naka we akayasanya, akeyana la pami 
kekina, kaha umeye. 

21Ku (olombedi ayutshibia umuntu la etshibelu ka mananu ati:) Latuyalaka 
akudji mananu, akete engo ka wononyi ndu ka etshibelu le wudja anyu, 
lamʼayundukondja ehelohelo ndu lamʼayundukudia dikundju. 

22Ku ashi ane watutungaka mananu wayoto lʼesohi aye dia nkudia dikundju, la 
nkondja ehelohelo! Ku umuntu ayuta ati: Ayali osoku! Ayali osoku! 

23Ku olombedi ayufunda mananu yako lu buku, ku ndi ayuyidimula lʼashi 
wʼululu. 

24Ndi ayonosha umuntu ashi ako wʼululu watutungaka mananu, ku ashi ako 
wayoto lu dimba diandi, wayutunga kandji ka wulu. 

25Olombedi ayosa ulambu wa shima ne dia kandjema uma lʼanya wa umuntu, 
ayuwetshetsha la ntundu ka Latuyalaka, ayuwela uya lʼediakelu. 

26Ku olombedi ayosa diwambu otoi diʼulambu wa shima uku euhwelu kato, 
ayuditshumba lʼediakelu. Lʼokongo diku, ndi ayonosha umuntu ashi ako. 

27Lamʼayundonosha ashi, ku naka ndi akayasanya, akatuni umendi, ashi 
watutungaka mananu wayoto lu dimba diandi, wayutunga kandji ka wulu, ku 
dikundju diandi diayuda, ndu ehelohelo kandi kayonda. Ku umuntu ayuyala 
engo ka wononyi lʼatei a wudja awo. 

28Keli naka untu kundjasanya, eko pudipudi, ndi ayuhanda, ndu ayuyala la 
diwutshi. 

29Oso eli olembe ne dia kandjema, lamʼaseka umuntu umendi, dia mbetola uma 
le ndi, la ndjasanya le pami kekina, 

30kana lamuka pami wadendi kandjema. Ndi keme wadendi la ntundu ka 
Latuyalaka, ku olombedi ayutshela akambu tshe weli lʼolembe one. 

31Ku umi ayuhanda uma lu kolo, keli umuntu ayemba kolo kandi. 

Walelu 6 

Olembe le Kanga Kilu Layatula, Layakidia 

1Latuyalaka akatela Mose ati: 

2Uteli asi Isariyele wati: Lamʼayutshika pami kana umuntu dokoloko dia shikaa, 
dia ndjatula uma le antu, la ndjakidia le Latuyalaka, 

3ndi tanokaki wanu ndu dinono dia wulu. Ndi tanokaki wanu wʼukai 
wakatshama uma lu wanu kana uma lu enono ka wulu. Tanokaki ashi wʼelua 
wʼekodi. Talekaki elua wʼekodi, wʼeyuyu kana wambuma. 

4Nshi tshe yendi la kilu, ndi talekaki elua wʼekodi, kuyanga tongo kana pusu. 

5Nshi tshe yendi la kilu, ndi tanyaki divu lʼote andi; ndi kayali ekila. Kaduya divu 
edja ndu nshi yambunduyakidia le Latuyalaka yambukuka. 

6Nshi tshe yambunduyatula le Latuyalaka, ndi tasukanaki lasuki la udu. 

7Tayasanyaki lamʼayuvo shi, nyangu, onangu kana kadiyendi, ne dia ekidielu ka 
Unyashungu andi keko lʼote andi. 

8Nshi tshe yendi la kilu, ndi eli ekila le Latuyalaka. 

9Naka untu omotshi ayuvo shashimuya lasuki la ndi, ku ote andi wʼekila 
wambusana; ndi kanya divu lushi lʼesambeli, lushi lʼediamelu kandi. 

10Lu lushi lʼenanei, ndi keja binga pendi kana tana ta kudumba tuhendi le 
olombedi, lʼeotwelo ka luudu lʼesanganelu la dipema. 

11Ku olombedi ayulambula kemotshi ulambu wʼekesanelu, ku kekina ulambu wa 
lutshumba. Ndi ayutungela ekesanelu, ne dia kolo kakandatshi lu dikambu dia 
udu. Ku lushi lako, ndi ayukidia ote andi. 

12Ndi kayakidia ntu le Latuyalaka nshi yandi ya diatanyelu. Ndi kela osongo 
wʼokoko wʼumi wʼeleku otoi ulambu wʼunungu. Keli nshi yandi ya ntundu 
hayalema, ne dia kilu kandi kakafutana. 

13One eli olembe le kanga kilu lambuyatula, ndu lambuyakidia. Lamʼayushila 
nshi yandi ya ndjakidia, kawuyi la ndi lʼeotwelo ka luudu lʼesanganelu la dipema. 

14Ndi kalambuli Latuyalaka osongo wʼokoko wʼeleku Otoi waha la ekomo 
ulambu wa lutshumba, ku okoko a wadi wʼeleku otoi waha la ekomo ulambu wa 
ekesanelu, la okoko wʼumi waha la ekomo ulambu wa ki, 

15saka dia ma diaha la edya: ekama wa shima ka pudipudi wosohanyimi la iso, 
la ekati waha la edya wukitami iso, elambu wa shima la elambu wa dinono. 

16Olombedi ayulambula diango diako la ntundu ka Latuyalaka. Ndi ayulambula 
ulambu andi wʼekesanelu ndu ulambu andi wa lutshumba. 

17Ndi ayulambula okoko wʼumi ulambu wa ki le Latuyalaka, kame la saka dia ma 
diaha la edya. Olombedi ayulambula ndu ulambu awo wa shima ndu ulambu 
awo wa dinono. 

18Kanga kilu lambuyatula, lambuyakidia, kanya divu diʼuma lʼote andi wʼekila 
lʼeotwelo ka luudu lʼesanganelu la dipema. Katongone divu diako, kadidji lu dja 
lʼesi a nyama kʼulambu wa ki. 

19Olombedi ayosa elemba ka lunya kʼokoko wʼumi kʼukato, ukama otoi wa ma 
diaha la edya uma lu kisaka, ukati otoi waha la edya, ku ndi mbekitsha lʼanya wa 
kanga kilu lʼokongo wʼenyelu kandi ka divu diʼekidielu kandi. 

20Ku olombedi ayudietshetsha ulambu wa letshetsha la ntundu ka Latuyalaka. 
Dio dieli etenyi kʼekila keli kʼolombedi, kame la tulu ka letshetsha la elemba ka 
lukulu kulambudiwo. Lʼokongo diku kanga kilu mbeyaka no wanu. 

21Oso eli olembe le kanga kilu latshika dokoloko, ndu olembe wʼulambu andi le 
Latuyalaka, ne dia ekidiamelu kandi. Osoku mbeli ulambu andi le Latuyalaka ne 
dia ekidiamelu kandi, ladiku diʼeshasha ekina weyandi nkimo. 

Etsho wʼUma le Elombedi 

22Latuyalaka akatela Mose ati: 

23Uteli Arona la anʼandi wʼapami wati: Kanyotshokolaki asi Isariyele okone. 
Kanyuwatelaki nyati: 

24Latuyalaka anyotshokole, anyulami. 

25Latuyalaka anyediya elundji kandi, anyuki ngandji ka mamba. 

26Latuyalaka anyediya elundji kandi, anyusha ki! 

27Osoku mbayunyudimulaka lukumbu lami lʼatei wʼasi Isariyele, ku dimi 
layatshokolaka. 

Walelu 7 

Elambu wa Nkidia Ediakelu 

1Mose akashidiya mbika etemwelo ka dipema, akakikiti iso, akakikidia kame la 
diango diato tshe diʼulimu, ndu akakiti ediakelu iso, akakikidia kame la diango 
diato tshe diʼulimu. 

2Lushi lako, ewandji wa Isariyele, ete wa mvudu ya washewo, ewandji a wauhu, 
wane waki elombodi a wane wakalema, 

3wakalambula, wakela elambu awo la ntundu ka Latuyalaka: pusupusu shamalu 
yukumbami, la ngombe dikumi la hyendi. Vo wakayukimo elambu awo la 
ntundu ka etemwelo ka dipema: ewandji ehendi, ehendi pusupusu otoi, uwandji 
lʼuwandji ngombe otoi. 

4Ku Latuyalaka akatela Mose ati: 

5Ulunguli diango ne uma le wo, dia ntsha la dio ulimu wa etemwelo ka dipema. 
Udikahanya le asi Lewi, le untu lʼuntu uku elimu andi. 

6Mose akalungula pusupusu la ngombe, akayikimo le asi Lewi. 

7Ndi akasha ana apami wʼasika Ngereshona pusupusu hyendi la ngombe nyei 
uku ulimu awo. 

8Ndi akasha ana apami wʼasika Merari pusupusu nyei la ngombe enanei uku 
ulimu awo, la tshina diʼelombwelo ka Itamara, onʼa olombedi Arona. 

9Keli ndi kumbisha ana apami wʼasi Kohata nduku engo, ne dia vo waki la 
okende wa ntembaka diango diʼekila lʼaheka awo. 

10Ewandji wakela elambu awo wa nkidia ediakelu lu lushi lakawakikiti iso. 
Ewandji ako wakela elambu ako la ntundu kʼediakelu. 

11Latuyalaka akatela Mose ati: Ewandji kawuyakaki untu lʼuntu lushi landi, dia 
ndjukimo ulambu andi, dia nkidia ediakelu. 

12Nashona, onʼa Aminadaba, uma lu diuhu dia Juda, akalambula ulambu lushi la 
ntundu. 

13Ulambu wakandalambula one: donga diʼekalekali dia fesa dia wutshu wa 
toshekele lukama la akumi asatu, donga dia fesa dia difuku dia wutshu wa 
toshekele akumi esambeli, lu wuhu wa shekele yatuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

14donga dia paunyi dia wutshu wa toshekele dikumi, diuludi too la malashi, 

15osongo wa ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

16wumbi a mbudi, dia ndjala ulambu wa kolo; 

17ngombe hyendi, ekoko a waumi etanu, weumbi a mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Nashona, onʼa Aminadaba. 

18Netanele, onʼa Zuara, uwandji wa Isakara, akela ulambu andi lushi la hendi. 

19Ulambu andi wakandalambula one: donga dia fesa diʼekalekali dia wutshu wa 
toshekele lukama la akumi asatu, donga dia fesa dia difuku dia wutshu wa 
toshekele akumi esambeli, lu wuhu wa shekele yatuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

20donga dia paunyi dia wutshu wa toshekele dikumi, diuludi too la malashi, 

21osongo a ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

22wumbi a mbudi, dia ndjala ulambu wa kolo; 

23ngombe hyendi, ekoko a waumi etanu, weumbi wa mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Netanele, onʼa Zuara. 

24Eliyabe, onʼa Helona, uwandji wʼasi Zebuluna, akalambula ulambu andi lushi 
lasatu. 

25Ulambu wakandalambula one: donga diʼekalekali dia fesa, dia wutshu wa 
toshekele lukama la akumi asatu, donga dia fesa dia difuku, dia wutshu wa 
toshekele akumi esambeli, lu wuhu wa shekele yatuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

26donga dia paunyi dia wutshu wa toshekele dikumi, diuludi too la malashi, 

27osongo a ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

28wumbi a mbudi, dia ndjala ulambu wa kolo; 

29ngombe hyendi, ekoko a waumi etanu, weumbi wa mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Eliyabe, onʼa Helona. 

30Elizure, onʼa Shedeure, uwandji wʼasi Rubena akalambula ulambu andi lushi 
la nei. 

31Ulambu wakandalambula one: donga diʼekalekali dia fesa dia wutshu wa 
toshekele lukama la akumi asatu, donga dia fesa dia difuku dia wutshu wa 
toshekele akumi esambeli, lu wuhu wa shekele yatuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

32donga dia paunyi dia wutshu wa toshekele dikumi, diuludi too la malashi, 

33osongo a ngombe wʼumi, osongo wʼokoko wʼumi wʼeleku otoi, dia ndjala 
ulambu wa lutshumba; 

34wumbi a mbudi, dia ndjala ulambu wa kolo; 

35ngombe hyendi, ekoko a waumi etanu, weumbi wa mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Elizure, onʼa Shedeure. 

36Shelumiyele, onʼa Zurishadai, uwandji wʼasi Simeyona, akalambula ulambu 
andi lushi la tanu. 

37Ulambu wakandalambula one: donga diʼekalekali dia fesa dia wutshu wa 
toshekele lukama la akumi asatu, donga dia difuku dia fesa dia wutshu wa 
toshekele akumi esambeli, lu wuhu wa shekele watuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

38donga dia paunyi dia wutshu wa toshekele dikumi, diuludi too la malashi, 

39osongo wa ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

40wumbi a mbudi, dia ndjala ulambu wa kolo; 

41ngombe hyendi, ekoko a waumi etanu, weumbi wa mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Shelumiyele, onʼa Zurishadai. 

42Eliyasafu, onʼa Duele, uwandji wʼasi Ngada akalambula ulambu andi lushi la 
samalu. 

43Ulambu wakandalambula one: donga diʼekalekali dia fesa dia wutshu wa 
toshekele lukama la akumi asatu, donga dia difuku dia fesa dia wutshu wa 
toshekele akumi esambeli, lu wuhu wa shekele yatuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

44donga dia paunyi dia wutshu wa toshekele dikumi, diuludi too la malashi, 

45osongo a ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

46wumbi a mbudi, dia ndjala ulambu wa kolo; 

47ngombe hyendi, ekoko a waumi etanu, weumbi a mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Eliyasafu, onʼa Duele. 

48Elishama, onʼa Amihude, uwandji wʼasi Efarayima akalambula ulambu andi 
lushi lʼesambeli. 

49Ulambu wakandalambula one: donga diʼekalekali dia fesa dia wutshu wa 
toshekele lukama la akumi asatu, donga dia difuku dia fesa dia wutshu wa 

toshekele akumi esambeli, lu wuhu wa shekele yatuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

50donga dia paunyi dia wutshu wa toshekele dikumi, diuludi too la malashi, 

51osongo a ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

52wumbi a mbudi, dia ndjala ulambu wa kolo; 

53ngombe hyendi, ekoko a waumi etanu, weumbi wa mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Elishama, onʼa Amihude. 

54Ngamaliyele, onʼa Pedazura, uwandji wʼasi Manase, akalambula ulambu andi 
lushi lʼenanei. 

55Ulambu wakandalambula one: donga diʼekalekali dia fesa dia wutshu wa 
toshekele lukama la akumi asatu, donga dia difuku dia fesa dia wutshu wa 
toshekele akumi esambeli, lu wuhu wa shekele yatuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

56donga dia paunyi dia wutshu wa toshekele dikumi, diuludi too la malashi, 

57osongo a ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

58wumbiambudi, dia ndjala ulambu wa kolo; 

59ngombe hyendi, ekoko a waumi etanu, weumbi a mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Ngamaliyele, onʼa Pedazura. 

60Abidana, onʼa Ngidiyoni, uwandji wʼasi Bendjamina, akalambula ulambu andi 
lushi la divwa. 

61Ulambu wakandalambula one: donga diʼekalekali dia fesa dia wutshu wa 
toshekele lukama la akumi asatu, donga dia difuku dia fesa dia wutshu wa 
toshekele akumi esambeli, lu wuhu wa shekele yatuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

62donga dia paunyi dia wutshu wa toshekele dikumi, diuludi too la malashi, 

63osongo a ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

64wumbi a mbudi, dia ndjala ulambu wa kolo; 

65ngombe hyendi, ekoko a waumi etanu, weumbi a mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Abidana, onʼa Ngidiyoni. 

66Ahiyezere, onʼa Amishadai, uwandji wʼasi Dane, akalambula ulambu andi lushi 
la dikumi. 

67Ulambu wakandalambula one: donga diʼekalekali dia fesa dia wutshu wa 
toshekele lukama la akumi asatu, donga dia difuku dia fesa dia wutshu wa 
toshekele akumi esambeli, lu wuhu wa shekele yatuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

68donga dia paunyi dia wutshu wa toshekele dikumi, diuludi too la malashi, 

69osongo a ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

70wumbi a mbudi, dia ndjala ulambu wa kolo; 

71ngombe hyendi, ekoko a waumi etanu, weumbi a mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Ahiyezere, onʼa Amishadai. 

72Pangiyele, onʼa Okarana, uwandji wʼasi Ashere, akalambula ulambu andi lushi 
la dikumi lʼotoi. 

73Ulambu wakandalambula one: donga diʼekalekali dia fesa dia wutshu wa 
toshekele lukama la akumi asatu, donga dia difuku dia fesa dia wutshu wa 
toshekele akumi esambeli, lu wuhu wa shekele yatuwedikaka lʼetemwelo, 
alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

74donga dia paunyi dia wutshu wa toshekele dikumi, diuludi too la malashi, 

75osongo a ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

76wumbi a mbudi, dia ndjala ulambu wa kolo; 

77ngombe hyendi, ekoko a waumi etanu, weumbi a mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Pangiyele, onʼa Okarana. 

78Ahira, onʼa Enana, uwandji wʼasi Nafetali, akalambula ulambu andi lu lushi la 
dikumi lʼahendi. 

79Ulambu wakandalambula one: donga diʼekalekali dia fesa dia wutshu wa 
toshekele lukama la akumi asatu, donga dia difuku dia fesa dia wutshu wa 
toshekele akumi esambeli, lu wuhu wa shekele yatuwedikaka lʼetemwelo, 

alonga ako ahendi waki too la shima ka pudipudi kosohanyimi la iso, dia ndjala 
ulambu wa shima; 

80donga dia paunyi dia wutshu wa toshekele dikumi, diuludi too la malashi, 

81osongo wa ngombe wʼumi, okoko wʼumi, osongo wʼokoko wʼumi wʼeleku otoi, 
dia ndjala ulambu wa lutshumba; 

82wumbi a mbudi, dia ndjala ulambu wa kolo; 

83ngombe hyendi, ekoko a waumi etanu, weumbi a mbudi etanu, esongo 
wʼekoko a waumi etanu wʼeleku otoi, dia ndjala ulambu wa ki. Oso aki ulambu 
wa Ahira, onʼa Enana. 

84Onʼeli eshasha wakakimo ewandji wa Isariyele dia nkidia ediakelu, lushi 
lakatakitama iso: alonga wa fesa dikumi la ahendi, alonga wʼafuku wa fesa 
dikumi la ahendi, alonga wa paunyi dikumi la ahendi. 

85Donga diʼekalekali dia fesa tshe, diaki la wutshu wa toshekele lukama la akumi 
asatu, lukama la akumi asatu. Donga tshe dia difuku, diaki la wutshu wa 
toshekele akumi esambeli, akumi esambeli. Okone wutshu tshe wa alonga wa 
fesa waki toshekele nunu pendi la kama nyei, lu wuhu wa shekele yatuwedikaka 
lʼetemwelo. 

86Lʼatei wʼalonga wa paunyi dikumi la ahendi wakaludi too la malashi, donga la 
donga diaki la wutshu wa toshekele dikumi, lu wuhu wa shekele yatuwedikaka 
lʼetemwelo. Okone wutshu wʼalonga wa paunyi tshe aki toshekele lukama la 
akumi ahendi. 

87Nyama tshe yʼulambu wa lutshumba yaki okone: ngombe ya waumi dikumi la 
hyendi, ekoko a waumi dikumi la ehendi, esongo wʼekoko a waumi wʼeleku otoi 
dikumi la ehendi, kame la elambu awo wa shima. Weumbi a mbudi wʼulambu 
wa kolo, waki dikumi la ehendi. 

88Nyama tshe yʼulambu wa ki yaki okone: ngombe ya waumi akumi ahendi la 
nyei, ekoko a waumi akumi asamalu, weumbi a mbudi akumi asamalu, esongo 
wʼekoko a waumi wʼeleku otoi akumi asamalu. Oso aki eshasha wa nkidia 
ediakelu, lʼokongo wa nkikita iso. 

89Lamʼakotoka Mose lu luudu lʼesanganelu la dipema dia ntusawula la 
Latuyalaka, ndi akukaka diui diatumba uma ladiku diʼufudi wʼoshete wa sheki 
wʼomenyi, uma lʼatei wʼakeruba ahendi. Diui diako mbakateketaka la ndi. 

Walelu 8 

Olongelo wʼAtala 

1Latuyalaka akatela Mose ati: 



267 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

2Uteli Arona wati: Lamʼayuyemeka atala, atala esambeli kawukimoki usasi lu 
welelo wʼekitshelu ka tala. 

3Ku Arona akatshaka osoku; akemeka atala ato dia vo nkimoka usasi awo lu 
welelo wʼekitshelu ka tala, uku akadjangela Latuyalaka Mose. 

4Ekitshelu ka tala kakatshama la paunyi ka lutshula, umakʼetshina kato pulu ndu 
alembo ato. Uku yediko yakenya Latuyalaka Mose, mbakandakitshi. 

Edielo kʼAsi Lewi 

5Latuyalaka akatela Mose ati: 

6Kose asi Lewi uma lʼatei wʼasi Isariyele, kuwaedia. 

7Kutshi okone, dia mbaedia: kuwamonge ashi wʼekesanelu; kawunya divu la 
diosa tshe dia lʼalimba awo, kawusuli ahondo awo, kawuyaedia. 

8Kawela osongo a ngombe wʼumi la ulambu awo wa shima ka pudipudi, 
kosohanyimi la iso. Kela osongo a ngombe wʼumi ukina, dia ndjala ulambu wa 
kolo. 

9Kusanganya asi Lewi lʼeotwelo ka luudu lʼesanganelu la dipema. Kusanganya 
ului tshe wʼasi Isariyele laawo. 

10Lamʼaluwulaye asi Lewi la ntundu ka Latuyalaka, asi Isariyele kawahe asi Lewi 
anya awo. 

11Arona ayulambula asi Lewi la ntundu ka Latuyalaka uku ulambu wa letshetsha 
uma le asi Isariyele, dia asi Lewi ndjala wawo, dia ntsha ulimu wa Latuyalaka. 

12Asi Lewi kawahe anya awo ladiku dia ete wa ngombe ya waumi. Lʼokongo diku, 
we kulambuli otoi, dia ndjala ulambu wa kolo; la ukina, dia ndjala ulambu wa 
lutshumba le Latuyalaka, dia ntungela asi Lewi ekesanelu. 

13Kela asi Lewi la ntundu ka Arona la anʼandi wʼapami. Kuwalambuli uku ulambu 
wa letshetsha la ntundu ka Latuyalaka. 

14Osoku mbayuyatula asi Lewi uma lʼatei wʼasi Isariyele, ku asi Lewi wayuyala 
wami. 

15Lʼokongo diku, asi Lewi wayoto dia ntsha ulimu wa luudu lʼesanganelu la 
dipema lamʼayuyushila mbaedia ndu mbalambula uku ulambu wa letshetsha. 

16Vo wambukimwama le mi uma lʼatei wʼasi Isariyele. Lambuyaoselawo lʼete wa 
tata kundu, ana wa nundu tshe wʼasi Isariyele, 

17ne dia ana wa nunu tshe wa Isariyele weli wami, ndu wʼantu ndu wa nyama. 
Dimi lakayakidiyawo lushi lakamadiaki ana wa nundu tshe wa lu kete ya 
Edjibitu. 

18Dimi lambosa asi Lewi lʼete wʼana wa nundu tshe wʼasi Isariyele. 

19Dimi lambusha Arona la anʼandu wʼapami asi Lewi uma lʼatei wʼasi Isariyele, 
dia vo ntshelaka asi Isariyele ulimu lu luudu lʼesanganelu la dipema, ndu dia 
mbatungelaka ekesanelu, asui watukuya le asi Isariyele lamʼasukanawo 
lʼetemwelo. 

20Mose, Arona la ului tshe wʼasi Isariyele wakatshela asi Lewi akambu tshe 
wakadjangela Latuyalaka Mose lu dikambu diawo. Uku akadjangela Latuyalaka 
Mose dikambu diʼasi Lewi, mbakatshela asi Isariyele. 

21Asi Lewi wakayaedia uma lu kolo, wakasuli ahondo awo. Ku Arona akalambula 
uku ulambu wa letshetsha la ntundu ka Latuyalaka, akatungela ekesanelu dia 
mbaedia. 

22Lʼokongo diku, asi Lewi wakotoka lu luudu lʼesanganelu la dipema la ntundu 
ka Arona la anʼandi wʼapami, dia ntshaka ulimu awo. Uku akadjangela 
Latuyalaka Mose, lu dikambu diʼasi Lewi, mbakawatshela. 

23Latuyalaka akatela Mose ati: 

24Okone mbayutshaka asi Lewi ulimu. Wane weli la deku akumi ahendi la tanu 
pulu ladiku, wayotoka lu luudu lʼesanganelu la dipema, dia ntshaka ulimu. 

25Wane waya la deku akumi atanu, kawukimo ulimu, tawukambaki ntu. 

26Vo kawukimanyiaki anengewo dia nama okende lu luudu lʼesanganelu la 
dipema, keli tawutshaki nduku ulimu. Osoku mbayuyutshela asi Lewi lu mbasha 
tumu yawo. 

Walelu 9 

Dambu diʼElekanelu 

1Latuyalaka akatela Mose lʼusui wa shenga wa Sinai, lu ngondo ka ntundu 
kʼeleku ka hendi, lʼokongo wʼetumbelu kawo uma lu kete ya Edjibitu, ati: 

2Asi Isariyele kawutshaki dambu diʼelekanelu lʼetena kadio. 

3Kanyuditshaki la dikolo dia lushi la dikumi lʼanei la ngondo kene. 
Kanyuditshaki uku elembe adio tshe la adjangu adio tshe. 

4Mose akatela asi Isariyele dia vo ntshaka dambu diʼelekanelu. 

5Ku vo wakatshi dambu diʼelekanelu lʼusui wa shenga wa Sinai, la dikolo dia 
lushi la dikumi la ngondo ka ntundu. Asi Isariyele wakatshi akambu tshe 
wakadjangela Latuyalaka Mose. 

6Antu amotshi waki kumbeya ntsha dambu diʼelekanelu lushi lako, ne dia vo 
wakayala mindu uma lʼesakanelu kawo lʼudu, wakayi la ntundu ka Mose la Arona 
lushi lako. 

7Ku vo wakawutela vati: Shu takayadi mindu, ne dia takasakanyi la udu. Ngandi 
ukukisu nshimbama dia nambula Latuyalaka ulambu lʼetena kawo lʼatei wa 
Isariyele? 

8Ku Mose akawatela ati: Nyukungi lane, nteyi kene kayuta Latuyalaka lu 
dikambu dianyu. 

9Latuyalaka akatela Mose ati: 

10Uteli asi Isariyele wati: Naka untu lʼatei anyu, kana lʼatei a tukanula tanyu, 
ambuyala mindu ne dia ndi akasakanyi la udu, kana ne dia ndi eko lu lokendo 
lʼetali, ndi katshi dambu diʼelekanelu dia nemia Latuyalaka. 

11Ndi kaditshi la ma diaha la edya la akatshi wʼukai la dikolo dia lushi la dikumi 
lʼanei lu ngondo ka hendi. 

12Kalami elembe tshe wa dambu diʼelekanelu. Tatshikaki nduku yema edja ndu 
la pindju. Tatetaki nduku weka. 

13Naka untu, leli pudipudi kana laha lu lokendo, ambutuna ntsha dambu 
diʼelekanelu, untu ako ayunyema uma lʼatei a wudja awo, ne dia ndi kunambula 
Latuyalaka ulambu lʼetena kawo. Unungu wa kolo kandi ayuyala lʼote andi. 

14Naka ongendangenda ludjashi lʼatei anyu ayulanga ntsha dambu diʼelekanelu 
dia Latuyalaka, kaditshi uku weli olembe adio la didjangu diadio. Kanyuyali 
lʼolembe otoi, le ongendangenda ndu le usi ngelu. 

Dingi Ladiku diʼEtemwelo ka Dipema 
(Etum. 40:34-38) 

15Lu lushi lakaweme etemwelo ka dipema, dingi diakakumbi etemwelo kako, 
luudu la dipema lʼomenyi. Umaka dikolo edja ndu pindju, dingi diako 
diakahetaka uku dja ladiku dia etemwelo. 

16Osoku mbakadiayalaka nshi tshe. Dingi diakakikumbaka la yanyi, ku lʼutshu 
dio diakayala uku dja. 

17Lamʼakamoka dingi uma ladiku dia luudu la dipema, asi Isariyele wakunelaka. 
Lu ahuli tshe wakatemalaka dingi, mbakatahangaka asi Isariyele. 

18Uma lu diui dia Latuyalaka mbakunelaka asi Isariyele; ndu uma lu diui diandi, 
mbakawatahangaka. Etena tshe kakatshikalaka dingi ladiku dia etemwelo ka 
dipema, kakawahangaka. 

19Lamʼakatshikalaka dingi edja ladiku diʼetemwelo ka dipema, asi Isariyele 
wakakitanyiaka olembe wa Latuyalaka, vo kumunelaka. 

20Tena dimotshi, dingi diakatshikalaka ladiku dia etemwelo ka dipema nshi 
motshi tshu. Asi Isariyele wakahangaka uku diui dia Latuyalaka; ku wakunelaka 
uku diui dia Latuyalaka le wo. 

21Tena dimotshi, dingi diakatshikalaka umaka dikolo edja ndu pindju. Ku 
lamʼakamoka dingi la pindju, vo wakunelaka. Kana la yanyi kana lʼutshu, 
lamʼakatamoka dingi, ku vo munela. 

22Kana nshi hyendi, kana ngondo, kuyanga etena kʼutali, kakatshikalaka dingi 
ladiku dia etemwelo ka dipema, asi Isariyele wakahangaka, vo kumunelaka. Keli 
etena tshe kakamoka dingi, vo wakunelaka. 

23Lu diui dia Latuyalaka mbakawatahangaka, ndu lu diui dia Latuyalaka 
mbakawatunelaka. Vo wakakitanyiaka olembe wa Latuyalaka uma le Mose. 

Walelu 10 

Amama wa Fesa 

1Latuyalaka akatela Mose ati: 

2Kutshi amama ahendi, katshi la fesa ka lutshula, dia vo nkukimanyia dia 
mbetaka antu, ndu dia eunelu kawo. 

3Lamʼayuwuwadaka, ului tshe wʼantu kawomotaki la le ye, lʼeotwelo ka luudu 
lʼesanganelu la dipema. 

4Keli naka wambuda dimama otoi, ewandji, ete a wauhu wʼasi Isariyele, 
kawomotaki la le ye. 

5Lamʼayunyudaka dimama shamanya shamanya, pangu yeli lu leke lʼehutwelu 
ka unya kayunelaki. 

6Lamʼayunyudaka dimama shamanya shamanya etena ka hendi, pangu yeli lu 
leke la diku dia kutshi, kayunelaki. Vo kawudaki amama shamanya shamanya ne 
dia eunelu kawo. 

7Kanyudaki amama atutsha, aha shamanya, dia nsanganya antu. 

8Elombedi, ana apami wʼArona, mbayudaka amama. Edelu kʼamama ayuyala 
olembe wa pundju le nyu ndu le tukanula tanyu. 

9Kanyudaki amama shamanya shamanya lamʼatshonyu lu ta lu kete yanyu, dia 
ntolo la utunyi, latunyusuyaka. Latuyalaka, Unyashungu anyu, ayunyuho, ku nyu 
nyayushimbamela uma le atunyi anyu. 

10Kanyudaki amama ndu nshi yanyu yʼongenongeno, lu nshi yanyu ya waki, ndu 
lu talelu tanyu ta ngondo. Lamʼayunyulambulaka elambu anyu wa lutshumba, 
ndu elambu anyu wa ki, vo wayunyuhwelaka Unyashungu anyu. Dimi keli 
Latuyalaka, Unyashungu anyu. 

Eunelu kʼAsi Isariyele Uma lu Sinai 

11Lu lushi lʼakumi ahendi la ngondo ka hendi, lʼeleku ka hendi, dingi diakamo 
uma ladiku dia etemwelo ka dipema kʼomenyi. 

12Asi Isariyele wakatunelaka uma lu pangu la pangu lʼusui wa shenga wa Sinai, 
ku dingi diakatemala lʼusui wa shenga wa Parana. 

13Vo wakatatela munela lu etena ka ntundu, uku akadjangela Latuyalaka Mose. 

14Ekuhu ka koi ka pangu kʼasi Juda kakunela ntundu, ku vo wakunela lu elui awo. 
Nashona, onʼa Aminadaba, aki olombodi awo. 

15Netanele, onʼa Zuara, aki olombodi wa diuhu diʼasi Isakara. 

16Eliyabe, onʼa Helona, aki olombodi wa diuhu diʼasi Zebuluna. 

17Wakahikula etemwelo ka dipema, ku ana apami wʼasika Ngereshona la ana 
apami wʼasika Merari, wane wakembaka etemwelo ka dipema, wakunela. 

18Ekuhu ka koi ka pangu ka Rubena kakunela ntundu, ku vo wakunela lu elui 
awo. Elizura, onʼa Shedeure, aki olombodi awo. 

19Shelumiyele, onʼa Zurishadai, aki olombodi wa diuhu diʼasi Simeyona. 

20Eliyasafu, onʼa Duele, aki olombodi wa diuhu diʼasi Ngada. 

21Ku asi Kohota wakunela, watembe diango diʼekila. Ku etemwelo ka dipema 
kakahikama ntundu vo watakumi. 

22Ekuhu ka koi ka pangu kʼasi Efarayima kakunela, ku vo wakunela lu elui awo. 
Elishama, onʼa Amihude, aki olombodi awo. 

23Ngamaliyele, onʼa Pedazura, aki olombodi wa diuhu diʼasi Manase. 

24Abidana, onʼa Ngidiyoni, aki olombodi wa diuhu diʼasi Bendjamina. 

25Ku ekuhu ka koi ka pangu kʼasi Dane kakunela la djihelu, ku vo wakunela lu 
elui awo, uku ulami wa pangu tshe. Ahiyezere, onʼa Amishadai, aki olombodi 
awo. 

26Pangiyele, onʼa Okarana, aki olombodi wa diuhu diʼasi Ashere. 

27Ahira, onʼa Enana, aki olombodi wa diuhu diʼasi Nafetali. 

28Osoku mbaki elongelo kʼasi Isariyele, uku elui awo, lamʼakawatunelaka. 

29Mose akatela Hobaba, onʼa ukilu andi Ruele, usi Midiyana, ati: Shu teko lu 
ntatshu lu dihuli diakati Latuyalaka ati: Dimi layunyushadio. Utshu la su, shu 
tayukutshela ololo, ne dia Latuyalaka akalaki Isariyele akambu wʼololo. 

30Ku ndi akûkaluya diui ati: Dimi halutsho; dimi layukalula utsha lu kete yasu, le 
wane wuto la mi. 

31Ku Mose akosengasenga ati: Tututshikaki. We keya ahuli wukukisu 
ntahangaka lʼusui wa shenga, we ayuyala lolombo lasu, kutatolombolaka. 

32Naka we ayutsho la su, shu tayutakutshelaka ololo, wuhu tshe 
wayutatutshelaka Latuyalaka. 

33Ku vo wakunela uma lu ukungu wa Latuyalaka, wakakendakenda nshi shatu; 
oshete wa sheki wa Latuyalaka wakatshu la ntundu kawo lokendo la nshi shatu, 
dia ntayangela dihuli dia vo mumuya. 

34Ku dingi dia Latuyalaka diakatshikalaka ladiku diawo la yanyi, 
lamʼakawatunelaka uma lu pangu. 

35Lamʼakunelaka oshete wa sheki, Mose akataka ati: Latuyalaka li, uneli! Atunyi 
aye wadiangani; wane watukuhetshaka, walawo la ntundu kaye! 

36Ku lamʼakemala oshete, Mose akataka ati: Latuyalaka li, ukaluli le nunu dikumi 
dia nunu diʼasi Isariyele. 

Walelu 11 

Latuyalaka Ambutuma Tuluhu 

1Wudja wakangunanguna, wata aui wa kolo lu atui wa Latuyalaka. 
Lamʼakawauki Latuyalaka, kele kandi kakahete. Ku dja ya Latuyalaka yakahete 
lʼatei awo, yakatshumbi kuma motshi ya pangu. 

2Ku wudja wakayulelela Mose. Mose akalombe Latuyalaka, ku dja yakadimala. 

3Wakole dihuli so vati: Tabera (kitshimudi ati: Etshumbelu), ne dia dja ya 
Latuyalaka yakahete lʼatei awo. 

4Akanga a ludju lʼatei wʼasi Isariyele wakakumbula nyama ya nde. Ku ndu asi 
Isariyele wakaleli ntu, wambwana vati: Ayutusha unatshi wa shu nde? 

5Shu mbuhoka nsi yakatalekaka lʼEdjibitu olele, ndu sele, amoke, vole, atungulu, 
la shongo ya mbudi. 

6Kakiane alimba asu wambonda, nduku engo kekina kʼololo, tshikima mana nye 
tshu. 

7Mana akafani la tongo ya sele, ndu yo yaki wema. 

8Antu wakadianganaka dia ntayitongona, wakayihelaka lu ehelo kana yito lu tuli. 
Vo wakayikateka lu puki, wakayitshaka ekama. Ku vo wakayalaka lʼunyo uku 
ekama wosohanyimi la iso. 

9Lamʼakalokaka lopopo lʼutshimba a pangu lʼutshu, ku mana yakalokaka kame 
la lo. 

10Mose akuki antu walela lʼatei a khumbu yawo, untu lʼuntu la suku dia luudu 
landi la dipema. Kele ka Latuyalaka kakahete wulu, ku Mose akanyangi efula. 

11Ku ndi akambula Latuyalaka ati: Ukundi ambuyutshela ukambi aye okone na? 
Okoko wana wakimi kumpumo lukulu lʼolo lu ashu aye, dia we nkitshiyami 
wutshu wa wudja one tshe? 

12Bundi, dimi kakatshu diemi dia wudja one tshe? Dimi kakawauti, 
mbamvutelaye wati: Utawaembaka lu kyundu, uku atembaka ondedi ona 
laloma, utsha lu kete yakayalaki washewo? 

13Uma lendi ayumutana unatshi wa mbisha wudja one tshe? Vo ane walela la 
ntundu kami vati: Utusha unatshi keli tuli! 

14Dime haleyi memba wutshu wa wudja one, ne dia vo wambuleka wutshu efula 
le mi. 

15Lambukosengasenga nti: Naka dimi lambuhumo lukulu lʼolo lu ashu aye, 
undjaki, diaha dimi mena elanyelu kami, lu dihuli dia we ntshelami okone. 

16Latuyalaka akatela Mose ati: Usanganya apami akumi esambeli uma lʼatei a 
dihangamendi dia Isariyele la ntundu kami. Osonole wane weyaye wati: 
Dikumanyi la elombodi a wedja mbewo. Kuyi la wo la luudu lʼesanganelu la 
dipema, kawuyemali kame la ye leko. 

17Ku dimi layuhulo dia ndjusawula la nyu leko. Dimi layosa wuhu wa nyuma weli 
la ye, layuwashato. Ku vo wayembaka la ye wutshu a wudja one, diaha weme 
mbemba. 

18Kuteli wudja wati: Nyuyakidia dikambu dia lui, nyayole unatshi; ne dia nyu 
nyakaleli lu atui wa Latuyalaka nyati: Ayutusha unatshi? ne dia takenaka olo 
lʼEdjibitu. Okone Latuyalaka ayunyusha unatshi, ku nyu nyayuwole. 

19Nyu hanyole lushi otoi, kana nshi hyendi, kana nshi tshanu, kana nshi dikumi, 
kuyanga nshi akumi ahendi tshu. 

20Nyu nyayole utundu wa ngondo tshe, edja ndu unatshi wambutumba 
lʼehembe, edja ndu vo wambuyala nyomi le nyu, ne dia nyakatuni Latuyalaka leli 
lʼatei anyu. Nyakaleli lʼatui andi nyati: Okoko wana wakatatumbi uma lʼEdjibitu? 

21Ku Mose akati ati: Antu wemi lʼatei awo, weko apami nunu kama shamalu 
watakendakenda lʼekulu. Ku we akati wati: Dimi layuwasha unatshi wa vo nde 
utundu wa ngondo. 

22Undi, ekoko la ngombe mbayuyuwadiakela dia nkuka le wo? Kana 
wayuwasanganyia nsi tshe yʼuma lʼashi a waki? 

23Latuyalaka akakaluya Mose diui ati: Ukundi, lunya la Latuyalaka laya 
mundumundu uka? Kakiane we ayena kana diui diami le ye diayutshama kana 
kema. 

24Mose akatumbi, akatutela antu aui wa Latuyalaka. Ndi akasanganya apami 
akumi esambeli uma lʼatei a dihangamendi dia wudja, akawaeme lʼutshimba wa 
luudu la dipema. 

25Ku Latuyalaka akahulo lu dingi, akasawula la ndi; akose wuhu wa nyuma kaki 
la ndi, akakiahe dihangamendi diako akumi esambeli. Ku lamʼakawalungula 
nyuma kako, vo wakati akambu wahatayi. Keli lʼokongo diku, vo nkutsha osoku 
ntu. 

26Keli apami ahendi wakatshikala lu pangu, kumbu yawo: Eledade la Medade, ku 
nyuma kako kakawahema. Vo waki lʼului a waku wakawali, keli vo kuntsho 
utsha la luudu la dipema. Ku vo wakati akambu wahatayi lu pangu. 

27Ku olongo a pami omotshi akalawo, akatutela Mose ati: Eledade la Medade 
wuta akambu wahatayi lu pangu. 

28Jashua, onʼa Nuna, ukimanyidi a Mose, otoi wʼapami andi wakasonwama, 
akawutela ati: Khumemi Mose, ashimbi! 

29Keli Mose akûkaluya diui ati: We ambumbukelawo kandjema? Dimi 
nkumbulaka dia antu wa Latuyalaka tshe ndjala amvutshi. Dimi nkumbulaka dia 
Latuyalaka mbasha nyuma kandi. 

30Ku Mose la dihangamendi dia Isariyele wakatshu lu pangu. 

31Ku Latuyalaka akampepia lopepe la wulu. Lopepe lako lakela tuluhu uma lu 
leke lʼashi a waki, lakayutokosha yediko ya lokendo la lushi otoi lu wedi one ndu 
ya lokendo la lushi otoi lu wedi ukina, lʼutshimba tshe wa pangu. To takahatana 
uma lu kete pulu ndu lu lukendi. 

32Antu wakunela yanyi tshe ndu lʼutshu tshe ndu la wedi a pindju tshe, 
wakatunda tuluhu. One laki kumunda efula, akandi homera dikumi. Vo 
wakayutane lʼutshimba wa pangu. 

33Emunyi weki lʼunyo, watatomama, ku kele ka Latuyalaka kakahete le wo. 
Latuyalaka akasuya antu sui dia wulu. 

34Ku vo wakole dihuli diako vati: Kiberote-Hatava (kitshimudi ati: Waumbu 
wʼakanga a ludju), ne dia leko kakawakhunde akanga a ludju. 

35Vo wakunela uma la Kiberote-Hatava, wakatshu utsha la Hazerote, ku 
wakatuhanga la Hazerote. 

Walelu 12 

Miriyama la Arona Wambosemanela la Mose 

1Miriyama la Arona wakateketela Mose lu dikambu dia umuntu usi Kushi 
lakandose, ne dia ndi akatshuki umuntu usi Kushi. 

2Vo wakati vati: Undi, Latuyalaka akahumbi nteketa paka uma le Mose utu? Ndi 
konteketa ndu uma le su? Ku Latuyalaka akuki dikambu so. 

3Keli Mose aki untu kanga memakana ka wulu, ndeka antu tshe wa la kete. 

4Latuyalaka akatela Mose, Arona la Miriyama shashimuya ati: Nyutshu nyu 
asatu la luudu lʼesanganelu la dipema. Ku vo asatu wakatshu leko. 

5Latuyalaka akahulo lu ekoho ka dingi, akayemala lʼeotwelo ka luudu la dipema. 
Ndi aketi Arona la Miriyama, ku vo ahendi wakasukana. 

6Ndi akawatela ati: Nyulungi aui ami. Naka umvutshi omotshi ambuyala lʼatei 
anyu, dimi Latuyalaka layeneka le ndi lu enelo; layoteketaka la ndi lu do. 

7Keli le ukambi ami Mose, kema osoku; ndi ambushama okende kame la luudu 
lami tshe. 

8Layoteketaka la ndi hwe lʼunyo, aha lʼaui wa tukedi. Ndu ndi ayendaka didjidji 
dia Latuyalaka. Okoko wana wakinyu kumbuka woma dia nsemanela la ukambi 
ami Mose? 

9Kele ka Latuyalaka kakahete le wo, ku ndi akamo. 

10Lamʼakamo dingi uma ladiku dia luudu la dipema, wenyi ku Miriyama akayadi 
sudi dimba tshe, kasaa uku pembe. Arona akasikiso utsha le Miriyama, enyi ku 
aya sudi dimba tshe. 

11Arona akasengasenga Mose ati: Khumemi li, tutusuyaki ne dia shu takatshi uku 
dinginya ndu takatshi kolo. 

12Lambukosengasenga nti: Tetawoki ndi ndjala uku ona lutwi udu, lambohonda 
etenyi ka hendi ka dimba diandi lamutondi uma lʼutema a nyangu. 

13Mose akalelela Latuyalaka ati: Unyashungu li! lambukosengasenga nti: 
Okonoya! 

14Ku Latuyalaka akatela Mose ati: Utunduyala shi awuteli losoi lʼelundji, ndi 
tutuyala la sonyi nshi esambeli uka? Ndi atukudihama nshi esambeli lʼandja a 
pangu. Lʼokongo diku kawukaluya lu pangu. 

15Ku Miriyama akatudihama lʼandja a pangu nshi esambeli. Vo kumunela edja 
ndu lamʼakawakaluya Miriyama lu pangu. 

16Lʼokongo diku antu wakunela uma le Hazerote, wakatuhanga lʼusui wa shenga 
wa Parana. 

Walelu 13 

Wambutuma A topi Dikumi la Ahendi Utsha la Kanana 
(Euh. 1:19-33) 

1Latuyalaka akatela Mose ati: 

2Kosonole untu uma lu diuhu la diuhu dia washewo, one tshe leli uwandji lʼatei 
awo. Katumi dia vo ntukemba kete ya Kanana, yambumusha asi Isariyele. 

3Mose akatumi uma lʼusui wa shenga wa Parana, uku diui dia Latuyalaka. Vo tshe 
waki ete a wudja wa Isariyele. 

4Kumbu yawo nye: Shamua, onʼa Zakura, uma lu diuhu dia Rubena; 

5Shafata, onʼa Hori, uma lu diuhu dia Simeyona; 

6Kaleba, onʼa Jefune, uma lu diuhu dia Juda; 

7lugala, onʼa Josefu, uma lu diuhu dia Isakara; 

8Hoshea, onʼa Nuna, uma lu diuhu dia Efarayima; 

9Palati, onʼa Rafu, uma lu diuhu dia Bendjamina; 

10Ngadiyele, onʼa Sodi, uma lu diuhu dia Zebuluna; 

11Ngadi, onʼa Susi (leli uma lu diuhu dia Manase), uma lu diuhu dia Josefu; 

12Amiyele, onʼa Ngemali, uma lu diuhu dia Dane; 

13Seture, onʼa Mikaele, uma lu diuhu dia Ashere; 

14Nabi, onʼa Vofisi, uma lu diuhu dia Nafetali; 

15Nguele, onʼa Maki, uma lu diuhu dia Ngada. 

16Oso eli kumbu yʼapami wakatumi Mose la ntukemba kete. Mose akole Hoshea, 
onʼa Nuna, ati: Jashua. 

17Mose akatumi dia ntotopa kete ya Kanana. Ndi akawatela ati: Kanyumbeli leku 
utsha la Nengebe, kanyutumbeli lu leke lʼakuna. 

18Kanyutendi kete wuhu weyo, ndu antu wudjashi loko kana vo la wulu kana 
kema, kana weko tshitshe kana efula. 

19Kanyutendi kete yudjashiwo kana yeko ololo kana kolo, la esumba 
wudjashiwo weko pangu, kana wakahikama lʼave. 

20Kanyutendi kete kana yo yeko eteto kana shenga, kana ekunda weko kana 
kema. Kanyuyali la dihunga, kanyela elua uma lu kete yako. Etena kako, aki 
etatelu ka diela diʼelua. 

21Ku vo wakunela, wakatukemba kete lʼusui wa shenga wa Zine, pulu ndu la 
Rehobe, keli lasuki la Hamata. 

22Vo wakambela utsha la Nengebe, wakatukuma la Heberona. Ahimana, Sheshai, 
Talamai, tukanula tʼAnaka, waki leko. (Heberona akahikama deku esambeli la 
ntundu ka Zoana lu Edjibitu.) 

23Vo wakakumi pulu lʼUkidi a Eshikole, ku wakahimbula sandji diʼelua. Antu 
ahendi wakadiembe lʼusimbi, vo wakela ndu dikomi diʼetamba ndu elua wa 
fingu. 

24Dihuli diako diakolame ati: Ukidi a Eshikole (kitshimudi ati: Sandji), ne dia 
sandji diʼelua diakahimbula asi Isariyele leko. 

25Lʼokongo wa nshi akumi anei, vo wakakalula uma la ntukemba kete yako. 

26Ku vo wakayi la Kadeshe, lʼusui wa shenga wa Parana, le Mose la Arona la ului 
tshe wʼasi Isariyele. Vo wakasanyia akambu wa leko, wakawaenya sandji diʼelua 
diʼuma lu kete yako. 

27Vo wakasanyia Mose vati: Shu takatshu lu kete yakayatutumi. Mete, kete yako 
yambulula too la awele la usanga. Sandji diʼelua diʼuma leko ne. 

28Keli antu wudjashi lu kete yako weko akanga a wulu. Esumba awo weko waki, 
kumbu yʼave tshu. Dikambu dikina, shu takatena tukanula ta Anaka leko. 

29Asi Amaleka mbuladi la Nengebe. Asi Hiti, asi Jebuse, lʼasi Amora mbuladi lu 
leke la lu akuna. Ku asi Kanana mbuladi lʼumamu wʼashi a waki ndu lʼemamu wa 
Jorodana. 

30Keli Kaleba akalembohaya antu la ntundu ka Mose; akawatela ati: Tuneli 
kakiane, tutohotole kete, ne dia shu mbeyaka ndjilembia. 

31Keli antu wakatshu la ndi, wakati vati: Kema, shu hateyi ntsho la ntolo la wudja 
ako, ne dia vo ntuleka wulu. 

32Vo wakela asi Isariyele lukumu la kolo la kete yakawatukemba. Vo wakawatela 
vati: Kete yakatatukemba, yatushilaka antu watudjaseka loko. Antu tshe 
wakatatena leko, waki paka alundoki atu. 

33Antu tshe wakatatena, waki akunguti atu (ana wa Anaka, wakayi uma lu wudja 
wʼakunguti). Shu takenama lu ashu asu ndu lu ashu awo uku tukatakata. 

Walelu 14 

Antu Wambuhedia Latuyalaka 

1Ului wʼantu tshe wakadi tukuku; wakaleli lʼutshu. 

2Asi Isariyele tshe wakangunangunela Mose la Arona. Vo tshe wakawatela vati: 
Aki ololo shu ntavwi lʼEdjibitu! kana shu tavwi lʼusui one wa shenga! 

3Okoko wana atatolombola Latuyalaka utsha lu kete sho, dia shu ntudiakema la 
tombo? Wadiesu la anʼasu wayuyalaka diango diawo dia dimbu. Taki ololo shu 
nkalula lʼEdjibitu uka? 

4Ku vo wakatanela vati: Tosonole olombodi omotshi, tukaluli utsha lʼEdjibitu. 

5Mose la Arona wakako ekhukhumadi la ntundu kʼului tshe wʼasi Isariyele. 

6Ku Jashua, onʼa Nuna, la Kaleba, onʼa Jefune, wane waki lʼului a waku 
wakatukemba kete, wakatshatsha ahondo awo. 

7Vo wakatela ului tshe wʼasi Isariyele vati: Kete yakatatukemba, yeko kete 
yʼololo efula ndu dimena. 

8Naka Latuyalaka ntongenangenaka, ndi ayutolombola utsha lu kete yako, 
ayututushayo, kete yuludi too la awele la usanga. 

9Keli dikambu otoi, tanyuhendwelaki Latuyalaka, kuyanga mbuka antu wa la 
kete wotna, ne dia vo wayuyala ma diasu. Vo kema la usuko wa mbasukela ntu. 
Latuyalaka eko la su; tanyuwaukaki woma. 

10Keli ului wʼantu wakati dia mbauka ave. Ku lutumbu la Latuyalaka lakene 
ladiku dia luudu lʼesanganelu la dipema la ntundu kʼasi Isariyele tshe. 

11Ku Latuyalaka akambula Mose ati: Edja ndu kaandi ayukimo wudja one 
monyolami? Etena kakona kayuwumbetawo, kuyanga aha uma lu tulimbitelu ta 
mamba tone, takamatshi lʼatei awo? 

12Dimi layadiaka la sui dia wulu, layuwadima sangu, ku layutunga wudja waleki 
wuki ndu wulu uma le ye. 

13Ku Mose akakaluya Latuyalaka diui ati: Naka asi Edjibitu wayuka lukumu, ne 
dia we akatundja wudja one la wulu aye uma lʼatei awo, 

14vo wayutela akanga a kete nye lukumu lako. Vo wakuki vati: We, Latuyalaka, 
eko lʼatei a wudja one. We ateneka le wo hwe; dingi diaye diatakumbaka. We 
atutshokaka lu ekoho ka dingi la ntundu kawo la yanyi, ndu lʼekoho ka dja 
lʼutshu. 

15Keli kakiane, naka we ayushila wudja one ushiki, wedja ekina wakuki lukumu 
laye, wayuta vati: 

16Ne dia Latuyalaka kema la wulu wa nombola wudja one pulu lu kete 
yakandalaki, diako mbambundadiaka, vo tshe lʼusui wa shenga. 

17Lambukosengasenga kakiane, nti: Wulu aye, we Latuyalaka, wenami 
utamanya! uku akayati wati: 

18Latuyalaka huki kele esadi, eko too la ngandji ka shikaa, atudimanyiaka antu 
kolo la ehedia awo. Keli ndi hatuyindjaka akanga wʼenungu, atosomboyaka ana 
ne dia kolo ya washewo, edja ndu lu lolonga la satu kana la nei. 

19Lambukosengasenga nti: Udimanyia wudja one kolo yawo uku eli wuki wa 
ngandji kaye ka shikaa, uku ayayadimanyia umaka lʼEdjibitu edja ndu lane. 

Unyashungu Ambusuya Asi Isariyele 
(Euh. 1:34-40) 

20Latuyalaka akakaluya diui ati: Dimi lambadimanyia, uku diui diaye. 

21Keli mete, uku wemi la lumu! ndu uku ayulula lutumbu la Latuyalaka lu kete 
tshe, 

22antu ako tshe wakenyi lutumbu lami ndu tulimbitelu takamatshaka lʼEdjibitu, 
ndu lʼusui wa shenga, wakambedika tena dikumi ndu kumbukaka diui diami, 

23hawena kete yakamalaki dia mbisha washewo. Waku tshe wakamonyola, 
hawuyena. 

24Tshikima ukambi ami Kaleba, ne dia ndi akayala la nyuma kutshikitanyi, ndu 
akandjelaka lʼutema hwe, kayumukumia lu kete yakandatshu. Tukanula tandi 
tayuyikita. 

25Asi Amaleka la asi Kanana wambudjase lu ekidi. Kanyukaluli lui, kanyutshu 
utsha lʼusui wa shenga, lu mbuka kʼutsha lʼUduwa a Tilili. 

26Ku Latuyalaka akambula Mose la Arona ati: 

27Edja ndu kaandi ayukimo ului one wa kolo ngunangunelami? Dimi lakuki 
engunungunu wʼasi Isariyele watuwungunangunelaka. 

28Kanyuwateli nyati: Latuyalaka kata ati: Uku wemi la lumu! dimi layunyutshela 
uku akanyati lu atui ami. 

29Edu anyu wayukalema lʼusui one. Nyu tshe wakawali, waki la deku akumi 
ahendi pulu ladiku wakangunangunela, 

30hanyukuma lu kete yakamanyulaki dia nyu mbidjase, tshikima Kaleba, onʼa 
Jefune, la Jashua, onʼa Nuna. 

31Keli anʼanyu wa tshitshe wakanyataka nyati: Vo wayuyala diango dia dimbu, 
mbayumukumia leko, dia vo mbeya kete yakanyonyola. 

32Keli nyu nyame, edu anyu wayukalema lʼusui one wa shenga. 

33Anʼanyu wayuyala alami wa dungalunga lʼusui wa shenga deku akumi 
anei. Nyu nyayusuwaka ne dia ehedia anyu, edja ndu nyu tshe nyambukalema 
lʼusui one wa shenga. 

34Uku efula ka nshi yakanyatshu dia ntukemba kete, nshi akumi anei, 
mbayunyusuwa deku akumi anei uma lu kolo kanyu. Lushi otoi layuyala eleku 
otoi. Ku nyu nyayulimbitela lunyangu lami. 

35Dimi Latuyalaka kata dikambu ne, okone layuditshela ului one tshe wa kolo, 
wakasangana dia nsemanela la mi. Vo wayulanyema lʼusui one, wayuvo loko. 

Nyoi kʼAtopi wa Kolo Dikumi 

36Antu wakatumi Mose dia ntukemba kete, wane wakayotombosha antu dia 
ngunangunela Mose lamʼakawakalula la lukumu la kolo dikambu dia kete sho, 

37antu ako wakela lukumu la kolo uma lu kete yako, wakadiakema la sui la 
ntundu ka Latuyalaka. 

38Tshikima Jashua, onʼa Nuna, la Kaleba, onʼa Jefune, mbakatshikala la lumu 
lʼatei wʼantu wakatshu dia ntukemba kete. 

Elembelo kʼAsi Isariyele la Horoma 
(Euh. 1:41-46) 

39Mose akatela asi Isariyele aui ane tshe, ku vo wakaleli wulu. 

40Vo wakunela kʼolomo la pindju, wakambela lu ahuli wa ladiku wa lu leke 
lʼakuna. Ku wakati vati: Enda, shu ane taya lane! Shu tayutsho utsha lu dihuli 
diakatulaki Latuyalaka, ne dia shu takatshi kolo. 

41Ku Mose akati ati: Ukundi ambunyudiaka olembe wa Latuyalaka? Dikambu 
diako hadiuluwana. 

42Tanyumbelaki! ne dia Latuyalaka kema lʼatei anyu, nyutukutolembiama le 
atunyi anyu. 

43Asi Amaleka la asi Kanana weko la ntundu kanyu, vo wayunyudiaka la tombo. 
Latuyalaka hatshu la nyu, ne dia nyu nyakakadimo uma le ndi. 

44Vo wakatetemala mumbela utsha lu ahuli wa ladiku wa lu leke lʼakuna, keli 
oshete wa sheki wa Latuyalaka, kuyanga Mose, kumunela uma lu pangu. 

45Ku asi Amaleka lʼasi Kanana wakadjashi lu leke lʼakuna, wakahulo dia ndjolo 
la wo. Ku wakalembia, wakayelana la wo, pulu ndu la Horoma. 

Walelu 15 

Elembe lu Dikambu dia Elambu 

1Latuyalaka akatela Mose ati: 

2Uteli asi Isariyele wati: Lamʼayunyukuma lu kete yamumunyusha dia nyu 
ntudjase leko, 

3ndu lamʼayulanga untu nambula ngombe kana okoko ulambu wa nambula lu 
dja, kana ulambu wa lutshumba, kana ulambu ukina le Latuyalaka, dia nshidiya 
daka kana uku ulambu wa lulangu kana wa lu nshi yanyu ya waki, dia ntsha 
diowo dia ngenyangenya Latuyalaka, 

4one layela ulambu andi, kalambuli ndu etenyi otoi ka dikumi ka efa ka shima ka 
pudipudi, kosohanyimi la iso yediko ya etenyi otoi ka nei ka hina ulambu wa 
shima le Latuyalaka. 

5Kolongosole wanu etenyi otoi ka nei ka hina, dia ndjala ulambu wa dinono, 
kame la ulambu wa lutshumba, kana ne dia ulambu ukina, kana ne dia osongo 
lʼosongo wʼokoko. 

6Naka ne dia okoko wʼumi, kolongosole tenyi pendi dia dikumi dia efa dia shima 
ka pudipudi, kosohanyimi la iso yediko ya etenyi otoi ka satu ka hina. 

7Kulambuli wanu yediko ya etenyi otoi ka satu ka hina ulambu wa dinono, dia 
ndjala diowo dia ngenyangenya Latuyalaka. 

8Lamʼayuyolongosola ngombe kʼumi dia ndjala ulambu wa lutshumba, kana dia 
ndjala ulambu ukina, dia nshidiya daka, kana dia ndjala ulambu wa ki le 
Latuyalaka, 

9one layulambula ngombe, kela tenyi satu dia dikumi dia efa dia shima ka 
pudipudi, kosohanyimi la iso yediko ya etenyi otoi ka hendi ka hina, ulambu wa 
shima. 

10Kulambuli wanu yediko ya etenyi otoi ka hendi ka hina ulambu wa dinono, uku 
ulambu wa nambula lu dja, dia ndjala diowo dia ngenyangenya Latuyalaka. 

11Osoku mbayuwutshaka lu nyama la nyama: ngombe kʼumi kana okoko wʼumi, 
esongo wʼekoko a waumi kana ana mbudi. 

12Kukutsha diango so lu nyama la nyama uku efula kayo. 

13Osoku mbayutsha ona luta tshe lʼulambu, ulambu wa nambula lu dja, dia ndjala 
diowo dia ngenyangenya Latuyalaka. 

14Ongendangenda tshe ludjashi lʼatei anyu kana untu layunyokendelaka ufaki lu 
nonga yanyu, lalanga nambula ulambu wa nambula lu dja, ndi katshi pupu uku 
atunyutshaka, dia ndjala diowo dia ngenyangenya Latuyalaka. 

15Olembe otoi mbayuyala le nyu ndu le usi wudja ludjashi lʼatei anyu; olembe wa 
pundju wa lu lolonga la lolonga. Uku wenyu, mbayuyala ndu usi wudja la ntundu 
ka Latuyalaka. 

16Olembe otoi la didjangu otoi mbayuyala le nyu ndu le usi wudja ludjashi lʼatei 
anyu. 

17Latuyalaka akatela Mose ati: 

18Uteli asi Isariyele wati: Lamʼayunyukuma lu kete yatamanyolombola, 

19lamʼayunyutole diango dia lu kete yako, kanyutulambulaki Latuyalaka 
ulambu. 

20Kanyulambulaki ukama wa ma wʼuma lu shima kʼolonga ulambu. 
Kanyulambuli uku ulambu wʼuma lu dihuli diʼesuswelu. 

21Kanyulambulaki Latuyalaka shima kʼolonga ulambu lu nonga yanyu. 

22Keli naka nyambutsha munga, diaha ndjela elembe ene tshe wakatela 
Latuyalaka Mose, 

23elembe tshe wakadjangela Latuyalaka Mose uma lu lushi lakandakimo elembe 
pulu ndu lu nonga yayayi tshe. 

24Naka nyu nyakatshi munga kakinyu kuntunga lutunga, kaki ului wʼantu 
kumbeya, ului tshe kawulambuli osongo wa ngombe wʼumi ulambu wa 
lutshumba, dia ndjala diowo dia ngenyangenya Latuyalaka, kame la ulambu awo 
wa shima, la wa dinono uku olembe, ndu wumbi a mbudi ulambu wa kolo. 

25Olombedi ayutungela ului tshe wʼasi Isariyele ekesanelu, ku vo 
wayudimanyiama; ne dia munga kako kakatshama, ku vo wakela ulambu awo, 
ulambu wa nambula lu dja le Latuyalaka, la ulambu awo wa kolo la ntundu ka 
Latuyalaka, ne dia munga kakawatshi. 

26Ului tshe wʼasi Isariyele wayudimanyiama ndu usi wudja ludjashi lʼatei awo, 
ne dia antu tshe wakayala la unungu lu munga kakiwo kuntunga lutunga. 

27Naka untu ambutsha kolo kahandatungi lutunga, ndi kalambuli usamalu a 
mbudi wʼeleku otoi ulambu wa kolo. 

28Ku olombedi ayutungela untu lambutsha munga ekesanelu. 
Lamʼambundutsha kolo kahandatungi lutunga lu ashu wa Latuyalaka, ndi 
ayudimanyiama. 

29Kanyuyalaki la olembe otoi dikambu dia kolo kutshami, kaha lutunga: pupu le 
ona luta lʼatei wʼasi Isariyele ndu le ongendangenda ludjashi lʼatei awo. 

30Keli kanga wendjudi tshe, ona luta kana ongendangenda, latenga Latuyalaka, 
ayunyema uma lʼatei a wudja awo. 

31Ne dia untu ako akonyola diui dia Latuyalaka, akadiaki olembe andi, ndi 
ayunyema uma lʼatei a wudja awo. Wutshu a kolo kandi wayuyala lʼote andi. 

Wambudiaka Untu Lakalanya Lushi la Mumuya 

32Lamʼaki asi Isariyele lʼusui wa shenga, vo wakatani pami kemotshi ana kunyi 
lushi la mumuya. 

33Wane wakutani ana kunyi, wakayi la ndi le Mose, Arona la ului tshe wʼantu. 

34Wakatukulama lu lukanu, ne dia dikambu diandi diatalema, dia vo mbeya uku 
ayuwutshela. 

35Latuyalaka akatela Mose ati: Dieli la pami kene ndjakema. Ului tshe wʼantu 
kawutuwuki ave lʼandja a pangu. 

36Ului tshe wʼantu wakatshu la ndi lʼandja a pangu, wakatudiaka lʼave, uku 
akadjangela Latuyalaka Mose. 

Esambala wa lu Atshuku wʼAhondo 

37Ku Latuyalaka akatela Mose ati: 

38Uteli asi Isariyele kawudjaki tufufo lu atshuku wʼeloto awo lu nonga yawo 
tshe; kawudjaki okodi wʼudima ladiku dia fufo la fufo. 

39Okone lamʼayunyendaka tufufo tako, ku nyayuhoka elembe tshe wa 
Latuyalaka, dia mbetsha, mbahanyuyela saki yʼetema anyu la ya ashu anyu, uku 
akanyatshaka nshi ya ntundu. 

40Kanyuhoki elembe ami tshe, kanyeyelaki, ndu kanyuyali ekila le Unyashungu 
anyu. 

41Dimi keli Latuyalaka, Unyashungu anyu, lakanyutundja uma lu kete ya 
Edjibitu, dia ndjala Unyashungu anyu. Dimi keli Latuyalaka, Unyashungu anyu. 

Walelu 16 

Etombokwelo ka Kora 

1Kora onʼa Izehare, onʼa Kohata, onʼa Lewi, ndi la Datana la Abirama, ana wa 
Eliyaba, la One, onʼa Pelete, ana apami wʼasika Rubena, 

2wakose antu. Vo wakunela la ntundu ka Mose, kame la efula kʼasi Isariyele, 
ewandji kama hyendi la akumi atanu wa lʼului, akanga a lukumu, wakasonwama 
uma lʼatei wʼului. 

3Vo wakamotela Mose la Arona, wakawatela vati: Ambukuka! ne dia ului tshe 
wʼantu waya ekila. Ndu Latuyalaka eko lʼatei awo. Okoko wana wayabiyanyu 
ladiku diʼului wa Latuyalaka? 

4Lamʼakuki Mose dikambu so, ndi akako ekhukhumadi. 

5Ndi akatela Kora la ului andi tshe ati: Lui la pindju, Latuyalaka ayutulimbitshiya 
akona leli landi, ndu leli ekila, ndi ayusukanya uya le ndi. Ndi ayusukanya one 
layundosonola. 

6Nyutshi dikambu ne. Nyose pusu ya dja, Kora la ului andi tshe. 

7Lui la pindju, kanyudji dja loko, kanyuteli malashi ladiku diayo la ntunduka 
Latuyalaka. Ku one layosonwama le Latuyalaka ayuyala ekila. Ambukuka, nyu 
ana wa Lewi! 

8Mose akatela Kora ati: Nyu ana wa Lewi, nyulungi! 

9Undi, dikambu dia tshitshe mbakidio dia Unyashungu wa Isariyele nyatula uma 
lʼului wa Isariyele, dia nyusukanya le ndi, dia nyu ntsha ulimu lu etemwelo ka 
dipema ka Latuyalaka, ndu dia nyu memalaka la ntundu ka ului wʼantu dia 
mbakambelaka ulimu? 

10Ndi akanyusukanya we la ananyo tshe, nyu ana apami wʼasika Lewi, ku nyu 
nyangaka ndu ulimu wʼolombedi? 

11Paka dikambu diako ntu mbambunyomotela Latuyalaka, we la ului aye tshe. 
Arona eli na, dia nyu mbungunangunela? 

12Mose akatumi diui dia nteta Datana, la Abirama, ana wa Eliyabe. Keli vo wakati 
vati: Hatutsho. 

13Undi, dikambu dia tshitshe mbedio dia we ntutundja uma lu kete yuludi too la 
awele la usanga, dia ndjutudiaka lʼusui wa shenga, mbahumbaye ndu ndjaete 
uwandji ladiku diasu? 

14Dikambu dikina, we atatukumia lu kete yuludi too la awele la usanga, we 
atatusha sangu dia dikambo ndu dia dikambo dia elua. We ayukhundula ashu 
wʼantu ane? Shu hatutsho. 

15Ku Mose akumala wulu, akatela Latuyalaka ati: Tulungulaki elambu awo. Dimi 
latahotola nduku punda kemotshi kuyanga ntshela otoi awo omotshi kolo. 

16Mose akatela Kora ati: Lui, we la ului aye tshe kanyemali la ntundu ka 
Latuyalaka, we lʼului aye la Arona. 

17Nyu tshe untu lʼuntu kose luhusu landi la dja, kadji malashi loko. Kanyuyi la yo 
la ntundu ka Latuyalaka, untu lʼuntu la luhusu landi. Pusu tshe yayuyala kama 
hyendi la akumi atanu. Ndu nyu, we la Arona, kanyela untu lʼuntu luhusu landi. 

18Ku vo tshe untu lʼuntu akose luhusu landi, akadji dja loko, akatela malashi 
ladiku diayo. Ku vo wakemala lʼeotwelo ka luudu lʼesanganelu la dipema, kame 
la Mose la Arona. 

19Kora akakongela Mose la Arona ului tshe lʼeotwelo ka luudu lʼesanganelu la 
dipema. Ku lutumbu la Latuyalaka lakenama le ului tshe. 

20Latuyalaka akatela Mose la Arona ati: 

21Nyuyatuli uma lʼatei wʼului one, keli mbatshumbi kakiane. 

22Vo wakako ekhukhumadi; wakati vati: Unyashungu li! Unyashungu a nyuma 
yʼantu tshe! we ayuka ului tshe kele ne dia kolo kʼuntu otoi uka? 

23Latuyalaka akakaluya Mose diui ati: 

24Uteli ului wʼantu wati: Nyumo uma lʼedjaselu ka Kora, ka Datana, la kʼAbirama. 

25Mose akunela, akatshu le Datana, le Abirama. Ku dihangamendi dia Isariyele 
wakuyeli. 

26Ndi akasengasenga ului wʼantu ati: Nyuneli uma la mvudu yʼapema yʼantu wa 
kolo ane. Tanyunandaki diango diawo, nyutukulanyema kame la wo lu kolo 
yawo tshe. 

27Okone vo wakamo uma lasuki la edjaselu ka Kora, ka Datana, la kʼAbirama. Ku 
Datana la Abirama wakatumbi, wakemala kame la wadiewo la anʼawo la ekana 
awo lʼasuku wa mvudu yawo yʼapema. 

28Mose akati ati: Lu dikambu ne, mbayunyulimbitela nyati: Latuyalaka 
kakantumi dia ndjutsha elimu ene tshe, aha la wulu ami mbatumetshaka. 

29Naka nyoi ayuya le wo uku atutuyakaka le antu tshe, keti Latuyalaka 
kuntumami. 

30Keli naka Latuyalaka ayutsha dikambu diʼuyuyu, dia kete mbate la mbamena, 
kame la diango diawo tshe, dia vo ntsho esenyu utsha lʼudimu a pengandu, ndu 
nyu nyayulimbitela nyati: Antu ane wakonyola Latuyalaka. 

31Kamʼakandashidiya mvuta aui aso, kete yakate palala la tshina diawo; 

32kete yakase unyo, yakamene kai, ndu vo ndu mvudu yawo kame lʼantu tshe wa 
Kora la diango diawo tshe. 

33Okone vo la diango diawo tshe wakatshu esenyu lʼudimu a pengandu. Kete 
yakakhukhume, ku vo wakashisho uma lʼatei wʼului wʼantu. 

34Ku asi Isariyele tshe waki lʼutshimba awo, wakalawo lamʼakawuki alelu awo, 
wata vati: Kete atukutomena, ndu shu! 

35Ku dja yakatumbi uma le Latuyalaka, yakatshumbi antu kama hyendi la akumi 
atanu lamʼakawalambulaka ulambu wa malashi. 

36Latuyalaka akatela Mose ati: 

37Uteli Eleazara, onʼa olombedi Arona, anya pusu yʼutuku uma lu dja. Ku we 
utudianganya dja vwa-vwa, ne dia yo yeko ekila. 

38La pusu yʼetuku yʼantu wa kolo aku wakashisha nyumu yawo, mbayuyutsha 
ufudi wʼediakelu. Ne dia vo wakayilambula la ntundu ka Latuyalaka, diako 
mbeyo ekila. Ku yo yayuyala euhwelu le asi Isariyele. 

39Olombedi Eleazara akose pusu yʼutuku yʼohotela yakalambula wane 
wakatshumbama. Ku ndi akayitshuli ufudi wʼediakelu. 

40Oso eli euhwelu le asi Isariyele, diaha untu kʼuntu, laha kanula ya Arona 
nsukana dia nambula Latuyalaka ulambu wa malashi, atukuyala uku Kora la ului 
andi, — uku akatela Latuyalaka Eleazara lʼunyo a Mose. 

41Keli la wedi a pindju, ului tshe wʼasi Isariyele wakangunangunela Mose la 
Arona vati: Nyu mbakadiaki antu wa Latuyalaka. 

42Lamʼakamotela ului wʼantu Mose la Arona, vo wakendi utsha lu luudu 
lʼesanganelu la dipema, enyiwo ku dingi diambulukumba, ku lutumbu la 
Latuyalaka lambene. 

43Mose la Arona wakayi lu welelo wa luudu lʼesanganelu la dipema. 

44Ku Latuyalaka akatela Mose ati: 

45Nyumo uma lʼatei wʼului one keli mbatshumbi kakiane. Ku vo wakako 
ekhukhumadi. 

46Mose akatela Arona ati: Ose luhusu laye lʼutuku, udji dja yʼuma lʼediakelu loko, 
uteli malashi loko. Ulotole esadi utsha lʼului wʼantu dia mbatungela ekesanelu, 
ne dia kele ka Latuyalaka kambutumba, sui diambutatela. 

47Ku Arona akose luhusu uku akati Mose, akalawo lʼatei wʼului wʼantu. Enyi ku 
sui diambutatela lʼatei wʼantu. Ndi akalambula malashi, akatungela antu 
ekesanelu. 

48Ndi akahakema lʼasa wane wambuvo la wasena, ku sui diakashili. 

49Antu nunu dikumi la nei la kama esambeli wakavu la sui diako, ladiku dia waku 
wakavu dikambu dia Kora. 

50Arona akakalula le Mose lʼeotwelo ka luudu lʼesanganelu la dipema 
lamʼakashili sui. 

Walelu 17 

Danga dia Arona 

1Latuyalaka akatela Mose ati: 

2Uteli asi Isariyele dia we mbosa danga otoi otoi uma lu luudu la washi, tslie 
kame alanga dikumi la ahendi, uku efula kʼewandji wa mvudu ya washewo. 
Kufundi lukumbu la uwandji la uwandji lu danga diandi. 

3Kufundi lukumbu la Arona lu danga dia Lewi. Ne dia ete wa khumbu la khumbu 
ka washewo wayuyala la danga otoi. 

4Kakitsha la ntundu kʼoshete wʼomenyi, lu luudu lʼesanganelu la dipema, lu 
dihuli diatumuhumanaka la ye. 

5Ku danga diʼuntu layumosonola diayomonga, ku dimi layukumiya 
engungungunu wayunyungunangunelaka asi Isariyele la ntundu kami. 

6Mose akatela asi Isariyele dikambu diako, ku ewandji awo tshe wakawusha 
alanga dikumi la ahendi, uwandji la uwandji danga, uku aki mvudu ya washewo. 
Danga dia Arona diaki lʼatei wʼalanga awo. 

7Mose akakitsha alanga lu luudu lʼomenyi, la ntundu ka Latuyalaka. 

8Ku wedi a pindju, lamʼakoto Mose lu luudu la dipema lʼomenyi, enyi ku danga 
dia Arona, dia lu luudu la Lewi, diakamongi, diakatundjisha songusongu, 
diakombodi alembo, ndu diambutshundja edika wa amande. 

9Mose akatundja alanga tshe uma la ntundu ka Latuyalaka, akawaela uya le asi 
Isariyele. Vo wakawaendi, ku untu lʼuntu akose danga diawo. 

10Latuyalaka akatela Mose ati: Ukaluya danga diʼArona la ntundu kʼomenyi, dia 
dio namema uku djimbitelu yʼeuhwelu, le akanga wʼuhedia dia we nkumiya 
engunungunu awo le mi, vo watukuvo. 

11Mose akatshi osoku; uku akawutela Latuyalaka, mbakandatshi. 

12Ku asi Isariyele wakatela Mose vati: Enda, shu tambukitshiya, tambuvo, 
tambushila ushiku! 

13Untu tshe lutusukanaka, latusukanaka lʼetemwelo ka dipema ka Latuyalaka, 
ayuvo. Dieli la su dia mvo shu tshe uka? 

Walelu 18 

Ehiku wa Elombedi wʼAsi Lewi ndu wʼAsi Lewi Akina 

1Okone Latuyalaka akatela Arona ati: We la anʼaye la wa lu luudu la sho 
mbayembaka wutshu wa kolo yayutshamaka lʼetemwelo. Ndu we la anʼaye weli 
la ye, mbayembaka wutshu wa kolo yayutshamaka lʼulimu anyu wʼolombedi. 

2Kusukanya ndu ananyo, diuhu dia Lewi, diuhu dia sho lasuki la ye, dia vo ndjala 
kame la ye, la dia nkukimanyia lamʼayunyuyalaka we la anʼaye, la ntundu ka 
luudu la dipema lʼomenyi. 

3Vo wayukukimanyiaka lu tumu tshe ya lu luudu la dipema, keli vo 
tawusukanaki lasuki la diango diʼulimu diʼekila dieli lu etemwelo kana dieli 
lʼediakelu, ne dia ndu nyu ndu vo, nyutukuvo. 

4Vo wayuyalaka kame la ye, wayuyala la okende wa luudu lʼesanganelu la 
dipema ndu wʼelimu tshe lu luudu la dipema. Untu kʼuntu tasukanaki la nyu. 

5Keli nyu mbayuyala la okende wa diango dia etemwelo ka dipema, ndu 
wʼediakelu, mbahuyala kele kami ntu le asi Isariyele. 

6Enda, dimi lakose ananyo, asi Lewi uma lʼatei wʼasi Isariyele; vo mbeli ushasha 
wambunyusha Latuyalaka, dia vo ntshaka ulimu wa lu luudu lʼesanganelu la 
dipema. 

7Keli we la anʼaye wʼapami weli la ye nyayutshaka ulimu anyu wʼolombedi la 
engo tshe keli lʼediakelu, ndu keli lʼedia dihondo diʼatanyelu. Elimu eso 
mbayunyutshaka. Dimi lambunyusha ulimu wʼolombedi hwe ushasha, la untu 
kʼuntu tshe layusukana, ayudiakema. 

8Ku Latuyalaka akatela Arona ati: Enda, dimi lambukusha kene tshe 
katulamemaka uma lʼatei wʼelambu watuwunambulaka, diango tshe 
diatukidiamaka diʼasi Isariyele. Dimi lambukushadio uku luhina, we la anʼaye 
wʼapami, uku uhiku wa pundju. 

9Lʼatei a diango diuleki ekila, diaki kuntshumbama lu dja, diango ne mbayuyala 
dianyu: ulambu tshe, ulambu awo tshe wa shima, ulambu awo tshe wa kolo ndu 
ulambu awo tshe wʼunungu, watuwukimoka le mi. Dio diayuyala ekila kuleki le 
ye ndu le anʼaye wʼapami. 

10Kanyudilekaki lu dihuli diuleki ekila; usika pami tshe kayudilekaka. Dio dieko 
ekila le nyu. 

11Ndu diango ne dieko dianyu; elambu wa ushasha, elambu tshe wa letshetsha 
wʼasi Isariyele. Dimi lambukushadio we la anʼaye wʼapami la anʼaye wʼamantu 
weli la ye uku uhiku wa pundju. Untu tshe la lu luudu laye leli pudipudi, mbeyaka 
dile. 

12Dimi lambukusha elonga tshe watulambulaka asi Isariyele le Latuyalaka: iso 
kuleki dimena, ashi wʼelua wuleki amena, la epunga wuleki amena. 

13Elonga tshe wʼuma lu kete yawo wayuwulambulaka Latuyalaka, wayuyala 
waye. Untu tshe leko lu luudu laye, leli pudipudi, mbeyaka dile. 

14Engo tshe kayuwukidia lu Isariyele kayuyala kaye. 

15Ana wa nundu tshe wʼantu ndu wa nyama watuwulambulaka Latuyalaka, 
wayuyala waye. Keli dieli la ye dia ntshungula ana wa nundu wʼantu ndu wa ana 
wa nundu wa nyama ya mindu. 

16Kushikike etshungwelu kawo (wane wambuto ngondo otoi 
mbayuyutshungula) lʼushinga wa toshekele ta fesa tutanu, lu yediko 
ya shekele ya lu etemwelo, yeli la ngera akumi ahendi. 

17Keli tutshungulaki ona ngombe lʼenundu, onʼokoko lʼenundu, kana ona mbudi 
lʼenundu; vo weko ekila. Komongaki dikila diawo lʼediakelu, kutshumbaki wata 



289 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

awo uku ulambu wa lutshumba, lu dja, dia ndjala diowo dia ngenyangenya 
Latuyalaka. 

18Emunyi awo kawuyalaki waye, uku tulu ka letshetsha la elemba ka lukulu la 
lupami. 

19Dimi lambukusha, we la anʼaye wʼapami la anʼaye wʼamantu weli kame la ye, 
elambu tshe wa lediedia wa diango diʼekila diatunambulaka asi Isariyele, uku 
uhiku anyu wa pundju. Oso eli daka dia leho dia pundju le ye la le tukanula taye, 
la ntundu ka Latuyalaka. 

20Latuyalaka akatela Arona ati: We huyala la sangu dia kete yawo kuyanga 
ndjala lʼuhiku wa diango diawo. Dimi keli uhiku aye la sangu diaye lʼatei wʼasi 
Isariyele. 

21Dimi lambusha asi Lewi tenyi dia dikumi tshe sangu lu Isariyele, wedi lʼulimu 
awo watuwutshaka, ulimu awo lu luudu lʼesanganelu la dipema. 

22Umaka kakiane asi Isariyele tawusukanaki la luudu lʼesanganelu la dipema, 
watukemba wutshu wa kolo, ndu watukuvo. 

23Keli asi Lewi mbayutshaka ulimu wa luudu lʼesanganelu la dipema, ndu 
mbayembaka wutshu wa kolo yʼasi Isariyele. Oso eli olembe wa pundju 
wayuyalaka lu nonga yanyu. Vo hawuyala la sangu lʼatei wʼasi Isariyele. 

24Dimi Latuyalaka lambusha asi Lewi tenyi dia dikumi diatunambulaka asi 
Isariyele uku ulambu sangu diawo. Diako mbakamawatela nti: Nyu hanyuyala la 
sangu lʼatei wʼasi Isariyele. 

25Latuyalaka akatela Mose ati: 

26Kuteli ndu asi Lewi wati: Lamʼayunyulungulaka tenyi dia dikumi 
diamumunyusha uku sangu dianyu ume le wo, kanyukimoki etenyi ka dikumi 
uma lu tenyi dia dikumi diako uku ulambu anyu le Latuyalaka, etenyi ka dikumi 
ka etenyi ka dikumi. 

27Ulambu anyu ayalema le nyu uku ulambu wa tongo yaki uma lʼesuswelu, ndu 
uku ulambu wʼashi wʼelua wʼuma lu yundja. 

28Osoku mbayunyulambula Latuyalaka ulambu ndu nyu uma lʼatei wa tenyi dia 
dikumi tshe diayunyulungula uma le asi Isariyele. Kanyuyushaki olombedi 
Arona ulambu wayunyulambulaka Latuyalaka. 

29Uma lʼatei wa eshasha tshe wayunyulungulaka, kanyulambulaki elambu 
wakuka le Latuyalaka. Ku uma lʼatei wa diango diuleki ololo, kanyukimoki etenyi 
kambukidiama uma lʼatei adio. 

30Kuwateli wati: Lamʼayunyediedia kene kuleki dimena, to kayalema le asi Lewi 
uku ulambu wʼuma lʼesuswelu, ndu wʼashi wʼelua wʼuma lu mvudu yanyu, 

31ne dia oso eli difutu diʼulimu watunyutshaka lu luudu lʼesanganelu la dipema. 

32Nyu hanyuyala la wutshu wa kolo lu dikambu ne, lamʼayunyulambulaka etenyi 
kuleki ololo uma loko. Tanyusuwulaki elambu wʼekila wʼasi Isariyele, 
nyutukuvo. 

Walelu 19 

Ediamelu kʼUntu Leli Mindu 

1Latuyalaka akatela Mose la Arona ati: 

2Didjangu diʼuma lʼolembe ne, diakadjanga Latuyalaka ati: Kawukela osongo wa 
ngombe a wadi wa belaa, waha la diwadi, waha la ekomo, ndu wahatakelekama 
lokoho. 

3Kanyuwusha olombedi Eleazara, ndi kutundja lʼandja a pangu. Kawutudiaki la 
ntundu kandi. 

4Olombedi Eleazara kambia luhita lu dikila diawo, kadimonge tena esambeli lu 
welelo wa luudu lʼesanganelu la dipema. 

5Kawutshumbi osongo wa ngombe a wadi lu ashu andi: ekuhu kawo, emunyi 
awo, dikila diawo, kame la tumi tawo. 

6Olombedi kose kunyi yʼutamba wʼusasi, nyumba la wundu, kadikadja lu dja 
yalunguya osongo wa ngombe ako. 

7Olombedi kasuli ahondo andi, koke ashi; kakaluli lu pangu. Ku ndi ayutshikala 
mindu edja ndu dikolo. 

8One layutshumba kasuli ahondo andi, koke ashi, ku ndi ayutshikala mindu edja 
ndu dikolo. 

9Untu omotshi leli pudipudi, katongone uduwu wʼosongo wa ngombe a wadi, 
katuwukadja lu dihuli dia pudipudi, lʼandja a pangu. Uduwu ako kawulamemi 
dia ntshela ului wʼasi Isariyele ashi wʼedielo, ne dia enyelu ka kolo. 

10One layotongona uduwu wʼosongo ako wa ngombe a wadi, kasuli ahondo andi, 
ku ndi ayutshikala mindu edja ndu dikolo. Oso eli olembe wa pundju le asi 
Isariyele ndu le ongendangenda ludjashi lʼatei awo. 

11Untu layunanda udu wʼuntu, ayutshikala mindu nshi esambeli. 

12Untu ako kayaedia lʼashi ako lushi la satu, ku lushi lʼesambeli, ndi ayuyala 
pudipudi. Keli naka ndi hayaedisha lushi la satu, ndu lushi lʼesambeli, ndi heyi 
ndjala pudipudi. 

13Untu tshe layunanda udu wʼuntu, dimba diʼuntu lambuvo, ku hayaedia, 
ambusanya etemwelo ka dipema ka Latuyalaka. Untu ako ayunyema uma lu 

Isariyele, ne dia ndi kumvutamela ashi wʼedielo, ndi eko mindu; mindu kandi 
keko le ndi. 

14Onʼeli olembe lamʼayuvo untu lu luudu la dipema. Untu tshe layoto lu luudu la 
dipema, la untu tshe leli loko, ayuyala mindu nshi esambeli. 

15Donga tshe dieli loko diahafulami ufudi, diayuyala mindu. 

16Untu tshe layunanda untu lakadiakemi la yombo, kana lakavwi uvovo, kana 
weka wʼuntu kuyanga diumbu lʼusui, ayuyala mindu nshi esambeli. 

17Kawosele untu leli mindu uduwu wʼuma lʼetshumbelu kʼulambu wa kolo, 
kawuteli ashi wʼuma la lushi ladiku diawo lu donga. 

18Untu leli pudipudi kose nyumba, kayimbia lʼashi, kamonge lu luudu la dipema 
ndu diango tshe diʼulimu, kamonge ndu antu tshe weli laawo, ndu one lakananda 
weka kana udu wʼuntu lakadiakemi kana untu lakavu uvovo, kuyanga diumbu. 

19One leli pudipudi, kamonge one leli mindu lushi la satu la lushi lʼesambeli; 
kawedia lushi lako lʼesambeli. Untu ako kasuli ahondo andi, koke, ku ndi ayuyala 
pudipudi la dikolo. 

20Keli untu leli mindu, tayaediaki ndame, ndi ayunyema uma lʼatei wʼului wʼantu, 
ne dia ndi ambusanya etemwelo ka dipema ka Latuyalaka lamʼakindi 
kumvutamela ashi wʼedielo. Ndi eko mindu. 

21Oso ayuyala olembe wa pundju le wo. Untu layomonga ashi wʼedielo, kasuli 
ahondo andi; ndu one layunanda ashi wʼedielo, ayutshikala mindu edja ndu 
dikolo. 

22Engo tshe kanananda one leli mindu, kayuyala mindu. Ku untu lakinanda, 
ayutshikala mindu edja ndu dikolo. 

Walelu 20 

Etundjelu kʼAshi Uma lu Dive 
(Etum. 17:1-7) 

1Ului wʼasi Isariyele tshe wakakumi lʼusui wa shenga wa Zina lu ngondo ka 
ntundu. Ku wudja wakadjase la Kedeshe. Miriyama akavu leko, ku wakukhunde 
leko. 

2Ashi tawakiko ne dia ului wʼantu. Okone vo wakamotela Mose la Arona. 

3Ku antu wakatukula la Mose vati: Aki ololo shu ntavwi lamʼakavu anengesu la 
ntundu ka Latuyalaka! 

4Okoko wana wakayatolombola shu ului wa Latuyalaka, uya lʼusui one wa 
shenga dia shu ndjuvo, shu la dungalunga diasu lindu? 



292 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

5Ukundi akanyatutundja uma lʼEdjibitu dia ntela uya lu dihuli dia kolo ne? Lane 
kema dihuli diukuki antu mune wehu, kana etamba wa fingu, ekodi wʼelua, 
etamba wa dikomi, kuyanga ashi wa no, kema. 

6Mose la Arona wakamo uma lʼatei wʼului wʼantu, wakatemala lʼeotwelo ka 
luudu lʼesanganelu la dipema, wakayakosha ekhukhumadi. Ku lutumbu la 
Latuyalaka lakene le wo. 

7Ku Latuyalaka akatela Mose ati: 

8Ose danga, usanganya ului wʼantu, we la onanyo Arona. Kanyuteli dive dia dio 
ntundja ashi lu ashu awo. Ku we ayatundjiya ashi uma lu dive. Osoku 
mbayuyusha ului wʼantu la dungalunga diawo ashi wa no. 

9Ku Mose akose danga uma la ntundu ka Latuyalaka, uku akandawutela. 

10Mose la Arona wakasanganya ului wʼantu la ntundu ka dive diako. Ku Mose 
akawatela ati: Nyulungi nyu akanga wʼuhendudi! Undi, tunyutundjiya ashi uma 
lu dive ne? 

11Ku Mose akedia lunya landi, akakomola danga lu dive tena pendi. Ku ashi efula 
wakatumbi. Ului wʼantu wakano, ndu dungalunga diakano. 

12Latuyalaka akatela Mose la Arona ati: Ne dia nyu kumbetawomi, dia nemiami 
lu ashu wʼasi Isariyele, mbahanyukumia ului one wʼantu lu kete yakamawasha. 

13Onʼeli ashi wa Meriba (kitshimudi ati: Tamu), ne dia asi Isariyele wakadji la 
Latuyalaka tamu, ku ndi akayaenya ekila le wo. 

Edome Ambushimba Isariyele Mbeta 

14Mose akatumi akendji uma la Kedeshe utsha le khumʼekanga ka Edome, dia 
ntuwutela ati: Onanyo Isariyele kata okone ati: We mbeyaka asui tshe wakayi le 
su! 

15Uku akatshu watshesu utsha lʼEdjibitu, ndu uku akatadjase leko edja, ndu uku 
akatusuyaka asi Edjibitu, shu la washesu. 

16Lamʼakataleli le Latuyalaka, ndi akatukela, akatumi ondjelo andi, akatutundja 
uma lʼEdjibitu. Kakiane tambukuma la Kadeshe, usumba weli lʼekumelu ka kete 
yaye. 

17Lambukosengasenga nti: Etawo shu ntenanya kete yaye. Shu hateta lu 
dikambo dianyu kuyanga lu dikambo diʼelua. Shu hatono ashi wʼuma lu teko 
dianyu. Shu tayutayelaka paka Osese a Khumʼekanga. Shu hatetola lu lunya la 
pami kana lu lunya la lomoso, edja ndu lamʼayutulekana kete yaye. 

18Ku asi Edome wakûkaluya diui vati: Tetaki lu kete yasu. Naka we ayeta loko, 
shu tayutumba dia ndjolo la ye. 

19Ku Mose akakaluya diui, ndi la asi Isariyele vati: Shu tayeta lu mbuka ka wuki. 
Naka shu la dungalunga diasu, tayono ashi anyu, shu tayunyufuta ushingʼawo. 
Shu tayeta mbeta tshu lʼekulu, hatutsha nduku dikambu. 

20Ku asi Edome wakûkaluya diui vati: Nyu hanyeta lane! Ku vo wakayi lʼantu 
efula, akanga a wulu, dia ndjolo la Isariyele. 

21Osoku mbakatuni asi Edome dia Isariyele mbeta lu kete yawo. Ku Isariyele 
waketola lu leke lukina. 

Nyoi ka Arona lʼUkungu a Hora 

22Ului tshe wʼasi Isariyele wakunela uma la Kedeshe, wakakumi lʼUkungu a 
Hora. 

23Latuyalaka akatela Mose la Arona lʼUkungu a Hora, weli lʼumamu wa kete ya 
Edome, ati: 

24Arona utsha ntsho le washi. Ndi hukuma lu kete yakamasha asi Isariyele, ne 
dia nyu nyakahendula diui diami lu ashi wa Meriba. 

25Ose Arona la onʼandi, Eleazara, umbeli la wo lʼUkungu a Hora. 

26Kukululi Arona eloto andi, kelotsha onʼandi Eleazara. Arona ayutuvo leko, 
ayulungwama le washi. 

27Mose akatshi uku akawutela Latuyalaka. Vo wakambela lʼUkungu a Hora lu 
ashu wʼului tshe wʼantu. 

28Mose akatukulula Arona eloto andi, akelotsha onʼandi Eleazara. Arona akavu 
leko lʼatei wʼukungu. Ku Mose la Eleazara wakahulo. 

29Lamʼakenyi ului wʼantu tshe vati: Arona ambutuvo, luudu tshe la Isariyele 
wakûleli nshi akumi asatu. 

Walelu 21 

Asi Kanana Wambolo la Asi Isariyele 

1Khumʼekanga ka Arada, usi Kanana, lakadjashi lu leke la diku dia kushi, akuki 
lukumu ati: Asi Isariyele weko lu ndjayi lu mbuka ka Atarima. Ndi akatolo la 
Isariyele, akandi amotshi awo fumbi. 

2Asi Isariyele wakatshiki daka le Latuyalaka vati: Naka we ayutusha wudja one, 
shu tayulanya esumba awo tshe. 

3Latuyalaka akuki diui diʼasi Isariyele, akawasha asi Kanana. Ku vo wakalanya 
tshe, ndu vo ndu esumba awo. Wakole dihuli diako vati: Horoma (kitshimudi ati: 
Elanyelu). 

Elui wa Lolengo 

4Vo wakunela uma lʼUkungu a Hora, waketi lu mbuka kʼutsha lʼUduwa a Tilili, 
dia ntshimbela kete ya Edome. Antu waki la uhasuhasu lu mbuka. 

5Ku vo wakangunangunela Unyashungu la Mose vati: Okoko wana 
wakanyatutundja uma lʼEdjibitu dia shu ndjuvo lʼusui wa shenga? Ma kema ndu 
ashi kema, akundju asu wambutuna ma dia shoko ne. 

6Ku Latuyalaka akatumela antu elui wa lolengo, wakalumata antu, ku asi 
Isariyele efula wakavu. 

7Antu wakayutela Mose vati: Shu takatshi kolo, ne dia takanyungunangunela, we 
la Latuyalaka. Utolombele Latuyalaka dia ndi ntunyiya elui ene. Ku Mose 
akalombela Unyashungu. 

8Latuyalaka akatela Mose ati: Utshi ului wa lolengo, uhane lu losondo. Ku 
lamʼayuwenda untu tshe lakalumatemi ului, ndi ayuka. 

9Mose akatshi ului a udjulu, akuhane lu losondo. Ku lamʼakawendi untu 
lakalumatama ului, ndi akaki. 

Asi Isariyele Wambutshimbela Kete ya Moaba 

10Asi Isariyele wakunela, wakatuhanga la Obota. 

11Vo wakunela uma la Obota, wakatuhanga la Iye-Abarima, lʼusui wa shenga 
wʼelanedi la Moaba, utsha lʼehutwelu ka unya. 

12Vo wakunela uma leko, wakatuhanga lʼUkidi a Zerede. 

13Vo wakunela uma leko, wakatuhanga lu wedi wa Aranona, latokelaka lʼusui wa 
shenga uma lʼulelu wʼasi Amora; ne dia Aranona keli ulelu wa lʼasa asi Moaba la 
asi Amora 

14Diako mbakawafundi lu buku diʼAta wa Latuyalaka vati: Waheba ka la Sufa, 
Ndu ekidi wa Aranona, 

15Wusimbemadi utsha la tshina dia Ara, Weko pulu ndu lʼulelu wa Moaba. 

16Ku uma leko, vo wakatshu la Bere (kitshimudi ati: Eteko). Lu Bere kako 
kakatela Latuyalaka Mose ati: Usanganya antu keli mbasha ashi. 

17Ku asi Isariyele wakimbi usambu one vati: Eteko li, utundja ashi! — 
Nyukiembeli usambu! — 

18Eteko kakatshimi ewandji, Kakatshimi antu a waki wa wudja, La danga dia 
khumʼekanga la ekalimba awo! Ku vo wakatshu uma lʼusui wa shenga utsha la 
Matana! 

19Wakunela uma la Matana, utsha la Nahaliyele, la uma la Nahaliyele utsha la 
Bamota. 

20Wakunela uma la Bamota, waketi lʼukidi weli lu leke la Moaba, wakambela 
lʼote wʼukungu wa Pisinga welanedi lʼusui wa shenga. 

Asi Isariyele Wambolembia Sihona 
(Euh. 2:26-37) 

21Ku asi Isariyele wakatumela Sihona, khumʼekanga kʼasi Amora, akendji vati: 

22Etawo shu ntenanya kete yaye. Shu hatetola lu dikambo, kuyanga lu dikambo 
diʼelua. Shu hatono ashi uma lu teko. Shu tayeta paka mbeta tshu lʼOsese a 
Khumʼekanga, edja ndu lamʼayutulekana diulelu diaye. 

23Keli Sihona kumbetawo asi Isariyele mbeta lu kete yandi. Ndi akasanganya 
antu andi tshe, wakatshu lʼusui wa shenga dia ntolo lʼasi Isariyele. Vo wakakumi 
la Jahaza, wakatolo lʼasi Isariyele leko. 

24Asi Isariyele wakadiaki Sihona, la yombo, wakose kete yandi, uma la Aranona 
pulu ndu la Jaboka, pulu ndu lʼulelu wʼasi Amona, ne dia Jazera keli lʼulelu wʼasi 
Amona. 

25Asi Isariyele wakose esumba ene tshe, ku vo wakadjase lʼesumba tshe wʼasi 
Amora, lu Heshibona la ngelu yato tshe. 

26Heshibona aki usumba wa Sihona, khumʼekanga kʼasi Amora, lakalo la 
khumʼekanga ka ntundu kʼasi Moaba, akohotola kete yandi pulu ndu la Aranona. 

27Diako mbatimbaka eyaka vati: Nyuyi la Heshibona! to kahikami ntu. Usumba 
wa Sihona washikikali! 

28Dja yakatumbi uma la Heshibona, lumbi la dja uma lʼusumba wa Sihona. Lo 
lakatshumbi Ara ka la Moaba, ndu khumi ya lʼahuli wa ladiku, lʼumamu wa 
Aranona. 

29Moaba li, mananu kayali le ye! Wudja wa Kemoshe li, diaye ku elo! Ndi akete 
anʼandi wʼapami andawi, ndu akakimo anʼandi wʼamantu lu fumbi le Sihona, 
khumʼekanga kʼasi Amore. 

30Okone tukanula tawo takalanyema uma la Heshibona, pulu ndu la Dibona. Shu 
takalanya, edja ndu dja yakalalo pulu ndu la Medeba. 

Asi Isariyele Wambolembia Onga 
(Euh. 3:1-11) 

31Okone asi Isariyele wakadjase lu kete yʼasi Amora. 

32Mose akatumi atopi la ntotopa Jazera. Vo wakatosa ngelu ya lʼokongo ayo; 
wakayihotola asi Amora waki leko. 

33Vo wakakadimo, wakatshu lu mbuka kʼutsha la Bashana. Ku Onga, 
khumʼekanga ka Bashana, akayi la antu andi tshe dia ndjolo la wo la Ederei. 

34Keli Latuyalaka akatela Mose ati: Tuwukaki woma, ne dia dimi lambukimo, ndi 
la antu andi tshe la kete yandi, lʼanya aye. Kutsheli uku akayatshela Sihona, 
khumʼekanga kʼasi Amora, lakadjashi la Heshibona. 

35Vo wakadiaki, ndi la anʼandi wʼapami la antu andi tshe, wakashili ushiki. Ku vo 
wakose kete yawo. 

Walelu 22 

Balaka Ambutuma Akendji dia Ntosa Balama 

1Asi Isariyele wakunela, wakatuhanga lu mandja ya Moaba ya la wedi wa 
Jorodana, lasuki la Jeriko. 

2Balaka, onʼa Zipore, akenyi akambu tshe wakatshela asi Isariyele asi Amora. 

3Ku asi Moaba wakuki asi Isariyele woma heyama, ne dia vo waki efula. Asi 
Moaba wakatela asi Isariyele asulu. 

4Asi Moaba wakatela dihangamendi dia Midiyana vati: Ului one wa hyadi wutsha 
nde kene tshe keli lʼutshimba asu, uku atuhatulaka ngombe adiyu lʼusui. Okone 
Balaka, onʼa Zipore, laki khumʼekanga kʼasi Moaba lʼetena kako, 

5akatumela Balama, onʼa Beore, akendji la Petore keli lʼumamu wa Ndjali 
(ketawo: Eyufarate), lu kete ya Amau, dia ntuweta vati: Uhukami, wudja omotshi 
wambutumba uma lʼEdjibitu. Uyendi, vo ane welanendi la mi. Vo weko efula, 
wambukumba kete khu-khu-khu. 

6Lambukosengasenga nti: Yaka kakiane, uyumbidjeli antu ako mananu, ne dia 
vo ndekami wulu. Undu dimi layeya mbalembia, kana mbatshanya uma lu kete 
yami, ne dia dimi mbeyaki nti: One lambuyotshokola, atotshokwamaka, la one 
lambuyundja mananu, atudjamaka mananu. 

7Dihangamendi dia Moaba la dihangamendi dia Midiyana wakunela la 
wotʼukunda lʼanya awo; wakatukuma le Balama, wakawutela aui wa Balaka. 

8Ndi akawatela ati: Nyetami, kanyuteli diui diayumvutela Latuyalaka. Ku 
ewandji wa Moaba wakalali lʼutshu ako laka Balama. 

9Unyashungu akene le Balama, akawumbula ati: Apami akona ane weli lakaye? 

10Balama akakaluya Unyashungu diui ati: Balaka, onʼa Zipore, khumʼekanga ka 
Moaba, kakatumi le mi ati: 

11Enda, wudja omotshi wambutumba uma lʼEdjibitu, wambukumba kete khu-
khu-khu. Yaka kakiane, uyumbidjelewo mananu. Undu, osoku mbayumeya ndo 
la wo la mbatshanya. 

12Unyashungu akatela Balama ati: Tutshoki la wo; tudjaki wudja one mananu, 
ne dia vo wambotshokwamaka. 

13Balama aketo la pindju, akatela ewandji wʼuma le Balaka ati: Nyukaluli lu kete 
yanyu, ne dia Latuyalaka ambunshimba dia dimi ntsho la nyu. 

14Ewandji wa Moaba wakunela, wakakalula le Balaka. Vo wakatuwutela vati: 
Balama kumbetawo ndja la su. 

15Ku Balaka akayutuma ewandji ekina efula wakaleki wa ntundu lukumu. 

16Vo wakakumi le Balama, wakatuwutela vati: Balaka, onʼa Zipore, kata okone 
ati: Lambukosengasenga nti: Tetawoki nduku dikambu nkushimba dia we ndja 
le mi. 

17Mete, dimi layukolemia efula, la kene tshe kayuyutaka, kayumutsha. 
Lambukosengasenga nti: Uyi, uyumbidjeli wudja one mananu. 

18Keli Balama akakaluya ekambi wa Balama diui ati: Kuyanga Balaka ayumbisha 
luudu landi too la fesa la paunyi, dimi haleyi ndekana diui dia Latuyalaka, 
Unyashungu ami, dia mbahe kana mbahula diui. 

19La-mbunyosengasenga nti: Nyetami lane, tendi kana Latuyalaka ayumvutela 
diui dikina. 

20Unyashungu akene le Balama lʼutshu, akawutela ati: Naka antu wa-kayi dia 
ndjukosa wambunela, kutshu la wo. Keli paka diui diayumukutela, 
mbayuyutsha. 

Ondjelo la Punda, la Balama 

21Balama aketo la pindju, akakeleka edye lu punda kandi, akatshu la ewandji wa 
Moaba. 

22Keli Unyashungu akumala ne dia ndi akatshu. Ondjelo a Latuyalaka akatemala 
lu mbuka dia mbushimba. Ndi akatshu, ndi la ekambi andi ehendi, atahemi lu 
punda kandi. 

23Punda kako akenyi ondjelo wa Latuyalaka emadi lu mbuka, ukimedi yombo lu 
lunya landi. Ku punda kaketola uma lu mbuka, kaketi lʼadiyu. Balama 
akakikomola dia nkikaluya lu mbuka. 

24Ku ondjelo a Latuyalaka akatemala ntu lu mbuka ka pika, lʼasa dikambo 
pendidiʼelua, diaki la eheli wedi one, eheli wedi one. 

25Lamʼakenyi punda ondjelo a Latuyalaka, to kakamamema lu eheli, ku dikaka 
dia Balama diakahinama lu eheli, ku ndi akakomola punda ntu. 

26Ku ondjelo a Latuyalaka akamutsho, akatemala lu dihuli dia pika, diaki 
nkukuka nkadimo lu lunya la pami kana lu lunya la lomoso. 

27Lamʼakenyi punda ondjelo a Latuyalaka, to kakakhusama lʼesi a Balama. 
Balama akakiuki kele, akakikomola lʼukalimba andi. 

28Latuyalaka akateketsha punda. Ku to kakambula Balama ati: 
Kamumukutshela, kambuyonkomola tena satu ne? 

29Balama akakikaluya diui ati: Ne dia we ambomonyola, mbukokomodimi. 
Utumuyala la yombo lu lunya lami, tshiki lambukudiaka kakiane. 

30Ku punda kakawumbula ati: Dimi laha punda kaye, katuyahemaka tena tshe 
edja ndu elo? Undi, dimi ndjalaka la etshelu ka nkutshela wuhu uku? Ku ndi ati: 
Kema. 

31Ku Latuyalaka akasenya ashu wa Balama, ku ndi akenyi ondjelo a Latuyalaka 
emadi lu mbuka, ukimedi yombo yandi lu lunya. Ku ndi akakolama, akayakosha 
ekhukhumadi. 

32Ku ondjelo ako akawumbula ati: Okoko wana wokomodiye punda kaye tena 
satu ne? Enda, lakayi dia ndjukushimba lu mbuka katayatshu kene. To keli 
mbuka kʼelanyelu la ntundu kami. 

33Keli punda kakamenyi, mbakatetodi tena satu ne uma la ntundu kami. 
Utunduyala to kombetola uma la ntundu kami, tshiki dimi lakakudiaki, ku dimi 
nkitshika la lumu. 

34Balama akatela ondjelo ati: Dimi lakatshi kolo. Dimi hambeyi nti: We kakemadi 
lu mbuka dia nshimbami. Kakiane, naka eko kolo lu ashu aye, dimi layukalula. 

35Ondjelo a Latuyalaka akatela Balama ati: Utshu lʼantu ane. Keli paka aui 
wayumukutelaka atu, mbayuyututa. Okone Balama akatshu la ewandji wa 
Balaka. 

36Lamʼakuki Balaka lukumu ati: Balama uyayi, ndi akatshu lʼusumba wa Moaba, 
weli lʼulelu wakadji Aranona, dia ntuhumana la ndi ka la kuma kʼulelu, 

37Balaka akambula Balama ati: Dimi kuntuma akendji dia ntukosa uka? Ukundi 
akiye kundja le mi? Undi, dimi kema la wulu wa nkolemia? 

38Balama akakaluya Balaka diui ati: Nti kana dimʼone ambuya le ye. Dimi la wulu 
wa nkutela dikambu dimotshi kakiane uka? Diui diayudja Unyashungu lʼunyo 
ami, mbayumuta. 

39Balaka akose Balama, akatshu la ndi la Kiriyata-Huzata. 

40Ku Balaka akakidia ngombe la ekoko, akayitumela Balama la ewandji waki 
kame la ndi. 

41La pindju, Balaka akose Balama, akatshu la ndi la Bamota-Bala. Uma leko, 
kakandaleki mena wudja wa Isariyele kasuki. 

Walelu 23 

1Balama akatela Balaka ati: Untsheli diakelu esambeli lane, onongoswele waumi 
wa ngombe esambeli la waumi wʼekoko esambeli. 

2Balaka akatshi uku akawutela Balama. Ku Balaka la Balama wakalambula 
ngombe kʼumi la okoko wʼumi lu ediakelu la ediakelu. 

3Balama akatela Balaka ati: Emala lʼumamu wʼulambu aye wa lutshumba, dimi 
tukutsho yema. Undu, Latuyalaka ayuya dia ndjuhumana la mi. Ku kene tshe 
kayundomenya, kayumukutela. Okone ndi akambela lu dihuli dia ladiku dia hwe. 

4Unyashungu akahumana la Balama, ku Balama akawutela ati: Dimi 
lakalongosodi diakelu esambeli, lakalambudi ngombe kʼumi la okoko wʼumi lu 
ediakelu lʼediakelu. 

5Latuyalaka akadji aui lʼunyo wa Balama; akawutela ati: Ukaluli le Balaka, 
utuwuteli aui aso. 

6Ndi akakalula le ndi, akutani emadi lʼumamu wʼulambu andi wa lutshumba, ndi 
la ewandji tshe wa Moaba. 

7Ndi akatatela mvuta aui ako wʼuma le Unyashungu ati: Balaka akatumi antu dia 
ntombosa uma la Arama, Khumʼekanga kʼasi Moaba akatombosa uma lʼekungu 
wa lʼehutwelu, ati: Yaka, yumbidjeli Jakoba mananu! Yaka, yuki Isariyele kele! 

8Ukundi eyami mbidja wane waki kumbidjama mananu le Unyashungu 
mananu? Ukundi eyami mbuka Wana waki kumbukama kele le Latuyalaka kele? 

9Dimi lambena wudja ako uma lʼete wʼekungu ene, lambuwaena uma lu akuna 
ane. Enda, vo weli wudja wuyadjasedi vame, vo hawalami lʼatei a wedja ekina! 

10Eya mbala tukanula ta Jakoba, kuyanga mbala etenyi otoi ka nei kʼasi Isariyele? 
Ololo dimi mvo nyoi kʼantu wʼololo, la ekumelu kami ndjala uku kawo! 

11Ku Balaka akambula Balama ati: Ngandi oso ambuyuntshela? Dimi lakayi la ye 
dia we ndjumbidjela atunyi ami mananu, we henyi! We hatshi nduku dikambu, 
paka mbatshokola tshu. 

12Ndi akûkaluya diui ati: Dimi hahumbi mvuta aui wakadji Latuyalaka lʼunyo ami 
uka? 

13Balaka akawutela ati: Yeti tutshu utsha lu dihuli dikina, ku we ayeya mbaena. 
We ayena paka wane wuleki suki, keli huwaena vo tshe. Kutumbidjeliwo 
mananu leko. 

14Ndi aketi la ndi lʼusui wa Zofima, wakambela lʼote wa Pisinga, ku wakatutsha 
diakelu esambeli. Vo wakalambula ngombe kʼumi la okoko wʼumi lu ediakelu 
lʼediakelu. 

15Ku Balama akatela Balaka ati: Emala lane lʼumamu wʼulambu aye wa 
lutshumba, dimi ntukutsho yema la ntuhumana la Unyashungu. 

16Latuyalaka akahumana la ndi, akadji aui lʼunyo andi; akawutela ati: Ukaluli le 
Balaka, utuwuteli osoku. 

17Ku ndi akakalula le Balaka, akutani emadi lʼumamu wʼulambu andi wa 
lutshumba, ndi la ewandji wa Moaba. Ku Balaka akawumbula ati: Ngandi wutshi 
Latuyalaka na? 

18Ku Balama akatatela mvuta aui ako wʼuma le Unyashungu ati: Balaka, uneli, 
ulungi! Uhuki tui, we, onʼa Zipore! 

19Unyashungu kema untu, dia ndi mvuta kashi, kuyanga onʼa untu dia ndi 
nkadimula kanyi yandi. Diui diakandatshi, ku ndi haditshi? Kana akambu 
wakandatshi, ku ndi hashidiya? 

20Enda, dimi lakalungula didjangu dia ntshokola. Ndi akatshokola, dimi haleyi 
nkadimula. 

21Ndi komena lukulu lʼengeno lu Jakoba, Kuyanga ohenyohenyo lu Isariyele. 
Latuyalaka, Unyashungu awo, eko kame la wo. Aelu wʼongenongeno wa 
khumʼekanga weko lʼatei awo. 

22Unyashungu akatundja uma lʼEdjibitu. Ndi eko le wo uku wulu wa ndjati. 

23Mete, ehakelu kʼekanga heyi ntshela Jakoba nduku dikambu, Kuyanga endjelu 
ka diwulu le Isariyele. Kakiane wayuta dia Jakoba la Isariyele vati: Kakona 
kakatshi Unyashungu? 

24Enda, wudja one! Watunelaka uku tambwe ka wadi. Atetoka uku tambwe 
kʼumi kahatetamaka edja ndu to kambole nyama kundjito. Ndu kambono dikila 
dia nyama kako kudiakito. 

25Balaka akatela Balama ati: Tuwadjaki mananu nduku yema ndu tatshokolaki 
nduku yema. 

26Balama akûkaluya diui ati: Dimi kunkutela nti: Kene tshe kayuta Latuyalaka, 
kayumutsha? 

27Balaka akawutela ati: Yeti tutshu lu dihuli dikina. Undu Unyashungu 
ayongenangena dia we ntumbidjela wudja one mananu uma leko. 

28Balaka akambela la Balama lʼote wa Peore, kelanedi lʼusui wa shenga. 

29Balama akatela Balaka ati: Untsheli diakelu esambeli lane, onongoswele 
waumi a ngombe esambeli la waumi wʼekoko esambeli. 

30Balaka akatshi kene tshe kakati Balama, akalambula ngombe kʼumi la okoko 
wʼumi lu ediakelu lʼediakelu. 

Walelu 24 

1Lamʼakenyi Balama ati: Latuyalaka ngenangenaka dia ntshokola Isariyele, ndi 
kuntsho la ntumbula lu tulimbitelu, uku akandatshokaka tena dikina. Keli ndi 
akelela utsha lʼusui wa shenga. 

2Lamʼakandedia ashu andi, enyi ku asi Isariyele ane wuhangi lu diuhu la diuhu. 
Ku Nyuma ka Unyashungu kakawahema. 

3Ku ndi akatatela mvuta aui wa Unyashungu ati: Diui dia Balama onʼa Beore, Diui 
dia untu lakatema ashu, 

4Diui diʼuntu latukaka aui wa Unyashungu, Dia one latenaka enelo ka Kanga-
Wulu-Tshe, Dia one latukhusamelaka, keli ndi eli la ashu wakatema ati: 

5Jakoba li! ndi mvudu yaye yʼapema amena li! Isariyele, ndi pangu yanyu amena 
li! 

6Vo wambusimbemala uku ekidi wa bamubamu, uku dikambo dia lʼumamu 
wʼokedi, Uku etamba weli lʼupumu wakune Latuyalaka, Uku esasi wa lʼumamu 
wʼashi. 

7Ashi wayokelaka uma lu mbuka yʼasi Isariyele, Tukanula tawo tayutanema 
lʼatei wʼashi a waki efula. Khumʼekanga kawo ayuleka Anganga wuki, La diulelu 
diawo diayuyala wulu. 

8Unyashungu akatundja uma lʼEdjibitu. Wulu awo uma le ndi weko uku wulu wa 
ndjati. Vo wayushila wudja weli atunyi awo, Wayowediawedia weka awo, 
Wayatsheta pitu. 

9Vo watukhusamaka, watetamaka uku tambwe kʼumi, Ndu uku tambwe ka wadi; 
eya mbaunyia na? Isariyele li, one lanyotshokola, atshokwami, La one lanyudja 
mananu, adjami mananu! 

10Balaka akuki Balama kele, akasakanya anyu; akawutela ati: Dimi lakaketi dia 
we mbidjelami atunyi ami mananu. We henyi! we ambatshokola tena satu. 

11Okone ulawo kakiane utsha lakaye! Dimi lakati nti: Mete, dimi layukolemia, 
keli Latuyalaka ambukutunyiya. 

12Balama akakaluya Balaka diui ati: Undi, dimi kumvutela akendji 
wakayantumela nti: 

13Kuyanga Balaka ayumbisha luudu luludi too la fesa la paunyi, dimi haleyi 
ndekana diui dia Latuyalaka, dia ntsha dikambu diʼololo kana dia kolo lu lulangu 
lami dime? Aui tshe wayuta Latuyalaka, mbayumuta? 

14Kakiane luyanga nkalula utsha lu wudja asu. Yaka takutedi akambu 
wayutshela wudja one wudja aye lu nshi yayayi. 

15Ndi akatatela mbutela aui wa Unyashungu ati: Diui dia Balama, onʼa Beore, 
Diui diʼuntu lakatema ashu, 

16Diui dia one latukaka aui wa Unyashungu, Dia one lateyaka yimba ya 
KhumʼUlungu, Dia one latenaka enelo ka Kanga-Wulu-Tshe, Dia one 
latukhusamaka ndu leli la ashu wakatema ati: 

17Dimi latuwaenaka, keli aha kakiane; Latuwaendaka, keli aha lasuki. Yoto 
yayutumba uma le Jakoba, Danga dia khumʼekanga diayunela uma le Isariyele. 
Dio diayutshutshuna fumu ya Moaba, Diayolembia ana tshe wa Shete. 

18Edome ayuyala engo ka dimbu, ndu Seire pupu, atunyi awo wayuyala diango 
dia dimbu Lamʼayolo asi Isariyele la dihunga. 

19Umbuledi ayutumba uma le Jakoba, Ayulanya atshikadi wa lʼesumba! 

20Ku Balama akenyi Amaleka; akati aui andi ati: Amaleka aki wudja a ntundu 
lʼatei a wedja. Keli ekumelu kawo kayuyala paka elanyelu. 

21Ndi akenyi asi Kena, akati aui andi ati: Edjaselu kanyu keko lu dihuli dia wulu, 
Ndu kefu kanyu keko ladiku dia dive. 

22Keli wudja wa Kena wayulanyema Edja ndu kaandi ayunyotola Ashura utsha 
lu fumbi? 

23Ku Balama akati aui andi ati: Ye! Ayeya ntshikala la lumu lamʼayutsha 
Unyashungu dikambu ne na? 

24Keli mashua wayuya uma la Kitime, ku wayolembia asi Ashura, ndu asi Ebere. 
Ndu ndi ayuya dia ndjulanya. 

25Ku Balama akunela, akakalula lakawo. Ndu Balaka akunela utsha lakandi. 

Walelu 25 

Asi Isariyele Wambotemola Bala-Peore 

1Lamʼakadjase asi Isariyele la Shitime, vo wakunana la amantu wʼasi Moaba. 

2Amantu ako wakawaetaka dia ndjulambula ditemolatemola diawo elambu. Asi 
Isariyele wakali la wo, wakakhusamela ditemolatemola diako. 

3Osoku mbakamamema asi Isariyele Bala-Peore. Ku Latuyalaka akuki asi 
Isariyele kele. 

4Latuyalaka akatela Mose ati: Usanganya ewandji tshe a wudja, uhane antu wa 
kolo ane lu yanyi la ntundu kami, dimi Latuyalaka, dia kele kami ka wulu mumo 
uma le asi Isariyele. 

5Mose akatela embadi wa Isariyele ati: Nyudiaki apami ako tshe wakamamema 
Bala-Peore. 

6Nyulungi, lamʼakalelaka asi Isariyele lʼeotwelo ka luudu lʼesanganelu la dipema, 
ku usi Isariyele omotshi akayi la umuntu usi Midiyana uya le khumbu kandi, lu 
ashu wa Mose ndu wʼului tshe wʼasi Isariyele. 

7Lamʼakenyi Finehasi, onʼa Eleazara, onʼa olombedi Arona, dikambu so, ndi 
akunela uma lʼatei wʼului wʼantu, akose dikonga. 

8Ndi akayelana la usi Isariyele ako lʼetei a luudu, akahiki dikonga ekinda vo ako 
ahendi, ndu pami kʼusi Isariyele ndu umuntu, ku diaketi lu dimba dia umuntu 
wedi la wedi. Okone sui diakashili lʼatei wʼasi Isariyele. 

9Keli wane wakavu la sui diako, waki nunu akumi ahendi la nei. 

10Latuyalaka akatela Mose ati: 

11Finehasi, onʼa Eleazara, onʼa olombedi Arona, ambukadimula kele kami uma le 
asi Isariyele, ne dia ndi akayala la kandjema kame la kandjema kami lʼatei awo. 
Diako mbakimi kunshila asi Isariyele ushiki lu kandjema kami. 

12Diako mbayuyuta wati: Nyendi, dimi lambuwusha daka diami dia ki. 

13Daka diako diayuyalaka le ndi ndu le tukanula tandi, daka diʼulimu wʼolombedi 
wa pundju, ne dia ndi akukela Unyashungu andi kandjema, ndu akatungela asi 
Isariyele ekesanelu. 

14Lukumbu lʼusi Isariyele lakadiakema kame la umuntu usi Midiyana laki Zimiri, 
onʼa Salu, ote wa luudu la washi, asika Simeyona. 

15Lukumbu la umuntu usi Midiyana lakadiakema laki Kozibi, onʼa Zura, laki 
uwandji wa luudu lʼasika shi lu Midiyana. 

16Latuyalaka akatela Mose ati: 

17Ohenyahenya asi Midiyana, adiaki, 

18ne dia vo wakanyohenyahenya la kesu yawo yakawanyukesi lu dikambu dia 
Peore ndu lu dikambu dia kadiyewo Kozibi, onʼa uwandji wa Midiyana, 
lakadiakema lu lushi lakayi sui lu dikambu dia Peore. 

Walelu 26 

Alelu kʼAsi Isariyele lu Kete ya Moaba 

1Lʼokongo wa sui so, Latuyalaka akatela Mose la Eleazara, onʼa olombedi Arona 
ati: 

2Nyali efula kʼului tshe wʼasi Isariyele lu mvudu ya washewo, wane waya la deku 
akumi ahendi pulu ladiku, tshe weli lu Isariyele, wukuki ntsho lu ta. 

3Mose la olombedi Eleazara wakasawula la wo lu mandja ya Moaba, yeli 
lʼumamu wa Jorodana, lasuki la Jeriko; wakawatela vati: 

4Kanyali efula kʼantu waya la deku akumi ahendi pulu ladiku, uku akadjangela 
Latuyalaka Mose la asi Isariyele. Antu wakatumbi uma lu kete ya Edjibitu waki: 

5Rubena, onʼa Isariyele lʼenundu. Ana wa Rubena ane: Hanoka, uma le ndi 
kakatongo khumbu kʼasika Hanoka; Palu, uma le ndi kakatongo khumbu kʼasika 
Palu; 

6Hezerona, uma le ndi kakatongo khumbu kʼasika Hezerona; Karami, uma le ndi 
kakatongo khumbu kʼasika Karami. 

7Oso eli khumbu yʼasika Rubena. Wane wakawali lʼatei awo waki antu nunu 
akumi anei la satu kama esambeli la akumi asatu. 

8Ona pami a Palu one: Eliyabe. 

9Ana apami wa Eliyabe ane: Nemuele, Datana la Abirame. Datana la Abirame ako 
mbakasonwama uma le ului, vo ako mbakasemanela la Mose la Arona lʼului wa 
Kora lamʼakawasemanela la Latuyalaka. 

10Etena kako kakate kete, kakayamene kame la Kora lamʼakavu ului ako, ndu 
kakatshumbama antu kama hyendi la akumi atanu la dja, wako wakayala dji 
mbitelu yʼeuhwelu le antu. 

11Kuyanga mbakayala akambu aso, ana apami wa Kora kumvo. 

12Ana apami wa Simeyona ane uku khumbu yawo: Nemuele, uma le ndi 
kakatongo khumbu kʼasika Nemuele; Jamina, uma le ndi kakatongo khumbu 
yʼasika Jamina; Jakina, uma le ndi kakatongo khumbu yʼasika Jakina; 

13Zera, uma le ndi kakatongo khumbu yʼasika Zera; Saulu; uma le ndi kakatongo 
khumbu yʼasika Saulu. 

14Oso eli khumbu yʼasika Simeyona. Vo waki antu nunu akumi ahendi la pendi 
la kama hyendi. 

15Ana apami wa Ngada ane uku khumbu yawo: Zefona, uma le ndi kakatongo 
khumbu yʼasika Zefona; Hangi, uma le ndi kakatongo khumbu yʼasika Hangi; 
Shuni, uma le ndi kakatongo khumbu yʼasika Shuni; 

16Ozini, uraa le ndi kakatongo khumbu yʼasika Ozini; Eri, uma le ndi kakatongo 
khumbu yʼasika Eri; 

17Arode, uma le ndi kakatongo khumbu kʼasika Arode; Areli, uma le ndi 
kakatongo khumbu yʼasika Areli. 

18Oso eli khumbu yʼana apami wa Ngada. Lamʼakawawali, vo waki antu nunu 
akumi anei la kama tshanu. 

19Ana apami wa Juda ane; Ere, la Onana. Ere la Onana wakavu lu kete ya Kanana. 

20Ana apami wa Juda ane uku khumbu yawo: Shela, uma le ndi kakatongo 
khumbu yʼasika Shela; Pereze, uma le ndi kakatongo khumbu yʼasika Pereze; 
Zera, uma le ndi kakatongo khumbu yʼasika Zera. 

21Ana apami wa Pereze ane: Hezerona, uma le ndi kakatongo khumbu yʼasika 
Hezerona; Hamulu, uma le ndi kakatongo khumbu yʼasika Hamulu. 

22Oso eli khumbu ya Juda. Lamʼakawawali, vo waki antu nunu akumi esambeli 
la samalu la kama tshanu. 

23Ana apami wa Isakara ane uku khumbu yawo: Tola, uma le ndi kakatongo 
khumbu yʼasika Tola; Puva, uma le ndi kakatongo khumbu yʼasika Puva; 

24Jashuba, uma le ndi kakatongo khumbu yʼasi Jashuba; Shimirona, uma le ndi 
kakatongo khumbu yʼasika Shimirona. 

25Oso eli khumbu yʼasika Isakara. Lamʼakawawali, vo waki antu nunu akumi 
asamalu la nei, la kama shatu. 

26Ana apami wa Zebuluna ane uku khumbu yawo: Serede, uma le ndi kakatongo 
khumbu yʼasika Serede; Elona, uma le ndi kakatongo khumbu yʼasika Elona; 
Jalele, uma le ndi kakatongo khumbu yʼasika Jalele. 

27Oso eli khumbu yʼasika Zebuluna. Lamʼakawawali, vo waki antu nunu akumi 
asamalu la kama tshanu. 

28Ana apami wa Josefu ane uku khumbu yawo: Manase la Efarayima. 

29Ona pami a Manase one: Makiri, uma le ndi kakatongo khumbu yʼasika Makiri. 
Makiri, akuti Ngiliyade, uma le Ngiliyade kakatongo khumbu yʼasika Ngileade. 

30Ana apami wa Ngiliyade ane: Iyezere, uma le ndi kakatongo khumbu yʼasika 
Iyezere; Heleke, uma le ndi kakatongo khumbu yʼasika Heleke; 

31Asiriele, uma le ndi kakatongo khumbu yʼasika Asiriyele; Shekeme, uma le ndi 
kakatongo khumbu yʼasika Shekeme; 

32Shemida, uma le ndi kakatongo khumbu yʼasika Shemida; Hefere, uma le ndi 
kakatongo khumbu yʼasika Hefere. 

33Zelofehade, onʼa Hefere, kumbuta ana apami, paka wʼamantu atu. Kumbu ya 
ana wʼamantu wa Zelofehade nye: Mala, Noa, Hongela, Milika la Tiriza. 

34Oso eli khumbu ya Manase. Lamʼakawawali, vo waki antu nunu akumi atanu 
la pendi la kama esambeli. 

35Ana apami wa Efarayima ane uku khumbu yawo: Shutela, uma le ndi 
kakatongo khumbu yʼasika Shutela: Bekere, uma le ndi kakatongo khumbu 
yʼasika Bekere; Tahana, uma le ndi kakatongo khumbu yʼasika Tahana. 

36Ana apami wa Shutela ane: Erana, uma le ndi kakatongo khumbu yʼasika 
Erana. 

37Oso eli khumbu yʼasika Efarayima. Lamʼakawawali, vo waki antu nunu akumi 
asatu la pendi la kama tshanu. Waso weli ana apami wʼasika Josefu, uku aki 
khumbu yawo. 

38Ana apami wa Bendjamina ane uku khumbu yawo: Bela, uma le ndi kakatongo 
khumbu yʼasika Bela; Ashibele, uma le ndi kakatongo khumbu yʼasika Ashibele; 
Ahirama, uma le ndi kakatongo khumbu yʼasika Ahirama; 

39Shufama, uma le ndi kakatongo khumbu yʼasika Shufama; Hufama, uma le ndi 
kakatongo khumbu yʼasika Hufama. 

40Ana apami wa Bela ane: Arede, la Namana; uma le Areda kakatongo khumbu 
yʼasika Areda; uma le Namana, kakatongo khumbu kʼasika Namana. 

41Waso weli ana apami wʼasika Bendjamina uku khumbu yawo. Lamʼakawawali, 
vo waki antu nunu akumi anei la tanu la kama shamalu. 

42Ona pami a Dane one uku khumbu yawo: Shukama, uma le ndi kakatongo 
khumbu yʼasika Shuhama. Oso eli khumbu yʼasika Dane, uku khumbu yawo. 

43Oso eli khumbu yʼasika Shuhama. Lamʼakawawali, vo waki antu nunu akumi 
asamalu la nei la kama nyei. 

44Ana apami wʼasika Ashere ane uku khumbu yawo: Imina, uma le ndi 
kakatongo khumbu yʼasika Imina; Ishivi, uma le ndi kakatongo khumbu yʼasika 
Ishivi; Beriya, uma le ndi kakatongo khumbu yʼasika Beriya. 

45Ana apami wa Beriya ane: Hebere, uma le ndi kakatongo khumbu yʼasika 
Hebere; Malakiele, uma le ndi kakatongo khumbu yʼasika Malakiyele. 

46Lukumbu lʼona umuntu a Ashere laki Sera. 

47Oso eli khumbu yʼasika Ashere. Lamʼakawawali, vo waki antu nunu akumi 
atanu la satu ia kama nyei. 

48Ana apami wa Nafetali ane uku khumbu yawo: Jazele, uma le ndi kakatongo 
khumbu yʼasika Jazele; Nguni, uma le ndi kakatongo khumbu yʼasika Nguni; 

49Jezere, uma le ndi kakatongo khumbu yʼasika Jezere; Shileme, uma le ndi 
kakatongo khumbu yʼasika Shileme. 

50Oso eli khumbu yʼasika Nafetali, uku khumbu yawo. Lamʼakawawali, vo walfi 
antu nunu akumi anei la tanu la kama nyei. 

51Okone asi Isariyele wakawali, waki antu nunu kama shamalu lʼotoi, kama 
esambeli la akumi asatu. 

Eukelu kʼUwali dia Nkahanya Kete 

52Latuyalaka akatela Mose ati: 

53Kanyukahanya kete ya sangu le antu ane, uku eli efula ka kumbu yʼantu. 

54Kusha diuhu diuleki wuki kete ya sangu efula, la diuhu diuleki tshitshe, kete 
ya sangu tshitshe. Diuhu la diuhu kadiulunguli sangu uku efula kʼantu weli loko. 

55Keli ekahanyelu ka kete kayuyala uraa lʼeukelu kʼuwali. Vo wayuyikita uku 
efula ka kumbu ya wauhu wa washewo. 

56Uma lʼeukelu kʼuwali, kayukahanyema kete ya sangu lu betshi, lʼatei a wauhu 
a waki ndu wa tshitshe. 

Diuhu dia Lewi 

57Lanʼeli asi Lewi wakawali uku khumbu yawo: Ngereshona, uma le ndi 
kakatongo khumbu yʼasika Ngereshona; Kohata, uma le ndi kakatongo khumbu 
yʼasika Kohata; Merari, uma le ndi kakatongo khumbu yʼasika Merari. 

58Khumbu ya Lewi nye: khumbu kʼasi Libini, khumbu kʼasi Heberona, khumbu 
kʼasi Mali, khumbu kʼasi Mushi, khumbu kʼasi Kora. Kohata akuti Amurama. 

59Lukumbu la wadi a Amurama laki Jokebede, onʼa Lewi, lakandatuta lʼEdjibitu. 
Ndi akuti la Amurama Arona, Mose, la kadiyewo Miriyama. 

60Arona akuti Nadaba, Abihu, Eleazara la Itamara. 

61Keli Nadaba, la Abihu wakavu lamʼakawalambula dja ku dja la ntundu ka 
Latuyalaka. 

62Vo wakali usika pami tshe lambuto ngondo otoi pulu ladiku. Vo waki antu 
nunu akumi ahendi la satu. Vo kumbalema kame la asi Isariyele, ne dia vo 
kundjala la kete ya sangu kame la wo. 

Kaleba la Jashua Atu Mbakatshikala 

63Waso wakie efula kʼasi Isariyele wakali Mose la olombedi Eleazara, lu mandja 
ya Moaba, lʼumamu wa Jorodana, lasuki la Jeriko. 

64Keli lʼetena kako, lʼatei wʼasi Isariyele wakatadi Mose la olombedi Arona lʼusui 
wa shenga wa Sinai, nduku untu akiko ntu. 

65Ne dia Latuyalaka akawatela ati: Mete, vo wayuvo lʼusui wa shenga. Nduku 
pami otoi kakatshikala lʼatei awo, tshikima Kaleba, onʼa Jefune, la Jashua, onʼa 
Nuna. 

Walelu 27 

Elombelo ka Ana Amantu wa Zelofehade 

1Ku ana amantu wa Zelofehade, onʼa Hefere, onʼa Ngiliyade, onʼa Makira, onʼa 
Manase, wakasukana. Vo waki uma lu khumbu ya Manase, onʼa Josefu. Kumbu 
ya anʼandi wʼamantu nye: Mala, Noa, Hongela, Milika, la Tiriza. 

2Vo wakayemala la ntundu ka Mose, la ntundu kʼolombedi Eleazara ndu la 
ntundu kʼewandji tshe wʼului wʼantu, lʼeotwelo ka luudu lʼesanganelu la dipema, 
wakati vati: 

3Shesu akatavwi lʼusui wa shenga. Ndi taki lʼului wa Kora, a waku 
wakatombokwela Latuyalaka. Keli ndi akavu lu kolo kandi. Ndi kumbuta ana 
apami. 

4Ukundi ukuki lukumbu la shesu nshisho uma lʼatei a khumbu kandi, ne dia ndi 
kumbuta ona pami? Utusha kete ya sangu lʼatei wʼanangu shesu. 

5Mose akatundja dikambu diako la ntundu ka Latuyalaka. 

6Latuyalaka akatela Mose ati: 

7Ana amantu wa Zelofehade wambuyinga. Kuwasha kete yʼukito lʼului wʼanangu 
shewo. Kawose kete yʼukito yaki shewo. 

8Uteli asi Isariyele wati: Naka pami kemotshi, laki kumbuta ona pami, ambuvo, 
onʼandi la umuntu ayukita kete yandi yʼukito. 

9Naka ndi kumbuta kuyanga ona umuntu, kanyusha anangu kete yandi yʼukito. 

10Naka ndi aha la anangu, kanyusha anangu shi kete yandi yʼukito. 

11Naka shi kema la anangu, kanyusha one luleki mbuto la ndi shikaa lu khumbu 
kandi kete yandi yʼukito, ku untu ako ayuyikita. Dikambu so diayuyala olembe 
la didjangu le asi Isariyele, uku akadjangela Latuyalaka Mose. 

Jashua Ambosonwama dia Nkita Mose 
(Euh. 31:1-8) 

12Latuyalaka akatela Mose ati: Umbeli utsha lʼukungu wa Abarima, utendi kete 
yakamasha asi Isariyele. 

13Lamʼayuyushila ndjenda, we ayutsho le washo, uku akatshu onanyo Arona, 

14ne dia nyu nyakahendula diui diami lʼusui wa shenga wa Zina lamʼakinyu 
konemiami la ntundu kʼului wʼantu, dia mbetemi ekila lu ashi la ntundu 
kʼashuawo. (Oso aki ashi wa Meriba, wa la Kadeshe, lʼusui wa shenga wa Zina.) 

15Ku Mose akatela Latuyalaka ati: 

16We Latuyalaka, Unyashungu wa nyumu yʼantu tshe, osonole untu layolombola 
ului wʼantu, 

17untu layutumbaka la ntundu kawo, ndu layotoka la ntundu kawo, one 
layatundjaka ndu layaotshiyaka, dia ului wʼantu wa Latuyalaka tawuyalaki uku 
ekoko waha la ulami. 

18Latuyalaka akatela Mose ati: Ose Jashua, onʼa Nuna, untu lahemi nyuma, 
kuwahe lunya. 

19Kuweme la ntundu kʼolombedi Eleazara la kʼului tshe wʼantu, kuwusha okende 
lu asbu awo. 

20Kuwusha etenyi ka luwandji laye, dia ului tshe wʼasi Isariyele mbukitanyia. 

21Ndi kemali la ntundu kʼolombedi Eleazara, layuwendjiyaka nyembo, yetawo 
Usasi, la ntundu ka Latuyalaka. Okone Jashua la asi Isariyele tshe, ului tshe, 
wayutumbaka ndu wayotoka lu diui dia Eleazara. 

22Mose akatshi uku akawutela Latuyalaka. Ndi akose Jashua, akaweme la ntundu 
kʼolombedi Eleazara ndu kʼului tshe wʼantu. 

23Ku Eleazara akawahe anya, akawusha okende, uku akatela Latuyalaka Mose. 

Walelu 28 

Elambu wa la Lushi la Lushi 
(Etum. 29:38-46) 

1Latuyalaka akatela Mose ati: 

2Udjangeli asi Isariyele, uwateli vati: Kanyuhoki dia nambulami elambu: ulambu 
ami, ma diʼelambu ami wa nambula lu dja, diowo dia ngenyangenya, lu tena 
diawo. 

3Kuwateli wati: Onʼeli ulambu wa nambula lu dja, wayunyulambulaka le 
Latuyalaka: esongo wʼekoko a waumi ehendi waha la ekomo, weki eleku otoi, la 
lushi la lushi, uku ulambu wa nshi tshe. 

4Kulambulaki osongo wʼokoko omotshi la pindju, la ukina la dikolo. 

5Kela ndu etenyi otoi ka dikumi ka efa ka shima ka pudipudi, kosohanyemi la iso 
kʼedika yediko ya etenyi otoi ka nei ka hina. 

6Oso eh ulambu wa lutshumba wa nshi, wakadjangema lʼUkungu a Sinai, dia 
ndjala diowo dia ngenyangenya, ulambu wa nambula lu dja le Latuyalaka. 

7Ulambu awo wa dinono wayuyala etenyi otoi ka nei lu osongo lʼosongo 
wʼokoko. Kutelaki ulambu wa dinono wa dinono dia wulu lu dihuli diʼekila, la 
ntundu ka Latuyalaka. 

8Kulambulaki osongo wʼokoko ukina la dikolo, uku ulambu wa shima wa la 
pindju, ndu uku ulambu awo wa dinono. Kulambulaki uku ulambu wa nambula 
lu dja, dia ndjala diowo dia ngenyangenya Latuyalaka. 

Elambu wa Lushi la Mumuya la wa Yalelu ya Ngondo 

9Lu lushi la mumuya, kulambulaki esongo wʼekoko a waumi ehendi waha la 
ekomo, weki eleku otoi, tenyi pendi dia dikumi dia shima kosohanyemi la iso, 
kame la ulambu awo wa dinono. 

10Oso eli ulambu wa lutshumba wa lushi la mumuya tshe, ladiku diʼulambu wa 
lutshumba wa la lushi la lushi ndu wʼulambu awo wa dinono. 

11Lu talelu tanyu ta ngondo, kanyulambulaki esongo wa ngombe a waumi 
ehendi, okoko wʼumi otoi, esongo wʼekoko a waumi esambeli waha la ekomo, 
weki eleku otoi, ulambu wa lutshumba le Latuyalaka. 

12Kulambulaki ndu tenyi satu dia dikumi dia efa ka shima ka pudipudi 
kosohanyemi la iso, ulambu wa shima, lu ngombe la ngombe kʼumi; tenyi pendi 
dia shima ka pudipudi kosohanyemi la iso, ulambu wa shima, lu okoko wʼumi; 

13etenyi ka dikumi ka shima ka pudipudi, kosohanyemi la iso, ulambu wa shima, 
lu osongo lʼosongo wʼokoko; dia ndjala ulambu wa lutshumba wa diowo dia 
ngenyangenya, ulambu wa nambula lu dja le Latuyalaka. 

14Kanyulambuli elambu wa dinono etenyi ka hendi ka hina ka wanu lu ngombe 
la ngombe kʼumi, la etenyi ka satu ka hina ka wanu lu okoko wʼumi, etenyi ka nei 
ka hina lu osongo lʼosongo wʼokoko. Oso eli ulambu wa lutshumba lu yalelu la 
yalelu ya ngondo tshe ya lu eleku lʼeleku. 

15Kanyulambulaki Latuyalaka ndu wumbi a mbudi, ulambu wa kolo. Vo 
kawulambwemi ladiku diʼulambu wa lutshumba wa la lushi la lushi, ndu dia 
ulambu awo wa dinono. 

Elambu wa Nshi ya Waki 
(Lew. 23:1-44) 

16Lushi la dikumi lʼanei la ngondo ka ntundu, layuyalaka lushi lʼelekanelu ka 
Latuyalaka. 

17Lushi la dikumi lʼatanu la ngondo kako, layuyalaka lushi la wuki. Kanyolekaki 
ma diaha la edya nshi esambeli. 

18Lusanganya lʼekila layuyala lushi la ntundu; tanyutshaki ulimu a wulu lushi 
lako. 

19Keli kanyulambulaki esongo wa ngombe a waumi ehendi, okoko wʼumi la 
esongo wʼekoko a waumi esambeli weki eleku otoi, ulambu wa nambula lu dja, 
ulambu wa lutshumba le Latuyalaka. Kuwendi diaha vo ndjala la dikomo. 

20Kanyulambulaki ndu tenyi satu dia dikumi dia efa ka shima ka pudipudi, 
kosohanyemi la iso, ulambu wa shima, lu ngombe la ngombe kʼumi, la tenyi 
pendi dia dikumi lu okoko wʼumi; 

21etenyi otoi ka dikumi lu osongo lʼosongo wʼekoko esambeli. 

22Kanyulambulaki ndu wumbi a mbudi, ulambu wa kolo, dia nyutungela 
ekesanelu. 

23Kanyulambulaki elambu ene ladiku diʼulambu wa lutshumba wa pindju, wako 
weli ulambu wa lutshumba wa la lushi la lushi. 

24Kanyulambulaki ulambu wa nambula lu dja, dia ndjala diowo dia 
ngenyangenya Latuyalaka, la lushi la lushi, yediko ya nshi esambeli. Vo 
wayulambwema ladiku diʼulambu wa lutshumba wa la lushi la lushi ndu wa 
ulambu awo wa dinono. 

25Kanyuyalaki la lusanganya lʼekila lushi lʼesambeli; tanyutshaki ulimu uku 
ukambi. 

26Lu lushi lʼolonga, lamʼayunyulambula Latuyalaka ulambu anyu wa shima 
kʼolonga wa lushi lanyu la wuki la bingu, kanyuyalaki la lusanganya lʼekila; 
tanyutshaki ulimu uku ukambi. 

27Keli kanyulambulaki esongo wa ngombe a waumi ehendi, okoko wʼumi, 
esongo wʼekoko a waumi esambeli weki eleku otoi ulambu wa lutshumba, dia 
ndjala diowo dia ngenyangenya Latuyalaka; 

28ndu ulambu awo wa shima; tenyi satu dia dikumi dia efa dia shima ka 
pudipudi, kosohanyemi la iso, la osongo lʼosongo a ngombe, la tenyi pendi dia 
dikumi lʼokoko wʼumi, 

29etenyi otoi ka dikumi lu osongo lʼosongo lʼekoko ako esambeli. 

30Kame la mbudi kʼumi otoi dia nyutungela ekesanelu. 

31Kanyulambulaki nye yaha la ekomo, kame la elambu wa dinono ladiku 
diʼulambu wa lutshumba wa la lushi la lushi, la ulambu wa shima. 

Walelu 29 

1Kanyuyalaki la lusanganya lʼekila lu lushi la ntundu la ngondo kʼesambeli. 
Tanyutshaki ulimu uku ukambi. Lushi lako kaluyalaki lushi lʼedelu kʼamama 
lʼatei anyu. 

2Kanyulambulaki osongo a ngombe wʼumi, okoko wʼumi, esongo wʼekoko 
esambeli waha la ekomo, weki eleku otoi ulambu wa lutshumba, dia ndjala 
diowo dia ngenyangenya Latuyalaka. 

3Ndu kanyulambulaki ndu ulambu awo wa shima ka pudipudi, kosohanyemi la 
iso okone: tenyi satu dia dikumi dia efa lu osongo lʼosongo wa ngombe wʼumi, 
tenyi pendi dia dikumi lu okoko wʼumi, 

4etenyi otoi ka dikumi lu osongo lʼosongo wʼekoko esambeli. 

5Kanyulambulaki wumbi a mbudi ulambu wa kolo, dia nyutungela ekesanelu. 

6Ulambu ako wayuyala ladiku diʼulambu wa talelu ta ngondo, la ulambu awo wa 
shima, ndu ladiku diʼulambu wa lutshumba wa la lushi la lushi la ulambu awo 
wa shima, ndu ulambu wa dinono uku elembe, dia ndjala diowo dia 
ngenyangenya, ulambu wa nambula lu dja le Latuyalaka. 

7Kanyuyalaki la lusanganya lʼekila lu lushi la dikumi la ngondo kʼesambeli, 
kanyuyatshumuyaki; tanyutshaki ulimu. 

8Keli kanyulambulaki ulambu wa lutshumba le Latuyalaka, dia ndjala diowo dia 
ngenyangenya: osongo a ngombe wʼumi, okoko wʼumi, esongo wʼekoko 
esambeli weki eleku otoi. Vo kawuyali le nyu, waha la ekomo. 

9Kanyulambulaki ndu ulambu awo wa shima ka pudipudi, kosohanyemi la iso 
okone: tenyi satu dia dikumi dia efa lu ngombe kʼumi, tenyi pendi lu okoko 
wʼumi, 

10etenyi otoi ka dikumi lu osongo lʼosongo wʼekoko esambeli. 

11Kanyulambulaki ndu wumbi a mbudi, dia ndjala ulambu wa kolo, ladiku dia 
ulambu wa kolo wʼekesanelu, ndu diʼulambu wa lutshumba wa la lushi la lushi 
la ulambu awo wa shima, ndu diʼelambu awo wa dinono. 

12Kanyuyalaki la lusanganya lʼekila lu lushi la dikumi lʼatanu la lu ngondo 
kʼesambeli, tanyutshaki ulimu uku ukambi. Kanyuyalaki la lushi la wuki le 
Latuyalaka nshi esambeli. 

13Kanyulambulaki ulambu wa lutshumba, ulambu wa nambula lu dja, dia ndjala 
diowo dia ngenyangenya Latuyalaka: esongo wʼekoko a waumi dikumi la enei 
weki eleku otoi. Vo kawuyali waha la ekomo. 

14Kanyulambulaki ndu ulambu awo wa shima ka pudipudi, kosohanyemi la iso, 
tenyi satu dia dikumi dia efa lu otoi lʼotoi lʼatei a ngoihbe ya waumi dikumi la 
shatu, tenyi pendi dia dikumi lu otoi lʼotoi lʼatei wʼekoko a waumi ehendi, 

15etenyi otoi ka dikumi lu otoi lʼotoi lʼatei wʼesongo wʼekoko dikumi la enei. 

16Kanyulambulaki ndu wumbi a mbudi ulambu wa kolo, ladiku diʼulambu wa 
lutshumba wa la lushi la lushi, diʼulambu awo wa shima ndu diʼulambu awo wa 
dinono. 

17Lu lushi la hendi, kanyulambulaki esongo wa ngombe a waumi dikumi la 
ehendi, ekoko a waumi ehendi, la esongo wʼekoko a waumi dikumi la enei weki 
eleku otoi, waha la ekomo, 

18kame la ulambu wa shima ndu la elambu wa dinono ne dia ngombe ya waumi, 
dia ekoko a waumi, ndu dia esongo wʼekoko urna lu efula kawo ndu uku 
didjangu; 

19ndu wumbi a mbudi ulambu wa kolo, ladiku diʼulambu wa lutshumba wa la 
lushi la lushi, diʼulambu awo wa shima, ndu dia elambu awo wa dinono. 

20Lu lushi la satu, kanyulambulaki ngombe ya waumi dikumi la otoi, ekoko a 
waumi ehendi, esongo wʼekoko a waumi dikumi la enei weki eleku otoi, waha la 
ekomo, 

21kame la ulambu wa shima ndu la elambu wa dinono ne dia ngombe ya waumi, 
dia ekoko a waumi, ndu dia esongo wʼekoko uma lu efula kawo, ndu uku 
didjangu; 

22ndu wumbi a mbudi ulambu wa kolo, ladiku diʼulambu wa lutshumba wa la 
lushi la lushi, diʼulambu awo wa shima, ndu diʼulambu awo wa dinono. 

23Lu lushi la nei, kanyulambulaki ngombe ya waumi dikumi, ekoko a waumi 
ehendi, esongo wʼekoko a waumi dikumi la enei weki eleku otoi, waha la ekomo, 

24kame la ulambu wa shima ndu la elambu wa dinono ne dia ngombe ya waumi, 
dia ekoko a waumi, ndu dia esongo wʼekoko uma lu efula kawo ndu uku 
didjangu; 

25ndu wumbi a mbudi ulambu wa kolo, ladiku diʼulambu wa lutshumba wa la 
lushi la lushi, diʼulambu awo wa shima ndu diʼulambu awo wa dinono. 

26Lu lushi la tanu, kanyulambulaki ngombe ya waumi divwa, ekoko a waumi 
ehendi, esongo wʼekoko a waumi dikumi la enei weki eleku otoi, waha la ekomo, 

27kame la ulambu wa shima ndu la elambu wa dinono ne dia ngombe ya waumi, 
dia ekoko a waumi, ndu dia esongo wʼekoko, uma lu efula kawo ndu uku 
didjangu, 

28ndu wumbi a mbudi ulambu wa kolo, ladiku diʼulambu wa lutshumba wa la 
lushi la lushi, diʼulambu awo wa shima, ndu diʼulambu awo wa dinono. 

29Lu lushi la samalu, kanyulambulaki ngombe ya waumi enanei, ekoko a waumi 
ehendi, la esongo wʼekoko a waumi dikumi la enei weki eleku otoi, waha la 
ekomo, 

30kame la ulambu wa shima, ndu la elambu wa dinono, ne dia ngombe ya waumi, 
dia ekoko a waumi, ndu dia esongo wʼekoko uma lu efula kawo ndu uku 
didjangu, 

31ndu wumbi a mbudi ulambu wa kolo, ladiku diʼulambu wa lutshumba wa la 
lushi la lushi, diʼulambu wa shima, ndu diʼelambu awo wa dinono. 

32Lu lushi lʼesambeli, kanyulambulaki ngombe ya waumi esambeli, ekoko a 
waumi ehendi, esongo wʼekoko a waumi dikumi la enei weki eleku otoi, waha la 
ekomo, 

33kame la ulambu wa shima ndu la elambu wa dinono ne dia ngombe ya waumi, 
dia ekoko a waumi, ndu dia esongo wʼekoko uma lu efula kawo ndu uku 
didjangu, 

34ndu wumbi a mbudi ulambu wa kolo, ladiku diʼulambu wa lutshumba wa la 
lushi la lushi, diʼulambu awo wa shima, ndu diʼulambu awo wa dinono. 

35Lu lushi lʼenanei, kanyuyalaki la lusanganya la lukumu, tanyutshaki ulimu uku 
ukambi. 

36Keli kanyulambulaki ulambu a lutshumba, ulambu a nambula lu dja, dia ndjala 
diowo dia ngenyangenya Latuyalaka: ngombe kʼumi, okoko wʼumi, esongo 
wʼekoko a waumi esambeli weki eleku otoi, waha la ekomo, 

37ndu ulambu a shima la elambu wa dinono ne dia ngombe kʼumi, okoko wʼumi, 
la esongo wʼekoko uma lu efula kawo ndu uku didjangu, 

38ndu wumbi a mbudi ulambu wa kolo, ladiku diʼulambu wa lutshumba wa la la 
lushi la lushi, diʼulambu awo wa shima ndu diʼulambu awo wa dinono. 

39Oso eli elambu wayunyulambulaka le Latuyalaka lu nshi yanyu ya waki 
yakawashikike, ladiku diʼelambu anyu wa nshidiya daka, ndu diʼelambu anyu wa 
lulangu ne dia elambu wa lutshumba, diʼelambu anyu wa shima, diʼelambu anyu 
wa dinono, ndu diʼelambu anyu wa ki. 

40Mose akatela asi Isariyele akambu tshe pupu, uku akawudjangela Latuyalaka. 

Walelu 30 

Olembe wa Dokoloko 

1Mose akatela ete a wauhu wʼasi Isariyele ati: Didjangu diambudjanga 
Latuyalaka ne. 

2Lamʼayutshika pami dokoloko le Latuyalaka kana etshibelu dia ndjakimo 
usungi, ndi takadimulaki diui diandi. Dieli la ndi dia ntsha tshe uku akandati. 

3Lamʼayutshika usekaseka a umuntu dokoloko le Latuyalaka lamʼekindi lu luudu 
la shi, ndu lamʼayundutshiba dia ndjakimo usungi, 

4ku naka shi ambuka dokoloko diandi la etshibelu kandi kambunduyakimo 
usungi, ku ndi ambolembohala, dokoloko diandi tshe diayushikikala, ndu 
etshibelu kandi tshe kambunduyakimo usungi kayushikikala. 

5Keli naka shi ayuhangwela lushi lako kʼamukindi dikambu, nduku dokoloko, 
kana etshibelu kambunduyakimo usungi, kayushikikala. Latuyalaka 
ayudimanyia, ne dia shi akuhangwedi. 

6Naka umuntu lutshukami ambutshika dokoloko, kana ambuyakimo usungi lu 
aui andi, 

7ku naka umendi ayolembohala lushi lako, aha mbutela nduku diui lamʼukandi 
dikambu, dokoloko diandi diayushikikala, ndu etshibelu kambunduyakimo 
usungi kayushikikala. 

8Keli naka umendi ayuyuhangwela kamʼamukandi dikambu, ku ndi 
ayusapwema la dokoloko lu aui andi wutundjatundja ndu etshibelu 
kambunduyakimo usungi. Ku Latuyalaka ayudimanyia. 

9Keli dokoloko dia wadi aki udu kana umuntu losekiwo, ndu etshibelu 
kakandayakimo usungi, wayutshikala le ndi. 

10Keli naka ndi akatshiki dokoloko kana akatshibi dia ndjakimo usungi ndi eki 
laka umendi, 

11keli umendi akalembohala lamʼakanduki dikambu, ndi kumbuhangwela, ku 
dokoloko diandi diayushikikala, ndu etshibelu kakandayakimo usungi, 
kayushikikala. 

12Keli naka umendi akawaete anyanya, akusapwelawo lushi lakanduki akambu 
ako, aui tshe wakandatundja dikambu dia dokoloko diandi kana wʼetshibelu 
kandi, hawushikikala. Umendi akasapula, ku Latuyalaka ayudimanyia. 

13Okone umi mbeyaka nshikike dokoloko tshe la etshibelu kakayakimo wadendi 
usungi, kana mbusapula. 

14Keli naka umendi ayolembohalaka lushi la lushi, ku ndi ayushikike alokoloko 
andi la tshibelu diandi tshe diatunduyakimoka usungi. Umendi ambashikike, ne 
dia ndi akalembohala lamʼakanduki akambu ako. 

15Keli naka umendi ambuwaete anyanya, ambasapula lʼokongo wa lushi luku 
lakandawauki, ndi ndame ayemba kolo ka wadendi. 

16Oso eli olembe wakadjangela Latuyalaka Mose, wa lʼasa umi la wadi, ndu wa 
lʼasa shi la onʼandi a umuntu, lamʼekindi usekaseka lu luudu la shi. 

Walelu 31 

Somboya kʼAsi Isariyele le Asi Midiyana 

1Latuyalaka akatela Mose ati: 

2Utasombweyisha asi Isariyele le asi Midiyana, ku lʼokongo diku we ayuyela 
washo. 

3Ku Mose akatela antu ati: Nyusha apami tshe dihumo dia ta, dia vo ntolo la asi 
Midiyana, dia nshidiya esombweyo ka Latuyalaka le asi Midiyana. 

4Kanyutumi antu kinunu uma lu diuhu la diuhu, lʼatei a wauhu tshe wa Isariyele. 

5Osoku lʼatei wʼasi Isariyele nunu nunu, vo wakose antu kinunu, kinunu uma lu 
diuhu la diuhu, antu nunu dikumi la pendi wukimedi dihumo dia ta. 

6Mose akatumi antu kinunu uma lu diuhu la diuhu utsha lu ta, kame la Finehasi, 
onʼa olombedi Eleazara, lakatembaka diango diʼulimu dia etemwelo la amama 
wakawatadaka. 

7Vo wakalo lʼasi Midiyana, uku akadjangela Latuyalaka Mose, wakadiaki apami 
tshe. 

8Vo wakadiaki khumi ya dikanga ya Midiyana kame la antu awo, Evi, Rekeme, 
Zura, Hura, la Reba, khumi ya dikanga tshanu yʼasi Midiyana. Vo wakadiaki ndu 
Balama, onʼa Beore, la yombo. 

9Asi Isariyele wakandi amantu wʼasi Midiyana la anʼawo fumbi. Vo wakambi 
ngombe yawo, dungalunga diawo la diango diawo tshe. 

10Wakatshumbi esumba awo tshe, lu ahuli wakawadjashi, ndu pangu yawo tshe. 

11Vo wakose diango tshe dia lohotola, ndu diango tshe dia dimbu, ndu antu ndu 
nyama. 

12Ku vo wakayi la fumbi, diango dia lohotola, ndu diango dia dimbu le Mose, le 
olombedi Eleazara, la le ului wʼasi Isariyele, lu pangu lu mandja ya Moaba, yeli 
lʼukidi wa Jorodana, lasuki la Jeriko. 

13Mose la olombedi Eleazara, la ewandji tshe wʼelui wʼantu wakatumbi dia 
ntuhumana la wo lʼandja a pangu. 

14Mose akuki elombodi wʼalimbi, elombodi wʼantu nunu nunu, ndu elombodi 
wʼantu kama kama, kele lamʼakawakalula uma lu ta. 

15Mose akawambula ati: Nyakatshiki amantu tshe la lumu? 

16Nyendi, amantu ane mbakanganyia asi Isariyele uma lu aui wa Balama, dia 
mpedia Latuyalaka lu dikambu dia Peore. Ku sui diakayala lʼatei wʼului wʼantu 
wa Latuyalaka. 

17Okone, nyudiaki ana apami aku tshe kakiane, ndu amantu tshe wakeyana 
lʼapami. 

18Keli kanyuyatshikeli ana amantu tshe wahateyana lʼapami. 

19Kanyulali nshi esambeli lʼandja a pangu. Nyu tshe, untu lʼuntu lʼatei anyu, 
lakadiaki untu kana lakananda udu wʼuntu lakadiakema, kanyuyaedia lushi la 
satu la lushi lʼesambeli kame la fumbi yanyu. 

20Kanyedia ndu eloto tshe: engo tshe kakatshama lʼekuhu, engo tshe 
kakatshama la diosa dia mbudi, ndu engo tshe kakatshama lʼutamba. 

Ekahanyelu ka Diango dia Dimbu 

21Olombedi Eleazara akatela andoshi wa ta wakatshu lu ta ati: Didjangu 
diakadjangela Latuyalaka Mose ne. 

22Paunyi, fesa, ohotela, luwulu, tumi ta mbulu, la akedi, 

23engo tshe kukuki ntshikala lu dja, kanyukietsha lu dja, ku to kayediama. Keli 
to mbeyaka mbediama ndu lu ashi wʼedielo. Kanyedia engo tshe kahakuki 
ntshikala lu dja lʼashi. 

24Kanyusuli ahondo anyu lushi lʼesambeli, ku nyu nyayuyala pudipudi. Lʼokongo 
diku nyu nyayukalula lu pangu. 

25Latuyalakaakatela Mose ati: 

26Ali efula ka diango dia dimbu diakanyambi: ndu antu ndu nyama, we la 
olombedi Eleazara la ete wa khumbu yʼului wʼasi Isariyele. 

27Ukahanya diango dia dimbu lu elui ehendi: omotshi le andoshi wa ta 
wakatshuka lu ta, la ukina le ului tshe wʼantu. 

28Kosele Latuyalaka ulambu uma le andoshi wa ta wakatshu lu ta okone: uma 
lʼatei wa kama tshanu yʼantu, untu otoi; uma lʼatei a ngombe, otoi; uma lʼatei a 
punda, otoi; ndu uma lʼatei wʼekoko, otoi. 

29Kose ulamba uma lu etenyi kawo ka hendi, kuwasha olombedi Eleazara, dia 
ndjala ulambu wa lediedia le Latuyalaka. 

30Ndu, uma lu etenyi ka hendi kʼasi Isariyele, kuwosele okone: uma lʼatei wa 
akumi atanu wʼantu, untu otoi; uma lʼatei a ngombe, otoi; uma lʼatei a punda, 
otoi; ndu uma lʼatei wʼekoko, otoi, uma lʼatei a dungalunga tshe. Kuyisha asi Lewi 
wane weli la okende wʼetemwelo ka dipema ka Latuyalaka. 

31Mose la olombedi Eleazara wakatshi uku akatela Latuyalaka Mose. 

32Diango dia dimbu diakayutshikala uma lu diango diakose andoshi wa ta 
wakatshu lu ta, diaki okone: ekoko nunu kama shamalu la akumi esambeli la 
etanu, 

33ngombe nunu akumi esambeli la pendi, 

34punda nunu akumi asamalu la otoi, 

35ndu antu nunu akumi asatu la pendi lu tshe, amantu waki kumbeyana la pami. 

36Etenyi ka hendi kakayala le andoshi wa ta wakatshu lu ta, kaki okone: ekoko 
nunu kama shatu la akumi asatu la esambeli la kama tshanu. 

37Ku ulambu wa Latuyalaka wʼuma loko waki ekoko kama shamalu akumi 
esambeli la etanu. 

38Ngombe yaki nunu akumi asatu la shamalu, ku ulambu wa Latuyalaka wʼuma 
loko waki ngombe akumi esambeli la hyendi. 

39Punda yaki nunu akumi asatu la kama tshanu, ku ulambu wa Latuyalaka 
wʼuma loko waki punda akumi asamalu la otoi. 

40Antu waki nunu dikumi la samalu, ku ulambu wa Latuyalaka wʼuma loko waki 
antu akumi asatu la ahendi. 

41Mose akafuti ulambu, waki ulambu wa lediedia wa Latuyalaka, le olombedi 
Eleazara, uku akadjangela Latuyalaka Mose. 

42Uma lu etenyi otoi ka hendi kʼasi Isariyele, kakawanyiya Mose uma lu diango 
diakela apami wakatshu lu ta — 

43etenyi kako ka hendi kʼului, kaki ekoko nunu kama shatu akumi asatu la 
esambeli la kama tshanu, 

44ngombe nunu akumi asatu la samalu, 

45punda nunu akumi asatu la kama tshanu, 

46antu nunu dikumi la samalu — 

47uma lu etenyi otoi ka hendi kʼasi Isariyele, kakose Mose otoi otoi uma lu akumi 
atanu atanu wʼantu ndu wa nyama, akasha asi Lewi, wane waki la okende 
wʼetemwelo ka dipema ka Latuyalaka, uku diui diakatela Latuyalaka Mose. 

48Elombodi wa nunu diʼului wʼalimbi, elombodi wʼantu nunu ndu elombodi wa 
kama wakayi le Mose. 

49Wakayuwutela vati: Shu ekambi aye takali efula kʼandoshi wa ta wakatshu la 
su lu ta, ku nduku otoi akashisho. 

50Shu tambela ulambu wa Latuyalaka, diango diakatani untu lʼuntu, dengalenga 
dia paunyi, ekoma wʼekulu ndu wʼanya, pete yʼematelu, tungunga tʼatui, la 
miolola wa lu kingu, dia ntunga ekesanelu kasu la ntundu ka Latuyalaka. 

51Mose la olombedi Eleazara wakalungula paunyi uma le wo, dengalenga dia 
paunyi ka lutshula. 

52Paunyi tshe yʼulambu, yakawalambula le Latuyalaka, yaki uma le elombodi 
wʼantu nunu la elombodi wa kama, yaki yediko ya toshekele nunu dikumi la 
samalu kama esambeli la akumi atanu. 

53(Andoshi wa ta wakose diango dia dimbu. Untu lʼuntu akayaosela diandi.) 

54Mose la olombedi Eleazara wakalungula paunyi uma le elombodi wʼantu nunu 
nunu la elombodi wa kama kama, ku wakayela lu luudu lʼesanganelu la dipema, 
uku euhwelu dikambu diʼasi Isariyele la ntundu ka Latuyalaka. 

Walelu 32 

Ekundjelu kʼUkito wa Wedja Ehendi la Etenyi la Wedi wa Jorodana 
(Euh. 3:12-22) 

1Asika Rubena la asika Ngada waki la dungalunga efula. Vo wakendi kete ya 
lazera la kete ya Ngiliyade, ku wakenyi vati: Dihuli diako, diaki dihuli dia 
dungalunga. 

2Ku asika Ngada la asika Rubena wakayi, wakayutela Mose, olombedi Eleazara 
la ewandji wʼului wʼantu, vati: 

3Atarota, Dibona, Jazera, Nimira, Heshibona, Eleale, Sebame, Nebo la Beona, 

4kete yakakomola Latuyalaka la ntundu kʼasi Isariyele, yeli kete ya dungalunga; 
ku ekambi aye weko la dungalunga. 

5Ku vo wakawutela vati: Naka shu tambuhumo lukulu lʼolo lu ashu aye, etawo 
kete nye nkimwama le ekambi aye, dia yo ndjala yawo. Tututehuyaki Jorodana. 

6Keli Mose akambula asika Ngada la asika Rubena ati: Anengenyu wayutsho lu 
ta, ku nyu nyayutshikala lindu? 

7Okoko wana wayanganyu mpekuya etema wʼasi Isariyele, diaha vo nteho utsha 
lu kete yakawasha Latuyalaka? 

8Osoku mbakatshi washenyu lamʼakamatumi uma la Kadeshe-Baranea dia 
ntenda kete. 

9Ne dia lamʼakawatshu utsha lʼUkidi a Eshikole, wakatenda kete, ku vo 
wakayuhekuya etema wʼasi Isariyele, diaha vo ntsho lu kete yakawasha 
Latuyalaka. 

10Lushi lako, mbakumala Latuyalaka, mbakandatshibi ati: 

11Mete, nduku pami kakatumbi uma lʼEdjibitu, keli la deku akumi ahendi, pulu 
ladiku, kayena kete yakamatshibi dia mbisha Abarahama, Isaka, la Jakoba, ne dia 
vo kundjelami lʼutema tshe. 

12Tshikima Kaleba, onʼa Jefune, usi Kenisi, la Jashua, onʼa Nuna, waku 
wakayelaka Latuyalaka lʼutema tshe. 

13Ku Latuyalaka akuki asi Isariyele kele, akawaekekuya lʼusui wa shenga deku 
akumi anei, edja ndu wa lu lolonga luku tshe wakatshi kolo lu ashu wa 
Latuyalaka wakashili. 

14Nyendi, nyu nyamboto lu lukulu laki washenyu, nyu ului wʼantu wa kolo, dia 
nfudia kele ka Latuyalaka le Isariyele! 

15Naka nyu nyayetola uma le ndi, ndi ayutshika asi Isariyele lʼusui ntu, ku nyu 
nyayuyudiaka antu ane tshe. 

16Ku vo wakasukana le Mose, wakawutela vati: Shu tayutahiki ekutu wʼekoko 
asu lindu, ndu esumba wa anʼasu mbidjase. 

17Keli shu shame tayukimela dihumo, tayuyalongosola dia ntsho la ntundu kʼasi 
Isariyele, edja ndu lamʼayutakumia lu ahuli awo. Ku anʼasu wayudjase lu esumba 
wudingami kumbu ya wulu, ne dia akanga a kete. 

18Shu hatukalula lu mvudu yasu, tshikima usi Isariyele tshe ambosa etenyi kandi 
kʼukito. 

19Shu hatuyanga etenyi kʼukito ntu kame la wo, la wedi uku wa Jorodana, ne dia 
shu tambuyala la etenyi kasu kʼukito lu wedi one wa Jorodana, lu leke lʼehutwelu. 

20Ku Mose akawatela ati: Naka nyu nyayutsha dikambu ne, naka nyu 
nyayukimela dihumo dia ntsho la ntundu ka Latuyalaka utsha lu ta, 

21naka pami tshe kukimedi dihumo lʼatei anyu ayuteho Jorodana la ntundu ka 
Latuyalaka, ayutshikala edja ndu ndi ambutshanya atunyi andi uma la ntundu 
kandi, 

22edja ndu kete yambulembiama la ntundu ka Latuyalaka, lʼokongo diku nyu 
nyayukalula lindu, ku nyu hanyuyala la unungu le Latuyalaka ndu le Isariyele. 
Ku kete nye yayuyala etenyi kanyu kʼukito la ntundu ka Latuyalaka. 

23Keli naka nyu hanyutshi osoku, nyulungi, nyu nyakatshi kolo la ntundu ka 
Latuyalaka; nyeyi nyati: Kolo kanyu kayunyunda. 

24Nyuhiki esumba ne dia anʼanyu wa tshitshe, la ekutu ne dia ekoko anyu, ku 
nyutshi akambu tshe wakanyalaki. 

25Ku asika Ngada la asika Rubena wakatela Mose vati: Ekambi aye wayutsha 
akambu tshe wambuyuwatela, we khumemi. 

26Wadiesu, anʼasu, ekoko asu, la ngombe yasu tshe wayutshikala lu esumba wa 
Ngiliyade. 

27Keli ekambi aye wayuteho, pami tshe ukimedi dihumo dia ta, la ntundu ka 
Latuyalaka utsha lu ta, uku ambuta khumemi. 

28Ku Mose akatela olombedi Eleazara, Jashua, onʼa Nuna, la ete wa mvudu ya 
washewo ya wauhu wʼasi Isariyele dikambu diawo. 

29Mose akawatela ati: Naka asika Ngada la asika Rubena, apami tshe wukimedi 
dihumo dia ntolo ta la ntundu ka Latuyalaka, wayuteho Jorodana kame la nyu, 

ndu naka kete yayolembiama la ntundu kanyu, kanyuwasha kete ya Ngiliyade 
sangu. 

30Keli naka vo hawulangi nteho la nyu utsha lu ta, vo wayuyala la sangu lʼatei 
anyu lu kete ya Kanana. 

31Ku asika Ngada la asika Rubena wakakaluya diui vati: Uku akatutela 
Latuyalaka, shu ekambi aye, mbayututsha. 

32Shu tayuteho tukimedi dihumo dia ta la ntundu ka Latuyalaka utsha lu kete ya 
Kanana, ku etenyi ka sangu diasu kayutshikala kame la su lu wedi one wa 
Jorodana. 

33Ku Mose akawasha, vo asika Ngada, asika Rubena, la etenyi ka hendi ka diuhu 
dia Manase, onʼa Josefu, diulelu dia Sihona, khumʼekanga kʼasi Amora, la diulelu 
dia Onga, khumʼekanga ka Bashana, kete la esumba ayo kame la beke diawo, la 
esumba tshe wa kete yadingi. 

34Ku asika Ngada wakahiki Dibona, Atarota, Aroera, 

35Aterote-Shofana, Jazera, Jongebaha, 

36Bete-Nimira, la Bete-Harana, esumba wakadingami kumbu, ndu ekutu 
wʼekoko. 

37Asika Rubena wakahiki Heshibona, Eleale la Kiriyatayima, 

38Nebo la Bala-Meona (kumbu yawo yakakadimwama) ndu Sibima. Ku vo 
wakole esumba wakawahiki kumbu kina. 

39Asika Makira, onʼa Manase, wakatshu utsha lʼusumba wa Ngiliyade, 
wakatuwosa, wakôhotola asi Amora waki leko. 

40Mose akasha Makira, onʼa Manase, usumba wa Ngiliyade, ku ndi akadjase loko. 

41Jayira, onʼa Manase, akatshu, akatosa ngelu yawo; ku ndi akayole ati: Havota-
Jayira (kitshimudi ati: Esumba wa Jayira). 

42Noba akatshu, akatosa Kenate la ngelu ya lʼokongo awo; akawole ati: Noba, 
lukumbu landi. 

Walelu 33 

Pangu yʼAsi Isariyele lu Lokendo Lawo 

1Pangu yʼasi Isariyele nye, yakawatahangaka lu lokendo lawo lamʼakawatumbi 
uma lu kete ya Edjibitu, uku elui awo, lu elombwelo ka Mose la Arona. 

2Mose akatafundaka dihuli la dihuli diakawatahangaka lu lokendo lawo, uma lu 
didjangu dia Latuyalaka. Pangu yawo yaki uku kendo yawo, 

3vo wakunela uma la Ramese lu lushi la dikumi lʼatanu la ngondo ka ntundu. La 
wedi a pindju a lushi lʼelekanelu mbakatumbi asi Isariyele la lunya la wulu lu 
ashu wʼasi Edjibitu tshe, 

4lamʼaki asi Edjibitu lu nkhunde anʼawo tshe wa nundu, wakadiaki Latuyalaka 
lʼatei awo. Latuyalaka akalumbuya ndu ditemolatemola diawo. 

5Osoku asi Isariyele wakunela uma la Ramese, wakatuhanga la Sukota. 

6Vo wakunela uma la Sukota, wakatuhanga la Etame keli lʼumamu wʼusui wa 
shenga. 

7Vo wakunela uma lʼEtame, waketola utsha la Pi-Hahirote kelanedi la Bala-
Zefona, ku wakatuhanga lu welelo wa Mingidole. 

8Vo wakunela uma lu welelo wa Hahirote, ku wakatenanya uduwa utsha lʼusui 
wa shenga. Vo wakatshu lokendo la nshi shatu lʼusui wa shenga wa Etame, ku 
wakatuhanga la Mara. 

9Vo wakunela uma la Mara, wakakumi la Elime. La Elime kaki teko diʼashi dikumi 
la pendi, la atuku akumi esambeli, ku wakatuhanga leko. 

10Vo wakunela uma la Elime, ku wakatuhanga lʼumamu wʼUduwa a Tilili. 

11Vo wakunela uma lʼumamu wʼUduwa a Tilili, ku wakatuhanga lʼusui wa shenga 
wa Sine. 

12Vo wakunela uma lʼusui wa shenga wa Sine, ku wakatuhanga la Dofeka. 

13Vo wakunela uma la Dofeka, ku wakatuhanga la Alushi. 

14Vo wakunela uma la Alushi, ku wakatuhanga la Refidime, lene aki kundjala 
ashi wʼantu no. 

15Vo wakunela uma la Refidime, ku wakatuhanga lʼusui wa shenga wa Sinai. 

16Vo wakunela uma lʼusui wa shenga wa Sinai, ku wakatuhanga la Kiborota-
Hatava. 

17Vo wakunela uma la Kiborota-Hatava, ku wakatuhanga la Hazerote. 

18Vo wakunela uma la Hazerote, ku wakatuhanga la Ritima. 

19Vo wakunela uma la Ritima, ku wakatuhanga la Rimona-Pereze. 

20Vo wakunela uma la Rimona-Pereze, ku wakatuhanga la Libina. 

21Vo wakunela uma la Libina, ku wakatuhanga la Risa. 

22Vo wakunela uma la Risa, ku wakatuhanga la Kehelata. 

23Vo wakunela uma la Kehelata, ku wakatuhanga lʼUkungu a Shefere. 

24Vo wakunela uma lʼUkungu a Shefere, ku wakatuhanga la Harada. 

25Vo wakunela uma la Harada, ku wakatuhanga la Makelote. 

26Vo wakunela uma la Makelote, ku wakatuhanga la Tahata. 

27Vo wakunela uma la Tahata, ku wakatuhanga la Tera. 

28Vo wakunela uma la Tera, ku wakatuhanga la Mitika. 

29Vo wakunela uma la Mitika, ku wakatuhanga la Hashimona. 

30Vo wakunela uma la Hashimona, ku wakatuhanga la Moserote. 

31Vo wakunela uma la Moserote, ku wakatuhanga la Bene-Jakana. 

32Vo wakunela uma la Bene-Jakana, ku wakatuhanga la Hora-Hangidengade. 

33Vo wakunela uma la Hora-Hangidengade, ku wakatuhanga la Jotebata. 

34Vo wakunela uma la Jotebata, ku wakatuhanga la Aborona. 

35Vo wakunela uma la Aborona, ku wakatuhanga la Eziyona-Ngebere. 

36Vo wakunela uma la Eziyona-Ngebere, ku wakatuhanga lʼusui wa shenga wa 
Zina (letawo vati: Kadeshe). 

37Vo wakunela uma la Kadeshe, ku wakatuhanga lʼUkungu a Hora, weli lʼumamu 
wa kete ya Edome. 

38Ku olombedi Arona akambela ladiku diʼUkungu a Hora, uku diui dia 
Latuyalaka. Ku ndi akatuvo leko, lu lushi la ntundu la ngondo ka tanu, lu eleku 
kʼakumi anei, lʼokongo wʼetumbelu kʼasi Isariyele uma lu kete ya Edjibitu. 

39Arona aki la deku lukama akumi ahendi la satu lamʼakandavu lʼUkungu a Hora. 

40Khumʼekanga ka Arada, usi Kanana, lakadjashi lu Nengebe, lu kete ya Kanana, 
akuki lukumu lʼeyelu kʼasi Isariyele. 

41Vo wakunela uma lʼUkungu a Hora, ku wakatuhanga la Zalamona. 

42Vo wakunela uma la Zalamona, ku wakatuhanga la Punona. 

43Vo wakunela uma la Punona, ku wakatuhanga la Obota. 

44Vo wakunela uma la Obota, ku wakatuhanga la Iye-Abarima, lu kete ya Moaba. 

45Vo wakunela uma la Iyime, wakatuhanga la Dibona-Ngada. 

46Vo wakunela uma la Dibona-Ngada, ku wakatuhanga la Alamona-
Dibalatayima. 

47Vo wakunela uma la Alamona-Dibalatayima, ku wakatuhanga lʼekungu 
wʼAbarima, lu welelo wa Nebo. 

48Vo wakunela uma lu ekungu wa Abarima, ku wakatuhanga lu mandja ya 
Moaba, lʼumamu wa Jorodana, lasuki la Jeriko. 

49Vo wakahangi lʼumamu wa Jorodana, uma la Bete-Jeshimote pulu ndu la Abele-
Shitime, lu mandja ya Moaba. 

Ekahanyelu ka Elelu wa Kete ya Kanana 

50Latuyalaka akatela Mose lu mandja ya Moaba, lʼumamu wa Jorodana, lasuki la 
Jeriko ati: 

51Uteli asi Isariyele wati: Lamʼayunyuteho Jorodana utsha lu kete ya Kanana, 

52kanyutatshanyaka akanga a kete tshe uma la ntundu kanyu, kanyutalanyaka 
dikishi diawo diʼave ndu difanelu diawo dia lolelola. Kanyutalanyaka alunga awo 
tshe. 

53Kanyutohotole kete, kanyutudjase loko, ne dia dimi lambunyusha kete, dia nyu 
yikita. 

54Kanyutukahanya kete yako lu eukelu kʼuwali, uku khumbu yanyu. Kanyusha 
diuhu dieli efula kete ya sangu kambi, la diuhu dieli tshitshe kete ya sangu 
tshitshe. Dihuli tshe diayundama le untu lu eukelu kʼuwali, diayuyala diandi. 
Diuhu la diuhu diayukita kete ya sangu, uku khumbu ya washenyu. 

55Keli naka nyu hanyutatshanyaka akanga a kete uma la ntundu kanyu, ku waku 
wayutshikala lʼatei awo, wayuyala uku afumbu lu ashu anyu, la uku atende lu 
pandju yanyu. Vo wayu-nyuhenyahenyaka lu kete yayunyutudjase. 

56Ku dimi mbeyaka nyutshela uku akamasanguya dia mbatshela. 

Walelu 34 

1Latuyalaka akatela Mose ati: 

2Uteli asi Isariyele wati: Lamʼayunyutukuma lu kete ya Kanana (kete yako 
yayuyala yanyu hita, kete ya Kanana tshe pulu ndu kuma yayo), 

3leke lanyu la la diku dia kushi layutatela uma lʼusui wa shenga wa Zina, lʼumamu 
wa Edome. Ku ulelu anyu wa lu leke la diku dia kushi wayuyala uma la kuma 
kʼUduwa a Leho utsha lʼehutwelu ka unya. 

4Ku ulelu ayukadimo utsha lu leke la diku dia kushi, wayumbela lu Akarabima, 
wayeta lʼumamu wa Zina. Ku vo wayumbela, wayutukuma pulu lu leke la diku 
dia kushi la Kadeshe-Baranea; wayukuma la Hazara-Adara, ku wayeta la 
Azimona; 

5uma la Azimona, vo wakyukadimo edja ndu lʼOkedi a Edjibitu, ku wayutukuma 
pulu ndu lʼAshi a Wuki (wetawo vati: Mediteraneya). 

6Ulelu anyu wa lu leke lʼedjelu wayuyala lʼumamu wʼAshi a Wuki. Oso ayuyala 
ulelu anyu wa lu leke lʼedjelu. 

7Ulelu anyu wa lu leke la ngelʼa kushi wayuyala okone: Uma lʼashi a Wuki pulu 
ndu lʼUkungu a Hora. 

8Uma lʼUkungu a Hora, kanyetsha ulelu pulu ndu lʼukidi wʼutsha la Hamata, ku 
vo wayutukuma la Zedade. 

9Ulelu ayeta utsha la Ziforona, ku vo wayutukuma la Hazara-Enana. Oso ayuyala 
ulelu anyu wa lu leke la ngelʼa kushi. 

10Kanyetsha ulelu anyu wa lu leke lʼehutwelu uma la Hazara-Enana, edja ndu la 
Shefame. 

11Vo wayuhulo uma la Shefame utsha la Ribala weli lu leke lʼehutwelu ka Ayina; 
ku vo wayuhulo, wayeta lʼumamu wa leke lʼehutwelu lu uduwa wa Kinerete 
(wetawo vati: Uduwa wa Ngalili). 

12Ulelu ayuhulo lu Jorodana, wayutukuma pulu ndu lʼUduwa a Leho. Osoku 
mbayuyala kete la elelu ayo. 

13Mose akatela asi Isariyele ati: Kete yambunyukita nye yayukahanyema lu 
eukelu kʼuwali. Latuyalaka akadjanga dia yisha wauhu divwa la etenyi. 

14Ne dia diuhu dia Rubena uku khumbu ya washewo, la diuhu dia Ngada uku 
khumbu ya washewo, la etenyi ka hendi ka diuhu dia Manase, wakalungula 
etenyi kawo ka sangu. 

15Wedja ehendi la etenyi ka hendi ene wakatalungudi etenyi kawo ka sangu la 
wedi wa Jorodana, lasuki la Jeriko, lu leke lʼehutwelu. 

16Latuyalaka akatela Mose ati: 

17Olombedi Eleazara la Jashua, onʼa Nuna, wayunyukahanya kete nye ya sangu. 

18Kanyose uwandji otoi uma lu diuhu dia nkahanya kete ya sangu. 

19Kumbu yʼantu ako nye: Kaleba, onʼa Jefune, uma lu diuhu dia Juda; 

20Samuele, onʼa Amihude, uma lu diuhu diʼasika Simeyona; 

21Elidade, onʼa Kisilona, uma lu diuhu dia Bendjamina; 

22Buki, onʼa Jongili, uwandji, uma lu diuhu diʼasika Dane; 

23uma le asika Josefu: Haniyele, onʼa Efode, uwandji, uma lu diuhu diʼasika 
Manase; 

24la Kemuele, onʼa Shifetana, uwandji, uma lu diuhu diʼasika Efarayima; 

25Elizafana, onʼa Paranaka, uwandji, uma lu diuhu diʼasika Zebuluna; 

26Palatiyele, onʼa Azana, uwandji, uma lu diuhu diʼasika Isakara; 

27Ahihude, onʼa Shelomi, uma lu diuhu diʼasika Ashere; 

28Pedahele, onʼa Amihude, uwandji, uma lu diuhu diʼasika Nafetali. 

29Antu aso mbakandjangela Latuyalaka dia vo nkahanya asi Isariyele kete ya 
Kanana sangu. 

Walelu 35 

Etenyi ka Sangu kʼAsi Lewi 

1Latuyalaka akatela Mose lu mandja ya Moaba ya lʼumamu wa Jorodana, lasuki 
la Jeriko ati: 

2Uteli asi Isariyele, kawusha asi Lewi esumba wʼuma lu kete yawo ya sangu dia 
vo mbidjase. Kanyuwasha ndu etshimba wʼesumba ako. 

3Okone vo wayudjaseka lu esumba, ku etshimba awo wayuyala ne dia 
dungalunga diawo dia waki, dia ekundji awo, la dia nyama yawo tshe. 

4Kete ya lʼutshimba wʼesumba yayunyusha asi Lewi, yayuyala kubita kinunu, 
uma lu lukumbu lʼusumba utsha lʼandja lʼutshimba tshe. 

5Kanyediki kubita nunu pendi lu leke lʼehutwelu, kubita nunu pendi lu leke la 
diku dia kushi, kubita nunu pendi lu leke lʼedjelu, ndu kubita nunu pendi lu leke 
la ngelʼa kushi, lʼandja wʼusumba. Oso ayuyala etshimba wʼesumba awo. 

6Kanyusha asi Lewi esumba esamalu wʼeshamelu, lene ukuki undjakanyi ndawo. 
Kanyuwasha ndu esumba ekina akumi anei la ehendi. 

7Okone efula kʼesumba tshe wayunyusha asi Lewi wayuyala akumi anei la 
enanei, kame la etshimba awo. 

8Kanyose esumba ako uma lu kete ya sangu ya asi Isariyele okone: efula uma le 
wauhu weli la wo efula, la tshitshe uma le wauhu weli la wo tshitshe. Uku weli 
wuki wa sangu wa diuhu la diuhu, mbayuwukimo esumba adio le asi Lewi. 

Esumba wʼEshamelu 
(Euh. 19:1-13; Jas. 20:1-9) 

9Latuyalaka akatela Mose ati: 

10Uteli asi Isariyele wati: Lamʼayunyuteho Jorodana utsha lu kete ya Kanana, 

11kanyutosonole esumba wayuyala esumba anyu wʼeshamelu, lene ukuki one 
lakadiaki untu lakindi kunkanela ndjaka ndawo. 

12Esumba wayuyala ahuli wa nyu mbishama uma le osomboyishi, dia 
undjakanyi tavokaki ntundu ndi atemala la ntundu kʼului wʼantu lu elumbwelu. 



327 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

13Esumba wayunyukimo, wayuyala esumba anyu wʼeshamelu. 

14Kanyukimo esumba esatu la wedi wa Jorodana, la esumba esatu lu kete ya 
Kanana, dia vo ndjala esumba wʼeshamelu. 

15Esumba eso kawuyali eshamelu le asi Isariyele, le ongendangenda kana le usi 
wudja ludjashi lʼatei awo, dia one tshe lambudiaka untu lakindi kunkanela 
ndjaka ndawo. 

16Keli naka untu ayokota unyandi ehumo, ku untu ako ambuvo, ndi eli tomboki. 
Tomboki ayudiakema. 

17Naka untu ambokomola unyandi dive diukuki mbudiaka, ku untu ako ambuvo, 
ndi eli tomboki. Tomboki ayudiakema. 

18Kuyanga naka untu ayokomola unyandi utamba wukuki mbudiaka, ku untu 
ako ambuvo, ndi eli tomboki. Tomboki ayudiakema. 

19Osomboyishi wa dikila ndame mbeyaka ndjaka tomboki. Lamʼukukindi 
mpumana la ndi, ndi mbeyaka mbudiaka. 

20Naka untu ayusukula unyandi la ukunda, kana mbuka engo lu usheshe, ku untu 
ako ambuvo, 

21kana ndi ayokomola la lunya landi lʼusihi, ku untu ako ambuvo, one 
lakokomodi ayudiakema. Ndi eli tomboki: osomboyishi mbeyaka mbudiaka 
lamʼahumanandi la ndi. 

22Keli naka untu ayusukula unyandi shashimuya aha la ukunda, kana ayokomola 
engo lamʼahandatungi lutunga, 

23kana dive diukindi diambutokomola untu lahandenyi, ku untu ako ambuvo 
lamʼakindi kundjala utunyi andi, kuyanga nsanguya mbutshela kolo, 

24ului wʼantu wayusambula lʼasa okomodi la osomboyishi a dikila uku elembe 
ene. 

25Ului wʼantu wayushimbela undjakanyi uma lʼanya wa osomboyishi a dikila. Vo 
wayukaluya lʼusumba andi wʼeshamelu, lene akandalawo. Ndi kadjase leko edja 
ndu lamʼayuvo olombedi a ladiku, lakakitama iso kʼekila. 

26Keli naka undjakanyi ayutumba etena kemotshi uma lʼusumba wʼeshamelu, 
lene akandalawo, 

27ku naka osomboyishi a dikila ambutuhumana la ndi lʼandja usumba ako, ndi 
kudiakaka, ndi hayala la unungu; 

28ne dia undjakanyi ako akahumbi ntshikala lʼusumba wʼeshamelu edja ndu 
olombedi a ladiku ambuvo. Ku lʼokongo a nyoi kʼolombedi a ladiku, ndi mbeyaka 
nkalula lu kete ya sangu diandi. 

29Akambu ane mbayuyala olembe la didjangu le nyu ndu le tukanula tanyu lu 
adjaselu anyu tshe. 

30Naka untu ambudiaka untu omotshi, kawudiaki undjakanyi uma lu aui 
wʼemenyi. Vo haweyi ndjaka untu uma lu diui diʼomenyi otoi. 

31Dikambu dikina, tanyetawoki diango diʼetshungwelu uma le tomboki, leli la 
unungu wa mvo, keli ndi kadiakemi. 

32Tanyulungulaki diango diʼetshungwelu uma le untu lambulawo utsha 
lʼusumba wʼeshamelu, dia mbusha wulu wa ndi nkalula lakawo ntundu 
olombedi wa ladiku atavu. 

33Tanyusanyaki kete, lene ayunyuyala, ne dia dikila diatusanyaka kete. Nduku 
dikila diayukuka ntungela kete ekesanelu, paka dikila dia one lakaditshulula. 

34Tanyeteki kete, lene atanyatshu dia ntudjase, mindu, yako yayumutudjase 
lʼatei ayo; ne dia dimi Latuyalaka katudjaseka lʼatei wʼasi Isariyele. 

Walelu 36 

Olembe wʼAwala le Amantu Weli Ekito a Washewo 

1Ete wa khumbu ya Ngiliyade, onʼa Makira, onʼa Manase, uma lʼatei wa khumbu 
ya ana wa Josefu, wakasukana, wakateketa la ntundu ka Mose la elombodi, ete 
wa khumbu ka Isariyele, 

2Vo wakati vati: Latuyalaka akadjangela khumemi dia nkimo kete nye sangu lu 
eukelu kʼuwali le Asi Isariyele. Khumemi akalungula ndu diui dia nkimo sangu 
diʼonengesu Zelofehade, le anʼandi wʼamantu. 

3Keli naka vo wayutshukama le apami akina wʼuma lu diuhu dikina diʼasi 
Isariyele, sangu diawo diayunyema uma lu sangu dia washewo, ku 
diayutusanganyema la sangu dia diuhu diambuwutuyala. Osoku mbukuki 
minyama etenyi kemotshi ka sangu kakatalungula uma lu eukelu kʼuwali. 

4Ku lamʼayuya eleku kʼongenongeno le asi Isariyele, sangu diawo 
diayusanganyema la sangu dia diuhu diayuwuyala, ku sangu diako diayunyema 
uma lu sangu dia diuhu dia washesu. 

5Mose akatela asi Isariyele aui wakati Latuyalaka ati: Diuhu diʼasika Josefu 
wambuyinga. 

6Latuyalaka ambudjanga okone lu dikambu diʼana amantu wa Zelofehade ati: Vo 
mbeyaka ntshukama le apami walangawo. Dikambu otoi, kawutshukami paka lu 
khumbu ka diuhu dia washewo. 

7Nduku etenyi ka sangu kʼasi Isariyele kayeya nsekwama uma lu diuhu dimotshi 
utsha lu diuhu dikina, ne dia asi Isariyele wayukelekama vo tshe, untu lʼuntu lu 
sangu dia washi. 

8Ona umuntu tshe lambukita etenyi ka sangu ka diuhu dimotshi dia wudja wʼasi 
Isariyele, katshukami le pami kemotshi kʼuma lu khumbu kemotshi ka diuhu dia 
washi. 

9Okone nduku etenyi ka sangu kayoseko uma lu diuhu dimotshi utsha lu diuhu 
dikina, ne dia wauhu wʼasi Isariyele wayukelekama diuhu la diuhu lu sangu 
diadio. 

10Okone ana amantu wa Zelofehade wakatshi uku akadjangela Latuyalaka Mose. 

11Ana amantu wa Zelofehade, Mala, Tiriza, Hongela, Milika la Noa, 
wakatshukama la ana apami wʼanangu shewo. 

12Vo wakatshukama lu khumbu yʼasika Manase, onʼa Josefu. Okone etenyi kawo 
ka sangu kakatshikala lu khumbu ka diuhu dia shewo. 

13Oso eli elembe la adjangu wakadjangela Latuyalaka asi Isariyele uma le Mose 
lu mandja ya Moaba, ya lʼumamu wa Jorodana, lasuki la Jeriko. 

Euhwelu kʼElembe 

Euhwelu kʼElembe 1 

Mose Ambuhula Isariyele Daka dia Latuyalaka le Wo la Horeba 

1Aui ane mbakatela Mose asi Isariyele la wedi wa Jorodana, lʼusui wa shenga, lu 
Araba, welanedi la Sufu, lʼasa Parana la Tofele, Labana, Hazerote, la Di Zahaba. 

2Dihuli diako dieko lokendo la nshi dikumi la otoi uma la Horeba lu mbuka ka 
lʼUkungu a Seire, utsha la Kadeshe-Baranea. 

3Lu lushi la ntundu la ngondo ka dikumi lʼotoi, lʼeleku kʼakumi anei, mbakatela 
Mose asi Isariyele akambu tshe wakawudjangela Latuyalaka dia mbatela. 

4Akambu aso wakayala lʼokongo wʼelembiamelu ka Sihona, khumʼekanga kʼasi 
Amora lakadjashi la Heshibona, la Onga, khumʼekanga ka Bashana, lakadjashi lu 
Ashitarota ndu lu Ederei. 

5Mose akatatela nimbitshiya antu elembe ene la wedi wa Jorodana, lu kete ya 
Moaba, ati: 

6Latuyalaka, Unyashungu asu, akatutela la Horeba ati: Nyu nyambutamanya 
mbidjase lʼukungu one. 

7Nyuneli, nyukimeli mbuka, nyutshu lu leke lʼakuna wʼasi Amora ndu lʼahuli tshe 
wa lasuki la wo lu Araba lu leke lʼakuna ndu lʼekndi, lu Nengebe, lʼumamu wʼashi 
a wuki (wetawo: Mediteraneya), lu kete yʼasi Kanana, la Lebanona, pulu ndu lu 
ndjali ka wuki, ketawo vati: Eyufarate. 

8Nyendi, dimi lakakitsha kete la ntundu kanyu; nyutshu, nyutukiti kete yakalaki 
Latuyalaka washenyu, Abarahama, Isaka la Jakoba, dia mbasha, ndu vo ndu 
tukanula tawo. 

Esonwelo kʼEmbadi 
(Etum. 18:13-27) 

9Dimi lakanyutela lʼetena keku nti: Dimi haleyi nyemba dime, 

10Latuyalaka, Unyashungu anyu akanyufudia, ku elo nyambuyala efula uku toto 
ta lʼulungu. 

11Latuyalaka, Unyashungu a washenyu, anyufudia tena kinunu uku wenyu, ndu 
anyotshokole uku akandanyulaki! 

12Dimi dime mbeyaka memba okende anyu la wutshu anyu la tamu tanyu uka? 

13Nyosonole apami wa yimba, weli la ewu ndu weyama, uku wauhu anyu, ku 
dimi layakitsha uku ete anyu. 

14Nyu nyakankaluya diui nyati: Dikambu diambuyuta ololo mbedio dia shu 
ditsha. 

15Ku dimi lakose ete a wauhu anyu, apami a yimba ndu weyama. Ku lakakitsha 
uku ete, elombodi wa nunu, elombodi wa kama, elombodi wʼakumi atanu, 
elombodi wʼakumi, ndu embuledi lʼatei a wauhu anyu. 

16Dimi lakatela embadi anyu lʼetena kako nti: Nyukeli anengenyu, nyusambuli 
lʼasa untu la onangu kana lʼasa ndi lʼuntu kʼuntu, ololo. 

17Tanyuyalaki la shonodi yʼantu lʼelumbwelu; kanyukelaki untu a tshitshe uku 
untu a wuki. Tanyukaki elundji kʼuntu woma, ne dia elumbwelu keli ka 
Unyashungu. Ku naka dikambu diambunyuheka, kanyuyi la dio le mi, ku dimi 
layudiuka. 

18Osoku mbakamanyutela akambu tshe wakanyahumbi ntsha lʼetena keku. 

Atopi Wambutumama Uma la Kadeshe-Baranea 
(Wal. 13:1-33) 

19Shu takunela uma la Horeba, takakindula utundu wʼusui wa shenga uku a wuki 
ndu a woma tshe wakanyenyi. Takakimela mbuka ka lu leke lʼakuna lʼasi Amora, 
uku akatudjangela Latuyalaka, Unyashungu asu. Ku shu takakumi la Kadeshe-
Baranea. 

20Dimi lakanyutela nti: Nyu nyambukuma lu leke lʼakuna lʼasi Amora, 
lambutusha Latuyalaka, Unyashungu asu. 

21Nyendi, Latuyalaka, Unyashungu anyu, akakitsha kete nye la ntundu kanyu. 
Nyutshu, nyutuyose sangu, uku akati Latuyalaka, Unyashungu a washenyu; 
tanyukaki woma kuyanga mpeko. 

22Nyu tshe nyakayi le mi, nyakayumvutela nyati: Tutumi apami amotshi la 
ntundu kasu dia ntukemba kete, dia ndjututela lukumu la mbuka kako 
kayututsho, la la esumba wayututakumaka. 

23Lukumu lako lakangenyangenya, ku lakatumi apami dikumi la ahendi uma 
lʼatei anyu; otoi uma lu wudja la wudja. 

24Vo wakatshu, wakambela lu leke lʼakuna, wakatukuma pulu ndu lʼukndi a 
Eshikole, wakatukemba kete. 

25Vo wakayi lʼelua emotshi uma lu kete yako lu anya awo, wakayekitsha la 
ntundu kasu. Vo wakatutela vati: Kete yʼololo mbambutusha Latuyalaka, 
Unyashungu asu. 

26Keli nyu kunanga ntsho leko, nyakahendula diui dia Latuyalaka, Unyashungu 
anyu. 

27Nyakangunanguna lu mvudu yanyu yʼapema nyata nyati: Ne dia Latuyalaka 
tuhetshaka, mbakandatutundja uma lu kete ya Edjibitu, dia ndjutukumo lu anya 
wʼasi Araora, dia vo ndjutudiaka. 

28Lendi ayututsho na? Anengesu wakayutete etema ashi atu vati: Antu aso 
tuleka waki efula ndu etali. Esumba awo waki etu, la kumbu yawo ya wulu pulu 
ndu lʼulungu. Dikambu dikina, takatena ndu asika Anaka leko. 

29Dimi lambunyutela nti: Tanyateki asulu, tanyuwaukaki woma. 

30Latuyalaka, Unyashungu anyu, latokendakendaka la ntundu kanyu, 
ayunyolwela ta ndame, uku okone akandatshi lu ashu anyu lʼEdjibitu, 

31ndu lʼusui wa shenga lene akanyenyi nyati: Latuyalaka, Unyashungu anyu, 
lakanyembe uku atembaka untu onʼandi lu mbuka tshe kakanyayakendaka, edja 
ndu lamʼakanyakumi lu dihuli ne. 

32Kuyanga mbaki akambu ane, nyu kumbetawo Latuyalaka, Unyashungu anyu, 

33lakatatshokaka la ntundu kanyu lu mbuka, lʼutshu lu dja dia nyenya mbuka 
kakanyahumbi nkendakenda ndu la yanyi lu dingi dia ntanyuyangela dihuli dia 
nyu mpanga, dia nyu mpika mvudu yanyu yʼapema. 

Unyashungu Ambusuya Isariyele 
(Wal. 14:20-35) 

34Latuyalaka akuki aui anyu, ku ndi akumala; akatshibi ati: 

35Uma lʼatei a lolonga lone la kolo, nduku untu layena kete yʼololo yakamatshibi 
dia mbisha washenyu, 

36tshikima Kaleba, onʼa Jefune; ndi kayuyena. Dimi layuwusha ndi la anʼandi kete 
yakandakendakenda, ne dia ndi akayeli Latuyalaka lʼutema tshe! 

37Latuyalaka akamumale ndu dimi lu dikambu dianyu; akati ati: Ndu we hukuma 
leko. 

38Jashua onʼa Nuna, ukambi aye, kayutukuma leko. Ukeketsha, ne dia ndi 
kayutukumia asi Isariyele lu sangu dia kete yako. 

39Dikambu dikina, anʼanyu wa tshitshe wakanyataka nyati: Wayuyala diango dia 
dimbu, ndu anʼanyu wahateyi dikambu diʼololo kana dia kolo elo, mbayukuma 
leko. Vo mbayumuyisha. Vo mbayuyikita. 

40Keli nyu, nyutshimbi, nyutshu utsha lʼusui wa shenga, lu mbuka kʼutsha 
lʼUduwa a Tilili. 

Asi Isariyele Wambolembiama la Horoma 
(Wal. 14:39-45) 

41Ku nyu nyakakaluya diui nyati: Shu takatshela Latuyalaka kolo; shu tayutsho 
la ntolo ta uku akatundjangela Latuyalaka, Unyashungu asu. Ku nyu tshe, untu 
lʼuntu akalote dihumo dia ta, nyakayalongsola dia mumbela lu leke lʼakuna. 

42Latuyalaka akamvutela ati: Uwateli wati: Tanyutshokaki dia ntolo ta, ne dia 
dimi kema lʼatei anyu, nyutukutolembiama le atunyi anyu. 

43Dimi lakanyutela, keli nyu kumbuka. Nyakahendula diui dia Latuyalaka, 
nyakambela lu leke lʼakuna la wulu anyu. 

44Ku asi Amora, watudjaseka lu leke lako lʼakuna, wakayi dia ndjolo la nyu, 
wakanyutshanya uku ndjui. Vo wakanyudiaki la Seire edja ndu la Horoma. 

45Lamʼakanyakalula, nyu nyakayulela la ntundu ka Latuyalaka. Keli ndi 
kumbuka aui anyu, kuyanga nyukela. 

46Okone nyu nyakatshikala nshi efula la Kadeshe, lu nshi yakanyadjashi leko. 

Euhwelu kʼElembe 2 

LʼUsui wa Shenga 

1Shu takatshimbi, takatshu utsha lʼusui wa shenga lu mbuka kʼutsha lʼUduwa a 
Tilili, uku akamvutela Latuyalaka. Shu takatshimbi Ukungu a Seire nshi kambi. 

2Latuyalaka akamvutela ati: 

3Nyu nyambutshimba lu leke lʼekungu lone edja, nyaya nkadimo utsha la ngelʼa 
kushi. 

4Uteli wudja wati: Kanyeti lʼulelu wʼanengenyu, asika Esau, wudjashi la Seire; vo 
wayunyuka woma. Keli kanyewo, 

5tanyamaki la wo. Dimi halunyusha kete yawo kuyanga hyuli ya nkitsha dikaka, 
ne dia dimi lambukimoka Ukungu a Seire sangu le Esau. 

6Nyayusumba ma dia nyu nde uma le wo lusumba la falanga, nyayusumba ndu 
ashi wa nyu no lusumba la falanga. 

7Latuyalaka, Unyashungu anyu, akanyotshokola lʼulimu tshe wʼanya anyu. Ndi 
mbeyaka lokendo lanyu lʼusui one a wuki wa shenga. Deku akumi anei ne, 
Latuyalaka, Unyashungu anyu, aki la nyu; nyu kumpumba nduku engo. 

8Ku shu taketi etali uma le anengesu, ana wa Esau, wudjashi lu Seire, etali uma 
lu mbuka kʼAraba, kʼuma lu Elate ndu kʼuma la Ezedjona-Ngebere. Ku 
takakadimo, taketi lu mbuka kʼutsha lʼusui wa shenga wa Moaba. 

9Latuyalaka akamvutela ati: Tanyamaki lʼasi Moaba, tanyolokaki la wo ta, ne dia 
dimi halunyusha nduku engo ka nyu nkita lu kete yawo. Le ana wa Lota 
kakamakimo Ara sangu. 

10(Asi Emime wakadjashi loko ntundu waki antu a waki efula ndu etali uku asi 
Anaka. 

11Vo mbeyamaka ntu uku asi Refayima, uku asi Anaka. Keli asi Moaba mbaetaka 
vati: Asi Emime. 

12Ndu asi Hori mbakadjashi ntunduntundu lu Seire, keli asika Esau wakahotola 
kete yawo, wakadiaki, wakawanya la ntundu kawo. Vo wakadjase lu dihuli 
diawo, uku akatshi asi Isariyele lu kete yakawakiti, yakawasha Latuyalaka.) 

13Kakiane nyuneli, nyuteho kyoko ya Zerede. Okone shu takateho kyoko ya 
Zerede. 

14Etena kakatayi uma la Kadeshe-Baranea edja ndu lamʼakatayuteho kyoko ya 
Zerede, aki deku akumi asatu la enanei, edja ndu lamʼakashili lolonga lʼapami 
luku, lakalokaka ata uma lʼatei a pangu, uku akatshibela Latuyalaka. 

15Ndu lunya la Latuyalaka laki ladiku diawo, dia mbalanya la mbanya uma lu 
pangu, edja ndu lamʼakawashili. 

16Lamʼakashili andoshi wa ta tshe mvo uma lʼatei a wudja, 

17Latuyalaka akamvutela ati: 

18Keti elo lʼulelu wa Moaba utsha la Ara. 

19Lamʼayunyukuma lasuki lʼasi Amona, tanyasulaki, tanyamaki la wo, ne dia 
dimi halunyusha nduku engo lu kete yʼasi Amona uku sangu, ne dia dimi 
lambuyisha ana wa Lota sangu. 

20(Kete yako mbeyamaka ntu uku kete yʼasi Refayima. Asi Refayima 
mbakadjashi loko ntundu, ku asi Amona wakawaetaka vati: Zamezumima, 

21antu a waki, efula, ndu etali, uku asi Anaka. Keli Latuyalaka akadiaki la ntundu 
kʼasi Amona lamʼakawahotola kete yawo. Ku vo wakatudjase lu dihuli diawo. 

22Osoku mbakatshela Latuyalaka ana wa Esau, wudjashi la Seire 
lamʼakandadiaki asi Hori la ntundu kawo. Vo wakawatshanya, ku wakatudjase 
lu dihuli diawo edja ndu elo. 

23Asi Ave wakadjaseka lu ngelu motshi edja ndu la Ngaza, wakadiakema le asi 
Kafetore, wakayi uma la Kafetore, ku wakayudjase lu dihuli diawo.) 

24Nyuneli, nyutshu, nyeti lʼukndi wʼAranona. Enda, lambukimo Sihona usi 
Amora, khumʼekanga ka Heshibona lu anya aye, ndi la kete yandi. Utateli ndjosa, 
olo la ndi. 

25Elo, layutatela mbidja woma la lukumba lʼetema wʼantu tshe weli la tshina 
diʼulungu, ku lamʼayuwuka lukumu laye, vo wayusaka kumba, wayundama la 
sasi dikambu diaye. 

Isariyele Ambolembia Sihona 
(Wal. 21:21-30) 

26Dimi lakatumi akendji uma lʼusui wa shenga wa Kedemote, le Sihona, 
khumʼekanga ka Heshibona, lʼaui wa ki nti: 

27Etawo dimi mbeta lu kete yaye. Dimi layeta paka lu osese, dimi haletola lu 
lunya la lupami kana lu lunya la lomoso. 

28We ayunsundja ma dia dimi nde lusundja la falanga, ndu ayunsundja ashi wa 
dimi no lusundja la falanga Dimi layeta paka mbeta tshu lʼekulu. 

29Osoku mbakatutshela ana wa Esau wudjashi la Seire ndu asi Moaba wudia shi 
la Ara. Kuntsheli osoku, edja ndu lamʼayumuteho Jorodana utsha lu kete 
yakatusha Latuyalaka, Unyashungu asu. 

30Keli Sihona, khumʼekanga ka Heshibona, kumbetawo shu mbeta lu wudja andi, 
ne dia Latuyalaka, Unyashungu anyu, akete lumu landi lunyu ndu akakeketsha 
utema andi dia ndi mbukimo lu anya anyu, uku lu lushi lʼelo. 

31Latuyalaka akamvutela ati: Enda, lambutatela nkukimwela Sihona la wudja 
andi. Utateli mbosa kete dia we yikita. 

32Ku Sihona akatumbi dia ndjuhumana la su ndi la wudja andi tshe, dia ndjolo la 
su la Jahaza. 

33Latuyalaka, Unyashungu asu, akatukimwelandi. Ku shu takolembia, ndi la 
anʼandi la wudja andi tshe. 

34Takahotola esumba andi tshe lʼetena kako, takashili apami, amantu la ana 
ushiki, kuntshika nduku otoi. 

35Tshikima dungalunga mbakatose uku diango dia lohotola, kame la diango dia 
dimbu diakatayaosela lu esumba wakatalembia, mbakatshikala. 

36Uma lʼAroere, lʼumamu wʼukndi wa Aranona ndu uma lʼusumba weli lʼukndi, 
edja ndu la Ngiliyade, nduku usumba wakatuleki wulu. Latuyalaka, Unyashungu 
asu, akakimo tshe lu anya asu. 

37Keli tanyusukanaki lu kete yʼasi Amona, lʼemamu tshe wʼokedi wa Jaboka, 
lʼesumba wa lu leke lʼakuna ndu lu ahuli tshe wakatusike Latuyalaka, 
Unyashungu asu. 

Euhwelu kʼElembe 3 

Isariyele Ambolembia Onga ka la Bashana 
(Wal. 32:1-42) 

1Shu takakadimo, takatshu lu mbuka kʼutsha la Bashana. Ku Onga, khumʼekanga 
ka Bashana, akayi ndi la antu andi tshe, dia ndjolo la su ta la Ederei. 

2Keli Latuyalaka akamvutela ati: Tuwukaki woma, ne dia lambukimo lu anya 
aye, ndi la wudja andi tshe ndu kete yandi. Kutsheli uku akayatshela Sihona, 
khumʼekanga ka Amora, lakadjashi la Heshibona. 

3Ku Latuyalaka, Unyathungu asu, akakimo ndu Onga, khumʼekanga ka Bashana, 
kame la wudja andi tshe lu anya asu. Shu takudiaki, kumpandja nduku otoi 
wʼantu andi. 

4Shu takose esumoa andi tshe lʼetena kako — nduku otoi awo wakisu kombosa 
— esumba akumi asamalu, kete tshe ya Arangoba, diulelu dia Onga ka la 
Bashana. 

5Esumba ako tshe wakadingami la kumbu yʼetali, kuki ya waki la tukengeti, 
ladiku dia ngelu yawo efula tshe yaki kunyingama la kumbu. 

6Takalanya tshe, uku akatatshela Sihona, khumʼekanga ka Heshibona. Shu 
takalanya esumba tshe, apami, amantu ndu ana. 

7Keli takayaosela dungalunga tshe la diango dia dimbu diʼuma lʼesumba awo. 

8Osoku mbakatahotola kete lʼetena kako uma le khumi ya dikanga hyendi yʼasi 
Amora, yaki la wedi wa Jorodana, uma lʼukndi wʼAranona, edja ndu lʼUkungu a 
Horemona 

9(asi Sidona mbetaka Heremona vati: Siriyona, ku asi Amora vati: Senire). 

10Shu takahotola ndu esumba tshe wa lu kete ya bamubamu, Ngiliyade tshe, ndu 
Bashana tshe, edja ndu la Saleka la Ederei, esumba wa lu diulelu dia Onga ka la 
Bashana. 

11(Tshikima Onga, khumʼekanga ka Bashana, utu kakatshikala uma lu diuhu 
diʼasi Refayima. Enda, tangi kandi kaki tangi ka mbulu. To kema la Raba, usumba 
wʼasi Amona uka? Utali ato weko kubita divwa, la wekeki ato kubita nyei, lu 
yediko ya kubita ku kubita.) 

Rubena, Ngada la Etenyi ka Manase lu Leke lʼEhutwelu 
(Wal. 32:1-42) 

12Lamʼakatahotola kete yako lʼatena keso, dimi lakasha asi Rubena la asi Ngada 
leke la kete yʼuma la Aroere, yeli lʼumamu wʼukndi wʼAranona la etenyi otoi ka 
hendi ka leke lʼakuna la Ngiliyade kame lʼesumba awo. 

13Dimi lakasha etenyi otoi ka hendi ka diuhu dia Manase etenyi ka Ngiliyade 
kakatshikala, ndu diulelu tshe dia Onga ka la Bashana, kete tshe ya Arangoba 
kame la Bashana tshe. Vo mbetaka kete ku tshe vati: Kete yʼasi Refayima. 

14Jayira, onʼa Manase, akose leke tshe la kete ya Arangoba, yetawo vati: Bashana, 
pulu ndu lʼulelu wʼasi Ngeshure la asi Maka. Ku ndi akole ngelu yako lukumbu 
landi, yatuwetaka edja ndu elo vati: Havota-Jayira (kitshimudi ati: Ngelu ya 
Jayira.) 

15Dimi lakasha Makira Ngiliyade. 

16Asi Rubena lʼasi Ngada mbakamasha kete uma la Ngiliyade edja ndu lʼukndi 
wʼAranona, kame lʼatei atei wʼukndi uku ulelu, edja ndu lʼokedi wa Jaboka, ulelu 
wʼasi Amona. 

17Dimi lakawasha ndu Araba, ndu Jorodana uku ulelu uma la Kinerete pulu ndu 
lʼuduwa wa Araba, Uduwa a Leho, ndu lʼuhulula wa Pisinga, utsha lu leke 
lʼehutwelu. 

18Ku dimi lakanyutela lʼetena keku nti: Latuyalaka, Unyashungu anyu, 
ambunyusha Kete nye dia nyu yikita. Apami anyu tshe wa dihunga kawutshu 
wukimedi dihumo dia ta la ntundu kʼanengenyu, asi Isariyele. 

19Keli wadienyu, inʼanyu la dungalunga dianyu (ne dia dimi mbeyaka nti: Nyu la 
dungalunga efula) mbayutshikala lu esumba wakamanyusha, 

20edja ndu Latuyalaka ambusha anengenyu mumuya uku nyu, dia ndu vo nkita 
kete yambuwasha Latuyalaka, Unyashungu anyu, la wedi wa Jorodana. Ku 
nyayukalula, untu lʼuntu lu kete yandi ya sangu yakamanyusha. 

21Lʼetena keku, dimi lakatela Jashua nti: Ashu aye wakenyi akambu tshe 
wakatshela Latuyalaka, Unyashungu aye, khumi ya dikanga nye hyendi. Ukuku 
mbayutshela Latuyalaka waulelu tshe lene atayatshu. 

22Tanyuwaukaki woma, ne dia Latuyalaka, Unyashungu anyu, 
kayutanyolwelaka ta ndame. 

Mose Kunungula Wulu wa Mboto lu Kanana 

23Ku lakasengasenga Latuyalaka lʼetena kako nti. 

24Khumadiondjo, Latuyalaka li! we akatatela menya ukambi aye wuki aye la 
lunya laye la wulu. Undi, etemolatemola kemotshi keko lʼulungu kana la kete 
keya ntsha elimu aye, kana akambu wa mamba watuyutshaka? 

25Lambukosengasenga nti: Etawo dimi ntelio dia ntena kete yʼololo sho ya la 
wedi wa Jorodana, leke loso lʼakuna wʼamena, ndu Libanona. 

26Keli Latuyalaka akambuki kele dikambu dianyu, ndi kumbukelami. Ndi 
akamvutela ati: Ambukuka, tumvutelaki dikambu so ntu. 

27Umbeli lʼote wa Pisinga, edia ashu aye utsha lu leke lʼedjelu, utsha la ngelʼa 
kushi, utsha la diku dia kushi, ndu utsha lʼehutwelu, endi la ashu aye menda tshu, 
ne dia we huteho Jorodana ku. 

28Keli usha Jashua okende, uwete kanga dihunga, ukikitsha, ne dia ndi 
kayolombola wudja one, ndu kayuwakumia lu kete ya sangu yayangaye mena. 

29Okone shu takadjase lʼukndi, lu welelo wa Bete-Peore. 

Euhwelu kʼElembe 4 

Mose Ambosengasenga Isariyele dia Vo Ndjala la Ukitanyia 

1Kakiane, Isariyele li! nyuki elembe la adjangu wayangami nyetsha Nyetshaki, 
mbayunyuyala la lulumbi, mbayunyukuma lu kete ya sangu, yambunyusha 
Latuyalaka, Unyashungu a washenyu. 

2Tanyaheki nduku diui ladiku diʼaui wamumunyutela, ndu tanyunyaki nduku 
diui uma loko. Keli nyulamaki elembe wa Latuyalaka, Unyashungu anyu, uku 
amumunyutelawo. 

3Ashu anyu wakenyi uku akatshi Latuyalaka lu dikambu dia Bala-Peore. 
Latuyalaka, Unyashungu anyu, akadiaki wane tshe wakayeli Bala-Peore uma 
lʼatei anyu. 

4Keli nyu, wane wakamamema Latuyalaka, Unyashungu anyu, nyu tshe nyeko la 
lumu elo. 

5Enda, dimi lakanyetsha elembe la adjangu, uku akambidjangela Latuyalaka, 
Unyashungu ami, dia nyu mbatshaka lu kete yatanyatshu dia ntukita. 

6Kanyalamaki ndu kanyakitanyiaki, ne dia vo mbayuyala yimba yanyu, la ewu 
kanyu lu ashu a wedja lamʼayuwuka elembe ene tshe. Vo wayuta vati: Wudja one 
a wuki weli wudja wʼakanga a tumba la ewu mete, mete. 

7Wudja a wuki akona weli la etemolatemola lasuki uku eli Latuyalaka, 
Unyashungu asu, lasuki la su tena tshe diatutuwetaka? 

8Ndu wudja a wuki weli la elembe la adjangu wʼusimbwi uku elembe ene tshe 
wamumukitsha la ntundu kanyu. 

Isariyele la Horeba 

9Dikambu otoi, uyalami, umbi utema aye ololo nshi tshe ya lumu laye, ne dia 
utukuyuhela akambu wakayenyi lʼashu, ndu watukutumba uma lʼutema aye. 
Kuwaetshaki anʼaye la ekana aye — 

10uku lushi lakayemala la ntundu ka Latuyalaka, Unyashungu aye la Horeba, 
lamʼakamvutela Latuyalaka ati: Unsanganyia wudja, keli mbaukia aui ami, dia vo 
mbeka lama mbukami woma etena tshe kayuwuyalaka la lumu la kete, ndu dia 
vo mbetsha anʼawo. 

11Nyu nyakasukana, nyakayemala la tshina diʼukungu. Ukungu ako waki lu 
mpeta dja; nyumbi yakambela pulu ndu lʼulungu. Udjima, angi, la luhutshihutshi 
wakayala. 

12Ku Latuyalaka akateketa la nyu uma lʼatei wa dja. Nyu nyakuki aui, keli nyu 
komena wuhu wendi, nyakuki paka diui ntu. 

13Ndi akanyutela daka diandi diakandanyutela dia nyu nama, diako dieli elembe 
dikumi. Ndi akefundi lu pasi pendi diʼave. 

14Lʼetena keso, Latuyalaka akambidjangela dia dimi nyetsha elembe la 
adjangu, dia nyu ntetsha lu kete yatanyatshu dia ntukita. 

Wambewula Isariyele Diaha Vo Ntemola Ditemolatemola 

15Okone nyuyalami ololo. Ne dia nyu komena wuhu weli Latuyalaka lushi 
lakandateketaka la nyu la Horeba lʼatei wa dja, 

16nyewo, ne dia nyutukutsha akambu wa ndjalanya, dia nyu ndjatshela efanelu 
kemotshi ka losela lu wuhu omotshi wʼelundji, efanelu ka pami kana ka umuntu, 

17efanelu ka nyama keli la kete, efanelu ka fudu katufumboka lʼulungu, 

18efanelu ka nyama katuyakutulaka la kete, efanelu ka lusi latuyalaka lʼashi wa 
la kete. 

19Ewo, ne dia lamʼediaye ashu utsha lʼulungu, ndu lamʼenaye unya, ngondo la 
toto, ului tshe wa diango dia lʼulungu, utukuyukutwama dia dikhusela adui la 
ditemola, diango diakakahanya Latuyalaka, Unyashungu anyu, le wedja tshe 
weli la tshina diʼulungu wʼutundu. 

20Keli Latuyalaka akanyose, akanyutundja uma lu khuka ka mbulu, uma 
lʼEdjibitu, dia nyu ndjala wudja andi hita, uku wenyu elo kene. 

21Ku Latuyalaka akambuki kele dikambu dianyu, akatshibi diaha dimi nteho 
Jorodana, la aha nkuma lu kete yʼololo yambunyusha Latuyalaka, Unyashungu 
anyu, sangu. 

22Dimi layuvo lu kete nye, haluteho Jorodana. Keli nyu nyayuteho, nyayutukita 
kete yako yʼololo. 

23Nyuyalami, ne dia nyutukuhela sheki ya Latuyalaka, Unyashungu anyu, 
yakandadji la nyu, ndu nyutukuyatshela efanelu lu wuhu omotshi wʼengo 
kakanyusike Latuyalaka, Unyashungu anyu, 

24ne dia Latuyalaka, Unyashungu anyu, eli dja ya dikita, Unyashungu a 
kandjema. 

25Lamʼayunyuyala la ana la ekana, ndu lamʼayunyuyala edja lu kete ku, naka nyu 
nyambutsha akambu wa ndjalanya, dia ntsha efanelu ka losela lu wuhu omotshi 
wʼengo, ndu dia ndjatshela kene keli kolo lu ashu wa Latuyalaka, Unyashungu 
anyu, dia mbutsha kele, 

26dimi lambeta ulungu la kete elo dia vo ndjala emenyi anyu. Nyu nyayushila 
ushiki shashimuya lu kete yatanyatshu la ntukita la wedi wa Jorodana. Nyu 
hanyulumba edja leko, ne dia nyu tshe nyayutuvo. 

27Latuyalaka ayunyuhandjula lʼatei a wedja; nyu nyayutshikala paka djui ya 
tshitshe lʼatei a wedja, lene ayundunyotola. 

28Ku leko, nyayutotemola ditemolatemola, diʼutamba kana dia dive, ulimu 
wakatshi anya wʼantu, diaheyi mena, mbuka, nde, kuyanga nona. 

29Leko kayunyutuyanga Latuyalaka, Unyashungu anyu, ndu kayunyututana, 
naka nyu nyayutuyanga lʼetema anyu tshe ndu la lumu lanyu tshe. 

30Lamʼayunyuyala la asui, ndu lamʼayuya akambu ane tshe le nyu lu nshi yayayi, 
nyu nyayukalula le Latuyalaka, Unyashungu anyu, nyu nya-yukitanyia diui 
diandi. 

31Ne dia Latuyalaka, Unyashungu anyu, eli Unyashungu a ketshi, ndi hunyoseka, 
hunyudiaka, kuyanga mbuhela daka diakandalaki washenyu, diakandatshibela. 

32Nyumbuli nshi yʼedjedja yaketi la ntundu kanyu, umaka lushi lakatungi 
Unyashungu untu la kete, ndu umaka kuma kemotshi kʼulungu pulu ndu lu kuma 
kawo kekina, nyati: Dikambu dimotshi dia wuki diakiko uku dikambu ne, kana 
diakukema uku dikambu ne? 

33Wudja omotshi wakuki diui dia etemolatemola ateketa lʼatei wa dja, uku 
akanyuki, ku vo ntshikala la lumu? 

34Undi, etemolatemola kemotshi kakiko, kakahimbi ntuyaosela wudja omotshi 
uma lʼatei a wudja ukina lʼahimbilu, tulimbitelu, akambu a mamba la ata, la lunya 
la wulu ndu lʼusimbwi, la sasi, uku akatshi Latuyalaka, Unyashungu anyu, lu ashu 
anyu lʼEdjibitu lu dikambu dianyu? 

35Dikambu ne diakenyama le nyu, dia nyu mbeya nyati: Latuyalaka keli 
Unyashungu, nduku ukina ladiku dia ndi. 

36Ndi akanyukia diui diandi uma lʼulungu, dia ndi nyekiya; akanyenya dja yandi 
ya wuki la kete, ku nyu nyakuki aui andi uma lu dja yako. 

37Ne dia ndi akalangi washenyu, mbakandasonola tukanula tawo lʼokongo awo. 
Ndi akanyutundja la eyalelu kandi uma lʼEdjibitu la wulu andi wa mamba. 

38Ndi akanyutshanyia wedja wakanyuleki efula ndu wulu waki la ntundu kanyu, 
dia nyukumia lu kete yawo, dia nyushayo ukito uku lu lushi lʼelo. 

39Nyeyi elo, nyulami dikambu ne lʼetema anyu, nyati: Latuyalaka, keli 
Unyashungu ladiku, lʼulungu, ndu lesi, la kete, nduku ukina leko. 

40Okone nyulamaki elembe andi la adjangu andi wamumunyutela elo, dia nyu 
ndjala la ongenongeno nyu la anʼanyu, mbayufulaka nshi yanyu lu kete 
yambunyusha Latuyalaka, Unyashungu anyu. 

Esumba wʼEshamelu wa lu Leke lʼEhutwelu ka Jorodana 

41Ku Mose akasonola esumba esatu la wedi wa Jorodana lu leke lʼehutwelu, 

42dia undjakanyi ndawo leko, lambudiaka unyandi lahandatungi lutunga ndu 
laki kundjala utunyi andi nshi kina, dia undjakanyi ndawo lʼusumba omotshi 
lʼatei wʼesumba ako. 

43Kumbu yʼesumba ako nye: Bezere, lʼusui wa shenga, lu kete ya bamubamu, 
waki wʼasi Rubena; Ramota ka la Ngiliyade, waki wʼasi Ngada; la Ngola ka la 
Bashana, waki wʼasi Manase. 

Mose Ambuhula Asi Isariyele Elembe 

44Onʼeli elembe wakakitsha Mose la ntundu kʼasi Isariyele. 

45Vo weli emenyi, welu la adjangu, wakatela Mose asi Isariyele lamʼakawatumbi 
uma lʼEdjibitu. 

46Oso aki la wedi wa Jorodana, lʼukndi lu welelo wa Bete-Peore, lu kete ka 
Sihona, khumʼekanga kʼasi Amora, lakadjashi la Heshibona, ndu lakalembiama 
le Mose la asi Isariyele lʼokongo wʼetumbelu kawo uma lʼEdjibitu. 

47Vo wakahotola kete yandi ndu ya Onga, khumʼekanga ka Bashana. Khumi ya 
dikanga yako hendi yʼasi Amora yaki la wedi wa Jorodana, lu leke lʼehutwelu ka 
unya. 

48Kete yawo yakasimbemadi umaka Aroere, lu emamu wa kyoko ya Aranona, 
edja ndu lʼUkungu wa Siriyona (wetawo vati: Heremona), 

49kame la Araba tshe wa la wedi wa Jorodana, lu leke lʼehutwelu pulu lʼUduwa a 
Araba, pulu ndu la tshina dia Pisinga. 

Euhwelu kʼElembe 5 

Elembe Dikumi 
(Etum. 20:1-17) 

1Mose akakonge Isariyele tshe; akawatela ati: Isariyele lii! Nyulungi elembe la 
adjangu wanyutelami elo dia nyu mbaeka, mbalama ndu mbatsha. 

2Latuyalaka, Unyashungu asu, akadji la su sheki la Horeba. 

3Latuyalaka kumbidja sheki nye la washesu, keli ndi akadji la su sheki, shu tshe 
weli la lumu elo. 

4Latuyalaka akateketa la nyu lʼelundji lʼelundji lʼukungu, uma lʼatei wa dja. 

5Dimi lakemala lʼetena keku lʼasanyu la Latuyalaka, dia nyutela diui dia 
Latuyalaka, ne dia nyu nyakuki dja woma, ndu nyu kumumbela lʼukungu. Ndi 
akati ati: 

6Dimi keli Latuyalaka, Unyashungu anyu, lakanyutundja uma lu kete ya Edjibitu, 
uma lu luudu la lohombo. 

7Tuyalaki la ditemolatemola la ntundu kami. 

8Tuyaselelaki nduku ekishi kuyanga efanelu kʼengo kemotshi keli ladiku 
diʼulungu, kana keli la tshina la kete kana keli lʼashi. 

9Tudikhuselaki adui, tuditemolaki, ne dia dimi Latuyalaka, Unyashungu aye, leli 
Unyashungu a kandjema, latosomboyaka wengiya a washi le ana, edja ndu 
lolonga la satu kana lolonga la nei la wane watumpetshaka. 

10Ku dimi latenyaka wane watumbukaka ngandji la watulamaka elembe ami 
ngandji ka shikaa, edja ndu nonga nunu. 

11Tudimulaki lukumbu la Latuyalaka, Unyashungu aye, udimuladimula: ne dia 
Latuyalaka hete one ladimula lukumbu landi udimuladimula aha la unungu. 

12Uhoki lushi la mumuya, dia lulamaka ekila, uku akakudjangela Latuyalaka, 
Unyashungu aye. 

13Ukambaki ulimu nshi shamalu, kutshaki elimu aye tshe. 

14Keli lushi lʼesambeli, leli lushi la mumuya ka Latuyalaka, Unyashungu aye. 
Tutshaki ulimu lushi lako, we, onʼaye la pami kana la umuntu, ukambi aye a pami 
kana a umuntu, ngombe kaye, punda kaye, kana nyama kaye kemotshi, kana 
ongendangenda ludjashi lu luudu laye, dia ukambi aye a pami la ukambi aye a 
umuntu mumuya uku we. 

15Uhoki wati: We aki fumbi lu kete ya Edjibitu, ku Latuyalaka Unyashungu aye, 
akakutundja la lunya la wulu ndu lʼusimbwi uma leko. Diako mbakakudjangela 
Latuyalaka, Unyashungu aye, dia namaka lushi la mumuya. 

16Olemiaki sho la nyo, uku akakudjangela Latuyalaka, Unyashungu aye, dia nshi 
yaye ndjala efula ndu dia we ndjala la ongenongeno lu kete yambukusha 
Latuyalaka, Unyashungu aye. 

17Tudiakaki. 

18Tunanaki luseka. 

19Tuvaki. 

20Tumamanyiaki unyaye unungu. 

21Tokomiaki wadi a unyaye. Tokomiyaki luudu la unyaye kana ekambo kandi, 
ukambi andi a pami kana a umuntu, ngombe kandi kana punda kandi, kuyanga 
engo kekina ka unyaye. 

Antu Wambuka Woma 
(Etum. 20:18-21) 

22Oso eli aui wakateketa Latuyalaka la diui dia wulu le ului anyu tshe, ladiku 
diʼukungu uma lʼatei wa dja, wa dingi ndu wa udjima a tshududu ndi kumbahe 
nduku diui dikina. Ndi akafundi lu pasi pendi diʼave, ku ndi akambishadio. 

23Lamʼakanyuki diui uma lʼatei a udjima, ne dia ukungu tshe waki lu mpeta dja, 
nyu, ete a wauhu anyu tshe la dihangamendi dianyu nyakasukana le mi. 

24Ku nyu nyakati nyati: Enda, Latuyalaka, Unyashungu asu, ambutenya lutumbu 
landi ndu wuki andi, la shu takuki diui diandi uma lʼatei wa dja. Elo kambutena 
Unyashungu ateketa lʼuntu, ku untu ako mbeyaka ntshikala la lumu! 

25Ku kakiane, ngandi ukukisu mvo? Dja ya mamba ku yuyanga ntutshumba. 
Naka shu tayutetemala mbuka diui dia Latuyalaka, Unyashungu asu, shu tayuvo. 

26Untu akona akuki diui dia Unyashungu a lumu ateketa lʼatei wa dja uku shu, 
ku ndi ntshikala la lumu? 

27Usukani, we, utulungi kene tshe kayuta Latuyalaka, Unyashungu asu. Weme 
kuyututeli kene tshe kayundutukutela. Shu tayukilunga, ndu tayukitsha. 

28Latuyalaka akuki aui anyu lamʼakanyamvutelaka. Ku ndi akamvutela ati: Dimi 
laknki aui wa wudja one, wakawakutedi. Kene tshe kakawakutedi keko dimena. 

29Utunduyala vo wayalaki la etema ene etu, wa vo mbukakami woma la 
nkutanyiaka elembe ami tshe, dia vo ndjala la ongenongeno pundju ndu vo ndu 
anʼawo li! 

30Utshu, utuwateli wati: Nyukaluli lu mvudu yanyu yʼapema. 

31Keli we, utshikali la mi lane, ku layukutela aui, elembe, la adjangu 
wayuyutuwaetsha, la vo ntetshaka lu kete yamumuwasha sangu. 

32Kanyutshaki uku akanyudjangela Latuyalaka, Unyashungu anyu. Tanyetolaki 
lu lunya la pami kana lu lunya la lomoso. 

33Kanyokendakendaki lu mbuka tshe kakanyudjangela Latuyalaka, Unyashungu 
anyu, dia nyu ntshikala la lumu, dia nyu ndjala la ongenongeno, ndu dia nshi 
yanyu ndjala efula lu kete yayunyukita. 

Euhwelu kʼElembe 6 

Olembe a Wuki 

1Onʼeli olembe, aui la adjangu wakati Latuyalaka, Unyashungu anyu, dia nyetsha, 
dia nyu ntatshaka lu kete yatanyatshu dia ntukita; 

2dia nyu mbuka Latuyalaka, Unyashungu anyu woma, la namaka am andi la 
elembe andi tshe wamumunyudjangela, nyu la an anyu la ekana anyu nshi tshe 
ya lumu lanyu; ndu dia nshi yanyu ndjala efula. 

3Isariyele li! nyuhukami elembe ene dia mbetsha, dia nyu ndjala la 
ongenongeno, ndu dia nyu nfulanela efula, uku akanyutela Latuyalaka, 
Unyashungu a washenyu lamʼakandanyulaki kete yuludi too lʼawele la usanga. 

4Isariyele li! nyuki. Latuyalaka, Unyashungu asu, ndame keli Latuyalaka. 

5Ulangi Latuyalaka, Unyashungu aye, lʼutema aye tshe, la lumu laye tshe, ndu la 
wulu aye tshe. 

6Aui ane wamumukudjangela elo, wayali lʼutema aye. 

7Kuwakokomiyaki anʼaye, kuwatelakewo lamʼudjashiye lu luudu laye, ndu 
lamʼatayakendakendaka lu mbuka, lamʼetamiye, ndu lamʼetoye. 

8Kekeleki lu anya aye djimbitelu. Vo kawuyali lʼasa ashu aye uku tohondo 
tatuwolotaka lu fumu. 

9Kuwefundi lu dikoho dia la suku dia luudu laye, ndu lu kuki yaye ya waki. 

Wambuwaewula Diaha Vo Ndjala la Uhedia 

10Lamʼayunyukumia Latuyalaka, Unyashungu anyu, lu kete yakandatshibela 
washenyu Abarahama, Isaka, la Jakoba, dia nyusha, kame la esumba a waki ndu 
wʼamena, wakinyu kumpika, 

11mvudu yuludi too la diango tshe diʼololo, diakinyu kundudia, eshima 
wakatshimama, wakinyu kuntshima, ndu dikambo diʼekodi wʼelua la eweli, 
wakinyu kumune, ndu lamʼayunyolekaka ndu lamʼanyulutaka, 

12kanyewo, nvutukuhela Latuyalaka lakanyutundja uma lu kete ya Edjibitu, uma 
lu luudu la lohombo. 

13Kanyukaki Latuyalaka, Unyashungu anyu, woma, kanyukambelaki ulimu, ndu 
kanyutshibaki lu lukumbu landi. 

14Tanyotemolaki ditemolatemola diʼuma lʼatei a ditemolatemola dia wedja weli 
lʼutshimba anyu, 

15ne dia Latuyalaka, Unyashungu anyu, leli lʼatei anyu, eli Unyashungu a 
kandjema. Kele ka Latuyalaka, Unyashungu anyu, katukufulanela le nyu, ku ndi 
nyulanya uma ladiku dia kete. 

16Tanyedikaki Latuyalaka, Unyashungu anyu, uku akanyawedika la Masa. 

17Kanyulamaki elembe wa Latuyalaka, emenyi andi la adjangu andi, 
wakandanyutela. 

18Kanyutshaki akambu wʼusimbwi ndu weli ololo lu ashu wa Latuyalaka, dia nyu 
ndjala la ongenongeno, ndu dia nyu nkuma lu kete yʼololo yakatshibela 
Latuyalaka washenyu dia nyusha, 

19lʼokongo wa mbitshanya atunyi anyu tshe uma la ntundu kanyu, uku 
akandalaki. 

20Lamʼayukumbula onʼaye lu etena kayayi ati: Na kitshimudi kʼemenyi, welu la 
adjangu wakanyudjangela Latuyalaka, Unyashungu asu na? 

21Kuwuteli wati: Shu taki fumbi ya Farayo lʼEdjibitu, ku Latuyalaka akatutundja 
la lunya la wulu uma leko. 

22Latuyalaka akenya asi Edjibitu, Farayo la luudu landi tshe tulimbitelu la 
akambu wa mamba, a waki ndu wa delu, la ntundu kʼashu asu. 

23Ku ndi akatutundja uma leko, dia ntela lu kete yakandatshibela washesu dia 
ndi ntusha. 

24Latuyalaka, akatudjangela dia shu ntsha elembe ene tshe, ndu mbuka 
Latuyalaka, Unyashungu asu, woma, dia shu menaka olo nshi tshe, ndu dia ndi 
ntutshika la lumu uku wesu elo. 

25Naka shu tayutsha elembe ako tshe ololo la ntundu ka Latuyalaka, Unyashungu 
asu, uku akandatudjangela, shu tayuyala eluwanyi. 

Euhwelu kʼElembe 7 

Wambewula Isariyele diʼOtemwelo wa Dikishi wʼAsi Kanana 
(Etum. 34:11-16) 

1Lamʼayunyukumia Latuyalaka, Unyashungu anyu, lu kete yatanyatshu la 
ntukita, ndu lamʼayundutshanya wedja efula la ntundu kanyu, asi Hiti, asi 
Ngiringase, asi Amora, asi Kanana, asi Perizi, asi Hiwi, ndu asi Jebuse, wedja 
esambeli wunyuleki efula ndu wulu, 

2ndu lamʼayunyukimwela Latuyalaka, Unyashungu anyu, wo, nyu nyayuwale-
mbia. Dieli la nyu dia mbashila ushiki; tanyudjaki la wo sheki, tanyuwaukaki 
ketshi. 

3Tanyutshukanaki la wo, tanyutshukamiaki anʼanyu wʼamantu le anʼawo 
wʼapami, kana ntshukela anʼanyu wʼapami anʼawo wʼamantu. 

4Vo watukukadimula anʼanyu wʼapami uma le mi diaha vo ndjelami, dia vo 
ntemola ditemolatemola. Ku kele ka Latuyalaka ndjufulanela le nyu, la ndi 
nyudiaka esadi. 

5Keli kanyatsheli okone: kanyunyukuli diakelu diawo, kanyatshatsha pingu 
yawo, kanyunyukuli dikishi diawo diʼAshere, ndu kanyutshumbi difanelu diawo 
dia losela lu dja. 

6Nyu nyeli wudja wʼekila le Latuyalaka, Unyashungu anyu. Latuyalaka, 
Unyashungu anyu, akanyosonola dia nyu ndjala wudja andi hita lʼatei a wedja 
tshe weli ladiku dia kete. 

7Aha ati: Nyu mbuleki wedja ekina tshe efula, mbakanyuki Latuyalaka ngandji 
ndu mbakandanyosonola. Mete nyu mbuleki wedja ekina tshitshe. 

8Keli Latuyalaka atunyulangaka, ndu ndi atulamaka etshibelu kakandatshibela 
washenyu. Diako mbakandanyutundja la lunya landi la wulu, 
mbakandanyutshungula uma lu luudu la lohombo, uma lu lunya la Farayo, 
khumʼekanga ka Edjibitu. 

9Okone nyeyi nyati: Latuyalaka, Unyashungu anyu, keli Unyashungu. Ndi eli 
Unyashungu a kolamelu, latulamaka daka la ngandji ka shikaa le wane 
watuwukaka ngandji, ndu watulamaka elembe andi edja ndu nonga kinunu. 

10Keli, ndi atufutaka wane watuhetshaka lʼelundji lʼelundji, difutu dia 
mbalanya. Ndi huheko untu latuhetshaka, ayufuta lʼelundji lʼelundji. 

11Okone nyulamaki aui, welu la adjangu wambumunyudjangela elo ololo, ndu 
nyatshaki. 

Wudja wʼEkila le Latuyalaka 
(Lew. 26:3-13; Euh. 28:1-14) 

12Ne dia nyu nyambulunga adjangu ane, nyambalama ndu nyambatsha, 
Latuyalaka, Unyashungu anyu, ayunyulamela sheki la ngandji ka shikaa, 
yakandatshibela washenyu. 

13Ndi ayunyuka ngandji, anyunyotshokola, ayunyufudia. Ndi ayotshokola 
anʼanyu la dinela dia lu kete yanyu, epunga anyu, ashi anyu wʼelua, la iso ndu 
efulanelu ka ngombe yanyu la kʼesongo anyu wʼekoko lu kete yakandatshibela 
washenyu dia nyusha. 

14Nyu nyayotshokwama uleki wedja tshe. Nduku pami kana umuntu layuyala 
ekumba lʼatei anyu, kuyanga nyama ndjala dunga lʼatei a dungalunga dianyu. 

15Latuyalaka ayunyunyiya elandu tshe. Ndi hunyutumela nduku ulandu otoi 
wʼuma lu elandu wa kolo waki lʼEdjibitu weyanyu. Keli ndi ayetumela waku tshe 
watunyuhetshaka. 

16Kanyulanya wedja tshe wutsha nyukimwela Latuyalaka, Unyashungu anyu. 
Tanyuwaukaki ketshi, ndu tanyotemolaki ditemolatemola diawo, ne dia 
dikambu so diatukuyala djunga le nyu. 

17Undu, nyu nyayuta lʼetema anyu nyati: Wedja ene tuleka efula; ukundi ayuteya 
mbatshanya? 

18Tanyuwaukaki woma. Keli nyuho uku akatshela Latuyalaka, Unyashungu 
anyu, Farayo la Edjibitu tshe. 



347 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

19Nyuho ahimbelu wa mamba, tulimbitelu la akambu wa mamba, lunya la wulu 
ndu lʼusimbwi wakenyi ashu anyu lamʼakanyutundja Latuyalaka, Unyashungu 
anyu. Osoku mbayutshela Latuyalaka, Unyashungu anyu, wedja tshe wukanyu 
woma. 

20Latuyalaka, Unyashungu anyu, ayatumela kuyanga ahuma a wulu, edja ndu 
waku wayutshikala ndu wayunyushama, wa-mbulanyema. 

21Tanyuwaukaki woma: Latuyalaka, Unyashungu anyu, Unyashungu a wuki ndu 
wukama woma, eko lʼatei anyu. 

22Latuyalaka, Unyashungu anyu, ayunyutshanyia wedja eku weli la ntundu 
kanyu yema, yema. Tanyadiakaki lʼetena otoi, ne dia nyama ya lʼukunda 
yatukufulanela, ku yo ndja le nyu. 

23Keli Latuyalaka, Unyashungu anyu, ayunyukimwelawo, ndu ayuwafutanya 
wulu, edja ndu vo, wambulanyema. 

24Ndi ayukimo khumi ya dikanga yawo lu anya anyu. Ku nyu nyayushisha kumbu 
yawo lʼesi a ulungu. Nduku pami kayuyala la wulu wa memala dia ndo la nyu, 
edja ndu lamʼayunyalanya. 

25Kanyutshumbi difanelu dia losela dia ditemolatemola diawo lu dja. 
Tanyokomiyaki fesa kana paunyi yeli ladiku diadio, kuyanga nyu ndjaoselayo, 
ne dia nyutukutala lu djunga loko. Yo yeli wononyi le Latuyalaka, Unyashungu 
anyu. 

26Tanyotshiyaki engo ka wononyi lu mvudu yanyu, nyutukudjama mananu uku 
engo kako. Nyukihetsha wulu, nyukiuki wononyi, ne dia to keli engo ka mananu. 

Euhwelu kʼElembe 8 

Isariyele Ayukita Kete yʼOlolo 

1Kanyulamaki la kanyutshaki elembe tshe wamumunyutela elo, mbayunyuyala 
la lulumbi, mbayunyufulanela ndu mbayunyukuma lu kete yʼukito yakatshibi 
Latuyalaka dia mbisha washenyu. 

2Nyuho mbuka tshe kakanyolombola Latuyalaka, Unyashungu anyu, deku akumi 
anei ne lʼusui wa shenga, dia nyukitshakitsha la nyedika, dia mbeya uku aki lu 
etema anyu, kana nyu nyatulamaka elembe andi kana kema. 

3Ndi akanyukitshakitsha, akanyuvusha ndjala, ku akayunyulesha mana yakinyu 
kunimbitela ndu yaki washenyu kumbeya, dia nyetsha ati: Untu hayala la lumu 
ne dia ma tu, keli ndi mbeyaka ndjala la lo, ne dia aui tshe watumba uma lʼunyo 
a Latuyalaka. 

4Ahondo wolotshinyu kundjala emusu, ekulu anyu kumvuda lu deku akumi anei 
ne. 

5Nyeyi lu etema anyu ntu nyati: Latuyalaka, Unyashungu anyu, akanyekiya uku 
atekiyaka untu onʼandi. 

6Okone nyu nyayulamaka elembe wa Latuyalaka, Unyashungu anyu, lu 
nkendakenda lu mbuka yandi ndu lu mbuka woma. 

7Ne dia Latuyalaka, Unyashungu anyu, utsha nyukumia lu kete yʼololo, kete yeli 
la ekedi wʼashi, teko la tokoko, tatokelaka uma lʼekedi ndu uma lʼakuna; 

8kete yʼepunga ndu yʼasami, yʼekodi wʼelua ndu yʼetamba wa fingu la dikomi, 
kete yʼeweli ndu usanga; 

9kete yayunyolekaka mbu ya nde tena tshe, yahanyuhumba nduku engo, kete 
yeli ave ayo mbulu. Lu akuna ayo kayunyutshimaka ehotela. 

10Okone nyu nyayolekaka, nyayulutaka, ku nyayutumbulaka Latuyalaka, 
Unyashungu anyu, ne dia kete yʼololo yakandanyusha. 

Wambuwaewula Diaha Vo Mbuhela Latuyalaka 

11Kanyewo, nyutukuhela Latuyalaka, Unyashungu anyu, diaha nama elembe 
andi, adjangu andi, la aui andi wamumunyutela elo. 

12Lamʼayunyolekaka, ndu lamʼayunyulutaka, lamʼayunyuhika mvudu yʼamena la 
mbidjase loko, 

13ndu lamʼayunyena ngombe yanyu la ekoko anyu wambufulanela, fesa la 
paunyi yanyu yambuyala efula, ndu diango tshe dieli la nyu diambufulanela, 

14kanyewo, etema anyu watukutakula, ku nyu ndjuhela Latuyalaka, Unyashungu 
anyu, lakanyutundja uma lu kete ya Edjibitu, uma lu luudu la lohombo; 

15lakanyolombola lʼusui one wa shenga a wuki ndu wa woma, lenʼeli elui wa 
lolengo la kutu, la ahuli wʼufumbu ndu waha la ashi, ndu lakanyutundjiya ashi 
uma lu dive dia wulu, 

16lakanyulesha mana lʼusui, yaki washenyu kumbeya, dia nyukitshakitsha la dia 
nyedika, dia ndjunyutshela ololo lu nshi yʼekumelu. 

17Nyewo, nyutukuta lʼetema anyu nyati: Khudu kasu la wulu wʼanya asu 
mbakatukundjiya ekundji ene. 

18Kanyuhoki Latuyalaka, Unyashungu anyu, ne dia ndi katunyushaka wulu wa 
nyu mbekundja, wa nkikitsha sheki yandi yakandatshibela washenyu, uku weyo 
elo kene. 

19Naka nyu nyambuhela Latuyalaka, Unyashungu anyu, la nyambuyela 
ditemolatemola, naka nyu nyambudikambela ulimu ndu nyambuditemola, dimi 
lambunyewula lu seke nti: Mete, nyu nyayuvo. 

20Nyu nyayuvo uku wedja watadiaki Latuyalaka la ntundu kanyu, ne dia nyu 
kunkitanyia diui dia Latuyalaka, Unyashungu anyu. 

Euhwelu kʼElembe 9 

Latuyalaka Ayulanya Wedja wa lu Kete ya Kanana 

1Isariyele li, nyuki! Elo, nyuteho Jorodana dia ntohotola wedja wunyuleki waki 
ndu wulu kete, esumba a waki la wudingami kumbu pulu ndu lʼulungu, 

2wʼantu a waki ndu etali, asi Anaka, weyanyu ndu wakanyuki lukumu lawo wata 
vati: Akona eya memala la ntundu kʼasi Anaka? 

3Okone nyeyi elo nyati: Latuyalaka, Unyashungu anyu, ayokendakenda la 
ntundu kanyu uku dja ya dikita. Ndi kayalanya, kayakitshakitsha la ntundu 
kanyu. Ku nyu nyayuwatshanya, nyayadiaka esadi, uku akanyulaki Latuyalaka. 

4Lamʼayuwatshanya Latuyalaka, Unyashungu anyu, la ntundu kanyu, tanyutaki 
lʼetema anyu nyati: Ne dia uma lu ololo asu mbambutukumia Latuyalaka lu kete 
yʼukito nye. Keli ne dia kolo ka wedja ene, mbatawatshanya Latuyalaka uma la 
ntundu kanyu. 

5Nyu hanyeyi nkita kete yawo ne dia ololo anyu la uluwanyi wʼetema anyu. Keli 
paka ne dia kolo ka wedja ene mbatawatshanya Latuyalaka, Unyashungu anyu, 
uma la ntundu kanyu, la dia nshikike diui diakatshibela Latuyalaka washenyu 
Abarahama, Isaka la Jakoba. 

Isariyele Wambuyala la Uhedia la Horeba 
(Etum. 31:18—32:35) 

6Okone nyeyi nyati: Aha ne dia ololo anyu mbambunyusha Latuyalaka, 
Unyashungu anyu, kete yʼololo nye dia nyu yikita; ne dia nyu nyeli wudja wʼete 
wulu. 

7Nyuho, tanyuhelaki uku akanyukia Latuyalaka, Unyashungu anyu, kele lʼusui 
wa shenga. Nyu nyakayahendwelaka Latuyalaka umaka lushi lakanyatumbi lu 
kete ya Edjibitu, edja ndu lamʼambunyukuma lu dihuli ne. 

8Nyakukia Latuyalaka kele la Horeba. Ku ndi akanyuki kele, akalangi nyudiaka. 

9Lamʼakamambela lʼukungu dia ntosa pasi diʼave, pasi dia sheki yakadji 
Latuyalaka la su, dimi lakatshikala lʼukungu tanyi akumi anei la etshu akumi 
anei, dimi kondema kuyanga no ashi. 

10Ku Latuyalaka, akambisha pasi diʼave pendi diakafundami la luhita la 
Unyashungu ndu diaki la aui tshe wakanyutela Latuyalaka lʼatei wa dja lʼukungu 
lushi lakandasanganya ului wʼantu. 

11Lʼekumelu ka nshi akumi anei la etshu akumi anei kakambisha Latuyalaka pasi 
diʼave pendi, pasi dia sheki. 

12Ku Latuyalaka akamvutela ati: Uneli, uhulo esadi uma lane, ne dia wudja aye 
wakayatundja uma lʼEdjibitu wambunganela. Vo wambetola esadi uma lu 
mbuka kakamawadjangela. Vo wambuyatshela efanelu ka lolelola. 

13Latuyalaka akamvutela ntu ati: Dimi menaka nti: Wudja one, weli wudja wʼete 
wulu. 

14Unkimo dime mbadiaki, nshisha lukumbu lawo lʼesi ulungu. Ku layutunga 
wudja ukina wuleki wudja one wulu ndu efula uma le ye. 

15Ku dimi lakakalula, lakahulo uma lʼukungu wakadikitaka dja tshu, lakakimedi 
pasi dia sheki lu anya ami ahendi. 

16Dimi lakendi, menyi ku nyakatshela Latuyalaka, Unyashungu anyu, kolo. Nyu 
nyakayatshela yana ya ngombe ya lolelola. Nyu nyaketola esadi uma lu mbuka 
kakanyudjangela Latuyalaka. 

17Dimi lakayakimedi pasi pendi, ku lakadikadja uma lʼanya ami, lakadiuli lu ashu 
anyu. 

18Dimi lakakhusama la ntundu ka Latuyalaka uku etena ka ntundu, tanyi akumi 
anei la etshu akumi anei. Dimi konde ma kuyanga no ashi, ne dia kolo 
kakanyatshi lamʼakanyatshi kene keli kolo lu ashu wa Latuyalaka, dia mbukia 
kele. 

19Dimi laki la woma dia mena kele la ududu wakanyuki Latuyalaka, edja ndu ndi 
akalangi nyudiaka. Keli Latuyalaka akambukela ndu lʼetena keku. 

20Latuyalaka akuki Arona kele efula, akalangi mbudiaka, ku dimi lakolombela 
Unyashungu ndu lʼetena keku. 

21Ku dimi lakose engo keku ka kolo, osongo a ngombe wakanyatshi, 
lakakitshumbi lu dja. Lakakitshutshuna edja ndu lamʼakatayala ufushi utu, ku 
lakakadja ufushi ako lʼokedi watuhuloka uma lʼukungu. 

22Nyu nyakaleki mbukia Latuyalaka kele ndu la Tabera, la Masa, ndu la 
Kiborota-Hatava. 

23Ndu lamʼakanyutumi Latuyalaka la Kadeshe-Baranea ati: Nyutshu, nyutukiti 
wudja wamumunyusha, nyu nyakahendula diui dia Latuyalaka, Unyashungu 
anyu. Nyu kumbetawo kuyanga nkitanyia diui diandi. 

24Nyu nyatuhendwelaka Latuyalaka umaka lushi lakamanyeyi. 

25Dimi lakakhusama la ntundu ka Latuyalaka tanyi tako akumi anei la etshu 
akumi anei, ne dia ndi akati ati: Layâdiaka. 

26Ku lakalombe Latuyalaka nti: Khumadiondjo Latuyalaka li, tulunyaki wudja 
aye ndi ukito aye wakayatshungula uma lu wuki aye ndu wakayatundja uma 
lʼEdjibitu la lunya laye la wulu! 

27Uho ekambi aye Abarahama, Isaka, la Jakoba. Tendaki ote wulu wa wudja one 
kuyanga uhedia awo kana kolo kawo, 

28ne dia akanga a kete yakayatundja watukuta vati: Latuyalaka kema la wulu wa 
mbalombola lu kete yakandalaki, ndu ndi mbahetshaka, diako mbakandatundja 
dia ntadiaka lʼusui wa shenga. 

29Vo weli wudja aye la ukito aye wakayatundja uma lʼEdjibitu la wulu aye wa 
mamba ndu la lunya laye lʼusimbwi. 

Euhwelu kʼElembe 10 

Pasi diʼAve Dikina 
(Etum. 34:1-10) 

1Lʼetena keso, Latuyalaka akamvutela ati: Osele pasi diʼave pendi uku dia 
ntundu. Utshi ndu oshete wa sheki wʼabaya. Umbeli uya le mi ladiku diʼukungu. 

2Dimi layufunda aui waki lu pasi dia ntundu diakayuli lu pasi ne, kudidji lʼoshete 
wa sheki. 

3Okone lakatshi oshete wa sheki lʼabaya wʼulungu. Lakasele ndu pasi diʼave 
pendi uku dia ntundu. Ku lakambela ladiku diʼukungu lakimedi pasi diako pendi 
lʼanya. 

4Latuyalaka akafundi elembe dikumi, wakandanyutela ladiku diʼukungu lʼatei 
wa dja, lushi lakandatusanganya uku akandafundi lu pasi dia ntundu; ku 
Latuyalaka akambishadio. 

5Dimi lakakalula, lakahulo uma lʼukungu; lakadji pasi diako diʼave lu oshete wa 
sheki wakamatshi. Dio dieko loko, uku akambidjangela Latuyalaka. 

6(Asi Isariyele wakunela uma la Berote-Bene-Jakana utsha la Mosera. Leko 
kakatuvo Arona, kakandakhundama. Ku onʼandi Eleazara akukiti lʼulimu andi 
wʼolombedi. 

7Vo wakunela uma leko, wakatshu utsha la Ngudengoda, la uma la Ngudengoda, 
utsha la Jotebata, kete yeli la ekedi wʼashi. 

8Lʼetena kako, Latuyalaka akamamitula diuhu dia Lewi dia vo membaka oshete 
wa sheki wa Latuyalaka, dia memalaka la ntundu ka Latuyalaka dia 
mbukambelaka ulimu; ndu dia ntshokolaka antu lu lukumbu landi. Osoku 
mbatuwutshaka edja ndu elo. 

9Diako mbaha Lewi la etenyi kuyanga ukito kame la anangu. Latuyalaka keli 
sangu diandi, uku akandawutela.) 

10Dimi lakatshikala tanyi akumi anei la etshu akumi anei ladiku diʼukungu uku 
etena ka ntundu. Latuyalaka akambukela ndu etena kako, ndi kunanga dia 
nyudiaka. 

11Latuyalaka akamvutela ati: Unela, utshu, dia ntolombola wudja one. Vo 
watukiti kete yakamatshibela washenyu, dia mbasha. 

Kene Kalanga Unyashungu 

12Kakiane Isariyele, kakona kakolomba Latuyalaka, Unyashungu aye, naka aha 
dia mbuka woma, dia nkendakendaka lu mbuka yandi tshe, dia mbuka 
Latuyalaka, Unyashungu aye, ngandji la mbukambela ulimu la utema aye tshe, la 
lumu laye tshe; 

13dia nama elembe wa Latuyalaka la adjangu andi wamumukutela elo dia we 
ndjala la ongenongeno? 

14Enda, Latuyalaka, Unyashungu aye, kukanga ulungu, la ulungu wa ladiku 
diʼulungu, kete la kene tshe keli loko. 

15Paka ne dia Latuyalaka akangenangena dia mbuka washenyu ngandji, 
mbakandasonola ndu tukanula tawo, nyu ako weli ladiku dia wedja tshe, uku 
wenanyu elo. 

16Okone nyahemia etema anyu uhekeli, dia minya kolo yawo; tanyuyalaki la ete 
wulu ntu. 

17Ne dia Latuyalaka, Unyashungu anyu, eli Unyashungu wa ditemolatemola, ndu 
Khumi ka wa khumi, Unyashungu a wuki, a wulu ndu wukama woma, waha la 
shonodi yʼantu, ndu wahatulungulaka mbu yʼutshu. 

18Ndi atusambwelaka ona etshiki la wadi aki udu ololo. Ndi atukaka 
ongendangenda ngandji, atuwushaka mbu ya nde la eloto. 

19Kanyukaki angendangenda ngandji, ne dia nyu nyaki angendangenda lu kete 
ya Edjibitu. 

20Kanyukaki Latuyalaka, Unyashungu anyu, woma, kanyukambelaki ulimu. 
Kanyumamemi ndu kanyutshibaki lukumbu landi. 

21Ndi keli diandu dianyu, keli Unyashungu anyu, kakanyutshela akambu ane a 
waki ndu wa woma, wakanyenyi lʼashu anyu dikambu dianyu. 

22Washenyu wakatshu antu akumi esambeli  lʼEdjibitu, ku kakiane Latuyalaka, 
Unyashungu anyu, ambunyufudia efula uku toto ta lʼulungu. 

Euhwelu kʼElembe 11 

Wuki wa Latuyalaka 

1Okone ulangi Latuyalaka, Unyashungu aye. Ulamaki okende andi, welu andi, 
adjangu andi, la elembe andi nshi tshe. 

2Nyulimbiteli dikambu ne elo (dimi hateketa la anʼanyu waki kumbeya ndu 
komena akambu ako), nyukani yimba lu ekiyelu ka Latuyalaka, Unyashungu 
anyu, wuki andi, lunya landi la wulu ndu lʼusimbwi, 

3tulimbitelu tandi la etsha andi wakandatshi lu Edjibitu le Farayo, khumʼekanga 
ka Edjibitu, la lu kete yandi tshe. 

4Nyukani yimba uku akandatshela ului wʼalimbi wʼasi Edjibitu, falasa yawo, la 
pusupusu yawo ya ta: uku akandakedia ashi wʼUduwa a Tilili ladiku diawo 
lamʼakawayanyuyelaka, ndu uku akandadiaki pundju uku wenanyu elo. 

5Nyuho uku akandanyutshela lʼusui wa shenga edja ndu lamʼakanyakumi lu 
dihuli ne. 

6Nyuho uku akandatshela Datana la Abirame, ana wa Eliyabe, onʼa Rubena, uku 
akase kete unyo ndu uku akayamene kame la khumbu yawo la mvudu yawo 
yʼapema la diango tshe diaki la wo, lʼatei wa Isariyele tshe. 

7Nyu nyakenyi akambu tshe a waki wakatshi Latuyalaka lu ashu anyu. 

Etshoko wa lu Kete ya Daka 

8Okone nyulamaki elembe tshe wamumunyudjangela elo, mbayunyuyala la 
wulu ndu mbayunyukuma lu kete yatanyatshu dia ntukita, 

9ndu mbayuyala nshi yanyu efula la kete yakatshibela Latuyalaka washenyu dia 
mbasha, vo la tukanula tawo, kete yuludi lʼawele la usanga. 

10Kete yatanyatshu dia ntukita, kema uku kete ya Edjibitu, lene akanyatumbi. 
Leko nyu nyakukaka wehu anyu lu dikambo, nyakeloyaka lʼekulu uku ekambo 
ka diunune. 

11Kete yatanyatshu dia ntukita, yeli kete yʼakuna la ekndi, yatoloyamaka la ashi 
a mvula uma lʼulungu. 

12Yo yeli kete yatulamaka Latuyalaka, Unyashungu anyu ololo. Ashu andi weko 
ladiku diayo nshi tshe, umaka etatelu kʼeleku edja ndu ekumelu kato. 

13Naka nyayulama elembe ami wambumunyudjangela elo, naka nyayulanga 
Latuyalaka, Unyashungu anyu, ndu nyayukambela ulimu la etema anyu tshe ndu 
la nyumu yanyu tshe, 

14ndi ayunyoloshiya mvula lu kete yanyu lu etena kato, mvula kʼalohoki la mvula 
ka lolonge. Nyu nyayunaka epunga anyu, nyayamulaka ashi anyu wʼelua ndu 
biso dianyu. 



354 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

15Ndi ayutumbia ndu adiyu lu dikambo dianyu dikambu dia dungalunga dianyu. 
Nyu nyayolekaka, nyayulutaka. 

16Kanyewo, tanyukesamaki lʼetema anyu, dia nyu nkadimo utsha le 
ditemolatemola la ditemola. 

17Latuyalaka atukunyuka kele ka wulu, ku ndi ndjiha ulungu diaha mvula ndo 
ntu la diaha kete ntundja tumbatumba. Ku nyayuvo esadi lu kete yʼololo 
yambunyusha Latuyalaka. 

18Okone nyukitsha aui ami ane wamumunyutela lʼetema anyu la lu nyumu 
yanyu. Nyakeleki lu anya anyu uku djimbitelu, ndu kawuyali lʼasa ashu uku 
tohondo tatuwolotaka lu fumu. 

19Kanyaetshaki anʼanyu ndu kanyuwatelakiwo lamʼudjashinyu lu mvudu yanyu, 
lamʼatanyatshu lu lokendo, lamʼayunyetamaka ndu lamʼayunyetoka. 

20Kanyafundi lu dikoho dia asuku wa mvudu yanyu ndu lu kuki yanyu ya waki. 

21Ku nshi yanyu la nshi yʼana anyu yayuyala efula lu kete, yakatshibela 
Latuyalaka washenyu dia mbasha, uku weli efula ka nshi yeli ulungu ladiku dia 
kete. 

22Naka nyu nyayulamaka elembe ene tshe wamumanyudjela, ndu naka 
nyayetshaka dia mbuka Latuyalaka, Unyashungu anyu, ngandji dia 
nkendakenda lu mbuka yandi tshe, ndu dia mbumamema, 

23Latuyalaka ayutshanya wedja ene tshe weli la ntundu kanyu. Ku nyu nyayukita 
kete ya wedja wunyuleki waki ndu wulu. 

24Ahuli tshe wakamelaka akaka anyu, wayuyala anyu. Ulelu anyu wayuyala uma 
lʼusui wa shenga pulu ndu la Lebanona ndu uma lu Ndjali, ndjali kʼEyufarate, edja 
ndu lʼashi a waki wa lu leke lʼedjelu ka unya (wetawo: Mediteraneya). 

25Nduku untu ayuyala la wulu wa memala la ntundu kanyu. Latuyalaka, 
Unyashungu anyu, ayudja woma anyu la lukumba lu etema wʼasi kete tshe 
yayunyutakendakendaka, uku akandanyulaki. 

26Enda, dimi lambukitsha otshoko la mananu elo la ntundu kanyu: 

27otshoko, naka nyu nyayukitanyia elembe wa Latuyalaka, Unyashungu anyu, 
wamumunyudjela elo; 

28mananu, naka nyu hanyukitanyia elembe wa Latuyalaka, Unyashungu anyu, la 
nyambetola uma lu mbuka kamumunyenya elo, dia nyu ntsho le ditemolatemola 
diahanyeyi. 

29Ku lamʼayunyukumia Latuyalaka lu kete yatanyatshu dia ntukita, 
kanyutukitsha otshoko lʼUkungu a Ngarizime, la mananu lʼUkungu a Ebala. 

30Aha la wedi wa Jorodana keli ekungu ene lʼumamu a mbuka kʼutsha lʼedjelu, lu 
kete yʼasi Kanana, watudjaseka lu Araba, welanedi la Ngilingala, lasuki lʼetamba 
wʼelungu wa la More? 

31Nyu nyutsha nteho Jorodana dia nkuma lu kete yambunyusha Latuyalaka, 
Unyashungu anyu, nyu nyayuyikita ndu nyayudjase loko. 

32Kanyulamaki ndu kanyutshaki elembe tshe la adjangu wamumukitsha la 
ntundu kanyu elo. 

Euhwelu kʼElembe 12 

Dihuli Otoi tu dia Ntemola Latuyalaka 

1Onʼeli elembe la adjangu wayunyuhumba nama ololo dia mbatshaka nshi tshe 
yayunyuyalaka la lumu la kete, lu kete yambunyusha Latuyalaka, Unyashungu a 
washenyu dia nyu nkita. 

2Kanyutalanyaka ahuli tshe watotemolaka wedja wayunyutatshanyaka 
ditemolatemola diawo lʼekungu wʼetali, lu akuna ndu la tshina diʼutamba tshe 
weli la lumu. 

3Kanyutanyukulaka diakelu diawo, kanyutudiudiaka dimeta diawo. 
Kanyutatshumbaka dikishi diawo lu dja, kanyutatshatshaka difanelu dia losela 
dia ditemolatemola diawo. Ndu kanyushisha kumbu yʼahuli akoa 

4Tanyutshelaki Latuyalaka, Unyashungu anyu, osoku. 

5Keli kanyuyangi dihuli diayosonola Latuyalaka, Unyashungu anyu, lʼatei a 
wauhu anyu, dia ntukitsha lukumbu landi la ntsha edjaselu kandi leko. 

6Leko kayunyukimoka elambu anyu wa lutshumba, elambu anyu ekina, tenyi 
dianyu dia dikumi, elonga anyu, elambu anyu wa nshndiya daka, elambu anyu 
wa lulangu, ndu ana wa nundu wa ngombe yanyu la ekoko anyu. 

7Leko kayunyutolekaka la ntundu ka Latuyalaka, Unyashungu anyu, ndu 
kayunyongenangenaka nyu la khumbu yanyu lu akambu tshe wayunyutshaka, 
wayunyotshokola Latuyalaka, Unyashungu anyu. 

8Okone tanyutshaki uku atshasu lane kakiane, shu tshe untu lʼuntu atutshaka 
kene keli ololo lu ashu andi, 

9ne dia nyu nyatakumi lu dihuli dia mumuya ndu lu ukito wambunyusha 
Latuyalaka, Unyashungu anyu. 

10Keli lamʼayunyuteho Jorodana ndu lamʼayunyutudjase lu kete yambunyusha 
Latuyalaka, Unyashungu anyu, ukito, ndi ayunyusha mumuya lamʼayundushila 
nyutshungula uma le atunyi anyu wunyudingi. Okone ku nyu nyayudjase la lutui 
tshitshi. 

11Ku Latuyalaka, Unyashungu anyu, ayosonola dihuli dimotshi dia nkitsha 
lukumbu landi leko. Leko kayunyutukimoka kene tshe kamumunyudjangela: 
elambu anyu wa lutshumba, la elambu anyu ekina, tenyi dianyu dia dikumi, 
laelonga anyu la elambu anyu wa daka, wayunyukimoka le Latuyalaka, dia 
nshidiya alaka anyu. 

12Nyu nyayongenangenaka leko la ntundu ka Latuyalaka, Unyashungu anyu, nyu 
la anʼanyu wʼapami la anʼanyu wʼamantu, ekambi anyu wʼapami la ekambi anyu 
wʼamantu ndu usi Lewi leli lu luudu lanyu, ne dia ndi kema la etenyi kana ukito 
kame la nyu. 

13Nyewo dia nambula elambu anyu wa lutshumba lu ahuli tshe wayunyena. 

14Keli kanyulambulaki elambu anyu wa lutshumba lu dihuli diayosonola 
Latuyalaka, lu diuhu dianyu dimotshi. Leko kayunyututshaka kene tshe 
kamumunyudjangela. 

15Keli nyu mbeyaka ndjaka nyama uku alanganyu, la nde emunyi ate lʼatei 
wʼesumba anyu tshe, uku eli otshoko wakanyusha Latuyalaka, Unyashungu 
anyu. One leli mindu la one leli pudipudi mbeyaka kile uku atuwolekaka 
mbuluku, la peli. 

16Dikambu otoi, tanyolekaki dikila, kanyuditshululaki la kete uku ashi. 

17Tanyolekaki etenyi ka dikumi kʼepunga anyu, kʼashi anyu wʼelua, ndu ka biso 
dianyu, kuyanga ana wa nundu wa ngombe yanyu la wʼekoko anyu, ulambu anyu 
omotshi wa nshndiya daka, elambu anyu wa lulangu kana elonga anyu lʼatei 
wʼesumba anyu. 

18Keli kanyuyilekaki, nyu la anʼanyu wʼapami la anʼanyu wʼamantu, ekambi anyu 
wʼapami la ekambi anyu wʼamantu, ndu asi Lewi lʼatei wʼesumba anyu, la ntundu 
ka Latuyalaka, Unyashungu anyu, lu dihuli diayundosonola. Ku 
kanyongenengene la ntundu ka Latuyalaka, Unyashungu anyu, lu elimu tshe 
watunyutshaka lʼanya anyu. 

19Nyewo, tanyukaleki asi Lewi nshi ya lumu lanyu tshe lu kete yanyu. 

20Lamʼayokokola Latuyalaka, Unyashungu anyu, kete yanyu uku akandanyulaki, 
nyu nyayuta nyati: Shu nangaka nde unatshi, ne dia etema asu nangaka, nyu 
mbeyaka nde unatshi uku alanganyu. 

21Naka dihuli diayosonola Latuyalaka, Unyashungu anyu, dia nkitsha lukumbu 
landi dieko la nyu etali, nyu mbeyaka ndjaka ngombe yanyu kana ekoko anyu 
uku akamanyutela. Nyu mbeyaka yile lʼatei wʼesumba anyu uku alanganyu. 

22Kanyuyilekaki uku atuwolekaka mbuluku la peli. One leli mindu ndu one leli 
pudipudi mbeyaka yile. 

23Dikambu otoi, kanyewo, tanyolekaki dikila, ne dia dikila dieli lumu. Okone 
tanyolekaki lumu lako kame la emunyi. 

24Tanyudilekaki; kanyuditshululaki la kete uku ashi. 

25Tanyudilekaki, mbayunyuyalaka la ongenongeno, ndu nyu ndu anʼanyu 
lamʼatshanyu akambu wʼusimbwi lu ashu wa Latuyalaka. 

26Kanyose paka diango dianyu diʼekila dieli la nyu, la elambu anyu wa nshndiya 
alaka. Kanyutshu lu dihuli diayosonola Latuyalaka. 

27Kanyutulambulaki elambu anyu wa lutshumba, emunyi la dikila lʼediakelu ka 
Latuyalaka, Unyashungu anyu. Dikila dia elambu anyu mbayunyutshululaka 
lʼediakelu ka Latuyalaka, Unyashungu anyu. Ku nyu nyayolekaka emunyi. 

28Nyulami, ndu nyulungi aui ane tshe wamumunyutela dia nyu ndjala la 
ongenongeno, ndu nyu ndu anʼanyu, pundju lamʼayunyutshaka akambu wʼololo 
ndu wʼusimbwi lu ashu wa Latuyalaka, Unyashungu anyu. 

Wambuwaewula Diaha Vo Ntemola Ditemolatemola 

29Lamʼayudiaka Latuyalaka, Unyashungu anyu, wedja wayunyohotola kete la 
ntundu kanyu, lamʼayunyahotola ndu lamʼayunyudjase lu kete yawo, 

30kanyewo, nyutukutala lu djunga dia mbayela lamʼayuwulanyema uma la 
ntundu kanyu. Kanyewo, tanyumbwanaki dia ditemolatemola diawo nyati: 
Ngandi akatshaka wedja ene dia ntemola ditemolatemola diawo? — dia ndu shu 
ntsha wuhu ako. 

31Tanyutshelaki Latuyalaka, Unyashungu anyu, osoku, ne dia vo wakatemolaka 
ditemolatemola diawo, wakatshaka akambu tshe a wononyi watuhetshaka 
Latuyalaka, ne dia wakatshumbelaka ditemolatemola diawo ndu anʼawo 
wʼapami la anʼawo wʼamantu lu dja. 

32Kanyulamaki la kanyutshaki akambu tshe wamumunyutela ololo. Tanyaheki 
nduku diui, ndu tanyahulaki. 

Euhwelu kʼElembe 13 

1Naka umvutshi omotshi kana omenyi wʼalo ambunela lʼatei anyu, ambunyenya 
djimbitelu motshi kana dikambu dia mamba, 

2ku lamʼayushndiyama djimbitelu kana dikambu dia mamba diku, 
diakandanyutela ati: Tuyeli ditemolatemola, diahanyeyi, tuditemole, 

3tanyulungaki aui wʼumvutshi kana omenyi wʼalo ako, ne dia Latuyalaka, 
Unyashungu anyu, kambunyedika, dia mbeya kana nyu mbukaka ngandji 
lʼetema anyu tshe ndu la nyumu yanyu tshe. 

4Nyuyelaki Latuyalaka, Unyashungu anyu, nyuwukaki woma. Nyulamaki elembe 
andi, nyukitanyiaki diui diandi. Nyukambelaki ulimu, ndu nyumamemi. 

5Umvutshi kana omenyi wʼalo uku ayudiakema, ne dia ndi akanyetsha dia 
mpendwela Latuyalaka, Unyashungu anyu, lakanyutundja uma lu kete ya 
Edjibitu, ndu lakanyutshungula uma lu luudu la lohombo. Ndi akalangi nyetoya 
uma lu mbuka kakanyudjangela Latuyalaka, Unyashungu anyu, dia nyu 
nkendakenda. Osoku mbayunyunya kolo keli lʼatei anyu. 

6Naka onanyo la pami, lakuto laye utema otoi, kana onʼaye la pami kana la 
umuntu, kana umuntu lukaye ngandji, kana ongenyi aye lalangaye uku 
ayalangaye, ayukotombosha lu usheshe ati: Tutshu, tutotemole ditemolatemola 
diahayeyi ndu diaki washo kumbeya, 

7dia lʼatei wa ditemolatemola dia wedja wutudingi, wa lasuki la nyu kana lʼetali 
uma la kuma ka kete kemotshi pulu ndu la kuma kekina, 

8tetawoki aui andi, tulungaki. Tuwendaki lʼelundji kʼoketshi, tuhandjaki, 
tuwusheki, 

9keli kudiaki. Kedia lunya laye ntundu dia mbudiaka, ku antu tshe wayedia anya 
awo lʼokongo diku. 

10Kuwuki ave, ndi kavu; ne dia ndi akayangi nkukadimula uma le Latuyalaka, 
Unyashungu aye, lakakutundja uma lu kete ya Edjibitu, lu luudu la lohombo. 

11Ku Isariyele wayuka lukumu lako, wayuka woma; diaha vo ntsha dikambu dia 
kolo dia wuhu one lʼatei anyu ntu. 

12Naka nyayuka lukumu uma lʼusumba omotshi lʼatei wʼesumba anyu 
wakanyusha Latuyalaka, Unyashungu anyu, dia nyu mbidjase loko, ati: 

13Tufumbofumbo tomotshi tʼantu takatumbi uma lʼatei anyu, wakatukesa wane 
wudjashi lʼusumba vati: Tutshu, tutotemole ditemolatemola diahanyeyi, 

14kanyuyangi, kanyuyangiayangia, kanyumbuli ololo. Kanyendi, kana dikambu 
diako dieko mete ndu dieko shikaa, kana dikambu dia wuhu oso dia wononyi 
diakatshama lʼatei anyu. 

15Mete, mete, kanyudiaki wane wudjashi lʼusumba ako la yombo, kanyulanya 
ndu usumba ako tshe, kame la diango tshe dieli loko, kanyulanya ndu 
dungalunga la tombo. 

16Kanyusanganya diango dia dimbu tshe lu seke lʼatei wʼosese wʼusumba, 
kanyutshumbi usumba ako tshe kame la diango diawo tshe dia dimbu, uku 
ulambu wa lutshumba le Latuyalaka, Unyashungu anyu. Vo wayutshikala ului 
wʼelanyelu pundju, hawukamaki ntu. 



359 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

17Tanyunandaki engo tshe kakakndiama lʼanya anyu, ne dia Latuyalaka 
mbeyaka nkadimo uma lu kele kandi, la nyuka ketshi la ote vu-vu, ndu nyufudia, 
uku akandatshibela washenyu, 

18naka nyayukitanyia diui dia Latuyalaka Unyashungu anyu, naka nyu 
nyayulama elembe andi tshe wamumunyudjela elo, ndu naka nyu nyayutsha 
akambu wʼusimbwi lu ashu andi. 

Euhwelu kʼElembe 14 

1Nyu nyeli ana wa Latuyalaka, Unyashungu anyu. Tanyuyakotaki puta kuyanga 
minya divu diwandji uma lu fumu lamʼavo untu, 

2ne dia nyu nyeko wudja wʼekil a wa Latuyalaka, Unyashungu anyu. Latuyalaka 
akanyosonola uma lʼatei a wedja tshe wa la kete, dia nyu ndjala wudja andi 
wʼukito. 

Nyama ya Pudipudi la Nyama ya Mindu 
(Lew. 11:1-47) 

3Tanyolekaki engo tshe ka wononyi. 

4Kanyolekaki nyama nye: ngombe, okoko la mbudi, 

5peli, mbuluku, lufumbo, mangana, pambi, kawi, la ngolo. 

6Kanyolekaki nyama tshe keli la sanga ya sandju ndu katutuhulaka adiyu. 

7Keli tanyolekaki nyama yatutuhulaka adiyu atu, kana yeli la sanga ya sandju 
tshu. Okone tanvolekaki kamelo, utumba, la ewuka, wane watutuhulaka adiyu 
atu, keli yo kema la sanga ya sandju, yo yeko mindu le nyu. 

8Tanyolekaki sumbu, ne dia to keli la sanga ya sandju, keli to hatutuhulaka adiyu, 
to keko mindu le nyu. Tanyolekaki emunyi ayo, ndu tanyunandaki edu ayo. 

9Lʼatei a dikendakenda tshe dia lʼashi, kanyolekaki wehu ene: nyu mbeyaka nde 
ne tshe dieli la pafuhafu ndu dieli la pusu. 

10Keli tanyolekaki ne tshe diaha la pafuhafu la pusu. Dio dieko mindu le nyu. 

11Kanyolekaki fudu tshe ya pudipudi. 

12Keli tanyolekaki nye: pungu, kuumbaka, pungu ka lʼashi, 

13lodi la wane wufanyi la lo; eki la wane wufanyi la to; 

14dingwangwa la wehu adio tshe; 

15teki, esukula, diwata diʼashi, la djela la wuhu ayo tshe, 

16uputute, tshiketiki, dikonde, 

17diata, lukhudukoto, wokoko; 

18yemema, yongʼakuki la wane wufanyi la yo, lulima la fukifuki. 

19Tufumbofumbo tshe teko mindu le nyu. Tanyolekaki. 

20Kanyolekaki difumbofumbo tshe dia pudipudi. 

21Tanyolekaki nyama tshe kambuvo usena, kanyuyishaki angendangenda weli 
lʼatei anyu dia vo ndjile, kana nyuyisundja le asi wedja, ne dia nyu nyeli wudja 
wʼekila le Latuyalaka, Unyashungu anyu. Tanyukateki osongo a mbudi lu awele 
a nyangu. 

Olembe lu Dikambu diʼEtenyi ka Dikumi 

22Kanyukimoki etenyi ka dikumi ka diango tshe diayunyunaka uma lu wehu 
wakanyune, diayongonyaka dikambo dianyu lu eleku lʼeleku. 

23Ndu kanyolekaki tenyi dia dikumi dia epunga anyu, dia wanu anyu wʼeyuyu la 
dia biso, ndu ana wa nundu wa ngombe yanyu la wa ekoko anyu la ntundu ka 
Latuyalaka, Unyashungu anyu, lu dihali diayundosonola dia nkitsha lukumbu 
landi, dia nyu mbeka mbuka Latuyalaka, Unyashungu anyu, woma nshi tshe. 

24Naka mbuka keko etali, ku nyu hanyeyi memba tenyi dia dikumi utsha lu dihuli 
diayosonola Latuyalaka, Unyashungu anyu, dia ntukitsha lukumbu landi, ne dia 
etali, 

25kanyengonyaki tenyi dianyu dia dikumi la falanga, kanyukimeli falanga yako 
lu anya anyu, la ntsho la yo utsha lu dihuli diayosonola Latuyalaka, Unyashungu 
anyu. 

26Kanyutusumbi diango tshe diayunyutulanga la falanga yako; ngombe, ekoko, 
wanu la dinono dia wulu, kene tshe kayunyutulanga. Kanyuli la ntundu ka 
Latuyalaka, Unyashungu anyu, kanyongenengene, ndu nyu ndu asi khumbu 
yanyu. 

27Tanyukaleki asi Lewi wayuyala lu esumba anyu, ne dia vo kema la etenyi 
kuyanga ukito kame la nyu. 

28Lʼekumelu ka deku satu satu, kanyutundjaki tenyi dia dikumi tshe dia dinela 
dianyu lʼeleku ka satu, kanyudikitshaki lʼatei wʼesumba anyu. 

29Ku usi Lewi laha la etenyi kuyanga ukito kame la nyu, ongendangenda, ona 
etshiki la wadi aki udu, weli lu esumba anyu wayuyaka, wayoleka, wayulutaka. 
Ku Latuyalaka, Unyashungu anyu, ayunyotshokola lu elimu tshe wayunyutshaka 
lʼanya anyu. 

Euhwelu kʼElembe 15 

Eleku kʼEtshungwelu 

1Kanyukimwanelaki diango lʼekumelu ka mvula esambeli, esambeli. 

2Kanyukimwanelaki diango okone: Osondjanyi tshe kakimweli unyandi kene 
kakandosondja. Ndi tahinyaki unyandi kana onangu dia nfuta dibasa diandi, ne 
dia oso eli ekimwelu ka nemia Latuyalaka. 

3Nyu mbeyaka mpinya ongendangenda, keli nyu mbeyaka nkimwela anengenyu 
diango dianyu. 

4Keli nduku usi wula ayuyala lʼatei anyu (ne dia Latuyalaka, Unyashungu anyu, 
ayunyotshokola lu kete yakandanyusha ukito), 

5dikambu otoi, nyukitanyiaki diui dia Latuyalaka, Unyashungu anyu, dia nama 
la ntsha elembe ene tshe wamumunyudjela elo. 

6Latuyalaka, Unyashungu anyu, ayunyotshokola uku akandanyulaki. Nyu 
nyayosondjaka wedja efula diango, keli nyu hanyuhumba nsomba. Nyu 
nyayulela wedja efula, keli vo hawunyulela. 

Dia Nsondja Asi Wula 

7Naka usi wula omotshi eko lʼatei anengenyu, lu usumba anyu omotshi, lu kete 
yanyu, yambunyusha latuyalaka, Unyashungu anyu, tanyukikitshaki etema, 
tanyukhukeki anya anyu la ntundu ka onengenyu leli la wula. 

8Keli kanyukhukwelaki anya, kanyosondjaki diango, dia ndi nkutsha ehumba 
andi. 

9Nyewo, ne dia tukanyi ta kolo tatukuyala lu etema anyu, ku nyu mvuta nyati: 
Eleku kʼesambeli, eleku ka nkimwanela diango, kaya suki. Tanyendaki 
onengenyu leli la wula su dia kolo, aha mbusha nduku engo. 
Lamʼayundunyulelele le latuyalaka, dikambu diako diayuyala kolo le nyu. 

10Mete, nyuwusha diango ushasha. Etema anyu tawuyalaki la ukiyanu 
lamʼayunyuwusha, Latuyalaka, Unyashungu anyu, ayunyotshokola lu akambu 
anyu tshe ndu lʼelimu anyu tshe watshanyu lʼanya anyu. 

11Asi wula hawushilaki pundju la kete. Diako mbanyutelami nti: 
Kanyukhukwelaki onengenyu, usi wula, la uhumbi ludjashi lu kete yanyu anya 
anyu. 

Wuhu wa Ntshela Fumbi 
(Etum. 21:1-11) 

12Naka onanyo omotshi, usi Heberu la pami kana la umuntu ambusundjama le 
ye, ndi kakukambeli ulimu deku samalu. Keli eleku kʼesambeli, kukimo uma 
lakaye dia ndi ndjala la ndjadjasela. 

13Ku lamʼayuyukimo dia ndi ndjala la ndjadjasela, tukimoki anya atu. 

14Kuwusha ekoko aye emotshi ushasha, diango diaye dia nde dimotshi dia 
mbuyususula, ashi wʼelua wayuyuhina, uku akakotshokola Latuyalaka, 
Unyashungu aye, mbayuyuwusha. 

15Nyuho nyati: Nyu nyaki fumbi lu kete ya Edjibitu, ku Latuyalaka, Unyashungu 
anyu, akanyutshungula. Diako mbamumunyudjela olembe one elo. 

16Naka fumbi kaye ayukutela ati: Dimi halangi mumo uma lakaye, ne dia ndi 
nkulangaka we la khumbu kaye, la ndi ambuhumo lukulu lʼololo lakaye, 

17kose wuulu, Kutunduli tui, ku ndi ayuyala fumbi kaye pundju. Kutsheli ndu 
fumbi kaye ka umuntu pupu. 

18Dikambu ne tadiuyalaki wulu le ye lamʼayuyukiiao dia ndi ndjala la 
ndjadjasela, ne dia ndi akakukambela ulimu deku samalu diedimi la etenyi ka 
hendi ka difutu diʼumundji wʼulimu. Latuyalaka, Unyashungu aye, 
ayukotshokola lu kene tshe katuyutshaka. 

Elambwelu kʼAnya wa Nyama wa Nundu 

19Kanyukndia ana wa nundu tshe a waumi, watutaka ngombe, la ekoko, le 
Latuyalaka, Unyashungu anyu. Tanyutshaki ulimu la ana wa nundu wa ngombe 
yanyu. Ndu tanyuhimbulaki ana wa nundu wʼekoko anyu diosa. 

20Kanyalekaki eleku lʼeleku, nyu la khumbu yanyu, la ntundu ka Latuyalaka, 
Unyashungu anyu, lu dihuli diayundosonola. 

21Naka onʼa nyama lʼenundu omotshi eko la ekomo, etshumbi kana tshungu, 
kuku kana ekomo kekina ka wuki, tanyulambulaki ulambu le Latuyalaka, 
Unyashungu anyu. 

22Kanyuli lʼatei wʼesumba anyu. Untu la mindu ndu untu la pudipudi mbeyaka 
mbole pupu, uku atowolekaka mbuluku kana peli. 

23Dikambu otoi, tanyolekaki dikila diawo. Kanyuditshululi lu kete uku ashi. 

Euhwelu kʼElembe 16 

Alambu Wakawasbikike 
(Etum. 23:14-17; 34:18-24) 

1Kanyulamaki ngondo ka Abiba, kanyutshaki dambu diʼElekanelu le Latuyalaka, 
Unyashungu anyu; ne dia lu ngondo kako ka Abiba kakanyutundja Latuyalaka, 
Unyashungu anyu, uma lʼEdjibitu lʼutshu. 

2Kanyulambulaki ekoko la ngombe lu dambu diʼElekanelu le Latuyalaka, 
Unyashungu anyu, lu dihuli diayundosonola dia nkitsha lukumbu landi leko. 

3Tanyolekaki ma dieli la edya lu nshi yako. Kanyolekaki ma diaha la edya nshi 
esambeli, ma dia lunyangu — ne dia nyu nyakatumbi uma lu kete ya Edjibitu 

emangumangu — dia nyu mbuhoka lushi lakanyatumbi uma lu kete ya Edjibitu 
nshi tshe ya lumu lanyu. 

4Edya takitanemaki lʼatei a nshi esambeli lu ahuli anyu, lu kete yanyu tshe. 
Tanyete unatshi wa nyama kayunyudiaka la dikolo dia lushi la ntundu, uma 
kʼutshu edja ndu pindju. 

5Tanyulambulaki ulambu wa dambu diʼelekanelu lʼatei wʼusumba anyu omotshi 
wambunyusha Latuyalaka, Unyashungu anyu dia nyu mbidjase. 

6Keli lu dihuli diayosonola Latuyalaka, Unyashungu anyu, dia ndi nkitsha 
lukumbu landi leko, mbayunyutshaka dambu diʼelekanelu la dikolo lamʼayudja 
unya, lʼetena kakanyatumbi uma lʼEdjibitu. 

7Kanvukateki unatshi, kanyolekaki lu dihuli diayosonola Latuyalaka, 
Unyashungu anyu. Kanyunelaki la pindju ku nyu nkalulaka utsha la mvudu 
yanyu yʼapema. 

8Kanyolekaki ma diaha la edya nshi shamalu. Lushi lʼesambeli, layuyalaka 
lusanganya la lukumu le Latuyalaka, Unyashungu anyu. Tanyutshaki ulimu lushi 
lako. 

9Kanyali bingu esambeli. Kanyutateli mbala bingu esambeli umaka etena 
kayunyutatela muna epunga. 

10Lʼokongo diku, kanyulamaki lushi la wuki la bingu esambeli, ndu 
kanyulambulaki elambu wa lulangu uku etshoko wanyotshokola Latuyalaka, 
Unyashungu anyu. 

11Nyu nyayongenangena, nyu la anʼanvu wʼapami la anʼanyu wʼamantu, ekambi 
anyu wʼapami la wʼamantu, asi Lewi weli lu esumba anyu, la angendangenda, 
ana a ditshiki la wadi waki edu weli lʼatei anyu, la ntundu ka Latuyalaka, 
Unyashungu anyu, lu dihuli diayundosonola dia nkitsha lukumbu landi leko. 

12Nyuho nyati: Nyu nyaki fumbi lʼEdjibitu. Okone nyulamaki dia ntsha elembe 
ene ololo. 

13Kanyulamaki lushi la wuki la tusamvusamvu nshi esambeli 
lamʼayunyushidiyaka nsusula la mpina ashi wʼelua. 

14Nyu nyayongenangenaka lu lushi lanyu la wuki, nyu la anʼanyu wʼapami la 
anʼanyu wʼamantu, ekambi anyu wʼapami la wʼamantu, ndu asi Lewi, 
angendangenda, ana wa ditshiki la wadi waki edu weli lu esumba anyu. 

15Kanyulamaki lushi la wuki le Latuyalaka, Unyashungu anyu, nshi esambeli, lu 
dihuli diayundosonola. Latuyalaka, Unyashungu anyu, ayunyotshokola lu anela 
anyu tshe ndu lʼulimu tshe watunyutshaka lʼanya, ku nyu tshe nyayuyala la 
ongenongeno. 

16Apami tshe lʼatei anyu, kawenamaki la ntundu ka Latuyalaka, Unyashungu 
anyu, tena satu lʼeleku lʼeleku, lu dihuli diayundosonola: lu lushi la wuki la ma 
diaha la edya, lu lushi la wuki la bingu, ndu lu lushi la wuki la tusamvusamvu. Vo 
tawenamaki lʼanya hwe la ntundu ka Latuyalaka. 

17Untu lʼuntu kakimo uku ekundjelu kandi, uku etshoko wa Latuyalaka, 
Unyashungu anyu, wakandanyusha. 

Elumbwelu ka Sambu kʼOlolo 

18Kanyosonole embadi la afundji lʼesumba tshe, wambunyusha Latuyalaka, 
Unyashungu anyu, uku wauhu anyu. Vo kawulumbuyaki wudja la sambu kʼololo. 

19Tanyulanyaki sambu kʼololo. Tanyuyalaki la shonodi yʼantu. Ndu 
tanyulungulaki mbu yʼutshu, ne dia mbu yʼutshu yatulaka ashu wakanga a yimba 
ndu yatulanyaka akambu wʼantu waha la unungu. 

20Kanyuyelaki sambu kʼololo, sambu kʼololo ketu, mbayunyuyala la lulumbi ndu 
mbayunyukita kete yambunyusha Latuyalaka, Unyashungu anyu. 

21Tanyuneki nduku utamba uku Ashera lʼumamu wʼediakelu kayunyuhikela 
Latuyalaka, Unyashungu anyu. 

22Tanyuhikaki pingu yatuhetshaka Latuyalaka, Unyashungu anyu. 

Euhwelu kʼElembe 17 

1Tanyulambulaki Latuyalaka, Unyashungu anyu, ngombe kana okoko weli 
lʼekomo kana wʼengeno ulambu, ne dia dikambu so dieli wononyi le Latuyalaka, 
Unyashungu anyu. 

2Naka pami kana umuntu omotshi ayutanema lʼatei anyu lʼusumba omotshi, 
lʼatei wʼesumba anyu wambunyusha Latuyalaka, Unyashungu anyu, atsha 
dikambu dia kolo lu ashu wa Latuyalaka, Unyashungu anyu, adiaka sheki yandi, 

3ambutsho le ditemolatemola dia ntudikambela ulimu la ditemola, kuyanga 
ntsho le unya, ngondo kana le ului tshe wa diango dia lʼulungu, diakamanyuseke. 

4Lamʼayuwunyutela dikambu diako ndu lamʼayunyudiuka, kanyuyangiayangia; 
kanyeyi kana dikambu diako mete kedio. Naka dikambu so dia wononyi 
diakatshama lu Isariyele, 

5kanyutundja pami kana umuntu lambutsha dikambu diako dia kolo lʼasuku 
wʼesumba anyu. Kanyuki pami kako kana umuntu ako aye, kanyudiaki. 

6One leli la dikambu dia mvo, kadiakemi uma lu aui wa emenyi ehendi kana 
esatu. Keli aha lu diui dia omenyi otoi tu, ku ndi mvo. 

7Emenyi kawedia anya awo ntundu dia mbudiaka, ku lʼokongo diku antu tshe. 
Osoku mbayunyunyaka kolo uma lʼatei anyu. 

8Naka dikambu dimotshi dia diakanelu, dia olembe kuyanga dia somboki 
diayuyala wulu le nyu dia nsambula, ku diambuyala tamu lʼesumba anyu, 
kanyuneli, kanyutshu utsha lu dihuli diayosonola Latuyalaka, Unyashungu anyu. 

9Kanyutshu utsha le elombedi, asi Lewi, la le one layuyala lʼulimu wʼumbadi nshi 
ku, kanyutuwambuli, ku vo wayunyutela esambwelu kadio. 

10Kanyutshi uku ayuwunyutela uma lu dihuli diayosonola Latuyalaka; 
kanyulami dia ntsha akambu tshe wayuwunyutela. 

11Kanyututshi uku wetshelu wayuwunyetsha, la uku esambwelu 
kayuwusambula; tanyetolaki lu lunya la pami kana lu lunya la lomoso uma lu 
sambu kayuwutunyutela. 

12Untu layutsha lʼutaku, lahakitanyia olombedi, latemalaka dia ntsha ulimu la 
ntundu ka Latuyalaka, Unyashungu anyu, kuyanga umbadi, ndi ayudiakema. 
Osoku mbayunyunyaka kolo uma lu Isariyele. 

13Ku antu tshe wayuka dikambu diako, wayuka woma diaha ntsha akambu 
wʼutaku. 

Wetshelu Dikambu dia Khumʼekanga 

14Lamʼayunyukuma lu kete yambunyusha Latuyalaka, Unyashungu anyu, 
lamʼayunyutuyikita, lamʼayunyutudjase leko ndu lamʼayunyuta nyati: Shu 
nangaka nkitsha khumʼekanga, layuyala ladiku diasu, uku eli wedja ekina 
wutudingi. 

15Mete, kanyukitsha khumʼekanga kayosonola Latuyalaka, Unyashungu anyu, 
dia ndi nyulela, kanyose khumʼekanga kako uma lʼatei wa anengenyu. 
Tanyukitshaki ongendangenda, leli kema onengenyu, dia ndi nyulela. 

16Dikambu otoi, ndi tayafudiaki falasa, kuyanga nkaluya wudja utsha lʼEdjibitu, 
dia ndi ntuyafudiya falasa efula. Latuyalaka akanyutela ati: Tanyukalulaki lu 
mbuka keku ntu pundju. 

17Ndi tayalaki la wadi efula, ne dia utema andi atukuyukadimo; ndu tayafudiyaki 
fesa la paunyi. 

18Lamʼayundudjase lu kiti ka diulelu ka diulelu diandi, ndi kayasangweli aui weli 
lu elembe ene, uma lu buku dieli lʼokende wʼelombedi wʼasi Lewi. 

19Dieli la ndi dia ntshikala la wo la moalaka nshi tshe ya lumu landi, dia ndi 
mbeka mbuka Latuyalaka, Unyashungu andi, woma, dia nama la ntshaka aui 
tshe weli lu elembe ene ndu adjangu ane. 

20Ndi atukuyabiya lʼutema andi ladiku dia anangu, ndu atuketola lu lunya la 
pami kana la lomoso uma lʼelembe ene. Osoku mbayunduyala nshi efula lu 
diulelu diandi, ndi la anʼandi, lʼatei wa Isariyele. 

Euhwelu kʼElembe 18 

Ehiku wʼAsi Lewi 

1Elombedi wʼasi Lewi, diuhu diʼutundu diʼasi Lewi hawuyala la etenyi kuyanga 
ukito kame la asi Isariyele. Vo wayolekaka elambu wa nambula lu dja le 
Latuyalaka, ehiku andi wa sangu. 

2Vo hawuyala la ukito lʼatei wʼanengewo. Latuyalaka keli etenyi kawo kʼukito 
uku akandawatela. 

3Uhiku one mbayuyalaka le elombedi uma le wudja, uma le wane 
watulambulaka elambu wa ngombe kana okoko. Vo wayushaka olombedi 
elimba ka lunya, manga la dikundju. 

4Kanyuwushaki elonga wa diango dianyu dia tongo, ashi wʼelua, biso dianyu la 
diosa diʼekoko anyu diayunyuhimbulaka ntundu. 

5Latuyalaka, Unyashungu anyu, akosonola uma lʼatei a wauhu anyu tshe, dia ndi 
memalaka la ntshaka ulimu lu lukumbu la Latuyalaka ndi la anʼandi pundju. 

6Naka usi Lewi omotshi ambuya uma lʼusumba anyu omotshi wa Isariyele tshe, 
lene udjashindi — ndi mbeyaka etena kalangandi — uya lu dihuli diayosonola 
Latuyalaka. 

7Ku ndi mbeyaka ntsha ulimu lu lukumbu la Latuyalaka, uku atutshaka anangu 
tshe asi Lewi, watemalaka dia ntsha ulimu la ntundu ka Latuyalaka. 

8Ndi kalungulaki luhina landi pupu uku atulungulaka anangu, ladiku dia etenyi 
katundulungulaka kʼuma lʼesundjelu ka diango dia sangu. 

Dia Mbewo Antu Waheyi Unyashungu 

9Lamʼayunyukuma lu kete yambunyusha Latuyalaka, Unyashungu aye, 
tanyukuyaki akambu a wononyi wa wedja ako. 

10Untu latshumba onʼandi la pami kana la umuntu lu dja, tatanemaki lʼatei anyu, 
kana usaki a diwulu, umvutshi wʼakambu wahatayi, kana kanga aloho, kuyanga 
kanga doka, 

11kanga asende, kana one latoteketshaka djimu, kanga asumbu kuyanga oloki. 

12Ne dia untu latutshaka akambu aso eko wononyi le Latuyalaka. Uma lu 
akambu ane wa wononyi, mbambutshanya Latuyalaka, Unyashungu anyu, 
wedja ene uma la ntundu kanyu. 

13Kanyuyalaki aha la unungu la ntundu ka Latuyalaka, Unyashungu anyu. 

14Wedja ene watanyatshanya watukelaka amenyi wʼakambu wahatayi la asaki 
wʼawulu. Keli le nyu, Latuyalaka, Unyashungu anyu, hetawo nyu ntsha osoku. 

Unyashungu Ambulaka dia Ntuma Umvutshi Ukina Uku Mose 

15Latuyalaka, Unyashungu anyu, ayunyutundjiya umvutshi uma lʼatei w 
anengenyu uku dimi — kanyuwukelaki — 

16nyu nyakalombe Latuyalaka, Unyashungu anyu, lu Horeba, lu lushi lusanganya 
nyati: Tatukaki diui dia Latuyalaka, Unyashungu asu ntu, kuyanga mena dja ya 
wuki nye, tutukuvo. 

17Ku Latuyalaka, akamvuteia ati: Diui diʼololo mbatawo. 

18Dimi layatundjiya umvutshi uma lʼatei wʼanengewo uku we. Dimi layudjaka 
aui ami lʼunyo andi, ku ndi ayuwatelaka aui tshe wayumuwutelaka. 

19Untu tshe lahulunga aui ami wayunduta lu lukumbu lami, dime layusambula 
akambu andi uku aui ako. 

20Keli umvutshi layutaka aui utata lu lukumbu lami, wakimi kumbutela, kana 
layuta aui wa ditemolatemola, avudiakema. 

21Naka nyu nvayuta lʼetema anyu nyati: Ukundi ayutulimbetela diui diahatshi 
Latuyalaka? — 

22lamʼayuta umvutshi diui lu lukumbu la Latuyalaka, naka dikambu so hadiuyi, 
ndu hadiuyadi mete, keti Latuyalaka kudita. Umvutshi ako ambuta utata. 
Tanyuwukaki woma. 

Euhwelu kʼElembe 19 

Esumba wʼEshamelu 
(Wal. 35:9-28; Jas. 20:1-9) 

1Lamʼayudiaka, Latuyalaka, Unyashungu anyu, wedja wudjashi lu kete 
yambundunyusha, ndu lamʼayunyuwatshanya dia nyu mbidjase lu esumba awo 
ndu lu mvudu yawo, 

2kanyuyatweli esumba esatu lʼatei a kete yanyu yambunyusha Latuyalaka, 
Unyashungu anyu, sangu. 

3Kanyate esese, kanyukahanya kete yambunyusha Latuyalaka, Unyashungu 
anyu, sangu lu beke satu, yukuki undjakanyi tshe ndawo utsha leko. 

4Olembe one wayuyala le undjakanyi layulawo leko dia nshimbela lumu landi 
lamʼayundudiaka unyandi lakindi kunkanela dia mbudiaka ndu lakindi 
kumpetsha ntundu — 

5uku untu ambutsho la unyandi lʼukungu la ntuhimbula etamba, lamʼakotandi 
utamba, ku kenge yambungo uma lu wenyi, yambuhumuya unyandi, ku unyandi 
ambuvo; untu ako mbeyaka ndawo lʼusumba omotshi lʼesumba ako dia 
nshimbela lumu landi. 

6Osomboyishi a dikila mbeyaka mbuyela lamʼendi la kele. Ku naka mbuka keko 
utali, ndi mbeyaka mbunda la mbudiaka lamʼahandakuki mvo, ne dia ndi 
kumbuhetshaka ntundu. 

7Diako mbamumunyutela nti: Nyuyatweli esumba esatu. 

8Naka Latuyalaka, Unyashungu anyu, ayosemiya ulelu anyu uku akandatshibela 
washenyu dia nyusha kete yakandalaki dia mbisha washenyu, 

9naka nyu nyaym itanyia elembe ene tshe wamumunyudjela elo, dia mbatsha; 
dia nyu mbuka Latuyalaka, Unyashungu anyu, ngandji la nkendakenda lu mbuka 
yandi nshi tshe; nyu nyayahe esumba esatu ekina ladiku dia ene esatu; 

10ne dia dikila diaha la unungu diatukutshulo lu kete yanyu yambunyusha 
Latuyalaka, Unyashungu anyu, sangu ne dia nyu nyutukuyala la unungu wa 
ndjaka untu udiakadiaka. 

11Keli naka untu omotshi latuhetshaka unyandi ambuhulamela, ambunela, 
ambukunguswela la ambokomola, ku ndi ambuvo, ku ndi ambulawo utsha 
lʼusumba omotshi lʼatei wʼesumba ene, 

12dihangamendi dia usumba andi kawutumi antu dia ntuwunda, kawukimo 
lʼanya wa osomboyishi a dikila dia ndi mvo. 

13Tanyuwendaki la dundji diʼoketshi, keli kanyunya one lambutshula dikila 
diaha la unungu lʼatei wa Isariyele, ku nyu nyayuyala la ongenongeno. 

14Tanyosekolaki elelu wa lʼasanyu la anyanyu wakatadji washenyu lu kete 
yambunyusha Latuyalaka, Unyashungu anyu. 

Olembe lu Dikambu diʼEtnenyi 

15Diui diʼomenyi otoi hadiukuki nshikike dikambu dia untu lakatshi unungu 
kana munga, paka aui wʼemenyi ehendi kana esatu mbukuki nshikike dikambu. 

16Lamʼayemala omenyi a kashi dia mpindela untu unungu, 

17antu ako ahendi wama kawemali la ntundu ka Latuyalaka, kʼelombedi la 
kʼembadi wa lu nshi ku. 

18Embadi wayokonya dikambu ololo. Naka omenyi eli kanga kashi la ndi 
ambumamanyia unyandi, 

19kanyutsheli uku akandalangi ntshela unyandi. Osoku mbayunyunya kolo uma 
lʼatei anyu. 

20Ku akina wayuka dikambu so, wayuka woma, ku hawutshi wuhu one wa kolo 
lʼatei anyu ntu. 

21Tanyuwendaki la dundji diʼoketshi. Kawosomboya lumu lu lumu, su lu su, nu 
lu nu, lunya lu lunya, ndu lukulu lu lukulu. 

Euhwelu kʼElembe 20 

Elembe wa Ta 

1Lamʼayunyutshokaka dia ntolo lʼatunyi anyu ta, nyu nkenaka falasa, pusupusu 
la antu wunyuleki efula, tanyaukaki woma ne dia Latuyalaka, Unyashungu anyu, 
lakanyutundja uma lu kete ya Edjibitu, eko kame la nyu. 

2Lamʼayunyusukana lu ta, olombedi asukani dia ndakanya antu. 

3Kawateli ati: Isariyele li, nyuhukami, nyu nyuyanga ndo lʼatunyi anyu ta. 
Tanyateki asulu, tanyukaki woma, tanyudndimaki, tanyusakaki lukumba la 
ntundu kawo. 

4Latuyalaka, Unyashungu anyu, atutshokaka kame la nyu dia nyolwela la atunyi 
anyu, dia nyusha elembielo. 

5Elombodi wayumbula antu vati: Untu akona akahiki luudu lʼuyuyu, ku ndi 
kulukidia? Ndi akaluli lu luudu landi, ndi atukutuvo lu ta, ku ukina ndjukndia 
luudu lako. 

6Untu akona akune ekodi wʼelua lʼekambo kandi, ku ndi atali elua uma loko? Ndi 
akaluli lakandi, atukutuvo lu ta, ku ukina ntosa ekambo kako. 

7Untu akona akambela wadi, ku ndi atawutshuki? Ndi akaluli lakandi, atukutuvo 
lu ta, ku ukina ndjutshuka. 

8Elombodi wayumbula antu ntu vati: Akona eli kanga woma ndu ohodu? Ndi 
akaluli lakandi, anangu watukuyala ehodu uku ndi. 

9Lamʼayushndiya elombodi nsawula la antu, vo kawosonole ewandji wa tombo 
ta ta, kawakitsha ladiku dia wudja. 

10Lamʼayunyusukana lʼusumba dia ndo la wo ta, kanyuwateli lulangu lanyu, dia 
vo nyotwela la ki. 

11Okone naka asi usumba ako wambetawo nyotwela la ki, ku antu tshe weli loko 
wayunyulambula elambu, wayunyukambela ulimu. 

12Keli naka vo hawetawo nyotwela la ki, ku vo nangaka ndo la nyu, kanyudingi 
usumba ako kwi. 

13Lamʼayukimo Latuyalaka, Unyashungu anyu, lu anya anyu, kanyudiaki usika 
pami tshe la yombo. 

14Kanyumbi usumba ako: amantu, ana, dungalunga, la diango tshe dieli loko. 
Kanyolekaki diango dia dimbu diʼatunyi anyu wambunyukimwela Latuyalaka, 
Unyashungu anyu. 



370 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

15Osoku mbayunyutshela esumba weli etali uma le nyu, waha esumba wa lu 
wedja ene. 

16Keli lʼatei wʼesumba wʼakanga a kete nye yakanyusha Latuyalaka, Unyashungu 
anyu, ukito, tanyutshikaki nduku engo katohengaka la lumu. 

17Kanyushili wedja ene ushiki: asi Hiti, asi Amora, asi Kanana, asi Perizi, asi Hiwi, 
la asi Jebuse, uku akanyudjangela Latuyalaka, Unyashungu anyu, 

18ne dia vo watukunyetsha dia mbukuya ditshelu tshe dia wononyi 
diatuwutshelaka ditemolatemola diawo, nyu nyutukutshela Latuyalaka, 
Unyashungu anyu, kolo. 

19Lamʼayunyudinga usumba kwi edja dia mbolembia, tanyokotaki etamba awo, 
ne dia nyu nyayolekaka elua awo, tanyekotaki. Undi, etamba mbeli antu dia nyu 
mbedinga? 

20Kanyulanya ndu kanyunyukuli paka etamba weyanyu nyati: Vo hawoto elua 
wa nde. Kanyukeli usumba walo la nyu ta etamba ako lu lungeli, edja ndu vo 
wambolemba. 

Euhwelu kʼElembe 21 

Ekesanelu ka Unungu wʼUdjakanyi Lahaweyi 

1Naka wayutana udu wʼuntu lakawadiaki lʼusui lu kete yambunyusha 
Latuyalaka, Unyashungu anyu, sangu, ku haweyi one lakudiaki, 

2dihangamendi la embadi kawutediki tshalula uma la le udu edja ndu esumba 
weli lʼutshimba. 

3Dihangamendi diʼusumba wuleki nsukana la dihuli dieli udu, kawose osongo a 
ngombe a wadi wahatakambi ulimu ndu wahatakelekama lokoho. 

4Dihangamendi diʼusumba ako kawuhulo la osongo a ngombe a wadi utsha 
lʼukndi wa kyoko, kawuwokole kingu lʼukidi ako waha lʼekambo. 

5Elombedi, ana apami wa Lewi, kawusukani ne dia Latuyalaka, Unyashungu 
anyu, akasonola dia mbukambela ulimu la dia ntshokola antu lu lukumbu la ndi. 
Vo mbeli la wulu wa nsambula akambu wa tamu, ndu akambu wʼehumwelu. 

6Dihangamendi tshe dia lʼusumba ako wuleki nsukana la dihuli dieli udu, 
kawotsha anya awo ladiku dia osongo a ngombe a wadi wakawokodi kingu 
lʼukndi. 

7Ku vo wayuta kame vati: Anya asu kuntshulula dikila, ndu ashu asu komena 
dikambu diako. 

8Latuyalaka li, udimanyia wudja aye wa Isariyele wakayashimbela. Tukitshiyaki 
wudja aye Isariyele dikila diaha la unungu. Ku vo wayudimanyiama unungu wa 
dikila diako. 

9Osoku mbayunyunya dikila diaha la unungu uma lʼatei anyu lamʼayunyutsha 
akambu wʼusimbwi lu ashu wa Latuyalaka. 

Elembe wa Wehu Wehu 

10Lamʼayunyutsho la ntolo lʼatunyi anyu ta, ku Latuyalaka, Unyashungu anyu, 
ambakimo lu anya anyu, la nyu nyambatola lu fumbi; 

11naka omotshi lʼatei anyu ambena umuntu omotshi la dimena lʼatei a fumbi, ku 
ndi ambokomiya dia mbosa wadi, 

12ndi katshu la umuntu ako lu luudu landi. Umuntu ako kanya divu, kanya kala, 

13kakululi eloto wa fumbi, katshikali lu luudu landi. Kaleli shi la nyangu ngondo 
otoi. Lʼokongo diku kaweyani, kawuyali wadi la umi. 

14Keli naka ndi hayongenangena, kukimo dia ndi ntsho lene alangandi, keli 
tusundjaki lusundia Tutshelaki uku fumbi, ne dia ndi ambusuwula. 

15Naka pami kemotshi eko la wadi ahendi, ku ndi nangaka omotshi, ku halangi 
ukina. Ku vo ahendi wambuta la ndi ana. Naka one lahandalangi ambuta la ndi 
ona lʼenundu; 

16ku lushi layundukahanya diango le anʼandi wʼapami, ndi takitshaki ona 
wadendi lalangandi lu dihuli dia ona lʼenundu lakuti wadendi lahandalangi. 

17Dieli la ndi dia nemia onʼandi lʼenundu lakuti wadendi lahandalangi, kawusha 
diango tena pendi, ne dia ndi keli etatelu ka wulu andi. Luwandji lʼona enundu 
leli landi. 

18Naka untu omotshi eko la ona pami leli la ote wulu ndu uhedia, lahuki diui dia 
shi la nyangu, kuyanga vo kokomolaka, ndi hakitanyia. 

19Shi la nyangu kawuwundi, kawutshu la ndi le dihangamendi dia lʼusumba, 
lʼeotwelo ka lu leke ludjashindi lʼusumba. 

20Kawuteli dihangamendi diʼusumba awo vati: Onʼasu one eko la ote wulu, kanga 
uhedia, huki aui asu. Ndi eli kanga ndeshi ndu umbidjoki. 

21Dihangamendi tshe diʼusumba andi, kawuwuki ave; ndi kavu. Osoku 
mbayunyunya kolo uma lʼatei anyu. Asi Isariyele wayuka dikambu so, ku vo 
wayuka woma. 

22Naka wayudiaka untu lakatshi kolo kukukindi ndjakema, ndu nyu 
nyambuhane lʼutamba, 

23udu andi tawutshikalaki utshu tshe lʼutamba. Kanyukhunde lushi lako, ne dia 
one lahanema eli engo ka mananu le Unyashungu. Tanyusanyaki kete 
yakanyusha Latuyalaka, Unyashungu anyu, ukito. 

Euhwelu kʼElembe 22 

1Naka we ambena ngombe kana okoko wa unyaye watalawo, tunyaki ashu uma 
le wo. Kukaluya le unyaye. 

2Keli naka unyaye kema lasuki la ye, kana we haweyi, kotole elungalunga lakaye, 
kutshikali la to edja ndu unyaye ambukiyanga, ku we ayuwushato. 

3Kutshi pupu la punda ndu la dihondo diandi. Kutshi pupu la engo tshe 
kayushisha unyaye, ku we ambutukitongona; tunyaki ashu uma leko. 

4Lamʼayuyena punda kana ngombe ka unyaye amboko lu mbuka, tunyaki ashu 
uma le to, kukimanyia dia mbunyiato ntu. 

5Umuntu talotaki engo katolotaka pami, kana pami dihondo dia umuntu; ne dia 
one tshe latutshaka akambu ane, eli wononyi le Latuyalaka, Unyashungu anyu. 

6Naka we ayutana kefu ka fudu lu mbuka, lʼutamba kana lu kete, keko la ekeli 
kana tana, kana ku unyangu udami ekeli kana udjashi la tana, tundaki nyengewo 
kame la tana, 

7kose tana tutu, kukimo unyangu. Ku we ayuyala la ongenongeno, la nshi yaye 
yayuyala efula. 

8Lamʼayuyuhika luudu lʼuyuyu, kudingi lukumbu lʼutshimba wʼote alo, dia 
nshimba etshulwelu ka dikila lamʼayuyanga untu omotshi nko uma leko. 

9Tuneki wehu ehendi a wuhu kame lu ekambo kaye kʼelua, ne dia dinela dia 
wuhu wakayuni la diela diʼelua watukosama tshe lu etemwelo. 

10Tukelekaki ngombe la punda kame dia mbakambia ulimu. 

11Tolotaki dihondo dia wehu wehu, dia diosa diʼokoko la linene kame. 

12Kudjaki tufufo lu atshuku anei wa dihondo diayuyolotaka. 

Elembe wa Nshimba Luseka 

13Naka pami kemotshi ambutshuka wadi, ku ambuyoseka lʼokongo a mbeyana 
la ndi, la ambuwutsha sonyi, 

14ndu ambulanya lukumu landi ati: Lakatshuki umuntu one, ku lamʼakameyana 
la ndi, lakutani ambeyanaka lʼapami. 

15Ku shi la nyangu a usekaseka a umuntu uku, kawela tulimbetelu ta emuma 
kandi uya lʼeotwelo ka usumba. Kawenya dihangamendi vati: Onʼasu 
kumbeyana la pami. 

16Shi usekaseka a umuntu kateli dihangamendi ati: Laketawo dia pami kene 
ntshukana la onʼami, ku ndi ambuyoseka. 

17Ndi ambuwutsha sonyi, ati: Dimi lakatani onʼaye ambeyanaka lʼapami. Nyendi, 
onʼeli tulimbitelu tatenya ati: Ndi kuteyanyi la pami. Ku vo wayombola dihondo 
diandi la ntundu ka dihangamendi diʼusumba. 

18Dihangamendi kawundi pami kako, kawusuya. 

19Kawufutsha kibau ka shekele lukama ya fesa, kawusha shi usekaseka a 
umuntu, ne dia ndi akalanya lukumu la ona umuntu, a Isariyele laki kumbeyana 
la pami. Ndi ayuyala wadendi. Ndi tosekaki pundju. 

20Keli naka dikambu dieko mete, usekaseka a umuntu akateyanyi la pami, 

21kawutundja usekaseka ako uya la suku dia luudu la shi, asi usumba kawuwuki 
ave, kawudiaki, ne dia ndi akatshi dikambu dia kolo lu Isariyele, dia munana eki 
lu luudu la shi. Osoku mbayunyunya kolo uma lʼatei anyu. 

22Naka wayunda pami etami la umuntu lutshukami, kawadiaki vo ahendi, ndu 
pami ndu umuntu. Osoku mbayunyunya kolo uma lu Isariyele. 

23Naka usekaseka a umuntu lahateyana la pami ambambema le pami, ku pami 
kemotshi ambuhumana la ndi lʼusumba, ambeyanp la ndi, 

24kanyutshu la wo, vo ahendi lʼeotwelo kʼusumba ako, kanyuwauki ave, 
kanyadiaki. Usekaseka a umuntu, ne dia ndi nkumvuda kuku lʼusumba, la pami, 
ne dia ndi akeyana la wadi unyandi la wulu. Osoku mbayunyunya kolo uma lʼatei 
anyu. 

25Keli naka pami kemotshi ayuhumana la usekaseka a umuntu lʼusui 
lakawambela, ku ndi ambuwunda, ambeyana la ndi la wulu, kawudiaki paka 
pami keku. 

26Keli tanyutshelaki usekaseka a umuntu dikambu, ne dia ndi kema la unungu 
wukukindi ndjakema. Dikambu ne diambufana uku pami kemotshi 
kambumamela unyandi, ku ambudiaka. 

27Lamʼakandahumana la usekaseka a umuntu lʼusui, ndi akadi tukuku, ku nduku 
untu akiko dia mbushimbela. 

28Naka pami ayuhumana la usekaseka a umuntu lahateyana la pami, ndu 
lahawatambela, ku ambuwunda, ambeyana la ndi, ku wambuwanda; 

29ku pami kambeyana la ndi ayusha shi umuntu shekele akumi atanu ya fesa, ku 
ndi ayuwosa wadi, ne dia ndi akeyana la ndi la wulu. Ndi tosekaki pundju. 

30Pami tatshukaki wadi a shi, kuyanga munana la ndi. 

Euhwelu kʼElembe 23 

Antu Wahakuki Mboto lʼOtemwelo 

1Nduku untu leli la edika wa khundju wakaminwama kuyanga olenga ayotoka lu 
lusanganya la Latuyalaka. 

2Ona lakuto lu luseka, totoki lu lusanganya la Latuyalaka, edja ndu lu lolonga la 
dikumi, tawotoki lu lusanganya la Latuyalaka. 

3Usi Amona kana usi Moaba, totoki lu lusanganya la Latuyalaka. Vo tshe 
tawotoki pundju lu lusanganya la Latuyalaka, edja ndu lolonga la dikumi, 

4ne dia vo kunyulungula lʼashi la ma lu mbuka lamʼakanyatumbi uma lʼEdjibitu. 
Ntu vo wakafuti Balama, onʼa Beore, usi Petore ka la Mesopotamiya, dia ndi 
nyudja mananu. 

5Keli Latuyalaka, Unvashungu anyu, kumbukela Balama. Ndi akakadimula 
mananu otshoko le nyu, ne dia Latuyalaka, Unyashungu anyu, atunyukaka 
ngandji. 

6Tanyuyangaki ki kawo kuyanga ukundji pundju. 

7Tanyenaki usi Edome wononyi, ne dia onengenyu kendi. Tanyenaki usi Edjibitu 
wononyi, ne dia nyu nyaki angendangenda lu kete yawo. 

8Tukanula tawo tayuto lu lolonga la satu, kawotoki lu lusanganya la Latuyalaka. 

Elembe wa Nama Dimba 

9Lamʼayunyuhanga dia ntolosha atunyi anyu ta, kanyewo akambu tshe wa kolo. 

10Naka pami kemotshi lʼatei anyu kambuyala mindu uma lu dikambu diakayadi 
shashimuya lʼutshu, ndi katumbi uma lu pangu, takalulaki lu pangu ntu. 

11Keli la dikolo, ndi koke ashi. Ku lamʼayudja unya, ndi kakaluli lu pangu ntu. 

12Kanyuyali la dihuli dia weto lʼandja a pangu, kanyutshokaki leko. 

13Kanyembaki ekeki kame la diango dianyu dia ta, ku lamʼayanga untu no tumi, 
ndi kashiki ukeki, kakhunde tumi tandi, 

14ne dia Latuyalaka, Unyashungu anyu, atokendakendaka lʼatei a pangu kanyu, 
dia nyushimbela la dia nyukimwela atunyi anyu. Okone pangu kanyu kayali 
pudipudi, diaha ndi mena engo ka mindu lʼatei anyu la nkadimo uma le nyu. 

Elembe lʼAsa Untu la Unyandi 

15Tanyukaluyaki fumbi kambulawo uya lakanyu utsha le khumendi. 

16Ndi kadjase lʼatei anyu lu dihuli diayuyala ololo le ndi diayundosonola 
lʼusumba anyu omotshi. Tanyuwengiyaki. 

17Umuntu kanga luseka tayalaki lʼatei wʼana amantu wa Isariyele, kuyanga pami 
kanga luseka lʼatei wʼana apami wa Isariyele. 

18Tanyelaki tshindu dia umuntu kanga munanyi, diʼuma lu luseka landi, kuyanga 
ekundjelu ka pami kanga munanyi, kʼuma lu luseka landi, uya lu luudu la 
Latuyalaka, Unyashungu anyu, dia nshidiya nfuta daka dimotshi. Akambu ane 
ahendi weli wononyi le Latuyalaka, Unyashungu anyu. 

19Tanyosondjaki anyanyu diango la elungamelu ka nungula waho: waho wa 
falanga, wa mbu ya nde, wa engo tshe kambosondjama la elungamelu ka waho. 

20Nyu mbeyaka mbosa waho uma le angendangenda. Keli tanyosaki waho umale 
anyanyu, mbayunyutshokola Latuyalaka, Unyashungu anyu, lu akambu tshe 
wayunyutshuka, lu kete yatanyatshu dia ntukita. 

21Lamʼayunyutshika daka le Latuyalaka, Unyashungu anyu, 
tanyutshimbatshimbaki dia dishndiya. Mete, Latuyalaka, Unyashungu anyu, 
ayunyolombadio. Naka nyayutshimbatshimba, nyayuyahela kolo. 

22Naka nyayuyakimela, diaha ntshika daka, dikambu so hayala kolo le nyu. 

23Kanyulamaki ndu kanyushndiyaki aui wayutumba uma lʼenyo anyu, ndu 
eshasha a lulangu pupu uku akanyatshiki daka le Latuyalaka, Unyashungu anyu, 
wakanyalaki lʼenyo anyu. 

24Lamʼayuyoto lu ekambo kʼelua ka unyaye, we mbeyaka nde elua uku alangaye, 
edja ndu we ambuluta, keli totolaki nduku otoi. 

25Lamʼayuyoto lu ekambo kʼasami ka unyaye, we mbeyaka muna nanula la anya, 
keli tunaki asami wa unyaye la lukuwa. 

Euhwelu kʼElembe 24 

1Naka pami ayosa umuntu dia mbutshuka, ku ndi hayongenangena umuntu ako, 
ne dia ndi ambuwushula la dikambu dimotshi dia sonyi, kufundeli mukanda wa 
ndjaka diwala, kawushawo, kukaluya lakawo. 

2Lamʼayundutumba uma lu luudu landi, ndi mbeyaka ntshukama le pami kekina. 

3Naka umendi la hendi ambosela, ambufundela mukanda wa ndjaka diwala, 
ambuwushawo, la ambukaluya lakawo; kana naka umendi la lʼokongo lakawose 
wadi ambuvo 

4umendi la ntundu lakukimo, tutshukaki ntu lʼokongo a ndi ambushila ndjala 
mindu. Dikambu diako dieko wononyi le Latuyalaka, tanyufutanyaki kete 
yakanyusha Latuyalaka, Unyashungu anyu, ukito. 

5Lamʼayutshuka pami wadi lʼuyuyu, ndi tatshokaki lu ta kuyanga ndjala la 
okende wa dikambu dimotshi. Ndi katshikali lakawo eleku kʼutundu, 
kangenyangenyaki umuntu lambundutshuka. 

6Untu tosaki etuli la ukanda, kuyanga ukanda utu okole, ne dia oso eli uku untu 
losa lumu la unyandi okole. 

7Naka wayena untu lakavi onangu, usi Isariyele, la ndi ambulunga fumbi kana 
ambusundja, uvi ako ayudiakema. Osoku mbayunyunya kolo uma lʼatei anyu. 

8Kanyewoki kandji ka sudi. Kanyulamaki elembe tshe wayunyetshaka elombedi 
wʼasi Lewi lu dikambu diako. Kanyutshaki elembe tshe wakamawadjangela. 

9Kanyuhoki dikambu diakatshela Latuyalaka, Unyashungu anyu, 
Miriyama lamʼakanyayayakaka lu mbuka uma lʼEdjibitu. 

10Naka we ayosondja unyaye engo kemotshi, totoki lu luudu landi dia ntunda 
okole. 

11Kemali lʼandja, ku one lukuleye dibasa kakela okole lʼandja. 

12Naka ndi eli usi wula, tulalaki la okole andi. 

13Kukaluya okole andi lamʼayudja unya, dia ndi mbetama lu dihondo diandi la 
nkotshokola. Ku dikambu so diayuyala ololo la ntundu ka Latuyalaka, 
Unyashungu aye. 

14Tusuyaki usi ulimu leli usi wula la uhumbi usikanyu, kana ongendangenda 
wudjashi lu kete yanyu mbendi. 

15Kufutaki difutu diandi la lushi la lushi ntundu ka unya atadji (ne dia ndi eko 
usi wula, ndu atukumbulaka dia dilungula); ne dia naka ndi ayukulelela le 
Latuyalaka, ku dikambu so diayuyala kolo le ye. 

16Tawudiakaki ambutshi lu dihuli diʼanʼawo, kuyanga ana lu dihuli dia ambutshi 
awo. Untu tshe ayudiakema ne dia kolo kandi ndame. 

17Tanyudimaki ongendangenda kana onʼetshiki sambu kʼololo, tanyosaki 
dihondo dia wadi aki udu okole. 

18Kanyuhoki nyati: nyu nyaki fumbi lu Edjibitu, ku Latuyalaka, Unyashungu 
anyu, akanyutshungula. Diako mbamumunyudjangela dikambu ne. 

19Lamʼayuyunaka dinela lu ekambo kaye, naka we ambuhela ekanda kemotshi 
lu ekambo, tukalulaki latukiosa. To kayali ka ongendangenda, ka onʼetshiki, kana 
ka wadi aki udu, dia Latuyalaka, Unyashungu anyu, nyotshokola lu elimu wʼanya 
anyu. 

20Lamʼayuyunyinginya utamba aye wa mbeli, tokoholaki elua wambutshikala. 
Vo kawuyali wa ongendangenda, wa onʼetshiki, kana wa wadi aki udu. 

21Lamʼayuyumba elua uma lʼekambo kaye, tokoholaki ene wambutshikala. Vo 
kawuyali wa ongendangenda, wa onʼetshiki, kana wa wadi aki udu. 

22Kanyuhoki nyati: Nyu nyakifumbi lu kete ya Edjibitu. Diako 
mbamumunyudjangela dikambu ne. 

Euhwelu kʼElembe 25 

1Naka antu wambama, wambutsho lʼelumbwelu, embadi kawalumbuya, 
kawuyindja untu laha la munga, kawusha one leli la munga unungu. 

2Naka untu leli la munga ambukuka nkomwama fimbo, umbadi kawetamia lu 
kete, kawokomole efula ka fimbo yedimi la kolo kandi la ntundu kʼumbadi. 

3Vo mbeyaka mbokomola fimbo pulu ndu akumi anei, keli aha ladiku. Onanyo 
takomwamaki uleki yediko nye, ndi atukuyala engo kaha la nemo lu ashu aye. 

4Lamʼakamakamela ngombe epunga dia mbesusula, tukidihaki unyo. 

5Naka anangu wudjashi kame, ku omotshi ambuvo lamʼahandatuti ona pami, 
wadi aki udu tatshukamaki le untu kʼuntu, keli onangu umendi kawose wadi, 
kakitani la ndi. 

6Ona pami lʼenundu layuta umuntu ako, kakiti dihuli diʼonangu shi lakavu, 
lukumbu landi latukushisho lu Isariyele. 

7Naka pami kako hetawo nkitana la wadi aki onangu, ku wadi aki onangu katshu 
lʼeotwelo kʼusumba le dihangamendi. Katuwateli ati: Onangu umemi halangi 
nkitana la mi, dia mbulula lukumbu lʼonangu lu Isariyele. Ndi hetawo mbosami 
uku olembe wa nkitana la wadi aki onangu. 

8Ku dihangamendi diʼusumba wayuweta, wayusawula la ndi lu dikambu so. 
Naka ndi ayushikike diui ati: Dimi halangi mbosa, 

9wadi aki onangu katshu utsha le ndi la ntundu ka dihangamendi, kukululi 
lusabata, kawuteli soi lʼelundji. Kawuteli ati: Okone mbayuwutshelaka pami tshe 
kahetawo mbulula luhanga laki onangu. 

10Wayetaka lukumbu la luudu landi lu Isariyele vati: Luudu lʼuntu lakawakulula 
lusabata. 

11Lamʼayolo apami, ku wadi omotshi ambuya dia ndjushimbela umendi uma 
lʼanya wa one lalo la ndi, naka ndi ayusimbula lunya landi, ayukimela one lalo la 
umendi lesi a dimba; 

12kuhimbuli lunya, tuwendaki lʼelundji kʼoketshi. 

13Tuyalaki la wehu ehendi wa wetshu wutshikitanyi lu paya kaye: omotshi wuki, 
ku ukina tshitshe. 



378 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

14Tuyalaki la wehu ehendi wa tediko ta mbedika diango lu luudu laye: omotshi 
wuki, ku ukina tshitshe. 

15Uyali la wetshu wa mete, wa pupu ndu wa shikaa. Uyali la yediko ya mete, ya 
shikaa. Okone ku nshi yaye yayuyala efula lu kete yambukusha Latuyalaka, 
Unyashungu aye. 

16Untu tshe latutshaka ulimu la yediko yaha shikaa, untu tshe latedikaka lu 
lukesu, eli wononyi le Latuyalaka, Unyashungu aye. 

Didjangu dia Nshila Asi Amaleka Ushiki 

17Kanyuhoki uku akanyutshela Amaleka lamʼakanyayayakaka uma lʼEdjibitu, 

18uku akandahumana la nyu lu mbuka, ndu uku akandalembia asikanyu 
wakayakendakendaka okoke lʼokongo lamʼakanyalembe ndu lamʼakanyaheko 
lokendo. Ndi kumbuka Unyashungu woma. 

19Okone lamʼayunyusha Latuyalaka, Unyashungu anyu, mumuya uma le atunyi 
anyu tshe wunyudingi, lu kete yambundunyusha ukito, kanyudimuli euhwelu ka 
Amaleka la tshina diʼulungu. Tanyuhelaki. 

Euhwelu kʼElembe 26 

Elembe dia Elonga ndu dia Tenyi dia Dikumi 

1Lamʼayunyukuma lu kete yambunyusha Latuyalaka, Unyashungu anyu, ukito. 
Lamʼayunyuyikita ndu lamʼayunyudjase loko, 

2kanyosaki elonga tshe wa dinela wayunyunaka. Kanyuweosaki uma lu kete 
yanyu yakanyusha Latuyalaka, Unyashungu anyu. Kanyuwedjaki lu asaka, 
kanyetolaki lu dihuli diayosonola Latuyalaka, Unyashungu anyu, dia nkitsha 
lukumbu landi leko. 

3Kanyutshoki le olombedi wa lu nshi ku, kanyutuwutelaki nyati: Tambutela 
Latuyalaka, Unyashungu asu, elo shati: Shu tambukuma lu kete yakatshibela 
Latuyalaka washesu dia ntushayo. 

4Ku olombedi ayulungula asaka uma lʼanya anyu, ayakitsha la ntundu kʼediakelu 
ka Latuyalaka, Unyashungu anyu. 

5Kanyukaluyaki aui ane la ntundu ka Latuyalaka, Unyashungu anyu, nyati: Shesu 
aki usi Arama, laki Iasuki la nyoi, ku ndi akatshu utsha lʼEdjibitu, akatudjase leko. 
Vo waki djui ya tshitshe, keli wakatuyala wudja a wuki wa wulu ndu wʼantu 
efula. 

6Asi Edjibitu wakatutshelaka kolo, wakatohenyahenyaka, wakatukambiaka 
elimu a wulu. 

7Ku shu takaleli le Latuyalaka, Unyashungu a washesu. Ndi akuki aui asu, akenyi 
asui asu, toshoko tasu, la wengiya wakawatengiyaka. 

8Latuyalaka, akatutundja uma lʼEdjibitu la lunya la wulu ndu lʼusimbwi, kame la 
akambu wa woma, la tulimbitelu ndu la akambu wa mamba. 

9Ndi akatolombola uya lu dihuli ne, ambuyutusha kete nye yuludi too la awele 
la usanga. 

10Latuyalaka li, enda, kakiane dimi lambukela olonga uma lu kete yakayatusha! 
Kukitsha la ntundu ka Latuyalaka, Unyashungu aye, kotemole la ntundu ka 
Latuyalaka, Unyashungu aye. 

11Ku we ayongenangena lu diango tshe diʼololo diambukusha l atuyalaka, 
Unyashungu aye, we la wa lu luudu laye tshe, kame lʼasi Lewi, la angendangenda 
tshe wudjashi lʼatei anyu. 

12Lamʼayunyushndiya nkimo tenyi dia dikumi uma lu dikundjelu dianyu lʼeleku 
ka satu, kako keli eleku katuwulambulaka tenyi dia dikumi, kanyudishaki asi 
Lewi, angendangenda, ana wa tshiki la wadi waki edu, dia vo ndekaka la ndutaka 
lʼesumba anyu. 

13Kanyutaki la ntundu ka Latuyalaka, Unyashungu anyu, nyati: Shu tambukimo 
diango diakakidiama uma lu mvudu yasu, tambudisha asi Lewi, angendangenda, 
ana wa ditshiki la wadi waki edu, uku elembe tshe wakayatudjela. Shu kumpedia 
kuyanga mbuhela olembe omotshi uma lʼatei wʼelembe aye. 

14Shu konde nduku yango uma lu diango ne, lu nshi yasu yʼetanda. Shu 
kudinanda lamʼakisu mindu kuyanga dia kaha dikambu dia wane wakavu. Shu 
takakitanyia diui dia Latuyalaka, Unyashungu asu. Shu takatshaka uku elembe 
tshe wakayatudjela. 

15Enda, uma lʼulungu, uma lʼedjaselu kaye kʼekila, otshokole wudja aye Isariyele 
la kete yakayatusha, uku akayatshibela washesu, kete yuludi to lʼawele la 
usanga. 

16Latuyalaka, Unyashungu anyu, ambunyudjela adjangu la elembe ene elo, dia 
nyu mbayela la mbatsha la etema anyu tshe la nyumu yanyu tshe. 

17Elo, nyu nyambetawo Latuyalaka ndjala Unyashungu anyu. Nyu nyambulaka 
dia nkendakenda lu mbuka yandi, la dia nama elembe andi, adjangu andi, welu 
andi la aui andi. 

18Elo kene, Latuyalaka ambetawo dia nyu ndjala wudja andi hita uku 
akandanyulaki dia nyu nkitanyia elembe andi tshe, 

19dia nyedia lu diandu, lu lukumu, ndu lu nemo ladiku dia wedja tshe 
wakandatungi, ndu dia nyu ndjala wedja wʼekila le Latuyalaka, Unyashungu 
anyu, uku akandanyutela. 

Euhwelu kʼElembe 27 

Olembe Wayufundama lʼUkungu a Ebala 

1Mose la dihangamendi dia Isariyele wakatela antu vati: Kanyulamaki elembe 
tshe wamumunyudjela elo. 

2Lamʼayunyuteho Jorodana utsha lu kete yambunyusha Latuyalaka, 
Unyashungu anyu, kanyeme ave a waki, kanyashinguli pembe. 

3Kanyufundi aui tshe wʼolembe one ladiku diawo lushi layunyuteho dia nkuma 
lu kete yambunyusha Latuyalaka, Linyashungu anyu. Kete yuludi too lʼawele la 
usanga, uku akanyulaki Latuyalaka, Unyashungu a washenyu. 

4Lamʼayunyuteho Jorodana, kanyeme ave aso wamumunyutela elo lʼLkungu a 
Ebala, kanyashinguli pembe. 

5Kanyutuhikeli Latuyalaka, Unyashungu anvu, ediakelu kʼave leko, 
tanyakolongaki la luwulu. 

6Kanyuhikeli Latuyalaka, Unyashungu anyu, ediakelu lʼave waha 
nkolonga. Kanyulambuli Latuyalaka, Unyashungu anyu, elambu wa lutshumba 
loko. 

7Kanyulambulaki elambu anyu wa ki, kanyolekaki leko, kanyongenangenaki la 
ntundu ka Latuyalaka, Unyashungu anyu. 

8Kanyufundi aui tshe wʼolembe one lu ave la lononga. 

9Mose la elombedi wʼasi Lewi wakatela asi Isariyele tshe vati: Isariyele li, nyutali 
ki, nyuhuki atui! Elo, nyu nyambuyala antu wa Latuyalaka, Unyashungu anyu. 

10Okone nyukitanyiaki aui wa Latuyalaka, Unyashungu anyu. Kanyutshaki 
elembe andi la adjangu andi wamumunyudjela elo. 

11Lushi lako, Mose akakokomiya antu ati: 

12Lamʼayunyuteho Jorodana, antu ane: Simeyona, Lewi, Juda, Isakara, Josefu, la 
Bendjamina kawutemali lʼUkungu a Ngarizime, dia ntshokola wudja. 

13Ku Rubena, Ngada, Ashere, Zebuluna, Dane, la Nafetali, kawemali lʼUkungu a 
Ebala, dia mbidja mananu. 

14Asi Lewi kawuteli asi Isariyele tshe la diui dia wulu kame vati: 

15Mananu kayali le untu latsha ekishi ka losela kana ka lolelola, engo ka wononyi 
le Latuyalaka, ulimu wʼanya wʼutshudi ku ndi nkikitsha lu dihuli dia usheshe. Ku 
wudja tshe wayukitshiya vati: Ayali osoku! 

16Mananu kayali le one lonyola shi kuyanga nyangu! Ku wudja tshe 
wayukitshiya vati: Ayali osoku! 

17Mananu kayali le one lasekola ulelu wa usukanyi andi! Ku wudja tshe 
wayukitshiya vati: Ayali osoku! 

18Mananu kayali le one langanyia kanga tshungu uma lu mbuka! Ku wudja tshe 
wayukitshiya vati: Ayali osoku! 

19Mananu kayali le one ladima ongendangenda, onʼetshiki, la wadi aki udu 
sambu kʼololo! Ku wudja tshe wayukitshiya vati: Ayali osoku! 

20Mananu kayali le one leyana la wadi a shi, ne dia ndi ambena utakataka wa shi! 
Ku wudja tshe wayukitshiya vati: Ayali osoku! 

21Mananu kayali le one leyana la nyama! Ku wudja tshe wayukitshiya vati: Avali 
osoku! 

22Mananu kayali le one leyana la kadiyendi, lakuto la ndi shi otoi, kana nyangu 
otoi! Ku wudja tshe wayukitshiya vati: Ayali osoku! 

23Mananu kayali le one leyana la nyangu wadendi! Ku wudja tshe wayukitshiya 
vati: Ayali osoku! 

24Mananu kayali le one ladiaka unyandi lu usheshe. Ku wudja tshe wayukitshiya 
vati: Ayali osoku! 

25Mananu kayali le one lalungula weedi dia ndjaka untu laha la unungu! Ku 
wudja tshe wayukitshiya vati: Ayali osoku! 

26Mananu kayali le one lahakeketsha aui wʼolembe one, dia mbatshaka! Ku 
wudja tshe wayukitshiya vati: Ayali osoku! 

Euhwelu kʼElembe 28 

Etshoko le Akanga wʼUkitanyia 
(Lew. 26:3-13; Euh. 7:12-24) 

1Naka nyu nyayukitanyia diui dia Latuyalaka, Unyashungu anyu, nyayulamaka 
ololo dia ntsha elembe andi tshe wamumunyudjela elo, ku Latuyalaka, 
Unyashungu anyu, ayunyedia ladiku dia wedja wa la kete. 

2Naka nyu nyayukitanyia diui dia Latuyalaka, Unyashungu anyu, etshoko ene 
tshe wayunyuhulwela, wayukuma le nyu. 

3Nyu nyayotshokwama lʼusumba, ndu nyayotshokwama lʼusui. 

4Ana wʼuma lʼetema anyu, elua wʼuma lu kete yanyu, tana ta dungalunga dianyu, 
efulanelu ka ngombe yanyu la ekoko anyu tshe wayotshokwama. 

5Asaka anyu la kenga ya-tunyosohanyaka mbu ya nde yayotshokwama. 

6Nyu nyayotshokwama lamʼayunyutumbaka, ndu nyu nyayotshokwama 
lamʼayunyotoka. 

7Latuyalaka ayunyolembia atunyi anyu, wayunela dia ndo la nyu. Vo wayuya lu 
mbuka otoi, ku wayulawo la ntundu kanyu lu mbuka esambeli. 

8Latuyalaka ayunyotshokolaka lu apenge ndu lu elimu tshe watunyutshaka. Ndi 
ayunyotshokolaka lu kete yambundunyusha. 

9Latuyalaka ayunyushikike dia nyu ndjala wudja andi wʼekila, uku 
akandanyutshibela, naka nyu nyayulamaka elembe wa Latuyalaka, Unyashungu 
anyu, 

10okone wedja tshe wa la kete wayena vati: Nyu nyambetama lu lukumbu la 
Latuyalaka, ku vo wayunyuka woma. 

11Latuyalaka ayunyufudia lu ongonyi, lu diwutshi, lu diutelu dia ngombe yanyu, 
ndu lu elua wʼuma lu dikambu dianyu, lu kete yakatshibela Latuyalaka 
washenyu dia nyusha. 

12Latuyalaka anyunyudihwelaka ulungu, eumbelu kandi kʼololo, dia ndoshiya 
kete yanyu mvula lʼetena kayo, ndu dia ntshokola elimu tshe wayunyukambaka. 
Nyu nyayosondjaka wedja efula diango, keli nyu hanyuyala la uhumba wa 
nsomba diango. 

13Latuyalaka ayunyete ete, aha wela; nyu nyayuyalaka paka ladiku, aha la tshina, 
naka nyu nyayukitanyia dia nama la ntsha elembe wa Latuyalaka Unyashungu 
anyu, wamumunyudjela elo; 

14naka nyu hanyetola lu lunya la pami kana lu lunya la lomoso uma lʼelembe 
wamumunyudjela elo la ntsho latuyanga ditemolatemola dia dikambela ulimu. 

Mananu le Akanga wʼUhedia 
(Lew. 26:14-46) 

15Keli naka nyu hanyukitanyia diui dia Latuyalaka, Lʼnyashungu anyu, kana 
nama la ntsha elembe la adjangu andi tshe wamumunyudjela elo, mananu nye 
tshe yayunyuhulwela, yayuya le nyu. 

16Mananu yayuyala lʼusumba ndu yayuyala lʼusui. 

17Mananu yayuyala lu asaka ndu lu kenga yatunyosohanyaka mbu ya nde. 

18Mananu yayuyala le anʼanyu, le elua wʼuma lu dikambo dianyu, le efulanelu ka 
ngombe yanyu la ekoko anyu. 

19Mananu yayuyalaka le nyu ndu lamʼayunyotoka, ndu kayuyalaka le nyu 
lamʼayunyutumbaka. 

20Latuyalaka ayunyutumela mananu, ufutanu ndu lukulu lʼengeno lu akambu 
tshe wayunyushak, edja ndu lamʼayunyulanyema la nshila shashimuya dikambu 
dia etsha anyu wa kolo, ne dia nyu nyambonseka. 

21Latuyalaka ayunyumamanya la asui, edja ndu lamʼayunyushila lu kete 
yatanyatshu dia ntukita. 

22Latuyalaka ayunyusuyaka la diondjelo, dimba dja, adada, luhaladi la owo a 
wulu, elungwelu ka tumbatumba la ukandu. Vo wayunyohenyahenyaka edja ndu 
lamʼayunyulanyema. 

23Ulungu weli ladiku diʼete anyu ayuyala ohotela, ku kete yeli la tshina dianyu 
yayuyala luwulu. 

24Latuyalaka ayunyoloshiya efushi la ditshu lu dihuli dia mvula. Vo wayoloka 
uma lʼulungu, edja ndu nyambulanyema. 

25Latuyalaka ayukimanyia atunyi anyu dia vo nyolembia. Nyu nyayutsho lu 
mbuka otoi dia ntalosha, ku nyu nyayalawo lu mbuka esambeli. Nyu 
nyayutasekasekamaka lʼatei a waulelu tshe wa la kete. 

26Edu anyu wayuyala ma dia fudu tshe ya lʼulungu, ndu dia nyama ya la kete. 
Nduku untu laj uyitshanya. 

27Latuyalaka ayunyusuya la adada wa lʼEdjibitu, mbudiusui, puti, la ahaka 
wahanyeyi nkono. 

28Latuyalaka ayunyudjuya aladi, ayunyete tutshungu, ayunyukia tumba 
tshimba. 

29Nyu nyayamamba unya lʼatei ote, uku atamambaka kana tshungu lu udjima. 
Nyu hanyuhumo lukulu lʼolo lʼelimu anyu. Vo wayunyengiyaka, wayuvaka 
diango dianyu nshi tshe, ku nduku until lanyamela. 

30Nyu nyayambela wadi, ku apami akina wayeyana la wo. Nyu nyayuhika 
mvudu, ku hanyudjase loko. Nyu nyayune ekodi w elua lu dikambo, ku hanyole 
elua uma loko. 

31Ngombe yanyu yayudiakema la ntundu kanyu, ku nyu hanyuyile. Punda yanyu 
yayosama la ntundu kanyu, ku hawunyukaluyayo. Ekoko anyu wayukimwama 
le atunyi anyu, ku nduku untu layunyoteketela. 

32Anʼanyu wʼapami la anʼanyu wʼamantu wayukimwama le wudja ukina, nyu 
nyayena dikambu diako, ku ashu anyu wayulingalingaka la lushi la lushi lu 
dikambu diawo, keli anya anyu hawuyala la wulu. 

33Wedja wahanyeyi wayole elua wa kete yanyu la waho tshe wʼulimu anyu. Nyu 
nyayohenyahenyamaka, nyayohotshahotshamaka tena tshe. 

34Akambu watunyenaka wayunyudjuya aladi. 

35Latuyalaka ayunyusuya la adada wa wulu waheyi nkono, lu adui ndu lʼekulu, 
umakʼesi akaka anyu pulu ndu ladiku dia ete anyu. 

36Latuyalaka ayunyotola, nyu la khumʼekanga kanyu, utsha lu wudja wahanyeyi, 
ndu waki washenyu kumbeya. Ku nyu nyayutotemola ditemolatemola, 
diʼetamba ndu diʼave leko. 

37Nyu nyayuyala engo ka nyetete le antu, engo ka yukedi ndu engo ka tola lʼatei 
a wedja tshe wayunyolombola Latuyalaka. 

38Nyu nyayotola wehu efula wa ntune lu dikambo, keli nyayuna paka yema 
tshitshe, ne dia endjo wayumana tshe. 

39Nyu nyayune ekodi wʼelua lu dikambo, nyayelongosolaka, keli hanyumba elua 
uma loko, kuyanga no ashi awo wʼelua, ne dia kusu yayele. 

40Nyu nyayuyala la etamba wa mbeli lu dikambo dianyu tshe, keli hanyushinula 
iso ka mbeli yawo, ne dia wayololololo ntundu watatshundi. 

41Nyu nyayuta ana apami la ana amantu, keli vo hawuyala wanyu, ne dia 
wayotolama lu fumbi. 

42Endjo wayole etamba anyu la diango diʼuma lu dikambo dianyu tshe. 

43Angendangenda weli lʼatei anyu wayutabiyamaka ladiku dianyu, ku nyu 
nyayutakitshakitshamaka. 

44Vo wayunyosondja, keli nyu hanyuwasondja. Vo wayuyala ote, keli nyu 
nyayuyala wela. 

45Mananu nye tshe yayunyuhulwela, yayunyuyela, yayuyala ladiku dianyu, edja 
ndu nyambulanyema ne dia nyu kunanga aui wa Latuyalaka, Unyashungu anyu, 
dia nkitanyia elembe andi ndu adjangu andi wakandanyudjangela. 

46Mananu yako yayuyalaka uku tulimbitelu lʼakambu wa mamba le nyu, ndu le 
tukanula tanyu pundju. 

47Ne dia nyu kunkambela Latuyalaka, Unyashungu anyu, ulimu lʼongenongeno 
ndu lʼutema tshe lamʼakinyu la etshoko efula, 

48diako mbayunyutukambela atunyi wayunyutumela Latuyalaka ulimu 
lamʼenyu la ndjala, la pusa kʼashi, la utakataka, ndu la ehumba wa diango tshe. 
Ndi ayunyukeleka koho ya mbulu, edja ndu ndi ambunyushila. 

49Latuyalaka ayunyutumela wudja omotshi wʼetali uma la kuma ka kete. Vo 
wayuya esadi uku fudu ka pungu, wudja weli la oteketa wahanyuki. 

50Wudja weli la dundji dia ngala, wahalemia usumbi, kuyanga mbuka ona ketshi. 

51Vo wayumana tana tanyu ta dungalunga la mbu ya nde ya lu dikambo dianyu, 
edja ndu nyu nyambulanyema. Vo hawunyutshikela epunga, wanu wʼeyuyu, 
biso, tana ta ngombe kuyanga tana tʼekoko, edja ndu vo wambunyushila ushiki. 

52Vo wayunyudinga kwi lu esumba anyu tshe, edja ndu peli dianyu diʼetali ndu 
dia wulu diakanyekamaka, diambunyuko lu kete yanyu tshe. Vo wayudinga kwi 
lu esumba anyu tshe wa lu kete yakanyusha Latuyalaka, Unyashungu anyu. 

53Lamʼayunyudinga atunyi anyu, nyayuyala la asui la ohenyohenyo, nyayole 
emunyi wa anʼanyu wʼapami la wa anʼanyu wʼamantu wakanyusha Latuyalaka, 
Unyashungu anyu. 

54Pami kʼololo kahatukeketshaka utema lʼatei anyu, ayuyala kanga unyishi le 
onangu, le wadendi lalangandi ndu le anʼandi wutshikadi. 

55Ndi hasha nduku otoi lʼatei awo umunyi wa anʼandi walendi, ne dia nduku 
engo kambutshikala la ndi uma lʼohenyohenyo la asui, ne dia atunyi anyu 
wunyudingi lu esumba anyu tshe. 

56Umuntu lʼololo lahatukeketshaka utema lʼatei anyu, lahatukindjikiyaka kindu, 
ayuyala kanga unyishi le umendi lalangandi, le onʼandi la pami ndu le onʼandi la 
umuntu. 

57Ndi ayole wetshi watutoka la ona ndu onʼandi la tshitshe lu usheshe, ne dia 
uhumba wa ma, ne dia ohenyohenyo la asui wʼatunyi anyu wunyudingi lu 
esumba anyu. 

58Naka nyu hanyulami ndu hanyutshi aui tshe wʼolembe one wufundami lu buku 
ne, ndu naka nyu hanyuki lukumbu la lutumbu ndu la mamba la Latuyalaka, 
Unyashungu anyu, woma, 

59ndi ayunyusuya, nyu la tukanula tanyu, la asui wa mamba, ee, asui wa wulu 
wahashili esadi, la kandji ya wulu, yahakono esadi. 

60Ndi ayunyukia ndu dandulandu tshe dia lʼEdjibitu, diakanyukaka woma; dio 
diayunyukimela wulu. 

61Wehu tshe wa kandji ndu wʼasui wahafundami lu buku ne diʼolembe, 
mbayunyukia Latuyalaka, edja ndu nyu nyambulanyema. 

62Kuyanga nyu nyaki efula uku toto ta lʼulungu, nyu nyayutshikala djui ya 
tshitshe, ne dia nyu kunkitanyia diui dia Latuyalaka, Unyashungu anyu. 

63Uku akangenangena Latuyalaka dia nyutshela ololo la nyufudia, 
mbayongenangena Latuyalaka dia nyulanya la nyushila. Nyu nyayunyema uma 
lu kete yatanyatshu la ntukita. 

64Latuyalaka ayunyuhandjula lʼatei a wedja tshe, uma la kuma kemotshi ka kete 
pulu ndu la kuma kekina. Nyu nyayutatemolaka ditemolatemola diʼetamba la 
diʼave diahanyeyi, ndu diaki washenyu kumbeya. 

65Nyu hanyenaki olo lʼatei a wedja ene, ekulu anyu hawuyalaki la mumuya. 
Latuyalaka ayunyusha etema wʼehenyohenyo, ashu wʼuiingulingu la etema 
wʼekiyanu. 

66Nyumu yanyu yayuyalaka la ukananu: nyayukaka woma ndu la yanyi ndu 
lʼutshu, asulu anyu wayuyalaka ladiku atu. 

67Uma lu woma wayunyuka lʼetema anyu ndu lu akambu wayunyena lʼashu 
anyu, mbayunyukumbula la pindju nyati: Utunduyala, ayali dikolo li! Ndu la 
dikolo nyati: Utunduyala, ayali pindju li! 

68Latuyalaka ayunyukaluya ntu lʼEdjibitu lu mashua, lu mbuka, 
kakamanyutelaka nti: Hanyuyukiena ntu! Nyu nyayulanga ndjasundja le atunyi 
anyu, dia ndjala fumbi yʼapami la fumbi yʼamantu keli nduku untu ayunyusumba. 

Euhwelu kʼElembe 29 

Sheki Yakadji Latuyalaka la Isariyele lu Kete ya Moaba 

1Onʼeli aui wa sheki yakadjangela Latuyalaka Mose, dia mbidja lʼasi Isariyele 
ladiku dia sheki yakandatadji la wo la Horeba. 

2Mose aketi asi Isariyele tshe, akawatela ati: Nyu nyakenyi akambu tshe 
wakatshela Latuyalaka Farayo, ekambi andi la kete yandi tshe ya Edjibitu lu ashu 
anyu. 

3Ashu anyu wakenyi ahimbelu wa mamba, tulimbitelu la akambu aku wa 
mamba. 

4Keli edja ndu elo, Latuyalaka atanyusha etema wa mana fundu, ashu wa mena, 
la atui wa mbuka. 

5Dimi lakanyolombola lʼusui deku akumi anei; ahondo anyu kundjala emusu, 
ndu sabata ya lʼekulu anyu kunana. 

6Lu nshi sho, nyu konde mampa, kono wanu kuyanga dinono dia wulu, dia nyu 
mbeya nyati: Dimi keli Latuyalaka, Unyashungu anyu. 

7Lamʼakanyakumi lu dihuli ne, Sihona, khumʼekanga ka Heshibona, la Onga, 
khumʼekanga ka Bashana, wakayi dia ndjutolosha, keli shu takalembia. 

8Shu takahotola kete yawo, takayisha asi Rubena, asi Ngada la etenyi ka hendi 
kʼasi Manase ukito. 

9Okone nyukitanyia aui wa sheki nye la mbatsha, mbayunyuhumo lukulu lʼolo lu 
akambu tshe wayunyutshaka. 

10Nyu tshe nyambemala elo la ntundu ka Latuyalaka, Unyashungu anyu: ete wa 
khumbu yanyu, dihangamendi dianyu, elombodi anyu wa ta, apami tshe wa 
Isariyele 

11ndu wadienyu, anʼanyu wa tshitshe, angendangenda tshe wudjashi lʼatei a 
pangu yanyu, uma le amunyi wa kunyi pulu ndu le amembi wʼashi. 

12Nyambemala dia nyu mboto lu sheki ya Latuyalaka, Unyashungu anyu, lu sheki 
yakandanyudjela kame la etshibelu; 

13dia ndi nyushikike dia nyu ndjala wudja andi umaka elo, la dia ndi ndjala 
Unyashungu anyu hita, uku akandanyutela ndu uku akandatshibela washenyu, 
Abarahama, Isaka la Jakoba. 

14Dimi haladji la nyu sheki nye la etshibelu kene nyu nyame atu, 

15keli kame la wane wemadi la su lane elo la ntundu ka Latuyalaka, Unyashungu 
asu, ndu kame la waku waha lʼatei asu elo. 

16Nyu mbeyaka uku akatadjashi lu kete ya Edjibitu, ndu uku akatayalekanaka 
wedja weli lu mbuka kakatayetaka. 

17Nyu nyakenyi akambu awo wa wononyi ndu dikishi diawo diʼetamba la dia 
ave, dia fesa la dia paunyi, dieli lʼatei awo. 

18Nyewo, pami, umuntu, khumbu, kana diuhu dimotshi diambukadimo etema 
awo elo uma le Latuyalaka, Unyashungu asu, dia ntsho dia ntotemola 
ditemolatemola dia wedja eku, tadiuyalaki lʼatei anyu. Udiu watutungaka elua 
wa lolengo ndu wʼululu tawuyalaki lʼatei anyu. 

19Okone lamʼayuka untu ako aui wa daka ne, ndi atukuyasema lʼutema andi ati: 
Dimi layuyala la ki, kuyanga layuyala la lunyu lʼutema ami. Dikambu so mbeyaka 
minya ashashi ndu wumu pupu. 

20Latuyalaka hudimanyia. Keli kele la kandjema ka Latuyalaka wayufulanela le 
pami kako, la mananu tshe yufundami lu buku ne yayuya le ndi. Ku Latuyalaka 
ayudimula lukumbu landi uma lʼesi ulungu. 

21Latuyalaka ayuwatula uma lu wedja tshe wa Isariyele, dia ndi nsuyama la 
mananu tshe ya sheki yufundami lu buku ne diʼelembe. 

22Lu lolonga layayi, anʼanyu wayula lʼokongo anyu, la angendangenda wayuya 
uma lu kete yʼetali, lamʼayuwena asui la kandji yambutumela Latuyalaka wudja 
uku, — wayuta vati: 

23Kete yako tshe yaya mboko ya dja la leho lutu, utshumba a wuki, wahatumbi 
wuhu, wahangonya elua kuyanga mbudia adiyu, uku akalanya Latuyalaka 
Sodoma la Ngomora, Adema la Zeboyima lamʼakindi la kele la ududu. 

24Ee, wedja tshe wayumbwana vati: Okoko wana wambutshela Latuyalaka kete 
nye okone? Na kitshimudi ka luhaladi la kele kene ka mamba? 

25Ku antu wayuta vati: Ne dia vo wakaseke sheki yakadji Latuyalaka, 
Unyashungu a washewo la wo lamʼakandatundja uma lu kete ya Edjibitu; 

26ne dia vo wakatshu dia ntukambela ndu dia ntotemola ditemolatemola 
diakiwo kumueya la diakindi kumbasha. 

27Diako mbakuki Latuyalaka kete nye kele, mbakandayitumela mananu tshe 
yufundami lu buku ne. 

28Okone Latuyalaka akawanya uma lu kete yawo la kele, la ududu ndu la yenyi 
ya wulu, mbakandatuwakadja lu kete kina, uku wewo elo. 

29Akambu wushami weli wa Latuyalaka, Unyashungu asu. Keli akambu 
wambushwama weli wasu ndu wʼanʼasu pundju, dia shu mbeya ntsha aui tshe 
wʼelembe. 

Euhwelu kʼElembe 30 

Akambu Wahumba Isariyele Ntsha dia Vo Nkalula la Ntshokwama 

1Lamʼayuya akambu ane tshe le nyu, otshoko la mananu, wamumukitsha la 
ntundu kanyu, nyu nyayuwauho lamʼayunyuyala lʼatei a wedja tshe 
wambunyutshanya Latuyalaka, Unyashungu anyu. 

2Nyukaluli le Latuyalaka, Unyashungu anyu, ndu nyu ndu anʼanyu, nyukitanyia 
diui diandi lu akambu tshe wamumunyutela elo, la etema anyu tshe ndu la 
nyumu yanyu tshe. 

3Latuyalaka, Unyashungu anyu, ayunyunya uma lu lohombo, ayunyuka ketshi; 
ayukalula dia nyusanganya uma lʼatei a wedja tshe wambundunyudianganya. 

4Kuyanga nyu nyayosekwama pulu ndu la kuma kʼulungu, Latuyalaka, 
Unyashungu anyu, ayutunyuyanga leko, ayutunyosa ntu. 

5Latuyalaka, Unyashungu anyu, ayunyela lu kete yakakiti washenyu, dia ndu nyu 
yikita. Ndi ayunyongonya, ayunyufudia efula uleki washenyu. 

6Latuyalaka, Unyashungu anyu, ayukndia etema anyu la etema wa tukanula 
tanyu, dia nyu mbuka ngandji lʼetema anyu tshe ndu la nyumu yanyu tshe dia 
nyu ndjala la lulumbi. 

7Latuyalaka, Unyashungu anyu, ayahe mananu nye tshe ladiku diʼatunyi anyu 
ndu dia waku watunyuhetshaka la watunyusuyaka. 

8Ku nyu nyayukalula le Latuyalaka, nyayukitanyia aui andi ndu nyayutsha 
elembe andi tshe wamumunyudjela elo. 

9Latuyalaka, Unyashungu anyu, ayunyongonya otekoya lu elimu tshe wʼanya 
anyu, lu diutelu diʼanʼanyu, diʼana wa dungalunga dianyu ndu la diango dia lu 
dikambo dianyu. Latuyalaka ayunyenya olo lu nyongonya uku akandenyaka 
washenyu, 

10naka nyu nyayukitanyia diui dia Latuyalaka, Unyashungu anyu, dia nama 
elembe andi la adjangu andi wufundami lu buku ne diʼelembe; ndu naka 
nyayukadimo le Latuyalaka, Unyashungu anyu, la etema anyu tshe ndu la nyumu 
yanyu tshe. 

11Olembe one wamumunyudjela elo, hawunyuleki wulu, ndu vo kema etali uma 
le nyu. 

12Vo kema lʼulungu, lene ukukinyu mumbwana nyati: Ayutudela lʼulungu dia 
ntutoselawo, ndu ayututelawo dia shu ndjuwuka, ndu dia shu ndjutsha? 

13Ndu vo kema la wedi wʼashi a waki, lene ukukinyu mumbwana nyati: 
Ayututehwela la wedi wʼashi a waki, dia ntutoselawo, ndu ayututelawo dia shu 
ndjuwuka, ndu dia shu ndjutsha? 

14Keli olembe ako weko lasuki la nyu. Vo weko lʼenyo anyu ndu lʼetema anyu, dia 
nyu mbeya mbutsha. 

15Enda, dimi lambukitsha lumu la ololo, nyoi la kolo la ntundu kanyu elo. 

16Naka nyambukitanyia elembe wa Latuyalaka, Unyashungu anyu, 
wamumunyudjangela elo, lu mbuka Latuyalaka, Unyashungu anyu, ngandji, lu 
nkendakenda lu mbuka yandi, lu nama elembe andi, aui andi, la adjangu andi, ku 
nyu nyayuyala la lulumbi ndu nyayufulanela. Okone Latuyalaka, Unyashungu 
anyu, ayeya nyotshokola lu kete yatanyatshu la ntukita. 

17Keli naka etema anyu wambukadimo, diaha nyu nkitanyia olembe one, ndu 
nyambukutwama le ditemolatemola, dia ditemola la dikambela ulimu, 

18dimi lambunyutela elo nti: Nyu nyayulanyema; nyu hanyututshikala edja lu 
kete yatanyatshu la ntukita lamʼayunyuteho Jorodana. 

19Dimi lambeta ulungu la kete emenyi lu dikambu dianyu elo nti: Dimi 
lambukitsha lumu la nyoi, otshoko la mananu la ntundu kanyu. Okone nyosonole 
lumu, dia nyu la anʼanyu ndjala la lulumbi, 

20lu mbuka Latuyalaka, Unyashungu anyu, ngandji, lu nkitanyia diui diandi ndu 
lu mbumamema. Ne dia uma lu dikambu ne, mbayunyukundja lumu la lulumbi, 
mbayunyeya ntudjase lu kete yakatshibe Latuyalaka dia mbisha washenyu, 
Abarahama, Isaka la Jakoba. 

Euhwelu kʼElembe 31 

Jashua Ambosonwama Ukito wa Mose 

1Mose akatetemala mvutela Isariyele aui ane tshe. 

2Ndi akawatela ati: Dimi lambuyala deku lukama la akumi ahendi elo. Dimi 
handjeya nyo-lombola ntu. Ndu Latuyalaka akamvutela ati: We huteho Jorodana 
nye. 

3Latuyalaka, Unyashungu anyu, ndame ayuteho la ntundu kanyu. Ndi 
ayutulanya wedja tshe weli la ntundu kanyu, ku nyu nyayekita. Jashua ayuteho 
la ntundu kanyu, uku akati Latuyalaka. 

4Latuyalaka ayutshela wedja ako uku akandatshela Sihona la Onga, khumi ya 
dikanga yʼasi Amora, lamʼakandalanya, kame la kete yawo. 

5Latuyalaka ayunyukimwelawo, ku nyu nyayatshela uku elembe tshe 
wakamanyudjela. 

6Nyukikitali, nyuyali la dihunga! Tanyuwaukaki woma, tanyuwatelaki asulu, ne 
dia Latuyalaka, Unyashungu anyu, ndame ayutsho la nyu. Ndi hunyukimo, 
kuyanga nyoseka. 

7Mose aketi Jashua, akawutela la ntundu ka Isariyele tshe ati: Ukikitali, uyali la 
dihunga! ne dia we kayutsho la wudja one utsha lu kete yakatshibela Latuyalaka 
washewo dia mbasha ukito, we kayuwakumia lu kete yʼukito. 

8Latuyalaka ndame ayutatshokaka la ntundu kanyu; ndi ayuyalaka la ye. Ndi 
hukukimo, kuyanga nkoseka. Tukaki woma, kuyanga nshisha dihunga. 

9Mose akafundi elembe ene, akawesha elombedi, ana wa Lewi, watembaka 
oshete wa sheki wa Latuyalaka, ndu dihangamendi tshe dia Isariyele. 

10Mose akawatela ati: Lʼekumelu ka deku esambeli tshe, lʼetena kakawashikike 
lʼeleku kʼetshungwelu, lu nshi ya waki ya tutumbutumbu, 

11lamʼayuyaka asi isariyele tshe dia ndjenama la ntundu ka Latuyalaka, 
Unyashungu anyu, lu dihuli diayundosonola, kanyalaki elembe ene la ntundu 
kʼasi Isariyele tshe dia vo mbuka. 

12Kanyusanganya antu, apami, amantu, ana wa tshitshe, la angendangenda 
wudjashi lʼatei wʼesumba anyu, dia vo mbuka la mbeka lama mbuka Latuyalaka, 
Unyashungu anyu woma, la dia nama ololo dia ntsha aui tshe wʼelembe ene. 

13Ku anʼawo wahatalimbitela, wayuka ndu wayeka lama mbuka Latuyalaka, 
Unyashungu anyu, woma, tena tshe diayunyuyalaka la lumu lu kete yatanyatshu 
la ntukita lamʼayunyuteho Jorodana. 

14Latuyalaka akatela Mose ati: Ulungi, nshi yambusukana ya we mvo. Eti Jashua, 
nyutemali lu luudu lʼesanganelu la dipema, dia dimi ntuwusha okende ami. Ku 
Mose la Jashua wakatemala lu luudu lʼesanganelu la dipema. 

15Ku Latuyalaka akene lu luudu la dipema lu ekoho ka dingi. Ekoho kako ka dingi 
kakemala ladiku dia suku dia luudu la dipema. 

16Latuyalaka akatela Mose ati: Ulungi, we utsha ntsho le washo. Ku wudja one 
wayunela, wayonseka, wayulanya sheki yakamadji la wo, wayekesanela la 
ditemolatemola diʼangendangenda dia lu kete, lene atawatshu. 

17Ku lushi lako, dimi layuwauka kele ka wulu, layaseka, layuwashe elundji kami, 
ku vo wayulanyema. Akambu wa kolo efula ndu wʼasui wayuya le wo. Ku lʼetena 
kako, vo wayumbwana vati: Aha ne dia Unyashungu asu kema lʼatei asu, 
mbambuya akambu ane wa kolo le su? 

18Mete, dimi layuwashe elundji kami lushi lako, ne dia kolo tshe yayuwutsha 
lamʼayuwukadimo utsha le ditemolatemola. 

19Kakiane ufundji usambu one, uwetsha asi Isariyele. Uwudji lʼenyo awo, dia 
usambu ako ndjala omenyi ami le asi Isariyele. 

20Lamʼayumakumia lu kete yuludi too lʼawele la usanga, yakamatshibi dia 
mbisha washewo, lamʼayuwolekaka, ayuwulutaka, ayuwununa, vo wayukadimo 
utsha le ditemolatemola, wayudikambela ulimu. Ku vo wayomonyola, 
wayudiaka sheki yami. 

21Okone lamʼayuya akambu etula wa kolo la ehenyohenyo le wo, usambu one 
mbayuyala omenyi lʼasami la wo (ne dia vo hawuhame, wayutshikalaka lʼenyo 
wa tukanula tawo). Dimi mbeyaka sangweyu diasanguyawo lʼetema awo 
kakiane, ntundu dimi latakumia lu kete yakamatshibi dia mbasha. 

22Okone Mose akafundi usambu one lushi lako, akawetsha asi Isariyele. 

23Latuyalaka akasha Jashua, onʼa Nuna, okende, akati ati: Ukikitali, uyali la 
dihunga, ne dia we kayukumia asi Isariyele lu kete yakamatshibi dia mbasha; 
dimi layuyalaka la ye. 

Ekitshelu ka Buku diʼElembe lʼUmamu wa Oshete wa Sheki 

24Lamʼakashndiya Mose nfunda aui wʼolembe one lu buku, 

25Mose akatela asi Lewi, wakatembaka oshete wa sheki wa Latuyalaka, ati: 

26Nyose buku ne diʼelembe, nyudikitsha lʼumamu wʼoshete wa sheki wa 
Latuyalaka, Unyashungu anyu, dia dio ndjala omenyi loko dikambu dianyu. 

27Dimi mbeyaka nti: Nyu nyeko akanga wʼuhendudi la ete wulu. Enda, naka nyu 
nyeko la uhendudi le Latuyalaka lamʼekemi la lumu lʼatei anyu elo, keti huki 
lambuvo! 

28Nyusanganya dihangamendi tshe dia wudja la elombodi anyu wa ta la ntundu 
kami dia dimi ntatshi aui ane lu atui awo, ku layuwaetela ulungu la kete emenyi. 

29Dimi mbeyaka nti: Lʼokongo wa nyoi kami, nyu nyayutsha kolo, nyayetola uma 
lu mbuka kakamanyudjangela. Ku elanyelu kayuya le nyu lu nshi yayayi, ne dia 

nyu nyayutshaka kene keli kolo lu ashu wa Latuyalaka. Nyu nyayuwukia kele 
uma lʼulimu wa anya anyu. 

Usambu wa Mose 

30Mose akatela ului tshe wa Isariyele aui wʼusambu one, edja ndu 
lamʼakawashili, ati: 

Euhwelu kʼElembe 32 

1Ulungu li, uhuke tui keli ntekete! Kete li, ulungi aui uma lʼunyo ami! 

2Wetshelu ami walokaki uku mvula, Aui ami walokaki uku lopepe, Uku 
tshokotoko ya mvula lu adiyu wʼomongela, Uku lunyuki la mvula lu adiyu 
wʼetali! 

3Ne dia dimi layusanya lukumbu la Latuyalaka. Nyutumbuli Unyashungu asu! 

4Dive dia wuki, ulimu andi weli uluwanyi; Ne dia mbuka yandi tshe yeli sambu 
kʼololo. Unyashungu a kolamelu, aha la kolo, Ndi eli ololo ndu usimbwi. 

5Vo wakayalanya le ndi, Vo kema anʼandi ntu, ne dia vo wakayala la awadi. Vo 
weli lolonga la kolo ndu lahasimbwi. 

6Undi nyu nyambukitshiya Latuyalaka unungu wa dikambu ne, Nyu akanga a 
dinginya ndu waha la yimba? Aha ndi keli shenyu la utungi anyu, Lakanyutungi 
ndu lakanyushikike uka? 

7Nyuhoki nshi yʼedjedja, Nyukani yimba dia deku dia nonga efula. Nyumbuli 
washenyu akambu ane, ku vo wayunyumanyawo fundu; Ndu esumbi anyu, ku 
vo wayunyutelawo. 

8Lamʼakasha KhumʼUlungu wedja kete ukito, Lamʼakandatanya ana wʼantu. Ndi 
akashikike elelu a wedja Lu yediko yʼefula kʼana wa Unyashungu. 

9Etenyi ka Latuyalaka keli wudja andi, Jakoba keli etenyi kandi kʼukito. 

10Ndi akutani lʼusui wa shenga, Ndu lʼusui wa shenga weli la adikitu a woma. Ndi 
akudingi, akawumbi ololo, Akulami uku onʼa su. 

11Uku atuhashahashaka pungu kefu kato, Atutuhuhahuhaka ladiku dia anʼato, 
Atutusimbulaka ahafu ato, atutuwaosaka, Atutuwaembaka ladiku dia sala yato, 

12Mbakalombola Latuyalaka ndame wudja andi, Nduku etemolatemola kʼasi 
wedja kaki kame la ndi. 

13Ndi akawudiyaka lu ahuli wa ladiku wa la kete, Ku Isariyele akalekaka diango 
uma lu dikambo; Ndi akuhihiaka usanga wʼuma lu dive, Ndu iso uma lu dive dia 
wulu. 

14Okone we akalekaka mateka wa ngombe, la awele wʼekoko, Kame la wata 
wʼesongo wʼekoko ndu a waumi wʼekoko, Ngombe ya Bashana la mbudi, Kame 
lʼepunga wuleki amena — Ndu lʼashi wa tilili wʼelua wakanyanokaka wanu. 

15Keli Jeshuruna akanuni, ku akatomboko; We akanuni, akayala wuki, akayala 
dimba ashi atu! Ku ndi akaseke Unyashungu, lakutungi, Akonyola Dive dia wuki 
dia panda kandi. 

16Vo wakawukia kandjema ne dia ditemolatemola diʼangendangenda, 
Wakawukia kele lʼakambu awo wa wononyi, 

17Vo wakalambula djimu dieli kema Unyashungu, Ndu ditemolatemola diakiwo 
kumbeya. Ee, ditemolatemola diʼeyuyu diambuyala paka nshi nye, Diaki 
washenyu kumbuka woma. 

18We akaseke Dive dia wuki diakakutungi, La ambuhela Unyashungu 
lakakutuya. 

19Latuyalaka akenyi dikambu ne, akuki kele, Ne dia ohenyohenyo wa anʼandi 
wʼapami la wʼamantu. 

20Ndi akati ati: Dimi layuwashe elundji kami, Dimi layenda uku ayuyala ekumelu 
kawo; Ne dia vo weli wudja wa kolo, Ana waha la kolamelu. 

21Vo wambumbukia kandjema le wane waha etemolatemola; Wakambukia kele 
ne dia dikishi diawo diʼanyanya. Okone ndu dimi layuwautsha kandjema le 
wudja waha wudja; Layuwautsha kele le wudja waha la yimba. 

22Ne dia dja ya kele kami yamboheta wulu, Yambulunguya pulu ndu lʼesi a Dihuli 
diʼedu, Yambulunguya kete la diango diayo, Yambulunguya atshina wʼekungu. 

23Dimi layomotsha kolo diwenga ladiku diawo; Dimi layushila pitu yami tshe lu 
mbatsheta. 

24Vo wayonda la ndjala, wayushila la luhaladi lʼetshumbelu, Ndu la kandji ya 
lolengo. Dimi layatumela nyama ya ngala La diango diayakutula dia lolengo dia 
lu ditshu. 

25Lʼandja, vo wayushila la yombo; Ku lu mvudu, la woma: Akambu ane wayuya 
le olongo a pami ndu le usekaseka wʼemuma, Le onʼashashi ndu le usumbi. 

26Dimi lutulanga mvuta nti: Mbahandjuli etali, Nshisha euhwelu kawo lʼatei antu. 

27Keli dimi lakuki hyediya yʼote yʼutunyi woma, Ne dia atunyi awo watukunga lu 
tukanyi tawo, Ne dia vo watukuta vati: Lunya lasu leko wulu, Latuyalaka kuntsha 
akambu ane tshe. 

28Vo weli wudja wakashisha yimba, Ndu waha la ewu. 

29Utunduyala wayali la yimba, vo wutulimbitela dikambu ne, Vo 
wututshikitanya akambu awo wa ndjihelu la wʼekumelu. 

30Ngandi ukuki untu otoi mbitshanya antu kinunu, La antu ahendi ndo ta lʼantu 
nunu dikumi, Aha tshikima Dive diawo dia wuki ambasundja, Latuyalaka 
ambakimo? 

31Ne dia dive diawo kema uku Dive diasu dia wuki, Ndu atunyi asu vame 
wambuyala esambudi. 

32Ne dia ekodi awo wʼelua weli kuno yʼuma la Sodoma La yʼuma lu dikambo dia 
Ngomora; Elua awo weli elua wa lolengo, La sandji diawo dieli ululu; 

33Wanu awo weli lolengo lʼelui, Ee, lolengo la wulu lʼakhuha. 

34Lolengo lako halumbami lasuki la mi, Haludihami lu aumbelu ami uka? 

35Somboya eli dikambu diami, ndu difutu, Lamʼayoselo ekulu awo! Ne dia lushi 
lʼelanyelu kawo aya suki, La elumbwelu kawo kambuya esadi. 

36Latuyalaka ayamela wudja andi; Ayuka ekambi andi ketshi Lamʼayundena ati: 
Wulu awo ambushila, La nduku otoi wekeko, fumbi kana luyadjasedi. 

37Ku ndi ayumbula ati: Lendʼeli ditemolatemola diawo, Dive diakawashamaka, 

38Diakalekaka wata wa nyama yʼelambu awo, Diakanokaka wanu wʼelambu awo 
wa dinono? Dio diuneli, dianyukimanyia, Dio diayali elamelu kanyu! 

39Nyeyi nyati: Paka dime, keli Unyashungu, Nduku etemolatemola keko kame la 
mi, Dimi katudiakaka ndu kateteka la lumu, Dimi katuhumuyaka ndu 
katokonoyaka. Nduku leya mpotola engo uma lu lunya lami. 

40Ne dia dimi lambeme lunya lami utsha lʼulungu, Lambutshiba nti: Uku wemi la 
lumu pundju! 

41Naka layudja yombo yami ya ngadimo diesa, La lunya lami layukime sambu 
kʼololo, Dimi layosomboya atunyi ami, Layusuya wane watumpetshaka 

42Dimi layete pitu yami dikila tu, Yombo yami yayutundutunduya emunyi awo 
— La dikila diʼadjakemi la dia fumbi, Diʼuma lʼete wʼewandji wʼutunyi. 

43Nyu wedja, nyanduli wudja wa Latuyalaka, Ne dia ndi ayosomboya dia dikila 
diʼekambi andi, Ayosomboya atunyi andi, Ku ndi ayutungela kete yandi la wudja 
andi ekesanelu. 

44Mose akayi akasanyiya antu aui tshe wʼusambu one, ndi la Jashua, onʼa Nuna. 

45Lamʼakashndiya Mose nteketa aui ane tshe le Isariyele, 

46ndi akawatela ati: Nyulami aui ane tshe wamumunyutela elo lʼetema anyu, dia 
nyu mbatela anʼanyu, dia vo nama la ntsha aui tshe wʼolembe one. 

47Ne dia dikambu ne kema dikambu dia tshitshe le nyu, dio dieko lumu lanyu. 
Uma lu dikambu so mbayuyala nshi yanyu efula lu kete yatanyatshu dia ntukita 
lamʼayunyuteho Jorodana. 

48Ku lushi lako, Latuyalaka akatela Mose ati: 

49Umbeli lʼukungu one wʼAbarime, Ukungu a Nebo, weli lu kete ya Moaba, 
welanedi la Jeriko; kutendi kete ya Kanana, yamumusha asi Isariyele sangu. 

50Kutuvu lʼukungu watayatshu dia ntumbela, kututshu le washo, uku akavu 
onanyo Arona lʼUkungu a Hora, ndu uku akandatshu le washi, 

51ne dia nyu nyakashisha mbetawo le mi lʼatei wʼasi Isariyele, lu ashi wa Meriba 
ka la Kadesha, lʼusui wa shenga wa Zina; ne dia nyu konemiami uku one leli ekila 
lʼatei wʼasi Isariyele. 

52We ayutena kete la ntundu kaye, keli we hukuma leko, lu kete yambumusha 
asi Isariyele. 

Euhwelu kʼElembe 33 

Mose Ambotshokola Asi Isariyele 

1Otshoko wakatshokola Mose, untu Unyashungu, asi Isariyele ntundu ka nyoi 
kandi one. 

2Ndi akati ati: Latuyalaka akayi uma la Sinai, Ndi akâhutwela uma la Seire, 
Akâhetela ngaingai uma lʼUkungu a Parana. Ndi akayi uma le nunu dikumi 
diʼekilami La dja yaheta lu lunya landi la pami. 

3Ee, ndi akuki wudja andi ngandji; Wane tshe wakakndiama le ndi, waki lu lunya 
landi. Vo wakayeli wanya aye, Watulungulaka elombwelo uma le ye, 

4Lamʼakatudjela Mose olembe, Uku sangu le ului wa Jakoba. 

5Ku Latuyalaka akayala khumʼekanga ka Jeshuruna Lamʼakasanganyema ete a 
wedja, Wauhu tshe wa Isariyele kame. 

6Rubena ayali la lulumbi, tavokaki, Antu andi tawuyalaki yema tshitshe! 

7Ndi akati aui ane lu dikambu dia Juda ati: Latuyalaka li, uki diui dia Juda, 
Ukaluya utsha lu wudja andi. Anya andi wayali wulu, Ukimanyia dia nembia 
atunyi andi! 

8Ndi akati lu dikambu dia Lewi ati: Usha Lewi loyembo lʼaloho “Uluwanyi,” La 
loyembo lʼaloho, “Usasi,” le ulangimi aye, Yako yakayedika la Masa, Yakayadji 
tamu lu ashi wa Meriba. 

9Lewi akati dia shi la nyangu ati: Dimi kumbaenda. Ndi kumbeya anangu ati: 
Analingu mbewo, Ndi kunimbitela kuyanga anʼandi hita, Vo wakakitanyiaka diui 
diaye. Ndu wakalamaka sheki yaye. 

10Vo wayetshaka Jakoba adjangu aye, La Isariyele elembe aye; Vo wayukitsha 
malashi la ntundu kaye, La elambu tshe wa lutshumba ladiku dia ediakelu kaye. 

11Latuyalaka li, otshokole ukundji wa Lewi! Eta wo ulimu wʼanya andi! 
Owediawedia ekongo wʼapetshi andi, A waku watuhetshaka, vo tawunelaki ntu. 

12Ndi akati lu dikambu dia Bendjamina ati: Ulangimi wa Latuyalaka, ayudjaseka 
ki lasuki la ndi. Latuyalaka ayukumbaka yanyi tshe, Ayudjaseka lʼaheka andi. 

13Ndi akati dikambu dia Josefu ati: Latuyalaka atshokole kete yandi, La eshasha 
wuleki ololo wa lʼulungu, Ndu wa la tshina dia kete, 

14La elua wuleki ololo wa unya, La diula dia diango ngondo la ngondo. 

15Ndi ayitshokole la diango diuleki amena dia lʼekungu wʼedjedja, La diango 
diuleki efula dia lʼakuna wa pundju. 

16Ndi ayitshokole la eshasha wuleki ololo wa la kete, ndu efulanelu kayo, Ndu 
ololo wa one lakadjashi lu dikumbu, Etshoko ene wayali lʼote wa Josefu, Ladiku 
dia dembo dia kusu dia lʼote wa uwandji wʼanangu! 

17Osongo a ngombe andi wʼumi wʼenundu weki la lutumbu; Seki yawo yeli uku 
seki ya ndjati. La yo, mbayundutshutshiya wedja, vo tshe, utsha lʼekumelu ka 
kete. Seki yako mbeli nunu dikumi dia Efarayima. Ndu yo yako mbeli nunu dia 
Manase. 

18Ndi akati lu dikambu dia Zebuluna ati: Zebuluna, ongenangenaki lu kendo 
yaye, Ku we Isakara, ongenangenaki lu mvudu yaye yʼapema! 

19Vo wayeta antu dia ndja lʼekungu awo; Leko katuwulambulaka elambu 
wʼololo, Ne dia vo wayuhihaka ongonyi wʼashi a waki, La ekundji wushami wa 
lokongo. 

20Ndi akati lu dikambu dia Ngada ati: One latufudiaka Ngade, atshokwami! 
Ngade atudjaseka uku tambwe; Ndi atotetshatetshaka lunya ndu lombo lʼote. 

21Ndi akayasonwela kete yuleki ololo, Leko kakalamema etenyi kʼolombodi wa 
ta; Ndi akayi le ete a wudja; La Isariyele mbakandatshi elembe Ndu adjangu 
wʼololo wa Latuyalaka. 

22Ndi akati lu dikambu dia Dane ad: Dane eli onʼa tambwe, Latulimboka uma la 
Bashana. 

23Ndi akati lu dikambu dia Nafetali ati: Nafetali li, unduyami lʼakambu wʼololo, 
Ndu uludiami lʼotshoko wa Latuyalaka, Ukiti uduwa ndu leke la diku dia kushi! 

24Ndi akati lu dikambu dia Ashere ati: Ashere atshokwami ladiku diʼana apami; 
Ndi ayali unangemi le anangu, Atambiya dikaka diandi lu iso. 

25Tukengiti taye tayuyala ta mbulu ndu tʼehotela, Uku efula ka nshi yaye, 
mbayuyala wulu aye. 

26Nduku ledimi la Unyashungu, we Jeshuruna, Latembamaka ladiku diʼulungu 
dia ndjukukimanyia, Ndu lu wuki wuki andi la wangi. 

27Unyashungu Latuyalaka eli edjaselu kaye, Anya andi wa pundju weli lungeli 
laye, Ndi katutshanyaka atunyi la ntundu kaye, Ku ndi akati ati: Washili ushiki. 

28Okone Isariyele akadjase lu lutui tshitshi, Eteko ka Jakoba keko tame, Lu kete 
yʼepunga la wanu wʼeyuyu, Ee, ulungu andi watoloshaka lopopo. 

29Isariyele li, ndi diese dieli la nyu li! Nduku wudja wedimi la nyu, Nyu wudja 
wakashimbamela uma le Latuyalaka, Engawu kʼekimanyelu kanyu, La yombo 
yʼelembielo kanyu! Antu anyu wayunyolembelembela. Nyu nyayohotshahotsha 
alunga awo. 

Euhwelu kʼElembe 34 

Nyoi ka Mose 

1Mose akunela uma lu mandja ya Moaba, akambela lʼUkungu a Nebo, pulu lʼote 
wa Pisinga, welanedi la Jeriko. Ku Latuyalaka akawenya kete tshe ya Ngiliyade, 
pulu ndu la Dane, 

2Nafetali tshe, kete ya Efarayima la Manase, kete tshe ya Juda pulu ndu lʼAshi a 
waki a Mediteraneya, 

3Nengebe, ndu Landja letawo vati: Ukidi wa Jeriko, usumba wʼatuku, pulu ndu la 
Zoara. 

4Ku Latuyalaka, akawutela ati: Uku eli kete yakamatshibi dia mbisha 
Abarahama, Isaka, la Jakoba, nti: Dimi layuyisha tukanula taye. Dimi 
lambukenyayo la ashu aye, keli we huteho utsha leko. 

5Okone Mose, ukambi wa Latuyalaka, akavu leko lu kete ya Moaba, uku diui dia 
Latuyalaka. 

6Ku Latuyalaka akukhunde lʼukndi, lu kete ya Moaba, lu welelo wa Bete-Peore. 
Keli nduku untu leya dihuli dia diumbu diandi edja ndu elo. 

7Mose aki la deku lukama la akumi ahendi lamʼakandavu. Ashu andi kundjala 
lungi, wulu andi kunkitakita. 

8Ku asi Isariyele wakaleli Mose nshi akumi asatu lu mandja ya Moaba. Ku nshi 
ya delu lʼutanda wa Mose yakashili. 

9Jashua, onʼa Nuna, akaludiama la nyuma ka yimba, ne dia Mose akatawahi anya 
andi. Asi Isariyele wakunitanyiaka, wakatshaka uku akatelaka Latuyalaka Mose. 

10Uma lu nshi sho, nduku umvutshi akatumbi lu Isariyele uku Mose, lakenana la 
Latuyalaka lʼelundji lʼelundji. 

11Mete, nduku laki uku ndi lu tulimbetelu tshe la akambu wa mamba wakutumi 
Latuyalaka, dia ntutsha lu kete ya Edjibitu, le Farayo ekambi andi tshe, ndu lu 
kete yandi tshe, 

12ndu lu wulu tshe wa mamba la etsha a waki ndu a woma wakatshi Mose lu 
ashu wa Isariyele tshe. 

Jashua 

Jashua 1 

Wambuyalongosola dia Ntohotola Kete ya Kanana 

1Lʼokongo wa nyoi ka Mose, ukambi wa Latuyalaka, Latuyalaka akatela Jashua, 
onʼa Nuna, ukimanyidi wa Mose, ati: 

2Ukambi ami Mose ambuvo. Ka-kiane uneli, uteho Jorodana nye, we la wudja one 
tshe utsha lu kete yamumuwa-sha, vo asi Isariyele. 

3Ahuli tshe wayukamela ekulu anyu mbayumunyusha, uku akamatela Mose. 

4Kete yanyu yayuyala uma lʼusui wa shenga lu leke la diku dia kushi, la ukungu 
uku wa Lebanona pulu ndu lu ndjali ka wuki kʼEyufarate, kete tshe yʼasi Hiti, 
pulu ndu lʼAshi a waki a Mediteraneya, lu leke lʼedjelu ka unya. 

5Nduku untu ayuyala la wulu wa memala la ntundu kaye lu nshi tshe ya lumu 
laye. Dimi layuyalaka la ye, uku akimi la Mose; dimi halukutshika, halukoseka. 

6Ukikitali, uyali la dihunga, ne dia we kayukumia wudja one lu Kete 
yakamatshibela washewo, dia mbasha ukito. 

7Dikambu otoi, ukikitali, uyali la dihunga efula, dia nama elembe tshe 
wakakutela ukambi ami Mose ololo. Tetolaki lu lunya la pami kana lu lunya la 
lomoso, mbayuyuhumo lukulu lʼolo lu akambu tshe lu ahuli tshe 
wayuyutatshokaka. 

8Aui wʼuma lu buku ne diʼelembe, tawumoki uma lʼunyo aye. Ukanaki la wo 
yimba ndu la yanyi ndu lʼutshu, dia we nkitanyia aui tshe wufundami loko. Osoku 
mbayuyuluwanya elimu aye ndu mbayuyuhumo lukulu lʼolo lu akambu tshe 
wayuyutshaka. 

9Dimi kunkutela? Ukikitali, uyali la dihunga. Tateki asulu, tukaki woma, ne dia 
Latuyalaka, Unyashungu aye, ayutayalaka la ye lu ahuli tshe wayuyutatshokaka. 

10Ku Jashua akatela elombodi wʼantu ati: 

11Nyukinduli lu pangu, nyuteli antu nyati: Nyuyalongoswele pamba ya lokendo, 
ne dia lʼokongo wa nshi shatu, nyu nyayuteho Jorodana nye, dia ntukita kete 
yambunyusha Latuyalaka, Unyashungu anyu, ukito. 

12Jashua akatela asi Rubena, asi Ngada, la etenyi ka hendi ka diuhu dia Manase 
ati: 

13Nyuho diui diakanyutela Mose, ukambi a Latuyalaka, ati: Latuyalaka, 
Unyashungu anyu, ambunyukundjiya dihuli dia ki, ayunyusha kete nye. 

14Wadienyu, anʼanyu wa tshitshe la dungalunga dianyu wayutshikala lu kete 
yakanusha Mose lu wedi one wa Jorodana. Keli nyu apami tshe, akanga a 

dihunga, kanyuteho nyukimedi dihumo dianyu la ntundu kʼanengenyu, dia nta-
kimanyia, 

15edja ndu Latuyalaka ambusha anengenyu mumuya uku nyu, dia ndu vo ndjala 
la sangu dia kete yambuwasha Latuyalaka, Unyashungu anyu. Okone nyu 
nyayukalula utsha lu kete ya sangu dianyu, ku nyu nyayutuyisangula, kete 
yakanyusha Mose, ukambi wa Latuyalaka, la wedi wa Jorodana, lu leke 
lʼehutwelu ka unya. 

16Ku vo wakakaluya Jashua diui vati: Shu tayutsha uku ambuyututela, ndu 
tayutsho lu ahuli tshe wayuyututuma. 

17Shu tayukukitanyia lu akambu tshe, uku akatakitanyiaka Mose. Dikambu otoi, 
Latuyalaka, Unyashungu aye, ayalaki la ye, uku akindi la Mose. 

18Lntu tshe layuhendula aui aye, kana layuhedia olembe tshe wayuyuwudjela, 
ayudiakema. Dikambu otoi, ukikitali, uyali la dihunga. 

Jashua 2 

Wambutuma Atopi la Jeriko 

1Jashua, onʼa Nuna, akatumi atop ahendi lu usheshe uma la Shitime, akawatela 
ati: Nyutshu, nyutushishimi kete, djekaleka ku Jeriko. Vo wakatshu, 
wakatukuma lu luudu la Rahaba, umuntu kanga luseka, wakatudjase loko. 

2Wakatela khumʼekanga ka Jeriko vati: Ulungi, apami amotshi wʼasi Isariyele, 
wakayi lʼutshu wʼelo dia ndjukemba kete. 

3Ku Khumʼekanga ka Jeriko akatumela Rahaba diui ati: Utundja apami wakayi 
lakaye, weli lu luudu laye, ne dia vo wakayi dia ndjukemba kete tshe. 

4Ku umuntu akose apami ako ahendi, akawashe. Ku ndi akati ati: Mete, apami 
ako wakayi le mi, keli dimi kumbeya uma lene akiwo. 

5Ku lʼutshu, lamʼakakuki etena ka ndjiha asuku wa ngelu, antu ako wakatumbi. 
Ku dimi haleyi lene utshwiwo. Nyusamanya dia mbayela, nyayutuwanda. 

6Keli ndi akawadiya lʼote a luudu, akawashe lʼesi a tutamba ta linene 
takandalonge lʼote a luudu. 

7Ku antu wakatayangaka, wakatshu lu mbuka kʼutsha la tehu dia Jorodana. Ku 
lamʼakawatumbi uma lʼusumba, vo wakadihi lukuki la wuki. 

8Ntundu atopi watetama, Rahaba akambela utsha le wo ladiku dia luudu. 

9Ndi akawatela ati: Dimi mbeyaka nti: Latuyalaka ambunyusha kete nye. Woma 
wa mamba wanyukasu wambutunda, etema tshe wʼakanga a kete nye 
wambuyala ashi atu la ntundu kanyu. 

10Shu takuki uku akumia Latuyalaka ashi wʼUduwa a Tilili la ntundu kanyu 
lamʼakanyatumbi uma lʼEdjibitu. Ndu takuki uku akanyatshela khumi ya dikanga 
hyendi yʼasi Amora, Sihona la Onga, la wedi wa Jorodana, la uku akanyashili 
ushiki. 

11Kamʼakatuki lukumu loso, alimba asu wakakomo, ndu etema asu tshe 
wakayala ashi atu lu dikambu dianyu, ne dia Latuyalaka, Unyashungu anyu, eli 
Unyashungu a lʼulungu ndu a la kete. 

12Ku kakiane, lambunyosengasenga nti: Nyuntshibeli le Latuyalaka, dia nyu 
ntshela luudu la papa ololo, uku amumunyutshela. Nyumbisha djimbitelu ya 
mete, 

13ya ntshika papa, nyomi, analingu wʼapami ndu wʼamantu, la wane tshe weli la 
wo la lumu, ndu ya ntushimtsla uma lu nyoi. 

14Ku apami ako wakûkaluya diui vati: Ndu shu tayukimo nyumu yasu lu 
dikambu dianyu. Naka nyu hanyushudi dikambu diasu, shu tayunyutshela 
akambu wʼololo la kolamelu lamʼayutusha Latuyalaka kete. 

15Rahaba akahuluya lʼokodi uma lu didishi, ne dia luudu lakandadjashi 
lakahikami lu eheli ka lukumbu lʼusumba, ku ndi akaladi lu eheli. 

16Ndi akawatela ati: Nyutshu utsha lʼakuna ne dia wane watanyuyeli 
watukuhumana la nyu. Nyutushami leko nshi shatu, edja ndu wane watanyuyeli 
wambukalula. Lʼokongo diku, kanyukimeli mbuka. 

17Apami ako wakawutela vati: Shu hatuyala la unungu wa etshibelu kene 
kambuyututshibia. 

18Ku lamʼayutukuma lu kete yanyu, kuhane okodi one wa tilili lu didishi 
diambuyutuhuluya. Kotshiya sho, nyo, ananyo la wa lu khumbu ka sho tshe lu 
luudu kame la ye. 

19Naka untu omotshi uma lʼatei awo ayutumba uma lu luudu laye utsha lʼosese, 
dikila diandi diayuyala lʼote andi, ku shu hatuyala la unungu wa dikila diandi. 
Keli naka usikasu omotshi ayahe untu leli lu luudu laye lunya, dikila diandi 
diayuyala lʼote asu. 

20Keli naka we ayushula dikambu diasu ne, shu hatuyela etshibelu 
kambuyututshibia. 

21Ndi akakaluya diui ati: Diayali uku aui anyu. Ndi akalakana la wo, ku vo 
wakunela. Ndi akahane okodi ako wa tilili lu didishi. 

22Vo wakakimela mbuka, wakatukuma lʼakuna, lene akawatushama nshi shatu, 
edja ndu lamʼakakalula wane wakatayelaka. Andjedi awo wakatayangaka lu 
mbuka tshe, keli vo kumbaena 

23Ku apami ako ahendi wakahulo uma lʼakuna, wakateho, wakakumi le Jashua, 
onʼa Nuna. Ku wakawutela akambu tshe wakayala le wo. 

24Vo wakatela Jashua vati: Mete, Latuyalaka ambukimo kete tshe lʼanya asu. 
Dikambu dikina, etema wʼantu ako tshe wambuyala ashi atu dikambu diasu. 

Jashua 3 

Asi Isariyele Wambuteho Jorodana 

1Jashua aketo kʼolomo la pindju, akunela uma la Shitime, ndi la asi Isariyele tshe. 
Vo wakakumi la Jorodana, wakatulala leko la ntundu watasaho. 

2Lʼokongo wa nshi shatu, elombodi wa ta wakakindula lu pangu. 

3Wakatela antu vati: Lamʼayunyena elombedi wʼasi Lewi watembe oshete wa 
sheki wa Latuyalaka, Unyashungu anyu, kanyuneli uma lʼahuli wenyu, 
kanyuyeli. 

4Kanyutshikaneli lʼoshete tshalula ya kubita nunu pendi. Tanyusukanaki lasuki 
la wo. Vo wayutanyenyaka mbuka kahumbanyu mbeta, ne dia nyu nyateti lu 
mbuka kako. 

5Jashua akatela antu ati: Nyuyakidia, ne dia lui, Latuyalaka ayutsha akambu wa 
mamba lʼatei anyu. 

6Jashua akatela elombedi ati: Nyembe oshete wa sheki, nyeti ntundu kʼantu. Ku 
vo wakembe oshete wa sheki, waketi la ntundu kʼantu. 

7Latuyalaka akatela Jashua ati: Dimi layutatela nkedia elo, dia vo mbeya vati: 
Dimi layuyalaka la ye, uku akimi la Mose. 

8Kuteli elombedi watembe oshete wa sheki wati: Lamʼayunyukuma lʼumamu 
wʼashi wa Jorodana, kanyutemali kʼatei wa Jorodana. 

9Jashua akatela asi Isariyele ati: Nyusukani, nyuyuki aui wa Latuyalaka, 
Unyashungu anyu. 

10Jashua akawatela ati: Lu dikambu ne, mbayunyeya nyati: Unyashungu a lumu 
eko lʼatei anyu, la ndi kayutatshanyaka asi Kanana, asi Hiti, asi Hiwi, asi Perizi, 
asi Ngiringashe, asi Amora lʼasi Jebuse uma la ntundu kanyu. 

11Enda, oshete wa sheki wa Khumi ka kete tshe wutsha mbeta la ntundu kanyu 
kʼatei wa Jorodana. 

12Okone nyosonole apami dikumi la ahendi uma lu wauhu wa Isariyele, pami 
otoi uma lu diuhu la diuhu. 

13Ku lamʼayukuma ekulu wʼelombedi watembe oshete wa Latuyalaka, Khumi ka 
kete tshe, lʼatei wʼashi wa Jorodana, ashi wayemala, hawokela. Ku ashi la diku 
wayemala lukingi. 

14Lamʼakunela antu uma lu mvudu yawo yʼapema dia nteho Jorodana, elombedi 
wakatembaka oshete wa sheki, waketi la ntundu kawo. 

15Lamʼakakumi elombedi wakatembaka oshete lu Jorodana kamʼakawambia 
ekulu awo lʼashi (ne dia Jorodana atuyalaka la elula lu nshi ya dinela), 

16ashi wʼuma la diku wakemala tshalula, wakayala lukingi lʼusumba wa Adama, 
weli lasuki la Zaretana. Ku wane wakahulo utsha lʼuduwa wa Araba wetawo vati: 
Uduwa a Leho, wakahembo pi, ku antu wakateho lu welelo wa Jeriko. 

17Elombedi wakatembaka oshete wa sheki wa Latuyalaka wakatushikike ekulu 
awo lu kete yʼufumbu kʼatei wa Jorodana. Ku asi Isariyele tshe waketi lu kete 
yʼufumbu, edja ndu lamʼakateho wudja tshe Jorodana. 

Jashua 4 

Ave Dikumi la Ahendi Wakawose Uma lu Jorodana 

1Lamʼakashili wudja tshe nteho Jorodana, Latuyalaka akatela Jashua ati: 

2Osonole apami dikumi la ahendi, pami otoi uma lu diuhu la diuhu. 

3Uwateli wati: Nyose ave dikumi la ahendi uma lu dihuli diakashikike elombedi 
ekulu kʼatei wa Jorodana. Nyuwaembe, kanyutakitsha lu dihuli 
diayunyutuhanga lʼutshu wʼelo. 

4Ku Jashua aketi apami ako dikumi la ahendi wakandasonola uma lʼatei wʼasi 
Isariyele, pami otoi uma lu diuhu la diuhu. 

5Ku ndi akawatela ati: Nyeti la ntundu ka oshete wa Latuyalaka, Unyashungu 
anyu, kʼatei wa Jorodana. Untu lʼuntu embe dive dimotshi lu diheka diandi, uku 
efula ka wauhu wʼasi Isariyele, 

6dia dikambu ne ndjala djimbitelu le nyu. Lu nshi yayayi, Lamʼayunyumbula 
anʼanyu vati: Na djimbitelu yakanyakitsha ave ane? 

7Ku nyu nyayakaluya diui nyati: Ashi wa Jorodana wakatana la ntundu kʼoshete 
wa sheki wa Latuyalaka. Lamʼaketi oshete ako lʼatei wa Jorodana, ashi wa 
Jorodana wakahimbo pi. Okone ave ane mbeli euhwelu ka dikambu diako 
pundju le asi Isariyele. 

8Asi Isariyele wakatshi uku akawatela Jashua. Vo wakatongona ave dikumi la 
ahendi umakʼatei wa Jorodana uku akatela Latuyalaka Jashua, uku efula ka 
wauhu wʼasi Isariyele. Vo wakawaembe, wakatakitsha lu dihuli diakawatuhanga 
lʼutshu. 

9Jashua akateme ndu ave dikumi la ahendi kʼatei wa Jorodana, lu dihuli 
diakashikike elombedi wakatembaka oshete wa sheki ekulu. Vo weko leko edja 
ndu elo. 

10Elombedi wakatembaka oshete, wakemala kʼatei wa Jorodana edja ndu 
lamʼakashili akambu tshe wakadjangela Latuyalaka Jashua dia mbatela, uku 
akatatedi Mose Jashua. Antu wakateho esadi esadi. 

11Lamʼakashili antu tshe nteho, oshete wa sheki wa Latuyalaka la elombedi 
wakateho la ntundu kʼantu. 

12Asika Rubena, asi Ngada, la etenyi ka hendi ka diuhu dia Manase waketi la 
ntundu kʼasi Isariyele wukimedi dihumo dia ta, uku akatawadjangedi Mose. 

13Lasuki lʼapami nunu akumi anei wakumedi dihumo dia ta, wakateho la ntundu 
ka Latuyalaka utsha lu ta, lu mandja ya Jeriko. 

14Lushi lako, Latuyalaka akedia Jashua lu ashu wa Isariyele tshe. Ku vo 
wakawuki woma, uku akawukaka Mose lu nshi ya lumu landi tshe. 

15Latuyalaka akatela Jashua ati: 

16Uteli elombedi wembe oshete wʼomenyi, watumbi uma lu Jorodana. 

17Ku Jashua akatela elombedi ati: Nyutumbi uma lu Jorodana. 

18Okone elombedi wakatembaka oshete wa sheki wa Latuyalaka wakatumbi 
uma lʼatei wa Jorodana, ku kamʼakawakitsha ekulu awo lʼukungu, ashi wa 
Jorodana wakakalula lu dihuli diawo; wakaluli lu ekenge awo tshe uku akiwo 
ntundu. 

19Antu wakatumbi uma lu Jorodana lu lushi la dikumi la ngondo ka ntundu, 
wakahangi la Ngilingala, la kuma ka Jeriko, lu leke lʼehutwelu ka unya. 

20Jashua akeme ave ako dikumi la ahendi wakawatoshi uma lu Jorodana la 
Ngilingala. 

21Ku ndi akatela asi Isariyele ati: Lamʼayumbulaka ana washewo vati: Na 
djimbitelu yʼave ane na? 

22Kanyuwalimbitshiyaki nyati: Asi Isariyele wakateho Jorodana nye lu kete 
yʼufumbu. 

23Ne dia Latuyalaka, Unyashungu anyu, akumia ashi wa Jorodana la ntundu 
kanyu edja ndu lamʼakanyateho, uku akandumia ashi wʼUduwa a Tilili la ntundu 
kasu, edja ndu lamʼakatashili nteho shu tshe, 

24dia wedja tshe wa la kete mbeya vati: Lunya la Latuyalaka leko wulu, dia nyu 
mbuka Latuyalaka, Unyashungu anyu woma pundju. 

Jashua 5 

Ahamielu kʼUhekeli la Lushi la Wuki lʼElekanelu la Ngilingala 

1Lamʼakuki khumi ya dikanga tshe yʼasi Amora ya lu leke lʼedjelu ka Jorodana, la 
khumi ya dikanga tshe yʼasi Kkanana, ya lʼumamu washi a waki lukumu vati: 
Latuyalaka akumia ashi wa Jorodana la ntundu kʼasi Isariyele edja ndu 
lamʼakawashili nteho, etema awo wakayala ashi atu. Vo kundjala la dihunga ntu 
lu dikambu diʼasi Isariyele. 

2Etena kako, Latuyalaka akatela Jashua ati: Utshuli kuwa yʼave, ahemia asi 
Isariyele uhekeli ntu etena ka hendi. 

3Okone Jashua akatshi kuwa yʼave, akahemia asi Isariyele uhekeli la Ngibeyate 
Haralota (kitshimudi ati: Dikuna dia toto). 

4Dikambu diakahumbi Jashua mbahemia asi Isariyele uhekeli ne: apami tshe 
wʼasi Isariyele wakayi uraa lʼEdjibitu andoshi wa ta tshe, wakayuvo lu mbuka, 
lʼusui lamʼakawayayakaka uma lʼEdjibitu. 

5Apami aso tshe wakatahemi uhekeli lʼEdjibitu. Keli apami tshe wakayuto lu 
mbuka lʼusui lamʼakayayakaka asi Isariyele uma lʼEdjibitu, kumbahema uhekeli. 

6Asi Isariyele wakatakendakendaka lʼusui wa shenga deku akumi anei, edja ndu 
lamʼakavu apami tshe, andoshi wa ta, wakatumbi uma lʼEdjibitu, ne dia vo 
kunkitanyiaka aui wa Latuyalaka. Diako mbakandatshibi diaha mbaenya kete 
yuludi too lʼawele la usanga, yakandalaki washewo dia mbasha. 

7Keli anʼawo wakikitsha Latuyalaka lu ahuli awo, mbakahemia Jashua uhekeli, 
ne dia vo kuntahemi uhekeli lamʼakawayayakaka lu mbuka. 

8Lamʼakawashidiya mbahemia apami tshe uhekeli, vo wakatshikala lu ahuli awo 
lu pangu, edja ndu lamaʼkawakono. 

9Ku Latuyalaka akatela Jashua ati: Elo kamumunyombela sonyi ka lʼEdjibitu dia 
nyunyiato. Diako mbatuwetaka dihuli diako edja ndu elo vati: Ngilingala 
(kitshimudi ati: Momba). 

10Asi Isariyele wakahangi la Ngilingala. Vo wakadama elekanelu la dikolo dia 
lushi la dikumi lʼanei la ngondo kako, lu mandja ya la Jenko. 

11Ku la wedi a pindju, vo wakali ekama wa ma diaha la edya, la nanula. 

12La wedi a pindju wa elekanelu, lushi lako, vo wakali diango dia lu kete ku, mana 
komenama ntu. Keli vo wakalekaka diango dia lu kete ya Kanana eleku kako. 

Jashua la Pami Kakakimedi Yombo Yosomwami 

13Lamʼaki Jashua lasuki la Jeriko, ndi akedia ashu, enyi ku pami kemotshi kene 
kemadi la ntundu kandi ukimedi yombo lu lunya, Jashua akatshu le ndi, 
akawumbula ati: Lu leke lasu keye, kana lu leke lʼatunyi asu? 

14Ku ndi akakaluya diui ati: Kema; keli olombodi wʼului wʼalimbi wa Latuyalaka 
mbemi, kamʼa-yamayi aku. Jashua akayakosha ekhukhumadi la kete, akotemola; 
akawumbula ati: Khumemi, kayangaye mvutela ukambi aye na? 

15Ku olombodi wʼului wʼalimbi wa Latuyalaka akatela Jashua ati: Ukululi sabata 
uma lʼekulu aye, ne dia dihuli diemadiye dieko ekila. Ku Jashua akatshi osoku. 

Jashua 6 

Elembiamelu ka Jeriko 

1Kuki yʼasuku wa Jeriko yakadihami khu uma lʼetei ndu uma lʼandja lu dikambu 
diʼasi Isariyele: nduku untu lakatumbi, nduku lakoto. 

2Ku Latuyalaka akatela Jashua ati: Enda, lambukimo Jeriko, khumʼekanga kawo, 
la andoshi andi wa ta wa wulu lʼanya aye. 

3Nyu andoshi wa ta, kanyutshimbi usumba one etena otoi. Kanyutshi osoku nshi 
shamalu. 

4Elombedi esambeli kawukimeli amama wa seki ya waun wʼekoko la ntundu 
kʼoshete. Lu lushi lʼesambeli, kanyutshimbi usumba tena esambeli, elombedi 
kawutadaka amama. 

5Lamʼayuwuda amama shamanya, ndu lamʼayuyuka lundju lʼamama, antu tshe 
kawuhangohango wulu. Ku eheli ka lukumbu lʼusumba Kayunyuko mbulukutu. 
Ku tyu tshe untu lʼuntu ayumbela uma lu dihuli diemadindi. 

6Ku Jashua, onʼa Nuna, aketi elombedi, akawatela ati: Nyembe oshete wa sheki, 
la elombedi esambeli wakimeli amama wa seki ya waumi wʼekoko la ntundu 
kʼoshete wa Latuyalaka. 

7Ku ndi akatela antu ati: Nyeso utsha la ntundu. Nyutshimbi usumba wane 
wukimedi dihumo dia ta, wete la ntundu kʼoshete wa Latuyalaka. 

8Okone lamʼakashidiya Jashua mvutela antu akambu aso, elombedi esambeli 
wakatakimedi amama esambeli wa seki ya waumi wʼekoko la ntundu ka 
Latuyalaka, wakatakendakendaka watadi amama ako. Ku oshete wa sheki wa 
Latuyalaka wakatatshol aka lʼokongo awo. 

9Apami wakakimedi dihumo dia ta waketi la ntundu kʼelombedi watadi amama. 
Ku andoshi wa ta akina wakatayelaka oshete lamʼakatadaka elombedi amama. 

10Jashua akatela antu ati: Tanyuhangohangoki, tanyediaki diui kuyanga nteketa, 
edja ndu lushi layumunyutela nti: Nyuhangohango! Ku nyu nyayuhangohango. 

11Ndi akatshimbia oshete wa Latuyalaka usumba etena otoi, ku vo wakakalula 
lu pangu, wakatetama leko lʼutshu. 

12Jashua aketo kʼolomo la pindju, ku elombedi wakembe oshete wa Latuya-laka. 

13Elombedi esambeli akanga wʼamama wa seki ya waumi wʼekoko 
wakatatshokaka la ntundu kʼoshete wa Latuyalaka, wakatadaka amama. Apami 
waka-kimedi dihumo dia ta wakatatshokaka la ntundu kawo, ku andoshi wa ta 
akina wakatayelaka oshete wa Latuyalaka lamʼakatadaka elombedi amama. 

14Ndu lushi la hendi, vo wakatshimbi usumba etena otoi, ku wakakalula lu 
pangu. Vo wakatshi osoku nshi shamalu. 

15Lushi lʼesambeli, vo waketo kʼolomo la hyutshihutshi: wakatshimbi usumba 
wuhu ako tena esambeli. Lushi lako lame mbakawatshimbi usumba tena 
esambeli. 

16Lamʼakawatshimbi usumba etena kʼesambeli, elombedi wakadi amama. Ku 
Jashua akatela antu ati: Nyuhangohango! ne dia Latuyalaka ambunyusha 
usumba. 

17Usumba one wayukimwama le Latuyalaka, ndu antu ndu diango tshe dieli 
loko. Paka Rahaba, umuntu kanga luseka, la wane tshe weli kame la ndi lu luudu 
atu mbayutshikala la lumu, ne dia ndi akashe akendji wakatatumi. 

18Keli nyu nyewo diango diambukimwama dia nanyema, ne dia 
lamʼambunyudikimo, nyutukuyosa engo kemotshi lʼatei wa diango 
diambukimwama, ku nyu ndjete pangu ka Isariyele engo kʼelanyelu, la nkiela 
ohenyohenyo. 

19Keli fesa tshe, paunyi, diango diʼehotela la dia mbulu, diambukimwama le 
Latuyalaka, diayoto lu eumbelu ka Latuyalaka. 

20Okone antu wakahangohango, ku elombedi wakadi amama. Lamʼakuki antu 
lundju lʼamama, antu wakahangohango wulu. Ku eheli ka lukumbu lʼusumba 
kakanyuko. Ku antu tshe, untu lʼuntu akambela lu dihuli diakandemadi. Vo 
wakoto lʼusumba, wakolembia. 

21Vo wakalanya usumba, wakashili diango tshe ushiki, wakadiaki apami la 
amantu, ana la esumbi, ngombe, ekoko ndu punda la tombo. 

22Jashua akatela apami ahendi wakayotopa kete ati: Nyoto lu luudu la umuntu 
kanga luseka nyutundja lʼandja, ndi la wane tshe weli la ndi, uku ikanyutshibela. 

23Ku elongo wʼapami ako wakayi dia ndjukemba kete, wakatundja Rahaba, shi 
la nyangu, anangu la kene tshe kaki la ndi. Vo wakatundja wane wuto la ndi tshe. 
Vo wakayakitsha lʼandja a pangu ka Isariyele. 

24Ku vo wakatshumbi usumba la diango tshe laki loko. Tshikima, fesa, paunyi, la 
diango tshe diʼehotela la dia mbulu, mbakawotshiya lu eumbelu ka luudu la 
Latuyalaka. 

25Keli Jashua akahandja Rahaba, umuntu kanga luseka, khumbu ka shi, la kene 
tshe kaki la ndi. Ku Rahaba akayudjase lʼatei wa Isariyele edja ndu elo, ne dia ndi 
akashe akendji wakatumi Jashua dia ntukemba Jeriko. 

26Jashua akadji etshi lu etena kako ati: Mananu kayali le untu layulula usumba 
one, Jeriko, la ntundu ka Latuyalaka. Lamʼayunduka atshina awo, onʼandi 
lʼenundu kavu. Ndu lamʼayundudja kuki yawo, onʼandi la pami la djihelu kavu. 

27Okone Latuyalaka aki la Jashua, lukumu landi lakadiangana lu kete tshe. 

Jashua 7 

Kolo ka Akana 

1Asi Isariyele wakayala lʼuhedia lamʼakawadji ashu lu diango diakakimwama. 
Akana, onʼa Karami, onʼa Zabedi, onʼa Zara, uma lu diuhu dia Juda, akose engo 
kemotshi lʼatei a diango diakakimwama. Ku kele ka Latuyalaka akafulanela le asi 
Isariyele. 

2Jashua akatumi antu uma la Jeriko utsha la Ai keli lasuki la Bete-Avene, lu leke 
lʼehutwelu ka unya la Betele; akawatela ati: Nyutshu la ntukemba kete. Ku antu 
ako wakatshu la ntukemba Ai. 

3Vo wakakalula le Jashua, wakayuwutela vati: Kema uhumba wʼantu tshe ntsho 
leko. Apami nunu pendi kana nunu satu nkukaka ndo lʼasi Ai. Tenyaki wudja tshe 
pa, ne dia vo weko paka djui ya tshitshe. 

4Okone lasuki lʼapami nunu satu wakatshu, keli vo wakatulawo asi Ai. 

5Asi Ai wakadiaki lasuki lʼantu akumi asatu la asamalu, wakayelana la wo uma 
lʼeotwelo pulu ndu la Shebarima, watadiaki lamʼakawatahuloka. Ku alimba 
wʼantu wakakomo, etema awo wakayala ashi atu. 

6Jashua akatshatsha ahondo andi, akako ekhukhumadi la ntundu kʼoshete wa 
Latuyalaka. Ndi akakolama edja ndu dikolo, ndi la dihangamendi dia Isariyele. 
Vo wakatela kete lʼete. 

7Ku Jashua akaleli ati: Ayii! Khumemi Latuyalaka, dikambu kuna diakayatehuya 
wudja one Jorodana aia ndjutukimo lʼanya wʼasi Amora, dia vo ntudiaka? 
Utututshikala la wedi wa Jorodana li! 

8Khumemi li! kukukimi mvuta, lamʼakuki usi Isariyele atunyi awo ekongo! 

9Lamʼayuka asi Kanana la asi kete nye tshe lukumu lone, vo wayutudinga, 
wayushisha lukumbu lasu la kete. Ku ngandi ayuyutsha dia lukumbu laye la 
wuki? 

10Ku Latuyalaka akatela Jashua ati: Emali. Na dikambu dietamiye ekhukhu-madi 
okone? 

11Isariyele wakatshi kolo; wakadiaki sheki yakamadji la wo. Vo wakose diango 
dimotshi uma lʼatei a diango diakakimwama; wakadivi, wakatshi lukesu, 
wakadishe lʼatei a diango diawo. 

12Diako mbaheyi asi Isariyele memala la ntundu kʼatunyi awo. Vo wakuki atunyi 
awo ekongo, ne dia vo wakayala engo kʼelanyelu. Dimi haleyi ndjala la nyu ntu, 
tshikima nyu nyambulanya diango diku diakakimwama uma lʼatei anyu. 

13Emali, ukidia antu; uwateli wati: Nyuyakidia dikambu dia lui, ne dia 
Latuyalaka, Unyashungu wa Isariyele, kata ati: Isariyele li, diango 
diakakimwama tadiuyalaki lʼatei anyu. Nyu hanyeyi memala la ntundu kʼatunyi 
anyu, tshikima nyu nyambutanyisha diango diku diakakimwama uma lʼatei 
anyu. 

14Kanyuyi la pindju uku wauhu anyu. Ku diuhu diayunda Latuyalaka diayuya 
uku khumbu yawo. Ku khumbu kayunda Latuyalaka, wayuya uku mvudu yawo. 
Ku luudu layunda Latuyalaka, wayuya pami la pami. 

15Ku one lakose diango diakakimwama, ayutshumbama lu dja, ndi la kene tshe 
keli la ndi, ne dia ndi akalanya sheki ya Latuyalaka, ndu ndi akatshi dikambu dia 
sonyi lu Isariyele. 

16Ku Jashua aketo kʼolomo la pindju; akasukanya asi Isariyele uku wauhu awo. 
Ku diuhu dia Juda diakandama. 

17Ndi akasukanya diuhu diako. Ku khumbu ka Zera kakandama. Ndi akasukanya 
luudu la luudu la lu khumbu kako. Ku Zabedi akandama. 

18Ndi akasukanya pami la pami ka lu luudu landi, ku Akana, onʼa Karami, onʼa 
Zabedi, onʼa Zera, uma lu diuhu dia Juda, akandama. 

19Ku Jashua akatela Akana ati: Onʼami, lambukosengasenga nti: Utumbuli 
Latuyalaka, Unyashungu a Isariyele, uwanduli. Kakiane umvuteli dikambu 
diakayatshi, tumbisheki. 

20Akana akûkaluya diui ati: Mete, dimi lakatshela Latuyalaka, Unyashungu wa 
Isariyele, kolo. Dimi lakatshi okone: 

21Lamʼakamenyi koti dia dimena lʼatei a diango dia dimbu diʼuma la 
Shinare, shekele kama hyendi ya fesa, la etenyi ka paunyi keli la wutshu 
wa shekele akumi atanu, ku dimi lakadikomiya, lakadiose. Ulungi, diango diako 
nkhundama lu kete lʼatei a luudu lami la dipema, ku fesa la tshina. 

22Jashua akatumi antu utsha lu luudu la dipema la Akana, ku vo wakatutana 
diango diako diukhundami lu luudu landi, ku fesa la tshina. 

23Vo wakatundja diango diako uma lu luudu, wakadiela le Jashua la asi Isariyele 
tshe, ku wakatudikitsha la ntundu ka Latuyalaka. 

24Jashua la asi Isariyele tshe wakose Akana onʼa Zera la fesa, koti, etenyi ka 
paunyi, ndu anʼandi wʼapami la wʼamantu, ngombe yandi, punda ya-ndi, ekoko 
andi, luudu landi la dipema, ndu tshe kaki la ndi, wakatole lʼukidi wʼAkora. 

25Jashua akawumbula ati: Ukundi akayatela ohenyohenyo? Elo, Latuyalaka 
ambukela ohenyohenyo. Ku ului tshe wa Isariyele wakawuki ave. Vo 
wakatshumbi, wakawauki ave. 

26Vo wakakitsha ului a wuki wʼave ladiku dia udu wa Akana. Vo weko edja ndu 
elo. Ku Latuyalaka akumo kele kandi ka wulu. Uma lu dikambu diako, 
mbatuwetaka dihuli diako edja ndu elo vati: Ukidi wʼAkora (kitshimudi ati: 
Ohenyohenyo). 

Jashua 8 

Elembiamelu la Elanyelu ka Ai 

1Latuyalaka akatela Jashua ati: Tukaki woma, tateki sulu, eti andoshi wa ta tshe, 
nyutshu la ntolo la Ai. Enda, dimi lambukimo khumʼekanga ka Ai, antu andi, 
usumba andi ndu kete yandi, lu anya aye. 

2Kutsheli Ai la khumʼekanga kawo uku akayatshela Jeriko la khumʼekanga kawo. 
Paka diango diawo la dungalunga diawo tu, mbayunyuyaosela uku diango dia 
dimbu. Nyutukitshiya usumba lalu la wedi awo. 

3Okone Jashua akunela, ndi la andoshi wa ta tshe, dia ntsho la ntolo la Ai. Ndi 
akasonola apami a wulu nunu akumi asatu, akatumi lʼutshu. 

4Ndi akawatela ati: Nyutuyaleli usumba lalu la wedi awo. Tanyumoki etali efula 
uma lʼusumba, nyutuyakunge nyu tshe. 

5Keli dimi la antu ane tshe weli kame la mi, tayusukana lʼusumba. Ku 
lamʼayuwutumba dia ndjolo la su, uku akawatshi etena ka ntundu, shu tayalawo. 

6Ku vo wayuyelana la su, edja ndu lamʼayutakutula tshalula uma lʼusumba. Vo 
wayuta vati: Vo wambulawo uku akawatulawo etena ka ntundu. Shu tayalawo 
osoku! 

7Etena kako, kanyutumbi uma lu lalu, kanyundi usumba, ne dia Latuyalaka, 
Unyashungu anyu, ayukimo lʼanya anyu. 

8Lamʼayunyunda usumba, kanyutshumbi, kanyutshi uku akati Latuyalaka. 
Nyulungi, osoku mbamumunyudjangela. 

9Jashua akatumi, ku vo wakatuyala lalu lʼasa Betele la Ai, lu leke lʼedjelu ka unya 
ka Ai. Keli Jashua aketama lʼutshu uku lʼatei a wudja. 

10Jashua aketo kʼolomo la pindju, akasanganya antu, ndi la dihangamendi dia 
Isariyele. Vo wakatshu la ntolo la Ai. 

11Andoshi wa ta tshe wakatshu; wakasukana lʼusumba, wakatuhanga lu leke la 
ngelʼa kushi la Ai; luwinga laki lʼasawo la Ai. 

12Ndi akose lasuki lʼantu nunu tanu, akakitsha lalu lʼasa Betele la Ai, lu leke 
lʼedjelu ka unya lʼusumba. 

13Antu tshe wakatani ahuli awo amotshi lu leke la ngelʼa kushi lʼusumba, ku 
akina wakayala lalu lu leke lʼedjelu ka unya lʼusumba. Ku Jashua akayutshikala 
utshu tshe lʼukidi. 

14Lamʼakenyi khumʼekanga ka Ai dikambu diako, ndi la antu andi tshe, asi 
usumba, wakasamanya, wakahulo esadi utsha lʼAraba, dia ntuhumana la 
Isariyele lu ta. Keli khumʼekanga kumbeya ati: Wakakitshisha lalu la wedi 
wʼusumba. 

15Ku Jashua la Isariyele tshe wakadimbiya nemba la ntundu kawo, wakalawo lu 
mbuka kʼutsha lʼusui wa shenga. 

16Asi usumba tshe wakamote dia mbatshanya. Vo wakayelana la Jashua. Ku vo 
wakakutwama etali uma lʼusumba. 

17Nduku pami ka la Ai kana ka la Betele kaki kundjelana lʼasi Isariyele. Vo 
wakatshiki usumba awo hwe, wakayelana la Isariyele. 

18Latuyalaka akatela Jashua ati: Utshumi dikonga diukimeye utsha la Ai. Dimi 
lutsha mbukimo lʼanya aye. Jashua akatshumi dikonga diaki lu lunya landi utsha 
lʼusumba. 

19Kamʼakandasimbula lunya, an u wakawakitshama lalu wakatumbi 
shashimuya uma lu dihuli diakiwo, wakakunguso utsha lʼusumba; wakoto 
lʼusumba, wakolembia, wakasamanya mbutshumba. 

20Lamʼakewo asi Ai; wenyi ku dinga diʼusumba diambumbela utsha lʼulungu. Vo 
kumbeya ndawo nduku leke. Ku antu wakatalawoka utsha lʼusui wa shenga, 
wakakadimo dia mbatshanya. 

21Lamʼakenyi Jashua la Isariyele tshe vati: Wane waki lu lalu wambolembia 
usumba, la dinga diʼusumba diumbela, vo wakakadimo, wakadiaki apami wʼasi 
Ai. 

22Ku asi Isariyele akina wakatumbi uma lʼusumba dia ndo la wo. Okone asi 
Isariyele wakadingi kwi, wakadiaki. Nduku otoi akatshikala la lumu, kuyanga 
ndawo. 

23Vo wakandi khumʼekanga ka Ai, wakayi la ndi le Jashua. 

24Lamʼakashili Isariyele ndjaka asi Ai lu ta lʼusui wa shenga, lene akawatayelaka, 
lamʼakawashili ndjakema vo tshe la tombo, Isariyele tshe wakakalula utsha lʼAi, 
wakatudiaka wane wakatshikala la tombo. 

25Efula kʼantu kakadiakema lushi lako, ndu apami ndu amantu, aki antu nunu 
dikumi la pendi, asi Ai tshe. 

26Jashua kunkitsha lunya lakandatshumi la dikonga, edja ndu lamʼakashili asi Ai 
ushiki. 

27Tshikima dungalunga la diango dikina diakawambi lʼusumba, mbakose asi 
Isariyele, uku akatela Latuyalaka Jashua. 

28Jashua akatshumbi Ai, akakite elanyelu ketu. Osoku mbeto edja ndu elo. 

29Ku ndi akahane khumʼekanga ka Ai lʼutamba edja ndu dikolo. Lamʼakadji unya, 
Jashua akawatela dia vo mpanula udu andi lʼutamba. Vo wakawukadja lʼeotwelo 
kʼusumba, wakeme ului wʼave ladiku diawo. Vo weko edja ndu elo. 

Efundelu kʼOlembe lʼUkungu a Ebale 
(Euh. 27:1-26) 

30Ku Jashua akatshela Latuyalaka, Unyashungu wa Isariyele, ediakelu lʼUkungu 
a Ebale. 

31Ediakelu kako kakatshama la ave wʼetundu waki konkolongama la luwulu, uku 
akadjangela Mose, ukambi wa Latuyalaka asi Isariyele, ndu uku akafundama lu 
buku diʼElembe dia Mose. Vo wakalambula Latuyalaka elambu wa lutshumba 
ndu elambu wa ki loko. 

32Ku Jashua akose elembe wakatafundji Mose, akesangula lu ave ako la ntundu 
kʼasi Isariyele. 

33Isariyele tshe, angendangenda uku ana a luta, dihangamendi diawo, elombodi 
awo wa ta la embadi awo, wakemala wedi ehendi wʼoshete la ntundu kʼelombedi 
wʼasi Lewi, wakatembaka oshete wa sheki wa Latuyalaka. Etenyi ka hendi kawo 
wakemala lu welelo wʼUkungu a Ngarizime, la etenyi ka hendi kekina lu welelo 
wʼukungu a Ebale, uku akadjanga Mose, ukambi wa Latuyalaka, ntundu dia vo 
ntshokola asi Isariyele. 

34Lʼokongo diku, Jashua akali aui tshe wʼuma lʼelembe, etshoko ndu mananu, uku 
akawafundama lu buku diʼelembe. 

35Nduku diui diakati Mose, diaki Jashua kumbala la ntundu kʼului tshe wa 
Isariyele, amantu, ana, la angendangenda wakadjashi lʼatei awo. 

Jashua 9 

Lukesu Asi Ngibiyona 

1Lamʼakakumi lukumu lako le khumi ya dikanga yʼasi Hiti, yʼasi Amora, yʼasi 
Kanana, yʼasi Perizi, yʼasi Hiwi ndu yʼasi Jebuse yaki la wedi wa Jorodana lu leke 
lʼakuna ndu lʼukidi wa lʼumamu tshe wʼAshi a Mediteraneya pulu ndu la 
Lebanona, 

2vo wakasangana, wakadji sheki kame dia ndo la Jashua la asi Isariyele. 

3Keli lamʼakuki asi Ngibiyona, uku akatshela Jashua Jeriko la Ai, 

4vo wakatshi lukesu. Vo wakahe paya yʼemusu la atapa wa dikuhu diʼedjedja 
wakawadji alaka ladiku dia punda yawo. 

5Vo wakalote sabata yʼemusu yaki la alaka, ndu ahondo wʼemusu. Vo wakatoshi 
konga diambuma ndu diaya lungi, dia ndjala pamba ya lokendo. 

6Vo wakatshu le Jashua la pangu ka la Ngilingala, ku wakawutela, ndi la asi 
Isariyele vati: Shu tambuya uma lu kete yʼetali. Kakiane, nyokote la su lusalu. 

7Ku asi Isariyele wakakaluya diui vati: Undu, nyu mbidjase lʼatei asu, ukundi 
ukukisu nkota la nyu lusalu? 

8Ku vo wakatela Jashua vati: Shu teko ekambi aye. Ku Jashua akawambula ati: 
Nyu wa na? Ndu uma lendi uyenyu? 

9Ku vo wakûkaluya diui vati: Uma lu kete yʼetali mbuyesu, shu ekambi aye, lu 
dikambu dia lukumu la Latuyalaka, Unyashungu anyu. Shu takuki lukumu landi 
la akambu tshe wakandatshi lʼEdjibitu, 

10ndu uku akandatshela khumi ya dikanga hyendi yʼasi Amora la wedi wa 
Jorodana; Sihona, khumʼekanga ka Heshibona, la Onga, khumʼekanga ka 
Bashana, lakadjashi la Ashitorata. 

11Ku dihangamendi diasu la asi kete yasu tshe wakatutela vati: Nyukimeli diango 
dia nde dia lokendo, nyutshu, kanyutuhumani la wo. Kanyutuwateli nyati: Shu 
teko ekambi anyu; nyokote la su lusalu. 

12Shu takunela uma lu kete yasu la konga ne dieki dja, keli kakiane nyendi, dio 
diambuma, diaya lungi lutu. 

13Nyendi, atapa wa dikuhu wa wanu ane, shu takataludisha lakasu weki eyuyu, 
ku kakiane wambatate. Ahondo asu la sabata yasu yaya emusu etu, ne dia 
lokendo lʼutali. 

14Asi Isariyele wakunganela konga diawo, ku vo kumumbula Latuyalaka. 

15Jashua akayala la wo ki, akakote la wo lusalu, akalakana la wo dia mbatshika 
la lumu. Ewandji wʼului wakatshibela. 

16Nshi shatu lʼokongo wʼekotelo kawo ka lusalu, asi Isariyele wakuki lukumu 
vati: Antu ako asukanyi asu mbewo, vo mbidjase lʼatei asu. 

17Asi Isariyele wakunela, wakatukuma lʼesumba awo lushi la satu. Esumba awo 
ene: Ngibiyona, Kefira, Berote la Kiriyate-Jarima. 

18Asi Isariyele kumbadiaka, ne dia ewandji wʼasi Isariyele wakatshibela le 
Latuyalaka, Unyashungu wa Isariyele, dia mbatshika la lumu. Ku ului tshe 
wʼantu wakangunangunela ewandji ako. 

19Keli ewandji tshe wakakaluya ului tshe wʼantu diui vati: Shu takatshibela le 
Latuyalaka, Unyashungu wa Isariyele; okone nyu hanyeyi mbananda. 

20Keli tayatshela okone, ndu tayatshika la lumu, ne dia kele ka Latuyalaka 
katukuyala le su, ne dia etshibelu kakatatshibela. 

21Vo wayu-tshikala la lumu, mbakawatela ewandji. Keli vo wayuyala amunyi wa 
kunyi la amembi wʼashi wʼasi Isariyele tshe, uku akawatela ewandji. 

22Jashua akawaeti, akawambula okone ati: Okoko wana wakanyatukesi, 
wakanyatutela nyati: Shu teko asi etali lamʼudjashinyu lʼatei asu? 

23Kakiane nyambudjama mananu, pundju nyu hanyumoki lu lohombo la 
munaka kunyi la membaka ashi wa luudu la Unyashungu ami. 

24Ku vo wakakaluya Jashua diui vati: Wakatutela uku akadjangela Latuyalaka, 
Unyashungu aye, ukambi andi Mose dia nyusha kete tshe, la dia ndjaka akanga 
a kete tshe uma la ntundu kanyu. Ne dia shu takanyuki woma shad: 
Tutukudiakema, diako mbakatatshi dikambu diku. 

25Kakiane shu teko lʼanya aye: ututsheli uku alangaye ndu uku ayuyala ololo lu 
ashu aye. 

26Ndi akatshela osoku, akashimbela uma lʼanya wʼasi Isariyele. Okone vo 
kumbadiaka. 

27Ku Jashua akawasha ulimu wa muna kunyi la memba ashi wʼului wʼantu, ndu 
wʼediakelu ka Latuyalaka, lu dihuli diayundosonola. Elimu ako mbatuwutshaka 
edja ndu elo. 

Jashua 10 

Elembelo kʼAsi Amora 

1Lamʼakuki Adoni-Zedike, khumʼekanga ka Jerusalema, okone aka-lembia 
Jashua Ai, ndu akandakilanya tshe, okone akandatshela Ai la khumʼekanga kawo, 
uku akandatshela Jeriko la khumʼekanga kawo; ndu okone ambokota asi 
Ngibiyona Isariyele lusalu, ndu ambuwudjase lʼatei awo. 

2Ndi akuki woma efula, ne dia Ngibiyona aki usumba a wuki, uku usumba 
omotshi wa khumi ya dikanga wuleki Ai wuki, la apami tshe leko waki akanga a 
dihunga. 

3Okone Adoni-Zedeke, khumʼekanga ka Jerusalema, akatumi diui le Hohama, 
khumʼekanga ka Heberona, le Pirame, khumʼekanga ka Jaramuta, le Jafiya, 
khumʼekanga ka Lakishi, la le Debiri, khumʼekanga ka Engelona, ati: 

4Nyuyi, nyuyunkimanyia dia ntolo la Ngibiyona, ne dia vo wambokota la Jashua 
la asi Isariyele lusalu. 

5Khumi ya dikanga tshanu yʼasi Amora: ka Jerusalema, ka Heberona, ka 
Jaramuta, ka Lakishi, la ka Engelona, wakamote kame. Vo wa-kunela, vo la elui 
awo tshe wʼalimbi, wakatuhanga lasuki la Ngibiyona, wakalo la wo. 

6Asi Ngibiyona wakatumela Jashua diui lu pangu kandi ka la Ngilingala vati: 
Tuhukamaki ekambi aye. Yaka esadi, uyutukimanyia, uyutushimbeli, ne dia 
khumi ya dikanga tshe yʼasi Amora, yudjashi lu leke lʼakuna, yambomota dia ndo 
la su. 

7Okone Jashua akunela uma la Ngilingala, ndi la andoshi wa ta, ndu la apami a 
wulu tshe, 

8Latuyalaka akatela Jashua ati: Tuwaukaki woma, dimi lambakimo la anya aye, 
nduku otoi ayeya memala la ntundu kaye. 

9Jashua akunela uma la Ngilingala, akakendakenda utshu tshe, okone ndi 
akatatumbela shashimuya. 

10Latuyalaka akakasakasha la woma la ntundu ka Isariyele. Ku asi Isariyele 
wakadiaki efula la Ngibiyona, wakawatshanya lu mbuka kʼutsha la Beteriorona, 
ku wakatolo la wo lʼAzeka ndu la Makeda. 

11Lamʼakawatalawoka asi Isariyele, ndu lamʼakawatahuloka lʼuhulula wa Bete-
Horona, Latuyalaka akaloshiya mboko ya waki uma lʼulungu pulu ndu lʼAzeka, 
ku vo wakavu. Wane wakavu la mboko ya mvula, wakaleki wane wakadiaki asi 
Isariyele la tombo efula. 

12Lu lushi lakakimo Latuyalaka asi Amora lʼanya wʼasi Isariyele, Jashua akati lu 
ashu wa Isariyele ati: Unya li, emali ladiku dia Ngibiyona, Ndu we Ngondo, lʼukidi 
wa Aidjalona! 

13Ku unya akemala, la ngondo konkendakenda ntu, Edja ndu lamʼakasomboya 
asi Isariyele atunyi awo. Dikambu ne kunfundama lu buku dia 
Jashara (kitshimudi ati: Lusimbwi)? Unya akemala kʼatei wʼulungu, kunsamanya 
dia mbidja lasuki la yanyi tshe. 

14Nduku lushi lakayala uku lushi loso la ntundu kana lʼokongo alo, lakukela 
Latuyalaka untu; ne dia Latuyalaka akalwela asi Isariyele ta. 

15Ku Jashua akakalula, ndi la asi Isariyele tshe utsha lu pangu ka la Ngilingala. 

16Khumi ya dikanga tshanu yakalawo, yakatushama lu wuku wa la Makeda. 

17Ku wakayutela Jashua lukumu vati: Khumi ya dikanga tshanu yambutushama 
lu wuku wa la Makeda. 

18Jashua akati ati: Nyutungituli ave a waki lʼunyo a wuku, ndu nyutukitsha apami 
leko dia mbalama. 

19Tanyemalaki, keli nyuyelani lʼatunyi anyu, nyutolo la wo uma lʼokongo. 
Tanyakimoki dia vo nkalula lʼusumba awo, ne dia Latuyalaka, Unyashungu anyu, 
akakimo lʼanya anyu. 

20Lamʼakashili Jashua la asi Isariyele mbadiaka efula, efula, edja ndu 
lamʼakawawaomombia, ndu lamʼakatoto atshikadi wakatshikala lʼesumba 
wakadingami kumbu ya wulu, 

21wudja tshe wakaka-lula ki utsha le Jashua, lu pangu ka la Makeda. Nduku untu 
akahula diui lu dikambu diʼusi Isariyele. 

22Ku Jashua akati ati: Nyutudihuli unyo a wuku. Nyututumbia khumi ya dikanga 
nye tshanu, nyuyi la wo le mi. 

23Ku vo wakatshi osoku, wakayi la khumi ya dikanga yako tshanu yakawatundja 
uma lu wuku: khumʼekanga ka Jerusalema, khumʼekanga ka Heberona, 
khumʼekanga ka Jaramuta, khumʼekanga ka Lakishi, la khumʼekanga ka 
Engelona. 

24Lamʼakawayi la khumi ya dikanga nye tshanu la ntundu ka Jashua, ndi aketi asi 
Isariyele tshe, akatela ewandji wʼandoshi wa ta wakatatshokaka kame la ndi ati: 
Nyusukani, nyuyahe khumi ya dikanga nye akaka lu kotshi yawo. Vo 
wakasukana, wakawahe akaka awo lu kotshi. 

25Jashua akawatela ati: Tanyukaki woma, kuyanga mbate asulu. Nyukikitali, 
nyuyali la dihunga, ne dia okone mbayu-tshelaka Latuyalaka atunyi anyu tshe 
wayolokaka la nyu ta. 

26Lʼokongo diku Jashua akakomola, akadiaki. Ndi akahane lu etamba etanu, ku 
vo wakatshikala wuhanemi lu etamba edja ndu dikolo. 

27Lamʼakayangi unya mbidja, Jashua akati dia vo mbahanula uma lʼetamba, la 
mbakadja lu wuku wakawashami, ku wakakitsha ave a waki lʼunyo a wuku. Ave 
ako weko leko edja ndu elo. 

28Jashua akalembia asi Makeda lushi lako, akadiaki la yombo. Ndi akalanya 
usumba, akadiaki khumʼekanga la wane tshe waki loko. Ndi kumpandja nduku 
untu, akatshela khumʼekanga ka Makeda uku akandatshela khumʼekanga ka 
Jeriko. 

29Jashua aketi, ndi la Isariyele tshe, uma la Makeda utsha la Libina. Ku ndi 
akatolo la asi Libina. 

30Latuyalaka akakimo ndu vo la khumʼekanga kawo lu anya wa Isariyele, 
akadiaki la yombo, vo la wane tshe waki leko. Ndi kumpandja nduku otoi, 
akatshela khumʼekanga kawo uku akandatshela khumʼekanga ka Jeriko. 

31Ku Jashua aketi, ndi la Isariyele tshe uma la Libina utsha la Lakishi. Ndi 
akatuhanga la ntundu kawo, akalo la wo. 

32Latuyalaka akakimo Lakishi lʼanya wa Isariyele. Ku vo wakalembia lushi la 
hendi, wakalanya, wakadiaki wane tshe waki loko la yombo, uku akawatshela 
Libina. 

33Horama, khumʼekanga ka Ngezere, akayi dia ndjukimanyia asi Lakishi. Ku 
Jashua akudiaki, ndi la wudja andi, aha ntshika nduku untu. 

34Jashua aketi, ndi la Isariyele tshe, uma la Lakishi utsha la Ngelona. Vo 
wakatuhanga lu wlelo awo, ku wakalo la wo. 

35Vo wakalembia lushi lako, wakalanya, wakadiaki wane waki loko tshe la 
tombo. Jashua akashili ushiki, uku akandatshela asi Lakishi. 

36Jashua akunela, ndi la asi Isariyele tshe, uma la Engelona utsha la Heberona, 
ku vo wakatolo la wo. 

37Vo wakalembia usumba ako, wakulanya kame la ngelu tshe ya lʼokongo awo. 
Vo wakadiaki khumʼekanga kawo la wane waki loko tshe la yombo. Jashua 
kumpandja nduku untu uku akindi kumpandja asi Engelona. Ndi akalanya 
usumba, akashili wane waki loko tshe ushiki. 

38Jashua akelela, ndi la asi Isariyele tshe, utsha la Debire, akatolo la wo. 

39Ndi akalembia, vo la khumʼekanga kawo la esumba tshe waki lʼokongo awo. Vo 
wakadiaki wane tshe waki loko la tombo, kumpandja nduku untu. Jashua 
akatshela asi Debire la khumʼekanga kawo uku akandatshela asi Heberona, ndu 
uku akandatshela asi Libina la khumʼekanga kawo. 

40Jashua akalo la kete tshe, lu leke lʼakuna, lu Nengebe, lʼukidi ndu lʼuhulula, 
akadiaki khumi ya dikanga yawo tshe, kumpandja nduku untu. Ndi akadiaki 
dikendakenda tshe diaki la lumu, uku akawudjangela Latuyalaka, Unyashungu 
wa Isariyele. 

41Jashua akatalokaka la wo uma la Kadeshe-Baranea pulu ndu la Ngaza. Ndi 
akalo la kete tshe ya Ngoshena edja ndu la Ngibiyona. 

42Jashua akalembia khumi ya dikanga nye tshe la kete yawo etena otoi, ne dia 
Latuyalaka, Unyashungu wa Isariyele, akatalwelaka Isariyele ta. 

43Jashua akakalula ndi lʼasi Isariyele tshe utsha lu pangu ka la Ngilingala. 

Jashua 11 

Elanyelu ka Jabina la Wedja Waki Kame la Ndi lu Ta 

1Lamʼakuki Jabina, khumʼekanga ka Hazora, lukumu loso, ndi akatumi akendji le 
Jobaba, khumʼekanga ka Madona, le khumʼekanga ka Shimirona, le khumʼekanga 
ka Akishafu, 

2le khumi ya dikanga yaki lu leke la ngelʼa kushi lʼakuna, lu Araba, lu leke la diku 
dia kushi la Kinerote, lʼukidi, lu Nafota-Dora lu leke lʼedjelu ka unya, 

3le asi Kanana wa lu leke lʼehutwelu ndu lʼedjelu ka unya, le asi Amora, le asi Hiti 
le asi Perizi, le asi Jebuse wa lu leke lʼakuna ndu le asi Hiwi wuladi la tshina dia 
Heremona, lu kete ya Mizipa. 

4Vo wakatumbi, vo la elui awo wʼalimbi tshe. Vo waki antu efula uku tongo ya 
losenga la lʼumamu wʼashi a waki. Vo waki la falasa la pusupusu efula. 

5Khumi ya dikanga nye tshe yakasangana kame, yakatuhanga lu ashi wa Merome 
dia ndo la Isariyele. 

6Latuyalaka akatela Jashua ati: Tuwaukaki woma, ne dia lui lʼetena kene, 
layakimo, vo tshe, edu etu le asi Isariyele. Kuhimbuli eshisha wa falasa yawo, 
kutshumbi pusupusu yawo ya ta. 

7Ku Jashua akayi, ndi lʼandoshi andi wa ta tshe, lʼumamu wʼashi wa Merome. Vo 
wakatumbela shashimuya, wakakhunguso utsha le wo. 

8Latuyalaka akakimo Lanya wʼasi Isariyele, ku vo wakadiaki, wakawatshanya 
pulu ndu la Sidona ka Wuki, pulu ndu la Misrefote-Mayima, ndu edja ndu la 
Mizipa lu leke lʼehutwelu ka unya. Vo wak idiaki, kumpandja nduku otoi. 

9Jashua akatshela uku akawudjangela Latuyalaka. Ndi akahimbula eshisha wa 
falasa yawo, akatshumbi pusupusu yawo ya ta. 

10Lʼetena kako, Jashua akakadimo, akalembia Hazora, akadiaki khumʼekanga 
kawo la yombo. Nshi kina, Hazora aki usumba a wuki wa waulelu ako tshe. 

11Vo wakadiaki antu tshe waki loko la tombo, wal asbili ushiki. Nduku 
ekendakenda kaki la lumu kakatshikala. Ndi akatshumbi Hazora. 

12Ku Jashua akalembia khumi ya dikanga ku tshe la esumba awo. Ndi akadiaki la 
yombo; akashili ushiki, uku akadjanga Mose, ukambi wa Latuyalaka. 

13Asi Isariyele kuntshumba esumba wakahikama lu akuna, tshikima usumba wa 
Hazora utu mbakatshumbi Jashua. 

14Asi Isariyele wakose diango tshe diakawambi lu esumba ako la dungalunga. 
Keli vo wakadiaki usika pami tshe la yombo. Vo kuntshika nduku engo kaki la 
lumu. 

15Uku akadjangela Latuyalaka ukambi andi Mose, mbakadjangela Mose Jashua. 
Ku Jashua akatshi akambu ako tshe. Ndi kuntshika nduku dikambu 
diakadjangela Latuyalaka Mose. 

Jashua Ambosa Kete Tshe 

16Jashua akalembia kete tshe: leke lʼakuna Nengebe tshe, kete tshe ya Ngoshena, 
leke la lʼukidi la Araba, lu leke lʼakuna wa Isariyele la ekidi awo; 

17uma lʼUkungu a Halaka, weli lu mbuka kʼutsha la Seire, pulu ndu la Bala-Ngada 
keli lʼukidi wa Lebanona, la tshina diʼUkungu a Heremona. Ndi akandi khumi ya 
dikanga yawo tshe, akakomola, akadiaki. 

18Jashua akalo la khumi ya dikanga yako tshe etena kʼutali. 

19Nduku usumba wakakote lʼasi Isariyele lusalu, tshikima asi Hiwi, wakadjashi 
la Ngibiyona. Okone asi Isariyele wakalembia tshe lu ta. 

20Latuyalaka ndame kakakikitsha etema awo dia vo ndo lʼasi Isariyele, dia asi 
Isariyele mbadiaka, aha mbauka ketshi, la mbashila ushiki, uku akadjangela 
Latuyalaka Mose. 

21Lʼetena kako, Jashua akatshu, akatudiaka asi Anaka wʼuma lu leke lʼakuna wa 
Heberona, wa Debire, wa Anaba, wa lu leke lʼakuna tshe wa Juda, ndu leke 
lʼakuna wa Isariyele. Jashua akalanya esumba awo, ndu akashili ushiki. 

22Nduku usika Anaka akatshikala lu kete ya asi Isariyele. Tshikima la Ngaza, la 
Ngata la la Ashidode, kakawatshikala atoi. 

23Okone Jashua akalembia kete tshe, uku akatela Latuyalaka Mose. Ndi akayisha 
diuhu la diuhu dia Isariyele etenyi kawo ukito. Ku kete yakayala ki, aha la ta. 

Jashua 12 

Khumi ya Dikanga Yakalembia Mose 

1Khumi ya dikanga yakalembia asi Isariyele dia nkita kete yawo la wedi wa 
Jorodana lu leke lʼehutwelu, uma lʼukidi wa Aranona pulu ndu lʼUkungu a 
Heremona, ndu kete tshe ya Araba lu leke lʼehutwelu ka unya, nye: 

2Sihona, khumʼekanga ka asi Amora, lakadjashi la Heshibona. Diulelu dia Sihona 
diakashimbemala umaka Aroera, weli lʼumamu wʼukidi wʼAranona, ndu uma-
kʼatei wʼokedi ako, ku dio nsimbemala lu etenyi otoi ka hendi ka Ngiliyade pulu 
ndu lʼokedi wa Jaboka, weli lʼulelu wʼasi Amora. 

3Ku dio nsimbemala lʼusui utsha lu leke lʼehutwelu lʼuduwa wa Kinerete. Ku dio 
ndjeta lʼukidi wa Araba utsha la Bete-Jeshimote, lʼuduwa wa Araba wetawo vati: 
Uduwa a Leho, lu leke la diku dia kushi, pulu ndu lʼuhulula wa Pisinga. 

4La Onga, khumʼekanga ka Bashana, lakatshikala ndame uma lʼatei wʼasi 
Refayima, akadjase la Ashitarota ndu la Ederei. 

5Ndi akulela lʼUkungu a Heremona, lu Saleka, ndu lu Bashana tshe, edja ndu 
lʼulelu wʼasi Ngeshure lʼasi Makata, ndu lu etenyi otoi ka hendi ka Ngiliyade, 
lʼulelu wa Sihona, khumʼekanga ka Heshibona. 

6Mose, ukambi a Latuyalaka, la asi Isariyele wakalembia. Ku Mose, ukambi a 
Latuyalaka, akasha asi Rubena, asi Ngada la etenyi ka hendi ka diuhu dia Manase, 
kete sho ukito. 

Khumi ya Dikanga Yakalembia Jashua 

7Khumi ya dikanga nye mbakalembia Jashua la asi Isariyele lu wedi one wa 
Jorodana lu leke lʼedjelu, umaka Bala-Ngada, lʼukidi wa Lebanona, edja ndu 
lʼUkungu a Halaka, lu mbuka kʼutsha la Seire (ku Jashua akasha wauhu wa 
Isariyele kete yawo ukito, diuhu la diuhuetenyi kawo, 

8lu leke lʼakuna, lʼukidi, lu Araba, lu ehulula, lʼusui wa shenga, ndu lu Nengebe, 
kete yʼasi Hiti, asi Amora, asi Kanana, asi Perizi, asi Hiwi la asi Jebuse). 

9Khumi ya dikanga yako nye: khumʼekanga ka Jeriko, otoi; khumʼekanga ka Ai, 
keli lasuki la Betele, otoi; 

10khumʼekanga ka Jerusalema, otoi; khumʼekanga ka Heberona, otoi; 

11khumʼekanga ka Jaramuta, otoi; khumʼekanga ka Lakishi, otoi; 

12khumʼekanga ka Engelona, otoi; khumʼekanga ka Ngazere, otoi; 

13khumʼekanga ka Debire, otoi; khumʼekanga ka Ngedere, otoi; 

14khumʼekanga ka Horoma, otoi; khumʼekanga ka Arada, otoi; 

15khumʼekanga ka Libina, otoi; khumʼekanga ka Adulama, otoi; 

16khumʼekanga ka Makeda, otoi; khumʼekanga ka Betele, otoi; 

17khumʼekanga ka Tapua, otoi; khumʼekanga ka Hefere, otoi; 

18khumʼekanga ka Afeka, otoi; khumʼekanga ka Lasharona, otoi; 

19khumʼekanga ka Madona, otoi; khumʼekanga ka Hazora, otoi; 

20khumʼekanga ka Shimirona-Merona, otoi; khumʼekanga ka Akishafe, otoi; 

21khumʼekanga ka Tanaka, otoi; khumʼekanga ka Mengido, otoi; 

22khumʼekanga ka Kedeshe, otoi; khumʼekanga ka Jakineame, lu Karamele, otoi; 

23khumʼekanga ka Dora, lu Nafata-Dora, otoi; khumʼekanga ka Ngayima, lu 
Ngalili, otoi; 

24khumʼekanga ka Tiriza, otoi. Khumi ya dikanga yako tshe, yaki akumi asatu 
lʼotoi. 

Jashua 13 

Kete Yahatalemiama 

1Jashua akayala usumbi wa lukusumbi. Ku Latuyalaka akawutela ati: Kakiane we 
ambutshunda, aya usumbi, keli kete yahayatalembia yeki efula. 

2Kete yako yambutshikala nye: leke tshe lʼasi Filistiya, ndu diʼasi Ngeshure, 

3(uma lʼokedi wa Shihore, weli lu leke lʼehutwelu la Ejibitu edja ndu lʼulelu wa 
Ekerona, lu leke la diku dia kushi, kete yeyama uku yʼasi Kanana; embuledi etanu 
wʼasi Filistiya, waki leko, wa la Ngaza, Ashidode, Ashikelona, Ngata la Ekerona), 
ndu diʼasi Avima, 

4lu leke la diku dia kushi, kete tshe yʼasi Kanana, la Meara keli lu Sidona, pulu la 
Afoka, edja ndu lʼulelu wʼasi Amora; 

5kete yʼasi Ngibala la Lebanona tshe, utsha lʼehutwelu, ndu uma la Bala-Ngada 
keli la tshina diʼUkungu a Heremona, edja ndu lʼeotwelo ka la Hamata; 

6wane tshe watudjaseka lʼakuna, uma la Lebanona edja ndu la Misrifote-Mayima, 
asi Sidona tshe. Waso mbayumutshanya dime uma la ntundu kʼasi Isariyele. 
Dikambu otoi, ukahanya asi Isariyele kete nye ukito, uku akamakundjangela. 

7Okone ukahanya kete nye ukito le wauhu divwa la etenyi ka hendi ka diuhu dia 
Manase. 

8Asi Rubena lʼasi Ngada, la etenyi ka hendi kekina ka diuhu dia Manase, 
wakatalungudi etenyi kawo kʼukito kakatawasha Mose la wedi wa Jorodana, lu 
leke lʼehutwelu, kakatawasha Mose, ukambi wa Latuyalaka. 

9Uma la Aroera keli lʼumamu wʼukidi wa Arenona, la usumba weli kʼatei wʼukidi, 
la kete tshe ya baraubamu ya Medeba edja ndu la Dihona, 

10la esumba tshe wa Sihona, khumʼekanga kʼasi Amora, lakuledi la Heshibona, 
pulu ndu lʼulelu wʼasi Amona; 

11Ngiliyade, la kete yʼasi Ngeshure la asi Makata; ndu Ukungu a Heremona tshe, 
ndu Bashama tshe edja ndu la Saleka; 

12Diulelu tshe dia Onga ka la Bashana, lakuledi la Ashetarota ndu la Ederei (ndi 
ndame kakatshikala uma lʼatei wʼasi Refayima,); khumi ya disanga yako mbakalo 
la Mose, mbakandatshanya. 

13Keli asi Isariyele kumbitshanya asi Ngeshure la asi Makata. Vo wakadjase lʼatei 
wa Isariyele edja ndu elo. 

14Tshikima diuhu dia Lewi tu mbaki Mose kumbisha etenyi kʼukito. Elambu wa 
nambula lu dja le Latuyalaka, Unyashungu wa Isariyele, mbaki etenyi kawo 
kʼukito, uku akandawatela. 

Kete ya Sangu Yakatakahanyisha Mose 

15Mose akakahanya kete le asi Rubena uku khumbu yawo. 

16Kete yawo yaki uma la Aroera weli lʼumamu wʼukidi wʼArenona, la usumba 
weli lʼatei wʼukidi, ndu lu kete tshe ya bamubamu ya lasuki la Madeba. 

17Heshibona la esumba awo tshe weli lu kete ya bamubamu, Dibona, Bamota-
Bala, la Bete-Bala-Meona, 

18Jahaza, Kedemote, Mefate, 

19Kiriyatayima, Sibima, Zerete-Shakara weli lu dikuna dia lʼatei wʼukidi. 

20Bete-Peore, ehulula wa Pisinga, Bete-Jeshimote, 

21mvuta ati: Esumba tshe wa lu kete ya bamubamu, la diulelu tshe dia Sihona, 
khumʼekanga kʼasi Amora, lakuledi la Heshibona. Mose akalembia, ndi la 
ewandji wa Midiyana, Evi, Rekeme, Zura, Hura, Reba, ana wa khumʼekanga 
Sihona, wakadjashi lu kete. 

22Asi Isariyele wakadiaki Balama, umvutshi wʼakambu wahatayi, onʼa Beore, la 
yombo kame la akina wakawadiaki. 

23Jorodana kaki ulelu wa kete yʼasi Rubena. Oso aki kete yʼukito yʼasi Rubena 
uku khumbu yawo, esumba awo, ndu ngelu yawo. 

24Mose akasha ndu diuhu dia Ngada kete yʼukito uku khumbu yawo. 

25Kete yawo yaki uma la Jazera, esumba tshe wa Ngiliyade, etenyi ka hendi ka 
ete yʼasi Amona, edja ndu lʼAroera, lu leke lʼehutwelu la lu Raba. 

26Uma la Heshibona edja ndu la Ramata-Mizipe, la Betonima, ndu uma la 
Manahayma, edja ndu lʼulelu wa Debire, 

27Bete-Harama, Bete-Nimira, Sukota, la Zafona, esumba wa lʼukidi, etenyi 
kakatshikala ka diulelu dia Sihona, khumʼekanga ka Heshibona, ulelu awo 
waketi lu Jorodana pulu ndu la kuma kʼUduwa a Kinerete, la wedi wa Jorodana, 
wʼutsha lu leke lʼehutwelu ka unya. 

28Oso eli kete yʼukito yʼasi Ngada uku khumbu yawo, kame la esumba awo, la 
ngelu yawo. 

29Mose akasha etenyi ka hendi ka diuhu dia Manase kete yʼukito uku khumbu 
yawo. 

30Kete yawo yaki uma la Mahanayima, Bashana tshe, diulelu tshe dia Onga, 
khumʼekanga ka Bashana, la ngelu tshe ya Jaira ya la Bashana, esumba akumi 
asamalu; 

31etenyi ka hendi ka Ngiliyade, Ashitarota la Ederei, esumba wa diulelu dia Onga 
ka la Bashana. Oso aki kete yʼukito yʼasi Makira, onʼa Manase, etenyi ka hendi 
kʼasi Makira uku khumbu yawo. 

32Oso eli kete yakakahanya Mose lu mandja ya Moaba, la wedi wa Jorodana, lu 
leke lʼehutwelu la Jeriko. 

33Keli Mose kumbisha asi Lewi kete yʼukito. Latuyalaka, Unyashungu wa 
Isariyele, keli etenyi kawo kʼukito, uku akandawatela. 

Jashua 14 

Ekahanyelu ka Kete ya Kanana lʼEukelu kʼUwali 

1Okone mbakakahanya olombedi Eleazara, Jashua, onʼa Nuna, la ete wa khumbu 
wʼasi Isariyele kete ya Kanana ukito le asi Isariyele. 

2Kete yakakaha-nyema lu eukelu kʼuwali le wauhu divwa lʼetenyi ka hendi, uku 
akadjangela Latuyalaka Mose. 

3Mose akatakahanyisha wauhu ahendi la etenyi ka hendi kete yʼukito la wedi wa 
Jorodana. Keli ndi kumbisha asi Lewi kete ukito lʼatei awo. 

4Asika Josefu waki wauhu ahendi, Manase la Efarayima. Diako mbakiwo 
kumbisha asi Lewi kete, tshikima esumba wa vo mbidjase la kete ya lʼetshimba 
awo, ya ndesha ngombe yawo ndu ya vo nkamba dikambo. 

5Uku akadjangela Latuyalaka Mose, mbakatshi asi Isariyele, ndu 
mbakawakahanya kete. 

Wambusha Kaleba Heberona 

6Asi Juda wakasukana le Jashua la Ngilingala. Ku Kaleba, onʼa Jefune, usi Kenizi, 
akawutela ati: We mbeyaka uku akatela Latuyalaka Mose, ukambi a 
Unyashungu, lu Kadeshe-Baranea lu dikambu diami, ndu lu dikambu diaye. 

7Dimi laki la deku akumi anei, lamʼakantumi Mose ukambi wa Latuyalaka, uma 
la Kadeshe-Baranea dia ndjukemba kete nye. Lamʼakamakalula, dimi lakatuwu-
tela aui tshe waki lʼutema ami. 

8Analingu wakatshu kame la mi, wakatutsha antu woma, keli dimi lakayeli 
Latuyalaka, Unyashungu ami, lʼutema tshe. 

9Okone Mose akatshibi lushi lako ati: Kete yakakamela ekulu aye, yayuyala yaye 
ndu ya anʼa aye pundju, ne dia we akayeli Latuyalaka, Unyashungu ami, lʼutema 
tshe. 

10Enda, Latuyalaka ambuntshika la lumu uku akandati. Aya deku akumi anei la 
tanu uma lʼetena kakandatela Mose diui ne, lamʼakatakendakendaka asi 
Isariyele lʼusui wa shenga. Ku kakiane, dimi laya la deku akumi enanei la tanu. 

11Dimi leki ukeketadu uku akimi lamʼakantumi Most Wulu weli la mi kakiane, 
weko uku wulu waki la mi lu nshi yako, wa ndo ta, wa ntumba ndu wa mboto. 

12Okone umbisha kete nye ya lu leke lʼakuna, yakati Latuyalaka lushi lako. Ne dia 
lʼetena keku we akuki wati: Akunguti mbuiadi leko, la esumba awo weko waki 
ndu wudingami kumbu. Undu Latuyalaka ayutsho la mi, ku dimi layuwatshanya, 
uku akandati. 

13Jashua akatshokola Kaleba, onʼa Jefune. Ku ndi akawusha Heberona ukito. 

14Okone Heberona akayala etenyi kʼukito ka Kaleba, onʼa Jefune, usi Kenizi, edja 
ndu elo, ne dia ndi akayelaka Latuyalaka, Unyashungu wa Isariyele, lʼutema tshe. 

15Ntundutundu, lukumbu la Heberona laki Kiriyate-Areba (kitshimudi ati: 
Usumba wa Areba). Areba ako kakaleki dikunguti lʼatei wʼasi Anaka. Umaka 
etena kako, kete yakayala la mumuya, aha la ta. 

Jashua 15 

Kete Yakawasha Juda 

1Kete yakandama uwali le diuhu diʼasi Juda, uku khumbu yawo, yaki okone: 
ulelu ayo waketi lʼumamu wa Edome pulu ndu lʼusui wa shenga wa Zina, etali, 
utsha la diku dia kushi. 

2Okone ulelu awo wi lu leke la diku dia kushi waketi la kuma ka shodi yʼUduwa 
a Leho yeli lu leke la diku dia kushi. 

3Vo wakasimbo utsha la diku dia kushi, wakambela lu Akarabima, waketi la Zina. 
Ku wakatumbela utsha la diku dia kushi dia Kadeshe-Baranea, waketi uma leko 
lu Hezerona, wakambela utsha lu Adara. Ku wakatukadimo utsha la Karaka. 

4Lʼokongo diku, ulelu ako waketi lu Azemona, wakatukuma pulu ndu lʼokedi wa 
Edjibitu, edja ndu lʼuduwa. Osoku mbayuyala ulelu anyu lu leke la diku dia kushi. 

5Ulelu wa lu leke lʼehutwelu waki lu Uduwa a Leho edja ndu lu kitu ka Jorodana. 
Ulelu wa lu leke la ngelʼa kushi waketi uma la shodi yʼuduwa yeli lu kitu ka 
Jorodana. 

6Vo wakambela utsha la Bete-Hongela, waketi lu ngelʼa kushi ka Bete-Araba. Ku 
wakambela edja ndu la dive dia Bohana, onʼa Rubena. 

7Ku ulelu ako wakambela utsha la Debire, tshalula uma lʼukidi wa Akora, ku 
wakelela utsha la ngelʼa kushi, lu leke la Ngilingala kelanedi la edelu ka 

Adumima, utsha la diku dia kushi diʼokedi. Vo waketi lu ashi wa Ene-Shemeshe, 
wakasimbo edia ndu la Ena-Rungele. 

8Ku ulelu ako wakambela uma leko lʼukidi wa onʼa Hinome lu leke la diku dia 
kushi la Jebuse (yetawo vati: Jerusalema). Ku vo ndjumbela lʼote wʼukungu 
welanedi lʼukidi wa Hinome, leke lʼedjelu la la kuma kʼukidi wʼasi Refayima la 
ngelʼa kushi. 

9Uma la diku diʼukungu, ku vo mbeta edja ndu la kyoko yʼAshi a Nefetoa. Ku vo 
mbelela utsha lʼesumba wa lʼUkungu a Eferona, ku mbeta lu Bala (ketawo vati: 
Kiriyate-Jerima). 

10Uma la Bala ku ulelu ako nkadimo utsha lʼedjelu, lʼUkungu a Seire, ku vo 
ntenanya leke la ngelʼa kushi lʼUkungu a Jerima (wetawo vati: Kesalona). Ku vo 
mpulo la Bete-Shemeshe, ku mbeta lu Timina. 

11Ku vo mbeta lu leke la ngelʼa kushi la Ekerona, ku vo nsimbo utsha la 
Shikerona, ku mbeta lʼUkungu a Bala. Ku vo ntukuma pulu la Jabinele, ku 
ntukume lʼuduwa. 

12Ashi a Mediteraneya nbaki ulelu awo lu leke lʼedjelu. Oso aki ulelu wa 
lʼutshimba wa kete yʼasi Juda, uku khumbu yawo. 

Kaleba Ambolembia Heberona la Debire 
(Emb. 1:10-15) 

13Jashua akasha Kaleba, onʼa Jefune, etenyi kʼukito lʼatei wʼasi Juda, uku 
akawudjangela Latuyalaka. Ndi akawusha Kiriyate-Areba, ketawo vati: 
Heberona. (Areba ako kaki shi Anaka). 

14Kaleba akatshanya ana apami asatu wa Anaka, Sheshai, Ahimana la Talamai, 
tukanula tʼAnaka, uraa leko. 

15Ndi akunela uma leko la ntolo lʼasi Debire, Debire diako mbakawetaka nshi 
kina vati: Kiriyate-Sefere. 

16Kaleba akati ati: Dimi layusha one layolo la Kiriyate-Sefere, ndu layukilembia 
onʼami Akisa wadi. 

17Otenyele onʼa Kenaze, onangu Kaleba, akakilembia. Ku ndi akawusha onʼandi 
Akisa wadi. 

18Lamʼakayi Akisa laka Otenyele, ndi akosengasenga dia ntolomba shi ekambo. 
Lamʼakahulo Akisa uma lu punda kandi, Kaleba akawumbula ati: Kahumbaye 
na? 

19Ku ndi akûkaluya diui ati: Umbisha ushasha omotshi. We akankitsha lu kete ya 
Nengebe, umbisha ndu teko diʼashi. Ku ndi akawusha teko dia la diku ndu teko 
dia lʼesi. 

Esumba wa Juda 

20Oso kaki kete yʼukito yʼasi Juda uku khumbu yawo. 

21Esumba wa la kuma ya kete yʼasi Juda, utsha lʼulelu wa Edome, lu leke la Diku 
dia kushi waki, Kabizele, Edere, Jangura, 

22Kina, Dimona, Adada, 

23Kedeshe, Hazora, Itenana, 

24Zifu, Teleme, Bealota, 

25Hazora-Hadata, Keriyote-Hezerona, (ketawo vati: Hazora), 

26Amama, Shema, Molada, 

27Hazara-Ngada, Heshimona, Bete-Pelete, 

28Hazara-Shuala, Bere-Sheba, Biziotiya, 

29Bala, Ime, Azema, 

30Eletolada, Kesile, Horoma, 

31Zikilange, Mademana, Sasana, 

32Lebaota, Shilime, Aina, la Rimona. Esumba tshe waki akumi ahendi la divwa, 
kame la ngelu yawo. 

33Lʼukidi: Eshitaole, Zora, Ashima, 

34Zanoa, Ene-Nganima, Tapua, Ename, 

35Jaramuta, Adulama, Soko, Azeka, 

36Sharayima, Aditayima, Ngadera, la Ngederotayima: esumba dikumi la enei, 
kame la ngelu yawo. 

37Zenana, Hadasha, Mingidala-Ngada, 

38Dilana, Miziyse, Jokitele, 

39Lakishi, Bozekate, Engelona, 

40Kabona, Lamama, Kitilishi, 

41Ngederote, Bete-Dagona, Nama, la Makeda: esumba dikumi la esamalu, kame 
la ngelu yawo. 

42Libina, Etere, Ashana, 

43Ifeta, Ashina, Nezibe, 

44Keila, Akizibe, la Maresha: esumba divwa, kame la ngelu yawo. 

45Ekerona, la esumba waki lʼokongo awo, kame la ngelu yawo. 

46Uma lʼEkerona edja ndu lʼAshi a Mediteraneya, esumba ako tshe waki lasuki 
lʼAshidode, kame la ngelu yawo. 

47Ashidode, la esumba waki lʼokongo awo, kame la ngelu yawo; Ngaza, la esumba 
waki lʼokongo awo, kame la ngelu yawo. Ulelu awo aketi lʼokedi wa Edjibitu, edja 
ndu lʼAshi a Mediteraneya. 

48Lu leke lʼakuna: Shamira, Jatira, Soko, 

49Dana, Kiriyate-Sana (ketawo vati: Debire), 

50Anaba, Eshitemo, Anima, 

51Ngoshena, Holona, la Ngilo. Esumba dikumi la otoi, kame la ngelu yawo. 

52Araba, Duma, Eshana, 

53Janima, Bete-Tapua, Afeka, 

54Humeta, Kiritate-Areba (ketawo vati: Heberona), la Ziore: esumba divwa, 
kame la ngelu yawo. 

55Maona, Karamele, Zifu, Juta, 

56Jezerele, Jokidame, Zanoa, 

57Kena, Ngibea, la Timina: esumba dikumi, kame la ngelu yawo. 

58Halahulu, Bete-Zura, Ngedore, 

59Marata, Bete-Anota, la Eletekona: esumba esamalu, kame la ngelu yawo. 

60Kiriyate-Bala (ketawo vati: Kiriyate-Jearima), la Raba: esumba ehendi, kame 
la ngelu yawo. 

61Lʼusui wa shenga: Bete-Araba, Midina, Sekaka, 

62Nibishana, Usumba a Leho, la Ene-Ngedi: esumba esamalu, kame la ngelu 
yawo. 

63Keli asi Juda kumbeya mbitshanya asi Jebuse wakadjashi la Jerusalema. Okone 
asi Jebuse wakadjase kame la asi Juda la Jerusalema edja ndu elo. 

Jashua 16 

Kete Yakawasha Efarayima la Manase 

1Ulelu wa etenyi kakandama lʼuwali le tukanula ta Josefu, waketi uma la 
Jorodana lasuki la Jeriko, lu leke lʼehutwelu, lʼashi wa Jeriko, ku vo mbeta uma la 
Jeriko lu leke lʼakuna utsha la Betele. 

2Vo waketi uma la Betele utsha la Luza, ku vo ndjeta lu kete yʼasi Araka, edja ndu 
lʼAtarota. 

3Ku vo wakahulo lu leke lʼedjelu lu kete yʼasi Jafelete pulu ndu lu kete ya la ngele 
a Bete-Horona. Ku vo ndjeta la Ngezere, ku vo ntukume lʼashi a waki. 

4Ana wa Josefu, Manase la Efarayima, wakalungula etenyi kawo kʼukito. 

5Kete yʼasi Efarayima, uku khumbu yawo nye. Ulelu wa etenyi kawo lu leke 
lʼehutwelu waki la Atarota-Adana pulu ndu la Diku dia Bete-Horona. 

6Ulelu lu leke lʼedjelu waketi uma la Mikimetate la ngelʼa kushi, ku vo 
ndjukadimo lu leke lʼehutwelu utsha la Tanata-Silo, ku vo ndjelela lu leke 
lʼehutwelu utsha la Janoa. 

7Vo wakahulo uma la Janoa, utsha la Atarota, Nara; ku vo ntutumba la Jeriko; ku 
ntukume la Jorodana. 

8Uma la Tapua, ulelu waketi utsha lʼedjelu lu okedi wa Kana. Vo waketi loko edja 
ndu lʼAshi a Mediteraneya. Oso aki etinyi kʼukito kʼasi Efarayima uku khumbu 
yawo. 

9Asi Efarayima waki la esumba ekina wakawose uma lʼetenyi kʼukito kʼasi 
Manase. Esumba ako tshe waki kame la ngelu yawo. 

10Vo kumbitshanya asi Kanana wakadjashi la Ngezere. Okone asi Kanana ako 
wakadjase kame la asi Efarayima edja ndu elo. Ku vo wakayala lʼokongo awo, 
wakalambulaka elambu. 

Jashua 17 

1Etenyi kʼukito kakandama uwali le asi Manase kene. Ndi aki onʼa Josefu 
lʼenundu. Makira, onʼa Manase lʼenundu, shi Ngiliyade, akakundja kete ya 
Ngiliyade la ya Bashana, ne dia ndi aki ondoshi wa ta. 

2Okone eukelu kʼuwali kaki lu dikambu diʼana wa Manase akina uku khumbu 
yawo. Ana wa Abiyezere, ana wa Heleke, ana wa Asiriyele, ana wa Shekeme, ana 
wa Hefere, la ana wa Shemida. Oso eli ana wʼapami wa Manase, onʼa Josefu, uku 
khumbu yawo. 

3Keli Zelofekade, onʼa Hefere, onʼa Ngiliyade, onʼa Makira, onʼa Manase, kumbuta 
ana apami, paka amantu atu. Kumbu ya anʼandi wʼamantu nye: Mala, Noa, 
Hongela, Milika, la Tiriza. 

4Vo wakayutela olombedi Eleazara, Jashua, onʼa Nuna, la ewandji, vati: 
Latuyalaka akatela Mose dia ndi ntusha etenyi kʼukito lʼatei wʼanengesu. Ku ndi 
akawasha etenyi kʼukito lʼatei wʼanangu shewo, uku akati Latuyalaka. 

5Tenyi dikumi diakandama lʼuwali le Manase ladiku dia kete ya Ngiliyade la 
Bashana yeli la wedi wa Jorodana, 

6ne dia ana wʼamantu wa Manase wakakundja etenyi kawo kʼukito kame la 
anʼandi wʼapami. Osoku kete ya Ngiliyade yakayala yʼana wʼapami akina wa 
Manase. 

7Kete ya Manase yaki uma la Ashere utsha la Mikimetate, keli lasuki la Shekeme. 
Ku ulelu ayo wakakadimo utsha lu lunya la pami utsha le asi Ene-Tapua. 

8Kete ya Tapua yaki yʼasi Manase, keli usumba wa Tapua wakakami lʼulelu wʼasi 
Manase, waki wʼasi Efarayima. 

9Ku ulelu wakahulo lʼokedi wa Kana, lu leke la diku dia kushi. Esumba ene wʼasi 
Efarayima waki lʼatei wʼesumba wʼasi Manase. Ulelu wa Manase waketi la ngelʼa 
kushi kʼokedi, wakatukume lu Ashi a Mediteraneya. 

10Kete ya Efarayima yaki la diku dia kushi, la kete ya Manase la ngelʼa kushi. Ku 
kete yawo yakatukume lu Ashi a Mediteraneya. Kete yako yakatudja la Ashere 
ulelu lu leke la ngelʼa kushi, la Isakana lu leke lʼehutwelu. 

11Asi Manase waki la esumba ene lʼatei wa kete ya Isakara la ya Ashere: Bete-
Sheana la ngelu ya lʼokongo awo, Ibileame la ngelu ya lʼokongo awo, asi Dora la 
ngelu ya lʼokongo awo, asi Ene-Dora la ngelu ya lʼokongo awo, asi Tanaka la 
ngelu ya lʼokongo awo, lʼasi Mengido la ngelu ya lʼokongo awo; Nafata keli wa 
satu. 

12Asi Manase kumbeya mbitshanya akanga wʼesumba ene. Osoku asi Kanana 
wakashikikala lu kete yako. 

13Lamʼakayala asi Isariyele la wulu, vo wakete asi Kanana lʼokongo awo, dia vo 
mbalambulaka elambu, keli vo kumbatshanya. 

14Ku diuhu dia Josefu wakambula Jashua vati: Ukundi akayatusha etenyi kame 
ketu ndu leke lame lutu, lamʼesu wudja a wuki, ndu lamʼeli Latuyalaka lu 
ntotshokola edja ndu kakiane? 

15Ku Jashua akakaluya diui ati: Naka wudja a wuki oso wenyu, nyutshu lʼukunda, 
nyutotete, mbayunyuyala la dihuli leko lu kete yʼasi Perizi la asi Refayima, ne dia 
lu leke lʼakuna wa Efarayima eko pika le nyu. 

16Ku diuhu dia Josefu wakûkaluya diui vati: Leke lʼakuna halukuka le su. Ndu 
pusupusu ya ta ya mbulu yeko le asi Kanana tshe wudjashi lʼukidi. Yo yeko ndu 
le wane wudjashi la Bete-Sheana, ndu wa lu ngelu ya lʼokongo awo, ndu le wane 
wudjashi lʼUkidi a Jezerele. 

17Jashua akatela asika Josefu, Efarayima la Manase, ati: Nyu nyeko wudja a wuki, 
ndu nyu la wulu efula. Nyu hanyuyala la leke lame lutu. 

18Leke lʼakuna layuyala lanyu, kuyanga ukunda mbeko, nyu nyayoteta. 
Ekundjelu kʼuma loko kayuyala kanyu. Ntu, nyu nyayu-tshanya asi Kanana, 
kuyanga mbewo la pusupusu ya ta ya mbulu ndu la wulu efula. 

Jashua 18 

Ekahanyelu ka Kete le Wauhu Wakatshikala 

1Ului tshe wʼasi Isariyele wakamote kame la Shilo, wakahiki luudu lʼesanganelu 
la dipema leko. Vo wakalembia kete. 

2Laso ku wauhu esambeli wʼasi Isariyele watakundja etenyi kawo kʼukito. 

3Jashua akambula asi Isariyele ati: Edja ndu kaandi ayunyukimo 
utshimbutshimbu dia mbosa kete yakanyusha Latuyalaka, Unyashungu a 
washenyu? 

4Nyosonole apami asatu asatu uma lu diuhu la diuhu, dimi kandjatumi. Vo 
kawuneli, kawutukinduli kete, kawutusanguli usatu wʼekahanyelu, 
kawuyumvuteli. 

5Kawuyikahanya lu beke esambeli. Asi Juda wayudja la wo ulelu la diku dia 
kusbi, la khumbu ka Josefu wayudja la wo ulelu la ngelʼa kushi. 

6Kanyusanguli kete lu beke esambeli; kanyumbela usatu ako. Dimi 
kandjunyukia uwali la ntundu ka Latuyalaka, Unyashungu asu. 

7Keli asi Lewi hawuyala la etenyi kʼukito lʼatei anyu, ne dia ulimu wʼolombedi wa 
Latuyalaka mbeli etenyi kawo kʼukito. Asi Ngada, la asi Rubena la etenyi ka hendi 
kʼasi Manase, wakatalungudi etenyi kawo kʼukito la wedi wa Jorodana, lu leke 
lʼehutwelu, kakatawasha Mose, ukambi wa Latuyalaka. 

8Lamʼakayangi apami ako munela dia ntusangula usatu wa kete, Jashua 
akawatela ati: Nyutshu, kanyutukinduli kete. Kanyutusanguli usatu ayo; 
kanyukaluli le mi. Dimi kandjunyukia uwali la ntundu ka Latuyalaka lindu, la 
Shilo. 

9Apami ako wakatshu, wakatukindula kete, wakasangula usatu ayo lu buku, 
wakayikahanya lu beke esambeli uku esumba ayo. Vo wakakalula la pangu le 
Jashua la Shilo. 

10Ku Jashua akawaukia uwali la ntundu ka Latuyalaka la Shilo. Jashua 
akakahanya asi Isariyele kete, akasha diuhu la diuhu etenyi kawo. 

11Etenyi kʼukito kakandama uwali le asi Bendjamina, uku khumbu yawo, kaki 
lʼasi etenyi ka diuhu dia Juda la etenyi ka diuhu dia Josefu. 

12Ulelu awo wa lu leke la ngelʼa kushi wakatatela uma la Jorodana, ku vo manda 
la ngelʼa kushi ka Jeriko utsha lu leke lʼakuna lu leke lʼedjelu, ku vo ntukume 
lʼusui wa shenga wa Bete-Avena. 



431 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

13Ku vo ndjukadimo utsha la diku dia kushi lʼumamu wa Luza (letawo vati: 
Betele); ku vo ndjuhulo la Atarota-Adara, lʼukungu weli la diku dia kushi dia la 
Ngele a Bete-Horona. 

14Ulelu wakasimbo lu leke lʼedjelu, ku vo ntukadimo utsha la diku dia kushi 
diʼukungu welanedi la Bete-Horona; ku vo ntukume la Kiriyate-Bala (ketawo 
vati: Kiriyate-Jearima), usumba wʼasi Juda. Osoku mbaki ulelu awo lu leke 
lʼedjelu. 

15Lu leke la diku dia kushi, ulelu wakatatela uma la kuma ka Kiriyate-Jearima. 
Ku vo mbeta uma leko utsha lʼEferona edja ndu lu eteko kʼAshi a Nefetoa. 

16Vo wakahulo la kuma kʼukungu welanedi la ukidi wa onʼa Hinome, lu ukidi 
wʼasi Refayima la ngelʼa kushi, ku vo ndjuhulo lʼukidi wa Hinome, lu leke la diku 
dia kushi dia Jebuse, edja ndu la Ene-Rongele. 

17Vo wakelela la ngelʼa kushi utsha la Ene-Shemeshe, ku la Ngehʼlote, kelanedi 
la edelu ka Adumima, ku vo ntuhulo la dive dia Bohana, onʼa Rubena. 

18Vo waketi lu leke la ngelʼa kushi, la shodi ya Bete-Araba, ku ntuhulc lu Arab, 

19ku vo nsimbo utsha lu leke la ngelʼa kushi ka Bete-Hongela, ku ntukume lu 
shodi ya Bete-Hongela. Ulelu ako waka-tukume lu shodi yʼUduwa a Leho ya la 
ngelʼa kushi, utsha lu kitu ka Jorodana la diku dia kushi. Osoku mbaki ulelu wa 
lu leke la diku dia kushi. 

20Jorodana kaki ulelu awo lu leke lʼehutwelu. Oso aki etenyi kʼukito kʼasi 
Bendjamina, uku khumbu yawo, la elelu wa lʼutshimba tshe. 

21Esumba wa diuhu dia Bendjamina, uku khumbu yawo, waki; Jeriko, Bete-
Hongela, Emeke-Kirize, 

22Bete-Araba, Zemaravima, Betele, 

23Avima, Para, Oftra, 

24Kefare-Amoni, Ofeni, la Ngeba: esumba dikumi la ehendi kame la ngelu yawo. 

25Ngibiyona, Rama, Berote, 

26Mizipe, Kefira, Moza, 

27Re-keme, Iripele, Tarala, 

28Zela, Ha-Elefu, Jebuse (yetawo vati: Jerusalema), Ngibeya, la Kiriyate-Jearima: 
esumba dikumi la enei kame la ngelu yawo. Oso aki etenyi kʼukito ka diuhu dia 
Bendjamina uku khumbu yawo. 

Jashua 19 

1Etshi ka hendi kakandama uwali le Simeyona, ne dia diuhu dia Simeyona, uku 
khumbu yawo. Etenyi kawo kʼukito kaki lʼatei wa etenyi kʼukito ka diuhu dia 
Juda. 

2Etenyi kawo kʼukito kaki Bere-Sheba, Sheba, Molada, 

3Hazara-Shuala, Bala, Azeme, 

4Eletolada, Betule, Horoma, 

5Zikilange, Bete-Marakabota, Hazara-Susa, 

6Bete-Lebaota, la Sharuhena: esumba dikumi la esatu, kame la ngelu yawo. 

7Ene-Rimona, Etere la Ashana: esumba enei, kame la ngelu yawo: 

8kame la ngelu tshe yaki lasuki lʼesumba ako, pulu ndu la Balata-Bere, Ramata 
ka la Nengebe. Oso aki etenyi kʼukito ka diuhu dia Simeyona, uku khumbu yawo. 

9Etenyi kʼukito ka diuhu dia Simeyona kakosama uma lʼetenyi kʼukito ka diuhu 
dia Juda. Etenyi kʼukito ka diuhu dia Juda kakaleki, mba kose diuhu dia Simeyona 
etenyi kawo kʼukito, uma lʼetenyi ka diuhu dia Juda. 

10Etshi ka satu kakandama uwali le diuhu dia Zebuluna, uku khumbu yawo. Kete 
yawo yakakumi la Sarida. 

11Ku ulelu awo wakambela utsha lʼedjelu utsha la Marala, ku vo ntukuma la 
Dabeshete, ndu lʼokedi watokelaka la ntundu ka Jokeneame. 

12Vo wakakadimo uma la Sarida utsha lʼehutwelu, edja ndu lʼulelu wa Kisolote-
Tabora, ku vo n beta utsha la Daberate, ku mumbela utsha la Jafia. 

13Uma leko, vo waked utsha lʼehutwelu lu Ngata-Hefere, lu Ete-Kazina, ku vo 
nsimbo utsha a Rimona, ku nteta edja ndu la Nea. 

14Vo wakakadimo lu leke la ngelʼa kushi utsha la Hanatona, wakatukume lʼukidi 
wa Ifita-Ele; 

15la Katata, Nahalala, Shimirona, Idala, la Betelehema: esumba dikumi la ehendi, 
kame la ngelu yawo. 

16Esumba eso, kame la ngelu yawo, mbaki etenyi kʼukito ka diuhu dia Zebuluna, 
uku khumbu yawo. 

17Eteny ka nei kakandama uwali le diuhu dia Isakara, uku khumbu yawo. 

18Kete yawo yaki Jezerele, Kesulota, Shunema, 

19Hafarayima, Shiona, Ana-harata, 

20Rabita, Kishiyona, Ebeza, 

21Remete, Ene-Nganina, Ene-Hada, ndu la Bete-Pazeza. 

22Ulelu wakatukuma la Tabora, Shahazuma, ndu la Bete-Shemeshe, ku vo 
ntukume lu Jorodana: esumba dikumi la esamalu, kame la ngelu yawo. 

23Esumba eso, kame la ngelu yawo, waki etenyi kʼukito ka diuhu dia Isakara, uku 
khumbu yawo. 

24Etshi ka tanu kakandama uwali le diuhu dia Ashere, uku khumbu yawo. 

25Kete yawo yaki Helekate, Hali, Betena, Akishafu, 

26Alameleke, Amada ndu Mishala; ku vo mbeta utsha lʼedjelu lu Karamele, la 
Shihore-Libinate. 

27Vo wakakadimo utsha lʼehutwelu lu Bete-Dagona, ku vo ntukuma la Zebuluna 
ndu lʼukidi wa Ifita-Ele, la ngelʼa kushi ka Bete-Emeke la ka Neyele, ku vo nsimbo 
lu leke la ngelʼa kushi utsha la Kabulu, 

28Eberona, Rehobe, Hamona, la Kana, edja ndu la Sidona ka Wuki. 

29Ulelu wakakadimo utsha la Rama, wakatukuma la Tire, usumba wakadingami 
la lukumbu la wulu. Ku vo mbeta utsha la Hosa, ku ntukume lʼAshi a 
Mediteraneya; la Mahalaba, Akizibe, 

30Uma, Afeka la Rehobe: esumba akumi ahendi la ehendi, kame la ngelu yawo. 

31Esumba eso, kame la ngelu yawo, mbaki etenyi kʼukito ka diuhu diʼAshere, uku 
khumbu yawo. 

32Etenyi ka samalu kakandama uwali le diuhu dia Nafetali, uku khumbu yawo. 

33Ulelu awo waketi uma la Helefu, uma lʼutamba wʼulungu wa la Zananima, 
Adami-Nekebe, ndu lu Jabinele, edja ndu la Lakuma, ku vo ntukume lu Jorodana. 

34Vo wakatukadimo utsha lu leke lʼedjelu la Azenote-Tabora. Uma leko, ku vo 
ntutsho utsha la Hukoka, ku vo ntukuma la Zebuluna, lu leke la diku dia kushi, 
lʼAshere, lu leke lʼedjelu, ndu la Juda, lu leke lʼehutwelu utsha la Jorodana. 

35Esumba wakadingami khumbu ene: Zidime, Zere, Hamata, Rakata, Kinerete, 

36Adama, Rama, Hazora, 

37Kedeshe, Ederei, Ene-Hazora, 

38Yirona, Mingidala-Ele, Horema, Bete-Anata la Bete-Shemeshe: esumba dikumi 
la divwa, kame la ngelu yawo. 

39Esumba eso, kame la ngelu yawo mbaki etenyi kʼukito ka diuhu dia Nafetali, 
uku khumbu yawo. 

40Etenyi kʼesambeli kakandama uwali le diuhu dia Dane, uku khumbu yawo. 

41Kete yawo yʼukito yaki: Zora, Eshitaole, Ire-Shemeshe, 

42Shalabina, Aidjalona, Itila, 

43Elona, Timina, Ekerona, 

44Eleteke, Ngibetona, Balata, 

45Jehude, Bene-Berake, Ngata-Rimona, 

46Me-Jarakona ndu Rakona, kame la kete yeli lasuki la Jopa. 

47Lamʼakamo kete yʼasi Dane uma tʼanya awo, vo wakatshu dia ntolo lʼasi 
Lesheme; wakatadiaka la tombo, wakatuyala akanga a kete, ku wakatudjase 
loko. Ku vo wakole Lesheme lukumbu vati: Dane, lukumbu la shewo. 

48Esumba eso, kame la ngelu yawo, mbaki etenyi kʼukito kʼasi Dane, uku khumbu 
yawo. 

49Lamʼakawashidiya nkahanya kete yʼekito uku elelu ayo, asi Isariyele wakasha 
Jashua, onʼa Nuna etenyi kandi kʼukito kʼatei awo. 

50Vo wakawusha usumba wakandalombe, uku aki didjangu dia Latuyalaka. 
Usumba ako waki Timinate-Sera, waki lʼakuna wa Efarayima. Ndi akahiki 
usumba, akadjase loko. 

51Oso aki tenyi diʼekito diakakahanya olombedi Eleazara, Jashua, onʼa Nuna, la 
ete a wedja wʼasi Isariyele. Tenyi diako diʼekito diakakahanyema lu eukelu 
kʼuwali la Shilo la ntundu ka Latuyalaka, lʼeotwelo ka luudu lʼesanga-nelu la 
dipema. Osoku mbakawashidiya nkahanya kete. 

Jashua 20 

Esonwelo ka Esumba wʼEshamelu 
(Wal. 35:6-34; Euh. 4:41-43; 19:1-13) 

1Latuyalaka akatela Jashua ati: 

2Uteli asi Isariyele wati: Nyuli-mbitshiya antu esumba wʼelawelu uku 
akamanyudiangela le Mose, 

3dia undjakanyi layudiaka untu lakindi kunkanela ndjaka, mbeya ndawo leko; 
dia esumba ako ndjala ahuli wʼeshamelu uma le osomboyishi wa dikila. 

4Undjakanyi ayulawo utsha lʼusumba omotshi wʼeshamelu. Ndi ayutemala 
lʼeotwelo kʼusumba; ayutusanyia dihangamendi diʼusumba dikambu diandi. Ku 
vo wayulungulalʼusumba, wayuwusha dihuli dia ndi mbidjase lʼatei awo. 

5Naka osomboyishi wa dikila ayuyelana la ndi, dihangamendi tawukimoki lʼanya 
andi. Ne dia ndi kundjaka unyandi la ukunda, ndu kumbuhetsha ntundu. 

6Ndi kadjase lʼusumba ako edja ndu lamʼayuvo olombedi wa ladiku wa lu nshi 
ku, ku ndi ndjemala la ntundu kʼului wʼantu. Lʼokongo diku, undjakanyi ayumo 
uma lʼusumba, lene akandalawo, ayukalula lʼusumba awo, ndu lu luudu landi. 

7Vo wdkakidia Kedeshe ka la Ngalili, lu leke lʼakuna wa la Nafetali, Shekeme lu 
leke lʼakuna wa Efarayima, la Kiriyate-Areba (ketawo vati: Heberona) lu leke 
lʼakuna wa la Juda. 

8Ku lu leke lʼehutwelu la Jeriko, la wedi wa Jorodana, vo wakasonola Bezere, 
lʼusui wa shenga, lu kete ya bamubamu, uma lu diuhu dia Rubena, Ramota ka la 
Ngiliyade, uma lu diuhu dia Ngada; la Ngolana ka la Bashana, uma lu diuhu dia 
Manase. 

9Oso aki esumba wakawasonwela asi Isariyele tshe ndu ongendangenda 
ludjashi lʼatei awo, dia untu tshe layudiaka untu lakindi kunkanela, mbeya 
ndawo leko, ne dia osomboyishi a dikila atukudiaka la ntundu ndi atemala la 
ntundu kʼului wʼantu. 

Jashua 21 

Esumba wʼAsi Lewi 
(1 Ek. 6:54-81) 

1Ete wa khumbu yʼasi Lewi wakasukana le olombedi Eleazara, Jashua, onʼa Nuna, 
la ete a wauhu wʼasi Isariyele 

2la Shilo, lu kete ya Kanana. Vo wakawatela vati: Latuyalaka akadjangela Mose 
dia ntusha esumba wa shu mbidjase, kame la etshimba awo, wa ndesha 
dungalunga diasu. 

3Asi Isariyele wakasha asi Lewi esumba ene la etshimba awo uma lʼatei wa 
etenyi kawo kʼukito, uku aki olembe wa Latuyalaka. 

4Vo wakukela khumbu yʼasi Kohata uwali. Ku asi Lewi, tukanula ta olombedi 
Arona, wakalungula esumba dikumi la esatu uma lu wauhu wa Juda, Simeyona, 
la Bendjamina. 

5Ku ana akina wa Kohata wakalungula esumba dikumi uma lu diuhu dia 
Efarayima, uma lu diuhu dia Dane la etenyi ka hendi ka diuhu dia Manase. 

6Asika Ngereshona wakalungula esumba dikumi la esatu uma lu diuhu dia 
Isakara, uma lu diuhu dia Ashere, uma lu diuhu dia Nafetali, la etenyi ka hendi 
ka diuhu dia Manase wa la Bashana. 

7Asika Merari, uku khumbu yawo, wakalungula esumba dikumi la ehendi uma 
lu diuhu dia Rujena, diuhu dia Ngada, la diuhu dia Zebuluna. 

8Asi Isariyele wakasha asi Lewi esumba ene la etshimba awo lu eukelu kʼuwali, 
uku akadjangela Latuyalaka Mose. 

9Vo wakakahanya esumba ene wayangasu mvuta kumbu uma lʼatei wa diuhu dia 
Juda la diuhu dia Simeyona. 

10Esumba ene wakayala le tukanula ta Arona lʼatei wa khumbu yʼasi Kohata, ana 
wa Lewi, ne dia vo mbakakundja etenyi kawo ntundu. 

11Vo wakawasha Kiriyate-Areba (ketawo vati: Heberona) lʼakuna wa Juda kame 
la utshimba ato. Areba ako kaki shi Anaka. 

12Keli vo wakasha Kaleba, onʼa Jefune, kete ya lʼutshimba wʼusumba, kame la 
ngelu yawo, etenyi kandi kʼukito. 

13Vo wakasha ana wa olombedi Arona Heberona, usumba wʼeshamelu 
kʼandjakanyi, kame la utshimba awo, Libina la utshimba awo, 

14Jatina la utshimba awo, Eshitemoa la utshimba awo, 

15Holona la utshimba awe, Debire la utshimba awo, 

16Aina la utshimba awo; Juta la utshimba awo, la Bete-Shemeshe la utshimba 
awo: esumba divwa uma lu wauhu ane ahendi; 

17ndu uma lu diuhu dia Bendjamina: Ngibiyona la utshimba awo, Ngeba la 
utshimba awo, 

18Anatota la utshimba awo, Alamona la utshimba awo: esumba enei. 

19Esumba tshe wʼelombedi, tukanula ta Arona, waki dikumi la esatu, kame la 
etshimba awo. 

20Asi Lewi wʼuma lu khumbu kina yʼasi Kohata wakalungula etenyi kawo kʼukito 
uma lu diuhu dia Efarayima. 

21Vo wakawasha ndu Shekeme usumba wa eshamelu kʼandjakanyi, kame la 
utshimba awo, lu akuna wa Efarayima, Ngezere la utshimba awo, 

22Kibizayima, la utshimba awo, Bete-Horona la utshimba awo: esumba enei. 

23Uma lu wudja wa Dane: Eleteke la utshimba awo, Ngibetona la utshimba awo, 

24Aidjalona la utshimba awo, la Ngata-Rimona la utshimba awo: esumba enei. 

25Uma lʼetenyi ka hendi ka diuhu dia Manase: Tanaka la utshimba awo, Ngata-
Rimona la utshimba awo: esumba ehendi. 

26Esumba tshe wa khumbu yako yʼasi Kohata waki esumba dikumi la etshimba 
awo. 

27Vo wakasha asika Ngereshona, uma lu khumbu otoi kʼasi Lewi, okone: uma 
lʼetenyi ka hendi ka diuhu dia Manase: Ngolana ka la Bashana, usumba wa 
eshamelu kʼandjakanyi, la utshimba awo, la Beshitera la utshimba awo: esumba 
ehendi. 

28Uma lu diuhu dia Isakara, Kishiyona la utshimba awo, Daberate la utshimba 
awo, 

29Jaramuta, la utshimba awo, la Ene-Nganima la utshimba awo: esumba enei. 

30Uma lu diuhu dia Ashere: Mishala la utshimba awo, Abi-duna la utshimba awo, 

31Helekate la utshimba awo, la Rehobe la utshimba awo: esumba enei. 

32Uma lu diuhu dia Nafetali: Kedeshe ka la Ngalili, usumba wʼeshamelu 
kʼandjakanyi la utshimba awo, Hamota-Dora la utshimba awo, la Karatana la 
utshimba awo: esumba esatu. 

33Esumba tshe wa khumbu efula yʼasi Ngereshona waki dikumi la esatu, kame la 
etshimba awo. 

34Vo wakasha asi Lewi akina, wa lu khumbu yʼasi Merari, okone: Uma lu diuhu 
dia Zebuluna, Jokineame la utshimba awo, Karata la utshimba awo. 

35Dimina la utshimba awo, la Nahalala la utshimba awo: esumba enei. 

36Uma lu diuhu dia Rubena: Bezere la utshimba awo, Jahaza la utshimba awo, 

37Kedemote la utshimba awo, la Mefate la utshimba awo: esumba enei. 

38Uma lu diuhu dia Ngada: Ramota ka la Ngiliyade, usumba wa eshamelu 
kʼandjakanyi la utshimba awo, Mahanayima la utshimba awo, 

39Heshibona la utshimba awo, la Jazera la utshimba awo: tshe kame esumba 
enei. 

40Esumba wakandama uwali le asika Merari efula, uku khumbu yawo, khumbu 
yʼasi Lewi yakatshikala, waki esumba dikumi la ehendi. 

41Esumba tshe wʼasi Lewi, lʼatei wa tenyi diʼekito diʼasi Isariyele, waki esumba 
akumi anei la enanei, kame la etshimba awo. 

42Usumba lʼusumba waki la utshimba awo wudingi. Osoku mbaki esumba ako 
tshe. 

Isariyele Wambusangula Kete 

43Ku Latuyalaka akasha Isariyele kete tshe yakandatshibi dia mbisha wa-shewo. 
Vo wakayikiti, wakadjase loko. 

44Latuyalaka akawasha mumuya lʼutshimba tshe, uku akandatshibela washewo. 
Nduku utunyi awo otoi akeyi memala la ntundu kawo, ne dia Latuyalaka 
akakimo, vo tshe lʼanya awo. 

45Uma lʼaui tshe wakatela Latuyalaka khumbu ka Isariyele, nduku diui diakayala 
uyalayala. Vo tshe wakashidiyama. 

Jashua 22 

Ediakelu ka lʼUmamu wa Jorodana 

1Jashua aketi asi Rubena, asi Ngada la etenyi ka hendi ka diuhu dia Manase. 

2Ndi akawatela ati: Nyu nyakalami kene tshe kakanyutela Mose, ukambi wa 
Latuyalaka; ndu nyakakitanyia diui diami lu akambu tshe wakama-nyudjangela. 

3Nyu kunkale anengenyu nshi tshe edja ndu elo. Nyu nyakalamaka adjangu la 
elembe wa Latuyalaka, Unyashungu anyu. 

4Ku kakiane, Latuyalaka, Unyashungu anyu, ambusha anengenyu mumuya uku 
akandawatela. Nyukaluli, nyutshu utsha lu ngelu yanyu lu kete yanyu, 
yakanyusha Mose, ukambi wa Latuyalaka, la wedi wa Jorodana. 

5Dikambu otoi, nyulamaki, ndu nyutshaki adjangu la elembe wakanyudjela 
Mose, ukambi wa Latuyalaka, ololo! Nyuki Latuyalaka, Unyashungu anyu, 
ngandji. Nyokendakendaki lu mbuka yandi tshe. Nyulamaki elembe andi. 
Nyumamemi, nyukambeli ulimu lʼetema anyu tshe, ndu la nyumu yanvu tshe. 

6Ku Jashua akatshokola, akadianganya. Ku vo wakatshu utsha lu ngelu yawo. 

7Mose akatasha etenyi ka hendi ka diuhu dia Manase ukito la Bashama, ku 
Jashua akayusha etenyi ka hendi kekina ukito lasuki lʼanangu la wedi one wa 
Jorodana, lu leke lʼedjelu. Okone lamʼakakaluya Jashua utsha lu ngelu yawo, ndi 
akatshokola; 

8akawatela ati: Kanyukaluli utsha lu ngelu yanyu la ekundji efula, ngombe efula, 
fesa, paunyi, ehotela, mbulu, la ahondo efula. Kanyu-kahani la anengenyu diango 
dia dimbu diʼuma le atunyi anyu. 

9Asi Rubena, asi Ngada, la etenyi ka hendi ka wudja wa Manase wakunela uma 
la Shilo ka la Kanana, wakatshiki asi Isariyele. Vo wakakalula utsha lu kete ya 
Ngiliyade, lu kete yʼukito awo. Vo wakayikiti, uku akatela Latuyalaka Mose. 

10Lamʼakakumi asi Rubena, asi Ngada, la etenyi ka hendi ka diuhu dia Manase lu 
leke la Jorodana lu kete ya Kanana, vo wakahiki wima ediakelu leko lʼumamu wa 
Jorodana. 

11Asi Isariyele wakuki lukumu vati: Asi Rubena, asi Ngada, la etenyi ka hendi ka 
diuhu dia Manase wambuhika ediakelu lu kete ya Kanana, lu leke la Jorodana, lu 
wedi wʼasi Isariyele. 

12Lamʼakuki ului wʼasi Isariyele tshe dikambu so, vo wakasangana kame la Shilo 
dia ntsho la ntolo la wo. 

13Asi Isariyele wakatumela asi Rubena, asi Ngada, la etenyi ka hendi ka diuhu 
dia Manase Finehasi, onʼa olombedi Eleazara, lu kete ya Ngiliyade. 

14Ndi la ewandji dikumi, uwandji uma lu luudu la luudu la washi, lu diuhu la 
diuhu dia Isariyele. Vo tshe waki ewandji wa mvudu ya washewo lʼatei wa nunu 
diʼasi Isariyele. 

15Vo wakatshu le asi Rubena, asi Ngada, la etenyi ka hendi ka diuhu dia Manase 
lu kete ya Ngiliyade, wakatuwatela vati: 

16Ului tshe wa Latuyalaka wambuta vati: Na wuhu wʼuhendudi one 
wambunyuhendwela Unyashungu wa Isariyele. Okoko wana wambunyukadimo 
kakiane uma le Latuyalaka lu ndjahikela ediakelu ka nyu mbotombokwela elo? 

17Kolo ka Pere dikambu dia tshitshe mbakito le su uka? Kuyanga mbakayi sui le 
ului wa Latuyalaka, shu takayaedia uma lu kolo Kako edja ndu elo? 

18Ku elo nyambukadimo uma le Latuyalaka ntu? Naka nyu nyambotombokwela 
latuyalaka elo, lui ndi ayuka ului tshe wa Isariyele kele. 

19Naka kete yanyu yʼukito yeko mindu, kanyuteho utsha lu kete ya Latuyalaka, 
lene emadi etemwelo ka dipema ka Latuyalaka. Kanyutudjase lʼatei asu, keli 
tanyo-tombokwelaki Latuyalaka. Tanyatanaki la su, dia nyu ndjahikela ediakelu 
kekina ladiku diʼediakelu ka Latuyalaka, Unyashungu asu. 

20Kele ka Latuyalaka kundjala le ului tshe wʼasi Isariyele lamʼakashe Akana, onʼa 
Zera, diango diakakimwama le Latuyalaka uka? Aha ndi ndame utu kakavu lu 
kolo kandi. 

21Ku asi Rubena, asi Ngada, la etenyi ka hendi ka diuhu dia Manase wakakaluya 
ete wa khumbu ya Isariyele diui vati: 

22Unyashungu Kanga Wulu, Latuyalaka! Unyashungu Kanga Wulu, Latuyalaka! 
Ndi mbeyaka, ndu asi Isariyele vame weyi! Naka dikambu ne dieli uhendudi, 
kana dia ntombokwela Latuyalaka, tanyutushimbelaki elo. 

23Naka shu takayahikela ediakelu dia nkadimo uma le Latuyalaka, kana dia 
nambula elambu wa lutshumba, elambu wa shima kana elambu wa ki loko, 
Latuyalaka ndame asomboya. 

24Aha osoku, keli shu takakani dikambu ne edja shati: Lu nshi yayayi, anʼanyu 
wukumbula anʼasu vati: Lusambi lakona lenyu la Latuyalaka, Unyashungu wa 
Isariyele? 

25Ne dia Latuyalaka akadji Jorodana ulelu lʼasasu la nyu, nyu asi Rubena lʼasi 
Ngada; nyu nduku la ema le Latuyalaka. Okone anʼanyu wayunya woma wa 
Latuyalaka uma le anʼasu. 

26Diako mbakatati shati: Tuyahikeli ediakelu, aha dia nambula elambu kana 
elambu wa lutshumba. 

27To kayali omenyi lʼasasu la nyu, ndu lʼasa anʼasu la anʼanyu, dia shu ntshela 
Latuyalaka ulimu lʼelambu, elambu wa lutshumba, la elambu wa ki, ne dia 
anʼanyu watukutela anʼasu lushi lukina vati: Nyu kema la ema le Latuyalaka. 

28Okone shu takati shati: Lamʼayuwututela, shu kana anʼasu aui aso, shu 
tayakaluya diui shati: Nyendi wuhu wʼediakelu ka Latuyalaka kakahiki wa-
shesu. To kema lʼelambu kana kʼelambu wa lutshumba, keli to keli omenyi 
lʼasasu la nyu. 

29Kanyi ya ntombokwela Latuyalaka yeko etali uma le su kuyanga nkadimo elo 
uma le ndi, dia mpika ediakelu kekina ne dia ulambu, ulambu wa lutshumba, 
kana ulambu wa shima, ladiku dia ediakelu ka Latuyalaka, Unyashungu asu, keli 
Ja ntundu ka etemwelo kandi ka dipema! 

30Lamʼakuki olombedi Finehasi, ewandji wʼelui wʼantu la ete wa khumbu yasi 
Isariyele waki la ndi aui wʼasi Rubena, asi Ngada la etenyi ka hendi ka diuhu dia 
Manase, vo wakangenangena efula. 

31Finehasi onʼa olombedi Eleazara, akatela asi Rubena, asi Ngada la asi Manase 
ati: Shu tambulimbitela kakiane shati: Latuyalaka eko lʼatei asu, ne dia nyu 
kumpedia Latuyalaka lu dikambu ne. Okone nyu nyambuhandja asi Isariyele 
uma lu lunya la Latuyalaka. 

32Finehasi, onʼa olombedi Eleazara, la ewandji wakunela uma le asi Rubena, asi 
Ngada, lu kete ya Ngiliyade, wakayi le asi Isariyele lu kete ya Kanana. Vo 
wakiyasanyia akambu ako tshe. 

33Asi Isariyele wakangenangena, wakatumbula Unyashungu. Ku vo kunsanguya 
ntu dia ntolo la asi Rubena la asi Ngada, dia nanya kete yawo. 

34Asi Rubena, la asi Ngada wakole ediakelu kako vati: Ede, (kitshimudi ati: 
Omenyi), ne dia to keli omenyi lʼasasu la nyu ati: Latuyalaka keli Unyashungu. 

Jashua 23 

Daku dia Jashua le Wudja 

1Nshi efula yaketi uma lamʼakasha Latuyalaka asi Isariyele mumuya uma le 
atunyi awo tshe wakadingi. Lamʼakayala Jashua usumbi a lukusumbi, 

2ndi aketi asi Isariyele tshe: dihangamendi diawo, ete wa khumbu yawo, embadi 
awo la elombodi awo wa ta. Ndi akawatela ati: Dimi laya usumbi a lukusumbi. 

3Nyu nyakenyi akambu tshe wakatshela Latuyalaka, Unyashungu anyu, wedja 
ene tshe waki la ntundu kanyu, ne dia Latuyalaka, Unyashungu anyu, 
kakatanyolwelaka ta. 

4Nyendi, lambunyusha wedja ene wutshikadi kame la kete ya wedja 
wakamashili ushiki, uma la Jorodana pulu ndu lʼAshi a Mediteraneya lʼedjelu, lu 
eukem kʼuwali, dia ndjala etenyi kʼukito ka wauhu anyu. 

5Latuyalaka, Unyashungu anyu, ayuwatslianya, ayuwanya uma la ntundu kanyu. 
Ku nyu nyayukita kete yawo, uku akandanyutela. 

6Okone nyuyali la dihunga, dia nama la ntsha aui tshe wufundami lu buku dia 
elembe wa Mose. Tanyetolaki lu lunya la pami kana la lomoso. 

7Tanyosohanaki la wedja ene wambutshikala lʼatei anyu. Tanyudimulaki kumbu 
ya ditemolatemola diawo, kuyanga ditshiba. Tanyuditemolaki, 
tanyudikhusamelaki. 

8Keli nyumamemaki Latuyalaka, Unyashungu anyu, uku akanyatshaka ndu uku 
atunyutshaka edja ndu elo, 

9ne dia Latuyalaka akatshanya wedja wa waki ndu wa wulu uma la ntundu 
kanyu. Nduku untu akeyi memala la ntundu kanyu edja ndu elo. 

10Untu otoi lʼatei anyu mbeyaka mbitshanya antu kinunu, ne dia Latuyalaka, 
Unyashungu anyu, atunyolwelaka ta, uku akandanyutela. 

11Okone nyendi ololo, dia nyu mbuka Latuyalaka, Unyashungu anyu, ngandji. 

12Keli naka nyu nyayukadimo, nyayumamema wedja ene wambutshikala lʼatei 
anyu, ndu naka nyu nyayutshuka anʼawo la vo ntshuka anʼanyu, 

13kanyeyi nyati: Latuyalaka, Unyashungu anyu, hutetemala nyutshanyia wedja 
ene uma la ntundu kanyu. Keli vo wayuyala otei la djunga le nyu, ohehela lu 
ekongo anyu la atende lu ashu anyu, edja ndu lamʼayunyushila lu kete yʼololo 
nye, yakanyusha Latuyalaka, Unyashungu anyu. 

14Enda, dimi luyanga ntsho lu mbuka katutshokaka antu tshe. Nyu mbeyaka 
lʼetema anyu ndu lu nyumu yanyu tshe nyati: Nduku dikambu diakati 
Latuyalaka, Unyashungu anyu, lu dikambu dianyu, diahatatshama. 

15Uku akashidiyama akambu ane wʼololo tshe le nyu, uku akanyutela 
Latuyalaka, Unyashungu anyu, osoku mbayundunyutumela akambu tshe wa 
kolo, edja ndu lamʼayunyushila lu kete yʼololo yakandanyusha. 

16Naka nyu nyayulanya sheki yakanyudjela Latuyalaka, Unyashungu anyu, ndu 
naka nyu nyayutotemola ditemolatemola la dikusamela, kele ka Latuyalaka 
kayuyala wulu le nyu. Ku nyu nyayushila esadi lu kete yʼololo nye, 
yakandanyusha. 

Jashua 24 

Daku dia Jashua diʼEkumelu 

1Jashua aketi dihangamendi dia Isariyele ete wa khumbu, embadi awo, la 
elombodi awo wa ta. Ndi akasanganya wauhu tshe wa Isariyele la Shikeme. Ku 
vo wakamote la ntundu ka Unyashungu. 

2Jashua akatela antu tshe ati: Latuyalaka, Unyashungu wa Isariyele, kata ati: 
Watshenyu Tera, la anʼandi Abarahama la Nahora wakadjase la wedi wa ndjali 
ka Efarate, wakatemolaka ditemolatemola. 

3Dimi lakose tshenyu Abai thama uma la wedi wa ndjali. Dimi lakolombola lu 
kete ya Kanana tshe. Lakawusha Isaka, lakafudia tuka-nula tandi. 

4Ku lakasha Isaka, Jakoba la Esau, ku lakasha Esau leke lʼakuna la Seire 
ukito, keli Jakoba la anʼandi wakatshu utsha lʼEdjibitu. 

5Dimi lakatumi Mose la Arona, lakasuya Edjibitu lu akambu wa mamba tshe 
wakamatshi lʼatei awo. Ku lʼokongo diku dimi lakanyutundja uma leko. 

6Dimi lakatundja washenyu uma lʼEdjibitu. Ku lamʼakanyakumi lʼUduwa a Tilili 
asi Edjibitu wakayelana la nyu la pusupusu ya ta, la ambahemi wa falasa pulu 
ndu lʼuduwa. 

7Ku lamʼakawalelela Latuyalak, ndi akakitsha udjima lʼasanyu lʼasi Edjibitu, 
akaditsha lʼuduwa, akakhukume lʼashi. Nyu nyakenyi akambu wakamatshi 
lʼEdjibitu lʼashu anyu. Ku nyu nyakatsnikala lʼusui wa shenga nshi efula. 

8Dimi lakanyolombola lu kete yʼasi Amora, wakadjashi la wedi wa loudana. Vo 
wakalo la nyu. Keli dimi lakakimo lʼanya anyu, ndu lakalanya la ntundu kanyu. 
Ku nyu nyakakiti kete yawo. 

9Balaka, onʼa Zipore, khumʼekanga ka Moaba, akunela, akalo la Isariyele. Ndi 
aketi Balama, onʼa Beore, dia ndi ndjunyudja mananu. 

10Keli dimi kunanga mbukela Balama, diako mbandanyotshokola. Osoku 
mbakamanyuhandja uma lʼanya wa Balaka. 

11Nyu nyakateho Jorodana, nyakakumi la Jeriko. Ku asi Jeriko wakalo la nyu, vo 
lʼasi Amora, asi Perizi, asi Kanana, asi Hiti, asi Ngiringase, asi Hiwi la asi Jebuse. 
Keli dimi lakakimo lʼanya anyu. 

12Dimi lakatumi ahuma dia vo mbatshanya uma la ntundu kanyu, uku 
akamatshela khumi ya dikanga hyendi yʼasi Amora, aha la tombo tanyu kuyanga 
lʼeta anyu. 

13Dimi lakanyusha kete yakinyu kunkamba, la esumba wakinyu kumpika, ku 
nyu nyambudjase loko. Nyu nyole elua uma lu dikambo diʼelua, la mbeli uma 
lʼetamba wakinyu kumune. 

14Okone nyukaki Latuyalaka woma. Nyukambelaki ulimu lu mete ndu la 
kolamelu. Nyunya ditemolatemola diakatemolaka washenyu la wedi wa Efarate, 
ndu lʼEdjibitu. Nyukambelaki Latuyalaka ulimu. 

15Naka nyu hanyongenangena ntemola Latuyalaka elo, nyosonole kene 
kalanganyu ntemola, kana ditemolatemola diakatemolaka washenyu la wedi wa 
Efarate, kana ditemolatemola diʼasi Amora, akanga a kete yudjashinyu. Keli dimi 
la wa lu luudu lami tayotemolaka Latuyalaka ndame. 

16Ku antu wakûkaluya diui vati: Kanyi ya ntuna Latuyalaka la ya ntemola 
ditemolatemola yeko etali uma le su, 

17Ne dia Latuyalaka, Unyashungu asu, kakatutundja, shu la washesu, uma lu kete 
ya Edjibitu, lu luudu la lohombo. Ndi kakatshi tulimbitelu ta mamba lu ashu asu. 
Ndi kakayatulamaka lu mbuka tshe yakatayayakaka ndu lʼatei a wedja tshe 
wakatayalekanaka. 

18Latuyalaka kakatutshanyia antu tshe, ndu asi Amora wakadjashi lu kete nye. 
Okone ndu shu, tayotemolaka paka Latuyalaka, ne dia ndi keli Unyashungu asu. 

19Jashua akatela antu ati: Nyu hanyukuka nkambela Latuyalaka ulimu, ne dia ndi 
eli Unyashungu wʼekila, Unyashungu a kandjema. Ndi hunyudimanyia ehedia 
anyu la kolo yanyu. 

20Naka nyayoseka Latuyalaka, dia ntemola ditemolatemola diʼasi wedja, ndi 
ayukadimo, ayunyutshela kolo uku akandanyutshela ololo, ayunyudiaka. 

21Ku antu wakakaluya Jashua diui vati: Kema, shu tayukambelaka paka 
Latuyalaka ulimu. 

22Ku Jashua akawatela ati: Nyu nyame nyambuyayalela emenyi. Ku vo waketawo 
vati: Elu, shu shame tambuyayalela emenyi lu dikambu ne. 

23Jashua akawatela ati: Kakiane, nyunya ditemolatemola diʼasi wedja dieli lʼatei 
anyu. Nyusha Latuyalaka, Unyashungu wa Isanyele, etema anyu. 

24Ku antu wakûkaluya diui vati: Shu tayotemolaka Latuyalaka, Unyashungu asu, 
tayukitanyiaka diui diandi. 

25Okone Jashua akadji lʼantu sheki lushi lako la Shekeme, akawadjela elembe la 
adjangu. 

26Jashua akafundi aui ane lu buku diʼelembe wa Unyashungu. Ndi nkose dive dia 
wuki, akadieme lʼesi utamba wʼulungu waki lu etemwelo ka Latuyalaka. 

27Jashua akatela antu tshe ati: Nyendi, dive ne diayuvala omenyi lu dikambu 
dianyu. Dio diambuka aui tshe wambututela Latuyalaka, ne dia nyutukutsha 
lukesu le Unyashungu anyu. 

28Ku Jashua akadianganya antu, untu lʼuntu utsha lʼetenyi kandi kʼukito. 

Nyoi ka Jashua 
(Emb. 2:6-10) 

29Lʼokongo wʼakambu aso, Jashua, onʼa Nuna, akavu. Ndi aki la deku lu-kama la 
dikumi. 

30Ku wakukhunde la Timinate-Sera, lu kete yaki etenyi kandi kʼukito keli lu 
akuna wa Efarayima, lu leke la ngelʼa kushi kʼukungu wa Ngashe. 

31Asi Isariyele wakatemolaka Latuyalaka nshi tshe yaki Jashua la lumu, ndu nshi 
ya lumu tshe ya dihangamendi diakatshikala lʼokongo wa Jashua ndu diakeyi 
akambu tshe wakatshi Latuyalaka dikambu dia Isariyele. 

Weka wa Josefu Wambukhundama la Shekeme 

32Asi Isariyele wakakhunde weka wa Josefu wakawayembaka uma lʼEdjibitu la 
Shekeme, lu etenyi ka kete kakasumbi Jakoba le ana wa Hamora, shi Shekeme, 
lʼushinga wa tenyi dia fesa lukama. Ana wa Josefu mbakayala akanga ato. 

Nyoi ka Eleazara 

33Eleazara, onʼa Arona, akavu. Ku wakukhunde la Ngibeya, usumba wa onʼandi 
Finehasi, wakawawusha lu leke lʼakuna wa Efarayima. 

Embadi 

Embadi 1 

Juda la Simeyona Wambunda Adoni-Bezeke 

1Lʼokongo wa nyoi ka Jashua, asi Isariyele wakambula Latuyalaka vati: Akona 
lʼatei asu ayutsho ntundu dia ntolo lʼasi Kanana ta? 

2Latuyalaka akakaluya diui ati: Juda kayutsho. Enda, lambukimo kete lʼanya 
andi. 

3Juda akatela Simeyona onangu ati: Yete tutshu utsha lʼetenyi kami kʼukito, dia 
ntolosha asi Kanana; ku dimi layutsho la ye utsha lʼetenyi kaye kʼukito. Okone 
Simeyona akatshu la ndi. 

4Juda akatshu, ku Latuyalaka akakimo asi Kanana la asi Perizi lu anya awo. Vo 
wakatudiaka antu nunu dikumi la Bezeke. 

5Vo wakatutana Adoni-Bezeke lʼusumba wa Bezeke, wakalo la ndi. Ku 
wakalembia asi Kanana la asi Perizi. 

6Keli Adoni-Bezeke akalawo. Vo wakayelana la ndi, ku wakatuwunda, 
wakuhimbula pita ya waumi ya lʼanya ndu ya lʼekulu. 

7Adoni-Bezeke akati ati: Khumi ya dikanga akumi esambeli yakahimbwama 
waumi wa pita wa lʼanya ndu wa lʼekulu, wakatongonaka fusa ya ma la tshina 
dia mesa ami. Unyashungu ambuntshela uku akamatshaka. Vo wakatshu la ndi 
la Jerusalema. Ku ndi akatuvo leko. 

Juda Ambolembia Jerusalema la Heberona 

8Asi Juda wakatolosha usumba wa Jerusalema, wakolembia; wakadiaki antu la 
tombo, wakutshumbi. 

9Ku lʼokongo diku asi Juda wakatshu la ntolo lʼasi Kanana wakadjashi lu ekungu 
wa Nengebe ndu lʼekidi, lu leke la diku dia kushi. 

10Ku Juda akatshu la ntolo lʼasi Kanana wakadjashi la Heberona (kakawetaka 
ntundu vati: Kiriyate-Areba). Ndi akalembia Sheshai, Ahimana la Talamai. 

Otenyele Ambolembia Debire; Ambosa Akisa 
(Jas. 15:15-19) 

11Ku uma leko ndi akatshu la ntolo lʼasi Debire (diakawetaka ntundu vati: 
Kiriyate-Sefere). 

12Kaleba akati ati: Dimi layusha untu layolembia Kiriyate-Sefere onʼami Akisa 
wadi. 

13Otenyele, onʼa Kenaza, kushe Kaleba, akdlembia. Ku Kaleba akawusha onʼandi 
Akisa wadi. 

14Lamʼakandayi laka Otenyele, ndi akosengasenga dia ndi ntolomba shi ekambo. 
Lamʼakahulo Akisa uma lu punda kandi, Kaleba akawumbula ati: Kahumbaye 
na? 

15Ku ndi akûkaluya diui ati: Umbisha ushasha omotshi. We akakitsha lu kete ya 
Nengebe; umbisha ndu teko diʼashi. Ku Kaleba akawusha teko dia ladiku ndu dia 
lʼesi. 

Esumba Wakalembia Juda la Bendjamina 

16Ana wʼusi Kene, ukilu a Mose, wakatshu kame la asi Juda uma lʼusumba 
wʼatuku utsha lʼusui wa shenga wa la Juda, weli lu leke la Nengebe, lasuki la 
Arada. Vo wakatshu, wakatudjase lʼatei wʼantu wa leko. 

17Juda akatshu kame la Simeyona onangu. Vo wakatolembia asi Kanana, 
wakadjashi la Zefata. Vo wakalanya usumba ako tshe, ku vo wakawole vati: 
Horoma. 

18Juda akalembia ndu Ngaza, la leke lawo, Ashikalona la leke lawo, la Ekerona la 
leke lawo. 

19Latuyalaka aki la Juda, okone ndi akatshanya antu wakadjashi lʼekungu. Keli 
ndi kumbeya mbitshanya wane wakadjashi lʼekidi, ne dia vo waki la pusupusu 
ya ta ya mbulu. 

20Vo wakasha Kaleba Heberona uku akati Mose. Ndi akatshanya ana asatu 
wʼAnaka uma leko. 

21Asi Bendjamina kumbitshanya asi Jebusi wakadjashi la Jerusalema. Okone asi 
Jebusi wakadjase la Jerusalema kame la wo edja ndu elo. 

Josefu Ambolembia Betele 

22Ndu khumbu ka Josefu wakatshu la ntolosha Betele. Latuyalaka aki la wo. 

23Vo wakatutuma atopi la ntotopa Betele (kakawetaka ntundu vati: Luza). 

24Atopi wakenyi untu omotshi ayatumbi uma lʼusumba. Vo wakawumbula vati: 
Utenya eotwelo kʼusumba, ku shu tayukuhumuya lukulu lʼolo. 

25Ndi akawaenya eotwelo kʼusumba. Vo wakadiaki asi usumba la tombo, keli 
wakahandja untu ako, ndi la khumbu kandi tshe. 

26Ku untu ako akatshu lu kete yʼasi Hiti, akatuhika usumba leko. Ndi akawole 
lukumbu ati: Luza. Lukumbu loso mbatuwetaka usumba ako edja ndu elo. 

Esumba Wakalembia Manase la Efarayima 

27Asi Manase kumbitshanya asi Bete-Shana, la wane waki lu esumba wa 
lʼokongo awo, asi Tanaka, la wane waki lʼokongo awo, asi Dora la wane waki lu 
esumba wa lʼokongo awo, asi Jebelame, la wane waki lu esumba wa lʼokongo 

awo, ndu asi Mengido, la wane waki lu esumba wa lʼokongo awo. Asi Kanana 
wakashikikala lu kete yako. 

28Lamʼakayala asi Isariyele la wulu efula, vo wakete asi Kanana ekambi awo, keli 
vo kumbatshanya. 

29Asi Efarayima kumbitshanya asi Kanana wakadjashi la Ngezere. Okone asi 
Kanana wakadjase kame la wo la Ngezere. 

Esumba Wakalembia Wedja Ekina 

30Asi Zebuluna kumbitshanya asi Kiterona, kuyanga asi Nahalola. Okone asi 
Kanana ako wakadjase lʼatei wʼasi Zebuluna, keli vo wakayala lʼokongo awo. 

31Asi Ashere kumbitshanya asi Ako, asi Sidona, asi Alaba, asi Akizibe, asi Helebe, 
asi Afika, kuyanga asi Rehobe. 

32Okone asi Ashere wakadjase kame la asi Kanana, akanga a kete, ne dia vo 
kumbatshanya. 

33Asi Nafetali kumbitshanya asi Bete-Shemeshe la asi Bete-Anata wakayala 
lʼokongo awo. 

34Asi Amore wakakaluya asi Dane utsha lʼekungu. Vo kumbetawo dia vo mpulo 
lʼukidi. 

35Okone asi Amore wakadjase lu Hara-Heresa lu Adjalona, ndu lu Shalabima. 
Keli khumbu ka Josefu wakayala la wulu efula. Okone asi Amora wakayala 
lʼokongo awo. 

36Kete yʼasi Amora yakasimbimala umaka edelu ka Akarabima, uma la Sela pulu 
ndu la diku. 

Embadi 2 

Ondjelo wa Latuyalaka la Bokima 

1Ondjelo wa Latuyalaka akunela uma la Ngilingala utsha la Bokima. Ndi akati ati: 
Dimi lakanyutundja uma lʼEdjibitu, lakanyolombola uya lu kete yakamatshibi 
dia mbisha washenyu. Dimi lakati nti: Dimi halulanya sheki yakamadji la nyu. 

2Dimi lakanyutela nti: Tanyudjaki lʼasi kete nye sheki, nyuhandjuli diakelu 
diawo. Keli nyu kunkitanyia diui diami. Okoko wana wakanyatshi okone? 

3Ku dimi lakati nti: Dimi haluwatshanya la ntundu kanyu. Vo wayuyala uku 
atende lu pandju yanyu, la ditemolatemola diawo diayuyala djunga le nyu. 

4Lamʼakatela ondjelo Latuyalaka asi Isariyele tshe aui aso, antu wakadi tukuku, 
wakaleli wulu. 

5Ku vo wakole dihuli diako vati: Bokima (kitshimudi ati: Alelu). Vo wakalambula 
Latuyalaka elambu laawo. 

Nyoi ka Jashua 
(Jas. 24:29-31) 

6Lamʼakadianganya Jashua asi Isariyele, vo tshe untu lʼuntu akatshu la ntukita 
etenyi kandi kʼukito lu kete yako. 

7Asi Isariyele wakatemolaka Latuyalaka nshi ya lumu tshe ya Jashua, ndu nshi 
ya lumu tshe ya dihangamendi diakatshikala lʼokongo wa Jashua ndu diakeye 
akambu tshe wakatshi Latuyalaka dikambu dia Isariyele. 

8Jashua, ona Nune, ukambi wa Latuyalaka, akavu lamʼakindi la deku lukama la 
dikumi. 

9Ku wakukhunde la Timinate-Herese, lu kete yaki etenyi kandi kʼukito keli lu 
ekungu wʼEfarayima, lu leke la ngelʼa kushi lʼukungu wa Ngasha. 

10Lolonga lako tshe lakayeli washewo, ku lolonga lukina laki kumbeya 
Latuyalaka, kuyanga akambu wakandatshela Isariyele lakuli, lakakite. 

Esekelo kʼOtemwelo ka Isariyele la Ulimu wʼEmbadi 

11Asi Isariyele wakatshi kolo lu ashu wa Latuyalaka, wakatendela WaBala. 

12Vo wakaseke Latuyalaka, Unyashungu a washewo, lakatundja uma lu Edjibitu, 
wakatemola ditemolatemola dia wedja wakadingi. Vo wakadikusela adui, 
wakukia Latuyalaka kete. 

13Vo wakaseke Latuyalaka, wakatemola Bala la WaAshitarota. 

14Ku kele ka Latuyalaka akafulanela le asi Isariyele. Ku ndi akakimo lʼanya 
wʼananyishi wakalanya. Akasundja le atunyi wakadingi. Okone vo kumbeya 
nshikikala ntu la ntundu kʼatunyi awo. 

15Latuyalaka akasuya lu ahuli tshe wakawatshu, uku akandawatela, ndu uku 
akandatshibela. Okone vo wakasuwi wulu. 

16Latuyalaka akatundjiya embadi wakashimbela uma lʼanya a waku 
wakalanyaka. 

17Vo kumbukela embadi awo, wakatendela ditemolatemola, wakadikuselaka 
adui. Vo waketola esadi uma lu mbuka kakakendakendaka washewo. Vo 
kunkitanyia elembe wa Latuyalaka uku akakitanyiaka washewo. 

18Lamʼakatundjiya Latuyalaka embadi, Latuyalaka akayalaka kame lʼumbadi, 
akashimbela uma lʼanya wʼatunyi awo lu nshi tshe ya lumu lʼumbadi ako. Ne dia 
Latuyalaka akalembe utema lamʼakawakhumaka akhumu ne dia asui 
wakawasuyaka. 

19Keli lamʼakavu umbadi, vo wakakadimo ntu, wakaleki washewo ntsha kolo, 
wakatendela ditemolatemola, wakadikusela adui. Vo wakashikikala lu ditshelu 
diawo ndu lu ahedia awo. 

20Kele ka Latuyalaka kakafulanela le asi Isariyele. Ndi akati ati: Lamʼambulanya 
antu ane sheki yakamadji la washewo, ndu lamʼahawakitanyisha diui diami, 

21dimi halutshanya nduku wudja ukina ntu uma la ntundu kawo, lʼatei a wedja 
wakatatshiki Jashua lamʼakandavu. 

22Uma le wedja ene mbayumedika asi Isariyele dia mbeya kana vo 
wayokendakendaka lu mbuka kami, dimi Latuyalaka, uku akakendakendaka 
washewo, kana kema. 

23Okone Latuyalaka akatshiki wedja ako ki, kumbatshanya esadi kuyanga 
mbakimo lu anya wa Jashua. 

Embadi 3 

Wedja Wakatshikala dia Mbedika Isariyele 

1Wedja ene mbakatshiki Latuyalaka dia mbedika asi Isariyele, wane tshe waki 
kumbeya ata wʼasi Kanana. 

2Ndi akalangi paka mbetsha nonga nye yʼasi Isariyele akambu wa a, ne dia vo 
kumbaenya ntundu. 

3Wedja ako ene: ewandji etanu wʼasi Filistiya, asi Kanana tshe ndu asi Sidona la 
asi Hiwi wakadjashi lʼukungu wa Lebanona uma lʼUkungu wa Bala-Heremona 
edja ndu lʼeotwelo ka la Hamata. 

4Vo wakayala la ulimu wa mbedika Isariyele, dia mbeya kana vo wayukitanyia 
elembe wa Latuyalaka wakadjela Mose washewo. 

5Asi Isariyele wakadjase lʼatei wʼasi Kanana, asi Hiti, asi Amora, asi Perizi, asi 
Hiwi, la asi Jebuse. 

6Asi Isariyele wakose ana amantu a wedja ene wadi, ndu vo wakatshukamia ana 
awo wʼamantu le ana wa wedja ako. Vo wakatendelaka ditemolatemola diawo. 

Otenyele Ambushimbela Asi Isariyele Uma le Kushana-Rishatayima 

7Asi Isariyele wakatshi kolo lu ashu wa Latuyalaka, wakawuhela. Vo 
wakatendela WaBala ndu Ashetarota. 

8Okone kele ka Latuyalaka akafulanela le asi Isariyele. Ku ndi akakimo lu anya 
wa Kushana-Rishatayima, khumʼekanga ka Mesopotamiya. Ku vo wakayala deku 
enanei lʼokongo vra. Kushana-Rishatayima. 

9Lamʼakaleli asi Isariyele le Latuyalaka, ndi akatundjiya utshungudi Otenyele, 
onʼa Kenaze, kushe Kaleba. 

10Nyuma ka Latuyalaka akawahema. Ndi akasambula dikambu diʼasi Isariyele, 
akatshu utsha lu ta. Latuyalaka akakimo Kushana-Rishatayima, khumʼekanga ka 
Mesopotamiya, lu anya andi, ku ndi akolembia. 

11Kete yakatshikala ki deku akumi anei, ku Otenyele, onʼa Kenaze, akavu. 

Ehude Ambushimbela Isariyele Uma le Asi Moaba 

12Asi Isariyele wakatshi kolo ntu lu ashu wa Latuyalaka. Ku Latuyalaka akasha 
Engelona, khumʼekanga ka Moaba, wulu wa ndo lʼasi Isariyele, ne dia vo 
wakatshi kolo lu ashu wa Latuyalaka. 

13Engelona akamotsha asi Amona la asi Amaleka. Ku ndi akatshu, akatolembia 
asi Isariyele, akahotola usumba wʼatuku. 

14Ku asi Isariyele wakayala deku dikumi la enanei lʼokongo wa Engelona, 
khumʼekanga ka Moaba. 

15Lamʼakaleli asi Isariyele le Latuyalaka, ndi akatundjiya utshungudi Ehude, 
kanga lomoso, onʼa Ngera, usi Bendjamina. Asi Isariyele kutumi la ulambu le 
Engelona, khumʼekanga ka Moaba. 

16Ehude akayatshulela yombo ya diesa wedi ehendi. Utali ayo aki uku dionge dia 
lunya. Ku ndi akayisome lu lukendi lu wedi wa lunya la pami, la tshina diʼahondo. 

17Ndi akalambula Engelona, khumʼekanga ka Moaba, ulambu. Engelona aki pami 
ka wuki efula. 

18Lamʼakandashili mbulambula, ndi akatundja wane wakayembaka ulambu ako. 

19Keli ndi ndame akatukalula uma lʼave waki lasuki la Ngilingala; akayuta ati: 
Khumʼekanga li! dimi la diui dia nkutela lu usheshe. Khumʼekanga akati ati: 
Utukukunga! Ku wane tshe waki lasuki la ndi, wakatumbi. 

20Ehude akasukana lasuki la ndi lamʼakandadjashi ndame lu luudu la yoo la la 
diku. Ku Ehude akawutela ati: Dimi la diui le ye uma le Unyashungu. Engelona 
akunela uma lʼedie kandi. 

21Ku Ehude akahuluya lunya landi la lomoso, akasomola yombo uma lu wedi wa 
lunya la pami, akuhikeyo lu dikundju. 

22Ndu wenyi wakoto kame la yombo, ku wata wakayikumbi. Ndi kundjikula; yo 
yakatumbi pulu ndu lʼokongo. 

23Ku Ehude akatumbi lu mbalasa, akatudihi lu luudu lako la la diku, akatadji kuki 
tukengeti. 

24Lamʼakandatumbi, ekambi wa khumʼekanga wakayi; watani ku kuki ya luudu 
la la diku nye yudihami la tukengeti. Vo wakati vati: Mete, ndi ambetama lu 
luudu landi la la diku. 

25Vo wakakungi edja, wakayala la ukandukandu efula. Lamʼakindi kundjihula 
kuki ya luudu la la diku, vo wakanya tukengeti, wakadihula. Watani ku khumewo 
one akavwi, ukalemi lʼudihi. 

26Ehude akalawo lamʼakiwo lu nkunga. Ndi akalekana ave, akatushama la Seire. 

27Lamʼakandakumi lʼukungu wa Efarayima, ndi akadi dimama. Ku asi Isariyele 
wakahulo kame la ndi uma lʼukungu. Ndi aketi la ntundu kawo. 

28Ndi akawatela ati: Nyundjeli, ne dia Latuyalaka ambukimo atunyi anyu, asi 
Moaba, lu anya anyu. Vo wakahulo la ndi, wakahotola atehu wa Jorodana 
welanedi la Moaba. Vo kumbetawo nduku untu mbeta. 

29Etena kako, vo wakadiaki lasuki la apami nunu dikumi wʼasi Moaba. Apami aso 
tshe waki akanga a wulu ndu wa dihunga. Nduku otoi akahandi. 

30Asi Isariyele wakalembia asi Moaba lushi lako. Ku kete yakayala ki deku akumi 
enanei. 

Shamengare Ambushimbela Isariyele Uma le Asi Filistiya 

31Lʼokongo wa Ehude, Shamengare, onʼa Anata, akadiaki apami wʼasi Filistiya 
kama shamalu la dikonga. Ndu ndi akashimbela Isariyele. 

Embadi 4 

Debora la Baraka Wambolembia Sisera 

1Lʼokongo wa nyoi ka Ehude, asi Isariyele wakatshi kolo lu ashu wa Latuyalaka 
ntu. 

2Ku Latuyalaka akakimo lu anya wa Jabina, khumʼekanga ka Kanana, lakuledi la 
Hazora. Sisera, olombodi wʼalimbi andi, akadjashi la Harosheta-Ngoyima. 

3Asi Isariyele wakaleli le Latuyalaka ne dia Jabina aki la pusupusu ya ta ya mbulu 
kama divwa. Ndi akasuyaka asi Isariyele wulu deku akumi ahendi. 

4Debora, umvutshi a umuntu, wadi a Lapidote, aki umbadi wa Isariyele lu nshi 
yako. 

5Ndi akadjaseka la tshina dia tuku dia Debora, diaki lʼasa Rama la Betele lu leke 
lʼakuna wa Efarayima. Ku asi Isariyele wakatshokaka le ndi dia ntusambulaka 
akambu awo. 

6Ndi akatumi dikendji dia nteta Baraka, onʼa Abinoama, uma la Kedeshe-
Nafetali. Ndi akayuwumbula ati: Undi, Latuyalaka, Unyashungu wa Isariyele, 

kunkudjangela ati: Uneli, utshu lʼUkungu a Tabora, utshu la apami nunu dikumi 
wʼasi Nafetali la wʼasi Zebuluna? 

7Dimi layukusukanyia Sisera, olombodi wʼalimbi wa Jabina kame la alimbi andi 
la pusupusu ya ta uya lʼukidi wa Kishona. Ku dimi layuyukimo lu anya aye. 

8Baraka akatela Debora ati: Naka we ayutsho la mi, ku dimi layutsho. Keli naka 
we hutsho la mi, dimi halutsho. 

9Debora akûkaluya diui ati: Kawo, layutsho la ye. Keli lokendo lone 
hukukundjiya nemo, ne dia Latuyalaka ayukimo Sisera lu anya wa umuntu. Ku 
Debora akunela, akatshu la Baraka utsha la Kedeshe. 

10Baraka akasanganya asi Zebuluna la asi Nafetali la Kedeshe. Ku apami nunu 
dikumi wakatshu la ndi, ndu Debora akatshu kame la ndi. 

11Hebere, usi Kene, lakayatula uma le asi Kene, ana wa Hobaba ukilu wa Mose, 
akatahikaka luudu landi la dipema pulu ndu lʼutamba wʼulungu wa la Zananima, 
weli lasuki la Kedeshe. 

12Wakatutela Sisera vati: Baraka, onʼa Abimoama, ambelela utsha lʼukungu wa 
Tabora. 

13Sisera akamotsha pusupusu yandi ya ta ya mbulu tshe kama divwa, la antu 
tshe waki lʼokongo andi uma la Harosheta-Ngoyima. Vo wakayi uya lʼukidi wa 
Kishona. 

14Debora akatela Baraka ati: Uneli ne dia Latuyalaka ambukimo Sisera lu anya 
aye elo. Undi, Latuyalaka hatatshu la ntundu kaye uka? Okone Baraka akahulo 
uma lʼUkungu a Tabora la apami nunu dikumi. 

15Latuyalaka akahenyahenya Sisera la alimbi andi, la pusupusu yandi ya ta tshe, 
akahandjula la yombo la ntundu ka Baraka. Sisera akakiti uma lu pusupusu 
kandi, akalawo lʼekulu. 

16Baraka akayelana lʼalimbi andi la pusupusu ya ta pulu ndu la Harosheta-
Ngoyima. Ku vo wakadiaki alimbi tshe wa Sisera la tombo, kuntshika nduku otoi. 

17Sisera akalawo lʼekulu, akatoto lu luudu la dipema la Jaele, wadi a Hebere, usi 
Kene, ne dia Hebere usi Kene la khumbu kandi wakukanaka la Jabina, 
khumʼekanga ka Hazora. 

18Ku Jaele akatumbi dia ntulungula Sisera, akawutela ati: Khumemi, yaka, uyoto 
lu luudu lami; tukaki woma. Ndi akoto lu luudu landi la dipema, ku Jaele 
akawushe lu ukelengu. 

19Sisera akosengasenga ati: Umbisha tema tʼashi no; lambuvo pusa. Ku ndi 
akafula uteka wʼawele, akawusha dia ndi no. Ku ndi akawushe. 

20Sisera akawutela ati: Emali la suku dia luudu la dipema. Endaki, naka untu 
ambukumbula ati: Pami kemotshi keko lane? Kukaluya diui wati: Kema. 

21Sisera akatshudungo lu djo ya wulu, ndu dimba diakakomo. Ku Jaele, wadi a 
Hebere, akose utamba a sodi wa luudu la dipema ndu uhumo. Ndi akasukana 
okoke utsha la ndi, akokokome utamba a sodi lu luhakatui, ku sodi kʼutamba 
kakatumbi, kakatukama ndu lu kete. Ku ndi akavu. 

22Lamʼakayayelaka Baraka Sisera, Jaele akatumbi dia ntuhumana la ndi. Ndi 
akawutela ati: Yaka ndjukenya pami kayayayangi. Ndi akoto lu luudu landi, 
atane ku Sisera one ukalemi udu la utamba a sodi wukami lu luhakatui. 

23Okone Unyashungu akalembia Jabina, khumʼekanga ka Kanana, lushi lako lu 
ashu wʼasi Isariyele. 

24Asi Isariyele wakatakolamelaka mpenyahenya Jabina, khumʼekanga kʼasi 
Kanana, edja ndu lamʼakawudiaki. 

Embadi 5 

Usambu wa Debora la Baraka 

1Lushi lako Debora la Baraka, ona Abinoama, wakimbi usambu one vati: 

2Elombodi wakalombola wudja wa Isariyele, Ku antu wakayakimo 
lʼongenongeno lu ta. Okone nyutumbuli Latuyalaka. 

3Nyulungi, nyu khumi ya dikanga; nyuhuhe atui, nyu ewandji! Dimi layimbela, 
ee, layimbela Latuyalaka usambu, Dimi layimbela Latuyalaka, Unyashungu wa 
Isariyele, usambu wa diandu. 

4Latuyalaka li! lamʼakayatumbi uma la Seire, Ndu lamʼakayayayakaka lʼusui wa 
Edome, Kete yakadidima, ulungu akakungo, Ndu angi wakatshula ashi. 

5Ekungu wakadidima la ntundu ka Latuyalaka, Ndu ukungu uku wa Sinai la 
ntundu ka Latuyalaka, Unyashungu wa Isariyele. 

6Lu nshi ya Shamengare, ona Anata, Ndu lu nshi ya Jaele, esese wakasekama, 
Ambetshetshi waketaka paka lu tuwuka ta akutu akutu. 

7Ewandji wa Isariyele kundjala la wulu; ee, vo kundjala la wulu Edja ndu 
lamʼakamunela, dimi Debora; Edja ndu lamʼakamunela uku nyangu Isariyele. 

8Vo wakasonola ditemolatemola diʼeyuyu, Ku ta diakayala lu asuku a ngelu 
yawo; Undi, engawu kana dikonga akenamaka Lʼatei wa nunu akumi anei lu 
Isariyele uka? 

9Utema ami weko le elombodi wa Isariyele, Waku wakayakimo lʼongenongeno 
dia ndo ta. Nyutumbuli Latuyalaka! 

10Nyu wane watahemaka lu punda ya wema, Nyu wane watudjaseka lu atuhu 
wʼamena, Ndu nyu wane watokendakendaka lu mbuka, nyusanyaki dia dikambu 
ne! 

11Etali uma lu lundju lʼambuki wʼeta, lu ahuli watuwuduwulaka ashi, 
Mbatuwutaka dia etsha wʼololo wa Latuyalaka, Etsha wʼololo wʼelombwelo 
kandi lu Isariyele. Ku antu wa Latuyalaka wakahulo utsha lu asuku wʼesumba. 

12Emo, emo Debora! Emo, emo, imbi usambu! Eto Baraka, onʼa Abinoama, otole 
fumbi yaye! 

13Ku atshikadi wa ewandji ndu wa wudja wakahulo, Ndu Latuyalaka akasukana 
uya le mi, dia ndwelami la akanga a wulu. 

14Asi Efarayima wakadjashi lʼAmaleka wakahulo, Wayakuyeli we Bendjamina, 
we la asikaye. Ewandji wakahulo uma la Makira, La elombodi uma la Zebuluna. 

15Ewandji wa Isakara waki kame la Debora, La Isakara wakamamema Baraka, 
Wakatatuyelaka lu wanya utsha lʼukidi. Lʼatei a khumbu ya Rubena, Antu 
wakayatshumuya wulu! 

16Ukundi akanyatshikala lʼatei a ekutu, Dia nungaka ndjawi yʼekoko? Lʼatei a 
khumbu ya Rubene, Antu wakayatshumuya wulu! 

17Ngiliyade wakatshikala la wedi wa Jorodana, Dikambu kuna diakatshikala 
Dane lu mashua awo? Ashere wakadjase ki lʼumamu wʼashi, Wakumuya lu 
abungu awo. 

18Keli Zebuluna eli wudja waketawo nsundja nyumu yawo, Ndu Nafetali pupu, 
Lu akuna wa lʼusui. 

19Khumi ya dikanga wakayi dia ndjolo ta, Khumi ya dikanga ya Kanana wakayolo 
Lasuki la Tanaka, lʼumamu wʼashi wa Mengido; Keli vo kombosa diango dia 
dimbu dia fesa. 

20Toto ta lʼulungu takalosha, To takako uma lu ahuli ato, takayolosha Sisera. 

21Okedi wa Kishona akakedya, Ee, okedi oso wʼedjedja, okedi wa Kishona. Utema 
ami uyali la dihunga! 

22Kindu ya falasa yawo yakukema Lamʼakayatafusulaka la luwangu. 

23Nyudji Meroze mananu, mbakati dikendji dia Latuyalaka, Nyudji, ee, nyudji 
antu a wo mananu ya wulu, Ne dia vo kundja la ndjukimanyia Latuyalaka, Dia 
nkimanyia Latuyalaka lʼatei wʼapami a wulu. 

24Jaele, wadi a Hebere, usi Kene Atshokwami lʼatei wʼamantu, Ndi atshokwami 
lʼatei wʼamantu watudjaseka lu mvudu yʼapema! 



455 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

25Sisera akolombe ashi, ku ndi akawusha awele, Ndi akawela awele wʼekama lu 
donga dia khumʼekanga. 

26Ndi akose utamba a sodi lu lunya, La uhumo lu lunya landi la pami, Ndi akahiki 
Sisera, akutundula ote, Ndi akutundula luhakatui pulu ndu la wedi. 

27Ndi akakolama, akako, aketama ki lu ekulu wa Jaele; Lu ekulu andi 
kakandakolami, kakandako; Lu dihuli diakandakolami, laawo kakandako udu. 

28Nyangu Sisera akendaka uma lu didishi, Ndi akaleli lʼedya ukalamandji ati: 
Okoko wana wahayi pusupusu kandi ka ta esadi? Ukundi ambutshimbatshimba 
pusupusu yandi ya ta? 

29Akanga a yimba lʼatei wʼekambi andi wʼamantu wakûkaluya diui, Ndu ndi 
ndame akeyi ekadimwelu ka umbula: 

30Vo hawutanyi diango dia dimbu, hawudikahanya uka? Usekaseka a umuntu, 
ee, esekaseka ehendi la usika pami tshe, Sisera hakundja dimbu diʼahondo wa 
dangi; Diʼahondo wa dangi wakadjama asangu ne dia kingu kami? 

31Latuyalaka li! atunyi aye tshe walanyemi osoku! Keli wane watukukaka 
ngandji, wayali uku unya Lamʼatuwuwaleka wulu. Ku kete yakatshikala ki deku 
akumi anei. 

Embadi 6 

Leta la Ngidiyona 

1Asi Isariyele wakatshi kolo lu ashu wa Latuyalaka ntu, ku ndi akakimo lu anya 
wʼasi Midiyana deku esambeli. 

2Asi Midiyana wakasuyaka asi Isariyele wulu. Dia asi Isariyele mpanda asui uma 
le asi Midiyana, mbakawalawoka dia ntushama lu minga ya lu ekungu, lu weuku, 
ndu lʼatei wʼave. 

3Lamʼakuneka asi Isariyele mbu ya nde, asi Midiyana, asi Amaleka la antu uma 
lu leke lʼehutwelu, wakayakaka dia ndjolo la wo. 

4Vo wakayuhangaka lu welelo awo, wakalanyaka mbu ya nde ya lu kete yawo 
pulu ndu la Ngaza. Vo kuntshikaka nduku engo ka nde, ekoko, ngombe kuyanga 
punda lu Isariyele. 

5Vo wakayakaka la ngombe yawo la mvudu yawo yʼapema. Vo wakayakaka efula 
uku lukengi lʼendjo. Vo waki efula kaheyama mbala, vo la tushamo tawo. 
Wakayakaka dia ndjulanya kete. 

6Asi Isariyele wakadienaka le asi Midiyana, ku vo wakaleli le Latuyalaka. 

7Lamʼakaleli asi Isariyele le Latuyalaka dikambu dia Midiyana, 



456 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

8Latuyalaka akatumela umvutshi. Umvutshi ako akawatela ati: Latuyalaka, 
Unyashungu wa Isariyele, kata ati: Lakanyutundja uma lu Edjibitu, lakanyunya 
uma lu luudu la lohombo. 

9Dimi lakanyutshungula uma lu anya wʼasi Edjibitu, ndu uma lu anya a wane 
tshe wakanyusuyaka. Lakatawatshanyaka uma la ntundu kanyu, lakanyusha 
kete yawo. 

10Dimi lakanyutela nti: Dimi leli Latuyalaka, Unyashungu anyu; tanyukaki 
ditemolatemola diʼasi Amora, akanga a kete yudjashinyu, woma. Keli nyu 
kumbuka diui diami. 

11Ondjelo wa Latuyalaka akayi, akayudjase la tshina diʼutamba wʼulungu la 
Ofara, lu kete ya Joasha, usi Abiezere. Onʼandi Ngidiyona aki lu nsusula epunga 
lu dihuli diatuwamulaka ashi wʼelua, dia mbishe uma le asi Midiyana. 

12Ku ondjelo wa Latuyalaka akene le ndi, akawutela ati: We pami ka wulu, 
Latuyalaka eko la ye! 

13Ngidiyona akûkaluya diui ati: Khumemi, naka Latuyalaka eko la su, ukundi 
ambuyala akambu ane tshe le su? Lendʼeli akambu andi wa mamba 
wakatusanyiaka washesu vati: Latuyalaka, kunyutundja uma lʼEdjibitu uka? Keli 
kakiane Latuyalaka ambutukadja, ambutukimo lu anya wʼasi Midiyana. 

14Latuyalaka akakadimo le ndi, akawutela ati: Tshoka, tutshunguli Isariyele uma 
lu anya wa Midiyana la wulu aye; aha dimi kakutuma uka? 

15Ku Ngidiyona akûkaluya diui ati: Ai Khumemi, la na ayumutshungula 
Isariyele? Enda, khumbu kami kuleki tshitshe lʼatei a wudja a Manase, ndu dimi 
kuleki tshitshe lu luudu la papa. 

16Latuyalaka akawutela nti: Mete, dimi layuyala la ye, we ayudiaka asi Midiyana 
uku ladiku untu otoi. 

17Ngidiyona akûkaluya diui ati: Naka dimi lambuhumo lukulu Polo lu ashu aye, 
omenya djimbitelu ya dimi mbeya nti: We kateketa la mi. 

18Dimi lambokosengasenga nti: Utshikali lane edja ndu lambukalula dia 
ndjukulambula ulambu ami. Ku ndi akawutela ati: Dimi layutshikala edja ndu we 
ambukalula. 

19Ku Ngidiyona akatshu, akatolongosola onʼa mbudi, la ekama wa ma waha la 
edya la shima ka yediko ya saka too. Ndi akadji unatshi lu saka, ushi lu puki, 
akotoleladio la tshina diʼutamba wʼulungu, akatukitshiyadio. 

20Ondjelo wa Unyashungu akawutela ati: Ose unatshi la ekama wa ma diaha la 
edya, ekitsha ladiku dia dive ne, uteli ushi. Ku ndi akatshi osoku. 

21Ondjelo wa Latuyalaka akedia ukalimba waki lu lunya, akuhiki lʼunatshi la 
ekama wa ma diaha la edya. Ku dja yakatumbi uma lu dive, yakatshumbi unatshi 

ako la ekama wa ma diaha la edya. Ku dikendji dia Latuyalaka akamo uma la 
ntundu kandi. 

22Lamʼakenyi Ngidiyona ati: Ondjelo wa Latuyalaka mbendi, ndi akati ati: Yee! 
Khumemi Latuyalaka, lambusumbo! ne dia lambena ondjelo aye, we Latuyalaka, 
lʼashu. 

23Latuyalaka akûkaluya diui ati: Ki kayali la ye, tukaki woma, we huvo. 

24Ku Ngidiyona akahikela Latuyalaka ediakelu laawo; akakiole ati: Jehowa-
Shaloma (kitshimudi ati: Latuyalaka kanga ki). To keko edja ndu elo la Ofara 
wʼasi Abiezere. 

25Lʼutshu ako, Latuyalaka akatela Ngidiyona ati: Ose osongo a ngombe wʼumi wa 
sho, la ngombe ka hendi kaya la deku esambeli. Kuhandjuli ediakelu ka Bala ka 
sho, katshatsha ekishi ka Ashera keli lasuki la to. 

26Lʼokongo diku kuyuhikeli Latuyalaka, Unyashungu aye, ediakelu ladiku dia 
dikuna ne, kolonge ave ololo. Kose ngombe ka hendi, kulambuli ulambu wa 
lutshumba ladiku dia betshi diʼekishi ka Ashera kayuyatshatsha. 

27Ngidiyona aketi apami dikumi uma lʼatei wʼekambi andi, ku ndi akatshi 
akambu tshe wakawutela Latuyalaka. Keli ndi akatshi lʼutshu, aha la yanyi, ne 
dia ndi akukaka khumbu ka shi ndu asi usumba woma. 

28Lamʼaketo asi usumba kʼolomo la pindju, wendi ku ediakelu ka Bala 
kakahandjwi, la ekishi ka Ashera kaki lasuki la to, kakayadi betshi betshi, la 
ngombe ka hendi kakalambwemi ulambu wa lutshumba ladiku diʼediakelu 
kakahikama. 

29Vo wakambwana vati: Utshi dikambu ne? Lamʼakawambula antu, vo 
wakawatela vati: Ngidiyona, ona Joasha, kakatshi dikambu diku. 

30Ku asi ngelu wakatela Joasha vati: Utundja onʼaye, ndi avu! ne dia ndi 
akahandjudi ediakelu ka Bala, akatshatshisha ekishi ka Ashera, kaki lasuki la to. 

31Joasha akambula waku tshe wakukungutanela ati: Undi, nyu nangaka ndwela 
Bala ta? Nyu nangaka mbushimbela uka? Untu tshe lalanga mbolwela, avu 
pindju kene! Naka Bala Unyashungu kendi, ayalwele ta, ne dia untu akahandjudi 
ediakelu kandi. 

32Ku lushi lako vo wakole Ngidiyona vati: Jerubala (kitshimudi ati: Bala kalo la 
ndi); wakati vati: Bala ndame kukimeli, ne dia ndi akahandjudi ediakelu kandi. 

33Midiyana tshe, Amaleka, la antu lu leke lʼehutwelu wakamote kame, wakateho 
Jorodana, wakatuhanga lʼukidi wa Jezerele. 

34Nyuma ka Latuyalaka akahema Ngidiyona; ndi akadi dimama, aketi asi 
Abiyezere dia mbuyela. 

35Ndi akatumi akendji lu Manase tshe, akawaeti ndu vo dia mbuyela. Ndi 
akatumi akendji la Ashere, la Zebuluna ndu la Nafetali, ku vo wakatuhumana la 
wo. 

36Ngidiyona akatela Unyashungu ati: Naka we ayushimbela Isariyele la lunya 
lami mete, uku akayati, 

37enda, dimi layukitsha ului wa diosa diʼokoko lu dihuli diʼesuswelu. Naka 
dihohe diayahema lu diosa utu, ku kete tshe ya laawo yayutshikala wumu, ku 
dimi layeya nti: Mete, we ayushimbela Isariyele la lunya lami, uku akayamvutela. 

38Ku dikambu so diakayala. Lamʼakandeto kʼolomo la wedi a pindju, ndi akamula 
ului ako a diosa, ku dihohe diakatumbi uma loko diakayala ashi donga too. 

39Ku Ngidiyona akasengasenga Unyashungu ati: Tumbukaki kele, moteketa 
etena kene ketu. Dimi nangaka muhimba etena otoi ketu la diosa ne okone. Etena 
kene, diosa kadiutshikali wumu, ku kete tshe ya laawo kayuyali dihohe tu. 

40Ku Unyashungu akatshi osoku lʼutshu ako. Diosa diakatshikala wumu, keli kete 
tshe ya laawo yakayala dihohe tu. 

Embadi 7 

Alimbi wa Ngidiyona Wakalembia Asi Midiyana 

1Jerubala, letawo vati: Ngidiyona la wudja tshe waki kame la ndi wakunela 
kʼolomo la pindju, wakatuhanga lasuki la eteko ka Haroda. Pangu ka Midiyana 
kaki lʼukidi la tshina dia dikuna dia Mora la ngelʼa kushi ka Ngidiyona. 

2Latuyalaka akatela Ngidiyona ati: Antu weli la ye wambuleka efula dia dimi 
nkimo asi Midiyana lu anya awo, asi Isariyele watukuyasema la ntundu kami 
vati: Wulu asu mbambutushimbela. 

3Okone uteli antu tshe kakiane wati: Untu tshe luka woma kana ladidima, ahulo 
uma lʼukungu one wa Ngiliyade. Ku antu nunu akumi ahendi la pendi uma lʼatei 
awo wakakalula; antu nunu dikumi mbakatshikala. 

4Latuyalaka akatela Ngidiyona ati: Ndu kakiane antu wakaleki efula. Uhulo la wo 
utsha lʼashi, ku dimi layutukedikelawo leko. Okone one layumukutela nti: Atshu 
la ye, ndi kayutsho la ye. La one layumukutela nti: Tatshokaki la ye, ndi 
tatshokaki la ye. 

5Ku Ngidiyona akahulo la wo utsha lʼashi. Latuyalaka akawutela ati: Wane tshe 
wayolombola ashi la lulimi uku fo, kawemali leke lomotshi. La wane wayukhuse 
adui dia no ashi, kawemali leke lukina. 

6Efula ka wane wakalombola ashi la lulimi waki antu kama shatu. Keli antu akina 
tshe wakakhuse adui dia no ashi. 

7Ku Latuyalaka akatela Ngidiyona ati: La antu ane kama shatu, wakalombodi 
ashi la lulimi, mbayumunyushimbela, ndu mbayumukimo asi Midiyana lʼanya 
anyu. Ku akina tshe wutshikadi, untu lʼuntu akaluli lakandi. 

8Ku antu wakakime pamba la amama lu anya awo. Ndi akakaluya asi Isariyele 
tshe untu lʼuntu utsha la luudu landi la dipema. Ku ndi akatshikala la apami kama 
shatu tshu. Pangu kʼasi Midiyana kaki lʼukidi la tshina diʼukungu wakadjashi 
Ngidiyona. 

9Lʼutshu ako Latuyalaka akatela Ngidiyona ati: Uneli, uhulo utsha lu pangu kawo, 
ne dia dimi lambakimo lu anya aye. 

10Naka we mbukaka woma dia mpulo la ntalosha, utahulwi, we la ukambi aye 
Pura, utsha lu pangu kawo. 

11Kutuki aui wayuwuta, ku utema aye ayukeketala dia mpulo utsha leko, dia 
ntalosha. Ku ndi akahulo, ndi la ukambi andi Pura, akatukuma la kuma ka pangu 
kakadjashi alimbi awo. 

12Asi Midiyana, asi Amaleka, la antu tshe wʼuma lu leke lʼehutwelu wakadjase 
lʼukidi. Vo waki efula uku lukengi lʼendjo. Kamelo yawo kumbeyama mbala. Yo 
yaki efula uku seke ya losenga la lʼumamu wʼashi a wuki. 

13Lamʼakasukana Ngidiyona, uke ku pami kemotshi asakwela unyandi do ati: 
Enda, lakenyi ukama wa ma wako lʼatei a pangu kʼasi Midiyana. Vo 
wakakomwama lu luudu la dipema, ku luudu lako lakanyukwi, lakakadimwi 
etshulitshuli, ndu lakayadi mataa lu kete. 

14Ku unyandi akûkaluya diui ati: Do so paka dikambu dia yombo ya Ngidiyona, 
onʼa Joasha, usi Isariyele mbedio. Mete, Unyashungu ambukimo wudja a 
Midiyana la alimbi awo tshe lu anya andi. 

15Lamʼakuki Ngidiyona esakwelu ka do diako la kitshimudi kadio, ndi akandula 
Unyashungu. Ndi akakalula la pangu ka Isariyele, akawatela ati: Nyuneli, ne dia 
Latuyalaka ambukimo alimbi wa Midiyana lu anya anyu. 

16Ndi akakahanya antu ako kama shatu lu elui esatu. Ndi akawasha vo tshe 
amama, ndu eteka waki la fuki dia dja lʼetei. 

17Ku ndi akawatela ati: Kanyumendi; kanyutshi uku ayumutsha. 
Kamʼayumukuma la kuma ka pangu kawo, kanyutshi uku ayumutsha. 

18Lamʼayumuda dimama, dimi la wane tshe wayuyala la mi, kanyudi ndu nyu 
amama lʼutshimba tshe wa pangu, kanyuhangohango nyati: Lu dikambu dia 
Latuyalaka ndu lu dikambu dia Ngidiyona! 

19Ngidiyona la apami lukama waki la ndi wakakumi lʼumamu wa pangu 
lʼekumelu kʼelo ka ntundu. Ku vo wakadi amama, wakuli eteka waki lu anya awo. 

20Elui esatu wʼantu wakadi amama, wakuli eteka, wakakimela fuki dia dja lu 
lunya la lomoso, la amama lu lunya la pami, wakahangohongo vati: Yombo ya 
Latuyalaka ndu ya Ngidiyona! 

21Vo tshe untu lʼuntu akemala lu dihuli diandi lʼutshimba a pangu, ku ului tshe 
wʼalimbi waki lu pangu wakakhunguso la mangu, wakadi ekuku, wakalawo. 

22Apami ako kama shatu wakadi amama ntu, ku Latuyalaka akalosha wane tshe 
waki lu pangu vame, untu la unyandi, untu la unyandi. Wane waki lu pangu 
wakalawo pulu ndu la Bete-Shita kʼutsha la Zerera, pulu ndu lʼumamu wa Abele-
Mehola, lasuki la Tabata. 

23Asi Isariyele wʼuma la Nafetali, wʼuma la Ashere, ndu wʼuma la Manase tshe 
wakasangana kame, wakayelana lʼasi Midiyana. 

24Ngidiyona akatumi akendji lu ekungu tshe wʼEfarayima, dia ntutela antu vati: 
Nyuhulo, nyututenaneli asi Midiyana, nyutemali la tehu diʼashi pulu ndu la Bete-
Bara ndu la tehu dia Jorodana. Ku apami tshe wʼasi Efarayima wakasangana, 
wakahotola atehu wʼashi edja ndu la Bete-Bara ndu la Jorodana. 

25Vo wakandi Oreba la Zebe, ewandji ehendi wʼasi Midiyana. Vo wakadiaki 
Oreba la dive dia Oreba, ku wakatudiaka Zebe la dihuli dia amwelu kʼashi wʼelua 
dia Zebe. Vo wakayelana lʼasi Midiyana. Wakatolela Ngidiyona ote wa Oreba la 
wa Zebe la wedi wa Jorodana. 

Embadi 8 

Ngidiyona Ambunda Khumi ya Dikanga ya Midiyana 

1Ku asi Efarayima wakambula Ngidiyona vati: Na dikambu ne 
diambuyututshela? Ngandi akiye kunteta lamʼa-kayatshu dia ntolo la Midiyana? 
Ku vo wakadji la ndi lundju la wulu. 

2Ku ndi akakaluya diui ati: Dikambu diutshemi mbedima la akambu 
watunyutshaka? Undi, dinela diʼelua diʼEfarayima hadiuleki dinela dia Abiyezere 
uka? 

3Lu anya anyu kakakimo Unyashungu ewandji wa Midiyana, Oreba la Zebe, na 
dikambu diakamatshi laku diedimi la akambu watunyutshaka? Lamʼakandati 
osoku, kele kawo akakitakita le ndi. 

4Ngidiyona akakumi la Jorodana, akateho ndi la antu kama shatu waki la ndi. 
Kuyanga mbakawakomo, vo wakatayelanaka la wo. 

5Ndi akalombe asi Sukota ati: Nyusha wane wayayi la mi mbu ya nde. Vo 
wambokomo, keli dimi lakatayelana la Zeba, la Zalamuna, khumi ya dikanga ya 
la Midiyana. 

6Ewandji wa Sukota wakawumbula vati: Zeba la Zalamuna wambuyala lu anya 
aye mbashasu alimbi aye ma? 

7Ku Ngidiyona akakaluya diui ati: Kawo! Ku lamʼayukimo Latuyalaka Zeba la 
Zalamuna lu anya ami, dimi layatshatsha emunyi anyu la atende wa lʼusui wa 
shenga, ndu la ahangulakoi. 

8Ndi akunela uma leko utsha la Penuele; akatutela ndu asi Penuele pupu. Ku vo 
wakûkaluya aui uku akûkaluya asi Sukota. 

9Ku ndi akatela asi Penuele ati: Lamʼayumukalula la ki, dimi layuhandjula 
etangelu kene. 

10Zeba la Zalamuna waki la Karakoro, vo la alimbi awo lasuki la nunu dikumi la 
tanu. Alimbi asu tshe weli wane wakatshikala uma lʼatei wʼalimbi tshe wʼuma lu 
leke lʼehutwelu. Apami nunu lukama la akumi ahendi waku wakasomola tombo, 
wakadiakema. 

11Ngidiyona aketi lu mbuka ka waku wudjashi lu mvudu yʼapema lu leke 
lʼehutwelu ka Noba la ka Jongebeha, akatolembia alimbi ako, ne dia vo 
kumbulungamela. 

12Zeba la Zalamuna wakalawo; Ngidiyona akayeli. Ndi akandi Zeba la Zalamuna, 
khumi ya dikanga yako hyendi yʼasi Midiyana, akahandjula ului wʼalimbi tshe. 

13Ngidiyona, onʼa Joasha, akakalula uma lu ta, uma lʼedelu ka Herese. 

14Ndi akandi olongo a pami wʼusi Sukota, akawumbula. Ku olongo ako 
akufundela kumbu yʼewandji la dihangamendi diʼasi Sukota akumi esambeli la 
esambeli. 

15Ndi akayi le asi Sukota. Ndi akawatelaati: Nyendi, aha Zeba la Zalamuna ane, 
wakanyansokaka nyati: Zeba la Zalamuna wambuyala lu anya aye, mbashasu 
antu aye wambokomo ma? 

16Ndi akandi dihangamendi dia lʼusumba wa Sukota, akasuya lʼatende wʼuma 
lʼusui wa shenga, la ahangulakoi. 

17Ndi akahandjula etangelu ka Penuele, akadiaki asi usumba ako. 

18Ku Ngidiyona akambula Zeba la Zalamuna ati: Wuhu akona waki antu 
wakanyadiaki la Tabora? Ku vo wakûkaluya diui vati: Vo waki uku we, untu 
lʼuntu akafani la ona khumʼekanga. 

19Ndi akawatela ati: Vo waki analingu wakuto la mi etoi utema. Uku eli 
Latuyalaka la lumu! dimi lambunyutela nti: Utunduyala nyu nyakatshiki la lumu, 
tshiki dimi haleyi nyudiaka. 

20Ku ndi akatela onʼandi enundu Jetere ati: Uneli, adiaki! Keli dikenda diako 
konsomola yombo yandi. Ndi akuki woma, ne dia ndi eki dikenda. 

21Zeba la Zalamuna wakatela Ngidiyona vati: Uneli, utudiaki weme, ne dia uku 
eli pami mbeli ndu wulu andi. Ku Ngidiyona akunela; akadiaki Zeba la Zalamuna. 
Ndi akanya ehakito waki lu kingu ya kamelo yawo. 

22Asi Isariyele wakasengasenga Ngidiyona vati: Ututeli, we la onʼaye la ukana 
aye, ne dia we akatushimbela uma lu anya wʼasi Midiyana. 

23Ngidiyona akakaluya diui ati: Dimi hanyulela, ndu onʼami hunyelela pupu. 
Latuyalaka ndame kayunyulelaka. 

24Ngidiyona akawatela ati: Dimi nangaka nyolomba engo kemotshi: nyumbisha 
untu lʼuntu ashingu wakanyose dimbu. (Atunyi awo waki la ashingu wa paunyi 
efula, ne dia asi Ishamele mbakiwo.) 

25Vo wakûkaluya diui vati: Shu takayakimo lʼongenongeno. Vo wakali dihondo, 
ku untu lʼuntu akakitsha ashingu wakandose lu dimbu. 

26Ushinga wʼashingu wa paunyi wakandalombe, aki shekele kinunu la kama 
esambeli ya paunyi. Aso waki ladiku dia ahakito, tungunga tʼatui, la ahondo wa 
tilili wakalotaka khumi ya dikanga ya Midiyana ndu ladiku dia molola waki lu 
kingu ya kamelo yawo. 

27Ngidiyona akatshi etemolatemola lʼashingu ako, akakekitsha lʼusumba andi wa 
Ofara. Asi Isariyele tshe wakaseke Latuyalaka, wakakitemola. To kakayala 
djunga le Ngidiyona la wa lu luudu landi. 

28Okone asi Isariyele wakalembia asi Midiyana tshe. Nduku untu lakunyiya ote 
ntu. Ku kete yakatshikala ki deku akumi anei lu nshi ya Ngidiyona. 

29Jerubala, letawo vati: Ngidiyona, onʼa Joashi, akatudjase lu luudu landi. 

30Ndi akuti ana apami akumi esambeli, ne dia ndi aki la wadi efula. 

31Ndu usika andi laki la Shekeme, akuti la ndi ona pami. Ndi akawole lukumbu 
ati: Abimeleke. 

32Ngidiyona, ona Joashi, akavu aya usumbi a lukusumbi. Wakukhunde lu diumbu 
dia Joashi, shi lu Ofara wʼasi Abiyezere. 

33Lamʼakavu Ngidiyona, asi Isariyele wakaseke Latuyalaka, wakatendela Wa-
Bala, wakete Bala-Berite, etemolatemola kawo. 

34Asi Isariyele kumbuho Latuyalaka, Unyashungu awo, lakashimbela uma lu 
anya wʼatunyi awo wakadingi. 

35Vo kuntshela luudu la Jerubala, letawo vati: Ngidiyona, ololo, uku ololo 
wakandatshela Isariyele. 

Embadi 9 

Diulelu dia Abimeleke 



463 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

1Abimeleke, onʼa Jerubala, akatshu utsha le anangu nyangu, la Shekeme. Ku ndi 
akasengasenga, vo la khumbu ka shi nyangu ati: 

2Nyumbuli asi Shekeme tshe nyati: Uleki ololo nyulela, ana apami tshe akumi 
esambeli wa Jerubala, kana untu otoi utu? Okone nyuho nyati: Dimi leli weka 
anyu la emunyi anyu. 

3Ku anangu nyangu wakatatelaka asi Shekeme tshe aui aso. Ku etema awo 
wakekama le Abimeleke, ne dia vo wakati vati: Ndi eko onengesu. 

4Vo wakawusha tenyi dia fesa akumi esambeli uma lʼetemwelo ka Bala-Berite. 
Ku Abimeleke akafuti akanga a dinginya la diyokayoka diakatuyelaka fesa yako. 

5Ndi akatshu la Ofara, akatoto lu luudu la shi, akadiaki anangu wakuto la ndi shi 
otoi akumi esambeli ladiku dia dive diame. Keli Jotama, ona la kushi, lakuti 
Jerubala utu kakatshikala, ne dia ndi akashami. 

6Ku asi Shekeme tshe wakamote kame la wa lu luudu la Milo; wakatudja 
Abimeleke khumʼekanga lasuki lʼutamba wʼulungu wakawuni la Shekeme. 

7Antu wakatusanyia Jotama dikambu diako. Ku ndi akatshu, akatemala lʼUkungu 
a Ngarizime. Ndi akahangohango wilu ati: Nyu asi Shekeme, nyumbukeli, ku 
Unyashungu ayunyukela! 

8Etamba wakatshu dia ntosonola khumʼekanga, dia mbaulela. Vo wakatela uweli 
vati: Utuleli. 

9Ku uweli akakaluya diui ati: Undi, dimi tshiki iso kami katomongenyangenyaka 
Unyashungu la antu, dia dimi mpakakala ladiku diʼetamba? 

10Ku etamba wakatela utamba a fingu vati: Yaka, uyutuleli. 

11Ku utamba a fingu akakaluya diui ati: Dimi tshiki pe kami la elua ami wʼololo, 
dia dimi ndjahakakala ladiku diʼetamba? 

12Ku etamba wakatela okodi wa vinyo vati: Yaka, uyutuleli. 

13Ku okodi wa vinyo akakaluya diui ati: Dimi tshiki ashi ami wʼelua 
watongenyangenyaka Unyashungu la antu, dia dimi ndjahakakala ladiku 
diʼetamba? 

14Ku etamba tshe wakatela utamba wʼatende vati: Yaka, uyutuleli. 

15Utamba wʼatende akakaluya etamba diui ati: Naka nyu nangaka mbidjami 
khumʼekanga kanyu, nyuyi, nyuyushami la tshina dia dedi diami. Naka aha 
osoku, dja yayutumba uma le utamba wʼatende, yayutshumba esasi wa la 
Lebanona. 

16Undi, lu mete la etema wʼololo, mbakanyadji Abimeleke khumʼekanga uka? 
Nyu nyakatshela Jerubala la luudu landi ololo uku akanyahumbi mbutshela, ne 
dia akambu andi wʼololo? 

17Mete, papa akanyolwela ta, akasundja lumu dia nyutshungula uma lʼanya wʼasi 
Midiyana. 

18Ku elo kene, nyu nyambunela dia ndo la luudu la papa, nyambudiaka anʼandi 
wʼapami akumi esambeli ladiku dia dive otoi. Nyu nyambudja Abimeleke, onʼa 
ukambi andi a umuntu, khumʼekanga kanyu, nyu asi Shekeme, ne dia ndi eko 
onengenyu. 

19Naka lu mete la etema wʼololo mbambunyutshela Jerubala la luudu landi elo, 
nyongenengene lu dikambu dia Abimeleke, ndu ndi angenengene lu dikambu 
dianyu. 

20Keli naka aha osoku, dja yatumbi uma le Abimeleke, yatshumbi asi Shekeme la 
wa lu luudu la Milo. Ndu dja yatumbi uma le asi Shekeme ndu uma le wa lu luudu 
la Milo, yatshumbi Abimeleke! 

21Jotama akayaomola, akalawo. Ndi akatshu utsha la Bere, akatudjase leko, ne 
dia woma wa Abimeleke, onangu. 

22Abimeleke akulela Isariyele deku satu. 

23Ku Unyashungu akatumi odienge a kolo lʼasa Abimeleke la Shekeme. Asi 
Shekeme wakasondjasondja Abimeleke, 

24dia unungu wa dikila diʼanangu akumi esambeli, ana wa Jerubala, mbahema le 
Abimeleke lakadiaki, ndu le asi Shekeme waku wakukimanyia dia ndi ndjaka 
anangu. 

25Asi Shekeme wakakitsha antu lalu lu ekungu dia mbutungela enungu. Vo 
wakahotolaka wane tshe waketaka lu mbuka lasuki la wo diango. Ku antu 
wakayutela Abimeleke dikambu diako. 

26Ngala, onʼa Ebede, akatshu ndi la anangu utsha la Shekeme. Ku asi Shekeme 
wakawekama. 

27Vo wakatshu lu dikambo diawo dia vinyo, wakatumba elua, wakayuwamula. 
Ku vo wakayala la dambu. Wakoto lu luudu lʼetemolatemola kawo, wakali, 
wakano, wakadji Abimeleke mananu. 

28Ngala, onʼa Ebede, akawambula ati: Akona eli Abimeleke? Ndu kakona keli 
Shekeme dia shu nkambela Abimeleke ulimu? Aha onʼa Jerubala kendi? Zebulu 
kema olohe andi uka? Nyukambeli asi Hamora shi Shekeme, ulimu. Keli shu, 
dikambu kuna diukukisinkambela Abimeleke ulimu? 



465 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

29Yee! utunduyala ndjali umbuledi a wudja one, tshiki dimi lutunya Abimeleke! 
Ku ndi akati dia Abimeleke ati: Abimeleke ufudia alimbi aye, utumbi! 

30Lamʼakuki Zebulu, olohe wa lʼusumba, aui wa Ngala, onʼa Ebede, ndi akuki kele. 

31Ndi akatumi akendji le Abimeleke la Arma ati: Enda, Ngala onʼa Ebede, la 
anangu wambuya la Shekeme; vo wambotombosha asi usumba dia vo ndo la ye. 

32Okone uneli lʼutshu, we la antu weli la ye, nyutuyali lalu lʼusui. 

33Kuneli la pindju lamʼayuhuto unya, kuyoto lʼusumba shashimuya. Ku 
lamʼayuya Ngala la wane weli la ndi dia ndjolo la ye, kutsheli uku ayuyala wulu 
aye. 

34Abimeleke la antu tshe waki la ndi wakunela lʼutshu, wakatuyala lalu lasuki la 
Shekeme, wakakahanyema lu elui enei. 

35Ngala, onʼa Ebede, akatumbi; akayemala lʼeotwelo ka suku diʼusumba. Ku 
Abimeleke la antu tshe waki la ndi wakunela uma lu dihuli diakawashami. 

36Ngala akatatela mena antu, ku ndi akatela Zebulu ati: Enda, antu wayahulo 
uma lʼete wʼekungu. Zebulu akûkaluya diui ati: Kema, aledi wʼekungu aku 
wakanaye wati: Antu. 

37Ngala akawutela ntu ati: Enda, mete antu aku wayahulo uma lʼete wʼekungu; 
la ului ukina wuyayi lu mbuka kʼutamba wʼulungu wa dunga. 

38Ku Zebulu akawumbula ati: Kakiane, lendʼeli unyo aye, we lakataka wati: 
Akona eli Abimeleke, dia shu mbukambela ulimu? Aha antu wakayonyolaka 
aku? Kakiane utumbi, olo la wo! 

39Ngala akayala olombodi wʼasi Shekeme, akalo la Abimeleke ta. 

40Abimeleke akayelana la ndi, ku Ngala akulawo. Antu efula wakavu edja ndu 
lʼeotwelo kʼusumba. 

41Abimeleke akadjase la Aruma. Zebulu akatshanya Ngala la anangu. Vo 
kumbeya ntshikala la Shekeme. 

42La wedi a pindju, antu wakatumbi utsha lʼusui, ku Abimeleke akuki lukumu 
lako. 

43Ndi akakahanya alimbi andi lu elui esatu, ku vo wakayuyala lalu lʼusui. 
Lamʼakandenyi antu wayatumbi uma lʼusumba, ndi akalo la wo, akalembia. 

44Abimeleke la antu waki la ndi wakalawo utsha la ntundu, wakatemala 
lʼeotwelo kʼusumba. Ndu elui ehendi wʼalimbi wakakhunguso utsha le waku tshe 
waki lʼusui, wakalembia. 

45Abimeleke akalosha usumba yanyi tshe. Ndi akolembia, akadiaki antu waki 
loko. Ndi akediedia usumba, akawete elanyelu ketu. 

46Lamʼakuki antu waki lʼetangelu ka la Shekeme lukumu loso, vo wakoto lu 
lukumbu la wulu la luudu la Ele-Berite. 

47Wakatutela Abimeleke vati: Apami tshe watudjaseka lʼetangelu ka la Shekeme, 
wambomota kame leko. 

48Ku Abimeleke akunela, ndi la antu tshe waki la ndi; wakambela lʼukungu a 
Zalamuna. Abimeleke akose kenge, akahimbuia lutahi lʼutamba, akaledia, 
akalukitsha lu diheka. Ku ndi akatela antu tshe waki la ndi ati: Nyu nyakenyi 
okone akamatshi, nyusamanya dia ntsha uku utshemi. 

49Ku vo tshe untu lʼuntu akahimbuia lutahi lʼutamba, akayeli Abimeleke. Vo 
wakateke tahi yako lu lukumbu, wakalutshumbi kame la wane waki loko. Osoku 
mbakavu antu tshe waki lʼetangelu ka la Shekeme, ndu apami ndu amantu, lasuki 
lʼantu kinunu. 

50Ku Abimeleke akatshu la ntolosha asi Tebeze. Ndi akadingi usumba a Tebeze, 
akolembia. 

51Keli etangelu ka wulu kaki lʼusumba ko. Asi usumba tshe wakalawo leko, ndu 
apami ndu amantu; wakayadihi lʼatei; wakambela ladiku diato. 

52Abimeleke akakumi lʼetangelu, akalosha. Ndi akasukana la suku diʼetangelu 
dia mbidja dja loko. 

53Ku umuntu omotshi akakosha dive diʼohelo lʼote wa Abimeleke, ku dio 
diakawuli lombo. 

54Ku ndi aketi olongo a pami lakatawembelaka dihumo diandi dia ta esadi ati: 
Osomole yombo yaye, undjaki, watukumvuta vati: Umuntu kudiaki. Olongo a 
pami akuhiki yombo, ku ndi akavu. 

55Lamʼakenyi asi Isariyele vati: Abimeleke ambuvo, vo wakatshu untu lʼuntu 
utsha lakandi. 

56Osoku mbakasomboya Unyashungu Abimeleke, ne dia kolo kakandatshela shi 
lamʼakandadiaki anangu akumi esambeli. 

57Unyashungu akasomboya ndu asi Shekeme kolo tshe yakawatshi. Osoku 
mbakashidiyama mananu yakawadji Jotama, onʼa Jerubala. 

Embadi 10 

Tola la Jayira Wambuyala Embadi wa Isariyele 

1Lʼokongo wa Abimeleke, Tola onʼa Pua, onʼa Dodo, usi Isakara, akunela dia 
nshimbela Isariyele. Ndi akadjashi la Shamira, lu ekungu wa Efarayima. 

2Ndi akayala umbadi wa Isariyele deku akumi ahendi la satu; ku ndi akavu. 
Wakukhunde la Shamira. 

3Lʼokongo andi, Jayira, usi Ngiliyade, akunela. Ndi akayala umbadi wa Isariyele 
deku akumi ahendi la pendi. 

4Ndi aki la ana wʼapami akumi asatu wakahemaka ladiku dia punda akumi asatu. 
Vo waki la esumba akumi asatu lu kete ya Ngiliyade, watuwetaka edja ndu elo 
vati: Havota-Jayira (kitshimudi ati: Esumba wa Jayira). 

5Jayira akavu, ku wakukhunde la Kamona. 

Jefeta Ambushimbela Isariyele Uma le Asi Amona 

6Asi Isariyele wakatshi kolo lu ashu wa Latuyalaka ntu. Vo wakatemola WaBala, 
WaAshetarota, ndu ditemolatemola diʼasi Suriya, diʼasi Sidona, diʼasi Moaba, 
diʼasi Amona, ndu diʼasi Filistiya. Vo wakaseke Latuyalaka, kumbotemola ntu. 

7Kele ka Latuyalaka akafulanela le asi Isariyele. Ku ndi akakimo lu anya wʼasi 
Filistiya ndu lu anya wʼasi Amona. 

8Vo wakasuyaka ndu wakahotshahotshaka asi Isariyele etena kako. Vo 
wakasuyaka asi Isariyele wakadjashi la wedi wa Jorodana, lu kete yʼasi Amora 
ya la Ngiliyade, deku dikumi la enanei. 

9Asi Amona wakateho Jorodana dia ntolosha ndu lʼasi Juda, asi Bendjamina ndu 
asi Efarayima. Okone asi Isariyele wakadienaka. 

10Ku asi Isariyele wakaleli le Latuyalaka vati: Shu takakutshela kolo, ne dia 
takakoseke, we Unyashungu asu. Takatemola WaBala. 

11Ku Latuyalaka akambula asi Isariyele ati: Aha dimi kakanyushimbela uma le 
asi Edjibitu, asi Amora, asi Amona ndu le asi Filistiya uka? 

12Ndu lamʼakanyusuyaka asi Sidona, asi Amaleka, ndu asi Maona, nyu nyakaleli 
le mi. Undi, dimi kunyutshungula uma lu anya awo uka? 

13Keli nyu nyakanseke, nyakatemola ditemolatemola. Okone dimi 
halunyushimbela ntu. 

14Nyutshu, nyutuleli le ditemolatemola diakanyasonola, dia dio nyushimbela lu 
pa kanyu! 

15Ku asi Isariyele wakasengasenga Latuyalaka vati: Shu takatshi kolo, ututsheli 
uku alangaye. Keli dikambu otoi, etawo ntushimbela elo. 

16Ku vo wakanya ditemolatemola diʼasi wedja uma lʼatei awo. Vo wakatemolaka 
Latuyalaka. Ku ndi akalembe utema, ne dia asui wa Isariyele. 

17Lʼetena kako asi Amona wakamote kame, wakahangi la Ngiliyade. Ku asi 
Isariyele wakamote kame, wakatuhanga la Mizipa. 

18Wudja wa Isariyele, ewandji wa Ngiliyade, wakambwana vati: Untu akona 
ayutatela ndo lʼasi Amona? Ndi kayuyala umbuledi wʼasi Ngiliyade. 

Embadi 11 

1Jefeta, usi Ngiliyade, aki dihuka dia wulu. Ndi akuto le umuntu kanga luseka; 
Ngiliyade kaki shi. 

2Wadi a Ngiliyade akuti la ndi ana apami. Lamʼakuli ana ako, vo wakatshanya 
Jefeta; wakawutela vati: We heyi nkundja etenyi kʼukito uma lu luudu la shesu, 
ne dia we akuto le umuntu ukina. 

3Jefeta akalawo anangu etali, akatudjase lu kete ya Toba. Antu wa kolo 
wakamotaka la le Jefeta, wakatengolaka la ndi. 

4Lʼokongo a nshi motshi, asi Amona wakalosha asi Isariyele. 

5Lamʼakayangi asi Amona ndo lʼasi Isariyele ta, dihangamendi dia Isariyele dia 
la Ngiliyade wakatshu lu kete ya Toba, dia ntuyanga Jefeta. 

6Vo wakatutela Jefeta vati: Yeti, utuyali uwandji asu, mbayutolo lʼasi Amona. 

7Jefeta akakaluya diui ati: Nyu kumpetshami, kumbitshanyami uma lu luudu la 
papa? Ku kakiane, lamʼambunyuyala la pa, ukundi ambunyuya le mi na? 

8Ku dihangamendi dia Ngiliyade wakatela Jefeta vati: Uma lu dikambu diako, 
mbambutukalula le ye kakiane, dia we ntsho la su la ntolo lʼasi Amona, ndu dia 
we ndjala uwandji asu, shu asi Ngiliyade tshe. 

9Jefeta akambula dihangamendi dia Ngiliyade ati: Naka nyu nyambutsho la mi 
utsha lakasu dia ntolosha asi Amona, ku Latuyalaka ambutakimo lu anya ami, 
undi, dimi layuyala uwandji anyu? 

10Ku vo wakûkaluya diui vati: Latuyalaka oso uka. Mete, shu tayutsha uku 
wutshiye. 

11Jefeta akatshu la dihangamendi dia Ngiliyade, ku antu wakawudji uwandji. Ku 
Jefeta akamuta aui tshe wa daka diako la Mizipa la ntundu ka Latuyalaka. 

12Jefeta akatumi akendji le khumʼekanga kʼasi Amona ati: Kasami la ye, 
kayangaye ndosha wudja ami? 

13Ku khumʼekanga kʼasi Amona akakaluya akendji wa Jefeta diui ati: Ne dia 
lamʼakayi asi Isariyele uma lʼEdjibitu, vo wakayohotola kete yami umaka 
Aranona pulu ndu la Jaboka, edja ndu la Jorodana. Kakiane nyuyikaluya lu ki. 

14Jefeta akatumi akendji ntu utsha le khumʼekanga kʼasi Amona, 

15dia ntuwutela vati: Jefeta ambuta ati: Isariyele kompotola kete yʼasi Moaba, 
kuyanga kete yʼasi Amona. 

16Ne dia lamʼakatumbi Isariyele uma lʼEdjibitu, vo wakayayakaka lʼusui wa 
shenga edja ndu lʼUduwa a Tilili. Vo wakayukuma la Kadeshe. 

17Isariyele wakatumi akendji le khumʼekanga ka Edome, wakosengasenga vati: 
Etawo dia shu mbeta lu kete yaye. Keli khumʼekanga ka Edome kumbetawo. Vo 
wakatumi akendji ndu le khumʼekanga ka Moaba, keli ndi kumbetawo. Okone 
Isariyele wakadjase la Kadeshe. 

18Ku vo waketi lʼusui wa shenga, wakatshimbela kete ya Edome ndu kete ya 
Moaba. Vo waketi lu leke lʼehutwelu ka Moaba; wakayuhanga la wedi wa 
Aranona. Keli vo komboto lu kete ya Moaba, ne dia Aranona eko ulelu. 

19Isariyele wakatumi akendji le Sihona, khumʼekanga kʼAmora, khumʼekanga ka 
Heshibona. Vo wakosengasenga vati: Etawo dia shu mbeta lu kete yaye utsha lu 
dihuli diatatatshu. 

20Keli Sihona kumbetawo Isariyele mbeta lu kete yandi. Ndi akasanganya wudja 
andi tshe, wakahangi la Jahaza, wakalosha Isariyele. 

21Latuyalaka, Unyashungu wa Isariyele, akakimo Sihona la wudja andi tshe lu 
anya wa Isariyele, ku wakalembia. Okone Isariyele wakahotola kete tshe yʼasi 
Amora, wakadjase loko. 

22Vo wakayala akanga a kete tshe yʼasi Amora, umaka Aranona pulu ndu la 
Jaboka, ndu uma lʼusui wa shenga edja ndu la Jorodana 

23Latuyalaka, Unyashungu a Isariyele, akatshanya asi Amora uma la ntundu ka 
wudja andi, Isariyele, ku kakiane we nangaka ndjala kanga kete yako. 

24Kene kambukusha etemolatemola kaye Kemoshe, ku we hakekiti uka? Okone 
shu takakiti kete tshe yʼantu wakatutshanyia Latuyalaka, Unyashungu asu. 

25Undi, we kuleki Balaka, onʼa Zipora, khumʼekanga ka Moaba? Ndi akami la 
Isariyele, kuyanga ndo la wo ta uka? 

26Uhenda, deku kama shatu diambudjase Isariyele la Heshibona ndu lu esumba 
wa lʼokongo awo, la Aroera la lu esumba wa lʼokongo awo, la lu esumba tshe weli 
lʼumamu wa Aranona: okoko wana wakinyu kundjihotola lu nshi sho? 

27Dimi kunkutshela kolo, keli we ambuntshela kolo dia ndjolo la mi. Latuyalaka, 
Umbadi, asambuli asi Isariyele lʼasi Amona elo! 

28Keli khumʼekanga kʼasi Amona kununga aui wakutumela Jefeta. 

29Nyuma ka Latuyalaka kakayahema Jefeta. Ndi akatenanya Ngiliyade la Manase, 
aketi la Mizipa ka la Ngiliyade. Uma la Mizipa ka la Ngiliyade, ndi akakendela asi 
Amona. 

30Jefeta akatshikela Latuyalaka dokoloko ati: Naka we ayukimo asi Amona lu 
anya ami, 

31ku kene tshe kayutumba uma lu luudu lami dia ndjunungula lamʼayumukalula 
la ongenongeno uma le asi Amona, kayuyala ka Latuyalaka. Ku dimi 
layukilambula ulambu wa lutshumba. 

32Okone Jefeta akakendela asi Amona, ku Latuyalaka akakimo lu anya andi. 

33Ndi akalembia esumba akumi ahendi uma la Aroere edja ndu la Minita ndu 
Abele-Keramima. Ku asi Amona wakalembiama le asi Isariyele. 

34Jefeta akakalula lakandi la Mizipa. Ku onʼandi a umuntu akatumbi la 
ndjuhumana la ndi la ngomo, wayano wenye. Ndi aki etoi kandi kʼona; shi taki la 
ona pami kana ona umuntu ukina. 

35Lamʼakandawenyi, ndi akatshatsha ahondo andi, akati ati: Yee! onʼami! We 
ambunsungutula, ambunkitsha balakata! ne dia dimi lakatshiki dokoloko le 
Latuyalaka, dimi haleyi dilanya! 

36Ku onʼandi akawutela ati: Papa, naka we akatshiki dokoloko le Latuyalaka, 
ontsheli uku akayati, ne dia Latuyalaka ambukosombweya atunyi aye, asi 
Amona. 

37Ku onʼandi akawutela ati: Keli umbukeli lu dikambu otoi ne: utukunkimo 
ngondo hyendi nye, dia dimi tatshwi, dimi la asikami, lu ekungu dia ntulela nshi 
yami yʼusekaseka ami wʼemuma. 

38Ku ndi akawutela ati: Tshoka! Ndi akukimo hwe ngondo hyendi. Ku ndi 
akatshu ndi la asikandi lu ekungu dia ntulela nshi yandi yʼusekaseka. 

39Lamʼaketi ngondo hyendi, ndi akakalula le shi, ku shi akutshela uku 
akandatshiki dokoloko. Ndi kumbeyana la pami. Okone dikambu diako 
diakayala etshelu lu Isariyele, 

40dia ana amantu wa Isariyele ntshokaka nshi nyei lʼeleku lʼeleku, dia ntulelaka 
ona umantu a Jefeta, usi Ngiliyade. 

Embadi 12 

1Asi Efarayima wakamote, wakatshu utsha la ngelʼa kushi. Vo wakatumbula 
Jefeta vati: Okoko wana wakiye kuntatutedi lamʼakayateho dia ntolosha asi 
Amona? Shu tayukutshumba kame la luudu laye. 

2Jefeta akakaluya diui ati: Dimi la wudja ami takami lʼasi Amona wulu. Dimi 
lakanyeti, keli nyu kunshimbelami uma lu anya awo. 

3Lamʼakamenyi nti: Nyu kundja dia ndjunkimanyia, dimi lakasundja lumu lami, 
lakateho dia ntolo lʼasi Amona. Latuyalaka akakimo lu anya ami. Okoko wana 
wambunyuya dia ndjondosha elo? 

4Jefeta akasanganya apami tshe wa la Ngiliyade, wakalo la Efarayima. Vo wakalo 
la asi Efarayima, ne dia vo wakataka vati: Nyu asi Ngiliyade, nyeko antu 
wakalawo uma lʼatei wʼasi Efarayima ndu uma lʼatei wʼasi Manase. 

5Ku asi Ngiliyade wakatemala lu atehu wa lu leke lʼasi Efarayima. Ku 
lamʼakawatela undawi omotshi wʼusi Efarayima ati: Nyumbetsha mbeti! 

6Ku vo mbumbula vati: Kawo, uti wati: Shiboleta. Ku ndi mvuta ati: Siboleta, ne 
dia ndi kumbeya dita ololo. Okone vo wakawandaka, wakadiakaka lu atehu wa 
Jorodana. Wakadiaki asi Efarayima, nunu akumi anei la pendi lʼetena kako. 

7Jefeta, usi Ngiliyada, akayala umbadi wa Isariyele deku samalu. Ndi akavu, ku 
wakukhunde lʼusumba omotshi wa la Ngiliyada. 

Ibizana, Elona, Abidona, Wambuyala Embadi wa Isariyele 

8Ku lʼokongo andi, Ibizana, usi Betelehema, akayala umbadi wa Isariyele. 

9Ndi akuti ana apami akumi asatu la ana amantu akumi asatu. Ndi akatshukamia 
ana amantu akumi asatu le asi wedja, ndu ndi akatshukela anʼandi wʼapami ana 
amantu akumi asatu wʼasi wedja. Ndi akayala umbadi lu Isariyele deku esambeli. 

10Ibizana akavu, ku wakukhunde la Betelehema. 

11Lʼokongo andi, Elona, usi Zebuluna, akayala umbadi wa Isariyele. Ndi akayala 
umbadi deku dikumi. 

12Elona, usi Zebuluna, akavu, ku wakukhunde la Aidjalona, lu kete ya Zebuluna. 

13Lʼokongo andi, Abidona, onʼa Hilele, usi Piratona, akayala umbadi lu Isariyele. 

14Ndi aki la ana apami akumi anei la ekana akumi asatu, wakahemaka lu esongo 
wa punda akumi esambeli. Ndi akayala umbadi lu Isariyele deku enanei. 

15Abidona, onʼa Hilele, usi Piratona, akavu, ku wakukhunde la Piratona, lu kete 
yʼasi Efarayima, lʼukungu wʼasi Amaleka. 

Embadi 13 

Eutwelu ka Samisona 

1Asi Isariyele wakatshi kolo lu ashu wa Latuyalaka ntu. Ku ndi akakimo lu anya 
wʼasi Filistiya deku akumi anei. 

2Untu omotshi akiko la Zara, uma lu wudja wa Dane, lakawetaka vati: Manoa. 
Wadendi aki ekumba, kumbuta ona. 

3Ondjelo a Latuyalaka akene le umuntu ako. Ndi akawutela ati: Enda, we one eli 
ekumba, atuti ona. Keli we ayutsho diemi, ayuta ona pami. 

4Kakiane lambukutela nti: Ewo, tolekaki engo ka mindu, tonokaki wanu kana 
dinono dia wulu. 

5Enda, we ayutsho diemi, ayuta ona pami. Ndi tanyaki divu dia lʼote andi pundju; 
ne dia ona ako ayukidiama le Unyashungu umaka utema a nyangu. Ndi keli one 
layutatela ntshungula Isariyele uma lu anya wʼasi Filistiya. 

6Ku umuntu ako akatutela umendi ati: Umvutshi a Unyashungu akayi le mi. Ndi 
akafanyi la ondjelo a Unyashungu, aki enelo ka mamba! Dimi hambumbudi 
lukumbu landi kuyanga uma lene akindi. 

7Keli ndi akamvutedi ati: We ayutsho diemi, ayuta ona pami. Tolekaki engo ka 
mindu, tonokaki wanu kana dinono dia wulu; ne dia onʼa ako ayukidiama le 
Unyashungu umaka utema a nyangu edja ndu lushi la nyoi kandi. 

8Ku Manoa akasengasenga Latuyalaka ati: Khumemi li, etawo umvutshi aye ako 
lakayatumi nkalula le su, dia ntetsha akambu wayutuhumba ntshela ona 
layututa. 

9Unyashungu akuki dombelo dia Manoa. Ondjelo andi akayi ntu le umuntu 
lamʼakandadjashi lu ekambo. Umendi Manoa taki kame la ndi. 

10Ku umuntu akalawo esadi dia ntutela umendi ati: Untu lakayi le mi lushi 
lukina, ambuyene le mi ntu. 

11Manoa akunela; akatshu la wadendi utsha le untu ako. Ndi akatuwumbula ati: 
We keli untu lakateketshi la umuntu one? Ndi akûkaluya diui ati: Elu, dimi. 

12Manoa akawumbula ati: Naka diui diaye diambushidiyama, akambu akona 
wayutulama dikambu diʼona, la ukundi ayututshela? 

13Ondjelo a Latuyalaka akakaluya Manoa diui ati: Umuntu kalami aui tshe 
wakamawutela. 

14Talekaki engo ka mindu, tunganelaki engo tshe katumba uma lʼekodi wa vinyo, 
tanokaki wanu kuyanga enono ka wulu. Ndi akalami akambu tshe 
wakamawutela. 

15Manoa akasengasenga ondjelo a Latuyalaka ati: Utukungi, dimi nkaluli dia 
ntukudiakela ona mbudi. 

16Ondjelo a Latuyalaka akûkaluya diui ati: Kuyanga mbakungiaye, dimi halole 
mbu ya nde yaye. Keli naka we nangaka nambula ulambu wa lutshumba, 
kulambuli Latuyalaka. Manoa kumbeya ati: Ondjelo wa Latuyalaka mbendi. 

17Manoa akawumbula ati: Na lukumbu laye, keli katukolemia lamʼayushidiyama 
diui diaye? 

18Ondjelo akûkaluya diui ati: Okoko wana wamumbulaye lukumbu? Lo leli 
mamba. 

19Okone Manoa akatosa ona mbudi kame la ulambu wa shima, akalambula 
Latuyalaka ladiku dia dive. Ondjelo akatshi akambu wa mamba lamʼakawendaka 
Manoa la wadendi. 

20Lamʼakambela lumbi la lʼediakelu utsha lʼulungu, ondjelo wa Latuyalaka 
akambela lu lumbi la dja. Lamʼakenyi Manoa la wadendi dikambu diako, vo 
wakako ekhukhumadi la kete. 

21Ondjelo a Latuyalaka komene ntu le Manoa la wadendi. Ku lʼetena kako Manoa 
akalimbitela ati: Ondjelo a Latuyalaka mbendi. 

22Manoa akatela wadendi ati: Mete, shu tutsha mvo, ne dia shu takenyi 
Unyashungu. 

23Keli wadendi akawutela ati: Utunduyala Latuyalaka akalangi ntudiaka, tshiki 
ndi halungudi ulambu asu wa lutshumba ndu wa shima; tshiki ndi hatenyisha 
akambu ane tshe kuyanga ntutela akambu wa wuhu one kakiane. 

24Umuntu ako akuti ona pami, akawole lukumbu ati: Samisona. Ona akuli, 
Latuyalaka akotshokola. 

25Nyuma ka Latuyalaka akatatela mbusutshasutsha la Mahane-Dane, kaki lasa 
Zora la Eshitoale. 

Embadi 14 

Samisona la Umuntu Usi Timina 

1Samisona akatshu la Timina, ku ndi akatena umuntu omotshi lʼatei wʼana 
amantu wʼasi Filistiya. 

2Lamʼa-kandakalula, ndi akatutela shi la nyangu ati: Dimi lakatena umuntu 
omotshi la Timina lʼatei wʼana amantu wʼasi Filistiya. Okone nyutuntshukendi. 

3Shi la nyangu wakawumbula vati: Undi, nduku umuntu omotshi lʼatei wʼana 
amantu wakuti ananyo kana lʼatei wa wudja asu tshe, mbambuyutsho dia ntosa 
wadi uma lʼatei wʼasi Filistiya, wane wahahemaka uhekeli? Samisona akatela shi 
ati: Utombosendi, ne dia ndi nkalangami. 

4Keli shi la nyangu kumbeya vati: Dikambu ne diambuya uma le Latuyalaka. Ndi 
akayangi mbuka kukukindi mama lʼasi Filistiya. Lu nshi yako asi Filistiya 
wakuledi asi Isariyele. 

5Samisona akahulo utsha la Timisa, ndi la shi la nyangu. Lamʼakawakumi lu 
dikambo dia vinyo diʼasi Timina, enyi ku osongo a tambwe one wayadikita uya 
le ndi. 

6Nyuma ka Latuyalaka akawahema, ku ndi akatshatsha tambwe uku untu 
latshatsha yana ya mbudi. Ndi taki la engo lu lunya. Ndi kumvutela shi la nyangu 
dikambu diakandatshi. 

7Ndi akahulo, akatusawula la umuntu ako. Ku umuntu akatekoya mbulanga. 

8Lamʼaketi nshi motshi, ndi akakalula la Timina dia ntuwosa wadi. Ndi aketola 
dia ntenda dikandja dia tambwe, atani ku ului wa ndjui one la usanga lu dikandja 
diako. 

9Ndi akose usanga lu anya andi, akatalekaka lu mbuka; akatusha shi la nyangu 
yema. Vo wakali, keli ndi kumbatela ati: Lakatawoshi uma lu dikandja dia 
tambwe. 

10Ku shi akatshu utsha laka umuntu ako. Samisona akatukate dambu dia wuki 
leko; ne dia osoku mbaki etshelu ka elongo wʼapami lu nshi sho. 

11Lamʼakenyi antu Samisona, vo wakawetela anyandi akumi asatu, dia ndjala 
kame la ndi. 

12Samisona akawatela ati: Nyuki diko; naka nyu nyayunkadimweladio lʼatei a 
nshi esambeli ya dambu, dimi layunyusha ahondo wa linene akumi asatu la 
ahondo akina akumi asatu. 

13Keli naka nyu hanyeyi dikadimula, ku nyu mbishami ahondo wa linene akumi 
asatu la ahondo akina akumi asatu. Ku vo wakawutela vati: Utukedio. 

14Ku ndi akawaukedio ati: Uma le one latolokaka, kakatumbi engo ka nde. Uma 
le kanga wulu, kakatumbi engo ka mpe. Lʼatei a nshi shatu, vo kumbeya 
nkadimula diko diako. 

15Lu lushi la nei la dambu, vo wakatela wadi a Samisona vati: Olembelembe 
umeye dia ndi ntukadimwela diko. Naka aha osoku, shu tayukutshumba we la 
wa luudu la sho. Aha dia ndjutumba la diango, mbakanyateti? 

16Ku wadi a Samisona akatulela la ntundu kandi ati: Mete, we ambuntuna, we 
hayunanga, we akuki asi wudja ami diko, keli we atankadimweladio. Ku ndi 
akûkaluya diui ati: Dimi latadikadimwela papa la nyomi, ku dimi 
ndjukukadimweladio we uka? 

17Wadendi akalelaka la ntundu kandi nshi esambeli ya dambu diawo. Ku lushi 
lʼesambeli ndi akukadimwela diko diako, ne dia ndi akohenyahenya. Ku ndi 
akatudikadimwela asi wudja andi. 

18Ku asi usumba wakawumbula lushi lʼesambeli, la ntundu ka unya atadji, vati: 
Engo kakona kuleki usanga mpe? Engo kakona kuleki tambwe wulu? Ku ndi 
akawatela ati: Utunduyala nyu kompenyahenya ngombe kami ka wadi, Tshiki 
nyu hanyeyi nkadimula diko diami. 

19Nyuma ka Latuyalaka akawahema wulu. Ku ndi akahulo utsha lʼAsikalona; ndi 
akatudiaka antu akumi asatu leko, akose ahondo awo, akayusha wane 
wakakadimula diko diandi. Ndi akadunganela la kele, akatshu utsha lakawo. 

20Wakose wadi a Samisona wakawusha umbekesanedi a Samisona, wadi. 

Embadi 15 

1Lʼokongo a nshi motshi, Samisona akatshu laka akilu andi, dia ntenda wadendi. 
Ndi akatole yana ya mbudi. Ndi akati ati: Dimi nangaka mboto lu luudu letami 
wademi, keli shi wadendi kunanga ndi mboto. 

2Ndi akawutela ati: Mete, dimi lakakani nti: We ambutuna, mbakamawusha 
unyaye wadi. Kushendi leli laku, huleki dimena? Uwose lu dihuli diandi. 

3Samisona akawatela ati: Etena kene, dimi haluyala la unungu le asi Filistiya 
kuyanga layatshela kolo. 

4Ku ndi akunela; akatunda mbulu kama shatu, akose ndu fuki dia dja, akakeleka 
mbulu hyendi hyendi lu wela, akakeleka ndu fuki dia dja lʼasa wela ehendi. 

5Lamʼakandashili mpetsha fuki dia dja, ndi akakimo mbulu lʼatei wʼepunga wʼasi 
Filistiya. Ku dja yakatshumbi elui wʼepunga waki lu dikambo, ndu ene tshe 
wahawatani. Yo yakatshumbi ndu dikambo diawo diʼeweli. 

6Ku asi Filistiya wakambwana vati: Utshi dikambu ne na? Ku wakati vati: 
Samisona, ukilu wʼusi Timina, ne dia ndi akohotola onʼandi, akawusha unyandi 
wadi. Asi Filistiya wakatshu, wakatutshumba umuntu ako la shi. 

7Ku Samisona akawatela ati: Ngaku mbambunyutsha? Paka dimi 
lambutanyosombosha utu mbayumutshika dikambu. 

8Ndi akakomolaka wulu lʼokongo ndu lʼutema, akadiaki antu efula. Ku ndi 
akahulo dia ntushama lu wuku wa dive dia lʼEtame. 

Samisona Ambolembia Asi Filistiya la Leki 

9Asi Filistiya wakunela utsha lu kete ya Juda, wakatuhanga lʼutshimba wa Leki. 

10Asi Juda wakawambula vati: Dikambu kuna diakanyayi dia ndjutolosha? Vo 
wakakaluya diui vati: Dia ndjunda Samisona, la dia mbutshela uku 
akandatutshela mbuyesu. 

11Asi Juda nunu satu wakahulo utsha lu wuku wa dive dia lʼEtame, wakatumbula 
Samisona vati: Undi, we heyi wati: Asi Filistiya mbutuledi? Na dikambu ne 
diambuyututshela? Ndi akakaluya diui ati: Uku akawatshela, mbakamatshela. 

12Vo wakawutela vati: Shu tambuya dia ndjukunda, dia ntukukimo lu anya wʼasi 
Filistiya. Samisona akawatela ati: Nyuntshibeli nyati: Shu hatukudiaka. 

13Vo wakûkaluya diui vati: Kawo, shu nangaka paka nkukeleka la nkukimo lu 
anya awo, keli shu shame hatukudiaka. Vo wakukeleka eshinga ehendi wʼeyuyu, 
wakutundja uma lu wuku. 

14Lamʼakawakumi la ndi la Leki, asi Filistiya wakatulungula, watadi ekuku 
wʼongenongeno. Nyuma ka Latuyalaka kakawahema wulu. Eshinga 
wakawukeleka lu aheka wakayala uku eshinga wa linene wakawatshumbi lu dja. 
La ekodi vvakawukeleka lu anya wakahimbohimbo. 

15Ndi akashula luwanga la punda, akalotongona, akadiaki antu kinunu la lo. 

16Ku Samisona akati ati: La luwanga la punda, mbambumakitsha kalakala; La 
luwanga la punda mbamumudiaka antu kinunu. 

17Lamʼakandashidiya mvuta aui aso, ndi akakadja luwanga lako. Ku vo wakole 
dihuli diako vati: Ramata-Leki (kitshimudi ati: Dikuna dia Luwanga). 

18Ndi akuki pusa ashi, akalombe Latuyalaka ati: We kakatungi etshungwelu kene 
ka wuki la lunya lʼukambi aye; ku kakiane dimi mvo la pusa kʼashi, la mboto lu 
anya a wane wahatahemaka uhekeli? 

19Ku Unyashungu akatshimbi difuku lu dive dia la Leki, ku ashi wakatumbi. 
Lamʼakandano, ndi akayala la wulu ntu. Okone vo wakole dihuli diako vati: Ene-
Hakora (kitshimudi ati: Eteko ka one lakalombe). To keko la Leki edja ndu elo. 

20Samisona akayala umbadi wa Isariyele deku akumi ahendi lu nshi yʼasi 
Filistiya. 

Embadi 16 

Samisona la Ngaza 

1Samisona akatshu la Ngaza, akatena umuntu kanga luseka leko. Ku ndi akunana 
la ndi. 

2Wakatela asi Ngaza vati: Samisona one ambuya lindu. Vo wakudingi lʼusumba, 
wakukitshiya lalu utshu tshe la suku dia usumba. Vo wakatshikala utshu tshe, 
wakati vati: Tukungi unya atukuhuto, mbayutudiaka. 

3Samisona aketama ki edja ndu lʼasa ndeki. Ku ndi aketo lasa ndeki, akakimela 
kuki ya suku diʼusumba kame la dikoho diayo pendi, akayihatula kame la 
tukingiti. Ndi akayahe lʼaheka, akayitole lʼote wʼukungu wakelanedi la Heberona. 

Samisona la Delila 

4Lʼokongo wʼakambu aso, utema andi akalangi umuntu omotshi lʼukidi wa 
Soreka, lukumbu landi Delila. 

5Ku ewandji wʼasi Filistiya wakatshu utsha le umuntu ako, wakatuwutela vati: 
Olembelembe, dia mbishula uma lendi atuyakaka wulu andi one wa mamba, ndu 

uku ukukisu mbolembia. Katukeleki, katusuya. Ku shu tshe untu lʼuntu ayukusha 
tenyi dia fesa kinunu la lukama. 

6Delila akasengasenga Samisona ati: Umvuteli uma lendi atuyakaka wulu aye wa 
mamba. Ndu la na ukukiwo nkukeleka dia nkusuya. 

7Samisona akûkaluya diui ati: Naka vo wayunkeleka la ekavu esambeli wʼeyuyu, 
dimi layuyala wodu uku apami akina. 

8Ku ewandji wʼasi Filistiya wakawela ekavu esambeli wʼeyuyu, ku ndi 
akukelekawo. 

9Ndi akakitsha antu lalu lu luudu landi la lʼatei. Ku ndi akemula Samisona ati: 
Samisona, Samisona! eto, asi Filistiya ane wukukimedi. Ku ndi akahimbula 
ekavu uku atuhimboka olemo wulungudi dja. Okone vo kumbeya uma lene 
akayakaka wulu andi. 

10Delila akatela Samisona ati: Mete, we akantshundja, akamvutela kashi. 
Lambukosengasenga nti: Umvuteli kakiane wuhu wukukiwo nkukeleka. 

11Ndi akûkaluya diui ati: Naka vo wayunkeleka la eshinga wʼeyuyu, 
wahawatatshi ulimu, dimi layuyala wodu uku apami akina. 

12Okone Delila akose eshinga wʼeyuyu, akukelekawo. Ndi akawutela ati: 
Samisona, Samisona! asi Filistiya ane wukukimedi. Etena kako, antu 
wakandakitsha lalu, waki lu luudu landi la lʼatei. Ku ndi akahimbula eshinga 
waki lu anya uku atuhimboka mwanda. 

13Delila akatela Samisona ati: Edja ndu kakiane, we eko paka lu nsokami, ndu lu 
nkesami! Umvuteli kakiane wuhu wukukiye nkelekama. Ku Samisona akawutela 
ati: Naka we ayela esambala esambeli wa lʼote ami usambala, naka we 
ayushidika lʼasela, ku dimi layuyala wodu, ndu layuyala uku apami akina. 

14Ndi akadji utamba lu ekata kʼesambala, akashidika utamba, akushikike. Ku ndi 
akawutela ati: Samisona, Samisona! asi Filistiya ane wukukimedi. Ku ndi 
akakashimo uma lu djo, akanya utamba, akahandjula ekata. 

15Delila akawumbula ati: Ukundi ataye wati: Dimi nkulangaka! Lamʼaha utema 
aye le mi? Enda, we ambuntshundja tena satu ne. We atamvutela uma lene 
atuyakaka wulu aye. 

16Lamʼakandolembelembeka ndu lamʼakandosengasengaka, ndi akalembe 
utema. 

17Ku Samisona akawushwela utema tshe; akawutela ati: Umaka mbuto kami, 
dimi hatunyaka divu diami, ne dia dimi lakakidiama le Unyashungu leki lʼutema 
a nyomi. Naka ayuminya divu, ku layuyala wodu uku apami akina. 

18Lamʼakenyi Delila ati: Ndi ambumbishwela utema andi tshe, ndi akatumi 
akendji dia nteta ewandji wʼasi Filistiya ati: Nyukaluli etena kene ketu, ne dia 

ndi ambumbishwela utema andi tshe. Ku ewandji wʼasi Filistiya wakayi le ndi la 
falanga lu anya awo. 

19Delila akuladia lu dihelo diandi. Ndi aketi pami kemotshi, ku pami kako, 
akahimbula esambala esambeli waki lʼote a Samisona. Ku Delila akatatela 
mbusuya wulu; wulu a Samisona akamo uma le ndi. 

20Ku ndi akaweti ati: Samisona, Samisona! asi Filistiya ane wukukimedi. Ndi 
aketo uma lu djo, akati lʼutema andi ati: Dimi layutumba dia ntuyashimbela, uku 
akamatshaka nshi kina. Ndi kumbeya ati: Latuyalaka ambumo le ndi. 

21Ku asi Filistiya wakawundi, wakukhundula ashu. Vo wakatshu la ndi utsha la 
Ngaza, wakukeleka molola wʼohotela. Ku ndi akahelaka ahoho lu luudu la 
lukanu. 

22Divu diandi diakatatela ntumba uma lamʼakawawunya. 

Nyoi ka Samisona 

23Ewandji wʼasi Filistiya wakamote kame dia nambula etemolatemola kawo 
Dangona ulambu, la dia ngenangena. Vo wakati vati: Etemolatemola kasu 
kambukimo utunyi asu Samisona lu anya asu. 

24Lamʼakenyi antu Samisona, vo wakatumbula etemolatemola kawo, wakati 
vati: Etemolatemola kasu kambukimo utunyi asu lu anya asu: ee, one 
lakahenyahenyaka kete yasu, ndu lakatudiaki efula. 

25Ku lamʼakiwo la ongenongeno lʼetema, vo wakati vati: Nyuteti Samisona, 
ayutonwele wenye! Ku wakatutundja Samisona uma lu luudu la lukanu. Ku ndi 
akano wenye la ntundu kawo. Vo wakaweme lʼasa dikoho pendi. 

26Ku Samisona akatela olongo a pami wakukimedi lu lunya ati: Etawo dimi 
munanda dikoho diukimedi luudu, diekami. 

27Luudu laki too lʼapami la amantu. Ndu ewandji tshe wʼasi Filistiya waki loko. 
Antu lasuki la nunu satu, apami la amantu waki lʼote a luudu, wakendaka 
Samisona lamʼakandanokaka wenye. 

28Samisona akalombe Latuyalaka ati: Khumemi Latuyalaka li! 
lambukosengasenga nti: Umbuho, we Unyashungu, umbisha wulu etena kene 
ketu, dia dimi ntasombosha asi Filistiya lu dikambu dia ashu ami. 

29Samisona akakimela dikoho pendi diakakimedi luudu, akadikimela wulu; 
kemotshi lu lunya la pami kekina lu lunya la lomoso. 

30Samisona akalombe ati: Etawo dimi mvo la asi Filistiya ane! Ndi akanyama, 
akatshindi wulu, ku luudu lakanyukutanela ewandji la antu tshe waki loko. 
Okone, wane wakandadiaki lushi la nyoi kandi, wakaleki wane wakandadiaki lu 
nshi ya lumu landi. 

31Anangu la wa lu luudu la shi, wakatshu dia ntosa udu andi; wakayukhunde 
lʼasa Zora la Eshitaole, lu dihuli diakawakhunde Manoa, shi. Ndi akayala umbadi 
wa Isariyele deku akumi ahendi. 

Embadi 17 

Dikishi dia Mika, la Olombedi Andi 

1Untu omotshi akadjashi lu leke lʼakuna wa Efarayima, lukumbu landi Mika. 

2Ndi akatela nyangu ati: Tenyi dia fesa diaye kinunu la lukama diakayashisha, 
diakayadji dokoloko, ndu diakanyamvutela, dieko le mi. Dimi kakadiose. Nyangu 
akawutela ati: Kawo, onʼami, Latuyalaka akotshokole! 

3Mika akakaluya tenyi dia fesa kinunu la lukama le nyangu. Ku nyangu akati ntu 
ati: Dimi lakalaki Latuyalaka fesa nye dikambu dia onʼami, dia vo mbutshela 
ekishi ka lutshula; ka lolelola. Okone lambuyikaluya le ndi kakiane. 

4Mika akakaluya fesa le nyangu. Ku nyangu akose tenyi dia fesa kama hyendi, 
akadisha utshudi. Utshudi akatshi ekishi ka lutshula, ndu ekishi ka lolelola. Ku 
wakadikitsha lu luudu la Mika. 

5Mika aki la luudu lakandakitshaka dikishi, ndi akatshi etemolatemola ndu 
tukishikishi. Ku ndi akakitsha onʼandi a pami omotshi oteketshi. 

6Lu nshi sho asi Isariyele kundjala la khumʼekanga. Untu tshe akatshaka uku 
akandalangaka. 

7Olongo a pami omotshi, usi Lewi, uma lu diuhu dia Juda, akadjase la Betelehema 
ka la Juda. 

8Ku olongo ako akunela uma lʼusumba wa Betelehema ka la Juda, dia ntayangi 
dihuli dia mbidjase. Lamʼakandatatshokaka, ndi akatukuma lu leke lʼakuna wa 
Efarayima, pulu ndu lu luudu la Mika. 

9Mika akawumbula ati: Uma lendi ayayi? Ndi akûkaluya diui ati: Dimi leko usi 
Lewi, uma la Betelehema ka la Juda, mbatamayangi dihuli dia mbidjase. 

10Mika akawutela ati: Udjase la mi, uyali papa la olombedi ami. Ku layukufutaka 
tenyi dia fesa dikumi lʼeleku lʼeleku, ndu ahondo wa ndota la mbu ya nde. Ku usi 
Lewi aketawo mbidjase la ndi. 

11Usi Lewi akangenangena dia mbidjase la Mika. Ku Mika akayala uku onʼandi 
omotshi. 

12Mika akakidia usi Lewi, ku olongo a pami ako akayala olombedi andi, akadjase 
lu luudu landi. 

13Mika akati ati: Dimi lambeya nti: Latuyalaka ayumpumuya lukulu lʼolo, ne dia 
dimi lambukundja usi Lewi one olombedi. 

Embadi 18 

Mika la Asi Dane 

1Lu nshi sho, tawaki la khumʼekanga lu Isariyele. Asi Dane wakayangi dihuli dia 
mbidjase, ne dia edja ndu lushi loso, ku etenyi kawo kʼukito lʼatei a wedja wa 
Isariyele katakumi lu anya awo. 

2Asi Dane wakasonola apami atanu wʼahunga uma lu khumbu yawo. Vo 
wakatumi uma la Zora la Eshitaole dia ntotopa kete, dia ntuyishishima. Vo 
wakawatela vati: Nyutshu, nyutukembi kete. Vo wakatukuma lu leke lʼakuna wa 
Efarayima pulu ndu lu luudu la Mika, wakatuhanga leko. 

3Lamʼakawasukana la luudu la Mika, vo wakuki olongo a pami, usi Lewi, ateketa. 
Ku vo wakasukana utsha le ndi, wakatuwumbula vati: Akakela lindu na? atshaye 
lane na? Ulimu akona wakambaye lane? 

4Ku ndi akakaluya diui ati: Mika akantshela ngane la ngane. Ndi akambotshiya 
lʼulimu, la dimi lambuyala olombedi andi. 

5Vo wakosengasenga vati: Utumbweli Unyashungu, dia shu mbeya kana shu 
tayuhumo lukulu lʼolo lu lokenao lone latatatshu. 

6Ku olombedi akakaluya diui ati: Nyutshu la ki; Latuyalaka ayutanyulamaka lu 
lokendo lanyu. 

7Ku apami ako atanu wakatshu, wakatukuma la Laishi. Wakatutana antu 
wudjashi la ki ka mamba, uku asi Sidona. Vo waki la ki, ndu kumpumba engo, ne 
dia nduku umbuledi wakiko dia mbautsha sonyi. Vo waki etali uma le asi Sidona 
ndu kumbekesanela la antu akina. 

8Vo wakakalula le anengewo la Zora la Eshitaole. Anengewo wakawambula vati: 
Lele akanyatshu, ngandi? 

9Ku vo wakakaluya diui vati: Tutshu, tutalosha; shu takatena kete, mete yo yeko 
ololo efula. Kakanyakungi ntu? Tanyutshimbatshimbaki, nyuneli, nyutukiti kete 
yako. 

10Lamʼayunyutsho, nyu nyayututana wudja wuyadjasedi ki. Kete ya wuki 
mbeyo. Unyashungu ambuyikimo lu anya anyu: dihuli diahahumbama nduku 
engo tshe ka la kete. 

11Apami a wulu kama shamalu wʼasi Dane wakunela uma la Zora la Eshitaole 
wukimedi diango diawo dia ta. 

12Vo wakatshu, wakatuhanga la Kiriyata-Jarima ka la Juda. Okone vo mbetaka 
dihuli diako edja ndu elo vati: Mahane-Dane (kitshimudi ati: Pangu ka Dane). 
Dihuli diako dieko lu leke lʼedjelu ka unya ka Kiriyate-Jarima. 



481 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

13Vo wakunela uma leko, wakatshu utsha lu leke lʼakuna wa Efarayima, 
wakatukuma pulu ndu lu luudu la Mika. 

14Ku apami ako atanu wakatshu dia ntotopa kete ya Laishi, wakambula 
anengewo vati: Nyu hanyeyi nyati: etemolatemola kemotshi, tukishikishi 
tomotshi, ekishi ka losela la ka lolelola, dieko lu mvudu nye? Nyukani yimba 
wuhu wukukinyu ntsha. 

15Vo wakasukana utsha leko, wakoto lu luudu lʼolongo a pami, usi Lewi, laka 
Mika; wakawumbula vati: We la wulu? 

16Apami kama shamalu wʼasi Dane wakatemala lʼeotwelo wukimedi diango 
diawo dia ta. 

17Ku apami atanu ako wakatshu dia ntotopa kete, wakoto lu luudu, wakose 
ekishi ka losela, etemolatemola, tukishikishi, la ekishi ka lolelola. Olombedi 
akemadi lʼeotwelo ka ngelu kame la apami kama shamalu wukimedi diango 
diawo dia ta. 

18Lamʼakawoto lu luudu la Mika dia ntosa ekishi ka losela, etemolatemola, 
tukishikishi, la ekishi ka lolelola, olombedi akawumbula ati: Atshanyu na? 

19Ku vo wakûkaluya diui vati: Tshikala ki, diha unyo! yete tutshu, uyali shesu la 
olombedi asu. Uleki ololo le ye na? Dia ndjala olombedi wa luudu la untu otoi, 
kana olombedi a wudja wʼutundu wa lʼatei wʼasi Isariyele? 

20Olombedi akangenangena efula. Ndi akose etemolatemola, tukishikishi, la 
ekishi ka losela, akatshu kame la wo. 

21Okone vo wakamo uma leko, wakatshu. Vo waketsha anʼawo, dungalunga 
diawo, la diango diawo la ntundu. 

22Lamʼakawayala tshalula uma lu luudu la Mika, asukanyi wa Mika wakamote, 
wakayelana lʼasi Dane, wakatuwanda. 

23Vo waketi asi Dane lʼungumba a wulu. Asi Dane wakakadimo, wakambula Mika 
vati: Kambutumba na, kayayayelana la su okone na? 

24Ku ndi akakaluya diui ati: Nyu nyakatoshi dikishi diami diakamatshi la 
olombedi ami, ku nyu nyakunedi: kambutshikala la mi na? Ukundi 
amumbulanyu nyati: Kambutumba na? 

25Asi Dane wakûkaluya diui vati: Toteketaki nduku diui lʼatei asu. Naka aha 
osoku, akanga a kele wayukudiak ndu we, ndu wa lu luudu laye. 

26Asi Dane wakakolamela lokendo lawo. Lamʼakenyi Mika ati: Vo ntuleka wulu, 
ndi akakadimo, akakalula lakandi. 

27Vo wakatshu la diango diakatshi Mika la olombedi waki la ndi. Vo wakatukuma 
la Laishi, le wudja waki ki waki kumpumba engo. Ku vo wakadiaki la yombo, 
wakatshumbi usumba. 

28Vo kundjala la ushimbedi, ne dia dihuli diako diaki etali uma la Sidona, ndu vo 
kumbekesanela lʼantu akina. Dihuli diku diaki lʼukidi welanedi la Bete-Rehobe. 
Asi Dane wakahiki usumba, wakadjase loko. 

29Vo wakole usumba ako vati: Dane, lukumbu la shewo, lakuto le Isariyele. Keli 
ntundu waketaka usumba ako vati: Laishi. 

30Asi Dane wakayakitshiya ekishi kako ka losela. Jonatana, onʼa Ngereshome, 
onʼa Mose, ndi la anʼandi, waki elombedi a wudja wa Dane, edja ndu 
lamʼakatolama wudja awo lu fumbi. 

31Okone vo wakatemolaka ekishi ka losela ka Mika kakandatshi nshi tshe yaki 
luudu la Unyashungu la Shilo. 

Embadi 19 

Usi Lewi la Usika Andi 

1Lu nshi sho, tawaki la khumʼekanga lu Isariyele. Usi Lewi omotshi lakadjashi lu 
dieta, lu leke lʼakuna wa Efarayima, akose umuntu omotshi umandji uma la 
Betelehema ka la Juda. 

2Umuntu ako akulawo, akatudjase ngondo nyei lakawo la Betelehema ka la Juda. 

3Ku umendi akunela; akatusawula la ndi ololo dia mbukaluya ntu. Ndi akatshu 
la ukambi la punda hyendi. Umuntu ako akayi la ndi laka shi. Lamʼakawenyi 
ukilu andi, ndi akulungula lʼongenongeno. 

4Ukilu andi, shi wadendi, akushimbi, ku ndi akatshikaia nshi shatu. Okone vo 
wakalekaka, wakanokaka, wakashamaka leko. 

5Lushi la nei, vo waketo kʼolomo la pindju. Ku ndi akalaki dia ntsho. Keli shi 
umuntu akawutela ati: Utukutali yema ya ma, mbayuyukeketala dimba, lʼokongo 
diku kanyutshu. 

6Okone vo ahendi wakadjase, wakali, wakano. Ku shi umuntu akosengasenga ati: 
Utukutshikala la su elo, utukongenangena. 

7Ndi akayangi munela, keli ukilu andi akosengasenga, ku ndi akalali ntu. 

8Ku lushi ia ianu, ndi aketo kʼolomo la pindju dia munela. Shi umuntu 
akosengasenga ati: Utukukunga, utali yango, kunela la dikolo. Okone vo ahendi 
wakali. 

9Lamʼakandayangi munela la umuntu la ukambi andi, ukilu andi, shi umuntu, 
akosengasenga ati: Kakiane unya ambeta, ulali elo, ongenengene. Keto kʼolomo 
la pindju, kutshu lakaye. 

10Keli usi Lewi kumbetawo ndala leko ntu. Ndi akunela; akatshu la Jebuse, 
yetawu vati: Jerusalema. Ndi akatshu kame la punda hyendi yukelekami die, ndu 
kame la useka andi. 

11Lamʼakawasukana le Jebuse laso ku unya ambeta. Ku ukambi andi 
akosengasenga ati: Yete, tutshu lʼusumbj one wʼasi Jebuse, tutetami leko. 

12Ku khumendi akûkaluya diui ati: Kema, shu hatetama lʼusumba wʼasi wedja 
waha asi Isariyele. Shu tayutsho pulu ndu la Ngiba. 

13Ku ndi akatela ukambi andi ntu ati: Yete, tutshu utsha lu ngelu kemotshi 
kudjashi asikasu, tutetami la Ngiba kana la Rama. 

14Okone vo wakakolamela la lokendo, ku unya akawadjela lamʼakawasukana la 
Ngiba ka lu wudja wa Bendjamina. 

15Vo waketola dia ntetama la Ngiba. Usi Lewi akoto lʼusumba, akadjase lu seke, 
ne dia nduku untu akalungula dia vo ntetama lu luudu landi. 

16Ku usumbi a pami omotshi akayayakaka uma lʼekambo la dikolo. Pami kako 
aki usi ukungu wa Efarayima, keli ndi akadjashi la Ngiba. Keli asi Ngiba waki asi 
Bendjamina. 

17Usumbi ako akedia ashu, enyi ku ongendangenda one wudjashi lʼosese 
wʼusumba. Ku ndi akawumbula ati: Utsha lendi atayatshu? Uma lendi ayayi? 

18Ku usi Lewi akûkaluya diui ati: Uma la Betelehema ka la Juda kayatayi, 
mbatatatshu utsha lu dieta, lu leke lʼakuna wa Efarayima, ne dia leko keli lakasu. 
Dimi lakatshu la Betelehema ka la Juda, ku kakiane dimi lutatshu utsha la luudu 
lami. Keli nduku untu lanungula lu luudu landi. 

19Shu la diango dia ndesha punda yasu, ndu dimi la ukambi aye a umuntu la 
olongo a pami one wakayi la ekambi aye teko la ma diasu la wanu asu. Shu kema 
la uhumba wʼengo. 

20Ku usumbi ako akawutela ati: Ki kayali la ye! Ehumba aye tshe wayali lʼote ami. 
Dikambu otoi tetamaki lʼosese. 

21Okone ndi akatshu la wo lakandi, akasha punda mbu ya nde. Ku vo wakotsha 
ekulu, wakali, wakano. 

22Lamʼakiwo lu ngenangena, apamiwa kolo, asi usumba, wakadingi luudu, 
wakakokola lu lukuki. Vo wakatela usumbi ako, kanga luudu, vati: Utundja pami 
keku kakotwe lu luudu laye, teyani la ndi. 

23Ku kanga luudu akatumbi le wo, akasengasenga ati: Kema, analingu, 
tanyutshaki kolo wuhu oso, Tanyutshaki dikambu dia djeli ne, ne dia pami kene 
akayi lu luudu lami. 

24Nyendi, onʼami la umuntu one lʼemuma la usika wʼusi Lewi uku. Dimi 
layunyutundjiyawo. Nyasuwuli, nyatsheli uku alanganyu. Keli tanyutshelaki 
pami kene dikambu dia kolo dia wuhu one. 

25Keli apami ako kumbetawo mbulunga. Ku usi Lewi akose usika andi, 
akatundjiyandi lʼandja, ku vo wakeyana la ndi, wakutshela kolo utshu tshe, edja 
ndu pindju. Ku lamʼakayangi unya mputo, vo wakukimo. 

26Ku umuntu akayi la kesekese, akayoko la suku dia luudu laki khumendi. Ndi 
akatshikala laawo, edja ndu lamʼakahuto unya. 

27Khumendi aketo la pindju, akadihula kuki ya luudu. Ndi akatumbi dia munela 
lu lokendo landi, enyi ku umuntu one, usika andi, akasembemadi la suku dia 
luudu la anya andi ladiku diʼukingo. 

28Ndi akawutela ati: Uneli, tutshu. Keli ndi kumbukaluya nduku diui. Ku 
khumendi akawembe, akawahe ladiku dia punda. Ku ndi akatshu utsha lakandi. 

29Lamʼakandakumi lakandi, ndi akose lukuwa, akakimela udu wʼusika andi, 
akosese lu betshi dikumi la pendi. Ku ndi akaditumi lu kete ya Isariyele tshe. 

30Ku antu tshe wakenyi dikambu diako, wakati vati: Umaka etumbelu kʼasi 
Isariyele uma lʼEdjibitu edja ndu elo, nduku dikambu dia kolo dia wuhu one 
diambenama. Nyukani yimba, nyusawuli kame, nyotekete! 

Embadi 20 

Ta la Asi Bendjamina 

1Asi Isariyele tshe, uma la Dane pulu ndu la Bere-Sheba, ndu uma lu kete ya 
Ngiliyade, wakunela, wakatusangana kame uku untu otoi la ntundu ka 
Latuyalaka la Mizipa. 

2Ewandji wʼantu tshe wa wauhu tshe wa Isariyele wakasangana kame la ului 
wʼantu a Unyashungu, andoshi wa ta watokendakendaka lʼekulu wukimedi 
tombo. Vo waki antu nunu kama nyei. 

3(Ku asi Bendjamina wakuki lukumu vati: Asi Isariyele wambomota la Mizipa). 
Ku asi Isariyele wakambula usi Lewi, umi a umuntu lakadiakema, vati: Ututeli, 
uku akayala dikambu ne dia kolo. 

4Ku ndi akakaluya diui ati: Dimi lakakumi la usika ami la Ngibeya ka la 
Bendjamina, dia mbishama leko. 

5Apami wa la Ngibeya wakunela dia ndo la mi, wakadingi luudu lakamahangi 
lʼutshu. Vo wakalangi ndjakami. Vo wakose useka ami, wakeyana la ndi la kudu, 
ku ndi akavu. 

6Dimi lakose udu wʼuseka ami, lakosese lu betshi, lakaditumi lu kete tshe yʼukito 
lu Isariyele, ne dia vo wakatshi dikambu dia sonyi ndu dia wononyi lu Isariyele. 

7Nyu asi Isariyele ane tshe weli lane, nyututeli tukanyi tanyu ndu esangweyu 
kanyu lu dikambu ne. 

8Antu tshe wakemala kame uku untu otoi, wakati vati: Nduku untu uma lʼatei 
asu layutsho lu luudu landi la dipema, ndu nduku untu layukalula lakandi. 

9Keli shu tayutshela asi Ngibeya okone: uma lʼeukelu kʼuwali, mbayutosonola 
wane wayutsho dia ntalosha. 

10Shu tayosonola apami dikumi uma lu lukama lʼatei a wedja tshe wa Isariyele, 
lukama uma lu kinunu, kinunu, kinunu uma lu nunu dikumi; dia membela antu 
mbu ya nde. Okone lamʼayuwukuma la Ngibeya ka la Bendjamina, vo wayeya 
nsomboya akambu wa sonyi tshe wakawatshi lu Isariyele. 

11Okone asi Isariyele wakamote kame uku untu otoi dia ndosha usumba. 

12Ku wedja wa Isariyele wakatumi antu lʼatei a khumbu ya Bendjamina, 
wakawambula vati: Na kolo kene kakanyatshi? 

13Kakiane ayukimo antu ane wa kolo weli la Ngibeya dia shu mbadiaka, la minya 
kolo uma lʼatei wa Isariyele. Keli asi Bendjamina kumbetawo nunga aui 
wʼanengewo, asi Isariyele. 

14Asi Bendjamina wakatumbi uma lʼesumba awo, wakasangana la Ngibeya dia 
ndjolo la asi Isariyele. 

15Lushi lako vo wakasangana, andoshi wa ta wʼasi Bendjamina, apami nunu 
akumi ahendi la samalu uma lʼesumba awo. Aso waki ladiku diʼalimbi kama 
esambeli wa la Ngibeya. 

16Lʼatei a wudja one andoshi wa ta kama esambeli waki akanga a lomoso. Vo tshe 
wakeyaka mbuka ave, kumpandjaka kuyanga wondji a divu. 

17Apami wa Isariyele wakeyaka ndo la tombo, aha mbala asi Bendjamina waki 
antu nunu kama nyei. Vo tshe waki andoshi wa ta. 

18Asi Isariyele wakunela; wakatumbula Unyashungu la Betele vati: Akona lʼatei 
asu ayutsho ntundu dia ntolosha asi Bendjamina? Ku Latuyalaka akakaluya diui 
ati: Juda katshu ntundu. 

19Asi Isariyele wakunela; wakatuhanga lasuki la Ngibeya. 

20Vo wakatumbi dia ntolosha asi Bendjamina, ku vo wakatuhumana la wo lasuki 
la Ngibeya. 

21Asi Bendjamina wakatumbi uma la Ngibeya, wakadiaki asi Isariyele nunu 
akumi ahendi la pendi lushi lako. 

22Ku asi Isariyele wakakeketsha etema, wakatuhumana la wo ntu lu dihuli 
diakawalo lushi la ntundu. 

23Asi Isariyele wakatshu, wakatolela la ntundu ka Latuyalaka edja ndu dikolo. 
Vo wakambula Latuyalaka vati: Kawo shu ntsho, dia ntolo la anengesu, asi 
Bendjamina, ntu? Ku Latuyalaka akakaluya diui ati: Nyutshu dia ntolo la wo. 

24Asi Isariyele wakasukana lushi la hendi dia ndo la asi Bendjamina. 

25Ku lushi lako, asi Bendjamina wakatumbi uma la Ngibeya dia ntuhumana la 
wo. Vo wakakitsha asi Isariyele nunu dikumi la enanei kedikedi, vo tshe 
wakeyaka ndo ta la tombo. 

26Ku wudja wʼutundu tshe wa Isariyele wakatshu la Betele, wakatulela, 
wakatudjase la ntundu ka Latuyalaka, wakakili ma lushi lako edja ndu dikolo. Vo 
wakalambula elambu wa lutshimba la elambu wa ki la ntundu ka Latuyalaka. 

27Vo wakambula Latuyalaka (ne dia lu nshi sho oshete wa sheki wa Unyashungu 
waki leko, 

28la Finehasi, onʼa Eleazara, onʼa Arona, akemalaka la ntundu kʼoshete ako lu 
nshi yako) vati: Kawo shu ntsho dia ntolo la anengesu asi Bendjamina ntu, kana 
ntutshiki dikambu? Latuyalaka akakaluya diui ati: Kanyutshu, ne dia lui dimi 
layakimo lu anya nyu. 

29Asi Isariyele wakakitsha lalu lʼutshimba wa Ngibeya. 

30Asi Isariyele wakatshu dia ntolosha asi Bendjamina lushi la satu. Vo 
wakayalonge lasuki la Ngibeya uku tena dikina. 

31Ku asi Bendjamina wakatumbi dia ndjolo la wo, wakakutwama etali uma 
lʼusumba. Vo wakatatela ndjaka asi Isariyele, uku akawadiaki tena dikina lu 
esese weli omotshi utsha la Betele, la ukina utsha la Ngibeya lʼusui, wakadiaki 
lasuki la antu akumi asatu. 

32Ku asi Bendjamina wakati vati: Enda, shu tamtalembia uku akatalembia etena 
ka ntundu. Keli asi Isariyele wakati vati: Talawo, tumo la wo uma lʼusumba uya 
lʼesese. 

33Asi Isariyele tshe wakunela uma lu dihuli diakiwo, wakatemala dia ndo la wo 
la Bala-Tamara. Asi Isariyele waki lu lalu wakakhunguso uma lu dihuli diakiwo, 
lʼukidi wa Ngibeya. 

34Apami nunu dikumi wakawasonola uma lʼatei wʼasi Isariyele tshe wakatolosha 
Ngibeya. Ta diakayala wulu, keli asi Bendjamina kumbeya vati: Diasu ku elo! 

35Latuyalaka akalembia Bendjamina la ntundu ka Isariyele. Lushi lako asi 
Isariyele wakadiaki asi Bendjamina antu nunu akumi ahendi la tanu la lukama, 
waku tshe wakeyaka ndo ta la tombo. 

36Okone asi Bendjamina wakenyi vati: Vo wambutolembia. Asi Isariyele 
wakadimbiya ndawo asi Bendjamina, ne dia vo wakalungamela asi lalu 
wakawatshiki lasuki la Ngibeya ndo la wo. 

37Asi lalu wakatasemasemaka utsha la Ngibeya, wakatukhunguso utsha 
lʼusumba. Vo wakadiaki antu tshe waki loko la tombo. 

38Asi lalu wakatalaki asi Isariyele djimbitelu, vati: Nyu nyayena dinga efula 
diambumbela lʼusumba. 

39Asi Isariyele wakakadimo, wakalawo, ku asi Bendjamina wakatatela 
mbalembia. Vo wal adiaki lasuki lʼantu ak jmi asatu. Vo wakati vati: Mete, shu 
tambalembia uku akatalembia lu ta dia ntundu. 

40Lamʼakatuto usumba dinga, asi Bendjamina wakakadimo. Enyiwo ku usumba 
tshe wambutuwo dinga. 

41Ku asi Isariyele wakatukana. Ku asi Bendjamina wakandama la nindi; wakenyi 
vati: Diasu diambushila elo! 

42Vo wakuki asi Isariyele ekokonga, wakalawo utsha lʼusui wa shenga. Keli asi 
Isariyele wakatukana, wakayelana la wo. Ndu waku wakatumbi uma lʼusumba, 
wakadiaki efula lʼatei awo. 

43Vo wakahake asi Bendjamina lʼatei, wakayelana la wo, wakawatshanya uma le 
Noha pulu ndu lu welelo wa Ngibeya, lu leke lʼehutwelu ka unya. 

44Vo wakadiaki asi Bendjamina nunu dikumi la enanei. Aso tshe waki apami a 
wulu. 

45Vo wakakadimo, wakalawo utsha lʼusui wa shenga pulu ndu lu dive dia 
Rimona. Asi Isariyele wakadiaki nunu tanu lu mbuka. Vo wakayelana la wo edja 
ndu la Ngidome, wakadiaki nunu pendi. 

46Okone lushi lako, wadiaki asi Bendjamina nunu akumi ahendi la tanu 
wakeyaka ndo ta la yombo. Aso tshe waki apami a wulu. 

47Keli antu kama shamalu wakakadimo, wakalawo utsha lʼusui wa shenga, pulu 
ndu la dive dia Rimona, wakatushama lu dive diako dia Rimona ngondo nyei. 

48Ku asi Isariyele wakatukalula dia ndosha asi Bendjamina wakatshikala. Vo 
wakadiaki ndu vo ndu ngombe la tombo. Vo wakalanya usumba la diango tshe 
diaki loko. Wakatatshumbaka esumba tshe wakawatatanaka. 

Embadi 21 

Wadi Wakose Asi Bendjamina 

1Asi Isariyele wakatadji dokoloko la Mizipa, vati: Untu uma lʼatei asu, tetawoki 
usi Bendjamina ntshuka onʼandi. 

2Ku antu wakakumi la Betele, wakatshikala la ntundu ka Latuyalaka edja ndu la 
dikolo, wakatundo la alelu; 

3wakaleli wulu vati: Latuyalaka, Unyashungu wa Isariyele li, ukundi ambuyala 
dikambu ne lu Isariyele, dia Isariyele mpumba wudja omotshi? 

4Ku wedi a pindju antu waketo la kesekese, wakahiki ediakelu leko. Vo 
wakalambula elambu wa lutshumba la wa ki. 

5Vo wakambwana vati: Diuhu diakona lʼatei a wauhu tshe wa Isariyele diahayi 
lu lusanganya la ntundu ka Latuyalaka? Ne dia vo wakatadji dokoloko vati: 
Diuhu diahayi le Latuyalaka la Mizipa, diayudiakema. 

6Asi Isariyele wakalembe utema dikambu diʼanengewo, asi Bendjamina. Vo 
wakati vati: Wambunya diuhu dimotshi uma lʼatei wa Isariyele elo. 

7Kayututsha na, diʼasi Bendjamina wutshikadi ndjala la wadi, ne dia shu 
takatshibi le Latuyalaka shati: Shu hatetawo vo ntshuka anʼasu? 

8Ku vo wakambwana vati: Lʼatei a wauhu tshe wa Isariyele diuhu diakona 
diahayi le Latuyalaka la Mizipa? Enda, nduku otoi akayi lu lusanganya uma la 
Jabeshe ya la Ngiliyade. 

9Lamʼakawali antu, vo kumena nduku untu otoi, usi Jabeshe ya la Ngiliyade. 

10Ku ului wʼantu wakatumi apami wakaleki wulu nunu dikumi la pendi, 
wakawatela vati: Nyutshu, nyutudiaki asi Jabeshe ya la Ngiliyade la tombo, kame 
la wadiewo la anʼawo wa tshitshe. 

11Nyutshi okone. Kanyushili apami tshe la amantu wakeyana la apami ushiki. 

12Lʼatei wʼasi Jabeshe ya la Ngiliyade, vo wakatani esekaseka wʼamantu kama 
nyei wahateyana la apami. Vo wakayi la wo uya la pangu la Shilo keli lu kete ya 
Kanana. 

13Ku ului tshe wʼantu wakatumi akendji le asi Bendjamina, waki lu wuku wa dive 
dia Rimona dia ntuwatela aui wa mbasha ki. 

14Etena keso asi Bendjamina wakakalula. Ku asi Isariyele wakawasha amantu 
wʼasi Jabeshe ya la Ngiliyade wakawatshiki la lumu. Keli amantu ako kunkuka la 
wo tshe. 

15Asi Isariyele wakalembe etema dikambu dia Bendjamina, ne dia Latuyalaka 
akatshiki dihuli dia diuhu dimotshi hwe lʼatei a wauhu wa Isariyele. 

16Ku dihangamendi diʼului wʼantu wakambwana vati: Kayututsha dia nkundjiya 
apami wutshikadi wadi lamʼakashili amantu wʼasi Bendjamina ushiki? 

17Vo wakati vati: Dieli la asi Bendjamina wutshikadi dia ntana etenyi kawo 
kʼukito, ne dia diuhu dimotshi diatukushisho lʼatei wʼasi Isariyele. 

18Keli shu hatetawo vo ntshuka anʼasu, ne dia shu asi Isariyele takatshiki 
dokoloko shati: Mananu kayali le untu layetawo usi Bendjamina ntshuka 
onʼandi. 

19Vo wakati vati: Enda, dambu dia Latuyalaka diatuyalaka lu eleku lʼeleku la 
Shilo yeli lu leke la ngelʼa kushi la Betele, yeli lu leke lʼehutwelu ka unya lʼosese 
wʼuma la Betele utsha la Shekeme, ndu yeli lu leke la diku dia kushi la Lebona. 

20Vo wakatela asi Bendjamina vati: Nyutshu nyutuhulami lu dikambo dia vinyo. 

21Kanyutendi, naka ana amantu wa la Shilo wambutumbi dia ndjono wenye, 
kanyutumbi uma lu dikambo. Untu lʼuntu kayandeli wadi uma lʼatei wa ana 
amantu wa Shilo, kakaluli lu kete ya Bendjamina. 

22Ku lamʼayuya washewo kana anengewo le su dia ndjama la su, shu tayuwatela 
shati: Nyakimwelewo, ne dia shu kumbakundjiya vo tshe untu lʼuntu wadi uma 
lu ta. Ndu nyu kumbetawo vo ntshuka anʼanyu. Okone nyu kema la unungu lu 
dikambu ne. 

23Asi Bendjamina wakatshi osoku. Vo wakayaosela wadi uku efula kawo uma 
lʼatei wʼamantu wakanokaka wenye. Vo wakatshu la wo, wakakalula utsha lu 
kete yawo, wakatuhika esumba, wakadjase loko. 

24Lʼetena keso, asi Isariyele wakamo uma leko. Vo tshe untu lʼuntu akatshu lu 
diuhu diandi la lu khumbu kandi, ndu lu etenyi kandi kʼukito. 

25Lu nshi sho, tawaki la khumʼekanga lu Isariyele. Untu lʼuntu akatshaka uku 
akandalangaka. 

Ruta 

Ruta 1 

Ruta la Naomi 

1Lu nshi ya embadi, ndjala ka kasha kakavala lu kete. Ku pami kemotshi, usi 
Betelehema ka la Juda, akatshu ndi la wadendi la anʼandi ahendi wʼapami dia 
ntudjase lu kete ya Moaba. 

2Lukumbu la pami kako laki Elimeleke. Lukumbu la wadendi laki Naomi. Kumbu 
ya anʼandi ahendi wʼapami yaki Malona la Kiliyona. Vo waki asi Efarate, uma la 
Betelehema ka la Juda. Vo wakakumi lu kete ya Moaba, wakatudjase leko. 

3Elimeleke, umi a Naomi, akavu. Ku Naomi akatshikala ndi la anʼandi ahendi 
wʼapami atu. 

4Anʼandi wakatshuki amantu wʼasi Moaba. Lukumbu la omotshi laki Oropa, la 
lukumbu la ukina laki Ruta. Vo wakadjase leko lasuki la deku dikumi. 

5Ku lʼokongo diku, ndu Malona la Kiliyona wakavu vo ahendi. Okone Naomi 
akashisha umendi la anʼandi ahendi wʼapami. 

6Ku ndi akunela ndi la alokai andi, dia mumo uma lu kete ya Moaba. Ndi akuki 
lukumu ati: Latuyalaka ambotshokola wudja andi, ambuwasha mbu ya nde. 

7Ndi akunela uma lu dihuli diakandadjashi ndi la alokai andi ahendi. Vo 
wakakimela mbuka dia nkalula utsha lu kete ya Juda. 

8Ku Naomi akatela alokai andi ako ahendi ati: Nyuyeti nyukaluli untu lʼuntu 
utsha lu luudu la nyangu. Latuyalaka kanyutsheli ololo uku akanyatshelaka 
wane wakavu, ndu uku akanyantshelaka dime. 

9Latuyalaka kanyutanya ki untu lʼuntu lu luudu lʼumi layu-tshukana la ndi. Ndi 
akashana la wo moyo. Ku vo wakatundo lʼalelu, wakaleli. 

10Vo wakûkaluya diui vati: Kema, shu tayutsho la ye utsha lakanyu. 

11Ku Naomi akawatela ati: Anʼami, nyukaluli! Dikambu kuna dialanganyu ntsho 
la mi? Undi, ana apami amotshi mbeki la mi lʼutema, dia vo ndjala waumi anyu? 

12Anʼami, nyeso nyukaluli. Dimi laya usumbi, handjukuka ntshukama ntu. Ndu 
naka layuta nti: Dimi la elungamelu. Naka layutshukama utshu one, kuyanga 
layuta ana apami, 

13undi, nyu nyayakungela, aha ntshukama lʼakina, edja ndu vo wambula? Kema, 
anʼami, uma lu dikambu dianyu, mbemi la lunyangu la wulu, ne dia Latuyalaka 
akasimbula lunya landi dia ndo la mi. 

14Vo wakatundo lʼalelu, wakaleli ntu. Ku Oropa akalakana la ukilu andi, keli Ruta 
akumamema. 

15Ku Naomi akatela Ruta ati: We henyi, wadideye ambukalula utsha lakawo, 
utsha le etemolatemola kawo. Ukaluli ndu we, uku ambukalula wadideye. 

16Ruta akakaluya diui ati: Tuntshutshiyaki dia dimi nkutshika kuyanga 
mamitwana la ye. Lene ayuyutsho, kayumutsho ndu dimi. Lane ayuyutudjase, 
kayumutudjase ndu dimi. Wudja aye, wayuyala wudja ami, ndu Unyashungu aye, 
ayuyala Unyashungu ami. 

17Lene ayuyutuvo, kayumutuvo ndu dimi, ndu leko kayuwunkhunde. Latuyalaka 
kandjaki, naka dikambu dikina diaha nyoi diayutanganya. 

18Lamʼakenyi Naomi ati: Ndi ambukeketsha utema dia ntsho la ndi, ndi akatshiki 
dikambu. 

19Vo ahendi wakakimela mbuka, wakatukuma la Betelehema. Lamʼakawakumi, 
la Betelehema, asi usumba tshe wakasakanela; wakambwana vati: Aha Naomi 
uku? 

20Ku Naomi akakaluya diui ati: Tanyumbetaki ntu nyati: Naomi (kitshimudi ati: 
Mpe) keli nyumbetaki nyati: Mara (kitshimudi ati: Ululu), ne dia Kanga-Wulu-
Tshe akandudia too la ululu. 

21Laki la efula lamʼakamatshu, keli Latuyalaka ambunkaluya anya atu. Ukundi 
ambetanyu nyati: Naomi, lamʼenanyu nvati: Latuyalaka akalo la mi, Kanga-
Wulu-Tshe akansuya? 

22Osoku mbakakalula Naomi uma lu kete ya Moaba ndi la Ruta, olokai andi, usi 
Moaba. Vo wakakumi la Betelehema lʼetatelu ka dinela diʼepunga. 

Ruta 2 

Ruta Ambotongona Washa lu Ekambo ka Boaza 

1Naomi aki la untu omotshi la lukumu ndu kanga ongonyi, lakuto lu khumbu ka 
umendi Elimeleke. Lukumbu landi Boaza. 

2Ruta, usi Moaba, akasengasenga Naomi ati: Unkimo ntshu, ntatongonaka 
washa lu ekambo ka untu layetawo dimi ntongona. Ku ndi akûkaluya diui ati: 
Kawo, onʼami, tshoka. 

3Ndi akatshu, akatotongona washa wakatakoshaka amunyi. Uku diese, ku ndi 
akatukuma lu ekambo ka Boaza, laki lu khumbu ka Elimeleke. 

4Etena kako, Boaza akayi uma la Betelehema, akemula amunyi ati: Latuyalaka 
ayali la nyu! Ku vo waketawo vati: Latuyalaka ako-tshokole! 

5Ku Boaza akambula kapita kandi kʼamunyi ati: Kanga usekaseka a umuntu uku 
na? 

6Ku kapita kʼamunyi akûkaluya diui ati: Usekaseka a umuntu wʼusi Moaba 
mbendi, lakayi la Naomi uma lu kete ya Moaba. 

7Ndi akasengisengi ati: Lambukolomba wulu wa dimi ntatongonaka washa 
watako uma lu dikanda lʼokongo wʼamunyi. Ku umaka pindju kakandayi, paka 
wemema etu edja ndu kakiane, ndi atumuya kuyanga yema ya tshitshe. 

8Ku Boaza akatela Ruta ati: Onʼami, uhukami, tutshokaki lʼekambo kekina dia 
ntotongona washa. Tumoki uma lane. Utshikali kame la ekambi ami wʼamantu. 

9Utendaka lene atawani lu ekambo, utatshokaka lʼokongo awo. Dimi lakadjedi 
ekambi ami wʼapami olembe nti: Tanyohenyahenyaki. Ku lamʼayuyuka pusa 
ashi, kutono ashi lʼehundi wakaduwudi ekambi ami wʼapami. 

10Ku Ruta akako ekhukhumadi, akukhusamela, akawutela ati: Ngandi 
amumuhumo lukulu lʼolo lu ashu aye, dia we nkanelami dimi ongendangenda? 

11Ku Boaza akûkaluya diui ati: Wakamvutedi akambu tshe watuyu-tshelaka 
ukilu aye umaka nyoi kʼumeye, ndu uku akayatshiki sho la nyo la kete yakayuto, 
dia ndja lu wudja wahayateyaka. 

12Latuyalaka akutsheli uku akayatshi. Latuyalaka, Unyashungu wa Isariyele, 
kanga ahafu wuyeye dia ndjushama, akafuti difutu diaye tshe! 

13Ku ndi akûkaluya diui ati: Khumemi li, we ambuntshela ololo efula, ne dia we 
ambusamba utema ami. We ambumvutela aui wʼololo, dimi ukambi aye a 
umuntu, kuyanga dimi kema otoi omotshi lʼatei wʼekambi aye wʼamantu. 

14Lʼetena ka nde ma, Boaza akatela Ruta ati: Yaka, yuli ma. Umbia ukama aye 
lʼushi. Ndi akadjase kame lʼamunyi. Vo wakawusha ahoho wa lufumba. Ndi akali, 
akaluti, akete dimotshi wumbu. 

15Lʼokongo diku, ndi akunela dia ntatongona washa. Ku Boaza akadjangela 
ekambi andi wʼapami ati: Nyuwete, atatongonaka washa kuyanga lʼatei a 
dikanda. Tanyuwushaki hyasu. 

16Ntu, nyudianganya washa amotshi uma lu dikanda, nyutshikeliwo dia ndi 
mbatongona, tanyuhangwelaki. 

17Ndi akatatongonaka washa edja ndu dikolo. Ku ndi akasusula wane 
wakandatatongonaka, waki lasuki la efa otoi kʼepunga. 

18Ndi akakiembe, akakalula lʼusumba. Ndi akatenya ukilu andi epunga 
wakandatatongonaka; akawusha etenyi ka wumbu kakandatshiki. 

19Ku ukilu andi akawumbula ati: Lendi akayatukamba, akayatotongona washa 
elo? One lakaketawi, atshokwami! Ku Ruta akalimbitshiya ukilu andi laka untu 
lakandatukamba ati: Untu lakamatukamba lakandi elo, lukumbu landi Boaza. 

20Naomi akatela olokai andi ati: Untu one latutshelaka wasena ndu wakavu ololo 
atshokwami le latuyalaka! Untu one mbutoka la su. Ndu ndi keli lʼului a waku 
wukuki nkitana la ye. 

21Ruta, usi Moaba, akûkaluya diui ati: Ndi akamvutedi ntu ati: Utshikali lasuki la 
ekambi ami wʼapami edja ndu lamʼayuwushidiya muna epunga ami tshe. 

22Naomi akatela olokai andi Ruta ati: Kawo efula onʼami. Kutshokaki la ekambi 
andi wʼamantu. Untu takutanaki lu ekambo kekina. 

23Okone ndi akatshikala la ekambi wʼamantu wa Boaza dia ntatongonaka washa 
edja ndu ekumelu ka dinela diʼepunga wa yelela, ndu wa menge. Ndi akadjaseka 
kame la ukilu andi. 

Ruta 3 

Ruta la Boaza hi Dihuli diʼEsuswelu 

1Naomi, ukilu wa Ruta, akawutela ati: Onʼami, dimi nangaka nkuyangela dihuli 
dia ki dia we menaka olo. 

2Ulungi, Boaza uku lakiye kame la ekambi andi, aha usikasu kendi? Ulungi, ndi 
utsha nfufula epunga lʼutshu one lu dihuli diʼesuswelu. 

3Oke, ushinuli, olote ahondo aye, kutshu utsha lu dihuli diʼesuswelu. Teneki le 
ndi edja ndu lamʼayundushidiya nde la no. 

4Ku lamʼayundoto dia ntetama, kendi dihuli diayundutetama ololo. Lʼokongo 
diku, koto loko, kutuwufule ulangitshi uma lʼekulu, ku we mbetama. Ku ndame 
ayukutela kene kayuyutsha. 

5Ku ndi akûkaluya diui ati: Dimi layutsha tshe uku ambuyumvutela. 

6Ruta akatshu utsha lu dihuli diʼesuswelu, akatshi akambu tshe wakawutela 
ukilu andi. 

7Boaza akali, akano, aki la ongenongeno. Ndi akatshu, akatetama la kuma kʼului 
wʼepunga. Ruta akatshu kyoke kyoke, akatuwufula ulangitshi uma lʼekulu, ku ndi 
aketama. 

8Lʼasa ndeki, Boaza akakashimo uma lu djo, akuki woma. Ndi akakutama, uki ku 
umuntu one lʼekulu andi. 

9Ndi akawumbula ati: We na? Ndi akûkaluya diui ati: Dimi Ruta, ukambi aye a 
umuntu. Kakiane unami, dimi ukambi aye, ne dia we eli omotshi lʼatei a wane 
wukuki nkitana la mi. 

10Ndi akûkaluya diui ati: Onʼami, Latuyalaka akotshokole! Wuhu wambuyutsha 
elo, ambuleka wuhu wakayatshi ntundu ololo, ne dia we hayangi elongo 
wʼapami a wulu, kana akanga wʼengonyi. 

11Kakiane onʼami, tukaki woma. Dimi layukutshela akambu tshe wutshiye, ne 
dia wudja asu tshe mbeyaka vati: Umuntu lʼololo keye. 

12Mete, dimi leli otoi omotshi lʼatei a wane wukuki nkitana la ye, keli usi khumbu 
kasu omotshi eko lundeki dia nkitana la ye. 

13Etami lane elo. Lui, naka ndi ayulanga nkitana la ye, kawo ndi kakose. Keli naka 
ndi hulanga nkitana la ye, Latuyalaka keli omenyi! dimi layukosa. Etami lane 
edja ndu pindju. 

14Ndi akatshikala etami lu ekulu andi edja ndu pindju. Ndi aketo la djikidiki. 
Boaza akati ati: Antu watukeya vati: Umuntu omotshi akotwe lu luudu 
lʼesuswelu. 

15Ndi akawutela ati: Ela dihondo diaye dimotshi, udikimeli. Ndi akadikimela, ku 
Boaza akawudjela tediko tusamalu tʼepunga, akawembiawo. Ku ndi akakalula 
utsha lʼusumba. 

16Ruta akakumi le ukilu andi. Ku ndi akawumbula ati: Onʼami, we ambuya? Ku 
ndi akusanyia akambu tshe wakutshela Boaza. 

17Ndi akawutela ati: Ndi akambisha tediko tusamalu tʼepunga ene, ati: 
Tukalulaki anya atu le ukilu aye. 

18Ku Naomi akawutela ati: Onʼami, utukudjase edja ndu we ambeya okone 
ayukumela dikambu ne. Pami kene hutshikala ki elo, tshikima ndi ambushidiya 
dikambu ne. 

Ruta 4 

Boaza Ambutshuka Ruta 

1Boaza akatshu lʼeotwelo ka ngelu, lene akawalaka akambu, akatudjase leko. 
Enyi ku usi khumbu kandi lakandataka lu dikambu dia ukito ateti. Ndi akaweti 
ati: Usikami, uhuya! Uyudjase lane. Ku ndi akayi, akayudjase. 

2Ku Boaza aketi dihangamendi dikumi dia lʼusumba, akawatela ati: Nyudjase 
lane. Ku vo wakadjase. 

3Ku ndi akatela untu, usi khumbu kandi, ati: Naomi, one lakakalula uma lu kete 
ya Moaba, nangaka nsundja etenyi ka kete kaki Elimeleke. 

4Okone dimi lakalangi nkumia dikambu ne le ye, dia nkutela nti: Utshunguli 
etenyi ka kete kene la ntundu kʼantu ane wudjashi lane ndu la ntundu ka 
dihangamendi dia wudja asu. Naka we nangaka nkitshungula, ukitshunguli. Keli 
nak: we halangi nkitshungula, umvuteli keli mbeye. Nduku untu ukina lukuki 
nkitshungula paka we, keli uma le ye ku dimi. Ku ndi akûkaluya diui ati: Dimi 
layukitshungula. 



495 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

5Ku Boaza akawutela ntu ati: Lushi layuyutshungula etenyi ka kete uma lʼanya 
wa Naomi, dieli la ye dia nkitana ndu la Ruta, usi Moaba, wadi aki onengesu, dia 
mbulwela luhanga landi. 

6Ku usi khumbu kandi ako akûkaluya diui ati: Dimi halangi nkitshungula dime, 
dimi ntukulanya etenyi kami kʼukito. Dime lambukusha wulu wa we 
nkitshungula lu dihuli diami. Dimi halangi nkitshungula. 

7Lu nshi yʼedjedja, dia nshikike dikambu dia ntshungula kana mengonya, asi 
Isariyele waki la etshelu kene. Diaki la untu omotshi nkulula lusabata landi, la 
lusha unyandi. Dikambu so mbaki omenyi lu Isariyele. 

8Ku usi khumbu kandi ako akawutela ati: Uyatshungwelito weme. Ku ndi 
akakulula lusabata. 

9Okone Boaza akatela dihangamendi la antu tshe ati: Nyu nyambuyala emenyi 
lu dikambu ne elo. Dimi lambusumba kene tshe kaki Elimeleke, la kaki Kiliyona, 
la kaki Malona, uma lʼanya wa Naomi. 

10Ndu layukitana la Ruta, usi Moaba, wadi aki Malona, dia mbulula luhanga landi, 
ne dia lukumbu la one lakavu latukushisho lʼatei wʼanangu, ndu dihuli diandi 
diatukutshikala hwe. Nyu nyambuyala emenyi lu dikambu ne elo. 

11Ku dihangamendi la antu tshe waki laawo, waketawo vati: Shu tambuyala 
emenyi lu dikambu ne. Latuyalaka ete umuntu one, lamboto lu luudu laye, uku 
Ratshele la Lea, amantu ahendi wakatungi khumbu ka Isariyele Kongone lu 
Efarata, kuyali kanga lukumu lu Betelehema. 

12Ana wayukusha Latuyalaka uma le usekaseka a umuntu one, kawete khumbu 
kaye uku khumbu ka Pereze, ona lakutela Tamara Juda. 

13Boaza akose Ruta wadi, akeyana la ndi. Ku Latuyalaka akasha Ruta diwutshi. 
Ndi akuti ona pami. 

14Ku amantu wakatela Naomi vati: Latuyalaka laki kunkutshika aha la ukito, 
atumbwami! Lukumbu la ona ako layuyala wuki lu Isariyele. 

15Ona ako kayulula lumu laye, ndu kayuyukete lu nshi yaye yʼusumbi, ne dia 
olokai aye latukukaka ngandji, luleki ana apami esambeli le ye, kuwutshi. 

16Naomi akose ona, akawembe, akolomia. 

17Amantu, asukanyi andi, wakati vati: Naomi ambuta ona pami! Ku wakawole 
lukumbu vati: Obede. Obede ako kakuti Jese, shi Davidi. 

18Tukanula ta Pereze tone: Pereze akuti Hezerona, 

19Hezerona akuti Rama, Rama akuti Aminadaba; 

20Aminadaba akuti Nashona, Nashona akuti Salamona; 

21Salamona akuti Boaz; Boaza akuti Obede; 

22Obede akuti Jese, ku Jese akuti Davidi. 

1 Samuele 

1 Samuele 1 

Eutwelu ka Samuele 

1La Ramatayina-Zofima ka lu leke lʼakuna wa Efarayima kaki pami kemotshi, 
lukumbu landi Elekana, onʼa Jerohama, onʼa Elihu, onʼa Tohu, onʼa Zufu, usi 
Efarayima. 

2Ndi aki la wadi ahendi: Hana, la Penina. Penina akuti ana, keli Hana aki ekumba. 

3Pami kako akunelaka uma lʼusumba andi lʼeleku lʼeleku utsha la Shilo, dia 
ntotemola Latuyalaka, Kanga lulimbilimbi, la dia ntulambula elambu. Leko kaki 
ana apami ahendi wa Eli: Hofeni la Finehasi, elombedi wa Latuyalaka. 

4Lamʼakakukaka etena ka Elekana nambula ulambu, ndi akashaka wadendi 
Penina la anʼandi wʼapami tshe ndu wʼamantu wakanduti la ndi, tenyi diawo. 

5Keli ndi akashaka Hana tena pendi, ne dia ndi akulangaka efula, keli Latuyalaka 
akawete ekumba. 

6One lakasusanaka la ndi diwala, akohenyahenyaka, ne dia Latuyalaka akawete 
ekumba. 

7Osoku mbakandohenyanenyaka lʼeleku lʼeleku lamʼakandatshokaka utsha lu 
luudu la Latuyalaka. Okone Hana akalelaka, kundeka ma. 

8Umendi Elekana akawumbula ati: Hana, okoko wana walelaye, ndu wahayali 
ma? Dikambu diakona diambunyangia utema aye? Undi, dimi handeki ana 
apami dikumi le ye? 

9Lamʼakawashili nde la no la Shilo, Hana akunela. Lʼetena keso, ku olombedi Eli 
udjashi lu edie kandi lʼekoho ka suku dia luudu la Latuyalaka. 

10Hana aki la wutshu a wulu lʼutema, akalombe Latuyalaka, akaleli wulu. 

11Ndi akatshiki dokoloko ati: Latuyalaka, Kanga lulimbilimbi, naka we ayetawo 
menda lunyangu lami lone, dimi ukambi aye, naka we ayumbuho aha 
mbuhelami, dimi ukambi aye, ndu naka we ayumbisha, dimi ukambi aye, ona 
pami, dimi layukimo le ye, we Latuyalaka, nshi tshe ya lumu landi. Ndi hanyaki 
divu dia lʼote andi pundju. 

12Lamʼakandalombe edja la ntundu ka Latuyalaka, Eli akawendaka lʼunyo. 

13Hana akalombaka lʼutema. Diui diandi kumbukema, paka elomo andi etu 
mbakakendakendaka. Ku Eli akakani ati: Ndi akadjwi wanu. 

14Okone Eli akawumbula ati: Edja ndu kaandi ayuyukimo mbidjo wanu? Ukimo 
etshelu ka no wanu. 

15Hana akûkaluya diui ati: Kema, khumemi, dimi hanwe nduku wanu kuyanga 
enono ka wulu. Dimi leli umuntu lambulula too la lunyangu lʼutema. Dimi 
lambukale utema ami la ntundu ka Latuyalaka. 

16Tenaki ukambi aye uku umuntu a kolo, ne dia efula ka lunyangu lami la 
ohenyohenyo lʼutema mbanteketsha edja ndu kakiane. 

17Eli akûkaluya diui ati: Utshu la ki, Unyashungu wa Isariyele uki dombelo diaye! 

18Ku Hana akûkaluya diui ati: Ukambi aye a umuntu ahumo lukulu lʼolo lu ashu 
aye. Ku ndi akatshu, akatole, kundjala la lunyangu ntu. 

19Vo waketo kʼolomo la pindju, wakatemola Latuyalaka. Vo wakakalula, 
wakatukuma lakawo la Rama. Elekana akeyana la wadendi Hana, ku Latuyalaka 
akawuho. 

20Kʼeleku kako, Hana akatshu diemi, akuti ona pami. Ndi akawole lukumbu ati: 
Samuele, ata ati: Dimi lakolombe Latuyalaka. 

21Elekana la khumbu kandi wakatshu dia ntulambula Latuyalaka ulambu 
wakawalambulaka eleku lʼeleku, ndu dia ntushidiya dokoloko diandi. 

22Keli Hana kuntsho, ndi akatela umendi ati: Dimi hatshu, edja ndu ona ambukila 
awele, dia ntuweme la ntundu ka Latuyalaka, ndu dia ndi ntutshikala leko 
pundju. 

23Umendi Elekana akûkaluya diui ati: Kawo, utshi uku ayuyala ololo lu ashu aye. 
Utshikali edja ndu lamʼayuyukidia awele. Latuyalaka ashikike diui diandi. Okone 
umuntu akatshikala, akalomiaka ona edja ndu lamʼakandukidia awele. 

24Lamʼakandukidia awele, ndi akotole; akatshu ndu la ngombe ka deku satu, 
saka dia shima, la uhundi a wanu. Ndi akakumi la ndi lu luudu la Latuyalaka la 
Shilo. Laso ku ona eki dikenda. 

25Vo wakadiaki ngombe kako; ku wakayi la ona le Eli. 

26Hana akawutela ati: Khumemi, undu we hayumbeya. Uku weye la lumu! dimi 
leli umuntu lakalombaka Latuyalaka lane lasuki la ye 

27Dimi lakolombaka ona, ku ndi akambisha onʼone. 

28Okone dimi lambukimo le Latuyalaka, dia ndi ntshikala lu anya andi nshi ya 
lumu landi tshe. Ku vo wakatemola Latuyalaka. 

1 Samuele 2 

Usambu wa Hana 

1Hana akalombe ati: Utema ami ambongenangena le ye we Latuyalaka. We 
ambumeme lunya. Unyo ami ambudiho utsha la atunyi ami, Ne dia dimi 
lambongenangena lu ekimanyelu kaye. 

2Nduku leli ekila uku we Latuyalaka; Nduku Unyashungu ukina, paka we, Nduku 
dive dieli uku we Unyashungu asu. 

3Toteketaki ntu la utaku. Aui wa djaudi tawutumbaki uma lʼunyo aye; Ne dia 
Latuyalaka eli Unyashungu leya akambu tshe, Ndi katedikaka etsha wʼantu. 

4Ndi katowediawediaka eta wʼakanga a wulu. Ndi katusukelaka waku weli 
wodu. 

5Wane wakalutaka, wayuyasundja dia nduta ma, La waku waki la ndjala, 
wayuluta. Kanga ekumba ambuta ana esambeli, La umuntu lakuti ana efula, 
ambolombo. 

6Latuyalaka katudiakaka ndu katululaka. Ndi katotolaka antu utsha lu dihuli 
diʼEdu, ndu katakaluyaka uma leko. 

7Latuyalaka katetaneka wulu, ndi katongonyanyaka. Ndi katukitshakitshanyaka, 
ndi katumbiyanyaka. 

8Ndi katunyiaka usi wula uma lu ditshu, Ndi katunyaka uhumbi uma lu diala, Dia 
mbadjasha kame la ewandji, La dia vo nkita lu kiti ka lutumbu kame la wo. 
Dikoho dia kete dieli diaye, we Latuyalaka, Ladiku adio kakayakitsha andja. 

9We ayulamaka ekulu wa ekilami aye. Keli antu wa kolo wayulanyema lu udjima. 
Ne dia untu heyi ndjala la elembielo uma lu wulu andi. 

10We Latuyalaka ayatshatsha wane watosemanelaka la ye. We ayatumela 
dikhungula uma lʼulungu, Ayulumbuya wa la kuma ya kete. We ayusha 
khumʼekanga kaye wulu, Ayeme lunya la one lakayakiti iso. 

11Elekana akakalula utsha lakandi la Rama. Ku ona akatshikala lʼulimu wa 
Latuyalaka lasuki la olombedi Eli. 

Kolo ya Ana Apami wa Eli 

12Ana apami wa Eli waki antu wa kolo. Vo konemiaka Latuyalaka. 

13Elombedi waki la etshelu kakawatshaka lu ashu wʼantu okone: 
lamʼakawalambulaka ulambu, ukambi wa olombedi akayakaka la somo ka sodi 
shatu lu lunya landi lene akawakateka nyama. 

14Ndi akatakihikiahikiaka lu panu, lu puki, lu lukinga, kana lu donga. Ku 
olombedi akosaka kene tshe kakasomamaka somo. Osoku mbakawatshaka la 
Shilo lu ashu wʼasi Isariyele tshe wakatshokaka leko. 

15Kuyanga la ntundu watatshumbi wata, ukambi wa olombedi akayakaka le one 
lala-mbula ulambu, wakawutela ati: Ukimo umunyi wa nfumbela olombedi. Ndi 
hulungula nyama ka lukate uma le ye, paka kʼuyuyu katundulangaka. 

16Naka untu ako ayukaluya diui ati: Utukukunga, watatshumbi wata, kuyose 
kene kayuyulanga, ku ukambi ayukaluya diui ati; Kema, umbisha kakiane, naka 
aha osoku, dimi layosa la wulu. 

17Elongo wʼapami ene wakayala la unungu a wuki la ntundu ka Latuyalaka, ne 
dia vo wakonyola ulambu wa Latuyalaka. 

18Keli Samuele akatshaka ulimu la ntundu ka Latuyalaka eki dikenda. Ndi 
akalotaka ukutu wa nemo wa linene. 

19Nyangu akotelelaka ukutu wa tshitshe lʼeleku lʼeleku, ku ndi akawelakawo 
lamʼakandayakaka la umendi dia ndjulambula ulambu lʼeleku lʼeleku. 

20Eli akatshokolaka Elekana la wadendi, ata ati: Latuyalaka akusha ona ukina 
uma le umuntu one, dia vo nkita one lakayakimo le ndi! Ku vo wakakalula utsha 
lakawo. 

21Latuyalaka akatshokola Hana, ndi akatshokaka waemi, akuti ana apami asatu 
la ana amantu ahendi. Ku onʼone Samuele akuli la ntundu ka Latuyalaka. 

22Eli akayala usumbi a lukusumbi, akuki uku akatshaka anʼandi lu ashu wʼasi 
Isariyele tshe. Ndi akuki ndu uku akaweyanaka la amantu wakakambaka ulimu 
lʼeotwelo ka luudu lʼesanganelu la dipema. 

23Ndi akawambula ati: Okoko wana watshanyu akambu wa wuhu one? ne dia 
dimi mbukaka kumu yanyu ya kolo uma le antu tshe. 

24Kema, anʼami, kumu yatumukaka kema ololo. Nyu nyatunganyiaka antu wa 
Latuyalaka. 

25Naka untu ayutshela unyandi kolo, Unyashungu ayulumbuya. Keli naka untu 
ayutshela Latuyalaka kolo, akona ayoteketela? Vo kununga diui dia shewo, ne 
dia Latuyalaka akalangi mbadiaka. 

26Samuele akatakolamelaka mbula. Ndi aki dikenda diʼololo le Unyashungu ndu 
le antu. 

27Dikendji dia Unyashungu diakayi le Eli, diakawutela ati: Latuyalaka kata ati: 
Undi, dimi kundjaenya le luudu la sho lamʼakiwo lʼEdjibitu, lu luudu la lohombo 
la Farayo uka? 

28Dimi lakosonola uma lʼatei a wedja tshe wa Isariyele dia ndjala lʼulimu ami 
wʼolombedi, dia mumbelaka lʼediakelu kami, dia ntshumbaka malashi, la dia 
ndotaka ukutu wa nemo la ntundu kami. Dimi lakasha sho elambu tshe wa 
lutshumba wakalambulaka asi Isariyele. 

29Okoko wana watunyulanyaka elambu ami la eshasha ami, wakamadjanga dia 
vo nambulaka lu luudu lami? Uma lendi ambuya etshelu kene ka we nemiaka 
anʼaye uleki dimi, dia nyu nuna la elambu tshe wa wudja ami wa Isariyele? 

30Okone Latuyalaka, Unyashungu wa Isariyele, kata ati: Dimi lakataka nti: Mete, 
wa lu luudu laye la wa lu luudu la sho wayokendakendaka la ntundu kami 
pundju. Keli kakiane dimi Latuyalaka, kata nti: Kanyi sho yeko etali uma le mi. 
Wane watonemiaka, mbayumolemia, la wane watomonyolaka, wayonywama. 

31Enda, etena kaya suki ka dimi minya wulu aye ndu wa lu luudu la sho, edja ndu 
nduku ekumanyi ka pami kayutshikala lu luudu laye. 

32We ayena utunyi lu luudu lami, lamʼayena asi Isariyele olo uma le mi, dimi 
Latuyalaka. Keli lu khumbu kaye kayalaki usumbi a pami pundju. 

33Dimi layutshika usikaye omotshi lʼediakelu kami, dia ndi nkelula ashu, la 
nyangia utema aye. Keli wane tshe wa lu luudu laye, wayuvokaka weki elongo 
wʼapami. 

34We ayena djimbitelu le anʼaye wʼapami ahendi ane: Hofeni la Finehasi. Vo 
ahendi wayuvo lushi otoi. 

35Dimi layuyadjela olombedi wa kolamelu one layutshaka akambu tshe 
wakamasonola lʼutema ami ndu lu yimba yami. Layushikike luudu landi shikaa, 
ku ndi ayokendakendaka nshi tshe la ntundu ka one layumukita iso lʼote. 

36Ku untu tshe layutshikala lu luudu laye, ayuya dia ndiuhkusamela, dia 
mbolomba etenyi ka fesa la yema ya ma. Ndi ayosengasenga ati: Unkimanyia dia 
mbidjami lʼulimu omotshi wʼolombedi, dia dimi ndeka yema ya ma. 

1 Samuele 3 

Latuyalaka Ambeta Samuele 

1Samuele dikenda akakambaka ulimu wa Latuyalaka lasuki la Eli. Diui dia 
Latuyalaka diakukemaka pai pai lu nshi sho; ndu waenelo kundjalaka efula. 

2Lʼetena kako, ashu wa Eli wakatatela ndjala enguli, komena ololo ntu. Ndi 
aketama lu dihuli diandi, 

3ku tala dia Unyashungu diatadimala. Ndu Samuele aketami lu luudu la 
Latuyalaka, lene aki oshete wa sheki wa Unyashungu. 

4Lʼetena kako, Latuyalaka aketi Samuele ati: Samuele! Samuele! Ku ndi aketawo 
ati: Dimʼone! 

5Ndi akasamanya utsha le Eli, akatuwutela ati: Dimʼone, lambuya; we kumbetshi. 
Ndi akûkaluya diui ati: Dimi haketshi, tshoka, tetami. Ku ndi akakalula, 
akatetama. 

6Latuyalaka aketi Samuele ntu. Ku ndi aketo, akatshu utsha le Eli ntu, ati: 
Dimʼone, lambuya; mete we kumbetshi. Ndi akûkaluya diui ati: Onʼami, dimi 
haketshi, ukaluli, utetami. 

7Laso ku Samuele ateyi Latuyalaka, la diui dia Latuyalaka diatukema le ndi. 

8Latuyalaka aketi Samuele etena ka satu. Samuele aketo, akatshu utsha le Eli, 
akatuwutela ati: Dimʼone, lambuya, ne dia we kumbetshi. Eli akalimbitela ati: 
Latuyalaka oso eta dikenda. 

9Ku ndi akatela Samuele ati: Tshoka, tetami. Naka ndi ambuketa ntu, kuti wati: 
Latuyalaka, otekete, ne dia ukambi aye oso uka. Okone Samuele akatshu, 
akatetama lu dihuli diandi. 

10Latuyalaka akayi, akayemala, akaweti uku akandawetaka tena dikina ati: 
Samuele! Samuele! Ku Samuele akûkaluya diui ati: Otekete, ne dia ukambi aye 
oso uka. 

11Latuyalaka akatela Samuele ati: Enda, dimi lutsha ntsha dikambu dimotshi lu 
Isariyele diayukashimula untu tshe layudiuka. 

12Lu lushi lako, dimi layushidiya akambu tshe wakamataka uma lʼetatelu edja 
ndu lʼekumelu, dia ntshela luudu la Eli. 

13Dimi lakawutela nti: Dimi layudja luudu laye mananu pundju, ne dia kolo kene 
keyaye, ne dia anʼaye wakayatungela mananu, keli we kumbashimba. 

14Okone lambutshiba lu dikambu dia luudu la Eli nti: Ulambu wa nyama kana 
ulambu ukina haweyi ntungela luudu la Eli ekesanelu pundju. 

15Samuele aketama edja ndu pindju. Ku ndi akadihula kuki ya luudu la 
Latuyalaka. Ndi akuki woma dia nsanyia Eli enelo kako. 

16Keli Eli aketi Samuele ati: Onʼami Samuele! Ku ndi aketawo ati: Dimʼone. 

17Ndi akawumbula ati: Na diui diakakutedi Latuyalaka? Lambukosengasenga 
nti: Tumbisheki. Unyashungu akutsheli la ngala ndu akambu akina ladiku, naka 
we ayumbishe dikambu otoi uma lʼatei wʼaui tshe wakandakutedit 

18Samuele akusanyia akambu tshe, kumbushe nduku diui otoi. Ku Eli akati ati: 
Latuyalaka oso, ndi atshi uku weli ololo lu ashu andi. 

19Samuele akuli, Latuyalaka aki la ndi. Latuyalaka kumbetawo nduku diui diandi 
otoi nko la kete. 

20Isariyele tshe uma la Dane pulu ndu la Bere-Sheba, wakeyi vati: Samuele 
kambuyala umvutshi wa Latuyalaka. 

21Latuyalaka akeneka lu Shilo, ne dia ndi akayaenyaka le Samuele la Shilo uma 
lu aui andi. 

1 Samuele 4 

1Diui dia Samuele diakadiangana lu Isariyele tshe. 

Asi Filistiya Wambohotola Oshete wa Sheki 

Isariyele wakatshu dia ntolo la asi Filistiya. Vo wakatuhanga la Ebene-Ezere. Asi 
Filistiya wakahangi la Afeka. 

2Asi Filistiya wakayalonge dia ndosha Isariyele. Lamʼakawalo, asi Filistiya 
wakalembia asi Isariyele, wakadiaki andoshi awo wa ta lasuki la nunu nei. 

3Lamʼakakalula andoshi wa ta la pangu, dihangamendi dia Isariyele 
wakambwana vati: Okoko wana wakatukimwi Latuyalaka dia asi Filistiya 
ntolembia elo? Tutshu la Shilo tutose oshete wa sheki wa Latuyalaka. Vo wayali 
lʼatei asu dia vo ntushimbela uma lʼanya wʼatunyi asu. 

4Okone vo wakatumi antu la Shilo, wakatosa oshete wa sheki wa Latuyalaka, 
Kanga lulimbilimbi, latudjaseka lʼasa akeruba. Ana apami ahendi wa Eli, Hofeni 
la Finehasi, waki leko kame la oshete wa sheki wa Unyashungu. 

5Lamʼakakumi oshete wa sheki wa Latuyalaka lʼatei a pangu, asi Isariyele tshe 
wakahangohango la ongenongeno; ku kete yakadidima. 

6Lamʼakuki asi Filistiya lundju la wuki loso, vo wakambwana vati: Na lundju la 
wulu loso latumba uma lu pangu kʼasi Heberu? Ku vo wakuki lukumu vati: 
Oshete wʼekila wa Latuyalaka wambukuma lu pangu. 

7Asi Filistiya wakuki woma, wata vati: Unyashungu kambuya lu pangu. 
Wakatanela vati: Diasu ku! ne dia dikambu dia wuhu one diatatshama nduku 
lushi edja ndu elo. 

8Diasu ku! Ayutushimbela uma lu anya wa ditemolatemola dia wulu ne? 
Ditemolatemola diako mbakasuya asi Edjibitu lu wehu tshe wʼasui lʼusui wa 
shenga. 

9Nyu asi Filistiya, nyukikitali, nyuyali apami, nyutukuyala fumbi yʼasi Heberu 
uku akiwo fumbi yanyu. Nyuyali apami, kanyolo ta! 

10Asi Filistiya wakatatela ta, wakalembia asi Isariyele. Ku untu lʼuntu akalawo 
utsha lakandi; asi Isariyele wakavu efula. Andoshi wa ta nunu akumi asatu 
wakavu lu Isariyele. 

11Asi Filistiya wakahotola oshete wʼekila wa Unyashungu, wakadiaki ana apami 
ahendi wa Eli: Hofeni la Finehasi. 

12Pami kemotshi, usi Bendjamina, akalawo uma lu dihuli dia ta, akatukuma la 
Shilo, ahondo betshi tu, la kete lʼote. 

13Lamʼakandakumi, ndi akatani Eli udjashi lu edie kandi lʼumamu a mbuka 
akungela, ne dia ndi aki la woma lu dikambu dia oshete wʼekila wa Unyashungu. 
Lamʼakakumi untu ako lʼeotwelo kʼusumba, ndi akasanya lukumu lako. Ku antu 
tshe wa lʼusumba wakatundo lʼalelu. 

14Lamʼakuki Eli alelu ako, ndi akambula ati: Na lufungusu loso na? Ku pami kako 
akasamanya, akayutela Eli lukumu lako. 

15Eli aki la deku akumi divwa la enanei, ku ashu andi wenda etunune, hawuyena 
ntu. 

16Pami kako akatela Eli ati: Dimi laki la ta, uma leko kayamalawo elo. Ku Eli 
akawumbula ati: Onʼami, ngandi akayadi leko? 

17Ku one lakayi la lukumu akûkaluya diui ati: Isariyele wakalawi. Asi Filistiya 
wakalembisha asi Isariyele, wakadiaki antu efula, wakadiaki ndu anʼaye ahendi 
wʼapami: Hofeni la Finehasi, ndu wakahotodi oshete wʼekila wa Unyashungu. 

18Kamʼakati untu ako dia oshete wa Unyashungu, Eli akako ekalikali uma lu edie 
kandi lene akandadjashi, lʼumamu a mbuka, akoko kingu. Ku ndi akavu ne dia 
ndi aki usumbi a lukusumbi la emunyi wambumamitwana la weka. Ndi aki 
umbadi wa Isariyele deku akumi anei. 

19Olokai andi, wadi a Finehasi aki la diemi suki la mbuta. Lamʼakanduki lukumu 
ati: Wakahotodi oshete wa Unyashungu ndu dia nyoi kʼukilu andi la ka umendi, 
ndi akanyama, akuti ona, ne dia lono lakawundi shashimuya. 

20Lamʼakandayangi mvo, umuntu laki lasuki la ndi akawutela ati: Tukaki woma, 
we ambuta ona pami. Keli ndi kumbukaluya nduku diui kuyanga mbidja tukanyi 
loko. 

21Ndi akole ona lukumbu ati: Ikaboda (kitshimudi ati: Ku lutumbu). Ndi akati ati: 
Lutumbu lambumo uma le Isariyele, ne dia wakahotodi oshete wa Unyashungu, 
ndu ne dia nyoi ka ukilu andi ndu dia nyoi ka umendi. 

22Ndi akati ati: Lutumbu lambumo uma le Isariyele, ne dia wakahotodi oshete 
wa Unyashungu. 

1 Samuele 5 

Oshete wa Sheki lu Kete yʼAsi Filistiya 

1Lamʼakahotola asi Filistiya oshete wa Unyashungu, vo wakawembe uma la 
Ebene-Ezere utsha la Ashidode. 

2Asi Filistiya wakatole oshete, wakatuwotshiya lu luudu la etemolatemola kawo 
Dangona, wakatukitsha lasuki la Dangona. 

3La wedi a pindju, lamʼaketo asi Ashidode, watani ku Dangona akakwe 
ekhukhumadi lu kete, la ntundu kʼoshete wa Latuyalaka. Wakose Dangona, 
wakaweme lu dihuli diandi ntu. 

4La wedi a pindju ukina, lamʼakaweto la kesekese, watani ku Dangona akakwe 
ekhukhumadi lu kete, la ntundu kʼoshete wa Latuyalaka. Watani ku ote wa 
Dangona lʼanya wakahimbwi, wukalemi lu kete. Paka utundu wa Dangona utu 
mbakatshikala. 

5Diako mbahatukamelaka elombedi wa Dangona la wane tshe watotoka lu luudu 
la Dangona ukingo la Ashidode edja ndu elo. 

6Keli lunya la Latuyalaka lakayala wulu le asi Ashidode. Ndi akahenyahenya, 
akasuya asi Ashidode la wa lu leke luku tshe lʼatshutshu wa wulu. 

7Lamʼakenyi asi Ashidode dikambu so, vo wakati vati: Oshete wa Unyashungu 
wa Isariyele tawutshikalaki lʼatei asu, ne dia lunya la Unyashungu awo 
lambuyala wulu le su ndu le etemolatemola kasu Dangona. 

8Vo wakatumi diui dia nteta ewandji tshe wʼasi Filistiya, wakasangana la wo. Ku 
wakawambula vati: Kayututsha la oshete one wa Unyashungu wa Isariyele? Vo 
wakakaluya diui vati: Watole oshete wa Unyashungu wa Isariyele utsha la Ngata. 
Ku vo wakotole utsha leko. 

9Lamʼakawashili ntola oshete ako, lunya la Latuyalaka lakayala wulu lʼusumba, 
lakasuya wulu. Ndi akahenyahenya asi usumba, ndu dikumanyi ndu akenda, ku 
vo wakayala lʼatshutshu. 

10Ku vo wakatumi oshete wa Unyashungu utsha la Ekerona. Lamʼakakumi 
oshete ako la Ekerona, asi Ekerona wakadi tukuku vati: Vo wambutola oshete 
one wa Unyashungu wa Isariyele dia ndjutumana kai. 

11Vo wakatumi diui dia nteta ewandji tshe wʼasi Filistiya. Vo wakawatela vati: 
Nyukaluya oshete wa Unyashungu wa Isariyele. Vo wakaluli utsha lu dihuli 
diawo, watukutushila shu tshe. Asi usumba tshe wakuki woma efula, ne dia 
lunya la Latuyalaka lakayala wulu leko. 

12Antu waki kumvo, wakasuwi wulu lʼatshutshu. Ku alelu wʼuma lʼusumba 
wakakumi pulu ndu lʼulungu. 

1 Samuele 6 

Asi Filistiya Wambukaluya Oshete wa Sheki 

1Oshete wa Latuyalaka wakatshikala lu kete yʼasi Filistiya ngondo esambeli. 

2Asi Filistiya waked ateketshishi wa djimu la asaki wa awulu, wakawambula 
vati: Nyututeli wuhu wa ntsha, dia shu nkaluya oshete one lu dihuli diawo. 

3Vo wakakaluya diui vati: Naka nyambukaluya oshete wa Unyashungu wa 
Isariyele, tanyukaluyaki hwe. Keli nyulambuli Unyashungu ulambu wʼefutelu ka 
ungungu; ku nyu nyayokono, ndu nyayeya dikambu kuna lunya landi kumumo 
uma ladiku dianyu. 

4Asi Filistiya wakawambula vati: Ulambu akona wayutulambula? Ku vo 
wakakaluya diui vati: Difanelu diʼatshutshu dia paunyi tanu, la dia dji tanu dia 
paunyi, uku efula kʼewandji wʼasi Filistiya, ne dia sui diako diami mbeli le nyu, 
nyu tshe ndu le ewandji anyu. 

5Nyutshi difanelu diʼatshutshu wukanyu, ndu difanelu dia dji diahenyahenya 
kete yanyu. Nyutumbuli Unyashungu wa Isariyele: undu lunya landi layumo 
wulu uma ladiku dianyu, ladiku dia ditemolatemola dianyu, ndu ladiku dia kete 
yanyu. 

6Okoko wana wakikitshanya etema anyu uku akakikitsha asi Edjibitu la Farayo? 
Undi, lamʼakandasuya, vo kunkimo asi Isariyele dia vo ntsho uka? 

7Kakiane nyutshi pusupusu kʼuyuyu, nyose ngombe hyendi yalomia anʼayo, 
yahatakelakama lokoho. Nyuyikeleki pusupusu, ku nyu mbotshiya anʼayo lu 
luudu. 

8Nyose oshete wa Latuyalaka, nyuwahe ladiku dia pusupusu. Nyudji diango dia 
paunyi diayunyukimo le Latuyalaka, dia ndjala efutelu ka unungu lʼoshete 
omotshi. Nyukitsha lasuki la oshete wa Latuyalaka. Lʼokongo diku, kanyukaluya, 
ku vo kawutshu. 

9Nyeso tuwendi: Naka vo wayeta lu mbuka keli lʼulelu utsha la Bete-Shemeshe, 
ku tayeya shati: Latuyalaka kambututshela kolo kene ka wuki. Naka kema, ku 
tayeya shati: Lunya landi kuntusuya. Dikambu diami mbutokendedi. 

10Vo wakatshi osoku. Wakose wali ehendi wa ngombe, wakekeleka pusupusu, 
wakadihi anʼawo lu luudu lawo. 

11Wakahe oshete wa Latuyalaka ndu oshete waki la difanelu dia dji dia paunyi 
ndu difanelu diʼatshutshu wakawukaka ladiku dia pusupusu. 

12Ku ngombe yakasimbo lu mbuka kʼutsha la Bete-Shemeshe; yakakolamela lu 
mbuka kako yatawana. Yo kombetola lu lunya la pami kana lu lunya la lomoso. 
Ewandji wʼasi Filistiya wakatatshokaka lʼokongo ayo pulu ndu lʼulelu wa Bete-
Shemeshe. 

13Asi Bete-Shemeshe waki lu muna epunga lʼukidi; wakedia ashu, wenyi ku 
oshete wa Latuyalaka one wayayi. Lamʼakawawenyi, vo wakangenangena. 

14Ku pusupusu kakakumi lʼekambo ka Jashua, usi Bete-Shemeshe. To 
kakayemala lasuki la dive dia wuki. Ku untu wakati abaya wa pusupusu, 
wakalambula ngombe ulambu wa lutshumba le Latuyalaka. 



507 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

15Ku asi Lewi wakatundja oshete wa Latuyalaka uma lu pusupusu, ndu oshete 
ukina waki lʼumamu awo, waki la diango dia paunyi, wakawahe ladiku dia dive 
dia wuki. Lushi lako asi Bete-Shemeshe wakalambula Latuyalaka elambu wa 
lutshumba la elambu ekina. 

16Lamʼakenyi ewandji etanu wʼasi Filistiya dikambu so, vo wakakalula la 
Ekerona lushi lako. 

17Difanelu diʼatshutshu dia paunyi diakakimo asi Filistiya le Latuyalaka, dia 
ndjala ulambu wʼefutelu ka unungu diaki okone: kemotshi dikambu dia 
Ashidode, kemotshi dikambu dia Ngaza, kemotshi dikambu dia Ashikelona, 
kemotshi dikambu dia Ngate, la kekina dikambu dia Ekerona. 

18Difanelu dia dji dia paunyi diaki uku efula kʼesumba tshe wa ewandji etanu 
wʼasi Filistiya. Dio diaki uku efula kʼesumba wakadingami kumbu ndu ka ngelu 
yaki kundjala la kumbu. Dive dia wuki diako lene akawahe oshete wa Latuyalaka 
mbeli djimbitelu edja ndu elo lʼekambo ka Jashua usi Bete-Shemeshe. 

19Latuyalaka akasuya asi Bete-Shemeshe, ne dia vo wakendi lʼetei a oshete andi. 
Ndi akadiaki antu akumi esambeli lu wudja ako. Ku antu wakadi tukuku, 
wakaleli, ne dia Latuyalaka akasuya wulu, akadiaki efula. 

20Asi Bete-Shemeshe wakambwana vati: Akona ayeya ntshikala la lumu la 
ntundu ka Latuyalaka, Unyashungu one wʼekila? Ndu utsha le na ayutsho oshete 
one dia vo ntumwela lasuki? 

21Vo wakatumi akendji le asi Kiriyate-Jarima dia ntuwatela vati: Asi Filistiya 
wambukaluya oshete wa Latuyalaka. Nyuyi esadi, nyutuwose leku. 

1 Samuele 7 

1Asi Kiriyate-Jarima wakatshu dia ntosa oshete wa Latuyalaka, wakayuwotshiya 
lu luudu la Abinadaba lu dikuna. Vo wakakidia onʼandi Eleazara, dia namaka 
oshete ako. 

2Nshi efula yaketi uma lu lushi lakakumi oshete wʼekila uma la Kiriyate-Jarima. 
Vo wakatshikala leko yediko ya deku akumi ahendi. Khumbu tshe ka Isariyele 
wakalelelaka Latuyalaka. 

Samuele Umbadi wa Isariyele 

3Samuele akatela khumbu tshe ka Isariyele ati: Naka la etema anyu tshe 
mbamunyukalula le Latuyalaka, nyunya ditemolatemola diʼasi wedja la 
WaAshetarota weli lʼatei anyu. Nyediya etema anyu le Latuyalaka, nyotemolaki 
ndi ndame. Ku ndi ayunyutshungula uma lʼanya wʼasi Filistiya. 

4Ku asi Isariyele wakanya WaBala, la WaAshetarota waki lʼatei awo, wakatemola 
Latuyalaka ndame. 

5Samuele akawatela ati: Nyusanganya Isariyele tshe la Mizipa, ku 
layunyolombela Latuyalaka. 

6Ku vo wakasangana la Mizipa, wakaduwula ashi, wakawatshula la ntundu ka 
Latuyalaka. Vo wakakile mbu ya nde lushi lako, wata vati: Shu takatshela 
Latuyalaka kolo! Ku Samuele akalaka akambu wʼasi Isariyele la Mizipa. 

7Asi Filistiya wakuki lukumu vati: Asi Isariyele wambusangana la Mizipa, ku 
ewandji wʼasi Filistiya wakayi dia ndjolosha asi Isariyele. Asi Isariyele wakuki 
asi Filistiya woma lamʼakawuki lukumu loso. 

8Ku vo wakatela Samuele vati: Tukimoki ntulelela le Latuyalaka, Unyashungu 
asu, dia ndi ntushimbela uma lʼanya wʼasi Filistiya. 

9Samuele akose yana yʼokoko yakalome, akayilambula ndu tshundu ulambu wa 
lutshumba le Latuyalaka. Ndi akalelela asi Isariyele le Latuyalaka. Ku Latuyalaka 
akawukela. 

10Etena kakalambulaka Samuele ulambu wa lutshumba, asi Filistiya 
wakasukana dia ndosha Isariyele. Latuyalaka akakhunguya dikhungula diandi 
wulu le asi Filistiya lushi lako, wakahandjula. Vo wakalembiama le asi Isariyele. 

11Asi Isariyele wakunela uma la Mizipa, wakayelana la asi Filistiya, watadiaki 
edja ndu la tshina dia Bete-Kara. 

12Samuele akose dive dimotshi, akadieme lasa Mizipa la Shene. Ndi akadiole ati: 
Ebene-Ezere (kitshimudi ati: Dive diʼekimanyelu). Ndi ikati ati: Latuyalaka 
ambutukimanyia edja ndu elo. 

13Okone vo wakalembia asi Filistiya, vo kunkalula ntu lu kete ya Isariyele. Lu 
nshi tshe ya lumu la Samuele lunya la Latuyalaka laki wulu le asi Filistiya. 

14Asi Filistiya wakakaluya asi Isariyele esumba awo wakawahotola, uma la 
Ekerona pulu ndu la Ngata. Vo wakose Kete yawo yaki lʼanya wʼasi Filistiya. Ki 
kakayala ndu lʼasa isariyele la asi Amora. 

15Samuele aki umbadi wa Isariyele nshi tshe ya lumu landi. 

16Ndi akatshimbaka lu eleku lʼeleku uma la Betele, Ngilingala, la Mizipa, 
atalumbuya akambu wʼasi Isariyele lu ahuli ako tshe. 

17Ndi akakalulaka la Rama, ne dia leko kaki lakandi. Ndi akalaka akambu wa 
Isariyele ndu leko. Ndi akahikela Latuyalaka ediakelu leko. 

1 Samuele 8 

Isariyele Wambolomba Khumʼekanga 

1Lamʼakayala Samuele usumbi, ndi akadji anʼandi wʼapami embadi lu Isariyele. 

2Lukumbu la onʼandi lʼenundu laki Joele, la la ona la hendi laki Abidja. Vo waki 
embadi la Bere-Sheba. 

3Ana wa Samuele kundjela lukumbu la Shewo. Vo wakayala la saki kʼukundji. Vo 
waketawoka nungula mbu yʼutshu, wakafutanyaka sambu kʼololo. 

4Dihangamendi tshe dia Isariyele wakamote kame, wakatshu le Samuele la 
Rama. 

5Vo wakatuwutela vati: Enda, we aya usumbi, la anʼaye hawuyeli lukulu laye. 
Kakiane utosonwele khumʼekanga dia ndi ntulela, uku eli lu wedja tshe. 

6Samuele kongenangena lamʼakawolombe vati: Utusha khumʼekanga, dia ndi 
ntulela. Ku ndi akalombe Latuyalaka. 

7Latuyalaka akatela Samuele ati: Ulungi aui wa wudja lu dikambu ne 
diakutelawo. Vo hawukutuni we, dimi katunawo, diaha dimi ndjala 
khumʼekanga kawo. 

8Uku atuwuntshelaka umaka lushi lakamatundja uma lu Edjibitu edja ndu elo 
dia nsekakami, dia ntemolaka ditemolatemola. Osoku mbambuwukutshela ndu 
we. 

9Kakiane, etawo diui diawo. Keli utawaewudi, la uwalimbitshiya akambu 
wayutshaka khumʼekanga kayuwaulela. 

10Samuele akatela antu wakolombe khumʼekanga aui tshe wakawutela 
Latuyalaka. 

11Ndi akawatela ati: Nyuki okone ayutshaka khumʼekanga kayunyulela. Ndi 
ayosaka anʼanyu wʼapami, ayuwadjaka lʼelimu wa mendaka pusupusu yandi la 
falasa yandi. Vo wayutalawoka la ntundu ka pusupusu yandi. 

12Ndi ayuwadjaka tupita tʼantu kinunu kinunu, ndu tupita tʼantu akumi atanu 
atanu. Ndi ayudjaka akina lʼulimu wa nfusaka dikambo diandi la dia mbunelaka 
mbu ya nde, la dia mbutshelaka dihumo diandi dia ta, la diango dia pusupusu 
yandi. 

13Ndi ayosaka anʼanyu wʼamantu, ayuwaetaka atshi wa malashi, ekatshi, la 
afumbi wa mbu ya nde. 

14Ndi ayosaka tenyi diuleki amena, uma lu dikambo dianyu, uma lu dikambo 
dianyu dia vinyo, ndu dia mbeli. Ndi ayudishaka ekambi andi. 

15Ndi ayosaka etenyi ka dikumi kʼuma lu dinela dia mbu ya nde ndu kʼuma lu 
dinela dia dikambo dia vinyo. Ndi ayudishaka elohe andi la ekambi andi. 

16Ndi ayosaka ekambi anyu wʼapami ndu wʼamantu, ngombe yanyu yuleki 
amena la punda yanyu. Ndi ayuwakambiaka elimu andi. 

17Ndi ayosaka etenyi ka dikumi ka dungalunga dianyu, ndu nyu nyame 
nyayuyala ekambi andi. 

18Ku lʼetena keso, nyayulela dikambu dia khumʼekanga kako 
kayunyuyasonwela, keli Latuyalaka hunyukela. 

19Keli antu kumbuka aui wa Samuele, wakati vati: Kema, paka shu ndjala la 
khumʼekanga. 

20Katuyali uku wedja tshe. Khumʼekanga kasu kasambulaki akambu asu. Ndi 
ketaki la ntundu kasu, katolombolaki lu ata asu. 

21Samuele akuki aui tshe wa wudja. Ku ndi akatasanyia Latuyalaka. 

22Latuyalaka akatela Samuele ati: Etawo aui awo. Asonwele khumʼekanga. 
Samuele akatela Isariyele ati: Nyu tshe untu lʼuntu atshu lʼusumba awo. 

1 Samuele 9 

Saulu Ambosonwama Khumʼekanga 

1Untu omotshi akiko lu wudja wa Bendjamina, lukumbu landi Kisha, onʼa 
Abiyele, ona Zerore, onʼa Bekorata, onʼa Afiya, usi Bendjamina. Ndi aki kanga 
ongonyi efula. 

2Ndi aki la ona pami la dimena, lukumbu landi Saulu. Nduku untu akuleki 
dimena ndu utali lʼatei wa Isariyele. Vo tshe wakawundaka paka lu diheka. 

3Punda ya Kisha, shi Saulu, yakashisho. Ku ndi akatela onʼandi Saulu ati: Ose 
ukambi omotshi, utshu la ndi la ntuyanga punda. 

4Vo waketi lu leke lʼakuna wa Efarayima, wakatenanya kete ya Shalisha, keli vo 
kundjena. Ku vo waketi lu kete ya Shalima, keli vo kundjena. Waketi ndu lu kete 
ya Bendjamina, keli vo kundjena. 

5Lamʼakawakumi lu kete ya Zufu, Saulu akatela ukambi andi lakatatshokaka la 
ndi ati: Yeti, tukaluli, papa atukutshika dikambu dia punda, ku ndi ntulela shu. 

6Ku ukambi andi akawutela ati: Uki, umvutshi a Unyashungu eko lʼusumba one. 
Ndi eko kanga nemo; la aui tshe watundutaka ntshamaka. Yeti, tutshu leko. Undu 
ndi ayututulimbitshiya lokendo lasu lone. 

7Saulu akambula ukambi andi ati: Keli naka tayutsho, engo kakona kayutotolela 
umvutshi ako a Unyashungu? Pamba yasu yambushila lu atapa. Shu kema la 
ushasha wa mbotolela. Keli la su na? 

8Ku ukambi andi akûkaluya diui ati: Enda, dimi leko la etenyi otoi ka nei ka 
shekele ya fesa. Dimi layutuwushayo, ku ndi ayutenya mbuka. 

9Lu nshi ya ntundu, lamʼakalangi untu mumbula Unyashungu, ndi akati ati: Yeti, 
tutshu le umbeyi wʼakambu wahatayi. Ne dia one latuwetaka nshi nye vati: 
Umvutshi, wakawetaka lu nshi yʼedjedja vati: Umbeyi wʼakambu wahatayi. 

10Saulu akatela ukambi andi ati: Kawo kate. Eso tutshu! Ku vo wakatshu 
lʼusumba, lene aki umvutshi a Unyashungu. 

11Lamʼakawatawandaka utsha lʼusumba, vo wakahumana la esekaseka 
wʼamantu wayayi dia ndjuduwula ashi. Wakawambula vati: Umbeu wʼakambu 
wahatayi eko? 

12Vo wakakaluya diui vati: Elu, nyusamanya, ndi uku eko leko. Ndi akayi elo, ne 
dia wudja wayanga nambula elambu lu dihuli dia ladiku. 

13Lamʼayunyukuma lʼusumba, nyu nyayutana, ntundu ndi atambela utsha lu 
dihuli dia ladiku ia ntole. Antu hawole ntundu ndi atakumi, ne dia ndi kahumba 
ntatshokodi ulambu. Lʼokongo diku, wane waketama lu dambu wayudile. Okone 
nyutshu kakiane, nyayutana. 

14Vo wakawandi utsha lʼusumba. Lamʼakawakumi utsha lʼeotwelo kʼusumba, 
wakahumana la Samuele ayatumbi dia mumbela utsha lu dihuli dia ladiku. 

15Lushi otoi la ntundu Saulu atakumi, Latuyalaka akatela Samuele ati: 

16Lui, lʼushidi one, dimi layukutumela untu omotshi uma lu wudja wa 
Bendjamina. Kukiti iso dia ndi ndjala uwandji wa wudja ami Isariyele. Ndi 
ayushimbela wudja ami uma lʼanya wʼasi Filistiya. Dimi lambuka wudja ami 
ashu, ne dia alelu awo wakakumi pulu le mi. 

17Lamʼakenyi Samuele Saulu, Latuyalaka akawutela ati: Enda, uku eli pami 
kakamakutela. Ndi kayulela wudja ami. 

18Ku Saulu akasukana uya le Samuele lʼeotwelo kʼusumba, akosengasenga ati: 
Unimbitshiya lene eli luudu la umbeyi wʼakambu wahatayi. 

19Samuele akûkaluya diui ati: Dimi keli umbeyi. Yaka uyumbeli la ltundu kami 
utsha lu dihuli dia ladiku. Nyutuli la mi ma elo. Lui, layutakutedi akambu weli la 
ye lʼutema, ku dimi nkukimo. 

20Tudjaki kanyi yaye ntu lu punda yambushisho nshi shatu, ne dia vo 
wakayishula. Akona akawalamela kene tshe keli ololo lu Isariyele, aha we la 
khumbu kanyu tshe? 

21Saulu akukaiuya diui ati: Aha usi Bendjamina kemi, diuhu diuleki wauhu tshe 
wa Isariyele tshitshe? Ndu khumbu kami haleki khumbu tshe ya diuhu dia 
Bendjamina tshitshe uka? Ukundi amvutelaye osoku? 

22Samuele akose Saulu la ukambi andi, akawaotshiya lu luudu la 
angendangenda, akawasha ahuli wuleki nemo. Wane waketama lu dambu, waki 
lasuki la antu akumi asatu. 

23Samuele akatela ukatshi ati: Ela etenyi kakamakusha nti: Ukikitsha laandi. 

24Ukatshi akose etenyi kako, elimba kʼutundu, akakikitsha la ntundu ka Saulu. 
Samuele akawutela ati: Onʼeli etenyi kakalamema. Ukikitsha la ntundu kaye, uli, 
ne dia wakakulameto dia we ndjukile ushidi one wakasonama, kame la antu 
wakameti. Okone Saulu akali la Samuele ma lushi loso. 

25Vo wakahulo uma lu dihuli dia ladiku utsha lʼusumba. Vo wakatalela Saulu 
tangi lu luuuu la ladiku, ku ndi aketama. 

26Vo waketo koko ka ntundu, ku la hyutshihutshi Samuele aketi Saulu ati: Yaka 
ndjukokendja. Saulu aketo, ku vo ahendi wakatumbi lʼosese, ndi la Samuele. 

27Lamʼakawasukana la kuma kʼusumba, Samuele akatela Saulu ati: Uteli ukambi 
aye eti la ntundu kasu. (Ku ukambi andi aketi). Samuele akawutela ntu ati: 
Kakiane emali we, keli nkuteli diui uma le Unyashungu. 

1 Samuele 10 

1Samuele akose sayi kʼiso, akakitela Saulu lʼote, akukhumbatela; akawutela ati: 
Aha Latuyalaka kambukukita iso dia we ndjala uwandji a wudja andi wʼukito? 
We ayulela wudja wa Latuyalaka. We ayashimbela uma le atunyi wadingi. 
Dikambu ne diamumukutshela dieli djimbitelu le ye ati: Latuyalaka 
ambukosonola dia we ndjala khumʼekanga ka wudja andi wʼukito. 

2Lamʼayuyumo uma la le mi elo, we ayututana apami ahendi lasuki Ja diumbu 
dia Ratshele, la Zeleza lu ulelu wa Bendjamina. Vo wayukutela vati: Punda 
yakayatshu dia ntuyanga, yakene. Kakiane sho ambutshika dikambu dia punda, 
ukulela we, ati: Ayumutsha ntu dikambu dia onʼami? 

3We ayutsho uma leko, we ayutukuma lʼutamba wʼulungu wa la Tabora. Laawo, 
we ayutuhumana la apami asatu watatshu le Unyashungu la Betele, omotshi 
ayembe ana asatu wa mbudi, ukina ekama esatu wa ma la ukina uhundi wa 
wanu. 

4Vo wayukemula, wayukusha ekama ehendi wa ma, kelunguli uma le wo. 

5Lʼokongo diku, we ayukuma lu dikuna dia Unyashungu, lene udjashi alimbi 
wʼasi Filistiya. Lamʼayuyukuma lʼusumba ako, we ayutuhumana la ului 
wʼamvutshi wayahulo uma lu dihuli dia ladiku, ndu ahumi wayuhumi ngomo, 
sese, akembi la pungi la ntundu kawo. Ku vo vame wayuta akambu wahatayi. 

6Nyuma ka Latuyalaka ayukahema wulu, ku ndu we ayuta akambu wahatayi 
kame la wo; la we ayukadimo untu ukina. 

7Lamʼayenama tulimbitelu tone le ye, kutshi akambu tshe wayuyutana dia ntsha, 
ne dia Unyashungu eko kame la ye. 

8Kutateli ntsho la ntundu kami utsha la Ngilingala, dimi layukuyela dia 
ntulambula ulambu wa lutshumba la elambu wa ki. Kutunkungi leko nshi 
esambeli, edja ndu lamʼayumukuma, dia ndjukenya akambu wayuyuhumba 
ntsha. 

9Kamʼakandediya Samuele okongo dia ndi mamwana la ndi, Unyashungu 
akawusha utema ukina. Ku tulimbitelu tako tshe takenama le ndi lushi lako. 

10Lamʼakawakumi la Ngibeya, wendi ku ului wʼamvutshi one wayayi dia 
ndjuhumana la ndi. Nyuma ka Unyashungu kakawahema wulu, ku ndi akati 
akambu wahatayi kame la wo. 

11Lamʼakenyi waku wakaweyaka ntundu vati; Ndu ndi uta akambu wahatayi 
kame la amvutshi, vo wakambwana vati: Na dikambu diambuya le onʼa Kisha 
ne? Ndu Saulu kaya lʼului wʼamvutshi? 

12Usi Ngibeya omotshi akawambula ati: Akona eli shewo? Diako mbatuwutaka 
lu yukedi vati: Ndu Saulu kaya lʼului wʼamvutshi? 

13Lamʼakandashidiya mvuta akambu wahatayi, ndi akambela utsha lu dihuli dia 
ladiku. 

14Onangu shi Saulu akawambula, ndi la ukambi andi, ati: Lendi akanyatshu? 
Saulu akûkaluya diui ati: La ntuyanga punda. Keli lamʼakisu kundjena, shu 
takatshu le Samuele. 

15Onangu shi akosengasenga ati: Onsanyia aui wakakutela Samuele. 

16Saulu akûkaluya diui ati: Ndi akatutela hwe ati: Punda yakenama. Keli ndi 
kumbutela nduku diui lu dikambu dia diulelu diakawutela Samuele. 

17Samuele akamotsha asi Isariyele la ntundu ka Latuyalaka la Mizipa. 

18Ndi akawatela ati: Latuyalaka, Unyashungu wa Isariyele, kata okone ati: 
Isariyele, dimi lakanyutundja uma lʼEdjibitu, lakanyutshungula uma lʼanya wʼasi 
Edjibitu, ndu uma le waulelu tshe wakanyusuyaka. 

19Elo kene, nyu nyambuntuna dimi, Unyashungu anyu, latunyushimbelaka uma 
lu pa yanyu la asui anyu. Keli nyu nyakati nyati Kema, utusha khumʼekanga dia 
ndi ntulela! Kakiane, nyutumbi la ntundu ka Latuyalaka uku wauhu anyu lu elui 
wa kinunu kinunu. 

20Samuele akasukanya wauhu tshe wa Isariyele, ku diuhu dia Bendjamina 
diakandama uwali. 

21Vo wakasukanya diuhu dia Bendjamina uku khumbu yawo, ku khumbu ka 
Matiri kakandama uwali. Saulu, onʼa Kisha, akandama. Wakuyangi, keli 
kumbena. 

22Okone vo wakambula Latuyalaka ntu vati: Undi, untu ukina ekiko lahatakumi 
lane? Ku Latuyalaka akakaluya diui ati: Nyendi, ndʼone ushami lʼatei wʼetshumu. 

23Vo wakalawo, wakatuwosa. Lamʼakandayemala lʼatei wʼantu, ndi akaleki vo 
tshe utali; wakawundaka paka lu diheka. 

24Samuele akatela antu tshe ati: Nyu hanyenyi one lakanyosonwela Latuyalaka? 
Nduku untu lʼatei a wedja tshe ledimi la ndi. Ku wudja tshe wakahangohango 
vati: Khumʼekanga ulumbi! 

25Samuele akalimbitshiya antu akambu wayuvala lu diulelu. Ndi akafundi lu 
buku, akadikitsha la ntundu ka Latuyalaka. Ku Samuele akadianganya antu tshe 
lawakawo. 

26Ndu Saulu akakalula utsha lakawo la Ngibeya. Antu wa tutshundju wakananda 
Unyashungu ete awo, wakatshu la ndi. 

27Keli antu amotshi wʼanyanya, wakati vati: Yaa! untu one kayukuka 
ntushimbela? Ku wakawonyola, kumbulambula nduku engo. Keli ndi 
akatshikala ki. 

1 Samuele 11 

Saulu Ambolembia Asi Amona 

1Nahashi usi Amona akatshu la ntolosha asi Jabesha ya la Ngiliyade. Ku asi 
Jabeshe tshe wakatela Nahashi vati: Udji la su sheki dia shu ndjala ekambi aye. 

2Ku Nahashi usi Amona akakaluya diui ati: Dimi haletawo mbidja la nyu sheki, 
tshikima lambunyula nyu tshe untu lʼuntu su diandi dia lupami. Layutsha 
dikambu so, dia dio ndjala sonyi lu Isariyele tshe. 

3Diha-ngamendi dia la Jabeshe wakûkaluya diui vati: Utusha diasu nshi 
esambeli, dia shu ntuma akendji lu beke tshe dia Isariyele. Ku naka hatewi untu 
lukuki ntukimanyia, tayuyakimo lu anya aye. 

4Akendji wakakumi la Ngibeya ka Saulu, wakatutela antu aui aso tshe. Ku vo tshe 
wakatundo lʼalelu, wakaleli wulu. 

5Etena kako, Saulu akayayakaka uma lʼusui ayasukuya ngombe. Ku ndi 
akambula ati: Na dikambu diambutumba, dialela antu na? Ku wakasanyia aui 
wakati asi Jabeshe. 

6Kamʼakuki Saulu aui aso, Nyuma ka Unyashungu akawahema. Ku ndi 
akandanganela la kele. 

7Ndi akadiaki ngombe yako yakakelekami lu lokoho, akayisese; akatumi funda 
yayo lu anya wʼakendji lu beke tshe dia Isariyele la diui ati: Wuhu one 
mbayuwutshela ngombe yʼantu tshe lahuyela Saulu la Samuele. Wudja 
wakandama la woma wa Latuyalaka. Ku vo tshe wakakimela mbuka uku untu 
otoi. 

8Saulu akali antu la Bezeke. Asi Isariyele waki antu nunu kama shatu, la asi Juda 
nunu akumi asatu. 

9Vo wakatela akendji wakayi vati: Kanyututeli asi Jabeshe ya la Ngiliyade okone 
nyati: Lui, lamʼayuyala yanyi kandji, nyayutshungwama. Akendji wakatutela asi 
Jabeshe aui aso, ku vo wakangenangena. 

10Okone asi Jabeshe wakatela asi Amona vati: Lui, shu tayuyakimo lu anya anyu, 
kanyututsheli uku alanganyu. 

11Wedi a pindju, Saulu akakahanya antu lu elui esatu. Vo wakoto lu pangu kʼasi 
Amona la hyutshihutshi, wakalo la wo edja ndu lamʼakayala yanyi kandji. Wane 
wakahandi, wakahandjo vwa, nduku ahendi awo wakatanema kame. 

12Ku wudja wakambula Samuele vati: Lendʼeli antu wakataka vati: Saulu 
kayutulela uka? Utundja antu ako, tadiaki. 

13Keli Saulu akakaluya diui ati: Nduku untu ayudiakema lushi lone, ne dia 
Latuyalaka ambushimbela Isariyele elo. 

14Samuele akatela wudja ati: Nyuyeti tutshu la Ngilingala, tutushikike diulelu 
leko. 

15Ku wudja tshe wakatshu la Ngilingala, wakatudja Saulu khumʼekanga la 
ntundu ka Latuyalaka. Vo wakalambula elambu wa ki la ntundu ka Latuyalaka. 
Ku Saulu la asi Isariyele tshe wakatamanya ngenangena. 

1 Samuele 12 

Daku dia Samuele le Antu 

1Samuele akatela Isariyele ati: Nyendi lakanyukela lu aui tshe wakanyamvutela. 
Lakanyudjela khumʼekanga layunyulela. 

2Kakiane, nyendi khumʼekanga, layokendakendaka la ntundu kanyu. Dimi laya 
usumbi, ote waya wema. Enda, onʼami wʼapami weko lʼatei anyu. Dimi 
lakanyolombolaka uma lu nshi yami ya dikenda edja ndu elo. 

3Dimʼone, nyuti akambu ami la ntundu ka Latuyalaka ndu ka one lakandakiti iso. 
Nyuti naka dimi lakose ngombe kana punda kʼuntu, kana lakasuya untu. Naka 
dimi lakalungula mbu yʼutshu uma le untu, dia mbulami ashu lu dikambu diandi, 
dimi kankaluya. 

4Ku vo wakûkaluya diui vati: We kuntukesa, we kuntusuya, we kombosa engo 
uma le untu. 

5Ndi akakaluya diui ati: Latuyalaka la one lakandakiti iso weli emenyi lʼasami la 
nyu elo ati: Nyu hanyutanyi engo lu anya ami. Ku vo wakati vati: Ndi eli omenyi 
lu dikambu diako. 

6Samuele akatela antu ati: Latuyalaka kakasonola Mose la Arona. Ndʼako 
kakatundja washenyu uma lu kete yʼEdjibitu. 

7Kakiane, nyuyali ki la ntundu ka Latuyalaka, keli nyeyi akambu tshe wʼololo 
wakandanyutshela ndu nyu ndu washenyu. 

8Lamʼakakumi Jakoba lʼEdjibitu, asi Edjibitu wakasuyaka washenyu. Okone vo 
wakalelela Latuyalaka, ku ndi akatumela Mose la Arona. Vo wakatundja 
washenyu uma lʼEdjibitu, wakayadjasha lu dihuli ne. 

9Keli washenyu wakuhela Latuyalaka, Unyashungu awo. Ku ndi akakimo lʼanya 
wa Sisera, olombodi wʼalimbi wa la Hazora, lu anya wʼasi Filistiya, ndu lʼanya wa 
khumʼekanga ka asi Moaba, wako wakalokaka la wo. 

10Ku vo wakaleli le Latuyalaka, vati: Shu takatshi kolo, ne dia takakutuni, we 
Latuyalaka. Shu takatendela WaBala la WaAshitarota. Kakiane, utushimbeli uma 
le atunyi asu, ku tayukotemolaka. 

11Okone Latuyalaka akatumi Jerubala, Baraka, Jefeta la Samuele. Ku ndi 
akanyushimbela uma lu anya wʼatunyi anyu wakanyudingi. Okone nyu 
nyakayala la lutui tshitshi. 

12Lamʼakanyenyi Nahashi, khumʼekanga ka Amona, ayayi dia ndjunyolosha, nyu 
nyakamvutela nyati: Kema, paka shu ndjala la khumʼekanga ka ntulela. Keli 
Latuyalaka, Unyashungu anyu, aki khumʼekanga kanyu. 

13Kakiane, nyendi khumʼekanga kakanyayangi, ndu kakanyalombe. Nyuki, 
Latuyalaka ndame kambunyudjila khumʼekanga. 

14Naka nyu nyayukaka Latuyalaka woma, naka nyayotemolaka, naka 
nyayukitanyiaka aui andi, naka nyu hanyuhendudi elembe wa Latuyalaka, ndu 
naka nyu nyayuyelaka Latuyalaka, Unyashungu anyu, ndu nyu ndu 
khumʼekanga kambunyulela, ku kawo. 

15Keli naka nyu hanyukitanyisha diui dia Latuyalaka, ndu nyayutuna elembe wa 
Latuyalaka, ku lunya la Latuyalaka layunyusuya wulu uku akalasuya washenyu. 

16Okone nyukungi lane kakiane. Nyendi dikambu dia mamba ne diayanga 
Latuyalaka ntsha la ashu anyu. 

17Aha lu nshi ya dinela kesu? Dimi layolomba Latuyalaka dia ndi ntuma 
akhungula la mvula. Nyenyi, nyeyi wuki wa kolo kakanyatshi lu ashu wa 
Latuyalaka dia nomba khumʼekanga. 

18Okone Samuele akalombe Latuyalaka. Ku ndi akatumi akhungula la mvula 
lushi lako. Ku antu tshe wakuki Latuyalaka la Samuele woma utamanya. 

19Antu tshe wakatela Samuele vati: Utolombele shu ekambi aye Latuyalaka, 
Unyashungu aye, tutukuvo. Mete, shu tambahe munga kene ka shu ndjalombela 
khumʼekanga ladiku dia kolo yasu tshe. 

20Samuele akakaluya antu diui ati: Tanyukaki woma! Mete, nyu nyambutsha 
kolo kene ka wuki. Dikambu otoi, tanvumoki uma le Latuyalaka. Keli 
nyotemolaki lʼutema otoi. 

21Tanyumoki uma le ndi. Naka nyu nyayumo uma le ndi, nyu nyayuyela diango 
diʼanyanya diaheyi nyukundjiya waho kuyanga nyushimbela, ne dia dio dieli 
anyanya. 

22Latuyalaka hoseka wudja andi, ne dia lukumbu landi la wuki. Ndi 
akangenangena dia nyete wudja andi hita. 

23Ndu kanyi ya dimi ntshela Latuyalaka kolo dia nkimo nyolombela yeko etali 
uma le mi! Ndu dimi layunyetshaka mbuka kʼololo ndu kusimbwi. 

24Keli dikambu otoi, nyukaki Latuyalaka woma, nyotemolaki la kolamelu ndu 
lʼutema otoi. Nyukanaki yimba lu akambu a waki wakandanyutshela. 

25Keli naka nyayutetemala ntsha kolo, wayunyudiaka ndu nyu ndu khumʼekanga 
kanyu. 

1 Samuele 13 

Ta la Asi Filistiya 

1Saulu aki la deku … lamʼakandayala khumʼekanga. Ndi akulela Isariyele deku … 
la pendi. 

2Saulu akasonola apami nunu satu wʼasi Isariyele. Nunu pendi diawo waki kame 
la Saulu la Mikimashi ndu lu leke lʼakuna wa Betele, la kinunu kawo waki kame 
la Jonatana la Ngibeyona ka la Bendjamina. Ku ndi akakaluya apami akina tshe 
utsha la wakawo. 

3Jonatana akalembia alimbi wʼasi Filistiya, waki la Ngibeya. Ku asi Filistiya 
wakuki lukumu lako. Saulu akadja amama lu beke tshe dia kete ati: Asi Heberu 
tshe wuki lukumu lone. 

4Asi Isariyele wakuki lukumu vati: Saulu ambolembia alimbi wʼasi Filistiya, ndu 
asi Isariyele wambuyaete atunyi a wulu le asi Filistiya. Vo wakamote lasuki la 
Saulu la Ngilingala. 

5Asi Filistiya wakamote kame dia ndosha Isariyele. Vo waki la pusupusu ya ta 
nunu akumi asatu, ambahemi wa falasa nunu samalu. Alimbi 
wakakendakendaka lʼekulu waki efula kaheyama mbala, uku seke ya losenga la 
lʼumamu wʼashi a waki. Ku vo wakayi, wakayuhanga la Mikimashi lu leke 
lʼehutwelu ka unya la Bete-Avena. 

6Lamʼakenyi asi Isariyele vati: Diasu diambukume (ne dia vo wakadingama hwi), 
vo wakayashe lu weuku, lu akanda, lu ave, lu tangelu, ndu lu afuku. 

7Asi Heberu amotshi wakateho Jerodana utsha lu kete ya Ngada ya la Ngiliyade, 
laso ku Saulu eki la Ngilingala. Antu tshe waki la ndi wakadidima. 

8Ndi akakungi nshi esambeli uku diui dia Samuele. Keli Samuele kunkuma la 
Ngilingala. Antu wakadiangana etali uma le Saulu. 

9Ku Saulu akati ati: Nyumbela ulambu wa lutshumba la ulambu wa ki. Ku ndi 
akalambula ulambu wa lutshumba. 

10Kamʼakandashidiya nambula ulambu wa lutshumba, endi ku Samuele one 
ayayi. Ku Saulu akatshu dia ntulungula. 

11Samuele akawumbula ati: Katsheye na? Saulu akûkaluya diui ati: Dimi lakenyi 
nti: Antu wambudiangana etali uma le mi, la we kundja lʼetena kakayasonola, 
ndu asi Filistiya wambomota kame la Mikimashe. 

12Okone dimi lakatshi nti: Kakiane, asi Filistiya wutsha mpulo la Ngilingala dia 
ndjondosha, ku dimi latasengasenga Latuyalaka, diako mbakamadiaki olembe, 
mbakamalambudi ulambu wa lutshumba one. 

13Samuele akakaluya Saulu diui ati: We ambutsha uku enginya. We kunama 
olembe wakakundjela Latuyalaka, Unyashungu aye. Latuyalaka akalangi 
nshikike diulelu diaye lu Isariyele pundju. 

14Keli kakiane, diulelu diaye hadiutshikala edja ntu. Latuyalaka ambuyayangela 
untu lufanyi la ndi lʼutema. Latuyalaka ambosonola dia ndi ndjala uwandji wa 
wudja andi, ne dia we kunama olembe wakandakudjela. 

15Samuele akunela uma la Ngilingala, akatshu la Ngibeya ka la Bendjamina. 
Saulu akali antu waki la ndi. Vo waki lasuki la apami kama shamalu. 

16Saulu, onʼandi Jonatana, la antu waki la wo, wakatshikala la Ngeba ka la 
Bendjamina, keli asi Filistiya wakahangi la Mikimashe. 

17Akanga somboki wakatumbi elui esatu uma lu pangu kʼasi Filistiya: ului 
omotshi wakakimela mbuka ka Ofara kʼutsha la Shuala. 

18Ku ului ukina waketi lu mbuka ka Bete-Horona; ku ukina ntu waketi lu mbuka 
keli lʼulelu welanedi lʼukidi wa Zeboyima, lu leke lʼesui wa shenga. 

19Lu nshi sho, nduku utshudi a mbulu akatanema lu kete tshe ya Isariyele; ne dia 
asi Filistiya wakukaka woma vati: Asi Heberu watukuyatshulela tombo la 
akonga. 

20Okone usi Isariyele tshe akahumbaka ntsho le asi Filistiya dia ntoketemola 
lungu landi, kaku kandi, kenge yandi la lukasu landi. 

21Vo waki ndu la tupa dia nketemola kasu, kaku, somo la tokenge tambutshuna, 
ndu dia nongosola weulu. 

22Okone lamʼakakuki lushi la ta, nduku untu laki kame la Saulu la Jonatana laki 
la yombo kuyanga dikonga lu lunya landi. Tshikima Saulu la onʼandi Jonatana 
mbaki la dio. 

23Alimbi wʼasi Filistiya wakatshu, wakatemala lu mbuka kʼutsha la Mikimashe. 

1 Samuele 14 

1Lushi lomotshi, Jonatana onʼa Saulu akatela omembi andi a dihumo ati: Yeti 
tuteho utsha lu pangu keku kʼalimbi wʼasi Filistiya keli la wedi. Keli ndi kuntatedi 
shi dikambu diako. 

2Saulu akatemala la kuma ka Ngibeya la tshina diʼutamba wʼokomi la Mingirona. 
Antu waki kame la ndi waki uku apami kama shamalu. 

3Ahidja, onʼa Ahitube, onangu Ikaboda, onʼa Finehasi, onʼa Eli, olombedi wa 
Latuyalaka wa la Shilo, akalote ukutu wa nemo. Antu kumbeya vati: Jonatana 
akunedi. 

4Lu wuku ako wakâyangi Jonatana mbeta utsha la pangu kʼasi Filistiya kaki elui 
ehendi wʼave wa sodisodi: ului omotshi wedi omotshi la ului ukina wedi ukina. 
Lukumbu lʼului omotshi wʼave wa sodisodi laki Bezera, la ukina Sene. 

5Ului omotshi wʼave waki lu leke la ngelʼa kushi welanedi la Mikimashe, la ukina 
lu leke la diku dia kushi welanedi la Ngeba. 

6Jonatana akatela olongo a pami wakatembaka dihumo diandi ati: Yeti tuteho 
utsha lu pangu ka wane wahatahemaka uhekeli aku. Undu Latuyalaka 
ayutukimanyia, ne dia nduku lukuki mbushimba dia ntushimbela la ului one wa 
tshitshe uku ului a wuki. 

7One lakatembaka dihumo diandi akûkaluya diui ati: Utshi kene tshe keli lʼutema 
aye. Uyeli paka tukanyi taye. Dimi leko kame la ye, layukuyela. 

8Ku Jonatana akati ati: Kawo, tuteho utsha le antu ane, tutenami le wo. 

9Naka vo wayututela vati: Nyemali leku, edja ndu shu tambuya le nyu! Ku shu 
tayemala laawo, hatotshu utsha le wo. 

10Keli naka vo wayututela vati: Nyuyi le su, shu tayutsho, ne dia Latuyalaka 
ambakimo lʼanya asu. Oso ayuyala djimbitelu le su. 

11Vo ahendi wakenama le alimbi wʼasi Filistiya, ku asi Filistiya wakati vati: 
Nyendi, asi Heberu wambutumba uma lu afuku wakawashami. 

12Ku alimbi wakatela Jonatana la omembi andi wa dihumo vati: Nyuyi uya le su, 
tuyunyenya dikambu dimotshi. Jonatana akatela omembi andi wa dihumo ati: 
Yaka, undjeli, ne dia Latuyalaka ambakimo lu anya wa Isariyele. 

13Ku Jonatana akatayakutulaka lʼanya iʼekulu, omembi andi a dihumo atuyeli. Asi 
Filistiya wakako la ntui du ka Jonatana, ku one lakatawembelaka dihumo 
akayadiakaka lʼokongo andi. 

14Lu ta diako dia ntundu, Jonatana la omembi andi a dihumo wakadiaki apami 
uku akumi ahendi lu hyuli ya tshitshe, ya wanya akumi atanu lʼutali. 

15Woma a wuhi wakayala lu pangu, lu wudja ndu lʼatei wʼantu tshe. Alimbi waki 
lu pangu wakandama la woma. Kete yakadidima; woma wa mamba wakaluli lu 
leke lako. 

16Alami wa Saulu waki la Ngibeya ka la Bendjamina wakedia ashu, wenyi ku ului 
a wuki wʼantu wambuhandjo vwa, watalawo amotshi lene amotshi lene. 

17Ku Saulu akatela antu waki la ndi ati: Nyali antu, nyeyi wane wakamwi uma 
lʼatei asu. Lamakawali antu, ku Jonatana la omembi andi a dihumo kema. 

18Saulu akatela Ahidja ati: Ela oshete wa sheki wa Unyashungu! Lʼetena kako, 
oshete wa Unyashungu waki kame lʼasi Isariyele. 

19Lamʼakasawulaka Saulu la olombedi, lufungusu lakatamanya efula lu pangu 
kʼasi Filistiya. Saulu akatela olombedi ati: Ukaluya lunya laye. 

20Saulu lʼantu tshe waki la ndi wakamote kame, wakatshu lu dihuli dia ta; watani 
ku asi Filistiya vame wukana tombo, la ufutanu a wuki wambuyala leko. 

21Lʼatei wʼasi Filistiya kaki asi Heberu amotshi wakawaotwela ntundu, wakayi 
kame la wo lu pangu, uma lu kete yawo ya lʼutshimba. Ku ndu vo wakakadimo, 
wakayoto lu leke lʼasi Isariyele waki kame la Saulu la Jonatana. 

22Ndu apami tshe wa Isariyele wakashami lu leke lʼakuna wa Efarayima, 
lamʼakawuki lukumu vati: Asi Filistiya wambulawo, vo wakatumbi, wakayelana 
la wo wulu lu ta. 

23Okone Latuyalaka akashimbela Isariyele lushi lako. Ta diakakolamela pulu 
ndu la wedi a Bete-Avena. 

24Apami wa Isariyele wakakomo alimba lushi lako, ne dia Saulu akatadjedi 
wudja dokoloko ati Mananu kayali le untu layole ma ntundu unya atadji, ndu 
ntundu latasomboya atunyi ami! Ku nduku untu akali ma. 

25Antu tshe wakakumi lʼukunda omotshi, lene akawatani usanga lu kete. 

26Lamʼakakumi antu lʼukunda, watani ku usanga one wasela apopo. Nduku untu 
aikolombola, ne dia antu wakuki dokoloko woma 

27Jonatana kumbuka lamʼakadji shi dokoloko. Okone ndi akatshumi sodi 
kʼukalimba waki lu lmya landi, akosohe lu ehihi kʼusanga. Ndi akela lunya lʼunyo, 
ku ashu andi wakasene ololo. 

28Untu omotshi akawutela ati: Sho akadjedi wudja dokoloko ati: Mananu kayali 
le untu layole ma elo! Antu wakakomo la ndjala. 

29Ku Jonatana akati ati: Papa ambohenyahenya wudja elo. Nyei di okone 
ambosena ashu ami ololo lamʼambumolombola yema yʼusanga. 

30Mete utunduyala antu wakali diango dia dimbu elo diakawatanyi laka atunyi 
awo, tshiki elembielo kʼasi Filistiya tututuyala wuki uka? 

31Vo wakatadiakaka asi Filistiya lushi lako uma la Mikimashe pulu ndu la 
Adjalona. Antu wakaleki nkomo efula. 

32Vo wakose diango dia dimbu; wakose ekoko, ngombe la ana wa ngombe, 
wakayidiaki ladiku dia kete, ku wakayile eyuyu. 

33Wakatutela Saulu vati: Uki, antu wambutsha kolo lu ashu wa Latuyalaka, 
wambole nyama uyuyu. Ku ndi akûkaluya diui ati: Nyu nyambutsha uhedia. 
Kakiane, nyungituli dive dia wuki uya le mi. 

34Saulu akawatela ati: Nyudiangani lʼatei a wedja. Nyutatelaka antu dia untu 
lʼuntu mbela ngombe kandi kana okoko andi. Kawuyuyidiaki lane. Kawuyile, 
diaha vo ntsha kolo ka nde nyama uyuyu. Ku lʼutshu, untu tshe lʼatei a wudja 
akayakimedi ngombe kandi lu lunya dia ndi ndjukidiaka ladiku dia dive. 

35Saulu akatshela Latuyalaka ediakelu. Oso aki ediakelu ka ntundu 
kakandatshela Latuyalaka. 

36Saulu akati ati: Nyeso tuyelani lʼasi Filistiya lʼutshu one. Tutuwambi edja ndu 
unya ambuhuto, aha tshika nduku untu la lumu lʼatei awo. Ku vo wakûkaluya 
diui vati: Utshi uku alangaye. Ku olombedi akati ati Tusukani le Unyashungu 
kakiane. 

37Saulu akambula Unyashungu ati: Ololo dimi ndjela asi Filistiya? We ayakimo 
lʼanya wa Isariyele? Keli ndi kumbukaluya nduku diui lʼetena kako. 

38Saulu akati ati: Nyu ewandji tshe wa wudja, nyusukani lane. Nyuyangi, 
nyushuli uma lendi akatumbi kolo kene elo. 

39Uku eli Latuyalaka, utshungudi wa Isariyele, la lumu, kuyanga onʼami Jonatana 
kutshi dikambu ne, mete, ndi ayuvo. Keli nduku untu lʼatei a wudja lakukuluya 
diui. 

40Ku ndi akatela Isariyele tshe ati: Nyemali wedi omotshi, ku dimi la onʼami 
Jonatana temali wedi ukina. Ku wudja wakatela Saulu vati: Utshi uku alangaye. 

41Okone Saulu akati ati: Latuyalaka, Unyashungu wa Isariyele li, na dikambu 
diahayakalusha ukambi aye diui elo? Latuyalaka, Unyashungu wa Isariyele li, 
naka unungu weko le mi, kana le Jonatana, onʼami a pami, ukimo Usasi; keli naka 
unungu weko le wudja aye, Isariyele, ukimo Uluwanyi. Ku Jonatana la Saulu 
wakandama uwali, keli wudja wakahandi. 

42Saulu akati ati: Nyutuki uwali, dimi la onʼami Jonatana. Ku Jonatana akandama. 

43Saulu akambula Jonatana ati: Umvuteli dikambu diakayatshi. Ku Jonatana 
akûkaluya diui lu dikambu diako ati: Dimi lakunganedi yema yʼusanga la kuma 
kʼukalimba waki lu lunya; dimʼone, kamvu. 

44Saulu akati ati: Unyashungu antsheli dime dikambu so ndu akinaladiku; mete, 
Jonatana, we ayuvo! 

45Ku wudja wakakaluya Saulu diui vati: Hai! Jonatana lakatungi etshungwelu 
kene ka wuki lu Isariyele, ku ndi mvo? Aha osoku! uku eli Latuyalaka la lumu; 
nduku wondji andi a divu wayoko lu kete, ne dia ndi akakambi kame la 
Unyashungu elo. Osoku mbakashimbela wudja Jonatana, mbakindi kumvo. 

46Saulu akakimo ndjelana la asi Filistiya, ku vo wakakalula la wakawo. 

47Lamʼakayala Saulu uwandji wa diulelu dia Isariyele, ndi akalokaka la atunyi 
andi tshe wakudingi: asi Moaba, asi Amona, asi Edome, khumi ya dikanga ya la 
Zoba, ndu asi Filistiya. Lu ahuli tshe wakandatshokaka, ndi akatalembiaka. 

48Ndi aki la dihunga efula. Ndi akalembia asi Amaleka. Ndi akatshungula 
Isariyele uma lu anya a waku wakahenyahenyaka. 

49Kumbu ya ana apami wa Saulu nye: Jonatana, Ishivi, Malakishua. Kumbu ya 
anʼandi wʼamantu nye: Ona lʼenundu, Merabe, ndu la kushi Mikale. 

50Lukumbu la wadi Saulu laki Ahinoama, onʼa Ahimase. Abinere, onʼa Nere 
onangu shi Saulu kaki olombodi wʼalimbi. 

51Kishi aki shi Saulu, Nere, shi Abinere, aki onʼa Abiyele. 

52Nshi ya lumu tshe ya Saulu, ta dia wulu diakayalaka lʼasawo lʼasi Filistiya. Tena 
tshe, lamʼakenaka Saulu pami ka wulu kana ka dihunga, ndi akawudji lʼulimu 
andi. 

1 Samuele 15 

Ohedia wa Saulu la Etunamelu Kandi 

1Samuele akatela Saulu ati: Latuyalaka akantumi dia dimi nkudja khumʼekanga 
ka wudja andi Isariyele, okone kakiane, uki aui wa Latuyalaka ololo. 

2Latuyalaka, Kanga lulimbilimbi, kata ati: Dimi lambuho kene tshe kakutshela 
Amaleka Isariyele, uku akandadihela mbuka lamʼakawatumbi uma lʼEdjibitu. 

3Utshu kakiane dia ntolosha asi Amaleka. Utulanya diango diawo tshe. 
Tuwaukaki ketshi, keli uwashili, apami la amantu, akenda la ana washashi, 
ngombe la ekoko, kamelo la punda, ushiki. 

4Saulu aketi wudja, akali antu la Telayima. Apami wakatakendakendaka lʼekulu 
waki nunu kama hyendi, la pami nunu dikumi uma la Juda. 

5Saulu akatshu edja ndu lʼusumba wa Amaleka, akatukitsha lalu lʼukidi. 

6Ndi akatela asi Kene ati: Nyuneli, nyumo, nyutumbi uma lʼatei wʼasi Amaleka, 
dimi ntukuyunyudiaka kame la wo, ne dia nyu nyakatshela asi Isariyele tshe 
ololo, lamʼakawayayakaka uma lu Edjibitu. Okone asi Kene wakamo uma lʼatei 
wʼasi Amaleka. 

7Saulu akalosha Amaleka uma lu Havila edja ndu la Shura, yeli lu welelo wa 
Edjibitu. 

8Ndi akandi Anganga, khumʼekanga kʼAmaleka, akutshiki la lumu. Ndi akadiaki 
wudja andi tshe la yombo. 

9Saulu la wudja andi wakatshiki Anganga la lumu, wakatshiki ndu ekoko, 
ngombe, esongo wa ngombe, la ana wʼekoko wuleki amena, la kene tshe kaki 
ololo. Vo wakalanya kene tshe kaki wondju la shema. 

10Ku diui dia Latuyalaka diakayi le Samuele ati: 

11Dimi lambuyatshumuya ne dia lakadji Saulu khumʼekanga, ne dia ndi 
ambukadimo uma le mi, hayukitanyia elembe ami. Samuele akuki kele, akaleli 
utshu tshe la ntundu ka Latuyalak 

12Ku Samuele akunela kʼolomo la pindju dia ntuhumana la Saulu. Wakatela 
Samuele vati: Saulu akayi la Karamela. Enda, ndi akayahikela euhwelu, ku ndi 
akamo uma leko, akahulo utsha la Ngilingala. 

13Samuele akayi le Saulu, ku Saulu akawutela ati: Otshokwami le Latuyalaka! 
Dimi lakalami olembe wa Latuyalaka. 

14Ku Samuele akawumbula ati: Na ndjawi yʼekoko la ngombe yukami sho? 

15Saulu akûkaluya diui ati: Wudja mbakayela uma le asi Amaleka, ne dia vo 
wakatshiki ekoko la ngombe yuleki amena, dia ndjilambula Latuyalaka, 
Unyashungu aye. Keli takalanya kina tshe. 

16Samuele akatela Saulu ati: Ulungi, nkuteli kene kakamvutedi Latuyalaka 
lʼutshu one. Ndi akawutela ati: Otekete! 

17Samuele akawutela ati: Kuyanga we akayaenaka engo ka tshitshe lu ashu aye, 
we kundjala uwandji a wauhu wa Isariyele? Latuyalaka kunkukita iso dia we 
ndjala khumʼekanga ka Isariyele? 

18Latuyalaka akakunyia ati: Tshoka, tudiaki atshi wa kolo, asi Amaleka. Utole la 
wo ta, edja ndu we amtashila ushiki. 

19Okoko wana wakiye kunkitanyia diui dia Latuyalaka, wakayakhunguso utsha 
lu diango dia dimbu, ndu wakayatshi wuhu waki kolo lu ashu wa Latuyalaka? 

20Saulu akuk iluya diui ati: Kema, dimi lakakitanyia diui dia Latuyalaka, lakayeli 
mbuka kakandantumi. Dimi lakayi la Anganga, khumʼekanga kʼasi Amaleka, keli 
lakashili asi Amaleka ushiki. 

21Keli wudja mbakose diango dia dimbu, ekoko la ngombe yuleki amena, dia 
ndjuyilambula Latuyalaka, Unyashungu aye, la Ngilingala. 

22Samuele akawumbula ati: Kakona kuleki ngenyangenya Latuyalaka lu elambu 
la elambu wa lutshumba, Uku lu nkitanyia diui dandi? Ulungi, ukitanyia ndeka 
ulambu ololo. La elamelu ka diui diandi, ndeka wata wʼekoko ololo. 

23Uhedia eli uku kolo ka endjelu ka diwulu. Ote wulu eli uku etendelo ka dikishi 
la pingu. We akatuni diui dia Latuyalaka, Diako mbambundukutuna ndu we lu 
khumʼekanga. 

24Saulu akakaluya Samuele diui ati: Dimi lakatshi kolo, ne dia dimi lakadiaki 
olembe wa Latuyalaka, ndu lakahedia aui aye. Dimi lakuki antu woma, 
mbakametawo aui awo. 

25Kakiane lambukosengasenga nti: Unyimanyia kolo kami. Uyali kame la mi ntu, 
dia dimi ntemola Latuyalaka. 

26Samuele akûkaluya diui ati: Dimi handjuyala kame la ye ntu, ne dia we akatuni 
diui dia Latuyalaka, ndu Latuyalaka akakutuni. We huyala khumʼekanga ka 
Isariyele ntu. 

27Lamʼakakadimo Samuele dia mumo uma la le ndi, Saulu akukimela lʼuhimbu 
wa ukutu andi, ku vo wakate. 

28Samuele akawutela ati: Latuyalaka ambukohotola diulelu dia Isariyele elo, 
ambudisha unyaye lukuleki ololo. 

29One leli Wulu wa Isariyele, hatutaka kashi, hatukadimulaka diui; ne dia ndi 
kema untu, dia ndi nkadimula diui. 



525 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

30Ku Saulu akûkaluya diui ati: Dimi lakatshi kolo, kakiane lambukosengasenga 
nti: Onemia la ntundu ka dihangamendi dia wudja ami ndu la ntundu ka 
Isariyele. Uyali kame la mi ntu, dia dimi ntemola Latuyalaka, Unyashungu aye. 

31Okone Samuele akayala kame la Saulu ntu, ku Saulu akatemola Latuyalaka. 

32Samuele akati ati: Nyumbela Anganga, khumʼekanga kʼasi Amaleka. Ku 
Anganga akayi le ndi la ongenongeno. Anganga akati ati: Mete, wanga a nyoi 
ambeta. 

33Samuele akawutela ati: Uku akatshikia yombo yaye ana anyengewo, osoku 
mbayutshikala nyo lʼatei wʼamantu aha la ona. Samuele akatshatsha Anganga 
betshi betshi la Ngilingala, la ntundu ka Latuyalaka. 

34Lʼokongo diku, Samuele akatshu la Rama, ku Saulu akatshu lakandi la Ngibeya 
ka Saulu. 

35Samuele kuntsho ntu la ntenana la Saulu edja ndu lushi landi la nyoi. Keli 
Samuele akalelaka lu dikambu dia Saulu. Ndu Latuyalaka akayatshumuya, ne dia 
ndi akadji Saulu khumʼekanga ka Isariyele. 

1 Samuele 16 

Davidi Ambosonwma Khumʼekanga 

1Latuyaʼaka akambula Samuele ati: Edja ndu kaandi ayuyukimo ndela lu 
dikambu dia Saulu? Dimi lambutuna dia ndi mbulela Isariyele ntu. Uludia iso too 
lu luseki laye. Uneli, layukutuma le Jese, usi Betelehema. Dimi lambuyasonwela 
khumʼekanga uma lʼatei wa anʼandi wʼapami. 

2Samuele akawumbula ati: Ukundi ayumutsha? Naka Saulu ambuka lukumu, ndi 
ayundjaka. Latuyalaka akûkaluya diui ati: Utshu la ngombe ka wadi, kututi wati: 
Lambuya la ndjulambula Latuyalaka ulambu. 

3Kuteti Jese lʼulambu. Ku dimi layukenya uku ayuyutsha. Kunkiteli one 
layumukutela iso. 

4Samuele akatshi uku akawutela Latuyalaka, akakumi la Betelehema. 
Dihangamendi diʼusumba wakalawo dia ntulungula wadidima. Vo 
wakawumbula vati: Ngandi, we ambuya la ki? 

5Ndi akakaluya diui ati: Elu; la ndjulambula Latuyalaka ulambu, kuyemi. 
Nyuyalongosole, tutshu la ntulambula ulambu. Ndi akakidia Jese la anʼandi 
wʼapami; akawaeti uya lu ulambu. 

6Lamʼakawakumi, Samuele akendi Eliyabe, akati lʼutema ati: Mete, one 
lakasonola Latuyalaka one, emadi la ntundu kandi. 

7Keli Latuyalaka akatela Samuele ati: Tendaki elundji kʼuntu kuyanga diema 
diandi, ne dia dimi lakutuni. Latuyalaka hatendaka kene katendaka untu. Ne dia 
untu atendaka kene kenandi lu ashu, keli Latuyalaka atendaka utema. 

8Jese aketi Abinadaba, akawetsha la ntundu ka Samuele. Keli ndi akati ati: Kema, 
Unyashungu konsonola one. 

9Jese aketi Shama. Ku Samuele akati ati: Kema, Latuyalaka konsonola one. 

10Jese aketsha anʼandi wʼapami esambeli la ntundu ka Samuele. Keli Samuele 
akatela Jese ati: Latuyalaka kumbasonola nduku otoi. 

11Ku Samuele akambula Jese ati: Anʼaye tshe kene? Ndi akûkaluya diui ati: Paka 
ona la kushi kambutshikala. Keli ndi eko lu nama ekoko. Samuele akatela Jese 
ati: Utumi untu, atuweti. Shu hatudjase, tshikima ndi ambuya. 

12Ndi akatumi untu la ntuweta, ku ndi akatuya la ndi. Ndi aki la elundji ka 
ngaingai, la ashu wʼamena. Ndi aki dimena efula. Ku Latuyalaka akawutela ati: 
Uneli, ukiti iso, ndukʼuku. 

13Samuele akose luseki lʼiso, akakiteto lʼatei wʼanangu. Nyuma ka Latuyalaka 
kakahemaka Davidi umaka lushi lako. Ku Samuele akunela, akakalula utsha la 
Rama. 

Davidi Ambuhumela Saulu Losese 

14Nyuma ka Latuyalaka kakamo uma le Saulu, ku odienge akayi uma le 
Latuyalaka dia mbohenyahenya. 

15Ekambi wa Saulu wakawutela vati: Mete, odienge uma le Unyashungu 
mbakohenyahenya. 

16Kakiane we khumʼesu, uteli ekambi aye weli la ntundu kaye, wakuyangeli untu 
leya mpuma losese dimena. Okone lamʼayukahemaka odienge uma le 
Unyashungu, ndi kakuhumelaki losese, ku we ayukaka yema. 

17Ku Saulu akakaluya ekambi andi diui ati: Nyunyangeli untu leya mpumba 
losese dimena; nyumbelandi. 

18Ku ukambi andi omotshi akûkaluya diui ati: Mete, dimi lakenyi onʼa Jese 
omotshi, usi Betelehema, leya mpuma losese. Ndi eko pami ka wulu, kanga 
dihunga, ndu ondoshi wa ta. Ndi nteketaka ololo; ndi eko dimena efula. La 
Latuyalaka eko la ndi. 

19Okone Saulu akatumi akendji le Jese la ntuwutela ati: Untumeli onʼaye Davidi, 
leli lu nama ekoko. 

20Jese akose punda, akakiahe mbu ya nde, uhundi a wanu, la onʼa mbudi. Ku ndi 
akatumela Saulu diango diako le onʼandi Davidi. 



527 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

21Davidi akakumi le Saulu, akemala la ntundu kandi, ku Saulu akongenangena 
efula. Ndi akawete omembi wa dihumo diandi dia ta. 

22Saulu akatumela Jese diui ati: Lambokosengasenga nti: Unkimweli Davidi, 
atshikali lasuki la mi, ne dia dimi lambongenangena efula. 

23Lamʼakamamelaka odienge wʼuma le Unyashungu Saulu, Davidi akosaka 
losese, akahumaka. Dikambu so diakangenyangenyaka Saulu. Ndi akukaka 
yema; odienge akamoka le ndi. 

1 Samuele 17 

Davidi Ambudiaka Ngoliyate 

1Asi Filistiya wakamotsha elui awo wʼalimbi, wakasangana la Soko keli lu kete 
ya Juda. Vo wakatuhanga la Efese-Damima, lʼasa Soko lʼAzeka. 

2Saulu la asi Isariyele wakamote kame, wakahangi lʼukidi wa Ela. Vo 
wakayalongosola dia ndo la asi Filistiya ta. 

3Asi Filistiya wakemala lʼukungu omotshi, la asi Isariyele lʼukungu ukina, ku 
ukidi aki lʼatei. 

4Dihuka dia wulu diakatumbi uma lu pangu kʼasi Filistiya, lukumbu landi 
Ngoliyate, usi Ngata. Ndi aki utali wa wanya asatu la nana otoi dia pita. 

5Ndi aki la lufuli lʼohotela lʼote. Ndi akalote koti dia mbulu diʼakamba akamba, 
diaki la wutshu wa kilo lukama. 

6Ndi aki la ekumbo wʼohotela lʼekulu, ndu dikonga diʼohotela lu aheka andi. 

7Ulanga wa dikonga diandi waki uku ukanda watuwotokaka asami. Eselenge ka 
dikonga diandi aki wutshu wa kilo enanei. Omembi andi wʼengawo 
akatatshokaka la ntundu kandi. 

8Ndi akemala, akedia diui utsha le elui wʼalimbi wʼasi Isariyele, akawambula ati: 
Ukundi ambunyutumba dia ndjalongosola uya lu ta? Undi, aha usi Filistiya kemi, 
la nyu aha fumbi ya Saulu mbenyu? Nyosonole pami kemotshi aye uya le mi! 

9Naka ndi ayolo la mi, ayundjaka, ku shu tayuyala lʼokongo anyu. Keli naka dimi 
layolembia, layudiaka, nyu nyayuyala lʼokongo asu, nyayutukambelaka ulimu. 

10Usi Filistiya ako akati ati: Dimi lambudja alimbi wa Isariyele tofwefwe elo nti: 
Nyumbisha pami kemotshi, tolo, dimi la ndi. 

11Lamʼakuki Saulu la Isariyele tshe aui wa usi Filistiya, wakate asulu, 
wakandama la woma wa mamba. 

12Davidi aki onʼa Jese, usi Efarayima, wa la Betelehema ka la Juda. Jese aki la ana 
apami enanei. Ndi aki usumbi a lukusumbi lu nshi ya Saulu. 

13Anʼandi asatu wʼapami wa nundu wakayeli Saulu lu ta. Lukumbu la ona 
lʼenundu lakatshu lu ta laki Eliyabe, one lakahenyi la ndi aki Abinadaba, ona la 
satu aki Shama. 

14Davidi kaki ukala lʼatei awo. Ana wa nundu wakayeli Saulu. 

15Davidi akatshokaka uma le Saulu utsha la Betelehema dia ntulama ekoko wa 
shi. 

16Usi Filistiya ako akayakaka la pindju ndu la dikolo, akayemalaka la ntundu 
kawo nshi akumi anei. 

17Jese akatela onʼandi Davidi ati: Osa saka diʼahoho wa lufumba la ekama ene wa 
ma dikumi. Ulawo esadi utsha lu pangu, otolele anʼanyo. 

18Otolele olombodi awo wʼalimbi kinunu ekama ene dikumi wʼawele wʼekamu. 
Utendi kana anʼanyo la wulu. Kumbela lukumu la djimbitelu motshi uma le wo. 

19Vo weko kame la Saulu la alimbi wa Isariyele lʼukidi wa Ela, lu ndo lʼasi Filistiya 
ta. 

20Davidi aketo kʼolomo la pindju, akatshiki ekoko le ulami omotshi. Ndi akembe 
diango diakawusha shi, akatshu uku akandawutela. Lamʼakandakumi lu pangu, 
ku alimbi wambunela utsha lu ta, watahangohango utsha lu ta. 

21Asi Isariyele la asi Filistiya wakayalongosola, wakelanela dia ndo ta. 

22Davidi akatatshiki utshumu andi lu anya wa ulami a diango, akalawo utsha lu 
enongo wʼalimbi, akatemula anangu. 

23Lamʼakandasawulaka la wo, enyi ku dihuka diako diakawetaka vati: Ngoliyate, 
usi Filistiya ka la Ngata, ayatumbi uma lʼenongo wʼalimbi wʼasi Filistiya. Ndi 
akayuta aui wakandati ntundu, ku Davidi akawauki. 

24Lamʼakenyi asi Isariyele pami kako, vo wakulawo. Vo tshe wakuki woma efula. 

25Asi Isariyele wakambwana vati: Undi, nyu hanyenyi pami keku kaki lu ndjayi? 
Mete, dia ndjudja Isariyele tofwefwe mbuyendi! Naka untu ayudiaka, 
khumʼekanga ayongonya, ayuwusha onʼandi wadi. Ndi ayusha khumbu ka shi 
ndjadjasela lu Isariyele. 

26Davidi akambula apami wakemadi lasuki la nti ati: Kayuwutshela untu 
lavudiaka usi Filistiya uku, ndu layunya Isariyele lu sonyi? Na usi Filistiya uku 
laki kumbahema uhekeli, ladja elui wʼalimbi wa Unyashungu a lumu tofwefwe? 

27Ku antu wakawutela aui aka vati: Osoku mbayuwutshela untu layudiaka. 

28Eliyabe, onangu lʼenundu, akuki lamʼakandateketaka lʼapami ako, ku ndi 
akawuki kele ka wulu; akawumbula ati: Dikambu kuna diakayayi lindu? Akona 

akayatatshikedi djui yʼekoko ku lʼusui wa shenga? Dimi mbeyaka utaku aye la 
osemo aye. We akayi lindu, paka dia ndjena ta. 

29Ku Davidi akûkaluya diui ati: Kutshimi na? aha mumbula tshu mbumbudimi? 

30Ku ndi akakadimo uma le ndi utsha le ukina, akawumbula umbula pupu. Ku 
antu wakûkaluya diui uku etena ka ntundu. 

31Lamʼakawuki aui wakati Davidi, vo wakatuwata la ntundu ka Saulu, ku ndi 
akatumi untu dia ntuweta. 

32Davidi akatela Saulu ati: Untu tukaki woma dikambu dia usi Filistiya uku. 
Ukambi aye ayutsho dia ntolo la ndi. 

33Saulu akatela Davidi ati: We hakuki ntsho la ntolo la usi Filistiya uku. We eki 
dikenda, la ndi akayala ondoshi wa ta umaka nshi yandi ya dikenda. 

34Davidi akûkaluya diui ati: Ukambi aye akalamaka ekoko wa papa. Ku 
lamʼakayakaka tambwe kana laundu dia ndjunda yana yʼokoko motshi uma lu 
limba, 

35dimi lakakiyeli, lakakikomola, lakahatula yana yʼokoko yaki lʼunyo ato. Naka 
to kambukhunguso uya le mi, ku dimi nkekimela lu kingu, ku nkihina la nkidiaka. 

36Ukambi aye akadiaki tambwe la laundu, usi Filistiya one, laki kumbahema 
uhekeli, ayuyala uku kemotshi lʼatei ayo, ne dia ndi ambudja elui wʼalimbi wa 
Unyashungu a lumu tofwefwe. 

37Ku Davidi akati ntu ati: Latuyalaka lakanshimbela uma lu kala ya tambwe la ya 
laundu, ayunshimbela ndu uma lu anya wʼusi Filistiya uku. Ku Saulu akatela 
Davidi ati: Tshoka, Latuyalaka ayali la ye! 

38Saulu akalotsha Davidi eloto andi wa ta wa mbulu. Ndi akawahe lufule 
lʼohotela lʼote, akolotsha koti dia ta. 

39Davidi akalote yombo ya Saulu ladiku dia ahondo andi. Ndi akahimbi 
nkendakenda, ne dia ndi hatolotaka eloto ako. Davidi akatela Saulu ati: Dimi 
haleyi ntsho la eloto ene, ne dia dimi hatelotaka. Ku Davidi akekulula. 

40Ndi akakimela ukalimba andi lu lunya, akasonola mboko yʼave tshanu uma 
lʼokedi, akayidji lu diwete diandi diʼulami wʼekoko, ndu lu tapa diandi. Ndi 
akakimela yuka ave lu lunya, akatshu utsha le usi Filistiya. 

41Usi Filistiya akayasukanaka yema yema uya le Davidi la omembi andi 
wʼengawu, akayakendakendaka la ntundu kandi. 

42Lamʼakedia usi Filistiya ashu, ndi akenyi Davidi, akawonyola, ne dia ndi eki 
dikenda, aki la elundji ka ngaingai ka dimena. 

43Ku usi Filistiya akambula Davidi ati: Undi, fo kemi, mbayayayi le mi la 
tukalimba? Ndi akadji Davidi mananu le ditemolatemola diandi. 

44Ku ndi akawutela ati: Yaka ndjusha fudu ya lʼulungu la nyama ya lʼusui emunyi 
aye. 

45Davidi akûkaluya diui ati: We ambuya uya le mi la yombo, dikonga la osongo, 
keli dimi lambuya le ye paka lu lukumbu la Latuyalaka, Kanga lulimbilimbi, 
Unyashungu kanga alimbi wa Isariyele, wambuyudja tofwefwe. 

46Elo, Latuyalaka ayukukimo lu anya ami Dimi layukudiaka, layukuhimbula ote. 
Elo, layukimo edu wʼalimbi wʼasi Filistiya le fudu ya lʼulungu la nyama ya lʼusui; 
dia antu tshe mbeya vati: Unyashungu eko lʼatei wa Isariyele. 

47Ku ului one tshe wʼantu wayeya vati: Aha la yombo kana la dikonga, 
mbatushimbelaka Latuyalaka antu, ne dia ta ne dieli dia Latuyalaka. Ndi 
ayunyukimo lu anya asu. 

48Kamʼakatatela usi Filistiya nkendakenda utsha le Davidi, Davidi akalawo dia 
ntuhumana la ndi. 

49Davidi akadji lunya lu diwete diandi, akose lowoko lomotshi, akaluki la yuka 
ave, akalokomola usi Filistiya lu fumu. Lo lakawoto lu fumu, ku ndi akako 
ekhukhumadi la kete. 

50Okone Davidi akalembia usi Filistiya la yuka ave la lowoko. Ndi akokomola, 
akudiaki; nduku yombo yaki lu lunya la Davidi. 

51Ku Davidi akalawo, akatahema usi Filistiya. Ndi akosomola yombo yandi, 
akusihula, akuhimbula ote. Lamʼakenyi asi Filistiya vati: Dihuka diawo ambuvo, 
vo wakalawo. 

52Asi Isariyele la asi Juda wakunela watahangohango, wakayelana lʼasi Filistiya 
edja ndu la Ngata, ndu lʼasuku wa Ekerona. Asi Filistiya wakahumo, 
wakatakokaka edu lu mbuka kʼutsha la Sharayima, pulu la Ngata, ndu la 
Ekerona. 

53Asi Isariyele wakakalula uma la ntayelana lʼasi Filistiya. Vo wakambi diango 
diawo diaki lu pangu. 

54Davidi akose ote wʼusi Filistiya, akawela uya la Jerusalema, keli ndi 
akatakitshisha dihumo diʼusi Filistiya lu luudu landi la dipema. 

55Lamʼakenyi Saulu Davidi utatshu dia ntolo lʼusi Filistiya, ndi akambula 
Abinere, olombodi wa ta, ati: Abinere, olongo a pami uku, onʼa a endi? Ku 
Abinere akûkaluya diui ati: Khumʼekanga li, uku weye la lumu! dimi haleyi. 

56Khumʼekanga akawutela ati: Umbuli antu dia mbeya untu lakuti olongo uku. 

57Lamʼakakalula Davidi uma lene akandadiaki usi Filistiya, Abinere akawose, 
akayi la ndi la ntundu ka Saulu ayakimedi ote wa usi Filistiya lu lunva. 

58Saulu akawumbula ati: Olongo, onʼa na eye? Ku Davidi akûkaluya diui ati: Onʼa 
ukambi aye Jese, usi Betelehema, kemi! 

1 Samuele 18 

Jonatana Ambokota la Davidi Lusalu 

1Lamʼakashidiya Davidi nsawula la Saulu, utema wa Jonatana akakelekama 
lʼutema wa Davidi. Jonatana akukaka Davidi ngandji uku akandayaukaka. 

2Ku lushi lako, Saulu akose Davidi lakandi. Ndi kumbetawo ndi nkalula lakawo 
ntu. 

3Ku Jonatana akakote la Davidi lusalu, ne dia ndi akawukaka ngandji uku 
akandayaukaka. 

4Ndi akakulula ukutu wakandalote, akawusha Davidi. Ndi akawusha ahondo la 
yombo, uta la uya. 

5Davidi akatshokaka lu ahuli tshe wakutumaka Saulu. Ndi akayakimelaka la 
yimba. Saulu akawete olombodi wʼalimbi, ku dikambu so diakangenyangenya 
antu tshe ndu ekambi wa Saulu. 

Saulu Ambuka Davidi Kandjema 

6Davidi akatukalula lamʼakandatudiaka usi Filistiya. Lamʼakawayakalulaka, 
amantu wakatumbi uma lʼesumba tshe wa Isariyele, dia ndjuhumana la 
khumʼekanga Saulu wayimbi, wayano wenye, wayahumi ngomo la sese, ndu 
wayadji waelu wʼongenongeno. 

7Amantu wakayimbaka wayetshanya vati: Saulu akadiaki kinunu kinunu, Keli 
Davidi nunu dikumi dikumi. 

8Dikambu so kongenyangenya Saulu. Ku ndi akumala. Ndi akati ati: Vo 
wambandula Davidi la antu nunu dikumi dikumi, ku dimi paka kinunu kinunu. 
Ndi hayuhumba nduku engo, tshikima diulelu tu. 

9Umaka lushi lako, Saulu akendaka Davidi la su dia kolo. 

10Ku la wedi a pindju, odienge akayi uma le Unyashungu, akayahema Saulu wulu. 
Ku Saulu akateketaka wulu oteketateketa lu luudu. Ku Davidi akuhumela losese 
uku akandahumaka nshi kina. Saulu akakimela dikonga lu lunya. 

11Saulu akedia dikonga ata ati: Layumamanya Davidi la eheli. Ku Davidi 
akasandjo tena pendi. 

12Saulu akukaka Davidi woma, ne dia Latuyalaka aki la Davidi, ku ndi akamo 
uma le ndi. 

13Okone Saulu akawanganya uma lasuki la ndi, akawudji olombodi wʼantu 
kinunu. Davidi akalombolaka ololo. 

14Ndi akaluwanaka lu elimu tshe wakandatshaka, ndu Latuyalaka aki kame la 
ndi. 

15Lamʼakenyi Saulu ati: Akambu wa Davidi nduwanaka, ndi akawukaka woma. 

16Keli asi Isariyele tshe la asi Juda wakukaka Davidi ngandji, ne dia ndi 
akalombolaka ololo. 

17Saulu akatela Davidi ati: Merabe, onʼami a umuntu lʼenundu, one; dimi 
layukushandi wadi. Dikambu otoi, uyali la dihunga, oloki ata wa Latuyalaka. Ku 
Saulu akataka lʼutema ati: Dime halangi mbahe lunya, keli asi Filistiya 
kawndiaki. 

18Ku Davidi akakaluya Saulu diui ati: Kemi na? ndu lumu lami kelo? Khumbu ka 
papa keli na lu Isariyele, dia dimi ndjala ukilu wa khumʼekanga? 

19Keli lʼetena kakakuki Saulu mbisha Davidi onʼandi Merabe wadi, ndi akawusha 
Adiriyele, usi Mehola, wadi. 

20Mikale akukaka Davidi ngandji efula. Wakayutela Saulu lukumu lako, ku ndi 
akangenangena. 

21Saulu akati ati: Dimi layuwusha Davidi, dia ndi ndjala djunga le ndi, ku ndi 
ayudiakema le asi Filistiya. 

22Okone Saulu akatela Davidi etena ka hendi ati: Elo, we utsha ndjala ukilu ami. 
Saulu akatela ekambi andi ati: Nyusawuli la Davidi lu usheshe, nyuwuteli nyati: 
Khumʼekanga nkongenangenaka efula, ndu ekambi andi tshe nkukaka ngandji 
efula. Okone uyali ukilu andi. 

23Ekambi wa Saulu wakatutelaka Davidi aui ako. Ku Davidi akakaluya diui ati: 
Undi, nyu nkanaka nyati: Dikambu dia tshitshe mbedio, dia dimi ndjala ukilu wa 
khumʼekanga, dimi untu leli usi wula ndu laha la lukumu? 

24Ekambi wa Saulu wakatuwutela uku akakaluya Davidi diui. 

25Ku Saulu akati ati: Nyuteli Davidi nyati: Khumʼekanga halombe nduku ekundji, 
paka toto lukama yʼasi Filistiya tshu, dia nsomboya atunyi andi. Saulu 
akalungamela dia asi Filistiya ndjaka Davidi. 

26Lamʼakawatela Davidi aui aso, ndi akangenangena dia ndjala ukilu wa 
khumʼekanga, ntundu nshi yakandulaki yatakuki. 



533 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

27Davidi akunela ndi la alimbi andi, vo wakatudiaka apami wʼasi Filistiya kama 
hyendi. Ku Davidi akela toto yawo, akayuyisha khumʼekanga yo tshe, dia ndi 
ndjala ukilu andi. Ku Saulu akawusha onʼandi Mikale wadi. 

28Keli lamʼakenyi Saulu, ndu akandalimbitelaati: Latuyalaka eko la Davidi; ndu 
ati: Isariyele tshe mbulangaka, 

29Saulu akatatamanyaka mbuka Davidi woma. Okone Saulu akayala utunyi wa 
Davidi tena tshe. 

30Lu nshi sho, ewandji wʼasi Filistiya wakayakaka lu ta. Tena tshe 
diakawayakaka, Davidi akalekaka ekambi tshe wa Saulu wulu lu ta. Okone 
lukumbu landi lakalemiama otekoya. 

1 Samuele 19 

Saulu Ambuyanga Ndjaka Davidi 

1Saulu akatela onʼandi Jonatana la ekambi andi tshe dia vo ndjaka Davidi. Keli 
Jonatana, onʼa Saulu, akukaka Davidi ngandji efula. 

2Jonatana akatela Davidi ati: Papa Saulu eko lu ntakuyangi dia nkudiaka. Okone 
lambukosengasenga nti: Kewo lui la pindju, kuyangi dihuli dimotshi, kutushami. 

3Dimi layutumba, layutemala la le papa lʼusui, lene ayuyuyla. Layukoteketela le 
papa. Naka lambena dikambu dimotshi, layukutela. 

4Jonatana akateketela Davidi ololo le Saulu, shi; akawutela ati: Khumʼekanga, 
tutshelaki ukambi aye Davidi kolo, ne dia ndi kunkutshela kolo, we 
khumʼekanga. Ndi atukutshelaka paka ololo utu. 

5Ndi akasundja lumu landi, dia ndo la usi Filistiya lakandadiaki. Ku Latuyalaka 
akatungela Isariyele tshe etshungwelu ka wuki. We akenyi dikambu diako, 
akangenangena. Ukundi alangaye ntshela Davidi kolo lamʼahandi la unungu, dia 
mbudiaka udiakadiaka? 

6Saulu akukela Jonatana, akatshibi ati: Uku eli Latuyalaka la lumu! Davidi 
hadiakema. 

7Okone Jonatana aketi Davidi, akawutela aui aso tshe. Ndi akatshu la ndi utsha 
le Saulu. Ku ndi akayala lasuki la ndi uku nshi kina. 

8Ta diakayala ntu. Ku Davidi akatumbi, akatolo lʼasi Filistiya, akatadiaka efula, 
ku vo wakulawo. 

9Odienge uma le Latuyalaka akahema Saulu lamʼakandadjashi lu luudu landi 
ukimedi dikonga diandi lu lunya. Davidi aki lu mpuma losese. 

10Saulu akalangi mamanya Davidi la dikonga lʼeheli. Keli Davidi akasandjo uma 
la ntundu kandi, ku dikonga diakakama lʼeheli. Davidi akamo, akalawo lʼutshu. 

11Saulu akatumi antu laka Davidi dia ntulama lʼutshu, la dia vo mbudiaka la 
pindju. Keli wadendi Mikale akawutela ati: Naka we halawi lʼutshu one, 
wayukudiaka lui. 

12Okone Mikale akahuluya Davidi uma lu didishi. Ku ndi akunela, akalawo. 
Osoku mbakandahandi. 

13Mikale akose ekishi, akakietamia lu tangi, akakitsha ekuhu ka mbudi lu weko 
ato, akakife ulangitshi. 

14Lamʼakatumi Saulu akendji la ntosa Davidi, wadendi akawatela ad: Ndi la 
kandji. 

15Saulu akatumi antu dia ntenda Davidi, akawatela ad: Nyutumbelandi lu tangi 
kandi, ndjudiaki. 

16Lamʼakoto antu ako, watani ku ekishi kene keli lu tangi, la ekuhu ka mbudi lu 
weko ato. 

17Saulu akambula Mikale ati: Ukundi akayankeshi okone, ndu kakayakimwi 
utunyi ami dia ndi mpanda? Mikale akûkaluya diui ati: Ndi akamvutedi ati: 
Unkimo ntshu, naka kema, ku dimi nkudiaka. 

18Okone Davidi akalawo, akahandi; akatukuma le Samuele la Rama. Ndi 
akatuwutela akambu tshe wakutshela Saulu. Ku ndi la Samuele wakatshu, 
wakatudjase la Nayota. 

19Wakayutela Saulu vati: Davidi eko la Nayota ka la Rama. 

20Saulu akatumi antu dia ntunda Davidi. Vo wakenyi ului wa amvutshi wakataka 
akambu wahatayi, la olombodi awo Samuele emadi. Nyuma ka Unyashungu 
kakahema akendji wa Saulu, ku ndu vo wakad akambu wahatayi. 

21Lamʼakawatela Saulu dikambu so, ndi akatumi akendji akina, ku ndu vo 
wakatuta akambu wahatayi. Saulu akatumi akendji etena ka satu, ku ndu vo 
wakatuta akambu wahatayi pupu. 

22Lʼokongo diku, Saulu ndame akatshu la Rama. Ndi akatukuma lʼeteko ka la 
Seku; akambula antu ati: Lendʼeli Samuele la Davidi? Ku untu omotshi akûkaluya 
diui ati: Ulungi, la Nayota ka la Rama kewo. 

23Ku ndi akatshu la Nayota ka la Rama. Nyuma ka Unyashungu kakatuwahema 
ndu ndi. Ku lamʼakandatatshokaka, ndi aki lu ntati akambu wahatayi, edja ndu 
lamʼakandakumi la Nayota ka la Rama. 

24Ndi akakulula ahondo andi, ndu ndi akataka akambu wahatayi la ntundu ka 
Samuele. Ndi aketama utakataka yanyi ku tshe, ndu utshu tshe. Diako 
mbatuwutaka vati: Ndu Saulu kaya lʼului wʼamvutshi?  

1 Samuele 20 

Longenyi la Davidi la Jonatana 

1Davidi akalawo uma la Nayota ka la Rama. Ndi akatshu le Jonatana, 
akatuwumbula ati: Kakona kakamatshi? Na unungu ami? Na kolo kami lu ashu 
wa sho, kalangandi ndjakami? 

2Jonatana akûkaluya diui ati: Aha osoku. We huvo. Papa hatutshaka nduku 
dikambu dia wuki kana dia tshitshe aha ntamvutedi. Ukundi ukuki papa 
mbishemi dikambu ne? Ndi hambishe, mete, ndi heyi mbishemidio. 

3Davidi akûkaluya diui ati: Sho mbeyaka ololo ati: Dimi lakahumo lukulu lʼolo lu 
ashu aye. Okone ndi mbeyaka mvuta ati: Tanyutelaki Jonatana dikambu ne, ndi 
atukunyanga. Mete, uku eli Latuyalaka la lumu! ndu uku eli utema aye la lumu! 
na otoi tu mbambutshikala lʼasami la nyoi. 

4Jonatana akakaluya Davidi diui ati: Dikambu tshe dialangaye, dimi 
layukutsheladio. 

5Ku Davidi akawutela ati: Ulungi, lui ayuyala hyane ya ngondo, dimi layuhumba 
ntole ma kame la khumʼekanga. Keli unkimo ntshu lʼusui, dia ntushama edja ndu 
la dikolo dia lushi la satu. 

6Naka sho ayumumbula, kuwuteli wati: Davidi akanombe wulu wa ntsho 
lʼusumba awo, la Betelehema, dia ntulambula ulambu wʼeleku, ndi la khumbu 
kandi kame. 

7Naka ndi ayetawo ati: Kawo, ku ukambi aye huyalaka la dikambu dia mbuka 
woma. Keli naka ndi ayumala, keyi wati: Ndi akasanguya dia ntshelami kolo. 

8Okone umbuki ukambi aye ketshi, ne dia we akakote la mi lusalu la ntundu ka 
Latuyalaka. Naka kolo keko le mi, undjaki weme. Dikambu kuna dialangaye n 
ndjami la ntundu ka sho? 

9Jonatana akûkaluya diui ati: Kanyi sho yamo le ye. Naka dimi layeya nti: Papa 
ambusanguya nkutshela kolo ku dimi hakutela uka? 

10Ku Davidi akawumbula ati: Ayuyumvutela, naka sho ayukukaluya aui wa 
ngala? 

11Jonatana akawutela ati: Yeti tutshu lʼusui. Ku vo ahendi wakatshu utsha lʼusui. 

12Jonatana akatela Davidi ati: Latuyalaka, Unyashungu wa Isariyele, keli omenyi. 
Lamʼayumuhimba papa lʼushidi one lui kana la hyendi, dimi hakutumela 
dikendji dia nkulimbitshiya dikambu ne uka? 

13Keli naka papa ayulanga nkutshela kolo, Latuyalaka antsheli, dimi Jonatana, 
dikambu so ndu dikina ladiku, naka dimi hakulimbitshiya dikambu so ndu 
hakukimwi la ki. Latuyalaka kayalaki la ye uku akindi la papa. 

14Naka dimi leki la lumu, komenyaki ngandji ka Latuyalaka diaha dimi mvo. 

15Ku naka dimi lambuvo, tunyaki ngandji kaye uma le wa lu luudu lami, kuyanga 
Latuyalaka ambushila minya atunyi tshe wa Davidi uma la kete. 

16Okone Jonatana akadji la luudu la Davidi sheki, ata ati: Latuyalaka asomboya 
atunyi wa Davidi. 

17Jonatana akatshibia Davidi ntu, ne dia ngandji kandi le ndi. Ndi akawukaka 
ngandji uku akandayaukaka. 

18Jonatana akawutela ati: Lui, ayuyala hyane ya ngondo. Wayukuhumba, ne dia 
edie kay kayuyala hwe. 

19Lushi la satu, wayukuhumba wulu, kutshu edja ndu lu dihuli diakayashami 
lamʼakayala dikambu, kututshikadi leko, la wedi wʼului wʼave. 

20Dimi layuka pitu shatu lʼumamu wʼului ako wʼave, uku lononga. 

21Ku layutuma olongo a pami, layuwutela nu: Tshoka totongone pitu. Naka 
layuwutela nti: Enda, pitu yeko uva lindu, uyitongone; laso ku we ndja ne dia 
uku eli Latuyalaka la lumu! nduku dikambu diayuya le ye. 

22Keli naka layutela olongo a pami nti: Enda, pitu yeko la wedi aye, ku we 
munela, ne dia Latuyalaka ambukunyia. 

23Enda, Latuyalaka eli omenyi wa pundju lu dikambu ne, diambutusawula shu 
ahendi. 

24Davidi akatushama lʼusui. Lamʼakawale ngondo, khumʼekanga akadjase dia 
nde dambu. 

25Khumʼekanga akadjashi lu edie kandi kekami lʼeheli, uku akandadjaseka. Ku 
Jonatana akadjashi elanedi la ndi. Abinere akadjashi lasuki la Saulu, keli dihuli 
dia Davidi diakatshikala hwe. 

26Ku Saulu kumvuta nduku diui lushi lako. Ndi akakani ati: Dikambu dimotshi 
diambuyala le ndi, undu ndi kema pudipudi. 

27Ndu la wedi a pindji, lu lushi la hendi la hyane ya ngondo, dihuli dia Davidi 
diaki hwe. Ku Saulu akambula onʼandi Jonatana ati: Dikambu kuna diaki onʼa 
Jese kundja lu ma ndu lui ndu elo? 

28Ku Jonatana akukuluya diui ati: Davidi akanombe wulu wa ntsho la 
Betelehema. 

29Ndi akansengasenga ati: Unkimo, ntshu, ne dia khumbu kasu wutsha nambula 
ulambu lʼusumba. Ndu onalingu akamvutela dia dimi ntsho leko. Naka lakahumo 
lukulu lʼolo lu ashu aye, unkimo, ntshu esadi dia ntenana la analingu. Diako 
mbahandayi lu mesa wa khumʼekanga. 

30Ku Saulu akuki Jonatana kele, akotenge ati: We onʼa umuntu la kolo lʼuhendudi, 
we nkanaka wati: Dimi haleyi nti: We akasonola onʼa Jese ongenyi? Undi, 
dikambu ne hadiuyuyala sonyi le ye ndu le nyo? 

31Lamʼeki onʼa Jese one la lumu la kete, we hayalaki la ki, we la diulelu diaye. 
Kakiane utumi untu dia ntuwosa; dieli la ndi dia mvo. 

32Jonatana akambula shi ati: Dikambu kuna diahumbandi mvo? Kakandatshi na? 

33Saulu akawuki dikonga, dia mbudiaka. Jonatana akalimbitela ati: Papa 
akasanguya dia ndjaka Davidi. 

34Jonatana akunela uma la mesa la kele ka wulu. Ndi konde ma lushi la hendi 
lako la hyane ya ngondo. Ndi akanyangi lu dikambu dia Davidi, ne dia shi 
akotenge. 

35La wedi a pindu, Jonatana akatshu lʼusui, lu dihuli diakandalakana la Davidi. 
Ku dikenda dia pami dimotshi akatshu la ndi. 

36Ndi akatela dikenda diaki ati: Ulawo, ototongone pitu yayangami mbuka. 
Lamʼakatalawoki Jikenda, Jonatana akuki luhitu, ku lo lakulekana. 

37Lamʼakakumi dikenda lu dihuli diaki luhitu lakuki Jonatana, Jonatana 
akahangohango lʼokongo andi ati: We henyi luhitu leki etali la ntundu kaye? 

38Jonatana akahangohango lʼokongo a dikenda ntu ati: Usamanya, ulawo, 
temalaki! Ku dikenda akatotongona pitu, akayi la yo le khumendi. 

39Keli dikenda kumbeya dikambu diako, paka Jonatana la Davidi atu mbakeyaka. 

40Jonatana akasha dikenda dihumo diandi, akawutela ati: Tshoka, uditole 
lʼusumba. 

41Lamʼakatshu dikenda, Davidi akunela uma lu dihuli diakindi, lu leke la diku dia 
kushi. Ndi akayakosha ekhukhumadi la kete, akukhusamela tena satu. Ku vo 
wakakhumbatanela, wakaleli kame vo ahendi, djekaleka ku Davidi. 

42Ku Jonatana akatela Davidi ati: Utshu la ki. Kakiane tambushila ndakana lu 
lukumbu la Latuyalaka shati: Latuyalaka ayali lʼasasu shu ahendi, ndu ayali lʼasa 
tukanula tami la tukanula taye pundju. Davidi akunela, akatshu. Ku Jonatana 
akakalula lʼusumba. 

1 Samuele 21 

Davidi Ambulawo Saulu 

1Davidi akatshu le olombedi Ahimeleke la Nobo. Ahimeleke akayalawoka la 
woma la ndjuhumana la Davidi. Ndi akawumbula ati: Dikambu kuna diayayi 
weme, ku nduku ntu layayi la ye? 

2Davidi anukaluya diui ati: Khumʼekanga akambisha okende, akamvutela ati: 
Tutelaki untu dia okende one wambumukusha ndu dia aui ane wamumukutela. 
Dimi lakashili ndakana la elongo wʼapami lu dihuli la dihuli. 

3Kakona keli laye kakiane? Umbisha ekama etanu wa ma, kana engo kekina keli 
la ye. 

4Ku olombedi akûkaluya diui ati: Nduku ma dikina, tshikima ma diʼekila mbeli 
lane. Dio nkukaka tshikima le apami waki kumbeyana lʼamantu. 

5Davidi al akaluya diui ati: Mete, aya nshi shatu lamʼakamunela, shu tateyana 
lʼamantu. Naka elongo wʼapami ndjakidiaka lu kendo yʼanyanya, keti lokendo 
lone? 

6Okone olombedi akawusha ma diʼekila, ne dia nduku ma dikina diakiko, 
tshikima ma dia Eyalelu, diakawanya uma la ntundu ka Latuyalaka, dia nkitsha 
dikina diʼuyuyu lu dihuli diakidio. 

7Pami kemotshi lʼatei wʼekambi wa Saulu aki leko lushi lako. Wakushimbi dia 
ndi nkunga la ntundu ka Latuyalaka. Lukumbu la pami kako laki Doenge, usi 
Edome, olombodi wʼelami wa dungalunga wa Saulu. 

8Davidi akambula Ahimeleke ati: We kema la dikonga kana yombo? Dimi 
kumbela yombo yami kana dihumo diami, ne dia ulimu one wa khumʼekanga 
mpumbamaka ntshama esadi. 

9Olombedi akûkaluya diui ati: Yombo yaki Ngoliyate, usi Filistiya, lakayadiaki 
lʼukidi wa Ela tshu mbeko. Yo ku yombami dihondo ledia ukutu wa nemo. Naka 
we nangaka, uyiose, ne dia nduku kina yeko lane. Ku Davidi akawutela ati: 
Nduku kina yeli uku yo, umbishayo. 

10Davidi akunela, akalawo etali lushi lako ne dia woma wa Saulu. Ndi akatukuma 
le Akishi, khumʼekanga ka Ngata. 

11Ku ekambi wa Akishi wakawutela vati: Aha Davidi uku, khumʼekanga ka 
wudja? Aha ndi kakawatimbaka watano wenye vati: Saulu akadiaki kinunu 
kinunu, Keli Davidi nunu dikumi dikumi? 

12Davidi akumbi aui aso tshe lʼutema andi, akuki Akishi, khumʼekanga ka Ngata, 
woma. 

13Ndi akakadimula ditshelu la ntundu kawo, akadimbiya dadi lʼatei 
awo. Akafundaka ufundafunda lu kuki, akatakediaka losoyi lu loledu. 

14Ku Akishi akatela ekambi andi ati: Nyu menaka nyati: Pami kene kema la 
yimba, okoko wana wambunyumbelandi? 

15Undi, akanga wa aladi, mbahumbami, mbakanyambelandi, dia ndi ndjomenya 
akambu andi wa dadi? Ndi mbeyaka mboto lu luudu lami uka? 

1 Samuele 22 

1Okone Davidi akuneia uma leko, akalawo utsha lu wuku wa 
Adulama. Lamʼakuki anangu la wa lu luudu la shi tshe dikambu so, vo wakatshu 
utsha le ndi. 

2Untu tshe laki la pa, untu tshe laki la abasa, la untu tshe laki la lunyangu, 
wakamote la le ndi. Ndi akayala olombodi awo. Antu waki la le ndi, waki uku 
apami kama nyei. 

3Davidi akamo uma leko, akatshu la Mizipa lu kete ya Moaba. Ndi 
akatosengasenga khumʼekanga ka Moaba ati: Etawo papa le nyomi ndjudjase 
kame la nyu, edja ndu lamʼayumeya kene kayuntshela Unyashungu. 

4Ndi akayi la wo la ntundu ka khumʼekanga ka Moaba. Ku vo wakadjase la ndi 
etena tshe kaki Davidi lu dihuli diʼeshamelu. 

5Ku umvutshi Ngada akatela Davidi ati: Tutshikalaki lu dihuli ne diʼeshamelu. 
Uneli, utshu utsha lu kete ya Juda. Ku Davidi akuneia, akatoto lʼukunda wa 
Herete. 

Saulu Ambudiaka Elombedi wa la Nobo 

6Saulu akuki lukumu ati: Wambushula Davidi la antu andi. Etena kako Saulu 
akadjashi la tshina diʼuvungu la Ngibeya lu dihuli dia ladiku ukimedi dikonga 
diandi iu lunya. Ekambi andi wakemala lasuki la ndi. 

7Saulu akatela ekambi andi wakemadi lasuki la ndi ati: Nyulungi nyu asi 
Bendjamina. Undi, onʼa Jese one ayunyusha nyu tshe dikambo dia mbu ya nde, 
ndu dikambo dia vinyo? Ndi ayunyudja elombodi wʼantu kinunu kinunu ndu 
elombodi wʼantu lukama lukama? 

8Naka aha osoku, ukundi ambunyumbidjela sheki? Nduku untu animbitshiya 
sheki yadja onʼami la onʼa Jese. Nduku otoi lʼatei anyu anyanga lu dikambu diami. 
Nduku untu animbitshiya uku ambuntombosha onʼami ukambi ami, dia ndi 
nkitshiyami lalu, uku ambundutsha elo. 

9Ku Doenge, usi Edome, lakemadi la ekambi wa Saulu, akûkaluya diui ati: Dimi 
lakenyi onʼa Jese ayayi la Nobo le Ahimeleke, onʼa Ahitube. 

10Ahimeleke akawumbwela le Latuyalaka, akawusha pamba ya lokendo ndu 
yombo yaki Ngoliyate, usi Filistiya. 

11Khumʼekanga akatumi antu dia nteta olombedi Ahimeleke, onʼa Ahitube, la wa 
lu luudu la shi tshe, elombedi waki la Nobo. Vo tshe wakayi le khumʼekanga. 

12Saulu akawutela ati: Uhukami, we onʼa tutube! Ku ndi aktkaluya diui ati: Dimi 
oso uka, khumemi! 

13Saulu akawumbula ati: Okoko wana wakanyambidjela sheki we la onʼa Jese? 
Dikambu kuna diakayawusha pamba ya lokendo ndu yombo, ndu 
diakayawumbwela le Unyashungu, dia ndi ntombokwelami la nkitshiyami lalu, 
uku ambundutsha elo? 

14Ku Ahimeleke akûkaluya diui ati: Lʼatei wʼakambi aye tshe, akona edimi la 
ukilu aye Davidi lu kolamelu, lu mamema elembe aye la lu nemiama lu luudu 
laye? 

15Undi, paka elo kambumutatela mbumbwela Unyashungu? Aha osoku, 
khumʼekanga tombotshiyaki dimi ukambi aye kana wa lu luudu la papa lu 
dikambu ne. Dimi haleyi dikambu ne nduku yema. 

16Khumʼekanga akawutela ati: Ahimeleke, mete, we ayuvo we la wa luudu la sho 
tshe. 

17Khumʼekanga akatela ekambi andi wadja luwangu, wakemadi lasuki la ndi ati: 
Nyukadimo, nyudiaki elombedi wa Latuyalaka, ne dia vo watukanaka la Davidi. 
Vo wakeyi mete vati: Ndawo mbatandalawo, keli vo kumvutelami. Keli ekambi 
wa khumʼekanga kumbetawo nsimbula anya aso dia ndjaka elombedi wa 
Latuyalaka. 

18Khumʼekanga akatela Doenge ati: Ukadimi, udiaki elombedi. Doenge, usi 
Edome, akakadimo, akadiaki elombedi. Ndi akadiaki antu akumi enanei la atanu 
wakalotaka ekutu wa nemo wa linene. 

19Ndi akalo la Nobo, usumba wʼelombedi; akadiaki apami, amantu, ana la ana wa 
ashashi, ndu ngombe, punda la ekoko la yombo. 

20Keli Abiyatara, ona omotshi a Ahimeleke, onʼa Ahitube, akahandi; akalawo 
utsha le Davidi. 

21Abiyatara akatuwutela ati: Saulu akadiaki elombedi wa Latuyalaka. 

22Davidi akakaluya Abiyatara diui ati: Lushi luku lakemadi Doenge, usi Edome, 
dimi lakeyi nti: Mete, ndi ayututela Saulu. Okone wa lu luudu la sho tshe 
wambuvo dikambu diami. 

23Utshikali la mi, tukaki woma, ne dia one layanga ndjakami ayuyanga nkudiaka 
ndu we. Lamʼeye lasuki la mi, mbayuyulamema ololo. 

1 Samuele 23 

Davidi lʼUsui wa Shenga 

1Wakayutela Davidi vati: Uki, asi Filistiya wambolosha asi Keila, wambosa 
diango uma lʼahuli wʼesuswelu. 

2Ku Davidi akambula Latuyalaka ati: Kawo dimi ntsho la ntolembia asi Filistiya 
aso? Ku Latuyalaka akûkaluya diui ati: Tshoka, otolembia asi Filistiya, 
utushimbeli Keila. 

3Alimbi wa Davidi wakawutela vati: Shu teko la woma lindu, la Juda. Undi, woma 
hawuleka lamʼayututsho la Keila dia ntolosha asi Filistiya? 

4Davidi akambula Latuyalaka ntu, ku Latuyalaka akûkaluya diui ati: Uneli, uhulo 
utsha la Keila. Dimi layukimo asi Filistiya lu anya aye. 

5Davidi la alimbi andi wakatshu la Keila, wakatolosha asi Filistiya, wakadiaki 
efula; wakatuya la ngombe yawo. Osoku mbakashimbela Davidi ekambi wa 
Keila. 

6Lamʼakalawo Abiyatara, onʼa Ahimeleke, utsha la Keila le Davidi, ndi 
akayayakaka ayakimedi ukutu wa nemo lu lunya landi. 

7Wakatutela Saulu vati: Davidi ambukuma la Keila. Ku Sauluakati ati: 
Unyashungu amb ikimo lu anya ami, ne dia ndi ambuyadiha lʼusumba weli la 
kuki la tukingiti. 

8Saulu akasanganya alimbi andi tshe, dia vo mpulo la Keila la ntudinga Davidi la 
alimbi andi. 

9Davidi akeyi dikambu dia kolo diakasanguya Saulu mbutshela. Ndi akatela 
olombed. Abiyatara ati: Ela ukutu wa nemo. 

10Ku Davidi akati ati: We, Latuyalaka, Unyashungu wa Isariyele, dimi ukambi aye 
lambuka lukumu ati: Saulu uyanga ndja la Keila, dia ndjulanya usumba lu 
dikambu diami. 

11Undi, asi Keila wayunkimo lu anya andi? Saulu ayuya mete, uku akamuki? 
Latuyalaka, Unyashungu wa Isariyele li, lambukosengasenga nti: Umvuteli, dimi 
ukambi aye. Ku Latuyalaka akawutela ati: Ndi ayuya. 

12Ku Davidi akawumbula ntu ati: Undi, asi Keila wayutukimo, dimi la alimbi ami, 
lu anya wa Saulu? Ku Latuyalaka akûkaluya diui ati: Vo wayukukimo. 

13Davidi la alimbi andi waki uku apami kama shamalu. Vo wakunela, wakatumbi 
uma la Keila, wakatshu lene akaweye ntsho. Wakatutela Saulu vati: Davidi 
ambulawo uma la Keila, okone ndi kuntsho leko. 

14Ku Davidi akatadjaseka lʼusui wa shenga, lu ahuli a wulu, akatshikala lu leke 
lʼakuna wa lʼusui a Shenga ya Zifu. Saulu akatuyangaka la lushi la lushi, keli 
Unyashungu kumbukimo lu anya andi. 

15Davidi aki la woma, ne dia Saulu akatuyangaka dia mbudiaka. Etena kako, 
Davidi aki la Horeshe, lʼusui a Shenga ya Zifu. 

16Jonatana, onʼa Saulu, akunela, akatshu le Davidi la Horeshe. Ndi akatukikitsha 
lʼekamelu kandi le Unyashungu. 

17Ndi akawutela ati: Tukaki woma, ne dia lunya la papa Saulu halukuma le ye. 
Mete, we ayuyala khumʼekanga ka Isariyele, ku dimi layuyala lu dihuli dia hendi. 
Ndu papa Saulu mbeyaka dikambu ne ololo. 

18Okone vo ahendi wakalakana la ntundu ka Latuyalaka. Davidi akatshikala la 
Horeshe, ku Jonatana akakalula lakandi. 

19Ku asi Zifu wakayi le Saulu la Ngibeya, wakayuwutela vati: Tuku Davidi one 
ushami lʼatei asu, lu ahuli a wulu wa la Horeshe, lu dikuna dia Hakila, dieli lu leke 
la diku dia kushi dia Jeshimona? 

20Khumʼekanga li, uyi kakiane dia nshidiya lulangu leli lʼutema aye. Ku tayukimo 
lu anya aye, we khumʼekanga. 

21Saulu akakaluya diui ati: Latuyalaka anyotshokole, ne dia nyu nyambumbuka 
ketshi. 

22Lambunyosengsenga nti: Nyutshu, nyumutenda dia mbeya la mbishula dihuli 
diendi la untu lakatuwena leko. Ne dia vo mvutelakami vati: Ndi kanga kyeso 
efula. 

23Okone nyutushishimi, nyutulimbiteli ahuli tshe watundushamaka, 
kanyuyumvuteli diui dia shikaa, ku dimi layutsho la nyu. Okone naka ndi eko lu 
kete nye, dimi layuyanga lʼatei wʼantu nunu nunu diʼasi Juda. 

24Okone vo wakunela, wakatatela ntsho utsha la Zifu, la ntundu ka Saulu. Davidi 
la alimbi andi waki lʼusui wa shenga wa Maona lu Araba, lu leke la diku dia kushi 
la Jeshimona. 

25Saulu la alimbi andi wakatshu la ntuyanga. Wakatutela Davidi lukumu lako, ku 
ndi akahulo uya lu dive dia wuki dieli lʼusui wa shenga wa Maona. Lamʼakuki 
Saulu dikambu so, ndi akayelana la Davidi pulu ndu lʼusui wa shenga wa Moana. 

26Saulu akayakendakendaka lu wedi omotshi wʼukungu, ku Davidi la antu andi 
lu wedi ukina wʼukungu. Ku Davidi akakhunguso dia ndawo Saulu. Ku laso Saulu 
la alimbi andi wakadingi Davidi la alimbi andi dia vo mbanda. 

27Keli dikendji diakayi dia ndjutela Saulu ati: Usamanya, uyi esadi, ne dia asi 
Filistiya wambulanya kete. 

28Saulu akakimo ndjelana la Davidi, akakalula dia ntolo la asi Filistiya. Diako 
mbakawole dihuli diako vati: Dive diʼEhandelu. 

29Davidi akunela uma leko, akatudjase lu ahuli a wulu wa la Ene-Ngedi. 

1 Samuele 24 

Davidi Ambutshika Saulu la Luma la Ene-Ngedi 

1Lamʼakakalula Saulu uma lene akandatayelanaka lʼasi Filistiya, wakayuwutela 
vati: Davidi eko lʼusui wa shenga wa Ene-Ngedi. 

2Ku Saulu akasonola apami nunu satu, alimbi wa wulu uma lʼatei wa Isariyele 
tshe. Ndi akatshu la ntuyanga Davidi la alimbi andi lʼatei wʼave watuyalaka peli. 

3Ndi akakumi la kumbu yʼekoko yaki lʼumamu a mbuka, wuku waki laawo. Saulu 
akoto loko la ntumuya yema. Etena kako, Davidi la alimbi andi wakadjashi la 
kuma ka wuku ako. 

4Alimbi wa Davidi wakawutela vati: Lushi lone, mbeli lushi lakakutela 
Latuyalaka ati: Enda, layukimo utunyi aye lu anya aye, dia we mbutshela uku 
alangaye. Ku Davidi akunela, akatata yetshi yʼukutu wa Saulu okoke. 

5Lʼokongo diku Davidi akanyangi efula, ne dia ndi akati yetshi yʼukutu wa Saulu. 

6Ku ndi akatela alimbi andi ati: latuyalaka anshimbi diaha dimi ntshela khumemi 
lakandakiti iso dikambu dia wuhu one, ne dia ndi eli ukitami wʼiso wa 
Latuyalaka. 

7Uma lʼaui aso ml aneme Davidi alimbi andi, mbakandashimbi diaha vo 
mumamela Saulu. Ku Saulu aketo, akatumbi uma lu wuku, akakimela mbuka. 

8Lʼokongo diku, ndu Davidi akatumbi uma lu wuku, wakahangohango lʼokongo 
wa Saulu ati: Khumemi, khumʼekanga li! lamʼakewo Saulu, Davidi akakolama, 
akukhusamela. 

9Ndi akambula Saulu ati: Dikambu kuna diatuyulungaka aui wʼantu watutaka 
vati: Davidi nangaka nkutshela kolo? 

10Kakiane weme ambena lʼashu aye wati: Latuyalaka akakukimwi lu anya ami lu 
wuku one. Antu amotshi wakamvutedi dia dimi nkudiaka. Keli dimi 
lakakuhandjisha, lakatshi nti: Dimi halahe khumemi lunya, ne dia ndi eli ukitami 
wʼiso wa Latuyalaka. 

11Papa li, enda yetshi yʼukutu aye nye lu lunya lami. Dimi lakayatshi uma lʼukutu 
aye, keli dimi hakudiaki. Okone eyi, ndu ulimbiteli wati: Le mi kema kolo 
kuyanga fyungi. Dimi kunkutshela kolo, keli we katankitshiya lalu dia ndjakami. 

12Latuyalaka utu kayutusambula shu ahendi. Ndi kayukosomboya lu dikambu 
diami. Keli dimi halukahe lunya. 

13Uku atuwutaka lu yukedi yʼedjedja vati: Uma le antu wa kolo, katutumbaka 
kolo, keli dimi hakaheki lunya. 

14Uya le na ayayi khumʼekanga ka Isariyele? Akona atandayeli? ndu wa fo? 
tshambi? 

15Latuyalaka ayali usambudi, atusambuli. Ndi endi, anteketele, antshunguli uma 
lu lunya laye. 

16Okone lamʼakashidiya Davidi mvutela Saulu aui aso, Saulu akawumbula ati: 
Aha diui diaye we onʼami Davidi so? Ku Saulu akatundo la delu, akaleli. 

17Ndi akatela Davidi ati: We ndekami ololo ne dia we akantshedi ololo 
lamʼakamakutshela kolo. 

18Elo, we ambomenya uku akayantshedi ololo lamʼakankimwi Latuyalaka lu 
anya aye, ku we handjaki. 

19Lamʼayunda untu utunyi andi, undi, ndi ayukimo dia ndi ntsho la ki? 
Latuyalaka akutsheli ololo lu dikambu diambuyuntshela elo. 

20Ulungi, dimi mbeyaka nti: We ayuyala khumʼekanga. Lu lunya laye 
kayushikikala diulelu dia Isariyele. 

21Kakiane, untshibeli le Latuyalaka diaha we nshila tukanula tami ushiki, la 
diaha nshisha lukumbu lami uma lu luudu la papa. 

22Davidi akatshibela Saulu. Saulu akatshu lakandi, ku Davidi la alimbi andi 
wakatshu dia ntushama lu dihuli dia wulu. 

1 Samuele 25 

Davidi la Abingayili 

1Samuele akavu. Asi Isariyele tshe wakasangana kame, wakuleli, wakukhunde 
lu luudu landi la Rama. Ku Davidi akunela, akatshu utsha lʼusuiwa shenga wa 
Parana. 

2Usi Maona omotshi akiko, lakatutshaka ulimu la Karamele. Ndi aki kanga 
ongonyi efula. Ndi aki la ekoko nunu satu, la mbudi knunu. Ndi akahimbulaka 
ekoko andi diosa la Karamele. 

3Lukumbu la untu ako laki Nabala, lukumbu la wadendi Abingayili. Umuntu ako 
aki la yimba efula ndu dimena diahangone. Keli pami kako aki engeno ndu aki la 
ditshelu dia kolo. Ndi aki uma lu diuhu dia Kaleba. 

4Davidi akuki lukumu lʼusui wa shenga ati: Nabala eko lu mpimbula ekoko andi 
diosa. 

5Davidi akatumi elongo wʼapami dikumi, akawatela ati: Nyutshu la Karamele le 
Nabala, nyutumemwelendi. 

6Kanyutuwuteli nyati: Ki kayali le ye, ndu le wa lu luudu laye, ndu le kene tshe 
keli la ye. 

7Kakiane, dimi lambuka lukumu ati: We la ahimbudi wa diosa. Alami aye 
wʼekoko waki kame la su. Shu kumbatshela kolo lamʼakiwo la Karamele. Nduku 
engo kakashisho uma lʼatei a diango diawo. 

8Umbuli ekambi aye wʼapami, ku vo wayukutela osoku. Okone etawo elongo ene 
wʼapami mpumo lukulu lʼolo lu ashu aye, ne dia shu tambukuma lu lushi 
lʼongenongeno. Dimi lambukosengasenga nti: Utukimanyia, dimi onʼave Davidi 
la ekambi aye, la diango diukimeye. 

9Lamʼakakumi elongo wʼapami wʼuma le Davidi le Nabala, vo wakawutela aui 
aso tshe lu lukumbu la Davidi, ku vo wakalembohala. 

10Nabala akakaluya ekambi wa Davidi diui ati: Akona eli Davidi? Akona eli onʼa 
Jese? Nshi nye, ekambi efula wumo uma le akhumewo. 

11Ku dimi layosa ma diami, ashi ami, la unatshi wa nyama wakamadiakedi 
ahimbudi ami wa diosa, ku dimi layudisha antu wahameyi uma lene uyewo? 

12Ku antu wʼuma le Davidi wakakimela mbuka, wakakalula. Lamʼakawakumi, 
wakatutela Davidi aui ako tshe. 

13Okone Davidi akatela alimbi andi ati: Nyu tshe untu lʼuntu asome yombo yandi 
lu lukindi. Ku vo tshe untu lʼuntu akasome yombo yandi lu lukindi. Ndu Davidi 
akasome yombo yandi lu lukindi. Lasuki lʼapami kama nyei wakatshu kame la 
ndi. Ku apami kama hyendi wakatshikala dia nama diango diawo. 

14Ukambi omotshi wa Nabala akatshu, akatutela Abingayili wadi a Nabala, ati: 
Uki, Davidi akatumi akendji lʼusui wa shenga dia ndjemula uwandji asu, ku ndi 
akayahangwela. 

15Keli antu aso wakatutshela ololo. Vo kuntotenga ndu kuntohotola nduku engo 
tena tshe diakisu kame la wo lamʼakisu lu dikambo. 

16Tena tshe diakisu kame la wo lamʼakataleshaka ekoko, vo waki uku eheli kasu 
kʼusumba ndu lʼutshu ndu la yanyi. 

17Okone kakiane, eyi ndu ukani yimba lu dikambu diayangaye ntsha. Eshishwelu 
ka uwandji asu la wa lu luudu landi tshe ambusanguyama: ne dia ndi eko untu a 
kolo, lahalangi untu kawutela diui. 

18Abingayili akose ekama wa ma kama hyendi esadi, ehundi ehendi wa wanu, 
funda tshanu ya nyama kʼokoko yʼekato, sendji tanu diʼahoho wa lufumba, elui 
lukama wʼelua wa vinyo yambuma, ndu ekati kama hyendi wa fingu yambuma. 
Ndi akayahe ladiku dia punda, 

19akatela ekambi andi ati: Nyeti la ntundu kami, dimi nyediya. Ndi kumvutela 
umendi Nabala nduku diui. 

20Ndi akahema lu punda kandi, akahulo lʼukungu, lu mbuka ka yomo; enyi ku 
Davidi one ayahulo ndi la alimbi andi la ntundu kandi, uku antu wayayi dia 
ndjuhumana la ndi. 

21Davidi akati ati Mete, anyanya mbakimi lu nshimbela diango dia pami kene 
lʼusui wa shenga, la kombosa nduku engo lʼatei a diango tshe dieli la ndi. Ndi 
ambunkaluya kolo lu ololo. 

22Unyashungu antsheli, dimi ukambi andi Davidi, la ngala tshe, naka dimi 
layutshika diango tshe dia Nabala la lumu edja ndu la pindju. 

23Lamʼakatatela mena Abingayili Davidi, ndi akahulo esadi uma lu punda, akako 
ekhukhumadi la ntundu ka Davidi, akukhusamela. 

24Ku ndi akukidimwela lʼekulu; akawutela ati: Khumemi, unungu wayali le mi! 
Umbetawo, dimi ukambi aye, nkuteli, ulungi aui wʼukambi aye a umuntu. 

25Khumemi, tudjaki ashu aye le Nabala, pami keku Ka kolo. Uku eli lukumbu 
landi, mbendi; Nabala (kitshimudi ati: Kanga dadi) keli lukumbu landi, dadi 
mbatundundjoka. We khumemi, dimi ukambi aye a umuntu komena antu 
wakayatumi. 

26Kakiane we khumemi, uku eli Latuyalaka la lumu! ndu uku weye la lumu! 
Latuyalaka ndame kakakushimbi dia we nyanganya dikila, ndu kakakukimela lu 
lunya. We khumemi, atunyi aye watuyangaka nkutshela kolo, wayali uku 
Nabala! 

27Khumemi li, etawo nungula ushasha one wambukela ukambi aye a umuntu, 
dia vo nkahanyema le alimbi aye wayayi kame la ye. 

28Lambukosengasenga nti: Unyimanyia, dimi ukambi aye a umuntu, munga 
kami, ne dia Latuyalaka ayukushikike lu luudu laye, we khumemi. Unyimanyia, 
we khumemi, ne dia we katoloka ata wa Latuyalaka, la kolo hutanema le ye 
pundju. 

29Naka untu omotshi ayunela dia ndjelana la ye, ndu ayulanga nkudiaka, lumu 
laye, we khumemi, layuyala lʼului a wane wasena, lasuki la Latuyalaka, 
Unyashungu aye. Ku ndi ayuka etema wʼatunyi aye ave la yuka ave. 

30Lamʼayukutshela Latuyalaka akambu wʼololo wakandakulaki, we khumemi, 
ndu lamʼayundukudja uwandji wa Isariyele, 

31we huyala la tshumu kana lunyangu lʼutema, wati: we akatshulula dikila utshul 
ilatshulula ndu akayasombweya weme. Okone we khumemi, lamʼayukutshela 
Latuyalaka akambu wʼololo, kumouho, dimi ukambi aye a umuntu. 

32Davidi akakaluya Abingayili diui ati: Latuyalaka, Unyashungu wa Isariyele, 
lakakutumi elo dia ndjuhumana la mi atumbwami! 

33Kanyi yaye yʼololo yatshokwami, ndu we lambunshimba elo dia nyanganya 
dikila ndu dia ndjasombwela la lunya lami, otshokwami! 

34Keli Latuyalaka, Unyashungu wa Isariyele, lambunshimba dia dimi nkutshela 
kolo, eko la lumu. Utunduyala we hasamanyisha dia ndjuhumana la mi, tshiki 
nduku engo ka Nabala kututshikala umaka kakiane edja ndu la pindju. 

35Ku Davidi akalunjula ushasha wakawela Abingayili, ku ndi akav utela ati: 
Tahoka la ki utsha lakaye. Enda, dimi lakakukedi, lakakulungudi ololo. 

36Abingayili akakalula le Nabala. Atani ku ndi akatshi dambu lu luudu landi, uku 
dambu dia khumʼekanga. Ndi aki la ongenongeno lʼutema andi, akadjo wanu 
efula. Abingayili kumbutela nduku diui, edja ndu la pindju. 

37Keli la pindju, lamʼakukimo wanu, wadendi akusanyia akambu wakatshama. 
Diui dia Nabala diakakomama esukhu ka wulu, ku ndi akaneno diui. 

38Lʼokongo a nshi dikumi, Latuyalaka akakomola Nabala, ku ndi akavu. 

39Davidi akuki lukumu ati: Nabala ambuvo. Ku ndi akati ati: Latuyalaka, 
lakanteketela lu lotengo lakatenge Nabala ndu lakashimbi ukambi andi dia ntsha 
kolo, atumbwami! Latuyalaka ambukaluya Nabala kolo kandi. Davidi akatumi 
akendji le Abingayili dia ndi ndjala wadendi. 

40Ekambi wa Davidi wakakumi la Karamele laka Abingayili, wakatuwutela 
okone vati: Davidi kututumi le ye, dia ndjukosa, dia we ndjala wadendi. 

41Ndi akunela, akakhusamela, akati ati: Enda, dimi ukambi aye a umuntu 
layuyala fumbi ka mbotshaka ekulu wa ekambi wa khumemi. 

42Ku Abingayili akunela esadi, akahema lu punda kemotshi, esekaseka 
wʼamantu etanu wakutshindela. Ku ndi akatshu la akendji wa Davidi, akatuyala 
wadendi. 

43Davidi akose ndu Ahinoama, usi Jezerele, ku vo ahendi wakayala wadiendi. 

44Laso ku Saulu akakimo onʼandi Mikale, wadi a Davidi, le Palati, Onʼa Laishi, usi 
Ngalima. 

1 Samuele 26 

Davidi Ambutshika Saulu la Lumu la Zifu 

1Asi Zifu wakatshu la Ngibeya le Saulu, wakatuwutela vati: Tuku Davidi one 
ushami lu dikuna dia Hakila, dieli lu leke lʼehutwelu la Jeshimona? 

2Saulu akunela, akatshu utsha lʼusui wa shenga ya Zifu, kame la apami tunu satu 
w ikandasonola uma lʼatei wa Isariyele, dia ntuyanga Davidi lʼusui wa shenga ya 
Zifu. 

3Ndi akatuhanga lu diki na dia Hakila, dieli lʼumamu wa mbuka, lu leke 
lʼehutwelu la Jeshimona. Keli Davidi akatshikala lʼusui wa shenga. Lamʼakanduki 
lukumu ati: Saulu lu ndjuyeli lʼusui wa shenga, 

4ndi akatumi atopi. Ku vo wakayuwutela vati: Mete, Saulu akakumi. 

5Okone Davidi akunela, akatshu lu dihuli diakahangi Saulu. Ndi akenyi dihuli 
diaketami Saulu, ndi la Abinere, onʼa Nere, olombodi wʼului andi wʼalimbi. Saulu 
aketama lʼatei a pangu. Ku antu wakahangi lʼutshimba andi. 

6Davidi akambula Ahimeleke, usi Hiti, la Abishai, onʼa Zeruya, onangu Joaba, ati: 
Akona alanga ntsho la mi lu pangu, lenʼeli Saulu? Ku Abishai akûkaluya diui ati: 
Dimi layutsho la ye. 

7Davidi la Abishai wakunela lʼutshu utsha le antu ako. Watani ku Saulu etami djo 
lʼatei a pangu, la dikonga diandi diukami lu kete, lasuki la weko andi. Abinere la 
alimbi andi waketami lʼutshimba andi wakudingi. 

8Abishai akatela Davidi ati: Unyashungu ambukimo utunyi aye lu anya aye elo. 
Okone lambukosengasenga nti: Unkimo mbuhiki dikonga, mbuhikidio ekinda 
etena otoi pulu ndu lu kete, aha musehuya ntu. 

9Keli Davidi akatela Abishai ati: Tudiakaki. Akona ukuki mbahe ukitami wʼiso wa 
Latuyalaka lunya wahahe, ku ndi hayala la unungu? 

10Davidi akati ati: Uku eli Latuyalaka la lumu! Latuyalaka ndame kut iki, lushi 
landi layukuka, ku ndi mvo. Kana ndi mbeyaka ntsho lu ta, ku ndi ayutuvo leko. 

11Latuyalaka anshimbi diaha dimi mbahe ukitami andi wʼiso lunya. Ose paka 
dikonga dieli lasuki la weko andi, kame la utika wʼashi, tutshu la dio. 

12Okone Davidi akose dikonga la utika wʼashi waki lasuki la weko wa Saulu, ku 
vo wakatshu. Nduku untu akawaenyi kuyanga mbeya dikambu diako; ndu 
nduku untu akemo, ne dia Latuyalaka akaladia djo ya wulu. 

13Davidi aketi lu wedi ukina, akatemala etali lʼote wʼukungu, tshalula ya wulu 
uma lu pangu. 

14Ku ndi akatumela antu la Abinere, onʼa Nere, aui ati: Abinere, we hati nduku 
diui? Abinere akûkaluya diui ati: We na, adja khumʼekanga lundju? 

15Davidi akambula Abinere ati: Aha pami ka dihunga keye? Akona eli uku we lu 
Isariyele? Okoko wana wakiye kunama khumeye khumʼekanga ololo? Enda untu 
omotshi akayi uma lʼatei a wudja dia ndjudiaka khumeye khumʼekanga. 

16Wuhu wakayatshi uku tawaki ololo. Uku eli Latuyalaka la lumu! We nkukaka 
ndjakema, ne dia we kunama khumeye, ukitami wʼiso wa Latuyalaka, ololo. Enda 
kakiane, lendʼeli dikonga dia khumʼekanga, la utika wʼashi waki la suki la weko 
andi? 

17Saulu akalimbitela diui dia Davidi; akawumbula ati: Diui diaye, we onʼami 
Davidi, so? Davidi akûkaluya diui ati: Khumemi, khumʼekanga li, diui diami so! 

18Ndi akawumbula ati: Khumemi, okoko wana wayayayeli ukambi aye? Kakona 
kakamatshi, la unungu akona weli la mi? 

19Kakiane lambukosengasenga, we khumemi khumʼekanga, dia we nunga aui 
wʼukambi aye. Naka Latuyalaka kakutuma uya le mi, ndi etawo nungula ulambu 
one. Keli naka antu, vo wadjami mananu la ntundu ka Latuyalaka, ne dia vo 
wambumbitshanya elo dia mamitulami la ukito wa Latuyalaka, vati: Tshoka, 
totemole ditemolatemola, 

20Okone tetawoki dikila diami nko la kete lu ashu wa Latuyalaka. Ne dia 
khumʼekanga ka Isariyele akayi dia ndjuyanga lumu lami, uku untu latatshanya 
engwe lʼekungu. 

21Saulu akawutela ati: Dimi lakangi. Onʼami Davidi uyi, dimi handjukutshela kolo 
ntu. Lumu lami laki ushinga a wulu elo lu ashu aye. Dimi lakatshi uku enginya, 
ndu dimi lakatshi munga ka wuki. 

22Davidi akûkaluya diui ati: Dikonga dia khumʼekanga ne. Untu omotshi uma 
lʼatei wʼalimbi ayi, ayudiose. 

23Latuyalaka ayutshela untu lʼuntu uku ololo andi, ndi uku kolamelu yandi; ne 
dia Latuyalaka akakukimwi lu anya ami elo. Keli dimi hanangi nkahe lunya, we 
ukitami wʼiso wa Latuyalaka. 

24Uku aki lumu laye ushingʼa wulu elo lu ashu ami, wuhu ako mbayuyala lumu 
lami ushinga a wulu lu ashu wa Latuyalaka. Ndi ayunshimbela uma lʼasui tshe. 

25Saulu akatela Davidi ati: Onʼami Davidi atshokwami. We ayongonaka lu elimu 
aye. Davidi akakolamelu lu lokendo landi, ku Saulu akakalula lakandi. 

1 Samuele 27 

Davidi Ambudjase lʼatei wʼAsi Filistiya 

1Davidi akati lʼutema andi ati: Dimi layulanyetna lushi lomotshi lu anya wa 
Saulu. Nduku dikambu aia yuleka ololo le mi uku dia dimi ndawo utsha lu kete 
yʼasi Filistiya. Ku Saulu ayukimo nyangami lu beke tshe dia Isariyele. Osoku 
mbayumuhanda uma lu lunya landi. 

2Ku Davidi akunela, ndi la apami kama shamalu waki kame la ndi. Vo waketi laka 
Akishi, onʼa Maoka, khumʼekanga ka Ngata. 

3Davidi la alimbi andi wakatshiknla la Ngata, laka Akishi. Vo tshe untu Lʼuntu aki 
la khumbu kandi. Ndu Davidi aki la wadiendi ahendi, Ahinoama, usi Jezerele, la 
Abingayili, usi Karamele, wadi aki Nabala. 

4Wakatutela Saulu vati: Davidi akalawo la Ngata, ku ndi akakimo mbuyanga. 

5Davidi akatela Akishi ati: Naka lakahumo lukulu lʼolo lu ashu aye, antu aye 
wambisha dihuli dia dimi mbidjase lʼusumba omotshi wa lu kete yanyu. Ukundi 
ukuki ukambi aye mbidjase la ye kame lʼusumba wa khumʼekanga na? 

6Ku lushi lako, Akishi akawusha Zikilange. Diako mbakayala khumi ya dikanga 
ya Juda akanga wa Zikilange edja ndu elo. 

7Davidi akadjase lu kete yʼasi Filistiya eleku otoi la ngondo nyei. 

8Davidi la alimbi andi wakatshokaka dia ntumba asi Ngeshure, asi Ngezere, la 
asi Amaleka. Wedja ako mbakadjashi ntundutundu lu kete yako, uma la wedi wa 
Shura edja ndu lu kete ya Edjibitu. 

9Davidi akalanya kete yako, kuntshika nduku untu la lumu, ndu apami ndu 
amantu. Ndi akose ngombe, punda, ka-melo, eloto, ku ndi akakalula, akatshu 
utsha laka Akishi. 

10Lamʼakambula Akishi ati: Asi na wakanyatumba elo? Davidi ututa ati: Shu 
takatumba Nengebe ka la Juda, kana Nengeb kʼasi Jeramele, kana ati: Nengebe 
kʼasi Kene. 

11Davidi kuntshika nduku untu la lumu, ndu apami ndu amantu, dia mbaela la 
Ngata. Ndi akakani ati: Vo mbeyaka ntuta dikambu diasu vati: Okone la okone 
mbakatshi Davidi. Osoku mbakandatshaka nshi tshe yakandadjashi lu kete yʼasi 
Filistiya. 

12Akishi akayala la mbetawo le Davidi; akati ati: Ndi ambuyaete engo ka 
wononyi le wudja andi Isariyele. Okone ndi ayuyala ukambi ami pundju. 

1 Samuele 28 

1Lu nshi sho asi Filistiya wakasanganya elui awo wʼalimbi, wakakitsha ului otoi, 
dia vo ndosha asi Isariyele. Akishi akatela Davidi ati: Mete, mete, eyi wati: We 
avutsho la mi lu ta, we la alimbi aye. 

2Davidi akakaluya Akishi diui ati: Mete, mete, we ayena okone ayutsha ukambi 
aye. Ku Akishi akatela Davidi ati: Layukudja ndu ulami wʼelombwelo kami 
pundju. 

Saulu la Oteketshishi wa Djimu wa la Ene-Dora 

3Samuele akavu. Isariyele tshe wakuleli, wakukhunde lʼusumba andi la 
Rama. Saulu akanya wane wakateketshaka djimu ndu wane wakataka akambu 
wahatayi lu kete. 

4Asi Filistiya wakasangana, wakatuhanga la Shunema. Saulu akasanganya 
Isariyele tshe. Ku vo wakatuhanga la Ngiliboa. 

5Lamʼakenyi Saulu ului wʼalimbi wʼasi Filistiya, ndi akuki woma; utema andi 
akadidima. 

6Saulu akambula Latuyalaka. Ku Latuyalaka kumbukaluya diui lu alo, lu loyembo 
lʼaloho usasi, kuyanga uma le amvutshi. 

7Saulu akatela ekambi andi ati: Nyutunyangeli umuntu latoteketshaka djimu, 
keli dimi ndjutshu le ndi ntuwumbuli. Ku akambi andi wakawutela vati: Ulungi, 
la Ene-Dora keli umuntu omotshi latoteketshaka djimu. 

8Okone Saulu akayafanya la untu ukina, akalote ahondo akina. Ku ndi akatshu la 
antu andi. Vo wakatukuma laka umuntu lʼutshu. Saulu akatela umuntu ati: 
Onteketshiya edimu, dia to mvutelami akambu wahatayi, umbeteli one 
layumukutela. 

9Umuntu akûkaluya diui ati: Mete, we mbeyaka dikambu diaka-tshi Saulu, uku 
akandanya wane watoteketshaka djimu la wane watutaka akambu wahatayi lu 
kete. Okoko wana wambuyamba lumu lami djunga dia djakami? 

10Saulu akutshibela le Latuyalaka ati: Uku eli Latuyalaka la lumu! nduku 
dikambu dia kolo diayuya le ye lu dikambu ne. 

11Umuntu akawumbula ati: Akona alangaye dimi nketela? Ku ndi akilkaluya diui 
ati: Umbeteli Samuele. 

12Lamʼakenyi umuntu Samuele, ndi akadi kuku ya wulu, akambula Saulu ati: 
Dikambu kuna diakayankeshi? We eli Saulu! 

13Khumʼekanga akawutela ati: Tukaki woma. Kakona kenaye? Umuntu 
akakaluya Saulu diui ati: Etemolatemola kemotshi kenami kayatumbi uma lu 
kete. 

14Saulu akawumbula ati: Wuhu akona wendi? Ndi akûkaluya diui ati: Usumbi a 
pami mbayatumbi olote ukutu. Saulu akalimbitela ati: Samuele oso. Ku ndi 
akakole elundji lu kete, akukhusamela. 

15Samuele akambula Saulu ati: Okoko wana wakayampenyihenyisha, dia 
mbetama okone? Saulu akunaluya diui ati: Dimi leko lʼatei wa sui dia wulu. Asi 
Filistiya wambolo la mi ta, la Unyashungu akamo uma le mi. Ndi kunkaluyami 
nduku diui uma le amvutshi kuyanga lu alo. Ku dimi lakaketshi dia we 
ndjunimbitshiya dikambu diahumbami ntsha. 



552 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

16Samuele akawumbula ati: Ya ukundi amumbulaye ne dia Latuyalaka akamo 
uma le ye, ndu akayala utunyi aye? 

17Latuyalaka ambukutshela uku akamatakutedi lu dikambu diandi. Latuyalaka 
akahotola diulelu uma lu anya aye, akadisha Davidi. 

18We kunkitanyia diui dia Latuyalaka, kuyanga nshidiya kele kandi ka wulu le 
Amaleka. Diako mbambukutshela Latuyalaka wuhu one elo. 

19Latuyalaka ayukimo ndu Isariyele kame la ye lu anya wʼasi Filistiya. Lui, we la 
anʼaye nyayuyala kame la mi. Latuyalaka ayukimo alimbi wʼasi Isariyele lu anya 
wʼasi Filistiya. 

20Kemʼedja Saulu akayahumanya la kete, akuki woma efula, ne dia aui 
wakawutela Samuele. Ndi akakomo, ne dia ndi konde ma yanyi tshe la utshu 
tshe. 

21Umuntu akayi le Saulu lamʼakandenyi ati: Ndi ambundama la sasi. Ndi 
akawutela ati: We henyi dimi ukambi aye a umuntu lakuki diui diaye. Dimi 
lakasundjisha lumu lami dia nkitanyia aui wakayamvutedi. 

22Okone lambukosengasenga nti: Ndu we, ulungi diui dia ukambi aye a umuntu. 
Etawo dia dimi nkusha kyama ya ma keli uli, mbayuyuyala la wulu wa 
nkendakenda lu mbuka. 

23Keli ndi akatuni, akati ati: Dimi hali. Ku ekambi andi la umuntu uku 
wakosengasenga, okone ndi akawaukela. Ndi aketo uma la kete, akadjase lu 
tangi. 

24Umuntu aki la yana ya ngombe yununyi lakandi. Ndi akayidiaki esadi; akose 
shima, akakisohanya, akakitakati ma diaha la edya. 

25Ndi akadikitsha la ntundu ka Saulu la ekambi andi. Ku vo wakali. Lʼokongo 
diku, wakunela, wakatshu lʼutshu ako. 

1 Samuele 29 

Asi Filistiya Hawongenangena Davidi 

1Asi Filistiya wakasanganya elui wʼalimbi la Afeka. Ku asi Isariyele wakahangi 
lasuki lʼeteko ka la Jezerele. 

2Ewandji wʼasi Filistiya wakayi kame la elui awo wa kama kama, la elui awo wa 
nunu nunu. Ku Davidi la alimbi andi wakayayakaka lʼokongo awo kame la Akishi. 

3Ewandji wʼasi Filistiya waka-mbwana vati: Katsha asi Heberu ane lane? Ku 
Akishi akakaluya ewandji wʼasi Filistiya diui ati: Aha Davidi, ukambi wa Saulu 
khumʼekanga ka Isariyele, one? Ndi ambudjase la mi edja, latutani nduku la 
munga ka tshitshe umaka lamʼakandakumi edja ndu elo. 

4Keli ewandji wʼasi Filistiya wakuki Akishi kele, wakawutela vati: Ukaluya pami 
kene. Ndi akaluli lu dihuli diakayawusha. Ndi tatshokaki kame la su lu ta, 
atukututuyali utunyi omotshi lu ta. La na ayukalula pami kene dia ndi 
ntekesanela la khumendi, naka aha kame la ete wʼantu asu ane? 

5Aha Davidi one lakawatimbaka, watano wenye vati: Saulu akadiaki kinunu, 
kinunu, Keli Davidi nunu dikumi, dikumi? 

6Akishi aketi Davidi, akawutela ati: Uku eli Latuyalaka la lumu! we eko pami 
kʼusimbwi. Dimi latongenangenaka nkena lamʼatuyutshokaka ndu 
lamʼatuyukalulaka kame la mi lu pangu. Dimi latakutani nduku la dikambu dia 
kolo umaka etena kakayakumi lakami edja ndu elo. Keli ewandji wʼasi Filistiya 
hawukongenangena. 

7Okone ukaluli, utshu la ki, utukuyutsha dikambu dimotshi diahangenyangenya 
ewandji wʼasi Filistiya. 

8Davidi akambula Akishi ati: Bundi, kakona kakamatshi, ndu dikambu diakona 
diakayatani le ukambi aye, umaka lamʼakamakumi lasuki la ye edja ndu elo, 
diahamatshu dia ntolosha atunyi wa khumemi khumʼekanga? 

9Akishi akakaluya Davidi diui ati: Dimi mbeyaka nti: We eko ololo lu ashu ami 
uku ondjelo wa Unyashungu. Keli ewandji wʼasi Filistiya mbata vati: Ndi 
tatshokaki kame la su lu ta. 

10Okone keto kʼolomo la pindju, we la ekambi wa khumeye, wakayi kame la ye. 
Kanyuneli, kanyutshu kamʼayuhuto unya. 

11Davidi la alimbi andi waketo la djikidiki, dia vo munela kʼolomo la pindju, la 
nkalula lu kete yʼasi Filistiya. Ku asi Filistiya wakatshu utsha la Jezerele. 

1 Samuele 30 

Davidi Ambolembia Asi Amaleka 

1Lamʼakakumi Davidi la alimbi andi lushi la satu la Zikilange, vo wakatani asi 
Amaleka wakayumba antu wa la Nengebe ndu la Zikilange. Vo wakalanya ndu 
wakatshumbi Zikilange. 

2Lamʼakawashili munda amantu fumbi, la wane tshe waki loko, wa tshitshe ndu 
wa waki, vo wakakimela mbuka, wakatshu la wo vo tshe. 

3Davidi la alimbi andi wakakumi lʼusumba, watani ku usumba wakalungudi. Ku 
amantu, la anʼawo wʼapami la anʼa awo wʼamantu wakatolama lu fumbi. 

4Ku Davidi la antu waki la ndi wakatundo la alelu, wakaleli edja ndu lamʼakiwo 
kundjala la wulu ntu wa ndela. 

5Wadi ahendi wa Davidi, Ahinoama, usi Jezerele, la Abingayili, usi Karamele, 
wadi aki Nabala, wakatolama lu fumbi. 

6Davidi aki la sasi dia wulu, ne dia wudja andi wakati dia mbuka ave. Vo tshe 
untu lʼuntu aki la lunyangu lʼutema andi, lu dikambu dia anʼandi wʼapami la 
anʼandi wʼamantu. Davidi akayakikitsha, akekama le Latuyalaka, Unyashungu 
andi. 

7Ndi akatela olombedi Abiyatara, onʼa Ahimeleke, ati: Umbela ukutu wa nemo. 
Ku Abiyatara akawela ukutu ako. 

8Davidi akambula Latuyalaka ati: Ndjeli alimbi ane? layutuwanda? Latuyalaka 
akûkaluya diui ati: Yelana la wo, we ayutuwanda. Ku we ayutahotola diango 
tshe. 

9Ku Davidi akakimela mbuka, ndi la apami kama shamalu waki kame la ndi. Vo 
wakakumi lʼokedi wa Besore, lene akatemala wane wakatshikala lʼokongo. 

10Keli Davidi akakolamela mbayela, ndi la apami kama nyei. Apami kama hyendi 
wakemala, ne dia alimba awo wakakomo. Vo kumbeya nteho okedi wa Besore. 

11Vo wakatani pami kemotshi kʼusi Edjibitu lʼusui. Vo wakawela le Davidi; 
wakawusha ma dia nde la ashi wa no. 

12Vo wakawusha etshi kʼukama wa fingu ya weumu la sandji pendi diʼelua wa 
vinyo ya weumu. Lamʼakandashili nde, dimba diandi diakakeketala, ne dia ndi 
akatshikala tanyi tusatu la etshu esatu konde ma, kono ashi. 

13Davidi akawumbula ati: Eli kangaye? usi na eye? Ku ndi akakaluya Davidi diui 
ati: Dikenda dia pami diʼusi Edjibitu, ukambi wʼusi Amaleka omotshi mbemi. Aya 
nshi shatu umaka lamʼakatantshiki khumemi, ne dia dimi leko la kandji. 

14Shu takatumba antu wa la Nengebe kʼasi Kerete, ndu ka Juda, ndu wa la 
Nengebe ka Kaleba. Ku takatshumbi Zikilange. 

15Davidi akawumbula ati: We nangaka ntolami le asi ta ako? Ku ndi akûkaluya 
diui ati: Untshibeli lu lukumbu la Unyashungu wati: Dimi halukudiaka ndu 
halukukimo le khumeye. Ku dimi layukotola utsha le asi ta ako. 

16Okone ndi akolombola; watani ku asi Amaleka wakadianganyi lu kete tshe, 
wale, wano, ndu wano wenye, ne dia wuku wa diango wakawatambi lu kete ya 
Filistiya ndu lu kete ya Juda. 

17Davidi akalo la wo umaka hyutshihutshi edja ndu la dikolo dia wedi a pindju. 
Vo tshe nduku untu akahandi, tshikima elongo wʼapami kama nyei, wane 
wakahema lu kamelo, mbakalawo. 

18Davidi akashimbela kene tshe kakatoshi asi Amaleka, akatshungula ndu 
wadiendi ahendi. 

19Vo kunshisha nduku untu, dikenda kana ekumanyi, ona pami kana ona 
umuntu, kuyanga engo kakawatambi. Kene tshe kakatambi asi Amaleka, Davidi 
akakalula la to tshe. 

20Davidi akose nyimba tshe yʼekoko la ya ngombe. Ku wane wakatalombolaka 
limba lako la dungalunga wakati vati: Diango dia dimbu dia Davidi ne. 

21Davidi akakumi le apami kama hyendi wakakomo alimba dia mbuyela, 
wakawatatshiki lʼokedi wa Besore. Vo wakayi dia ndjuhumana la Davidi la antu 
waki kame la ndi. Davidi akasukana la le wo, akawasha moyo. 

22Apami wa kolo tshe ndu waha la nemo waki lʼatei wa alimbi wakatshu la 
Davidi, wakati vati: Shu hatuwasha nduku engo ka dimbu kakatashimbedi, 
tshikima wadiewo la anʼawo mbayuwotola, mbayutsho la wo, ne dia vo kuntsho 
kame la su. 

23Keli Davidi akawatela ati: Analingu, tanyutshaki osoku lu diango diakatusha 
Latuyalaka. Ndi kakatushimbela, ndu kakakimo alimbi wakayi dia ndjolo la su la 
anya asu. 

24Akona ayunyukela lu dikambu ne? Ekahanyelu mpumbaka ndjala pupu le one 
lakatshu lu ta le one lakatshikala dia nama diango. Vo wayukahana pupu. 

25Dikambu diako diakayala umaka lushi loso ndu nshi ya lʼokongo, ku wakadiete 
olembe la didjangu lu Isariyele edja ndu elo. 

26Lamʼakakalula Davidi utsha la Zikilange, nai akatutumela dihangamendi dia 
Juda, engenyi andi, etenyi ka diango dia dimbu. Ndi akatumela aui ane ati: Onʼeli 
ushasha anyu uma lu diango dia dimbu diʼatunyi wa Latuyalaka. 

27Ndi akatumela ndu wane wa la Betele, wa la Ramota ka la Nengebe la Jatira, 

28wa la Aroera, wa la Sifimote, wa la Eshitemoa, 

29wa la Rakala, wa lʼesumba wʼasi Jerameke, wa lʼesumba wʼasi Kene, 

30wa la Horoma, wa la Kora-Ashana, wa la Ataka, 

31wa la Heberona, ndu wa lʼahuli tshe wakatakindulaka Davidi la alimbi andi. 

1 Samuele 31 

Nyoi ka Sauhi la AnʼAudi wʼApami 
(1 Ek. 10:1-12) 

1Asi Filistiya wakalo lʼasi Isariyele ta. Asi Isariyele wakalawo asi Filistiya. Ku asi 
Filistiya wakatadiaka lʼukungu wa Ngiliboa. 

2Asi Filistiya wakayelana la Saulu la anʼandi wʼapami. Vo wakatudiaka Jonatana, 
Abinadaba la Malekishua, ana wa Saulu. 

3Ta diakaheki Saulu. Ambuki weta wakatuwunda, wakuhumuya wulu. 

4K Saulu akatela omembi andi a dihumo dia ta ati: Osomole yombo yaye. Umpiki, 
ne dia wane wahatahemaka ehekeli aku, watukuyumbika ehumo ndu 
watukuyontenga. Keli omembi andi a dihumo dia ta kunanga, ne dia ndi 
akandama la woma. Ku Saulu akose yombo yandi, akayahumanya ladiku diayo. 

5Lamʼakenyi omembi andi a dihumo dia ta ati: Saulu ambuvo, ndu ndi 
akayahumanya ladiku dia yombo yandi, akavu kame la ndi. 

6Osoku mbakavu Saulu la anʼandi apami asatu, ndu one lakatawembelaka 
dihumo diandi dia ta, kame la antu andi tshe etena otoi lushi lako. 

7Lamʼakenyi asi Isariyele waki lu wedi one wʼukidi ndu wa lu wedi one wa 
Jorodana vati: Asi Isariyele wambulawo, ndu Saulu la anʼandi wambuvo, vo 
wakatshiki esumba awo, wakalawo ndu vo. Ku asi Filistiya wakatshu, 
wakatudjase leko. 

8La wedi a pindju asi Filistiya wakatshu dia ntosa diango diaki edu. Vo wakatani 
Saulu la anʼandi asatu wakavwi lʼukungu wa Ngiliboa. 

9Wakahimbula Saulu ote, wakose dihumo diandi dia ta. Ku wakadianganya 
lukumu utsha le dikishi diawo dia lu kete tshe ya Filistiya ndu lʼatei a wudja. 

10Vo wakakitsha dihumo dia ta diaki Saulu lu luudu la WaAshitarota. Ku 
wakamami udu andi lu eheli ka Bete-Shana. 

11Lamʼakuki asi Jabeshe-Ngiliyade lukumu uku akatshela asi Filistiya Saulu, 

12apami wa dihunga tshe wakunela, wakatshu utshu utu. Vo wakatunya udu wa 
Saulu la edu wa anʼandi lu peli dia la Bete-Shana. Ku vo wakakalula la Jabeshe, 
wakatutshumba edu awo leko. 

13Vo wakose weka awo, wakekhunde la Jabeshe la tshina diʼuvungu. Ku vo 
wakakili mbu ya nde nshi esambeli. 

2 Samuele 

2 Samuele 1 

Wambutela Davidi dia Nyoi ka Saulu 

1Lʼokongo a nyoi ka Saulu, lamʼakakalula Davidi uma la ntudiaka asi Amaleka, 
ndi akadjase nshi hyendi la Zikilange. 

2Ku lushi la satu, pami kemotshi akakumi uma lu pangu ka Saulu, ahondo andi 
betshi betshi, la kete lʼote. Lamʼakandakumi la ntundu ka Davidi, ndi 
akayahumanya la kete, akukhusamela. 

3Davidi akawumbula ati: Uma lendi ayayi? Ku ndi akûkaluya diui ati: Uma la 
pangu ka Isariyele kayamalawo. 

4Davidi akawumbula ntu ati: Na dikambu diakayadi leko? Umvuteli! Ku ndi 
akûkaluya diui ati: Antu wakalawo uma lu wumbe wa ta, ku antu efula wakako, 
wakavu; ndu Saulu la onʼandi Jonatana wakavu. 

5Davidi akambula olongo a pami lakayi la lukumu ati: Dkundi weyaye wati: 
Saulu la onʼandi wakavu? 

6Ku olongo a pami lakawela lukumu akûkaluya diui ati: Dimi laki lʼukungu wa 
Ngiliboa. Ku lakenyi Saulu ekami lu dikonga diandi, menyi ku pusupusu ya ta la 
ambahemi wa falasa ane wayuyeli. 

7Lamʼakandakadimo, ndi akamenyi, ku ndi akambete. Ku dimi laketawo nti: 
Dimʼone! 

8Ndi akamumbula ati: We na? Dimi lakûkaluya diui nti: Usi Amaleka kemi. 

9Ku ndi akamvutela ati: Usukani, uyundjaki; ne dia sasi diambumunda, kuyanga 
mbemi la lumu. 

10Dimi lakasukana la le ndi, lakudiaki, ne dia dimi lakeyi shikaa nti: Ndi heyi 
ntshikala la lumu ntu lʼokongo wʼekwelo kandi. Dimi lakose dembo dia kusu 
diaki Vote andi, la okoma waki lu lunya landi, mbukelamidio, we khumemi. 

11Davidi akakimela ahondo andi, akatshatsha. Ndu apami tshe waki kame la ndi 
wakatshatsha ahondo awo. 

12Vo wakayala la utanda wa Saulu, wʼonʼandi Jonatana, wa wudja wa Latuyalaka, 
ndu wa khumbu ka Isariyele ne dia vo wakadiakema la tombo. Vo wakaleli, 
wakakili mbu ya nde edja ndu la dikolo. 

13Davidi akambula olongo a pami ako wakawela lukumu ati: Usi na eye? Ku ndi 
akûkaluya diui ati: Dimi leko onʼa ongendangenda wʼusi Amaleka. 

14Davidi akawumbula ati: Ukundi akiye kumbuka woma wa mbahe ukitami 
wʼiso wa Latuyalaka lunya dia mbudiaka? 

15Davidi aketi olongo omotshi a pami, akawutela ati: Usukani, uwumameli! Pami 
kako akakomola usi Amaleka, ku ndi akavu. 

16Okone Davidi akawutela ati: Dikila diaye diayali lʼote aye, ne dia unyo aye 
mbakakosongwedi, mbakatshi ati: Dimi lakadiaki ukitami wʼiso wa Latuyalaka. 

Delu dia Davidi Dikambu dia Nyoi ka Saulu la ka Jonatana 

17Onʼeli usambu wʼutanda wakalongosola Davidi lu dikambu dia Saulu la onʼandi 
Jonatana. 

18Ndi akadjanga dia vo mbetsha asi Juda. Nyulungi, vo wambufunda lu Buku dia 
Jashara (kitshimudi ati: Lusimbwi). Ndi akati ati: 

19Lutumbu la Isariyele akavu lu ahuli aye wa ladiku! Ngandi akako akanga a 
wulu! 

20Tanyutaki dikambu diako la Ngata, Tanyudianganyaki lukumu ladio lu esese 
wa la Ashikelona, Ne dia ana amantu wʼasi Filistiya watukongenangena, Ne dia 
ana amantu a waku wahatahemaka ehekeli watukuyasema. 

21Ekungu wa Ngiliboa le! Dihohe kana mvula tawuyalaki ladiku dianyu, Kuyanga 
dikambu dia ndjala la elonga wa nkimo elambu! Ne dia leko kakakadjema 
dingawu diʼakanga a wulu, Engawu ka Saulu, Uku untu laki kunkitama iso lʼote. 

22Uma lu dikila diʼandjakemi, uma lu wata wʼakanga a wulu, Uta wa Jonatana 
kunkalulaka ekongokongo, Ndu yombo ya Saulu kunkalulaka ukalulakalula. 

23Saulu la Jonatana, ambukami ngandji la anangemi! Lu nshi ya lumu ndu la nyoi, 
vo kunkakitwana; Vo wakalawoka esadi uleki pungu, Vo waki la wulu ndeka 
tambwe. 

24Ana amantu wa Isariyele, nyuleli Saulu. One lakanyolotshaka ahondo wa tilili 
wa lukumu, One lakanyolengelaka ahondo anyu la dengalenga dia paunyi. 

25Ngandi akako akanga a wulu lu ta! Ngandi akavu Jonatana lu ahuli aye wa 
ladiku! 

26Dimi la lokonyo lu dikambu diaye, we onalingu Jonatana We akalekaka 
ngenyangenyami otekoya. Ngandji kaye le mi aki dikambu dia mamba, To 
kakaleki ngandji kʼamantu. 

27Ngandi akako akanga a wulu! Ngandi akashisho dihumo diawo dia ta! 

2 Samuele 2 

Wambudja Davidi Khumʼekanga ka Juda 

1Lʼokongo a dikambu so, Davidi akambula Latuyalaka ati: Ntshu lʼusumba 
omotshi wa Juda? Latuyalaka akûkaluya diui ati: Tshoka. Davidi akawumbula 

ntu ati: Lʼusumba akona wayumutsho? Ku Latuyalaka akûkaluya diui ati: La 
Heberona. 

2Davidi akatshu leko, ndi la wadiendi ahendi, Ahinoama, usi Jezerele, la 
Abingayili, usi Karamele, wadi aki Nabala. 

3Davidi akatshu ndu la antu waki la ndi, untu lʼuntu la wa lu luudu landi. Vo 
wakatudjase lu esumba wa la Heberona. 

4Asi Juda wakatshu leko, wakatukita Davidi iso dia ndi ndjala khumʼekanga ka 
khumbu ka Juda. Vo wakatela Davidi vati: Asi Jabeshe-Ngiliyade mbakakhunde 
Saulu. 

5Ku Davidi akatumi akendji le asi Jabeshe-Ngiliyade, dia ntuwatela vati: 
Latuyalaka anyotshokole, ne dia nyu nyakenya khumenyu Saulu kolamelu 
yanyu, nyakukhunde. 

6Kakiane Latuyalaka anyenya ngandji ka shikaa la kolamelu. Ndu dimi 
layunyutshela ololo, ne dia nyu nyakatshi dikambu diku. 

7Okone anya anyu wakeketali, nyuyali la dihunga. Khumenyu Saulu akavu. Ku 
khumbu ka Juda wakankiti iso ka dimi ndjala khumʼekanga kawo. 

Davidi Ambolo la Alimbi wa Saulu 

8Lʼetena keso Abinere, onʼa Nere, olombodi wʼului wʼalimbi wa Saulu akose Ishi-
Boshete, onʼa Saulu la pami, akutehuya la Mahanayima. 

9Ndi akawudji khumʼekanga ka Ngiliyade, kʼasi Ngeshure, ka Jezerele, ka 
Efarayima, ka Bendjamina, ndu ka Isariyele tshe. 

10Ishi-Boshete onʼa Saulu, aki la deku akumi anei, lamʼakandayala khumʼekanga 
ka Isariyele. Ndi akulela deku pendi. Keli khumbu ka Juda wakayeli Davidi. 

11Davidi akulela khumbu ka Juda deku esambeli la ngondo shamalu lu Heberona. 

12Abinere, onʼa Nere, la ekambi wa Ishi-Boshete, onʼa Saulu, wakatumbi uma la 
Mahanayima, wakatshu utsha la Ngibeyona. 

13Joaba, onʼa Zeruya, la ekambi wa Davidi, wakayi ndu vo dia ndjuhumana la wo 
lʼuduwa wa Ngibeyona. Ku vo wakemala amotshi wedi one wʼuduwa, la akina 
wedi ukina. 

14Abinere akatela Joaba ati: Elongo wʼapami ene, wuneli, wakenya la ntundu 
kasu. Joaba akûkaluya diui ati: Kawo, wuneli! 

15Ku vo wakunela, wakahumana antu dikumi la ahendi uma lu leke la 
Bendjamina la Ishi-Boshete, onʼa Saulu, la ekambi dikumi la ehendi wa Davidi. 

16Vo tshe untu lʼuntu akakimela utunyi andi lʼote, akawuki yombo lu luhandju, 
ku vo ahendi wakako kame. Diako mbakawole dihuli diako dieli lasuki la 
Ngibeyona lukumbu vati: Helekate-Hasurima (kitshimudi ati: Ta dia tombo). 

17Lushi lako, ta diaki wulu; ekambi wa Davidi wakalembia Abinere la asi 
Isariyele. 

18Ana apami asatu wa Zeruya waki leko ane: Joaba, Abishai, Asahele. Asahele 
akadjaka luwangu efula uku lufumbo. 

19Asahele akayelana la Abinere, aha nkadimo lu lunya la pami kana lu lunya la 
lomoso. 

20Abinere akewo lʼokongo, akambula ati: Asahele uku? Ku ndi akûkaluya diui ati: 
Dimi. 

21Abinere akawutela ati: Etole lu lunya la pami kana lu lunya la lomoso, undi 
olongo a pami omotshi, ohotole diango diandi dia dimbu. Keli Asahele kunanga 
mbetola, akakolamela mbuvela. 

22Abinere akatela Asahele ntu ati: Etole, takuyandjeli. Okoko wana wukukimi 
nkokomola la nkuhumanya la kete? Ukundi ayumeya munyia elundji la ntundu 
ka onanyo Joaba? 

23Keli Asahele akatuni mbetola. Uma lu dikambu diako mbakusukuya Abinere 
ekumbu ka dikonga ka sodi lu dikundju. To kakatumbi lʼokongo. Ku ndi akako, 
akavu kʼaku. Wane tshe wakakumaka lu dihuli diakakalemi Asahele udu, 
wakemala laawo. 

24Keli Joaba la Abishai wakayelana la Abinere, ku unya akatuwadjela 
lamʼakawakumi lu dikuna dia Ama, dielanedi la Ngiya, lu mbuka kʼutsha lʼusui 
wa shenga wa Ngibiyona. 

25Asi Bendjamina wakamote lʼokongo wa Abinere, wakayala ului otoi, ku 
wakatemala lʼote wa dikuna dimotshi. 

26Abinere aketi Joaba, akawumbula ati: Undi, yombo yayokolamela ndjaka antu 
pundju? We heyi wati: Lunyangu lavuyala lʼekumelu? Edja ndu kandi ayuyukimo 
ntshimbatshimba dia mvutela wudja aye dia vo nkimo ndjela anengewo? 

27Joaba akûkaluya diui ati: Uku eli Unyashungu la lumu! utunduyala we 
hamvutedi, wudja tutuwukimo ndjelana la anengewo ntundu unya atahuto. 

28Osoku Joaba akadi dimama, ku antu tshe wakemala. Vo kundjela Isariyele, ndu 
kondo la wo ntu. 

29Abinere la antu andi wa ta wakakendakenda utshu ako tshe Araba. Vo 
wakateho Jorodana, wakatenanya pindju tshe, ku wakakumi la Mahanayima. 

30Lamʼakakalula Joaba uma lene akandatayelanaka la Abinere, ndi akasanganya 
antu tshe. Ku ekambi dikumi la divwa wa Davidi, la Asahele mbaki kema. 

31Kele ekambi wa Davidi wakadiaki asi Bendjamina la asika Abinere apami kama 
shatu la akumi asaimalu. 

32Vo wakembe Asahele, wakatukhunde la Betelehema lu diumbu dia shi. Joaba 
la antu andi wakakendakenda utshu tshe. Ku unya akatahutwela 
lamʼakawakumi la Heberona. 

2 Samuele 3 

1Ta diakatshikala edja lʼasa khumbu ka Saulu la khumbu ka Davidi. Davidi 
akatatekoyaka ndjala la wulu. Keli khumbu ka Saulu wakatakitakitaka. 

Ana Apami Wakuti Davidi la Heberona 
(1 Ek. 3:1-4) 

2Ana apami wakuti Davidi la Heberona ane. Onʼandi lʼenundu aki Aminora, 
lakanduti la Ahinoama, usi Jezerele; 

3ona la hendi, Kileyabe, lakanduti la Abingayili, usi Karamele, wadi aki Na-bala; 
ona la satu. Abisaloma, lakanduti la Maka, onʼa Talamai, khumʼekanga ka 
Ngeshure; 

4ona la nei, Adonidja, lakanduti la Hangita; ona la tanu, Shefatiya, lakanduti la 
Abitala; 

5la ona la samalu, Itereyame, lakanduti la Engela. Oso eli ana wakuti Davidi la 
Heberona. 

Abinere Ambekama le Davidi 

6Lu ta diaki lʼasa khumbu ka Saulu la khumbu ka Davidi, Abinere akashikikala 
wulu dia nkikitsha khumbu ka Saulu. 

7Saulu aki la usika omotshi, lukumbu landi Rizipa, onʼa Aya. Ku Ishi-Boshete 
akambula Abinere ati: Okoko wana wakayunana la usika a papa? 

8Abinere akuki kele ka wulu uma lu aui wa Ishi-Boshete. Ku ndi akûkaluya diui 
ati: Undi, ote a fo mbemi lu dikambu dia Juda? Elo, dimi leko lu menya wa lu 
khumbu ka sho Saulu, anangu, la engenyi andi kolamelu. Dimi kunkukimo lʼanya 
wa Davidi, ku elo kene we ambuyumpangwela lu dikambu dia umuntu one. 

9Unyashungu katsheli Abinere la ngala ndu akambu akina ladiku naka dimi 
hatshedi Davidi uku akutshibela Latuyalaka, 

10ati: Layosekola diulelu uma lu khumbu ka Saulu utsha lu khumbu kandi. Dimi 
layushikike kiti ka diulelu ka Davidi lu Isariyele la Juda, uma la Dane edja ndu la 
Bere-Sheba. 

11Ishi-Boshete kumbeya nkaluya Abinere nduku diui, ne dia ndi akawuki woma. 

12Abinere akatumi akendji la Heberona le Davidi, dia ntuwotwela ati: Kanga kete 
nye na? Udji la mi sheki, ku dimi layukukimanyia dia nkadimula Isariyele tshe 
uya le ye. 

13Ku Davidi akûkaluya diui ati: Kawo, dimi layudja la ye sheki. Keli dimi 
lambukolomba paka engo otoi. We hena elundji kami, tshikima ambuta-mbela 
Mikale, ona umunta Saulu, ku we ayena elundji kami. 

14Ku Davidi akatumi akendji le Ishi-Boshete, onʼa Saulu, dia ntuwutela ati: 
Umbisha wa-demi Mikale, lakamambela la toto lu-kama yʼasi Filistiya. 

15Ishi-Boshete akatumi antu dia ntuwosa laka umendi Falatiyele, onʼa Laishi. 

16Ku umendi akayayakaka lʼokongo andi ayaleli edja ndu la Bakurima. Ku 
Abinere akatela Palatiyele ati: Tshoka, kalula lakaye! Ku ndi akakalula. 

17Abinere akadji la dihangamendi dia Isariyele sheki, akawatela ati: Nshi kina, 
nyu nyakalangaka Davidi ndjala khumʼekanga kanyu. 

18Kakiane nyawudji, ne dia Latuyalaka akati lu dikambu diandi ati: Uma le 
ukambi ami Davidi, mbayumutshungula wudja ami Isariyele uma lʼanya wʼasi 
Filistiya, ndu uma lʼanya wʼatunyi awo tshe. 

19Abinere akasawula ndu la asi Bendjamina. Ku ndi akatshu la Heberona dia 
ntutela Davidi uku akasanguya Isariyele la khumbu tshe ka Bendjamina. 

20Okone ndi akakumi le Davidi la Heberona, ndi la apami akumi ahendi. Ku 
Davidi akakatela Abinere la wane wakatshu la ndi dambu. 

21Abinere akatela Davidi ati: Dimi layunela, layutsho dia ntusanganya Isariyele 
tshe uya le ye, we khumemi, khumʼekanga. Vo kawuyudji la ye sheki. Ku we 
ayulela antu tshe uku alangaye. Davidi akakendja Abinere. Ku ndi akatshu la ki. 

Joaba Ambudiaka Abinere 

22Lʼokongo diku, Joaba la ekambi wa Davidi wakakalula uma lene akawatumba 
diango. Vo wakayi la diango dia dimbu efula. Laso ku Atinere akamwi la 
Heberona lasuki la Davidi, ne dia Davidi ako Kindjisha, ku ndi akatshwi la ki. 

23Lamʼakakumi Joaba la ului andi tshe wʼalimbi, wakayuwutela lukumu vati: 
Abinere, onʼa Nere, akayi le khumʼekanga, ku khumʼekanga akokendjishi, ndi 
akatshwi la ki. 

24Joaba akatshu le khumʼekanga, akatuwumbula ati: Kakayatshi na? Enda 
Abinere akayi le ye, dikambu kuna diakayokendjisha, diakayukimwi dia ndi 
ntsho? 

25We mbeyaka Abinere, onʼa Nere! Ndi akayi paka dia ndjukukesa, dia ndjeya 
okone atshoye la okone akalulaye, ndu dia ndjulimbitela kene tshe katshaye. 

26Ku lamʼakamo Joaba uma la le Davidi, ndi akatumi akendji dia ndjela Abinere, 
ku vo wakatukaluya uma lʼushima wa Sira. Keli Davidi kumbeya dikambu diako. 

27Lamʼakatakalulaka Abinere utsha la Heberona, Joaba akaweti lʼedia lukuki 
lʼusumba, uku layanga mbutela dikambu lu sheki. Ndi akuhiki lukuwa lu 
dikundju, ku ndi akavu, dia nsomboya dikila diʼonangu Asahele. 

28Davidi akayuka lukumu lʼokongo diku, ku ndi akati ati: Dimi la diulelu diami 
kema la unungu pundju la ntundu ka Latuyalaka wa dikila dia Abinere, onʼa 
Nere. 

29Dikila ne diayali lʼote wa Joaba la khumbu ka shi tshe! Kayalaki untu omotshi 
lu khumbu ka Joaba pundju leli la ekelelo ka dikila kana kandji ka sudi, 
lakendakenda la okomba kana lambuvo la yombo, kana lahumba mbu ya nde! 

30Osoku mbakadiaki Joaba la onangu Abishai, Abinere, ne dia ndi akadiaki 
onengewo Asahele iu ta, la Ngibeyona. 

31Davidi akatela Joaba la antu tshe waki kame la ndi ati: Nyatshatsha ahondo 
anyu, nyolote akutu, nyutalelaka la ntundu ka udu wa Abinere. Ku khumʼekanga 
Davidi akatatshokaka lʼokongo a wambu wʼudu. 

32Wakatukhunde Abinere la Heberona. Khum ekanga akatundo la delu, akaleli 
la diumbu dia Abinere, ndu wudja tshe wakaleli. 

33Khumʼekanga akalongosola usambu wa ngengu lu dikambu dia Abinere, 
akimbi ati: Abinere akahumbi mvo uku enginya? 

34We kunkelekama ekodi lu anya kuyanga molola lu ekulu! Uku atokokaka untu 
la ntundu kʼantu wa kolo, mbakayako! 

35Ku wudja tshe wakaleli Abinere ntu. Antu tshe wakayi le Davidi, wakawutela 
dia ndi nde ma lʼetena ka yanyi. Keli Davidi akatshibi ati: Unyashungu antsheli 
la ngala, naka layunganela ma kana engo tshe la ntundu ka unya atadji! 

36Ku antu tshe wakenyi dikambu dia o, wakangenangena, ee, wudja tshe 
wakangenangena lu akambu tshe wakatshi khumʼekanga. 

37Okone antu tshe, ndu Isariyele tshe, wakalimbitela lushi lako vati: 
Khumʼekanga taki la dikambu dia ndjaka Abinere, onʼa Nere. 

38Khumʼekanga akambula akambi andi ati: Nyu hanyeyi nyati: Uwandji, untu a 
wuki, kakavwi elo lu Isariyele? 

39Dimi leko wodu elo, kuyanga mbakamakitama iso dia ndjala khumʼekanga. Ku 
antu ane, ana apami wa Zeruya, wambotekoya mpangakalemi. Latuyalaka 
atsheli utshi wa kolo uku kolo kandi. 

2 Samuele 4 

Wambudiaka Ishi-Boshete 

1Lamʼakuki Ishi-Boshete lukumu ati: Wakadiaki Abinere la Heberona, dimba 
diandi diakakomo, ndu asi Isariyele tshe wakuki woma. 

2Ishi-Boshete, onʼa Saulu, aki la elombodi andi ehendi wʼalimbi. Lukumbu la 
omotshi laki Bana, la ukina laki Rekabe. Vo waki ana wa Rimona, usi Berote, 
lʼatei wʼasi Bendjamina. (Ne dia Berote aki etenyi ka wudja wa Bendjamina; 

3ku asi Berote wakalawo la Ngitayima, wakatudjase leko ndu elo). 

4Jonatana, onʼa Saulu, aki la ona pami omotshi lakayala ekhusi lamʼakindi la 
deku tanu. Ne dia lamʼakakumi lukumu la nyoi ka Saulu la Jonatana uma la 
Jezerele, ondedi andi akawose, akalawo la ndi. Ku lamʼakant khunguso la 
luwangu, ona ako akako, akayala ekhusi. Lukumbu landi laki Mefiboshete. 

5Rekabe la Bana, ana wa Rimona, usi Berote, wakatshu, wakatukuma la luudu la 
Ishi-Boshete. Vo wakutani etami unya lʼatei ote, etena kakandumuyaka. 

6Lamʼakoto antu lʼatei a luudu dia ntosa epunga, ku Rekabe la Bana, onangu, 
wakoto okoke dia ntuhika tukuwa. 

7Lamʼakawoto lu luudu, wakutani etami lu tangi lu luudu landi la mbetama. Vo 
wakawuki tukuwa, wakudiaki, wakuhimbula ote. Vo wakose ote andi, wakatshu 
utshu utu lu mbuka ka Araba. 

8Vo wakela ote wa Ishi-Boshete ya le Davidi la Heberona. Vo wakatela 
khumʼekanga vati: Enda, onʼeli ote wa Ishi-Boshete, onʼa Saulu, utunyi aye, 
lakayangaka nkudiaka. Latuyalaka ambukosombweya, we khumemi 
khumʼekanga, le Saulu la diuhu diandi. 

9Ku Davidi akakadimula Rekabe la Bana, onangu, ana wa Rimona, usi Berote, ati: 
Uku eli Latuyalaka la lumu! lakashimbela lumu lami uma lʼelanyelu tshe, 

10dimi lakandi untu lakela lukumu ati: Saulu ambuvo. Ndi akakani ati: 
Lambuwela lukumu lʼololo. Keli dimi lakudiaki la Zikilange, dia mbufuta difutu 
dia lukumu lakandambela. 

11Okone nyu antu wa kolo nyakatudiaka untu ololo etami lu tangi lu luudu landi, 
dimi haluleka nyolomba dikila diandi la nyudiaka tshe? 

12Ku Davidi akatela elongo andi wʼapami dia vo mbadiaka. Vo wakahimbula 
anya lʼekulu, wakahane lasuki la eduwa ka la Heberona. Keli vo wakose ote wa 
Ishi-Boshete, wakukhunde la Heberona lu diumbu dia Abinere. 

2 Samuele 5 

Wambudja Davidi Khumʼekanga ka Isariyele 

1Wedja tshe wa Isariyele wakayi le Davidi la Heberona, wakayuwutela vati: Shu 
antu wuto mbesu. 

2Nshi kina lamʼaki Saulu khumʼekanga kasu, we kakalombolaka Isariyele. Ku 
Latuyalaka akakutela ati: We kayuyala ulami a wudja ami Isariyele. We kayuyala 
uwandji awo. 

3Okone dihangamendi tshe dia Isariyele wakayi le khumʼekanga Davidi la 
Heberona. Ndi akadji la wo sheki la ntundu ka Latuyalaka la Heberona. Ku vo 
wakukiti iso, dia ndi ndjala khumʼekanga ka Isariyele. 

4Davidi aki la deku akumi asatu lamʼakandayala khumʼekanga. Ndi akulela deku 
akumi anei. 

5Ndi akulela asi Juda deku esambeli la ngondo shamalu la Heberona. Ku ndi 
akulela Isariyele tshe ndu Juda deku akumi asatu la satu la Jerusalema. 

Davidi Ambolembia Siona 
(1 Ek. 11:4-9) 

6Khumʼekanga akatshu ndi la antu andi utsha la Jerusalema dia ntolo la asi 
Jebuse akanga a kete. Vo wakatela Davidi vati: We hoto lane, ne dia akanga a 
tutshungu la tshumbi atu mbayukutshanya. Vo wakakani vati: Davidi hoto lane. 

7Keli Davidi akose usumba a wulu wa Siona. Vo mbeli usumba wa Davidi. 

8Lushi loso Davidi akati ati: Untu tshe layulanga ndo la asi Jebuse, akumi lu watu 
wʼashi, adiaki tshumbi diku la akanga a tutshungu aku, atunyi wa Davidi — 
Diako mbatuwutaka vati: Kanga tshungu la etshumbi tawotoki lu luudu. 

9Davidi akadjase lu dihuli dia wulu, diakawetaka vati: Usumba wa Davidi. Ndi 
akahikia mvudu lʼandja ndu lʼetei a Milo. 

10Davidi akatatekoyaka ndjala wuki. Ndu Latuyalaka, Unyashungu, Kanga Elui 
wʼAlimbi aki la ndi. 

Hirame Ambongenyangenya Davidi 
(1 Ek. 14:1-2) 

11Hirame, khumʼekanga ka Tura, akatumi akendji le Davidi ndu etamba wʼesasi, 
asedi wʼetamba, la ambatshi wʼave dia ntuhikela Davidi luudu. 

12Davidi akalimbitela ati: Latuyalaka ambunshikike khumʼekanga ka Isariyele, 
ndu ndi ambedia diulelu diandi, ne dia wudja andi Isariyele. 

Ana Wakatuta Davidi la Jerusalema 
(1 Ek. 3:5-9; 14:3-7) 

13Davidi akatosa esika la wadi ntu la Jerusalema uma lamʼakandayi la Heberona, 
ku vo wakuti la ndi ana apami la ana amantu. 

14Kumbu yʼana wakandayuta la Jerusalema nye: Shamua, Shobaba, Natana, 
Solomona, 

15Ibare, Elishua, Nefenge, Jafiya, 

16Elishama, Eliyada, la Elifelete. 

Davidi Ambolembia asi Filistiya 
(1 Ek. 14:8-17) 

17Keli lamʼakuki asi Filistiya lukumu vati: Wakakiti Davidi iso, dia ndi ndjala 
khumʼekanga ka Isariyele, vo tshe wakayi dia ndjuyanga. Davidi akuki dikambu 
diako, ku ndi akatshu utsha lʼusumba waki la lukumbu la wulu. 

18Lamʼakakumi asi Filistiya, wakakukanela lʼukidi wa Refayima. 

19Davidi akambula Latuyalaka ati: Ntshu dia ntolo lʼasi Filistiya? We ayâkimo lu 
anya ami? Ku Latuyalaka akûkaluya diui ati: Tshoka, dimi layukimo asi Filistiya 
lu anya aye. 

20Davidi akatshu la Bala-Perazima, akatâlembia leko. Ku ndi akati ati: Latuyalaka 
ahandjuli atunyi ami la ntundu kami, uku ashi mbakela. Diako mbakawole dihuli 
diako lukumbu vati: Bala-Perazima (kitshimudi ati: Unyashungu Uhandjudi). 

21Asi Filistiya wakatatshiki dikishi diawo leko. Ku Davidi la antu andi 
wakaditole. 

22Asi Filistiya wakakalula ntu, wakakukanela lʼukidi wa Refayima. 

23Davidi akambula Latuyalaka. Ku Latuyalaka akawntela ati: Tutshoki, utshimbi 
uma lʼokongo awo, ku we ayukuma la le wo lasuki la etamba wʼelombi. 

24Lamʼayuyutuka lohokoso ladiku diʼetamba wʼelombi, kuyalongosole, ne dia 
laso ku Latuyalaka ambeta la ntundu kaye, dia ntolembia asi Filistiya. 

25Davidi akatshi uku akawutela Latuyalaka, ku ndi akale mbia asi Filistiya, uma 
lu Ngeba edja ndu la Ngezere. 

2 Samuele 6 

Davidi Ambutsho dia Ntosa Oshete wa Unyashungu 
(1 Ek. 13:5-14) 

1Davidi akasanganya apami tshe wakawasonola lʼatei wa Isariyele ntu, yediko 
ya antu nunu akumi asatu. 

2Ku Davidi akunela ndi la antu tshe waki kame la ndi, akatshu la ntosa oshete wa 
Unyashungu uma la Bala-Juda. Vo mbetaka oshete ako lukumbu la Latuyalaka, 
Kanga Elui wʼAlimbi, latudjaseka lʼasa akeruba ladiku diʼoshete wa sheki. 

3Vo wakatundja oshete a Unyashungu uma lu luudu la Abinadaba laki ladiku dia 
dikuna; wakawahe ladiku dia pusupusu kʼuyuyu. Uza la Ahiyo, ana apami wa 
Abinadaba, wakasukuya pusupusu kako. 

4Vo wakatundja oshete a Unyashungu uma lu luudu la Abinadaba laki lu dikuna. 
Ku Ahiyo aketi la ntundu kʼoshete. 

5Davidi la wa lu luudu tshe la Isariyele wakayanokaka la ntundu ka Latuyalaka 
wayahumi wehu tshe wa dihumahuma diʼetamba, sese, akembi, ngomo, tusaka, 
la ekokoloko. 

6Lamʼakawakumi lu dihuli diʼesuswelu kʼepunga dia Nakona, Uza akasimbula 
lunya, akakimela oshete a Unyashungu, ne dia ngombe yakayangi mbokosha. 

7Kele ka Latuyalaka kakayala wulu le Uza. Unyashungu akokomola kʼaku ne dia 
munga kandi, ku ndi akavu lasuki lʼoshete wa Unyashungu. 

8Davidi akanyangi wulu, ne dia Latuyalaka akudiaki osoku. Vo mbetaka dihuli 
diako edja ndu elo vati: Pereze-Uza (kitshimudi ati: Ekhunguswelu le Uza). 

9Davidi akuki Latuyalaka woma lushi loso. Ndi akati ati: Ukundi ayukuma oshete 
wa Latuyalaka lakami? 

10Okone Davidi kunanga nsekola oshete wa Latuyalaka utsha lakandi, lʼusumba 
wa Davidi. Ndi aketola la wo utsha lu luudu la Obede-Edome, usi Ngata. 

11Oshete wa Latuyalaka akatshikala lu luudu la Obede-Edome, usi Ngata, ngondo 
shatu. Ku Latuyalaka akatshokola Obede-Edome ndi la wa lu luudu landi tshe. 

Wambela Oshete wa Sheki la Jerusalema 
(1 Ek. 15:1—16:6) 

12Wakatutela khumʼekanga Davidi vati: Latuyalaka ambotshokola luudu la 
Obede-Edome la kene tshe keli la ndi, dikambu diʼoshete wa Unyashungu. Ku 
Davidi akatshu, akatosa oshete wa Unyashungu uma lu luudu la Obede-Edome. 
Ndi akawela uya lʼusumba wa Davidi lʼongenongeno. 

13Lamʼakakendakenda amembi wʼoshete wa Latuyalaka wanya asamalu Davidi 
akulambula ngombe la yana ya ngombe yʼununyi. 

14Davidi akayanokaka la ntundu ka Latuyalaka la wulu andi tshe, olotshi ukutu 
wa nemo wa linene. 

15Osoku mbakela Davidi la wa lu luudu la Isariyele tshe oshete wa Latuyalaka 
wayadji aelu wʼongenongeno, wayadi amama. 

16Lamʼakakumi oshete wa Latuyalaka lʼusumba a Davidi, Mikale, onʼa Saulu, 
akendaka lu didishi, enyi ku khumʼekanga Davidi ayalimbolimbo, ayano la 
ntundu ka Latuyalaka. Ku ndi akawonyola lʼutema. 

17Vo wakela oshete wa Latuyalaka, wakukitsha lu dihuli diawo, lʼetei a luudu la 
dipema, lakuhikela Davidi. Ku Davidi akalambula elambu wa lutshumba ndu 
elambu wa ki la ntundu ka Latuyalaka. 

18Lamʼakashidiya Davidi nambula elambu wa lutshumba la elambu wa ki, ndi 
akatshokola antu lu lukumbu la Latuyalaka, Kanga Elui wʼAlimbi. 

19Ndi akakahanya ukama wa ma, funda ka nyama, la ukati le untu lʼuntu lʼatei 
ului tshe wa Isariyele ndu apami ndu amantu. Ku antu tshe wakatshu, untu 
lʼuntu utsha lu luudu landi. 

20Davidi akakalula dia ntotshokola wa lu luudu landi. Ku Mikale, onʼa Saulu, 
akatumbi dia ntulungula. Ndi akati ati: Ndi nemo diakayadi la khumʼekanga ka 
Isariyele dia nkulula ahondo lu ashu a wadi wʼekambi andi, uku atukululaka 
fumbo sonyi li! 

21Davidi akakaluya Mikale diui ati: Dimi laki lu ndjano la ntundu ka Latuyalaka 
lakansonola dia dimi ndjala ladiku dia sho, ndu ladiku dia wa lu khumbu kandi 
tshe, dia mbidjami uwandji wa Isariyele, wudja wa Latuyalaka. Dimi 
layutetemalaka no la ntundu ka Latuyalaka. 

22Dimi layulanga ntsha uleki laku, ku layuyakitshakitsha lu ashu aye. Keli dimi 
layuyala kanga nemo lu ashu wa ekambi ene wʼamantu wutshiye. 

23Mikale, onʼa Saulu, akatshikala ekumba edja ndu lushi la nyoi. 

2 Samuele 7 

Daka dia Unyashungu le Davidi 
(1 Ek. 17:1-27) 

1Lamʼakadjase khumʼehanga lu luudu landi, ndu lamʼakashidiya Latuyalaka 
mbusha mumuya uma le atunyi anditshe wakudingi, 

2kbumʼekanga akatela umvutshi Natana ati: Enda, dimi lambu-djase lu luudu 
lʼetamba wʼesasi, keli oshete a Unyashungu weki lu luudu la dipema. 

3Natana akûkaluya diui ati: Utshu, ututshi tshe keli lʼutema aye ne dia Latuyalaka 
eli la ye. 

4Ku utshu wa lushi lako diui dia Latuyalaka diakayi le Natana ati: 

5Tshoka tuteli ukambi ami Davidi wati: Laiuyalaka kata ati: Undi, we 
kayumbikela luudu la dimi mbidjase? 

6Umaka lushi lakamatundja asi Isariyele uma lʼEdjibitu edja ndu elo, dimi 
latadjase lu luudu la hikaa. Keli laketetaka lu luudu la dipema, lakatadjaseka lu 
etemwelo ka dipema. 

7Undi, lu ahuli tshe wakamatakendakendaka lʼasi Isariyele tshe, dimi lakatela 
umbadi omotshi wa Isariyele wakamadji ulami a wudja ami wa Isariyele nti: 
Okoko wana wahanyampikela luudu la etamba wʼesasi? 

8Kakiane ututeli ukambi ami Davidi wati: Latuyalaka Kanga Elui wʼAlimbi, kata 
ati: Dimi lakakose ima lʼusui, lene akayalamaka ekoko dia we ndjala uwandji a 
wudja ami Isariyele. 

9Dimi laki la ye lu ahuli tshe wakayatshokaka, lakatshanya atunyi aye tshe uma 
la ntundu kaye. Dimi layete lukumbu laye wuki uku kumbu yʼantu a waki wa la 
kete. 

10Dimi layosonwela wudja ami Isariyele dihuli, layashikike dia vo mbidjase lu 
dihuli dia shikaa, aha mpenyahenyama ntu. Akanga a ngala hawuwasuya ntu 
uku akawasuyaka nshi ya ntundu, 

11umakʼetena kakamadji embadi lu wudja ami wa Isariyele. Dimi layukusha 
mumuya uma le atunyi aye tshe. Dikambu dikina, Latuyalaka, ambukutela ati: 
Latuyalaka ayukutunga khumbu. 

12Lamʼayukuka nshi yaye, we ayutsho le washo. Dimi layunyia onʼaye lʼokongo 
aye, one lakayuti weme; ku layushikike diulelu diandi. 

13Ndi kayuhikela lukumbu lami luudu. Dimi layushikike kiti kandi ka diulelu 
pundju. 

14Dimi layuyala shi, la ndi ayuyala onʼami. Naka ndi ayutsha kolo, dimi layusuya 
la ohehela wʼantu, ndu la wimbo wʼana apami wʼantu. 

15Keli dimi haminyaki nganoji kami ka shikaa uma le ndi, uku akamakinya uma 
le Saulu, lakama kunyia la ntundu kaye. 

16Khumbu kaye la diulelu diaye wayuyala wulu pundju la ntundu kami. Kiti kaye 
ka diulelu kayushikikala pundju. 

17Natana akatela Davidi aui aso tshe la enelo kako tshe. 

18Ku khumʼekanga Davidi akatshu, akatuyaenya la ntundu ka Latuyalaka akati 
ati: Khumadiondjo Latuyalaka li, dimi leli na, ndu khumbu kami keli na, dia we 
nombolami edja ndu kakiane? 

19We Khumadiondjo Latuyalaka, dikambu ne diaki tshitshe lu ashu aye, keli we 
ambuta ndu dia khumbu kʼukambi aye ne dia etena ka wuki kayayi ndu 
ambomenya akambu wa nonga yahatayi, we Khumadiondjo Latuyalaka! 

20Kakona kukul Davidi nkutela? We mbeyaka ukambi aye Davidi, we 
Khumadiondjo Latuyalaka! 

21Ne dia daka diaye, ndu uku eli utema aye, mbakayatshi akambu ane tshe a 
waki, dia mbashwela ukamoi aye. 

22Okone we keli wuki, we Latuyalaka, Unyashungu. Uku aui tshe wakatuki lu atui 
asu, nduku ledimi la yi nduku Unyashungu weko, paka we. 

23Undi, wudja omotshi weko la kete, weli uku wudja aye Isariyele, 
wakayashimbela dikambu diaye? Wudja wakayayatungela lukumbu, 
wakayatshi tulimbitelu ta waki la akambu wa mamba dikambu diaye, ndu 
dikambu dia kete yaye, lamʼakayatshanya wedja la ditemolatemola diawo la 
ntundu ka wudja aye? 

24We akashikike wudja aye Isariyele, dia vo ndjala wudja aye pundju. We 
Latuyalaka akayala Unyashungu awo. 

25Kakiane, we Latuyalaka, Unyashungu, ushikike diui diakayatshi dikambu dia 
ukambi aye, la dia luudu landi pundju. Utshi uku diui diaye. 

26Lukumbu laye latumbwami pundju, ati: Latuvalaka Kanga Elui wʼAlimbi, eli 
Unyashungu wa Isariyele! Luudu lʼukambi aye Davidi lashikilali la ntundu kaye. 

27We Latuyalaka, Kanga Elui wʼAlimbi, Unyashungu wa Isariyele, ambenya 
ukambi aye wati: Dimi layu-kutunga khumbu! Diako mbambutana ukambi aye 
dihunga dia nkolomba elombelo kene. 

28Khum liondjo, Latuyalaka li! we keli Unyashungu. Aui aye weli mete. We 
ambulaka ukambi aye dikambu ne diʼololo. 

29Kakiane, tawo ntshokola khumbu kʼukambi aye dia to ntshikala la ntundu kaye 
pundju! We Khumadiondjo Latuyalaka kambuta osoku. Uma lʼotshoko aye, 
khumbu kʼukambi aye katshokwami pundju! 

2 Samuele 8 

Davidi Ambokokola Diulelu Diandi 
(1 Ek. 18:1-13) 

1Lʼokongo diku, Davidi akalo lʼasi Filistiya, akawele. Ndi akose Metenge-Ama 
uma lʼanya wʼasi Filistiya. 

2Ndi akalembia asi Moaba. Akawaetamia lu kete, akawaedika lʼokodi. Ndi 
akawaedika ekodi ehendi wa mbadiaka, la okodi otoi wa mbatshika la lumu. Asi 
Moaba wakayala lʼokongo wa Davidi, wakuiambulaka ulambu. 

3Davidi akawele ndu Hadadezere, onʼa Rehobe, khumʼekanga ka Zoba, 
lamʼakandatatshokaka la ntushikike diulelu diandi lu ndiali ka Eyufarate. 

4Davidi akohotola ambahemi wa falasa kinunu la kama esambeli, alimbi 
wakakendakendaka lʼekulu nunu akumi ahendi. Ndi akahimbula falasa tshe 
yakakutulaka pusupusu eshisha ayo wa lʼekulu. Ndi akatshiki paka falasa yukuki 
nkutula pusupusu lukama. 



571 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

5Lamʼakayi asi Suriya uma la Damaseke dia ndjukimanyia Hadadezere, 
khumʼekanga ka Zoba, Davidi akadiaki asi Suriya nunu akumi ahendi la pendi. 

6Ku Davidi akakitsha malu la Arama wa la Damaseke. Asi Suriya wakayala 
lʼokongo wa Davidi, wakulambulaka ulambu. Latuyalaka akete Davidi 
onembishi lu ahuli tshe wakandatatshokaka. 

7Davidi akose dingawu dia paunyi diakakimelaka ekambi wa Hadadezere, 
akadiela uya la Jerusalema. 

8Khumʼekanga Davidi akose ehotela efula uma la Beta la Berotai, esumba wa 
Hadadezere. 

9Lamʼakuki Toi, khumʼekanga ka Hamata, ati: Davidi ambowela ului wʼalimbi wa 
Hadadezere, 

10Toi akatumi onʼandi Jorama le khumʼekanga Davidi, dia ntuwemula ndu la 
ntuwandula, ne dia ndi akalo la Hadadezere, ku akowele, ne dia Hadadezere 
akalokaka la Toi. Jorama akawela alonga wa fesa, wa paunyi, la wʼehotela. 

11Khumʼekanga Davidi akakidia ndu diango diako le Latuyalaka, uku 
akandakidia fesa la paunyi yakandose uma lu wedja tshe wakandalembia, 

12uma lʼEdome, Moaba, asi Amona, asi Filistiya, asi Amaleke, la diango dia dimbu 
diakandambi Hadadezere, onʼa Rehobe, khumʼekanga ka Zoba. 

13Davidi akayaenya lukumbu. Lamʼakandakalula, ndi akadiaki asi Edome nunu 
dikumi la enanei lʼUkidi a Leho. 

14Ndi akakitsha malu lu Edome. Ndi akakitsha malu lu Edome tshe, ku asi Edome 
tshe wakayala lʼokongo wa Davidi. Latuyalaka akete Davidi onembishi lu ahuli 
tshe wakandatatshokaka. 

Elombodi wa lʼOkongo a Davidi 
(2 Sam. 20:23-26; 1 Ek. 18:14-17) 

15Davidi akulela Isariyele tshe. Ndi akalombolaka wudja la sambu kʼololo ndu 
lʼakambu wʼusimbwi. 

16Joaba, onʼa Zeruya, aki olombodi wʼului wʼalimbi. Jehoshafata, onʼa Ahilude, aid 
okondodi. 

17Zadoke, onʼa Ahitube, la Ahimeleke, onʼa Abiyatara, waki elombedi. Seraya aki 
ufundji. 

18Benaya, onʼa Jehoyada, aki uwandji wʼasi Kerete la asi Pelete. Ku ana apami wa 
Davidi waki elombedi. 

2 Samuele 9 

Ololo wa Davidi le Mefiboshete 

1Davidi akambula ati: Untu omotshi ekiko lu khumbu ka Saulu, dia dimi 
mbutshela ololo lu dikambu dia Jonatana? 

2Ukambi omotshi akiko lu luudu la Saulu, lukumbu landi Ziba. Vo wakaweti dia 
ntsho le Davidi. Khumʼekanga akawumbula ati: We keli Ziba? Ku ndi akûkaluya 
diui ati: Dimi keli ukambi aye. 

3Khumʼekanga akambula ntu ati Nduku untu ukina ntu lu khumbu ka Saulu, dia 
dimi mbenya ngandji ka mamba ka Unyashungu? Ku Ziba akûkaluya diui ati: Ona 
pami omotshi a Jonatana eko, ndi eko ekhusi. 

4Khumʼekanga akawumbula ati: Lendʼendi? Ziba akûkaluya diui ati: La Lo-
Debare kendi, laka Makira, onʼa Amiyele. 

5Khumʼekanga Davidi akatumi akendji la Lo-Debare dia ntuwosa laka Makira, 
onʼa Amiyele. 

6Ku Mefiboshete, onʼa Jonatana, onʼa Saulu, akayi le Davidi, akayakosha la kete, 
akukhusamela. Davidi akaweti ati: Mefiboshete! Ku ndi aketawo ati: Enda, 
ukambi aye one. 

7Davidi akawutela ati: Tukaki woma, dimi layukutshela ololo lu dikambu dia sho 
Jonatana. Dimi layukukaluya kete tshe yaki tsheye Saulu. We ayolekaka ma lu 
mesa ami nshi tshe. 

8Ku Mefiboshete akukhusamela; akûkaluya diui ati: Enda, ukambi aye eli na, dia 
menda udu a fo uku dimi? 

9Khumʼekanga aketi Ziba, ukambi wa Saulu, akawutela ati: Dimi lambusha ona 
aki khumeye diango tshe diaki Saulu ndu diaki wa lu luudu landi tshe. 

10Kukambelaki dikambo lu kete ku, we la ana aye wʼapami la ekambi aye. 
Kuwelaki diango diayunyunaka uma loko, dia ona khumeye ndjala la mbu ya 
nde. Keli Mefiboshete, on a khumeye, ayolekaka ma lu mesa ami nshi tshe. Ziba 
aki la ana apami dikumi la atanu la ekambi akumi ahendi. 

11Ku Ziba akatela khumʼekanga ati: Ukambi aye ayutsha akambu tshe 
wambuyuwutela, we khumemi khumʼekanga. Okone Mefiboshete akalekaka ma 
lu mesa wa Davidi, uku ona apami a khumʼekanga omotshi. 

12Mefiboshete aki la ona pami a tshitshe, lukumbu landi Mika. Antu tshe 
wakadjashi lu luudu la Ziba, wakayala ekambi wa Mefiboshete. 

13Mefiboshete akadjase la Jerusalema. Ndi akalekaka ma lu mesa wa 
khumʼekanga nshi tshe. Ndi aki ekhusi. 

2 Samuele 10 

Elembelo kʼAsi Amona la Asi Suriya 

(1 Ek. 19:1-19) 

1Lʼokongo wʼakambu ane, khumʼekanga kʼasi Amona akavu, ku onʼandi Hanuna 
akukiti. 

2Davidi akati ati: Dimi layutshela Hanuna, onʼa Nahashi, ololo uku akantshela 
shi. Davidi akatumi ekambi andi dia m isamba lu nyoi ka shi. Ku ekambi wa 
Davidi wakakumi lu kete yʼasi Amona. 

3Keli ewandji wʼasi Amona wakambula khumewo, Hanuna vati: We nkanaka 
wati: Davidi ambukutumela antu ane dia ndjukusamba lu nyoi ka sho? Aha dia 
ndjulimbitela la dia ndjukemba usumba ne dia ndjulanya mbutumindi ekambi 
andi le ye? 

4Hanuna akandi ekambi wa Davidi, akahelola ndedu, vo tshe untu lʼuntu leke 
lomotshi. Ndi akawatela ahondo, akatshiki asoko lʼandja. Ku ndi akakendja. 

5Lamʼakuki Davidi dikambu diako, ndi akatumi antu dia ntalungula, ne dia vo 
waki la sonyi efula. Khumʼekanga akatumela diui ati: Nyutshikali la Jeriko edja 
ndu lamʼayomena ndedu yanyu, ku nyu ndja. 

6Lamʼakenyi asi Amona vati: Wambuyaete atunyi wa Davidi, vo wakatumi 
akendji, wakatamba asi Suriya wa la Bete-Rehobe, la asi Suriya wa la Zoba, 
alimbi nunu akumi ahendi, ndu kinunu uma le khumʼekanga ka Maka, la asi 
Tobo, nunu dikumi la pendi. 

7Lamʼakuki Davidi dikambu so, ndi akatumi Joaba la alimbi tshe wuleki wulu. 

8Asi Amona wakatumbi, wakayalonge lu enongo wa ta lʼeotwelo kʼusumba. Keli 
asi Suriya la Zoba la wʼuma la Rehobe, asi Tobo la asi Maka waki lu leke lomotshi 
lʼusui. 

9Lamʼakenyi Joaba ati: Vo wuyanga ntuhake lʼatei, wane la ntundu wane 
lʼokongo, ndi akasonola alimbi wa Isariyele tshe wuleki wulu, akalonge lʼenongo 
dia ndo lʼasi Suriya. 

10Ndi akakimo alimbi wakatshikala le Abishai, onangu, dia ndi mbalonga lu 
enongo, dia vo ndo lʼasi Amona. 

11Ku ndi akati ati: Naka asi Suriya wambundeka wulu, kuyi dia ndjunkimanyia. 
Keli naka asi Amona wambukuleka wulu, dimi layuya dia ndjukukimanyia. 

12Ukeketali! Tenya wudja asu la esumba wa Unyashungu asu dihunga. 
Latuyalaka katshi uku alangandi. 

13Okone Joaba la antu waki la ndi wakatshu dia ntolo lʼasi Suriya, ku vo 
wakulawo. 

14Lamʼakenyi asi Amona vati: Asi Suriya wambulawo, ndu vo wakalawo Abishai, 
wakatoto lʼusumba. Ku Joaba akamo uma le asi Amona, akakalula la Jerusalema. 

15Lamʼakenyi asi Suriya vati: Asi Isariyele wakatolembia, wakayasanganya. 

16Hadadezere akatumi akendji dia nteta asi Suriya waki la wedi wa ndjali ka 
Eyufarate. Vo wakakumi la Helame. Shobaka, olombodi wa ta wa Hadadezere 
kaki olombodi awo. 

17Wakayutela Davidi lukumu loso. Ndi akasanganya Isariyele tshe, ku vo 
wakateho Jorodana wakatukuma la Helame. Asi Suriya wakayalongosola dia ndo 
la Davidi, wakalo la ndi. 

18Keli asi Suriya wakalawo Isariyele. Davidi akadiaki akendjikendji wa 
pusupusu wʼasi Suriya kama esambeli, la ambahemi awo wa falasa nunu akumi 
anei. Ndi akakomola Shobaka, olombodi awo wa ta, ku ndi akavu kʼaku. 

19Lamʼakenyi khumi ya dikanga tshe yaki lʼokongo wa Hadadezere vati: Isariyele 
wambutolembia, vo wakalembela Isariyele, wakayala lʼokongo awo. Okone asi 
Suriya wakuki woma dia nkimanyia asi Amona ntu. 

2 Samuele 11 

Davidi la Batesheba 

1Lʼetatelu kʼeleku, lʼetena kakatshokaka khumi ya dikanga lu ta, Davidi akatumi 
Joaba, ndi la ekambi andi la Isariyele tshe. Vo wakatolembia asi Amona, 
wakadingi Raba. Keli Davidi akatshikala la Jerusalema. 

2Lʼushidi wa dikolo, Davidi aketo uma lu tangi, akatetetaka lʼote wa luudu landi 
la khumʼekanga. Uma leko ladiku diʼote a luudu, mbakandenyi umuntu omotshi 
oka ashi. Umuntu ako aki dimena diahangone. 

3Davidi akatumi dikendji dia nteya na umuntu ako. Ku wakawutela vati: Aha 
Batesheba, onʼa Eliyame, wadi a Uriya, usi Hiti kendi? 

4Davidi akatumi akendji dia ntuwosa. Vo wakayi la ndi, ku Davidi akeyana la ndi. 
(Ndi akayaedia uma lu mindu kandi.) Ku ndi akakalula utsha lakandi. 

5Umuntu ako akatshu diemi. Ndi akatumi dikendji dia ntutela Davidi ati: Dimi 
laya la diemi. 

6Davidi akatumi dikendji le Joaba ati: Untumeli Uriya, usi Hiti. Ku Joaba 
akutumela Uriya. 

7Lamʼakakumi Uriya le Davidi, ndi akawumbula uku atsha Joaba, uku weli antu, 
ndu uku weli ta. 

8Davidi akatela Uriya ati: Utshu lakaye, utotsha ekulu. Uriya akatumbi uma lu 
luudu la khumʼekanga, ku khumʼekanga akuyedia ushasha omotshi. 

9Keli Uriya aketama la suku dia luudu la khumʼekanga kame la ekambi tshe wa 
khumendi. Ndi kuntsho lakandi. 

10Lamʼakawatela Davidi vati: Uriya hatshwi lakandi, Davidi akambula Uriya ati: 
Aha uma lu lokendo kayayayi? Dikambu kuna diahayatshwi lakaye? 

11Uriya akakaluya Davidi diui ati: Oshete wa sheki, Isariyele, ndu Juda mbidjase 
lu tutumbutumbu; ndu khumi Joaba la ekambi wa khumemi wambuhanga lʼusui 
wa tshekele. Ku dimi ntoto lu luudu lami dia ntole, dia ntono, ndu dia ntetama la 
wademi? Uku weye la lumu, ndu uku eli utema aye la lumu! dimi hatshi dikambu 
so. 

12Davidi akatela Uriya ati: Utshikali lindu elo la lui, ku layukukimo. Okone Uriya 
akatshikala la Jerusalema lushi lako ndu wedi a pindju. 

13Davidi akaweti, akawusha mbu ya nde ndu dia no, akawudjuya. Ku la dikolo 
Uriya akatshu la ntetama lu tangi kandi, kame la ekambi wa khumendi. Keli ndi 
kuntsho utsha lakandi. 

14Ku la pindju, Davidi akafundela Joaba mukanda, akutumelawo le Uriya. 

15Ndi akafundi mukanda ako ati: Kukitsha Uriya lu dihuli diuleki ta wulu, kumo 
la le ndi. Ndi kahumo, kavu. 

16Lamʼakadingi Joaba usumba, ndi akakitsha Uriya lu dihuli diakandeyi ati: 
Ahuka wa wulu weko laawo. 

17Asi usumba wakatumbi, wakalo la Joaba, ku asi Isariyele amotshi, ekambi wa 
Davidi, wakavu. Ndu Uriya usi Hiti, akavu kame la wo. 

18Joaba akatumi dikendji le Davidi dia ntuwutela akambu tshe wakatshama lu 
ta. 

19Ndi akatela dikendji diako ati: Lamʼayuyushidiya nsanyia khumʼekanga 
dikambu la dikambu dia lu ta, 

20undu ndi ayudanganela la kele, ayukumbula ati: Okoko wana wakanyasukana 
lʼusumba dia ntolo ta? Nyu kumbeya nyati: Vo mbeyaka nyuka pitu uma ladiku 
diʼeheli? 

21Akona akadiaki Abimeleke, onʼa Jerubeshete? Aha umuntu kakasukuya dive 
diʼohelo uma ladiku dia eheli, ku dio diakudiaki la Tebeze? Ukundi 
akanyasukana lʼeheli kʼusumba na? Kuwuteli wati: Ndu ukambi aye Uriya, usi 
Hiti, akavu. 

22Dikendji diakatshu. Lamʼakandakumi, ndi akatela Davidi akambu tshe wakui 
umi Joaba. 

23Dikendji akatela Davidi ati: Antu wakâyangi ntolembia, wakatumbi uya le su 
lʼusui. Keli shu takatshindjiya edja ndu lʼeotwelo kʼusumba. 

24Ambuki wʼeta wakuki ekambi aye pitu uma ladiku diʼeheli. Ku ekambi emotshi 
wa khumʼekanga wakavu; ndu ukambi aye, Uriya, usi Hiti, akavu kame la wo. 

25Davidi akatela dikendji ati: Kututeli Joaba wati: Tuyahenyahenyaki lu dikambu 
ne, ne dia yombo ndjakaka antu udiakadiaka. Olosha usumba wulu, uhandjuli. 
Osoku mbayuyutukeketsha. 

26Lamʼakuki wadi a Uriya ati: Umtndi Uriya ambuvo, ndi akuleli. 

27Lamʼakashili utanda, Davidi akatumi antu dia ntuwosa uya lakandi. Ku ndi 
akayala wadendi, akuti la ndi ona. Keli dikambu diakatshi Davidi 
kongenyangenya Latuyalaka. 

2 Samuele 12 

Natana Ambuhangwela Davidi 

1Latuyalaka akatumi Natana le Davidi. Ndi akayi le ndi, akawutela ati: Lʼusumba 
omotshi keli apami ahendi; omotshi kanga ongonyi la ukina usi wula. 

2Kanga ongonyi aki la ekoko la ngombe efula. 

3Keli usi wula kundjala la engo tshikima yana yʼokoko ya wadi yame, 
yakandasumbi ndu yakandaleshaka. Yo yakuli lasuki la ndi, kame la anʼandi. Yo 
yakalekaka ma diakandalekaka, yakanokaka lu dikoho diakandanokaka. Yo 
yaketamaka lu tulu kandi, yakayala le ndi uku onʼandi a umuntu. 

4Ku lushi lomotshi umbetshi a mbuka akayi laka kanga ongonyi. Kanga ongonyi 
kunanga munda okoko andi omotshi kana ngombe kandi kemotshi dia nkatela 
umbetshi a mbuka wakayi lakandi. Keli ndi akatosa yana yʼokoko yʼusi wula 
akayidiakela umbetshi a mbuka wakayi lakandi. 

5Ku Davidi akuki pami keso kele, akatela Natana ati: Uku eli Latuyalaka la lumu! 
dieli la pami kakatshi dikambu so ndjakema. 

6Dieli la ndi dia nsombola ekoko enei, ne dia ndi akatshi dikambu so, kundjala la 
ketshi. 

7Natana akakaluya Davidi diui ati: We keli untu ako. Latuyalaka, Unyashungu wa 
Isariyele, kata ati: Dimi kakakukiti iso dia we ndjala khumʼekanga ka Isariyele, 
ndu kakakushimbela uma lʼanya wa Saulu. 

8Dimi lakakusha luudu la khumeye, ndu wadi waki khumeye dia we ndjala 
umewo, lakakusha luudu la Isariyele ndu la Juda. Utunduyala diango ne diaki 
tshitshe, tshiki lutukahela ndu dikina ladiku. 

9Okoko wana wakayonyola diui dia Latuyalaka, dia ntsha dikambu dia kolo lu 
ashu andi? We kakadiaki Uriya, usi Hiti, la yombo. We kakose wadendi dia ndi 
ndjala wadeye. We kakudiaki la yombo yʼasi Amona. 

10Okone yombo hayumoki uma lu luudu laye pundju ne dia we akamonyola, 
akose wadi a Uriya, usi Hiti, dia ndi ndjala wadeye. 

11Latuyalaka kata ati: Enda, lutsha munyiya elanyelu lu luudu laye, dia to 
nkulanya. Dimi lutsha mbosa wadieye lu ashu aye, la mbasha unyaye dia ndi 
mbetama la wo la ntundu ka unya. 

12We akatshi lʼusheshe, keli dimi layutsha dikambu ne la ntundu Ka Isariyele 
ndu la ntundu ka anya. 

13Davidi akatela Natana ati: Dimi lakatshela Latuyalaka kolo. Ku Natana 
akakaluya Davidi diui ati: Latuyalaka ambukudimanyia kolo kaye. We huvo. 

14Keli uma lu kolo kakayatshi kene, we akonyola Latuyalaka utamanya. Diako 
mbayuvo ona one lakayuti. 

15Ku Natana akatshu utsha lakandi. Latuyalaka akukia ona lakutela wadi aki 
Uriya Davidi kandji. Ndi akayala la kandji ka wulu. 

16Ku Davidi akalombe Unyashungu dikambu dia ona. Ndi akakili ma, akoto lu 
luudu, aketama utshu tshe la kete. 

17Dihangamendi dia luudu landi wakunela, wakemala la le ndi dia mbunyia uma 
lu kete. Keli ndi kunanga, ndu konde la wo ma. 

18Lu lushi lʼesambeli, ona akavu. Ekambi wa Davidi wakuki woma dia mbutela 
vati: Ona ambuvo. Vo wakati vati: Nyendi, lamʼaki ona la lumu shu takawutela, 
keli ndi kuntukela. Ku ngandi ayuteya mbutela shati: Ona ambuvo? Ndi ayuyala 
la lunyangu efula. 

19Keli lamʼakenyi Davidi ekambi andi wateketa tohotehote, ndi akalimbitela ati: 
Ona ambuvo. Ndi akambula ekambi andi ati: Ona ambuvo? Ku vo wakûkaluya 
diui vati: Ndi ambuvo. 

20Ku Davidi akunela uma lu kete, akoke, akashinula, akengula ahondo. Ndi 
akatshu utsha lu luudu la Latuyalaka, akatotemola. Ku ndi akakalula lakandi. Ndi 
akati dia vo mbela ma, ku ndi akali. 

21Ku ekambi andi wakawumbula vati: Na wuhu wa dikambu diambuyutsha ne? 
Lamʼaki ona la lumu, we akakili ma, akalelaka. Ku lamʼambuvo ona, we 
ambunela, ambole! 

22Ku Davidi akakaluya diui ati: Lakakili ma, lakalelaka, lakataka lʼutema nti: 
Akona eya ati: Latuyalaka humbuka ketshi dia ona ntshikala la lumu? 

23Keli kakiane ndi ambuvo. Okoko wana wakilami ma ntu na? Undi, dimi 
mbeyaka mbukaluya ntu? Dimi kayutsho utsha le ndi, keli ndi hukalula uya Je 
mi. 

24Davidi akasambi wadendi Batesheba, akoto le ndi, akeyana la ndi. Ku ndi akuti 
ona pami; Davidi akawole ati: Solomona. Latuyalaka akalangi ona ako, 



578 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

25akatumi diui le umvutshi Natana. Ku ndi akayuwole lukumbu ati: Jedidiya 
(kitshimudi ati: Unangemi wa Latuyalaka), lu dikambu dia Latuyalaka. 

Davidi Ambolembia Raba 
(1 Ek. 20:1-3) 

26Joaba akalo la Raba kʼasi Amona, akalembia usumba wa khumʼekanga. 

27Joaba akatumi akendji le Davidi ati: Dimi lakalo la Raba; dikambu dikina, 
lambolembia usumba wʼashi. 

28Kakiane usanganya antu wakatshikala, nyuyuhangi lasuki lʼusumba, 
kanyôlembia, dimi ntukôlembia dime, ku vo ndjolema lukumbu lami. 

29Davidi akâsanganya antu tshe kame. Vo wakatshu la Raba, wakatolo la wo, 
wakalembia. 

30Ndi akahula dembo dia kusu uma Vote wa khumʼekanga kawo. Wutshu adio 
waki talata otoi ka paunyi. Dio diakalengami lʼave wʼushinga a wulu; wakadiahe 
lʼote wa Davidi. Ndi akatuya la diango dia dimbu efula uma lʼusumba. 

31Ndi akayi la antu ako, akawadji lʼulimu wa mbata abava, wa nkamba la kungu, 
wa nkamba la tokenge ndu wa ntsha atafadi. Osoku mbakandatshela antu wa lu 
esumba tshe wʼasi Amona. Davidi akakalula, ndi la wudja andi tshe utsha la 
Jerusalema. 

2 Samuele 13 

Aminona la Tamara 

1Abisaloma, onʼa Davidi, aki la kadiyo ka dimena, lukumbu landi Tamara. 
Lʼokongo a etena kemotshi, Aminona, onʼa Davidi, akûlangi. 

2Aminona akaleki nyanga lu dikambu dia kadiyendi Tamara, edja ndu ndi 
akayala la kandji. Laso ku Tamara eki emuma, akenamaka wulu le Aminona dia 
ndi mbutshela dikambu dimotshi. 

3Keli Aminona aki la ongenyi lukumbu landi Jonadaba, onʼa Shimeye, onangu 
Davidi. Ndi aki kanga lukesu efula. 

4Ndi akawumbula ati: We onʼa khumʼekanga, okoko wana watumukenaka 
wondju la lushi la lushi? We hetawo mvutelami? Ku Aminona akawutela ati: 
Dimi na-ngaka kadiya onalingu Abisaloma efula. 

5Jonadaba akawutela ati: Etami lu tangi, udimbiya kandji. Lamʼayuya sho dia 
ndjukenda, kosengesenge wati: Etawo dia kadiemi Tamara ndja dia ndjumbisha 
mbu ya nde. Ndi ayukati ma lu ashu ami, dia dimi diena la dile uma lu anya andi. 

6Okone Aminona aketama, akadimbiya kandji. Lamʼakayi khumʼekanga la 
ndjuwenda, Aminona akosengasenga ati: Etawo kadiemi Tamara ndjunkatela 
ekati ehendi lu ashu ami. Ku dimi layele uma lu anya andi. 

7Davidi akatumi untu lakandi la ntutela Tamara ati: Utshu kakiane laka onanyo 
Aminona, utukateli ma. 

8Ku Tamara akatshu laka Aminona, onangu, akutani etami. Ndi akose shima, 
akakisohanya, akatshi ekama la ntundu kandi, akekati. 

9Lʼokongo diku, ndi akose panu, akekitsha la ntundu kandi. Keli Aminona 
akatuni nde; akawutela ati: Utundja antu tshe. Ku antu tshe wakatumbi. 

10Aminona akatela Tamara ati: Ela ma lu luudu la mbetama, keli ndjuli uma lu 
anya aye. Ku Tamara akose ekati wakandakati, akawela Aminona, onangu, lu 
luudu la mbetama. 

11Lamʼakandusukanyia ekati dia mbulesha, Aminona akawumamela; akawutela 
ati: Yaka tuyetami, kadiemi. 

12Ku Tamara akûkaluya diui ati: Kema, onalengu, tumbetamaki la wulu. 
Dikambu dia wuhu one hadiukuki ntshama lu Isariyele. Tutshaki dikambu ne dia 
sonyi. 

13Lendi ayumutsho dimi la sonyi kami? Ndu we ayuyala uku otoi a dinginya lu 
Isariyele. Kakiane lambukosengasenga nti: Utumbuli khumʼekanga. Ku ndi 
hoseka mbishamiye. 

14Keli Aminona kunanga mbukela. Ndi akuleki wulu, aketama la ndi ia wulu, 
akeyana la ndi. 

15Ku Aminona akuhetsha utamanya uleki ngandji kakandawukaka. Ndi 
akawutela ati: Eto, tshoka! 

16Keli Tamara akawutela ati: Kema, kolo ka mbitshanyami kambuleka kene 
kakayantshedi wuki. Keli ndi kunanga mbukela. 

17Ndi aketi ukambi wakukambelaka ulimu, akawutela ati: Umanganyia umuntu 
one lasuki la mi. Otundja lʼandja, udihi lukuki. 

18Tamara aki la ukutu wʼawadi awadi, ne dia osoku mbakalotaka ana amantu wa 
khumʼekanga wa dimuma. Ukambi a Aminona aki undja lʼandja, akadihi lukuki. 

19Tamara akatela utuku Vote, akatshatsha ukutu andi wʼawadi awadi. Ndi akahe 
anya Vote, akatshu atadi tukuku. 

Esombweyo kʼAbisaloma la Elawelu Kandi 

20Abisaloma, onangu, akawumbula ati: Onanyo kakayadi la ye? Kakiane, 
utshikali ki kadiyemi. Onanyo kendi, tudjaki dikambu ne lʼutema. Ku Tamara aki 
la utshutshumalu, akatshikala lu luudu la Abisaloma onangu. 

21Keli lamʼakuki khumʼekanga Davidi akambu aso tshe, ndi akuki kele ka wulu. 

22Abisaloma konteketa diui diʼololo kana dia kolo le Aminona. Keli ndi 
akuhetsha, ne dia ndi aketama kadiyendi Tamara la wulu. 

23Lʼokongo wa deku pendi, lamʼaki Abisaloma la ahimbudi wa diosa la Bala-
Hazora, lasuki la Efarayima, ndi aketi ana apami tshe wa khumʼekanga lu dambu. 

24Abisaloma akayi le khumʼekanga, akayuwutela ati: Ulungi, ukambi aye eko la 
ahimbudi wa diosa. Dimi lambukosengasenga nti: We khumʼekanga, utshu, we 
la ekambi aye utsha laka ukambi aye. 

25Khumʼekanga akakaluya Abisaloma diui ati: Kema, onʼami, shutshe hatutsho 
tutukutukukitshiya wutshu. Ndi akosengasenga, ku Davidi kuntsho, keli ndi 
aketshokola. 

26Abisaloma akosengasenga ati: Naka we hatshu, etawo onalingu Aminona 
ntsho la su. Ku khumʼekanga akawumbula ati: Dikambu kuna diahumbandi 
ntsho la ye? 

27Keli Abisaloma akosengasenga wulu. Okone khumʼekanga aketawo Aminona 
la anʼandi wʼapami tshe ntsho la ndi. 

28Ku Abisaloma akatela ekambi andi ati: Nyendi ololo. Lamʼayongenangena 
utema wʼAminona la wanu, ndu lamʼayumunyutela nti: Nyokomole Aminona, 
kanyudiaki, tanyukaki woma. Aha dime kambunyutela? Nyukikitali, nyuyali la 
dihunga. 

29Ekambi wa Abisaloma wakatshela Aminona uku akawatela Abisaloma. Ku ana 
apami tshe wa khumʼekanga wakunela, untu la untu akahema lu punda kandi, 
akalawo. 

30Lamʼakiwo lu mbuka, lukumu lakakumi pulu le Davidi ati: Abisaloma 
ambudiaka ana apami tshe wa khumʼekanga, nduku otoi ambutshikala. 

31Khumʼekanga akunela, akatshatsha ahondo andi, aketama lu kete. Ndu ekambi 
andi tshe waki la le ndi, wakatshatsha ahondo awo betshi, betshi. 

32Jonadaba, onʼa Shimeya, onangu Davidi, akahula diui ati: We khumemi, 
tukanaki wati: Wambudiaka elongo wʼapami tshe, ana wa khumʼekanga. Paka 
Aminona kakadiakemi. Abisaloma akasanguya dikambu ne umaka lushi 
laketama Aminona kadiyendi Tamara la wulu. 

33Kakiane we khumemi, khumʼekanga, tunyangaki wati: Ana apami tshe wa 
khumʼekanga mbakavwi. Paka Aminona utu kuvwi. 

34Keli Abisaloma akalawo. Olongo a pami laki lu nama ngelu, akedia ashu, enyi 
ku ului a wuki wʼantu one wayahulo uma lu ukungu, lu mbuka lʼokongo andi. 

35Jonadaba akatela khumʼekanga ati: Enda ana apami wa khumʼekanga 
wambuya. Uku akamakutedi, dimi ukambi aye, osoku mbedio. 

36Kamʼakandashili nteketa, ku ana apami wa khumʼekanga wambuiuma. Vo 
wakatundo lʼalelu, wakaleli. Ndu khumʼekanga la ekambi andi wakakedia asoi. 

37Keli Abisaloma akalawo, akatshu laka Talamai, onʼa Amihure, khumʼekanga ka 
Ngeshure. Ku Davidi akalelaka onʼandi nshi tshe. 

38Osoku mbakalawo Abisaloma. Ndi akatudjase la Ngeshure deku satu. 

39Khumʼekanga Davidi akakumbula ntsho le Abisaloma. Ndi akakimo ndela 
Aminona, ne dia ndi akenyi ati: Ndi ambuvo. 

2 Samuele 14 

Esangweyu ka Joaba ka Nkaluya Abisaloma 

1Joaba, onʼa Zeruya, akenyi ati: Utema a khumʼekanga ambekama le Abisaloma. 

2Joaba akatumi untu la Tekoa la ntuyanga umuntu kanga yimba. Ndi 
akayosengasenga ati: Uyali uku kanga lunyangu; olote ahondo wʼutanda; 
tushinulaki iso. Keli uyali uku umuntu lambulela utanda edja. 

3Utshu le khumʼekanga, kutuwuteli aui ane. Ku Joaba akawutela aui wa ndi ntuta. 

4Umuntu, usi Tekoa, akatshu dia ntoteketa la khumʼekanga. Ndi akatuyakosha 
ekhukhumadi la kete la ntundu kandi, akukhusamela; akati ati: Khamʼekanga li! 
unkimanyia. 

5Khumʼekanga akawumbula ati: Kambutumba na? Ku ndi akûkaluya diui ati: 
Dimi wadi aki udu, umemi akavu. 

6Ukambi aye a umuntu aki la ana apami ahendi. Ku vo wakatolo lʼusui, ku nduku 
untu akiko dia mbakakitula. Okone omotshi akakomola unyandi, akudiaki. 

7Ku khumbu tshe wambunela dia ndo la mi, wata vati: Utundja one lakadiaki 
onangu keli tudiaki, ne dia ndi akadiaki onangu. Shu nangaka ndjaka kuyanga 
ukito. Osoku mbalangawo nyima efuki kambutshikala la mi, diaha ntshikela 
umemi lukumbu kuyanga untu lasena la kete. 

8Khumʼekanga akawutela ati: Utshu lakaye. Dimi layuta diui lu dikambu diaye. 

9Umuntu, usi Tekoa, akakaluya khumʼekanga diui ati: We khumemi 
khumʼekanga, unungu wa dikambu ne ayali le mi ndu le wa lu luudu la papa. 
Khumʼekanga la kiti kandi tawenaki pa lu dikambu ne. 

10Khumʼekanga akawutela ati: Naka untu ayoteketa la ye, kuyi la ndi le mi. Ku 
ndi heyi nkunanda ntu. 

11Ndi akosengasenga ati: We khumʼekanga, uho Latuyalaka, Unyashungu aye, ne 
dia osomboyishi a dikila atukufudia elanyelu, ku vo ndjudiaka onʼami. Ku ndi 
akati ati: Uku eli Latuyalaka la lumu! nduku wondji a divu wʼona aye wayoko la 
kete. 

12Ku umuntu akosengasenga ati: We khumemi khumʼekanga, etawo dimi 
ukambi aye a umuntu amoteketa. Ku ndi akûkaluya diui ati: Otekete. 

13Umuntu akawumbula ati: Dikambu kuna diasanguyaye ntshela wudja wa 
Unyashungu wuhu one? Lu aui aye aso wutshiye, we khumʼekanga, ambuyala 
uku kanga unungu, ne dia we hakaluya one lakayatshanya lakaye. 

14Shu tshe mpumbaka mvo, shu teko uku ashi wambutshulo lu kete, haweyi 
mbatongona ntu. Unyashungu hosa lumu lʼuntu lasanguya nkaluya one 
lakandatshanya, diaha untu ako ntshikala utunami le ndi. 

15Dimi lambuyoteketa diui ne le khumemi, khumʼekanga, ne dia antu 
wakambutsha woma. Okone dimi ukambi aye lakati nti: Ndjotekete te 
khumʼekanga kana ndi ayetawo ntsha kene kayumolomba. 

16Elo, khumʼekanga ayumbukela, dimi ukambi andi, dia ndi ntshungulami, dimi 
la onʼami, uma lu anya a wane wayanga ntudiaka, la ntunya uma lʼukito wa 
Unyashungu. 

17Ku dimi ukambi aye lakati nti: Diui dia khumemi, khumʼekanga, diayumbisha 
ki. Ne dia khumemi, khumʼekanga, eli uku ondjelo wa Unyashungu, leya 
ntshikitanya ololo la kolo. Latuyalaka, Unyashungu aye ayali la ye! 

18Ku khumʼekanga akakaluya umuntu diui; akolombe ati: Tumbisheki kene 
kayangami nkumbula. Ku umuntu akûkaluya diui ati: We khumemi, 
khumʼekanga, otekete! 

19Khumʼekanga akawumbula ati: Lunya la Joaba kema kame la ye lu dikambu ne 
uka? Ku umuntu akûkaluya diui ati: Uku eli utema aye la lumu! we khumemi, 
khumʼekanga, hakuki nkadimo lu lunya la pami kana la lomoso uma lʼaui 
wutshiye, we khumemi, khumʼekanga. Mete, ukambi aye Joaba kakamvutela, 
kakandakanya aui ane tshe. 

20Ukambi aye Joaba ambutsha osoku dia nkadimula tukanyi taye lu dikambu ne. 
Keli we khumemi eko la yimba efula uku ondjelo wa Unyashungu, dia mbeya 
akambu tshe watutshamaka la kete. 

21Khumʼekanga akatela Joaba ati: Ulungi, mete lambetawo ntsha dikambu ne. 
Tshoka, utulunguli olongo a pami Abisaloma. 

22Joaba akayakosha ekhukhumadi la kete, akakhusamela khumʼekanga, 
akutumbula. Ndi akati ati: Mete, lambulimbitela elo nti: Dimi ukambi aye 
lambuhumo lukulu Polo lu ashu aye, we khumemi, khumʼekanga, ne dia we 
ambetawo ntsha kene kakamakolombe. 

23Okone Joaba akunela, akatshu la Ngeshure, akatuya la Abisaloma uya la 
Jerusalema. 

24Ku khumʼekanga akati ati: Ndi atshu lakandi, tenanaki la mi. Okone Abisaloma 
akatshu utsha lakandi, komena elundji ka khumʼekanga. 

25Lʼatei wa Isariyele tshe nduku pami kaki la lukumu uku Abisaloma lu dimena 
diandi. Uma lu luhita la lukulu pulu ndu lʼote, ndi taki la ekomo. 

26Lamʼakandahimbula divu dia lʼote, (ndi akadihimbulaka lʼeleku lʼeleku ne dia 
dio diaki wutshu), ndi akadiedika ku dio diakayala wutshu wa toshekele kama 
hyendi, lu tediko, tatedikaka khumʼekanga. 

27Abisaloma akuti ana apami asatu, la ona umuntu otoi, lukumbu landi Tamara. 
Ku ndi akayala umuntu la dimena efula. 

28Abisaloma akadjase deku pendi la Jerusalema, komenana la khumʼekanga. 

29Abisaloma akatumi untu la nteta Joaba dia ndjutuma le khumʼekanga, keli 
Joaba kunanga ndja. Ndi akatumi diui etena ka hendi, keli ndi kunanga ndja. 

30Okone Abisaloma akatela ekambi andi ati: Nyendi, ekambo ka Joaba keko 
lasuki la ekambo kami, epunga weko loko. Nyutshu, nyutukitshumbi. Ku ekambi 
wa Abisaloma wakatukitshumba. 

31Ku Joaba akatshu laka Abisaloma, akatuwumbula ati: Okoko wana 
wakatutshumba ekambi aye ekambo kami? 

32Abisaloma ah kaluya diui ati: We henyi, dimi lakaketi tena pendi nti: Yaka 
ndjukutumi le khumʼekanga dia ntumumbwendi wati: Dikambu kuna diakamayi 
uma la Ngeshure? Aki ololo dimi ntshikala leko. Kakiane dimi nangaka mena 
elundji ka khumʼekanga. Naka dimi leko la unungu, andjaki. 

33Ku Joaba akatshu le khumʼekanga, akatuwutela aui aso. Khumʼekanga aketi 
Abisaloma ku ndi akatshu la ntundu kandi. Ndi akukhusamela, akakole ote la 
ntundu kandi. Ku khumʼekanga akukhumbatela. 

2 Samuele 15 

Abisaloma Ambotombokwela Davidi 

1Lʼokongo diku, Abisaloma akakundja pusupusu, falasa, la apami akumi atanu 
wakatalawoka la ntundu kandi. 

2Abisaloma akunela kʼolomo la pindju, akatemala lʼumamu a mbuka lu eotwelo 
kʼusumba. Lamʼakayakaka untu la dikambu dia memala la ntundu ka 
khumʼekanga lʼelumbwelu, Abisaloma akaweti, akawumbula ati: Uma lʼusumba 
akona ayayayi? Ku ndi mbukaluya diui ati: Dimi ukambi aye leko usi wudja 
kapanda uma lʼatei a wedja wa Isariyele. 

3Ku Abisaloma akawutela ati: Nduku untu lambosonama le khumʼekanga lukuki 
nsambula dikambu. 

4Ku Abisaloma akawutela ntu ati: Utunduyala wambumbete usambudi wa kete 
nye, tshiki dimi lutusambulaka akambu wa untu tshe laya le mi la sambu kʼololo! 

5Okone lamʼakayakaka untu dia ndjukhusamela la ntundu kandi, ndi akasimbula 
lunya, akukimela, akukhumbatela. 

6Osoku mbakatshelaka Abisaloma asi Isariyele tshe wakayakaka le 
khumʼekanga lʼelumbwelu. Osoku mbakandakadimula etema wʼasi Isariyele uya 
le ndi. 

7Lamʼaketi deku nei, Abisaloma akasengasenga khumʼekanga ati: Unkimo ntshu 
la Heberona la ntushidiya dokoloko diakamatshiki le Latuyalaka. 

8Dimiukambi aye lakatatshiki dokoloko le Latuyalaka lamʼakamadjashi la 
Ngeshure ka lʼArama nti: Naka latuyalaka ayunkaluya la Jerusalema, dimi 
layotemolaka. 

9Khumʼekanga akûkaluya diui ati: Utshu la ki. Ku ndi akunela, akatshu la 
Heberona. 

10Keli Abisaloma akatumi atopi lu wedja tshe wa Isariyele dia ntataka vati: 
Lamʼayunyuka lundju lʼamama, kanyuti nyati: Abisaloma aya khumʼekanga la 
Heberona. 

11Abisaloma aketi apami kama hyendi wa la Jerusalema. Ku vo wakuyeli 
uyelayela, kumbeya nduku dikambu. 

12Lamʼakalambula Abisaloma elambu, ndi akatumi dikendji dia nteta Ahitofele, 
undaki a Davidi, uma lʼusumba a wo Ngilo. Sheki yakayala wulu, ne dia antu efula 
wakatakolamelaka mbekama Abisaloma. 

13Untu omotshi akayutela Davidi ati: Etema wʼasi Isariyele wambukadimo utsha 
le Abisaloma. 

14Davidi akatela ekambi andi tshe waki la Jerusalema ati: Nyuneli tulawo, ne dia 
hateyi mpanda la ntundu ka Abisaloma. Nyusamanya tutshu. Naka aha osoku ndi 
ayutunda esadi, ayututshela kolo, ndu ayulanya usumba la yombo. 

15Ekambi wa khumʼekanga wakûkaluya diui vati: Enda, shu, ekambi aye, 
tayutsha kene tshe kayuyulanga, we khumesu khumʼekanga. 

16Ku khumʼekanga akatumbi; wa lu luudu landi wakuyeli. Ndi akatshiki esika 
andi dikumi dia nama luudu. 

17Khumʼekanga akunela, ku antu tshe wakuyeli. Vo wakatemala la luudu 
lʼekumelu. 

18Ekambi andi tshe, asi Kerete tshe, asi Pelete tshe, ndu asi Ngata tshe 
wakulekana. Apami kama shamalu wakayuyelaka uma la Ngata, waketi la 
ntundu kandi. 

19Ku khumʼekanga akambula Itai, usi Ngata, ati: Okoko wana wayayayi ndu we? 
Ukaluli, utudjase la khumʼekanga, ne dia ongendangenda mbeye ndu 
wakakutshanya uma lu kete yanyu. 

20Lui kakayakumi, ku elo dimi ndjukosa dia ntakekekuya kame la mi 
lamʼahameye dime lene atamatshu? Ukaluli, ndu ukaluya ananyo. Latuyalaka 
anyutsheli la ketshi la mete. 

21Keli ndi akakaluya khumʼekanga diui ati: Uku eli Latuyalaka la lumu, ndu uku 
weye, we khumemi khumʼekanga la lumu! lu dihuli tshe diayuyutsho lu nyoi 
kana lu lumu, leko kayumuyala ndu dimi ukambi aye. 

22Ku Davidi akûkaluya diui ati: Kawo, eti la ntundu. Itai, usi Ngata, aketi la 
ntundu, ndi la antu andi tshe waki la ndi. 

23Asi wudja uku tshe wakatundo lʼalelu, wakadi tukuku ta wulu lamʼakatehoka 
antu tshe. Ndu khumʼekanga akateho Kiderona, ndi la antu tshe, waketi lu 
mbuka kʼutsha lʼusui wa shenga. 

24Zadoka, ndi la asi Lewi tshe waki la ndi wakayi wayembe oshete wa sheki wa 
Unyashungu. Vo wakayukitsha oshete ako. Lamʼakashili antu tshe ntumba uma 
lʼusumba, Abiyatara akunela. 

25Khu-mʼekanga akatela Zadoka ati: Ukaluya oshete wa Unyashungu utsha 
lʼusumba. Naka dimi layuhumo lukulu lʼolo lu ashu wa Latuyalaka, ndi 
ayunkaluya, ayomenya oshete ndu edjaselu kandi ntu. 

26Keli naka ndi ambuta ati: Dimi handjukongenangena, dimi one, kantsheli uku 
ayundulanga. 

27Khumʼekanga akambula olombedi Zadoka ati: Aha omenyi wʼakambu 
wahatayi mbeye? Lkaluli la ki lʼusumba, we la Abiyatara, kame la ana anyu 
wʼapami ahendi, Ahimaze, onʼaye, la Jonatana, onʼa Abiyatara. 

28Enda, dimi layutukunga lʼukidi wʼusui wa shenga, edja ndu lamʼayumulungula 
lukumu la shikaa uma le ye. 

29Zadoka la Abiyatara wakakaluya oshete wa Unyashungu la Jerusalema. Vo 
wakatudjase leko. 

30Davidi akambela lu dikuna dia eweli. Ndi akade ataleli, ote ukumbami, la ekulu 
hwe. Antu tshe waki la ndi wakakumbi ete, wakatambelaka wataleli. 

31Wakayutela Davidi vati: Ahitofele ambuyala kame la Abisaloma lʼului wʼasi 
sheki. Ku Davidi akalombe Latuyalaka ati: Latuyalaka li! ete alaku wa Ahitofele 
anyanya. 

32Lamʼakakumi Davidi lʼote a dikuna, lene akawatemolaka Unyashungu, enyi ku 
Hushai, usi Araka one ayayi la ndjuhumana la ndi, ukutu betshi betshi la nete too 
lʼote. 

33Davidi akawutela ati: Naka we ayulanga ntsho la mi, we ayuyala wutshu le mi. 

34Keli naka we ayukalula lʼusumba, ayututela Abisaloma wati: Khumʼekanga li! 
dimi layuyala ukambi aye uku akimi ukambi a sho nshi kina, osoku 
mbamumuyala ukambi aye kakiane. Ku we ayunkimanyia dia shu nfutanyaka 
alaku wa Ahitofele. 

35Undi, we huyala la elombedi Zadoka la Abiyatara leko? Okone aui tshe 
wayuyukaka uma lu luudu la khumʼekanga, kututelaki elombedi Zadoka la 
Abiyatara. 

36Okone Hushai, ongenyi a Davidi, akayi lʼusumba. Ndu Abisaloma akakumi la 
Jerusalema. Enda, anʼawo ahendi wʼapami, Ahimaze, onʼa Zadoka, la Jonatana, 
onʼa Abiyatara, weko la wo. Osoku uma le wo kayuwuntumelaka aui tshe 
wayuyukaka. 

37Okone Hushai, ongenyi a Davidi, akakalula lʼusumba. Ku Abisaloma akoto lu 
Jerusalema. 

2 Samuele 16 

1Lamʼakalekana Davidi ote a dikuna yema tshitshe, enyi ku Ziba, ukambi a 
Mefiboshete, one ayayi diandjuhumana la ndi, kame la punda hyendi 
yukelekami die ladiku diayo ndu yayembe ekama wa ma kama hyendi, ekama 
lukama wʼelua wa vinyo, la elua wa nshi yʼowo lukama, ndu uhundi a wanu. 

2Khumʼekanga akambula Ziba ati: Ukundi ambuyela diango ne? Ziba akûkaluya 
diui ati: Punda ya lu luudu la khumʼekanga mbahema nye. Ma la elua wa elongo 
wʼapami nde ne. Ndu wanu wa wane wambokomo lʼusui wa shenga no ane. 

3Khumʼekanga akawumbula ati: Lendʼeli onʼa khumeye? Ziba akûkaluya diui ati: 
Ndi akatsmkaia la Jerusalema ata ati: Luudu la Isariyele ayunkaluya diulelu dia 
papa elo. 

4Khumʼekanga akakaluya Ziba diui ati: Enda, diango tshe dia Mefiboshete 
mambuyala diaye. Ku Ziba akati ati: Dimi lambukukhusamela, we khumemi, 
khumʼekanga, etawo dimi mpumo lukulu lʼolo lu ashu aye. 

5Lamʼakakumi khumʼekanga Davidi la Bakurima, enyi ku pami kemotshi, 
lukumbu landi Shimei, usi khumbu ka luudu la Saulu, onʼa Ngera, one ayayi 
ayotenge, ayoloke. 

6Ndi akuki Davidi la ekambi andi tshe ave. Wudja tshe ndu akanga wʼahunga tshe 
waki lu lunya la pami la khumʼekanga ndu lu lunya landi la lomoso. 

7Shimei akukanula ati: Mo, mo we latutundjaka dikila, we untu a kolo! 

8Latuyalaka ambukosomboya dikila tshe dia wa lu luudu la Saulu lukanga kiti ka 
diulelu kudjashiye. Ndi ambukimo diulelu lu anya wa onʼaye Abisaloma. Enda 
we ambundama lu kolo kaye, ne dia we eko utundjishi wa dikila. 

9Ku Abishai, onʼa Zeruya, akambula khumʼekanga ati Okoko wana wakoloka udu 
a fo one we khumemi, khumʼekanga? Dimi lambukosengasenga nti: Unkimo 
ntshu, ntubimbuli ote. 

10Khumʼekanga akûkaluya diui ati: Kasami la nyu na, nyu ana wa Zeruya? Ndi 
ambukanula ne dia Latuyalaka akawutela ati: Ukanuli Davidi. Eya mbumbula ati: 
Okoko wana watshaye osoku? 

11Davidi akatela Abishai ati: Naka onʼami lakatumbi uma lʼosohi ami nangaka 
ndjakami keti usi Bendjamina one? Nyuwete, ankanuli ne dia Latuyalaka 
kakawutela. 

12Undu, Latuyalaka ayena kolo kambuntshela untu one, ndu ndi ayunkaluya 
ololo lu ekanwelu kambundukanula elo. 

13Davidi la antu andi wakakolamela lokendo lawo. Shimei akatatshokaka 
lʼumamu wʼukungu waki lasuki lʼukungu wakatatshokaka Davidi atukanula, 
atawuki ave nde atufumbwela ditshu. 

14Khumʼekanga la antu tshe waki la ndi wakakumi la Jorodana, ku alimba awo 
wambokomo. Ndi akatumuya leko. 

15Abisaloma la wndja tshe, wa Isariyele, wakayi la Jerusalema. Ndu Ahitofele aki 
kame la ndi. 

16Lamʼakayi Hushai, usi Araka, ongenyi wa Davidi le Abisaloma, idi akawutela 
ati: Khumʼekanga alumbi! Khumʼekanga alumni! 

17Abisaloma akambula Hushai ati: Kame kʼasaye la ongenyi aye keko? Okoko 
wana wakiye kuntsho la ongenyi aye? 

18Hushai akakaluya Abisaloma diui ati: Aha osoku. Keli one lambosonola 
Latuyalaka la wudja tshe ndu apami tshe wa Isariyele, ndi kayuyala khumemi, 
ndu kayumutshikala la ndi. 

19Ndi akati ntu ati: Akona ayumukambela ulimu? Kema ololo dimi nkambela 
onʼandi ulimu uka? Uku akamakambelaka sho ulimu, mbayumukukambela 
ulimu ndu we. 

20Ku Abisaloma akatela Ahitofele ati: Umvuteli akambu wukukisu ntsha. 

21Ahitofele akatela Abisaloma ati: Oto lu mvudu ya esika wa sho wakandatshiki 
dia nama luudu landi. Osoku mbayuka Isariyele tshe vati: Sho ambukena engo 
ka wononyi. Ku anya wa antu tshe weli la ye wayukikitala. 

22Okone vo wakahikela Abisaloma luudu la dipema ladiku dia luudu la 
khumʼekanga. Ku Abisaloma akoto le esika wa shi lu ashu wa Isariyele tshe. 

23Alaki vakalaxaka Ahitofele lu nshi ku waki uku alaku wa untu lakambulaka le 
Unyashungu. Osoku mbaki alaku tshe wa Ahitofele le Davidi ndu le Abisaloma. 

2 Samuele 17 

Alaku wa Ahitofele la wa Hushai 

1Ahitofele akatela Abisaloma ntu ati: Etawo dimi nsonola apami nunu dikumi la 
pendi. Kamuneli utshu one, dia ndjelana la Davidi. 

2Dimi layutuwunda lamʼambundokomo dimba ndu lamʼayundutola anya; 
layutuwutsha woma. Antu tshe weli la ndi, wayulawo. Ku dimi layutudiaka paka 
khumʼekanga ndame. 

3Dimi layela antu tshe le ye, uku atuyakaka usekaseka a umuntu le umendi. 
Okone antu tshe wayuyala la ki. 

4Aui aso wakangenyangenya Abisaloma ndu dihangamendi dia Isariyele tshe. 

5Ku Abisaloma akati ati: Nyeti ndu Hushai, usi Araka, kakiane. Tuyuki aui 
wayunduta ndu ndi. 

6Lamʼakayi Hushai le Abisaloma, Abisaloma akawutela ati: Ahitofele akatutedi 
okone. Undi, ololo shu ndjela alaku andi? Naka kema, otekete! 

7Hushai akakaluya Abisaloma diui ati: Alaku wambukulaka Ahitofele etena kene 
kema dimena. 

8Hushai akawutela ntu ati: We nimbitelaka sho la antu andi, apami a wulu 
mbewo. Vo wambukiyana uku laundu lambohotwama ana lʼusui. Sho eko kanga 
ata, ndi hudjase kame la antu. 

9Kakiane ndi mbishama lu difuku dimotshi kana lu dihuli kapanda. Okone 
lamʼayuwudiaka antu amotshi lʼetatelu, untu tshe layuka lukumu, ayuta ati: 
Andjedi wa Abisaloma wambudiakema efula. 

10Okone ndu kanga dihunga leli lʼutema uku tambwe ayuka woma. Ne dia 
Isariyele tshe mbeyaka vati: Sho eli ondoshi wa ta a wulu ndu wane tshe weli 
itame la ndi weli akanga a dihunga. 

11Daku diami le ye ne nti: Usanganya asi Isariyele tshe uma la Dane pulu ndu la 
Bere-Sheba la le ye. Efula kawo kayali uku seke ya losenga la lʼumamu wʼashi a 
waki. Ndu weme, kutshu ia wo lu ta. 

12Okone lamʼayutukuma lu dihuli diayututana sho, tayolwela uku atolokaka 
lopopo la kete. Okone hatahandja ndu ndi ndu asikandi weli la ndi nduku otoi. 

13Ntu, naka ndi ayutoto lʼusumba omotshi, asi Isariyele tshe wayotola ekodi 
utsha lʼusumba ako. Ku shu tayukutula usumba lʼatei a ashi, edja ndu nduku yet 
shi ya dive yayutanema laawo. 

14Abisaloma la apami tshe wa Isariyele wakati vati: Daku dia Hushai, usi Araka, 
diambuleka daku dia Ahitofele ololo. Latuyalaka akasanguya nfutanya daku 
diʼololo dia Ahitofele dia Latuyalaka mpumuya Abisaloma lukulu lʼengeno. 

15Ku Hushai akatutela elombedi Zadoka la Abiyatara ati: Okone mbakalaki 
Ahitofele Abisaloma la dihangamendi dia Isariyele, keli dimi lakalaki okone la 
okone. 

16Okone utumi untu esadi le Davidi la ntuwutela ati: Tetamaki elo lu tehu dia 
lʼusui a shenga. Ateho, atshu etali! khumʼekanga la antu tshe weli la ndi 
watukudiakema. 

17Jonatana la Ahimaze wakakungaka la Ene-Rongele. Ku ukambi a umuntu 
omotshi akatshokaka dia ntuwatela kumu, ne dia vo kumbeya mboto lʼusumba. 
Vo wakatshu la ntutela khumʼekanga Davidi. 

18Keli olongo a pami omotshi akawaenyi, akayutela Abisaloma dikambu so. Vo 
wakatshu esadi, wakatukuma laka untu omotshi la Bakurima. Difuku dimotshi 
diaki lu lukumbu la luudu lako, ku vo wakatushama loko. 

19Ku umuntu kanga luudu akafe unyo a difuku, akatela efushi wʼahoho laawo. Ku 
dikambu kumbeyama. 

20Ekambi wa Abisaloma wakakumi laka umuntu ako, wakawumbula vati: 
Lendʼeli Ahimaze la Jonatana? Ku umuntu ako akawatela ati: Vo waketshi, 
wakatehwi okedi. Vo wakâyangi, keli kumbatana. Okone vo wakakaluya la 
Jerusalema. 

21Lamʼakunela ekambi wa Abisaloma, vo wakatumbi uma lu difuku, wakatshu le 
Davidi. Vo wakatuwutela vati: Nyuneli, nyusamanya dia nteho ashi, ne dia okone 
la okone mbakalaki Ahitofele lu dikambu dianyu. 

22Ku Davidi akunela, ndi la antu tshe waki la ndi, wakateho Jorodana. Okone la 
hyu-tshihutshi nduku otoi akatshikala, atateho Jorodana. 

23Lamʼakenyi Ahitofele ati: Hawuyeli daku diami, ndi akahe edie lu punda kandi, 
akunela, akatshu lakawo. Ndi akatolongosola luudu landi, akayadji kyodi, akavu. 
Ku wakukhunde lu wuku wa diumbu dia shi. 

24Davidi akakumi la Mahanayima. Abisaloma akateho Jorodana, ndi la apami wa 
Isariyele tshe waki la ndi. 

25Abisaloma akadji Amasa olombodi wʼalimbi lu dihuli dia Joaba. Amasa aki onʼa 
pami kemotshi, usi Isariyele, lakawetaka vati: Itira lakatshuki Abingale, onʼa 
umuntu a N hashi, onangu Zeruya nyangu Joaba. 

26Isariyele la Abisaloma wakatuhanga lu kete ya Ngiliyade. 

27Lamʼakakumi Davidi la Mahanayima, Shobi, onʼa Nahashi, usi Amona, uma la 
Raba, Makira, onʼa Amiyele, usi Lo-Debare, la Barazilai, usi Rongeline ka la 
Ngiliyade, 

28wakela atuhu, alonga, mbaka, epunga wa menge, epunga wa yelela, shima 
kʼahoho, nanula, konde, ahoho wa lufumba, 

29usanga, iso, ekoko, awele wʼekama wa dungalunga le Davidi ndu le antu waki 
kame la ndi dia vo nde. Ne dia vo wakati vati: Antu ane wambusuwa la ndjala la 
pusa, wambokomo lʼusui wa shenga. 

2 Samuele 18 

Nyoi ka Abisaloma 

1Davidi akali antu waki kame la ndi, akadji elombodi wa antu kinunu kinunu, wa 
antu lukama lukama ladiku diawo. 

2Ndi akatumi antu etenyi ka satu lʼokongo a Joaba, etenyi ka satu lʼokongo a 
Abishai, onʼa Zeruya, onangu Joaba, la etenyi ka satu lʼokongo a Itai, usi Ngata. 
Khumʼekanga akatela antu ati: Ndu dimi layutsho kame la nyu. 

3Keli antu wakûkaluya diui vati: We hutsho la su. Naka shu tayulawo, vo 
hawukani dikambu diasu. Tshikima etenyi ka hendi kasu kambuvo, ku vo kana 
dikambu diasu. Keli we eko uku nunu dikuni diasu. Uleki dimena dia we 
ntutumela ekimanyela uma lʼusumba. 

4Khuumʼekanga akakaluya diui ati: Uku alanganyu mbayumutsha. Khumʼekanga 
akemala lʼeotwelo, ku antu tshe wakatumbi lu elui wa lukama lukama la wa 
kinunu kinunu. 

5Khumʼekanga akadjangela Joaba, Abishai la Itai ati: Kanyutsheli Abisaloma, 
olongo a pami uku, la ketshi lu dikambu diami. Antu tshe wakuki 
lamʼakadjangela khumʼekanga elombodi didjangu lu dikambu dia Abisaloma. 

6Okone antu wakatumbi lʼusui dia ntolo la Isariyele. Wakatolo la wo lʼukunda wa 
Efarayima. 

7Ekambi wa Davidi wakalembia asi Isariyeie lushi lako. Vo wakadiaki antu efula, 
uku antu nunu akumi ahendi. 

8Ta diakadiangana lu leke lako tshe. Ku ukunda akateki yombo nshila antu efula. 

9Abisaloma akatuhumana la ekambi wa Davidi shashimuya. Abisaloma 
akatatshokaka atahemi lu punda kandi Punda aketi la tshina dia uwamba, ku 
kingu ka Abisaloma kakatuhakema lʼasa tahi ya uwamba. Punda akanmo uma 
lʼesi andi, ku ndi akalendalenda lʼasa tahi la kete. 

10Untu omotshi akenyi dikambu diako, akatutela Joaba, ati: Ulungi, lakenyi 
Abisaloma alendalenda lʼuwamba. 

11Joaba akakaluya pami kakawela lukumu diui ati: Naka we akenyi dikambu 
diako, okoko wana wakiye kumbudiaka kaku? Tshiki dimi lutukusha enyi dia 
fesa dikumi la uya. 

12Pami kako akakaluya Joaba diui ati: Kuyanga mbutumulungula tenyi dia fesa 
kinunu lu lunya lami, dimi tutumahe onʼa khumʼekanga lunya. Ne dia 
khumʼekanga akanyudjangela, we, Abishai la Itai, la ntundu kasu ati: Nyewo, 
untu taheki olongo a pami Abisaloma lunya. 

13Utunduyala dimi lakutshedi osoku (ne dia nduku dikambu dieya mbishama 
khumʼekanga), tshiki ndu we utuyala utunyi ami. 

14Ku Joaba akûkaluya diui ati: Halangi ntshimbatshimba dia nsawula la ye lu 
dikambu ne! Ndi akose akhuwa asatu lu lunya, akawuwatsheta Abisaloma ka lu 
diui iamʼakandalendalendaka lʼuwamba. 

15Elongo wʼapami dikumi wakatembaka diango dia ta dia Joaba, wakadingi 
Abisaloma, wakokomola, wakudiaki. 

16Joaba akadi dimama, ku antu tshe wakakalula uma lene akawatayelanaka la 
Isariyele, ne dia Joaba akâshimbi. 

17Vo wakose udu wʼAbisaloma, wakatuwukadja lu difuku dia wuki lʼukunda 
wakaki-tsha ului a wuki wʼave ladiku diandi. Asi Isariyele tshe wakalawo utsha 
la wakawo. 

18Lamʼaki Abisaloma la lumu, ndi akatayaemedi ekoho kʼeuhwelu ka lukumbu 
landi lʼukidi wa khumʼekanga, ne dia ndi akati ati: Dimi kema la ona a pami, 
lukuki antu mbuhoka lukumbu lami. Ndi akole ekono kako lukumbu landi. 
Watukietaka edja ndu elo vati: Euhwelu ka Abisaloma. 

19Ahimaze, onʼa Zadoka, akati ati: Unkimo ndawo, tuteli knumʼekanga lukumu 
uku okone ambosomboya Latuyalaka atunyi andi. 



592 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

20Joaba akûkaluya diui ati: Totolaki lukumu elo, keli kulotole lushi lukina. Keli 
tulotolaki elo, ne dia onʼa khumʼekanga ambuvo. 

21Ku Joaba akatela usi Kushi ati: Tshoka, ututeli khumʼekanga kene kakayenyi. 
Usi Kushi akakhusama la ntundu ka Joaba, akunela, akakhuso la luwangu. 

22Ahimaze, onʼa Zadoka, akayosengasenga Joaba ntu ati: Kuyanga dikambu ne 
dieko wulu, unkimo ndjelani la usi Kushi one. Joaba akawumbula ati: Onʼami, 
ukundi alangaye ntsho lamʼahayukundja difutu uma lʼetolelo ka lukumu? 

23Keli ndi akûkaluya diui ati: Ne dia ntumba kadiutumbi, ntshu. Joaba akûkaluya 
diui ati: Kawo, ulawo! Ahimaze akalawo lu mbuka lʼusui, akatulekana usi Kushi. 

24Lʼetena kaku Davidi akadjashi lʼasa kuki hyendi yʼusumba. Ku ulami wʼusumba 
akambela lu lukuki utsha ladiku diʼeheli ka lukumbu. Ndi akedia ashu, enyi ku 
pami kemotshi kene, kayalawo ndame. 

25Ulami akahangohango, akatela khumʼekanga. Ku khumʼekanga akawutela ati: 
Naka ndame kayayi, keti lukumu mbayandela. Pami kako akakolamela ndjayi, 
akasukana. 

26Ulami akenyi pami kekina ayalawo. Ndi aketi ulami wa suku ati: Enda, pami 
kekina yalawo ndame utu. Khumʼekanga akati ati: Ndu ndi kayela lukumu. 

27Ku ulami akati ati: Lambukana nti: Lokendo la one layalawo la ntundu, nfanaka 
la lokendo la Ahimaze, onʼa Zadoka. Khumʼekanga akati ati: Untu ololo kendi, ndi 
lu ndjayi la lukumu lʼololo. 

28Ahimaze akedia diui utsha le khumʼekanga ati: Akambu tshe weko ki! Ndi 
akayukhusama la ntundu ka khumʼekanga, akakolama, akati ati: Latuyalaka, 
Unyashungu aye, lakakimo antu wakalo la khumemi khumʼekanga, atumbwami! 

29Khumʼekanga akawumbula ati: Olongo a pami Abisaloma eko la wulu? 
Ahimaze akûkaluya diui ati: Lamʼakantumi Joaba, dimi ukambi aye, we 
khumʼekanga, lakuki lufungusu la wuki, keli dimi kumana fundu. 

30Khumʼekanga akawutela ati: Tukumo lane, utukutemala lene. Ku ndi akamo, 
akatemala dihuli dikina. 

31Usi Kushi akakumi, akati ati: Khumemi, khumʼekanga, lambukela lukumu 
lʼololo. Elo, Latuyalaka ambukosombwela le waku tshe wakakolosha. 

32Ku khumʼekanga akambula usi Kushi ati: Olongo a pami Abisaloma eko la 
wulu? Ku usi Kushi akûkaluya diui ati: Atunyi tshe wa khumʼekanga, la waku 
tshe watukoloshaka, wayali uku olongo a pami ako. 

33Khumʼekanga akayala la okei a wulu, akambela utsha lu luudu landi la 
mbetama laki ladiku dia eotwelo kʼusumba ataleli ati: Yee! Onʼami Abisaloma li! 

onʼami li! Onʼami Abisaloma li! Dimi nkutuvo lu dihuli diaye! Abisaloma, onʼami 
li! onʼami li! 

2 Samuele 19 

Davidi Ambukalula la Jerusalema 

1Wakatutela Joaba vati: Henyi, khumʼekanga ulela, ukiyana lu dikambu dia 
Abisaloma. 

2Lushi lako elembielo kakakadimo delu le wudja tshe, ne dia antu wakuki 
lukumu vati: 

3Khumʼekanga eko la lunyangu lu dikambu dia onʼandi. 

4Antu wakomomo lushi lako uku atomomoka andawi uma lu ta, wakakalula 
utsha lʼusumba. Khumʼekanga akakumbi elundji, akaleli wulu ati: Yee, onʼami 
Abisaloma li! Yee, Abisaloma, onʼami li! onʼami li! 

5Joaba akoto lu luudu, lene aki khumʼekanga; akatuwutela ati: We ambukia 
ekambi aye tshe wakashimbedi lumu laye, nyumu yʼana aye wʼapami la ya ana 
aye wʼamantu, ndu ya wadieye la esika aye, sonyi elo. 

6Mete, we atulangaka waku watukuhetshaka, la atuhetshaka waku 
watukulangaka. We ambutenya elo wati: Ewandji la ekambi weli anyanya lu 
ashu aye, ne dia lambulimbitela elo nti: Utunduyala Abisaloma akatshikadi la 
lumu la shu tshe takavwi, tshiki we utongenangena. 

7Okone uneli kakiane, utumbi, utusambi ekambi aye. Keli naka we hatumbi, 
lambutshiba le Latuyalaka nti: Nduku pami kayutshikala la ye uishu one Ku sui 
so diayuleka asui tshe wakayakaka le ye umaka nshi yakiye olongo a pami edja 
ndu kakiane wulu. 

8Ku khumʼekanga akunela, akatudjase lʼeotwelo kʼusumba. Wakatutela antu tshe 
vati: Khumʼekanga ambudjase lʼeotwelo kʼusumba, ku antu ishe wakayi la 
ntundu kandi. Laso ku asi Isariyele tshe wakashili ndawo utsha la wakawo. 

9Antu tshe wakadjana tamu lu wedja tshe wa Isariyele, watanela vati: 
Khumʼekanga akatutshungula uma lu anya wʼatunyi asu, ndi akatushimbela uma 
lʼanya wʼasi Filistiya. Keli ndi akahumbi ndawo Abisaloma utsha lu kete kina. 

10Abisaloma one lakatakiti iso dia ntulela ambutuvo lu ta. Dikambu kuna 
diahatati diui, dia nkaluya khumʼekanga kasu? 

11Khumʼekanga Davidi akatumela Zadoka la Abiyatara diui ati: Nyutumbuli 
dihangamendi dia Juda nyati. Dikambu kʼina diambunyuyala lʼokongo dia 
nkaluya khumʼekanga lu luudu landi? Nyu hanyuki lukumu nyati: Asi Isariyele 
tshe wambutumela khumʼekanga diui dia mbukaluya lu luudu landi? 

12Nyu mbeli analingu, ee, weka ami la umunyi ami mbenyu. Dikambu kuna 
diambunyuyala lʼokongo dia nkaluya khumʼekanga? 

13Nyutumumbweli ndu Amasa nyati: Aha weka ami la umunyi ami mbeye? 
Unyashungu antsheli dikambu diuleki wulu, naka we hayadi olombodi w alimbi 
ami pundju lu dihuli dia Joaba. 

14Davidi akalembia etema wʼasi Juda tshe uku utema wʼuntu otoi. Okone vo 
wakatumela khumʼekanga diui vati: Ukaluli, we la ekambi aye tshe. 

15Okone khumʼekanga akakalula, akatukuma pulu ndu la Jorodana. Asi Juda 
wakayi la Ngilingala dia ndjulungula khumʼekanga la dia mbutehuya Jorodana. 

16Shimei, onʼa Ngera, usi Bendjamina, uma la Bakurima, akasamanya dia mpulo 
kame la asi Juda, dia ndjuhumana la khumʼekanga Davidi. 

17Asi Bendjamina kinunu waki kame la ndi. Ndu Ziba, ukambi wa luudu la Saulu, 
akakhunguso utsha la Jorodana lu ashu wa khumʼekanga, ndi la anʼandi wʼapami 
dikumi la atanu ndu la ekambi andi akumi ahendi kame la ndi. 

18Vo wakateho Jorodana dia ntutehuya wa lu luudu la khumʼekanga, la dia ntsha 
kene tshe kakandalangi. Lamʼakateho khumʼekanga Jorodana, Shimei, onʼa 
Ngera, akakhusama la ntundu kandi. 

19Ndi akasengasenga khumʼekanga ati: We khumemi, tumendaki uku kanga 
unungu, tuhoki kolo kakamakutshela utshelatshela lushi lakayatumbi uma la 
Jerusalema. We khumemi, khumʼekanga, tumbidjelaki ukhumba wa dikambu ne 
lʼutema. 

20Mete, dimi uki mbi aye mbeyaka nti: Lakatshi kolo. Diako mbamuuiuya elo 
untu la ntundu uma lu luudu la Josefu dia ndjuhumana la ye, we khumemi, 
khumʼekanga. 

21Ku Abishai, onʼa Zeruya, akahula diui ati: Undi, Shimei hadiakema lu dikambu 
diakandakanula ukitami wʼiso wa Latuyalaka? 

22Davidi akûkaluya diui ati: Na dikambu diasami la nyu, nyu ana wa Zeruya dia 
nyu ndjala atunyi ami elo? Ololo untu ndjakema elo lu Isariyele uka? Dimi kaheyi 
nti: Dimi lambuyala khumʼekanga ka Isariyele elo? 

23Khumʼekanga akatela Shimei ati: We havu! Ku khumʼekanga akutshmela. 

24Ndu Mefiboshete, ukana a Saulu, akayi dia ndjuhumana la khumʼekanga. 
Umaka lushi lakunela khumʼekanga edja ndu lushi lakandakalula lakandi la ki, 
Mefiboshete konongosola ekulu, kuyanga nkolonga loledu kana nsula ahondo. 

25Lamʼakandatshu la Jerusaiema dia ntenana la khumʼekanga, khumʼekanga 
akawumbula ati: Mefiboshete li, ukundi akiye kuntsho le mi? 

26Ndi akûkaluya diui ati: We khumemi khumʼekanga, ukambi ami akankese. 
Dimi, ukambi aye, leko ekusi mbakamati nti: Dimi layahe edie lu punda, 
layahema ladiku diato, layutsho la khumʼekanga. 

27Ndi akansonganya la ye. Keli we khumemi, khumʼekanga, eli uku ondjelo wa 
Unyashungu. Okone utshi uku alangaye. 

28Mete, wa lu luudu la papa tshe wakakuki ndjakema la ntundu kaye we 
khumemi khumʼekanga, keli we akambidjasha lʼului wa waku wakalekaka ma lu 
mesa aye. Keki la mi ntu, dia dimi nkolomba ntu we khumʼekanga? 

29Knumʼekanga akûkaluya diui ntu ati: Akayatadienyi la mvuta akambu a so tshe 
na? Dimi lambetawo nti: We la Ziba, nyayukahana kete. 

30Mefiboshete akûkaluya diui ati: Ziba ose kuyanga yo tshe, ne dia khumemi 
khumʼekanga ambukalula la ki lakandi. 

31Barazilai usi Ngiliyade, akayi uma la Rongelime. Ndi akateho Jorodana kame la 
khumʼekanga, ayûtshindela pulu ndu la wedi wa Jorodana. 

32Barazilai aki usumbi a lukusumbi, wa deku akumi enanei. Ndi kakashaka 
khumʼeicanga mbu ya nde lamʼakandatusl ama la Mahanayima, ne dia ndi aki 
kanga ongonyi a wulu. 

33Khumʼekanga akalombe Barazilai ati: Yeti, tutshu lakami ku layutukukimanyia 
la ehumba aye tshe la Jerusalema. 

34Barazilai akakaluya khumʼekanga diui ati: Nshi ngana yeki la mi ntu, dia dimi 
ntsho la khumʼekanga utsha la Jerusalema? 

35Dimi laya deku akumi enanei elo. Laso dimi leki la wulu wa ntshikitanya ololo 
la kolo? Dimi, ukambi aye, lakeyi munganela kene kalemi la kene kanomi? Undi, 
dimi lakuki esambu wimba apami la amantu Ya ukundi ukukimi nkukitshiya 
wutshu ntu, we khumemi khumʼekanga? 

36Dimi ukambi aye layutukutshindela yema edja ndu la wedi wa Jorodana, we 
khumʼekanga. Ukundi, alangaye ntshelami ololo wuhu one? 

37Dimi lambukosengasenga nti: Etawo dia dimi nkalula lʼusumba ami, lasuki la 
diumbu dia papa la dia nyomi. Keli enda, ukambi aye Kimihame one. Ndi ateho 
la ye we khumemi, khumʼekanga. Kututshelaki kene tshe keli ololo lu ashu aye. 

38Khumʼekanga akûkaluya diui ati: Kimihame ayuteho la mi, Dimi layututshela 
wuhu wayukongenyangenya. La wuhu tshe wayuyulanga, mbayumutsheia. 

39Ku antu tshe wakateho Jorodana ndu khumʼekanga pupu. Khumʼekanga 
akalakana la Barazilai, akotshokola. Ku Barazilai akakalula utsha lakandi. 

40Khumʼekanga akelela utsha la Ngilingala, ndu Kimihame akatshu kame la ndi. 
Asi Juda tshe la etenyi ka hendi kʼasi Isariyele wakatshu kame la khumʼekanga. 

41Enda, asi Isariyele tshe wakayi le khumʼekanga wakayuwumbula vati: Okoko 
wana wakayukuva anengesu, asi Juda, wakawakutehuya Jorodana vame we 
khumʼekanga, la wa lu luudu laye, ndu alimbi aye tshe? 

42Asi Juda tshe wakakaluya asi Isariyele diui vati: Khumʼekanga mbutoka la su, 
okoko wana watukanyu kele lu dikambu ne? Undi, diango diandi mbakatale? 
Eshasha mbakandatusha uka? 

43Asi Isariyele wakakaluya diui vati: Shu nyuleka tena dikumi le khumʼekanga. 
Okoko wana wakanyatonyola? Aha shu mbakasanguya ntundu dia nkaluya 
khumʼekanga kasu? Aui wʼasi Juda wakaleki aui wʼasi Isariyele ngala. 

2 Samuele 20 

Etombokwelo ka Sheba 

1Untu a kolo omotshi akiko, lukumbu landi Sheba, onʼa Bikiri, usi Bendjamina. 
Ndi akadi dimama ati: Shu kema la etenyi kame la Davidi, kuyanga etenyi kʼukito 
kame la onʼa Jese. Isariyele li! nyutshu, nyu tshe untu lʼuntu utsha lakandi. 

2Ku asi Isariyele tshe wakamo uma le Davidi, wakayeli Sheba, onʼa Bikiri. Keli asi 
Juda wakatshu la ndi uma la Jorodana pulu ndu la Jerusalema. 

3Davidi akakumi lakandi la Jerusalema. Ndi akose esika andi 
dikumi wakandatshiki dia nama luudu, akadihi lu luudu. Ndi akawashaka mbu 
ya nde, keli kumbeyana la wo. Okone vo wakayala uku wadi waki edu, 
wakadihama edja ndu lushi lawo la nyoi. 

4Khumʼekanga akatela Amasa ati: Umbeteli apami wa Juda, kawusangani kame 
lʼokongo wa nshi shatu. Ndu we kuyali laawo. 

5Amasa akatshu dia nteta asi Juda dia vo nsangana. Ndi akatu-tshimbatshimba, 
akalekanya nshi yakawawutela. 

6Davidi akatela Abishai ati: Kakiane Sheba, onʼa Bikiri, uyanga ntutshela kolo 
kuleki ka Abisaloma. Ose ekambi wa khumeye, uyelani la ndi, ndi atukutukuma 
lʼesumba a wulu, ku ndi ntushisho. 

7Abishai akatumbi uma la Jerusalema, ndi lʼalimbi wa Joaba, asi Kerete, asi 
Pelete, la ahuka a wulu tshe, dia ndjelana la Sheba, onʼa Bikiri. 

8Lamʼakawakumi la dive dia wuki dia Ngibeyona, Amasa akayi dia ndjuhumana 
la wo. Joaba akalote eloto wa ta. Yombo yaki lu dihusu diakakelekami lʼuya 
wakandayahe ladiku diʼeloto. Lamʼakandatatshokaka, yombo yako yakasomo 
uma lu dihusu. 

9Joaba akambula Amasa ati: Onalingu, we la wulu? Ku Joaba akiikimela lu loledu 
la lunya la pami dia nonana la ndi. 

10Keli Amasa kumambala yombo yaki lu lunya la Joaba. Ku ndi akuhikeyo lu 
dikundju, akatundja esohi lʼandja, aha mbusihuya ntu. Ku ndi akavu. Ku Joaba la 
Abishai, onangu, wakayelana la Sheba, onʼa Bikiri. 

11Dimbi dimotshi dia Joaba, akemala lasuki la Amasa, akati ati: Untu tshe lalanga 
Joaba la untu tshe lalanga Davidi ayeli Joaba. 

12Amasa aki lu mingito lu dikila diandi lʼatei a osese. Untu tshe lakawenyi, 
akemala. Lamʼakenyi pami kako ati: Antu tshe wawena, ndjemalaka la le ndi, ndi 
akanya Amasa uma lʼosese, akotole utsha lʼekambo kemotshi, akukumbi 
dihondo. 

13Lamʼakandawunya uma lʼosese, antu wakatshu lʼokongo a Joaba dia ndjelana 
la Sheba, onʼa Bikiri. 

14Sheba akatenanya wedja tshe wa Isariyele pulu ndu la Abele ka la Bete-Maka. 
Asi Beri tshe wakasangana, wakuyeli lʼusumba. 

15Apami tshe waki kame la Joaba wakakumi la Abele ka la Bete-Maka, wakudingi 
loko. Vo wakatshela usumba difuku lʼutshimba wa lukumbu. Alimbi wa Joaba 
tshe wakatshimi lukumbu dia lunyukula. 

16Ku umuntu omotshi kanga yimba akahangohango uma lʼusumba ati: Nyulungi, 
nyulungi! lambunyosengasenga nti: Nyuteli Joaba asukani lane keli ntekete la 
ndi. 

17Joaba akasukana la le ndi, ku umuntu akawumbula ati: We keli Joaba? Ndi 
akûkaluya diui ati: Elu, dimi. Ku ndi akawutela ati: Ulungi aui ami, dimi ukambi 
aye a umuntu. Joaba akûkaluya diui ati: Dimi oso alunga. 

18Umuntu akawutela ati: Wakataka nshi kina vati: Wambuli dikambu lu Abele, 
ku dikambu diako nshila. 

19Usumba asu weli usumba waki la kolamelu lu Isariyele. Keli we nangaka nanya 
usumba weli umbutshi lu Isariyele! Ukundi alangaye nanya ukito wa 
Latuyalaka? 

20Joaba akûkaluya diui ati: Kema, kanyi sho ya mpandjula kana nanya yeko etali 
uma le mi. 

21Dikambu so kema osoku. Keli Sheba, onʼa Bikiri, uma lʼukungu wa Efarayima, 
akedia lunya landi dia ntombokwela khumʼekanga Davidi. Nyumbishandi 
ndame, ku dimi layumo uma lʼusumba. Ku umuntu akûkaluya diui ati: Kawo, 
wayukadja ote andi uma ladiku diʼeheli. 

22Ku umuntu ako akatshu le antu tshe lʼaui andi wa yimba. Vo wakahimbula 
Sheba, onʼa Bikiri, ote, wakawuki Joaba lʼandja. Joaba akadi dimama, ku antu tshe 
wakadiangana uma lʼusumba. Untu lʼuntu akatshu utsha lakandi. Joaba 
akakalula le khumʼekanga la Jerusalema. 

Elombodi wa lʼOkongo wa Davidi 
(2 Sam. 8:15-18; 1 Ek. 18:14-17) 

23Joaba aki olombodi wʼalimbi tshe wa Isariyele; Benaya, onʼa Jehoyada, aki 
olombodi wʼasi Kerete, la wʼasi Pelete. 

24Adorama aki kapita kʼantu wakawakambiaka ulimu la wulu; Jehoshafata, onʼa 
Ahilude, aki okondodi wʼekondo. 

25Sheva aki ufundji; Zadoka la Abiyatara waki elombedi, 

26la Ira, usi Jaira, aki olombedi wa Davidi. 

2 Samuele 21 

Esombweyo kʼAsi Ngibiyona 

1Ndjala ka kasha kakayala lu nshi ya Davidi deku satu etundu. Ku Davidi 
akatumbula Latuyalaka. Latuyalaka akûkaluya diui ati: Lu dikambu dia Saulu la 
wa lu luudu landi, atundjishi wa dikila, mbambuyala dikambu ne, ne dia ndi 
akadiaki asi Ngibiyona. 

2Khumʼekanga aketi asi Ngibiyona dia nsawula la wo. (Asi Ngibiyona tawaki asi 
Isariyele, keli vo waki atshikadi wʼasi Amora. Asi Isariyele wakakote la wo lusalu 
diaha mbadiaka. Keli Saulu akayangi mbadiaka lu saki kandi le Isariyele la le 
Juda.) 

3Davidi akambula asi Ngibiyona ati: Alanganyu dimi nyutshela na? Ukundi 
ayumutunga ekesanelu dia nyu ntshokola ukito wa Latuyalaka? 

4Asi Ngibiyona wakûkaluya diui vati: Dikambu ne dieko lʼasasu la Saulu, ndu 
lʼasasu la wa lu luudu landi, diaha dia fesa la paunyi, ndu dio kema dikambu dia 
untu omotshi mvo lu Isariyele. Ku ndi akawambula ati: Ku kakona kalanganyu 
dimi nyutshela? 

5Vo wakakaluya khumʼekanga diui vati: Untu one akalangi ntushika lushika ndu 
akasanguya dia ntushila ushiki, dia ntushisha uma lu kete tshe ya Isariyele. 

6Okone utusha anʼandi wʼapami esambeli keli ntu hane la ntundu ka Latuyalaka 
la Ngiba ka Saulu, osonami wa Latuyalaka. Ku Khumʼekanga aketawo ati: 
Layunyushawo. 

7Keli khumʼekanga akahandja Mefiboshete, onʼa Jonatana, onʼa Saulu, nedia daka 
diakawatalakanyi la ntundu ka Latuyalaka, ndi la Jonatana, onʼa Saulu. 

8Khumʼekanga akandi Aramoni la Mefiboshete, ana apami ahendi wakuti Rizipa, 
onʼa Aya, la Saulu, la ana apami atanu wakuti Merabe, onʼa Saulu la umuntu ndi 
la Aderiyele, onʼa Barazilai, usi Mehola. 

9Ndi akakimo lʼanya wʼasi Ngibiyona, ku vo wakatahane lʼukungu la ntundu ka 
Latuyalaka. Vo tshe esambeli wakavu kame, wakadiakema lu nshi yʼetatelu ka 
dinela diʼepunga. 

10Rizipa, onʼa Aya la umuntu, akose dikutu, ukadiali ladiku dia dive, aketamaka 
loko uma lʼetatelu ka dinela edja ndu lamʼakalo mvula. Ndi akatshanyaka fudu 
yakayakaka uya le wo la yanyi ndu nyama yakayakaka lʼutshu. 

11Wakatutela Davidi dikambu diakatshaka Rizipa, onʼa Aya, usika waki Saulu. 

12Davidi akatshu, akatosa weka wa Saulu la wʼonʼandi Jonatana uma la le asi 
Jabeshe-Ngiliyade, wakawatosa lu usheshe uma lʼosese wa Bete-Shana, lene 
akahane asi Filistiya lu lushi lakawadiaki Saulu la Ngiliboa. 

13Wakela weka wa Saulu la wa onʼandi Jonatana, wakatosa ndu weka wa waku 
wakahane asi Ngibiyona. 

14Vo wakatukhunde weka wa Saulu, la wa onʼandi Jonatana la Zela lu diumbu 
diaki Kisha, shi, lu kete ya Bendjamina. Vo wakatshi akambu tshe wakawatela 
khu mʼekanga. Lʼokongo diku Unyashungu akawaukela lu dikambu dia kete. 

Abishai Ambushimbela Davidi Uma le Dikunguti 

15Asi Filistiya wakalo lʼasi Isariyele ntu. Okone Davidi akatshu ndi la ekambi 
andi, akatolo lʼasi Filistiya. Ku Davidi akatokomo dimba. 

16Ishibi-Benobe, onʼa omotshi a lʼatei wʼakunguti, laki la dikonga dia wutshu wa 
toshekele kama shatu, lakasome yombo yʼuyuyu, aki la kanyi ya ndjaka Davidi. 

17Keli Abishai, onʼa Zeruya, akashimbela Davidi, akakomola usi Filistiya, 
akûdiaki. Ku alimbi wa Davidi wakatshibi, wawutela vati: Tutshoki la su lu ta 
ntu, utukutudima tala dia Isariyele. 

Asika Davidi Wambudiaka Akunguti 
(1 Ek. 20:4-8) 

18Lʼokongo wʼakambu aso, vo wakalo lʼasi Filistiya ntu la Ngobo. Sibekai, usi 
Husha, akadiaki Safu, otoi omotshiuma lʼatei wʼakunguti. 

19Wakalo lʼasi Filistiya ntu la Ngobo. Ku Elehanana, onʼa Jare-Orengime, usi 
Betelehema, akadiaki Ngoliyate, usi Ngata, lakakimelaka dikonga diaki la ulanga 
uku ukanda watuwotokaka asami. 

20Wakalo ta ntu la Ngata, lene aki pami kemotshi ka dihanoki kaki la pita 
shamalu shamalu lu anya ndu lʼekulu, tshe kame akumi ahendi la nyei. Ndi aki 
otoi omotshi lʼatei wʼakunguti. 

21Ndi akadji Isariyele tofwefwe, ku Jonatana, onʼa Shimei, onangu Davidi, 
akudiaki. 

22Antu anei aso waki ana wʼakunguti wa la Ngata. Vo wakadiakema le Davidi la 
ekatnbi andi. 

2 Samuele 22 

Usambu wʼEtshungwelu wa Davidi 
(Esam. 18:1-50) 

1Davidi akimbela Latuyalaka usambu la aui ane lamʼakutshungula Latuyalaka 
uma lʼanya wʼatunyi andi tshe ndu uma lu anya wa Saulu, 

2ati: Latuyalaki eli dive diami dia wuki, wumbe ami wa ta, la utshungudi ami. 

3Unyashungu eli Dive diami dia wuki, lene atumushamaka, Engawu kami, wulu 
wa panda kami, Lungeli lami la wuki, la eshamelu kami. We Ushimbedi ami, we 
katunshimbelaka uma lu akambu wa wulu. 

4Dimi layuhangohangoka nti: Latuyalaka atumbwami! Ku layushimbamela uma 
le atunyi ami. 

5Asukhu wa nyoi watonkomolaka, La dula diʼelanyelu diatumbutshaka woma. 

6Ekodi wa diumbu watunyingaka, Tulunga ta nyoi tatuntshimbaka. 

7Lamʼakimi la asui, laketi Latuyalaka, Ee, Lakalelela, Unyashungu ami. Uma lu 
luudu landi lʼekila, ndi akuki diui diami. Ndu delu diami diakukema lu atui andi. 

8Ku kete yakasukasuka, yakadidima. Atshina wʼulungu wakayekayeka, 
Wakasutshasutshama, ne dia ndi akumala. 

9Dinga diakatumbi uma lʼehembe andi, La lumbi la dja la dikita uma lʼunyo andi, 
Akalanga wakahete la lumu lako. 

10Ndi akahuluya ulungu, akakiti, Dingi dia tshududu diaki la tshina diʼakaka andi. 

11Ndi akahema ladiku dia okeruba, akafumbo, Ndi akenama, atafumbo lu lopepe. 

12Ndi akete udjima luudu la dipema lʼutshimba andi, Emotelo kʼashi la angi 
wʼedima wakudingi. 

13Uma lu ngaingai kakatetaka la ntundu kandi, Kakafukofukoka akalanga wa dja. 

14Latuyalaka akakhungula lʼulungu, Khumʼulungu akadikitsha diui diandi, 

15Ndi akuki atunyi ami pitu, akahandjula. Ndi akahenyahenya la ndjadi. 

16Kete ya la tshina diʼashi yakenama, Atshina wʼandja wakashwama Uma lu 
luhangu la Latuyalaka, Ndu uma lu lundju lʼefufelu kʼehembe andi. 

17Ndi akasimbula lunya landi uma lʼulungu, akankimela. Ndi akantundja uma 
lʼashi a waki. 

18Ndi akantshungula uma le utunyi ami a wulu, Uma le ampetshi ami wakandeki 
wulu. 

19Vo wakayi le mi lama akimi la pa, Keli Latuyalaka aki usuko ami. 

20Ndi akanombola uya lu dihuli dia hwe. Ndi akanshimbela, ne dia ndi 
ngenangenakami. 

21Latuyalaka akantshela uku ololo ami, Ndi akanfuti uku pudipudi kʼanya ami. 

22Dimi lakatakolamelaka lu mbuka ya Latuyalaka, Dimi kundjala la dikambu dia 
kolo dia minyami uma le Unyashungu ami. 

23Adjangu andi tshe waki la ntundu kami, Dimi kombetola uma lʼelembe andi. 

24Ndu dimi laki ololo uma lʼelembe andi, Dimi lakayalamt uma lu kolo. 

25Okone Latuyalaka akanfuti uku ololo ami, Ndu uku pudipudi kami lu ashu andi. 

26Le kanga kolamelu, we ndjaenyaka kanga kolamelu; Le one laha la unungu, we 
ndjaenyaka aha la unungu. 

27Le kanga pudipudi, we ndjaenyaka kanga pudipudi; Le one lahasimbwi, we 
atuyaenyaka kanga ngala. 

28We atushimbelaka akanga a ndjakitshakitsha, Keli ashu ave watendaka akanga 
wʼutaku dia mbakitshakitsha. 

29Ee, We Latuyalaka keli usasi ami, Latuyalaka atuminyiyaka udjima. 

30Uma lu wulu aye mbatumolembiaka alimbi, Uma lu wulu wa Unyashungu 
mbatumulimboka eheli ka lukumbu. 

31Mbuka ka Unyashungu katuyalaka ololo tshe, Alaka wa Latuyalaka weli mete. 
Ndi eli engawu ka wane tshe watuwekamaka. 

32Akona eli Unyashungu, naka aha Latuyalaka? Ndu akona eli Dive dia Wuki, 
naka aha Unyashungu asu? 

33Unyashungu eli lungeli lami la wulu, Ndi atonombolaka lu mbuka kʼusimbwi. 

34Ndi ateteka ekulu ami usadi uku lufumbo. Ndi atunkitshaka lu ahuli wa ladiku. 

35Ndi atukalanganyaka anya ami dia ndo ta, Ku anya ami wateyaka nema uta 
wʼohotela. 

36We ambumbisha engawu ka panda kaye, Memakana kaye kambumbete wuki. 

37We atokokwelaka ekulu ami mbuka, Ku akaka ami hawutoseloka. 

38Dimi lakayelaka atunyi ami, lakalanyaka. Dimi kunkalulaka ntundu vo 
watalanyema. 

39Dimi lakawediawedia edja ndu hawuyeya munela, lakatshumbi. Vo wakako la 
tshina diʼakaka ami. 

40We atunkikitshaka lu ta, We atonembiyaka wane watondoshaka. 

41We atukadimulaka ekongo wʼatunyi ami uya le mi, Ku dimi latushilaka wane 
watumpetshaka ushiki. 

42Vo watendaka, ku nduku untu lâshimbela! Watulelaka le Latuyalaka, ku ndi 
hatakaluyaka nduku diui. 

43Dimi latatshutshunaka uku ditshu dia Kete, Lâtadianganyaka, 
latahotshahotshaka uku loteke la lu esese. 

44We atuntshungulaka uma lu tamu ta wudja ami. We atunkitshaka ladiku dia 
wudja tshe, Ku wudja wakimi kumbeya watunkambelaka ulimu. 

45Asi wedja watuyakitshakitshaka la ntundu kami, Vo watukitanyiaka aui ami 
kamʼateketami. 

46Asi wedja watuyalaka etema ashi atu, Watutumbaka uma lu ahuli awo 
wʼeshamelu wayadidima. 

47Latuyalaka eko la lumu; Dive dia Wuki atumbwami! Unyashungu, Dive dia 
Wuki dia panda kami ediami. 

48We Unyashungu katosomboyaka lu dikambu diami, Katunkitshikitshiyaka 
wedja. 

49We keli one latuntshungulaka uma le atunyi ami, We atumbediaka ladiku dia 
waku watondoshaka. We atunshimbelaka uma le akanga a ngala. 

50Okone mbayumukukaka lusaka lʼatei a wedja tshe, we Latuyalaka! Dimi 
layimbaka esambu wa diandu lu lukumbu laye. 

51Ndi atushaka khumʼekanga kandi atshungwelu wa mamba. Ndi atukaka one 
lakandakiti iso ketshi, Ee, Davidi, la tukanuia tandi pundju. 

2 Samuele 23 

Aui wa Davidi wʼEkumelu 

1Aui wa Davidi wʼekumelu ane: Davidi onʼa Jese, One lakediama ladiku, Ukitami 
wʼiso a Unyashungu wa Jakoba, Umimbi wʼololo lu Isariyele, kata ati: 

2Nyuma ka Latuyalaka atonteketshaka, Diui diandi diatuyalaka lʼunyo ami. 

3Unyashungu wa Isariyele akateketa, Ee, Dive dia Wuki dia Isariyele akamvutela 
ati: One latulelaka antu la sambu kʼololo, Latulelaka la woma wa Unyashungu, 

4Ndi eli uku usasi wa pindju lamʼawanda unya; Uku pindju kaha la wangi 
Lamʼamonga adiyu la yanyi lʼokongo a mvula. 

5Undi, luudu lami laha osoku la ntundu ka Unyashungu? Ndi akadji la mi sheki 
ya pundju, Ee, ya shikaa, yakalongoswama lu akambu tshe. Undi, ndi haluwanya 
lulangu lami la panda kami tshe? 

6Keli amonyodi tshe, wa Unyashungu weli uku atende watuwukadjaka, Haweyi 
mbananda lʼanya. 

7Dieli la waku wawananda dia ndota eloto wa mbulu, la nkimela ulanga wa 
dikonga. Ku wayatshumba tshe lu dihuli diako. 

Ahuka wa Davidi 
(1 Ek. 11:10-47) 

8Onʼeli kumbu yʼakanga a wulu waki la Davidi. Josheba-Basishebete, usi 
Takemona; ndi aki uwandji wʼelombodi. Ndi akuki antu kama enanei dikonga, 
akadiaki etena otoi. 

9Eleazara, onʼa Dodo, onʼa Ahahi, akahonyi la ndi. Lamʼakasangapa asi Filistiya 
dia mbalosha, asi Isariyele wakalawo lʼekungu. 

10Ku Eleazara akunela, akadiaki asi Filistiya edja ndu lamʼakole lunya landi. Pita 
yandi yakakakatala lu wenyi wa yombo. Lushi lako Latuyalaka akahandja asi 
Isariyele la panda ka wuki. Ku antu wakakalula dia ndjumba diango dia dimbu 
tu. 

11Shama, onʼa Ange, usi Harara, akahonyi la ndi. Asi Filistiya wakasangana la 
Lehi, lene aki asusu efula. Ku asi Isariyele wakalawo asi Filistiya. 

12Shama akemala lu dihuli diako, akadiaki asi Filistiya. Ku Latuyalaka akahandja 
asi Isariyele la panda ka wuki. 

13Lu nshi ya dinela, asatu uma lʼatei wʼewandji akumi asatu wakatshu le Davidi 
lu wuku wa Adulama. Lʼetena keso, asi Filistiya wakahangi lʼukidi wa Refayima. 

14Davidi aki lu lungeli la ta, la ului wʼasi Filistiya wakahangi la Betelehema. 

15Davidi akakumbula ashi, ata ati: Utumukundja ashi wa no uma lʼeteko ka la 
suku dia Betelehema li! 

16Akanga a wulu asatu ako waketi kʼatei a pangu kʼasi Filistiya, wakatuduwula 
ashi uma lʼeteko ka la suku dia Betelehema, ku wakela le Davidi. Keli ndi 
kumbetawo mbano, akatshula la ntundu ka Latuyalaka. 

17Ndi akati ati: We Latuyalaka, kanyi ya ntsha dikambu ne yeko etali uma le mi! 
Ukundi ukukimi no dikila diʼapami ane waketawo nsundja nyumu yawo? Okone 
ndi kono ashi ako. Osoku mbakatshi akanga a wulu asatu. 

18Abishai, onangu Joaba, onʼa Zeruya, aki uwandji wʼakumi asatu. Ndi akuki antu 
kama shatu dikonga, akadiaki. Ku ndi akayala la lukumu kame la antu aku asatu. 

19Ndi akaleki nkundja nemo lʼatei wʼakumi asatu. Ndi akayala olombodi awo, 
keli ndi kunkundja nemo diedimi lʼantu aso asatu. 

20Benaya, onʼa Jehoyada, onʼa kanga wulu a la Kabizele, akatshaka akambu wa 
mamba. Ndi akatudiaka esongo ehendi wa tambwe la Moaba. Ndi akoto ndu lu 
difuku lu nshi ya lungi, akadiaki tambwe. 

21Ndi akadiaki usi Edjibitu, untu la dimena. Usi Edjibitu ako aki la dikonga lu 
lunya. Benaya akatshu utsha le ndi la ukalimba, akatohotola usi Edjibitu dikonga 
uma lu lunya landi, akudiaki la dio. 

22Oso eli akambu wakatshi Benaya, onʼa Jehoyada. Ndu ndi akakundja lukumu 
kame la antu ako asatu a waki. 

23Ndi akaleki antu akumi asatu nemo, keli ndi kombedima lʼantu aku asatu. 
Davidi akukitsha olombodi wa elami andi. 

24Asahele, onangu Joaba, aki otoi omotshi lʼatei wʼakumi asatu ako; Elehanana, 
onʼa Dodo, usi Betelehema. 

25Shama, usi Haroda, Elika, usi Haroda, 

26Heleze, usi Palati, Ira, onʼa Ikeshe, usi Tekoa, 

27Abiyezere, usi Anatota, Mebunai, usi Husha. 

28Zalamona, usi Ahoa. Maharai, usi Netofa, 

29Helebe, onʼa Bana, usi Netofa, Itai, onʼa Ribai, usi Ngibeya kʼasi Bendjamina. 

30Benaya, usi Piratona, Hidai, uma lu ekedi wa Ngasha, 

31Abi-Alabona, usi Araba. Azimaveta, usi Bahurima. 

32Eliyamba, usi Shalabona, ana apami wa Jashena, Jonatana, 

33Shama, usi Harara, Ahiyame, onʼa Sharara, usi Harara, 

34Elifelete, onʼa Ahasbai, onʼa usi Maka, Eliyame, onʼa Ahitofele, usi Ngilo, 

35Heziro, usi Karamele, Parai, usi Araba, 

36Ingala, onʼa Natana, usi Zoba, Bani, usi Ngada. 

37Zeleke, usi Amona, Naharai, usi Berote, omembi wa diango dia ta a Joaba, onʼa 
Zeruya. 

38Ira, usi Jetere, Ngareba, usi Jetere, 

39Uriya, usi Hiti. Vo tshe waki akumi asatu la esambeli. 

2 Samuele 24 

Davidi Ambala Efula kʼAsi Isariyele la kʼAsi Juda 
(1 Ek. 21:1-27) 

1Latuyalaka akuki asi Isariyele kele ka wulu ntu. Ndi akatshatshiya Davidi dia 
mbalosha, akawutela ati: Tshoka, utali efula kʼasi Isariyele ndu kʼasi Juda. 

2Ku khumʼekanga akatela Joaba olombodi andi wʼalimbi, laki la ndi ati: Utshu, 
utukinduli lʼatei a wedja tshe wa Isariyele, uma la Dane pulu ndu la Bere-Sheba. 
Kutali antu dia dimi mbeya efula kawo. 

3Joaba akakaluya khumʼekanga diui ati: Latuyalaka, Unyashungu aye, afudia 
antu lukama lukama ladiku dia yediko yewo kamʼakayasene ololo. Keli dikambu 
kuna diangenangenaye we khumemi khumʼekanga, dia ntsha dikambu ne? 

4Keli aui wa khumʼekanga wakalembia utema wa Joaba la wa elombodi wʼalimbi. 
Joaba la elombodi wʼalimbi andi wakamo uma la ntundu ka khumʼekanga, 
wakatshu dia ntala asi Isariyele. 

5Vo wakateho Jorodana, wakatuhanga lu lunya la pami la Aroera, lʼukidi wa 
Ngada, lu mbuka kʼutsha la Jazera. 

6Vo wakakumi la Ngiliyade, wakatshu utsha la Kadeshe lu kete ya asi Hiti. Vo 
wakatshu la Dane, ku vo waketi uma la Dane utsha lu leke la Sidona. 

7Vo wakatukuma la lungeli la ta la Tura, wakakindula lu esumba tshe wʼasi Hiti, 
la wʼasi Kanana. Ku vo waketiutsha la Nengebe ka la Juda, wakatukuma la Bere-
Sheba, 

8Lʼokongo a ngondo divwa la nshi akumi ahendi, vo wakashili nkindula lu kete 
tshe, ku vo wakakalula la Jerusalema. 

9Joaba akatela khumʼekanga efula kʼantu wakandali: akanga a wulu weya ndo ta 
la yombo lu Isariyele waki antu nunu katna enanei, la wa asi Juda waki antu nunu 
kama tshanu. 

10Keli utema a Davidi wakate lamʼakandashidiya mbala antu. Ndi akatela 
Latuyalaka ati: Dimi lambutsha kolo ka wuki lu dikambu ne diutshami! 
Latuyalaka li! lambukosengasenga nti: Unyimanyia kolo kene, dimi ukambi aye, 
ne dia lakatshi utshatsha uku kanga enginya. 

11Lamʼaketo Davidi la pindju, diui dia Latuyalaka diakayi le umvutshi Ngada, 
omenyi wa Davidi wʼakambu wahatayi, ati: 

12Tshoka, ututeli Davidi wati: Latuyalaka kata ati: Dimi lambukitsha akambu 
asatu la ntundu kaye, osonole dimotshi uma lʼatei awo dia dimi nkutsheladio. 

13Ku Ngada akakumi le Davidi, akawumbula ati: We nangaka ndjala la ndjala ka 
kasha lu kete yaye deku esambeli? kana we nangaka ntalawolawo la ntundu 

kʼatunyi aye watakutshanya? kana we nangaka sui dia wulu lu kete yaye nshi 
shatu? Kakiane ukani yimba, umvuteli diui diahumbami nkaluya le one 
lakantumi. 

14Davidi akakaluya Ngada diui ati: Dimi laya lʼasa kanda la kanda! Ndjakosha lu 
anya wa Latuyalaka, ne dia ndi eli kanga ketshi efula. Keli dimi tako-shamaki lu 
anya wʼantu. 

15Okone Latuyalaka akatumela Isariyele sui dia wulu umaka pindju edja ndu 
etena kakandasonola. Ku antu nunu akumi esambeli wakavu uma la Dane pulu 
ndu la Bere-Sheba. 

16Lamʼakasimbula ondjelo lunya utsha la Jerusalema dia yilanya, Latuyalaka 
akalembe utema dikambu dia kolo kako. Ku ndi akatela ondjelo wakadiakaka 
antu ati: Ambukuka! ukitsha lunya. Ondjelo wa Latuyalaka aki lasuki la dihuli 
diʼesuswelu ka Arauna, usi Jebuse. 

17Lamʼakenyi Davidi ondjelo wakadiakaka antu, ndi akatela Latuyalaka ati: 
Mete, lakatshi kolo, lakatshi utshatsha, keli ekoko ene, kakawatshi na? Lunya 
laye landosha dimi la wa luudu la papa atu. 

18Ngada akayi le Davidi lushi lako, akawutela ati: Uneli, ututsheli Latuyalaka 
ediakelu lu dihuli diʼesuswelu ka Arauna, usi Jebuse. 

19Davidi akatshu uku akatela latuyalaka Ngada. 

20Arauna akedia ashu, enyi ku khumʼekanga la ekambi andi ane wayayi uya le 
ndi. Arauna akatshu, akatukhusama la ntundu ka khum ekanga, akakolama. 

21Arauna akawumbula ati: Ukundi ambuyuya we khumemi, khumʼekanga, le mi 
dimi ukambi aye? Davidi akûkaluya diui ati: Dia ndjusumba dihuli diaye 
diʼesuswelu, dia dimi ntshela Latuyalaka ediakelu mbuyemi, dia sui ne dia wuki 
mumo uma lu wudja. 

22Arauna akakaluya Davidi diui ati: We khumemi, khumʼekanga, ose dihuli ne 
wososa. Olambuli kene keli ololo lu ashu aye. Enda, ndu ngombe yeko dia ndjala 
ulambu wa lutshumba, ndu tutambatamba tatuwususulaka epunga ndu koho ya 
ngombe nye dia ndjala kunyi. 

23We khumʼekanga lambukusha diango ne tshe anyanya. Ku Arauna a!, atela 
khumʼekanga ntu ati: Latuyalaka, Unyashungu aye, aketawo. 

24Keli khumʼekanga akatela Arauna ati: Aha ngaso. Keli layudisumba lusumba 
uma le ye. Dimi haletawo nambula ulambu wa lutshumba le Latuyalaka, 
Unyashungu ami, wakamalungula ulungulalungula. Okone Davidi akasumbi 
dihuli diʼesuswelu la ngombe lu ushinga wa toshekele akumi atanu ta fesa. 

25Davidi akatshela Latuyalaka ediakelu laawo, akalambula elambu wa 
lutshumba la elambu wa ki. Osoku mbakawasengasenga Latuyalaka dikambu 
dia kete. Ku sui diakamo uma le Isariyele. 

1 Khumi ya Dikanga 

1 Khumi ya Dikanga 1 

Abishange Ambukimanyia Davidi 

1Khumʼekanga Davidi akayala usumbi a lukusumbi. Kuyanga mbakawukumbaka 
dihondo, dimba diandi diakatshikala tshitshi ketu. 

2Ku ekambi andi wakawutela vati: Wakuyangeli we khumesu khumʼekanga, 
usekaseka a umuntu wʼemuma. Ndi kemalaki la ntundu kaye we khumʼekanga, 
kakumbaki, ketamaki la le ye, dia dimba diaye mpetaheta. 

3Okone vo wakatayangaka usekaseka a umuntu wa dimena efula lu Isariyele 
tshe. Wakatushula Abishange, usi Shunema, wakayi la ndi uya le khumʼekanga. 

4Usekaseka ako aki dimena diahangone. Ndi akumbaka khumʼekanga, 
akukimanyiaka. Keli khumʼekanga kumbeyana la ndi. 

Adonidja Ambuyayangela Diulelu 

5Ku Adonidja, onʼa Hangita, akayaseme ati: Dimi kayuyala khumʼekanga. Ndi 
akayalongoswela pusupusu la ambahemi wa falasa, la apami akumi atanu wa 
ntalawolawoka la ntundu kandi. 

6Shi kumbohenyahenya nduku lushi la yimbula ati: Okoko wana wambuyutsha 
wuhu uku? Adonidja aki olongo a pami wa dimena efula, ndi akahonyi la 
Abisaloma lu mbuto. 

7Ndi akasawulaka la Joaba, onʼa Zeruya, ndu la olombedi Abiyatara. Vo 
wakayelaka Adonidja lu dikambu so, wakukimanyiaka. 

8Keli olombedi Zadoka, Benaya, onʼa Jehoyada, umvutshi Natana, Shimei, Rei, la 
akanga a wulu wa Davidi, kundjala kame la Adonidja lu dikambu diako. 

9Adonidja akalambula ekoko, ngombe, la ana wa ngombe lʼumamu a Dive dia 
Ului, dieli lasuki la Ene-Rongele. Ndi aketi anangu tshe, ana wa khumʼekanga, la 
apami tshe wa Juda ndu ekambi wa khumʼekanga. 

10Keli ndi kumbeta umvutshi Natana, Benaya, akanga a wulu, kuyanga 
Solomona, onangu. 

11Ku Natana akatela Batesheba, nyangu Solomona ati: Undi, we atuki lukumu ati: 
Adonidja, onʼa Hangita, aya khumʼekanga, la khumesu Davidi heyi dikambu so? 

12Kakiane lambukosengasenga nti: Yaka ndjulakani la ye, dia we ndjashimbela 
la nshimbela onʼaye Solomona. 

13Kakiane utshu le khumʼekanga Davidi, utuwumbuli wati: Khumemi, 
khumʼekanga li, we kundakami, dimi ukambi aye a umuntu, wati: Mete, onʼaye 

Solomona ayulela lʼokongo ami, la ndi kayudjase lu kiti kami ka diulelu? Naka 
osoku, dikambu kuna diambulela Adonidja? 

14Enda, kamʼayuvoteketa la khumʼekanga, ndu dimi dime layoto lʼokongo aye, 
layutukikitsha aui aye. 

15Batesheba akatoto lu luudu la khumʼekanga. Laso ku khumʼekanga aya usumbi 
wa lukusumbi. Abishange, usi Shunema, akulamaka. 

16Batesheba akakhusama, akalemia knmʼekanga. Ku khumʼekanga akawumbula 
ati: Kakona kayangaye? 

17Ku ndi akûkaluya diui ati: We akantshibela, dimi ukambi aye a umuntu, le 
Latuyalaka, Unyashungu aye, wati: Mete, onʼaye Solomona ayulela lʼokongo ami. 
Ndi kayudjase lu kiti kami ka diulelu. 

18Endaka, kakiane Adonidja ambulela! Keli we khumemi, khumʼekanga, heyi 
dikambu so! 

19Ndi ambushila nambula ngombe, ana a ngombe la ekoko efula. Ndi aketi ana 
apami tshe wa khumʼekanga, olombedi Abiyatara, la Joaba, olombodi wʼului 
wʼalimbi. Keli ndi kumbeta ukambi aye Solomona. 

20Kakiane ashu wʼasi Isariyele tshe weko le ye, we khumemi khumʼekanga, dia 
we mbatela untu layukukita. 

21Keli naka kema, lamʼayuyutsho we khumemi, khumʼekanga, utsha le washo, 
wayutena dimi la onʼami Solomona uku antu wa kolo. 

22Kama akandateketaka la khumʼekanga, umvutshi Natana akakumi. 

23Ku wakatela khumʼekanga vati: Enda, umvutshi Natana one ambuva! 
Lamʼakandoto le khumʼekanga, ndi akakhusama la ntundu kandi, akakole ote. 

24Ku Natana akambula ati: We khumemi, khumʼekanga, we kakati wati: Adonidja 
ayunkita, ayudjase lu kiti kami ka diulelu? 

25Enda, ndi akatshwi, akatulambula ngombe, ana a ngombe, la ekoko efula. Ndi 
aketshi ana tshe wa khumʼekanga, elombodi wʼalimbi, la olombedi Abiyatara. 
Enda, kakiane, vo wole, wono la ntundu kandi, wata vati: Khumʼekanga Adonidja 
alumbi! 

26Keli ndi hambetshi, dimi ukambi aye, kana olombedi Zadoka, kana Benaya, 
onʼa Jehoyada, kuyanga ukambi aye Solomona. 

27Undi, we khumesu, khumʼekanga kutshi dikambu ne? Keli we khumesu, 
khumʼekanga, hatatenyisha shu ekambi aye one layukukita! 

Wambudja Solomona Khumʼekanga 

28Ku khumʼekanga Davidi akûkaluya diui ati: Umbeteli Batesheba. Ku Batesheba 
akoto, akayemala la ntundu ka khumʼekanga. 

29Ku khumʼekanga akatshibi ati: Uku eli Latuyalaka la lumu! lakashimbela lumu 
lami uma lu pa tshe! 

30ee, uku akamakutshibela le Latuyalaka, Unyashungu wa Isariyele, nti: Mete, 
onʼaye Solomona, ayunkita, ayudjase lu kiti kami ka diulelu, dikambu so 
mbayumutsha elo. 

31Ku Batesheba akakole ote, akalemia khumʼekanga, ata ati: Khumemi, 
khumʼekanga Davidi, alumbi pundju! 

32Khumʼekanga Davidi akati ati: Nyumbeteli olombedi Zadoka, umvutshi 
Natana, la Benaya, onʼa Jehoyada. Ku vo wakayi la ntundu ka khumʼekanga. 

33Khumʼekanga akawatela ati: Nyose ekambi ami watunamaka, dimi khumenyu, 
nyutahe onʼami Solomona lu punda kami, nyutuhulo la ndi utsha la Ngihona. 

34Olombedi Zadoka, la umvutshi Natana kawutukiti iso leko, dia ndi ndjala 
khumʼekanga ka Isariyele. Kanyudi amama nyati: Khumʼekanga Solomona 
alumbi! 

35Kanyukaluli la ndi, ku ndi ayunkita, ayudiase lu kiti kami ka diulelu, ne dia dimi 
lambukitsha uwandji wa Isariyele la Juda. 

36Benaya, onʼa Jehoyada, akakaluya khumʼekanga diui ati: Ayali osoku! Ndu 
Latuyalaka, Unyashungu aye we khumemi, khumʼekanga ati pupu. 

37Latuyalaka kayali la Solomona uku akindi kame la ye, we khumemi, 
khumʼekanga. Ndi kete diulelu diandi wuki uleki diaye, we khumemi, 
khumʼekanga Davidi. 

38Ku olombedi Zadoka, umvutshi Natana, Benaya, onʼa Jehoyada, asi Kerete, la 
asi Pelete wakahe Solomona lu punda ka khumekanga Davidi, wakahulo la ndi 
utsha la Ngihona. 

39Olombedi Zadoka akose sayi ka iso uma lu luudu la dipema, akatukikita 
Solomona. Wakadi dimama, ku antu tshe wakati vati: Khumʼekanga Solomona 
alumbi! 

40Antu tshe wakayayakaka lʼokongo andi wayadi pungi, wayangenangena 
lʼongenongeno a wuki, edja ndu kete yakate la waelu awo. 

41Kamʼakashidiya Adonidja la waku tshe waki la ndi nde ma, vo wakuki waelu 
ako. Lamʼakuki Joaba lundju la dimama, ndi akambula ati: Na lundju la lufungusu 
loso lambuyala lʼusumba na? 

42Kamʼakandateketaka, enyi ku Jonatana, onʼa olombedi Abiyatara one ayayi. Ku 
Adonidja akawutela ati: Oto, ne dia untu ololo keye, we ambuya la kumu yʼololo. 

43Jonatana akakaluya Adonidja diui ati: Khumesu, khumʼekanga Davidi, 
ambukitsha Solomona khumʼekanga. 

44Khumʼekanga akatumi ndu olo mbedi Zadoka, umvutshi Natana Benaya, onʼa 
Jehoyada, asi Kerete lʼasi Pelete kame la ndi. Vo wakawahi lu punda ka 
khumʼekanga. 

45Olombedi Zadoka, la umvutshi Natana wakatuikita iso la Ngihona, dia ndi 
ndjala khumʼekanga. Vo wayukalula uma leko wayangenangena, edja ndu 
usumua aya lufungusu lutu. Oso keli lundju lal anyuki. 

46Ntu, Solomona aya lu mbidjase lu kiti ka diulelu. 

47Ndu dikambu dikina, ekambi wa khumʼekanga wakatshokodi khumesu, 
khumʼekanga Davidi, vati: Unyashungu aye ete lukumbu la Solomona wuki uleki 
laye. Ndi ete kiti kandi ka diulelu wuki uleki kaye. Khumʼekanga akakolami lu 
tangi. 

48Ku khumʼekanga akatshi ati: Latuyalaka, Unyashungu wa Isariyele, laketawo 
dimi mena onʼami omotshi udjashi lu kiti kami ka diulelu elo, atumbwami! 

49Ku waku tshe wakasangana laka Adonidja wajadidima, wakunela, wakatshu 
untu lʼuntu lu mbuka kandi. 

50Adonidja akuki woma dikambu dia Solomona. Ndi akunela, akatshu, 
akatukimela seki yʼediakelu. 

51Wakatutela Solomona vati: Enda, Adonidja ambukuka woma efula, we 
khumʼekanga Solomona. Kakiane ndi ambukimela seki yʼediakelu ata ati: 
Khumʼekanga Solomona antshibeli elo diaha ndjakami, dimi ukambi andi, la 
yombo! 

52Ku Solomona akati ati: Naka ndi ayuyala untu ololo, nduku wondji a divu 
diandi wayoko la kete. Keli naka ndi ayntsha kolo, ndi ayudiakema. 

53Okone khumʼekanga Solomona akatumi antu, ku vo wakatuya la ndi uma 
lʼediakelu. Ndi akayi, akayukhusama la ntundu ka khumʼekanga Solomona. Ku 
Solomona akawutela ati: Unela, utsha lakaye. 

1 Khumi ya Dikanga 2 

Davidi Ambusha Solomona Okende 

1Lamʼakasukana etena ka Davidi mvo, ndi akasha onʼandi Solomona okende, ata 
ati: 

2Dimi lutsha ntsho utsha lu mbuka kʼantu tshe. Okone ukikitali, uyali pami! 

3Embaki okende wakakusha Latuyalaka, Unyashungu aye, dia ndjela mbuka 
yandi la dia nama adjangu andi, aui andi, elembe andi, la alaka andi uku 
akawafundi lu elembe wa Mose, mbayuyuluwanaka lu akambu tshe 
wayuyutshaka lu ahuli tshe wayuyutshok ka. 

4Dia Latuyalaka nshikike diui liakandamvutela ati: Naka anʼaye wayuluwanya 
akambu awo, dia nkendakenda la ntundu kami lu mete la nyumu yawo tshe, ndu 
la etema awo tshe, we hahumbaki ukito wa mbidjase lu kiti ka diulelu ka 
Isariyele. 

5We mbeyaka uku akantshela Joaba onʼa Zeruya, ndu uku akandatshela 
elombodi ehendi wʼalimbi wa Isariyele: Abinere, onʼa Nere, la Amasa, onʼa 
Jetere, wakandadiaki. Lu nshi ya ki, ndi akasomboya dikila diakawatshulula lu 
nshi ya ta. Ndi akakiti dikila diʼuntu iaha la unungu lʼuya waki lu lukendi lami, la 
lu sabata yaki lʼekulu ami. 

6Kutsheli uku yimba yaye, tetawoki divu diandi dia ndjui ntsho la ki utsha 
lʼudimu a pengandu. 

7Keli kutsheli ana wa Barazilai, usi Ngiliyade, ololo. Vo kawuyali kame la waku 
watolekaka ma lakaye, ne dia vo wakankimanyia lamʼakamalawo onʼanyo 
Abisaloma. 

8Enda, untu omotshi eko la ye, lukumbu landi Shimei, onʼa Ngera, usi 
Bendjamina, uma la Bakurima. Ndi akambidji mananu ka wulu lushi lakamatshu 
utsha la Mahanayima. Keli ndi akayi dia ndjuhumana la mi la Jorodana. Ku dimi 
lakutshebela le Latuyalaka nti: Dimi hakudiaki la yombo. 

9Okone, tuwendaki uku untu laha la unungu, ne dia we eli kanga yimba. We 
ayeya kene keli ololo we mbutshela. We ayuhuluya ote andi wa ndjui lu dikila 
utsha lʼudimu a pengandu. 

Nyoi ka Davidi 
(1 Ek. 29:26-30) 

10Davidi akayeli washi, ku wakukhunde lʼusumba wa Davidi. 

11Davidi akulela deku akumi anei lu Isariyele. Ndi akatuledi deku esambeli la 
Heberona, la deku akumi asatu la satu la Jerusalema. 

12Solomona akadjase lu kiti ka diulelu ka Davidi, shi, ku diulelu diandi 
diakashikikala wulu. 

Solomona Ambushikike Diulelu Diandi 

13Adonidja, onʼa nangita, akatshu le Batesheba, nyangu Solomona. Batesheba 
akawumbula ati: Undi la aui wa ki mbuyeye? Ku ndi akûkaluya diui ati: Elu. 

14Ndi akahe diui dikina ati: Dimi la diui dia nkutela. Ku ndi akûkaluya diui ati: 
Otekete! 

15Adonidja akawutela ati: We mbeyaka wati: Diulelu diaki diami ndu ashu wa 
Isariyele tshe waki le mi dia vo mbidjami khumʼekanga. Keli diulelu 
diakakadimo, djakayala le onalingu, ne dia Latuyalaka akawushadio. 

16Kakiane dimi nangaka nkolomba engo kemotshi, tunyimaketo. Ku ndi 
akûkaluya diui ati: Otekete! 

17Adonidja akosengasenga ati: Utonombele khumʼekanga Solomona (ne dia ndi 
hutuna diui diaye), dia ndi mbishami Abishange, usi Shunema, wadi. 

18Batesheba akûkaluya diui ati: Kawo, dimi layutukoteketela le khumʼekanga. 

19Batesheba akatshu le khumʼekanga Solomona dia ntoteketela Adonidja. 
Khumʼekanga akunela, akatshu dia ntuhumana la ndi, akatukhusamela, ku ndi 
akayudjase ntu lu kiti kandi ka diulelu. Wakelela nyangu khumʼekanga edie, ku 
ndi akadjase lu lunya landi la pami. 

20Batesheba akawutela ati: Dimi nangaka nkolomba yango ya tshitshe: 
Tunyimakeyo. Ku khumʼekanga akawutela ati: Nyomi, olombe, dimi 
halukudima. 

21Ndi akawutela ati: Usha onanyo Adonidja, Abishange, usi Shunema, wadi. 

22Khumʼekanga Solomona akakaluya nyangu diui ati: Okoko wana walombeye 
Adonidja Abishange, usi Shunema? Olombele ndu diulelu, ne dia ndi eko enundu 
ami; ndu le dia olombedi Abiyatara la Joaba, onʼa Zeruya, weko kame la ndi. 

23Ku khumʼekanga Solomona akatshibi le Latuyalaka ati: Unyashungu antsheli 
la ngala naka Adonidja kumvuta dikambu so dia nshisha lumu landi! 

24Mete, uku eli Latuyalaka la lumu! lakankikitsha ndu lakambisha lu kiti ka 
diulelu ka papa Davidi, ndu lakambete khumbu uku daka diandi, Adonidja, 
ayuvo elo! 

25Khumʼekanga Solomona akatumi Benaya, onʼa Jehovada. Ndi akatokomola 
Adonidja, ku ndi akavu. 

26Lʼokongo diku, khumʼekanga akatela olombedi Abiyatara ati: Unela utsha la 
Anatota lu dikambo dianyu, ne dia we nkukaka mvo Dimi halukudiaka elo, ne 
dia we ikembaka oshete wa sheki wa Khumemi Latuyalaka, la ntundu ka papa 
Davidi, ndu ne dia we akasuwi la papa lu asui andi tshe. 

27Osoku mbakanya Solomona Abiyatara uma lʼulimu andi wʼolombedi a 
Latuyalaka, dia ndi nshidiya diui diakati Latuyalaka la Shilo dikambu dia 
khumbu ka Eli. 

28Lukumu lakakumi le Joaba, ne dia ndi akekama lu leke la Adonidja, kuyanga 
mbakindi kombekama Abisaloma. Ku Joaba akatushama lu luudu la dipema la 
Latuyalaka, akatutamela seki yʼediakelu. 

29Wakatutela khumʼekanga Solomona vati: Joaba akalawi utsha lu luudu la 
dipema la Latuyalaka. Ndi eko leko lasuki lʼediakelu. Ku Solomona akatumi 
Benaya, onʼa Jehoyada, ati: Tshoka, utudiaki. 

30Benaya akakumi lu luudu la dipema la Latuyalaka, akatela Joaba ati: 
Khumʼekanga ati: Utumbi. Ndi aku-kaluya diui ati: Kema, dimi nangaka mvo 
paka lane. Benaya akatutela khumʼekanga aui aso ati: Osoku mbata Joaba. 

31Khumʼekanga akûkaluya diui ati: Ututsheli uku utshindi, utudiaki, utukhunde. 
Uminyia, dimi la wa lu luudu la papa, dikila diakatshulula Joaba 
utshululatshulula. 

32Latuyalaka ayukitsha unungu a dikila diandi lʼote andi ndame, ne dia ndi 
akadiaki antu a endi wakuleki ololo ndu wusimbwi. Ndi akadiaki antu ane 
ahendi la yombo lamʼuki papa Davidi kumbeya: Abinere, ouʼa Nere, olombodi 
wʼalimbi wa Isariyele, la Amasa, onʼa Jetere, olombodi wʼalimbi wa Juda. 

33Dikila diawo diayuyalaka lʼote a Joaba ndu lʼete wa tukanula tandi pundju. Keli 
ki kayuyalaka pundju uma le Latuyalaka le Davidi, tukanula tandi, wa lu luudu 
landi, ndu kiti kandi ka diulelu. 

34Ku Benaya, onʼa Jehoyada, akatshu, akatudiaka. Wakatukhunde lakandi lʼusui 
wa shenga. 

35Khumʼekanga akadji Benaya, onʼa Jehoyada, olombodi wʼalimbi lu dihuli diaki 
Joaba. Ndi akadji Zadoka olombedi lu dihuli dia Abiyatara. 

36Khumʼekanga akatumi akendji dia nteta Shimei; akawutela ati: Uyahikeli 
luudu la Jerusalema. Udjase loko, tutumbaki dia mbeteta. 

37Eyi wati: Lushi layuyutumba dia nteho okedi wa Kiderona, we ayudiakema. 
Dikila diaye diayuyala lʼote aye weme. 

38Shimei akakaluya khumʼekanga diui ati: Kawo, uku ambuyuta we khumemi, 
khumʼekanga mbayumutsha, dimi ukambi aye. Ku Shimei akadjase nshi efula la 
Jerusalema. 

39Lamʼakeu deku satu, fumbi hyendi ya Shimei yakulawo, yakatshu le Akishi, 
onʼa Maka, khumʼekanga ka Ngata. Ku wakatutela Shimei vati: Enda, fumbi yaye 
yeko la Ngata. 

40Shimei akunela, akahe edie lu punda kandi, akatshu le Akishi la Ngata dia 
ntuyanga fumbi yandi. Ndi akatuya la wo uma la Ngata. 

41Wakatutela Solomona vati: Shimei dkatumbi uma la Jerusalema, akatshu la 
Ngata, ambukalula. 

42Khumʼekanga akatumi untu dia nteta Shimei, akayuwumbula at Dimi 
kunkutshibela le Latuyalaka, ndu dimi kunkutela diui dia wulu nti: Lushi 

layuyutumba, layuyengola lʼandja, we ayudiakema? We kunkaluyami diui wati: 
Kawo, lambetawo? 

43Ukundi akiye kunama etshibelu kaye le Latuyalaka, ndu olembe 
wakamakudjangela? 

44Khumʼekanga akatela Shimei ati: Weme mbeyaka lʼutema aye akambu tshe 
wakayatshela papa Davidi. Okone Latuyalaka utsha nkaluya kolo kaye lʼote aye. 

45Keli khumʼekanga Solomona ayotshokwama, la kiti ka diulelu ka Davidi 
kayushikikala pundju la ntundu ka Latuyalaka. 

46Okone khumʼekanga akatumi Benaya, onʼa Jehoyada. Ndi akatshu, 
akatokomola Shimei, ku ndi akavu. Osoku mbakashikikala diulelu lu anya wa 
Solomona. 

1 Khumi ya Dikanga 3 

Solomona Ambutshuka Onʼa Farayo 

1Solomona akekesanela la Farayo, khumʼekanga ka Edjibitu. Ndi akose onʼandi 
wadi, akayi la ndi lʼusumbu wa Davidi, edja ndu lamʼakandashidiya mpika luudu 
landi, luudu la Latuyalaka, la eheli ka lukumbu la Jerusalema. 

2Antu wakatemola lu ahuli wa ladiku, ne dia laso ku watahiki luudu lu lukumbu 
la Latuyalaka. 

Solomona Ambolomba Yimba 
(2 Ek. 1:1-13) 

3Solomona akalangaka Latuyalaka, akayelaka elembe wakatadji Davidi, shi. Keli 
dikambu otoi, ndi akalambula elambu la elambu wa lutshumba lu ahuli wa 
ladiku. 

4Khumʼekanga akatshu la Ngibeyona dia ntulambula elambu, ne dia leko kaki 
dihuli dia ladiku diakaleki wuki. Solomona akatulambula elambu wa lutshumba 
kinunu lʼediakelu kako. 

5Latuyalaka akene le Solomona lu do lʼutshu la Ngibeyona. Ndi akawutela ati: 
Onombe kene kalangaye keli nkushato. 

6Solomona akûkaluya diui ati: We akenyaka papa Davidi, ukambi aye ngandji 
kaye ka mamba, ne dia ndi akakendakendaka la ntundu kaye la kolamelu, la 
sambu kʼololo ndu lʼutema wusimbwi le ye. We akulamela ngandji kene ka ma 
mba, dia mbusha ona pami ludjashi lu kiti kandi ka diulelu elo. 

7Latuyalaka, Unyashungu ami li! we akambete, dimi ukambi aye, khumʼekanga 
lu dihuli dia papa Davidi, Keli dimi leki dikenda; lateyi nombola antu ololo. 

8Dimi ukambi aye ludjashi lʼatei a wudja wakayasonola, ee, wudja a wuki wuki 
waheyama mbala, ne dia efula kawo. 

9Umbisha, dimi ukambi aye, utema wa lutui wa nsambulaka wudja aye, la ewu 
ka ntshikitanya ololo la kolo. Akona ukuki nsambulaka akambu wa wudja aye a 
wuki one? 

10Aui wa Solomona aso wakangenyangenya Khumadiondjo. 

11Ku Unyashungu akawutela ati: Ne dia dikambu ne mbakayanombi, we 
hanombi lulumbi, ongonyi, kuyanga nyumu yʼatunyi aye, keli we ambolomba 
ewu ka nsambulaka akambu ololo. 

12Enda, dimi layutsha uku diui diaye. Dimi layukusha utema wa yimba la wʼewu, 
wuhu waki kundjala le untu la ntundu kaye ndu wahawenaki untu lufanyi la ye 
pundju. 

13Ladiku diʼakambu aso, dimi layukusha ndu kene kakiye nkonomba, ekundji la 
lutumbu, wuhu wahayalaki le khumʼekanga kekina uku we lu nshi ya lumu laye 
tshe. 

14Naka we ayokendakendaka lu mbuka yami, lu nama adjangu ami la elembe ami 
uku akatshaka Davidi, sho, dimi layufudia nshi yaye. 

15Solomona akemo, akeyi ati: Lu do onʼenami. Ndi akakalula la Jerusalema. Ndi 
akayemala la ntundu kʼoshete wa sheki wa Latuyalaka, akalambula elambu wa 
lutshumba ndu elambu wa ki. Ndi akakatela ekambi andi tshe dambu. 

Yimba la Ongonyi wa Solomona 

16Amantu ahendi akanga a luseka wakayi, wakayemala la ntundu ka 
khumʼekanga. 

17Umuntu omotshi akawutela ati: Khumemi li! dimi la umuntu one mbudjashi 
luudu otoi. Dimi lakuti ona la le ndi. 

18Lʼokongo a nshi shatu, ndu umuntu one akuti. Shu takadjaseka kame, nduku 
untu laki la su lu luudu tshikima dimi la ndi atu. 

19Onʼa umuntu one akavwi lʼutshu, ne dia ndi akawukamedi lu tangi. 

20Ndi aketwi lʼasa ndeki, akayosa onʼami uma lasuki la mi lamʼakimi, dimi 
ukambi aye, lu djo. Ndi akayetamia udu wa onʼandi la le mi, ku ndi ntetama la 
onʼami. 

21Lamʼakametwi la pindju dia nomia ona, menyi ku ndi akavwi. Keli 
lamʼakamushishimi la pindju, lakenyi nti: One aha onʼami lakamuti. 

22Umuntu ukina akati ati: Aha osoku, ona lasena keli onʼami, ona luvwi keli 
onʼaye. Keli umuntu akûkaluya diui ati: Kema, onʼaye kuvwi, onʼami kasena. 
Osoku mbakawateketaka la ntundu ka khumʼekanga. 

23Ku khumʼekanga akati ati: Omotshi ambuta ati: Onʼami keli la lumu, ku onʼaye 
kakavwi. Keli ukina ati: Kema, onʼaye kakavwi, onʼami keli la lumu. 

24Khumʼekanga akati ati: Nyumbela yombo, ku vo wakela yombo la ntundu ka 
khumʼekanga. 

25Ndi akati ati: Nyati ona kʼatei atei, nyusha omotshi etshi, la ukina etshi kekina. 

26Keli umuntu lukanga ona laki la lumu, akuki kandji ka onʼandi lʼutema; akatela 
khumʼekanga ati: Khumemi li! uwusha ona leli la lumu, tanyudiakaki. Keli ukina 
akati ati: Kema, ndi tayalaki onʼami kana onʼaye, nyuhimbuli kʼatei. 

27Ku khumʼekanga akawatela ati: Nyusha umuntu la ntundu ona leli la lumu, 
tanyudiakaki. Ndi keli nyangu. 

28Isariyele tshe wakuki lukumu la esambwelu kakasambula khumʼekanga. Ku vo 
wakawuki woma, ne dia wakenyi vati: Yimba ya Unyashungu mbeli la ndi, dia 
ndi nsambula ololo. 

1 Khumi ya Dikanga 4 

1Khumʼekanga Solomona akulela Isariyele tshe. 

2Wane mbaki skimanyidi andi: Azariya, onʼa olombedi Zadoka; 

3Elihorefu, la Ahiya, ana apami wa Shisha, waki afundji; Jehoshafata, onʼa 
Ahilude, aki okondodi wʼekondo; 

4Benaya, onʼa Jehoyada, aki olombodi wʼalimbi; Zadoka la Abiyatara wall 
elombedi. 

5Azariya, onʼa Natana, aki olombodi wʼelohe; Zabuda, onʼa Natana, aki olombedi 
ndu ongenyi wa khumʼekanga; 

6Ahishare aki olombodi wa lu luudu la khumʼekanga; Adonirame, onʼa Abida, aki 
kapita ka waku wakawakambiaka ulimu la khudu. 

7Solomona aki la elohe dikumi la ehendi lu Isariyele tshe. Vo wakasanganyiaka 
khumʼekanga la wa lu luudu landi mbu ya nde. Vo tshe untu lʼuntu ngondo kandi 
lu eleku lʼeleku. 

8Kumbu yawo nye: Bene-Hura, aki lu leke lʼakuna wa Efarayima; 

9Bene-Dekere, lu Makaza, Salabima, Bete-Shemeshe, Elona-Bete-Hanana; 

10Bene-Hesede lu Arubota; (ndi aki ulami ndu lu leke la Soko la kete tshe ya 
Hetere); 

11Bene-Abinadaba, lu Nafata-Dora tshe (ndi akatshuki Tafata, onʼa Solomona); 

12Bana, onʼa Ahilude, lu Tanaka, Mengido, Bete-Sheyana tshe keli lasuki la 
Zaretana, la wedi wa Jezerele, ndu uma la Bete-Sheyana la Abele-Mehola, ndu la 
wedi wa Jokemeyame. 

13Bene-Ngebere, lu Ramota-Ngiliyade (ndi aki ulami lu ngelu ya Jayira, onʼa 
Manase, wa la Ngiliyade, ndi aki ndu ulami wa leke la Arangoba weli la Bashana: 
Esumba a waki akumi asamalu waki la kumbu yʼave la tukingiti tʼehotela); 

14Ahinadaba, onʼa Ido, lu Mahanayima; 

15Ahimaza lu Nafetali (ndi akatshuki ndu Basemate, on a Solomona); 

16Bana, onʼa Hushai, lu Ashere la Beyalote; 

17Jehoshafata, onʼa Parua, lu Isakara; 

18Shimei, onʼa Ela lu Bendjamina; 

19Ngebere, onʼa Uri, lu kete ya Ngiliyade, wudja wa Sihona, khumʼekanga kʼasi 
Amora, la wa Onga, khu mʼekanga ka Bashana. Olohe otoi mbaki lu kete ya Juda. 

20Asi Juda la asi Isariyele waki efula uku seke ya losenga la lʼumamu wʼashi a 
waki. Vo wakalekaka, wakanokaka, wakangenangenaka. 

21Solomona akulela waulelu tshe uma la ndjali ka Eyufarate, pulu ndu lu kete 
yʼasi Filistiya, edja ndu lʼulelu wʼEdjibitu. Vo wakafutaka ulambu le Solomona, 
wakayala lʼokongo andi nshi ya lumu landi tshe. 

22Diango ne moakahumbaka Solomona la lushi la lushi! kora akumi asatu ya 
shima ka pudipudi, kora akumi asamalu ya shima kʼahoho, 

23ngombe dikumi yunyunyi, ngombe akumi ahendi yakaleshama lʼesui, ekoko 
lukama, kame la peli, fumbo, pami la fudu yununyi. 

24Ndi akulela kete tshe ya lu leke lʼedjelu la ndjali ka Eyufarate, uma la Tihsa pulu 
ndu la Ngaza ee, ndi akulela ndu khumi ya dikanga tshe ya lu leke lʼedjelu la 
ndjali aa Eyufarate. Ndi akayala la lutui tshitshi lu beke tshe diakudingi. 

25Juda la Isariyele wakadjase uma la Dane pulu ndu la Bere-Sheba ki lu nshi ya 
lumu tshe ya Solomona. Untu lʼuntu akadjaseka ki la tshina diʼokodi andi wa 
vinyo la la tshina diʼutamba andi wa fingu. 

26Solomona aki la ahuli nunu akumi anei wa ndesha falasa yakakutulaka 
pusupusu yandi, la ambahemi wa falasa nunu dikumi la pendi. 

27Elohe ako tshe wakasanganyiaka khumʼekanga Solomona la waku tshe 
wakalekaka ma lu mbalasa kandi mbu ya nde, olohe lʼolohe ngondo kandi. Vo 
kumbahumbiaka nduku engo. 

28Vo wakelaka falasa la falasa yuleki luwangu epunga la nengese lu ahuli tshe 
waki uhumba wa diango diako, untu lʼuntu uku akawawudjangela. 

29Unyashungu akasha Solomona yimba la ewu ka mamba ndu tukanyi efula uku 
seke ya losenga la lʼumamu wʼashi a waki. 

30Yimba ya Solomona yakaleki tumba tʼantu tshe wa lu leke lʼehutwelu la tumba 
tshe tʼasi Edjibitu. 

31Ndi akaleki antu tshe yimba; akaleki ndu Etana, usi Ezera, Hemana, Kalakola, 
Darada, ana apami wa Makola. Lukumu landi lakadiangana lʼatei a wedja tshe 
wakudingi. 

32Ndi akati tukedi nunu satu, akatungi esambu kinunu la etanu. 

33Ndi akateketa dikambu diʼetamba, uma le usasi wa la Lebanona pulu ndu le 
nyumba, yatomenaka lu eheli. Ndi akateketaka ndu akambu wa nyama, wa fudu, 
wa diango diayakutula, ndu wa nsi. 

34Antu wa wedja wa khumi ya dikanga tshe ya la kete wakuki wata dia yimba ya 
Solomona, wakayakaka le ndi dia ndjulunga yimba yandi. 

1 Khumi ya Dikanga 5 

Ekimanyanyelu ka Solomona la Khumʼekanga Hirame 
(2 Ek. 2:1-18) 

1Lamʼakuki Hirame, khumʼekanga ka Tura, ati: Wambukita Solomona iso, dia 
ndjala khumʼekanga lu dihuli dia shi, ndi akutumela ekambi andi, ne dia Hirame 
akalangaka Davidi nshi tshe. 

2Solomona akatumela Hirame dim ati, 

3We mbeyaka wad: Papa Davidi kumbeya mpikela Latuyalaka, Unyashungu 
andi, luudu, ne dia ata wakudingaka atunyi andi, edja ndu lamʼakakitsha 
Latuyalaka la tshina diʼakaka andi. 

4Keli kakiane Latuyalaka, Unyashungu ami, ambumbisha mumuya lu beke tshe. 
Atunyi kema, ndu ohenyohenyo kema! 

5Okone, di mi lambusanguya mpikela Latuyalaka, Unyashungu ami, luudu uku 
akandatela papa Davidi, ati: Onʼave, layumukitsha lu dihuli diaye lu kiti ka 
diulelu, kayumpikela luudu. 

6Uteli ekambi aye wankotele esasi wa la lebanona. Ekambi ami wayuyala kame 
la ekambi aye. Dimi layukufuta afutu wʼekambi aye wuhu wayuyudja. We 
mbeyaka wati: Nduku untu lʼatei asu leya nkota etamba uku asi Sidona. 

7Lamʼakuki Hirame aui wa Solomona, ndi akatamanya ngenangena; akati ati 
Latuyalaka lakasha Davidi onʼone leli la yimba dia mbulela wudja a wuki one, 
atumbwami elo! 

8Hirame akatumela Solomona diui ati. Diui diakayantumela diakakumi le mi. 
Dimi layutsha kene tshe kalangaye lu dikambu diʼetamba wʼesasi la etamba 
wʼelungu. 

9Ekambi ami wayuhulo la wo uma la Lebanona utsha lʼashi wa Mediteraneya. 
Dimi layekeleka uku nendi, layetuma lu ashi utsha lu dihuli diayuyumvutela. 
Dimi layuwatela dia vo ntekeiekula leko. Ku we ayutuweosa uma leko. Ndu we 
ayushidiya lulangu lami dia we mbishiyami wa lu luudu lami mbu ya nde. 

10Okone Hirame akasha Solomona etamba wʼesasi la wʼelungu uku efula 
kakandalangi. 

11Solomona akasha Hirame kora yʼepunga nunu akumi ahendi dia ndeshaka wa 
lu luudu landi, la kora yʼiso ka dimena nunu akumi ahendi. Osoku mbakashaka 
Solomona Hirame diango lu eleku lʼeleku. 

12Latuyalaka akasha Solomona yimba uku akandulaki. Ki kaki lasa Hirame la 
Solomona. Vo ahendi wakakote lusalu. 

13Khumʼekanga Solomona akasonola apami nunu akumi asatu uma lu Isariyele 
tshe dia ntukamba lutumu. 

14Ndi akatumaka la Lebanona nunu dikumi la ngondo la ngondo. Okone vo 
wakatshikalaka la Lebanona ngondo otoi, ku ngondo hyendi lawakawo. 
Adonirame aki olombodi wʼantu ako wakakambaka lutumu. 

15Solomona aki ndu la amembi a wetshu nunu akumi esambeli, la ambatshi 
wʼave nunu akumi enanei lʼekungu, 

16aha mbala tupita nunu satu la kama shatu takadji Solomona dia mendaka antu 
la ulimu wakawatshaka. 

17Khumʼekanga akawadjangela, ku vo wakatundja ave a waki wʼushinga a wulu, 
dia ntsha etshina ka luudu la ave wa lokolonga. 

18Ambiki wa mvudu wa Solomona, la ambiki wa Hirame, lʼasi Ngebala 
wakakolonga, wakalongosola ndu etamba ndu ave wa mpika luudu. 

1 Khumi ya Dikanga 6 

Solomona Ambuhika Luudu la Latuyalaka 
(2 Ek. 3:1-14) 

1Solomona akatatela mpika luudu la Latuyalaka lu ngondo ka Zive ketawo 
ngondo ka hendi, lʼeleku ka nei ka diulelu dia Solomona lu Isariyele. To kaki 

eleku ka kama nyei la akumi enanei uma lamʼakatumbi asi Isariyele uma 
lʼEdjibitu. 

2Utali wa luudu lakahikela khumʼekanga Solomona Latuyalaka aki kubita akumi 
asamalu; wuki alo aki kubita akumi ahendi; la wemema alo aki kubita akumi 
asatu. 

3Utali wa mbalasa kaki la ntundu ka luudu waki kubita akumi ahendi uku aki 
wuki wa luudu; wekeki ato utsha la ntundu ka luudu aki kubita dikumi. 

4Ndi akatshi adidishi wa hwe hwe, uku djungo. 

5Ndi akahiki eheli lʼutshimba tshe, dia nsukela eheli ka luudu. To kakadingi 
luudu ndu luudu luleki ekila. Ndi akatshiki tundju lʼasa peli lʼutshimba tshe. 

6Yindju ya lʼesi yaki la wuki wa kubita tshanu, yindju ya lʼatei 
atei kubita shamalu, ndu yindju yaki ladiku kubita esambeli. Vo wakatshi ekingo 
lʼandja wʼeheli ka luudu lʼutshimba tshe dia mbahe esembi wa tundju, diaha vo 
ntundula peli dia luudu. 

7Lamʼakawahikaka luudu, lundju la uhumo, kenge, kana dihumo dikina, 
kumbukema laawo, ne dia wakatakolongi ave lu dihuli dikina. 

8Suku dia yindju ya lʼesi diaki lu leke la diku dia kushi. Wakadelaka uma lu yindju 
ya lʼesi lu edelu utsha lu yindju ya lʼatei, la uma leko lu edelu kekina utsha lu 
yindju ya ladiku. 

9Okone Solomona akaki luudu, akalushidiya. Ndi akandji esembi, akalufufi 
lʼabaya wʼesasi. 

10Ndi akaki tundju lʼutshimba tshe wa luudu. Yindju la yindju yaki la wemema 
wa kubita tshanu. Ndi akamamanya tundju tako la luudu la etamba wʼesasi. 

11Diui dia Latuyalaka diakayi le Solomona ati: 

12We one ambuhika luudu lone! Naka we ayuyelaka aui ami, ayutshaka adjangu 
ami, ayulamaka ndu ayuyelaka elembe ami tshe, ku layushidiya daka 
diakamalaki Davidi sho le ye. 

13Dimi layudjaseka lʼatei wʼasi Isariyele, haloseka wedja ami Isariyele. 

14Okone Solomona akahiki luudu, akalushidiya. 

15Ndi akamami abaya wʼesasi lu peli dia lʼetei a luudu; ee, ndi akamami a aya 
uma lʼudihi pulu ndu lʼudiku. Ndi akadji abaya wʼelungu lʼudihi. 

16Ndi akahimbula luudu kubita akumi ahendi uma la kuma, akahiki eheli ka 
abaya wʼesasi, uma lʼudihi pulu ndu lʼudiku. Ndi akalutshi dia lo ndjala luudu 
luleki ekila. 

17Luudu, letawo vati: Luudu la la ntundu ka luudu luleki ekila, laki kubita akumi 
anei lʼutali. 

18Abaya wʼesasi wa lʼatei a luudu wakasangema lʼesatu wa sele la alembo. Nduku 
dive diakenama, tshe aki paka abaya wʼesasi atu. 

19Ndi akalongosola dihuli diuleki ekila lʼetei a etemwelo utsha la kuma, dia 
nkitsha oshete wa sheki wa Latuyalaka. 

20Utali wa luudu luleki ekila waki kubita akumi ahendi, wuki kubita akumi 
ahendi, la wemema kubita akumi ahendi. Ndi akalukumbi la paunyi ka lutshula, 
akakumbi ediakelu lʼabaya wʼesasi. 

21Solomona akakumbi lʼetei a luudu lʼekila tshe la paunyi ka lutshula. Ndi 
akahane molola wa paunyi la ntundu ka dihuli diuleki ekila, akahane dihondo 
loko. 

22Ndi akakumbi lʼetei a luudu la paunyi, edja ndu lo tshe lakashili. Ndi akakumbi 
ndu ediakelu kaki la ntundu ka dihuli diuleki ekila la paunyi. 

23Ndi akatshi akeruba ahendi lʼutamba wʼuweli, lʼatei a dihuli diuleki ekila. 
Diema diawo diaki kubita dikumi, dikumi. 

24Utali wa dihafu otoi dia okeruba aki kubita tshanu, ndu utali wa 
dikina kubita tshanu pupu. Okone uma la kuma ka dihafu dimotshi edja ndu la 
kuma ka dihafu dikina aki kubita dikumi. 

25Ndu okeruba ukina aki kubita dikumi pupu. Akeruba ako ahendi waki yediko 
otoi ndu wuhu otoi. 

26Diema dia okeruba la okeruba diaki kubita dikumi. 

27Ndi akakitsha okeruba lu dihuli diuleki ekila. Ahafu awo wakasimbo, ku dihafu 
dia okeruba omotshi diakakumi lʼeheli kemotshi, la dihafu dia okeruba ukina 
diakakumi lʼeheli kekina. Ku ahafu awo wakamamana kʼatei a luudu. 

28Ndi akakumbi akeruba la paunyi. 

29Ndi akasangi esatu wa akeruba, atuku, lʼalembo, lu peli tshe dia luudu, ndu 
lʼandja ndu lʼetei. 

30Ndi akakumbi udihi a dihuli diʼekila la paunyi, ndu wa dihuli diuleki ekila. 

31Ndi akasele kuki yʼabaya wʼuweli ya mbidja la suku dia dihuli diuleki ekila. 
Dikoho la ushingiti waki uku etenyi ka tanu kʼeheli. 

32Ndi akasele kuki hyendi yʼabaya wʼuweli. Ndi akasangi esatu wa akeruba, 
atuku, la alembo; akayikumbi la paunyi lu esatu wa akeruba la wʼatuku. 

33Ndi akatshi ndu dikoho diʼeweli dia nkitsha la suku dia luudu. Dio diaki wuki 
uku etenyi ka nei kʼeheli. 

34Ndi akatshi ndu kuki hyendi yʼulungu. Lukuki la lukuki laki la betshi pendi, 
diaki la asonga wʼekuhu. 

35Ndi akasangi esatu wa akeruba, atuku, la alembo loko. Ndi akakumbi kuki yako 
la paunyi, akamami paunyi lu asangu. 

36Ndi akahiki lukumbu la seke la enongo esatu wʼave wa lokolonga, la onongo 
otoi wʼesimbi wʼesasi. 

37Lu ngondo ka Zive, lu eleku ka nei, kakawatatela ntsha etshina ka luudu la 
Latuyalaka. 

38Lu ngondo ka Bulu, ketawo vati: Ngondo kʼenanei, lu eleku ka dikumi lʼotoi, ndi 
akashidiya luudu la diango dialo tshe uku akandahumbi luhika. Ndi akaluhiki 
yediko ya deku esambeli. 

1 Khumi ya Dikanga 7 

Dihikahika Dikina dia Solomona 

1Solomona akayahikela luudu, lakawahiki deku dikumi la satu, vo 
wakalushidiya. 

2Ndi akatahiki Luudu lʼUkunda a Lebanona ntundu, utali alo kubita lukama, 
wekeki kubita akumi atanu, la wemema kubita akumi asatu. Lo lakahemi ladiku 
dia enongo enei wa dikoho diʼesasi. Vo wakahe esimbi wʼesasi ladiku dia dikoho 
diako. 

3Lo lakakumbama ladiku dia tundju taki ladiku dia dikoho akumi anei la tanu, 
dikumi la tanu lu yindju la yindju. 

4Aki tundju tusatu tahatanyi, taki la adidishi welanedi. 

5Asuku tshe la adidishi tshe wakatshama la esimbi waki la beke nei diedimi. 
Asuku wakelanedi lu yindju la yindju, lu tundju tako tusatu. 

6Ndi akatshi mbalasa la dikoho. Utali ato waki kubita akumi atanu, 
wekeki kubita akumi asatu, la mbalasa kekina utsha la ntundu kame la dikoho, 
ndu esimbi ladiku dia dio. 

7Ndi akahiki mbalasa ka kiti ka diulelu, lene akandalaka akambu, mbalasa kʼalelu 
kʼakambu. Ndi akakikumbi la esasi uma lʼudihi pulu ndu lʼudiku. 

8Ndi akahiki ndu luudu lukina lakandetamaka lu wedi ukina wa seke wuhu ako. 
Ndi akahikela ndu ona Farayo lakandatshuki luudu wuhu ako. 

9Mvudu sho tshe yakahikama lʼave wʼushinga a wulu, wakawati lu tediko 
takawahumbi. Vo wakawati la so, lʼokongo ndu la ntundu, uma lʼetshina pulu 
ndu lʼote, uma lu seke dia luudu la Latuyalaka edja ndu lu seke dia wuki. 

10Atshina wakahikama lʼave a waki wʼushinga a wulu. Ave amotshi waki lʼutali 
wa kubita dikumi, akina kubita enanei. 

11Vo wakakitsha ave wʼushinga a wulu wakawakolonga uku tediko 
takawahumbi, ndu etamba wʼesasi ladiku dia atshina. 

12Lukumbu la seke dia wuki lakahikama la enongo esatu wʼave wa lokolonga, la 
onongo otoi wa esimbi wʼesasi, uku lukumbu la seke dia lʼatei dia luudu la 
Latuyalaka, ndu uku mbalasa ka luudu. 

Solomona Ambosengola Hirame ka la Tura Ulimu 
(2 Ek. 2:13-14; 3:15—5:1) 

13Khumʼekanga Solomona aketi Hirame uma la Tura. 

14Ndi aki onʼa wadi aki udu a lu wudja wa Nafetali. Shi aki usi Tura, utshudi 
wʼehotela. Hirame aki kanga yimba la ewu. Ndi akeyaka ntsha wehu tshe 
wʼelimu wʼehotela. Ndi akakumi lasuki la khumʼekanga Solomona, ku ndi 
akutshela elimu andi tshe. 

15Ndi akatshi dikoho pendi diʼehotela. Otoi lʼotoi aki la kubita dikumi la enanei 
lu wemema, ndu okodi wa kubita dikumi la hyendi wakedikama utshimba 
wʼekoho lʼekoho. 

16Ndi akalelola ehotela dia ntsha ete ehendi wa mbahe ladiku dia dikoho. Utali 
wʼote wa ntundu aki kubita tshanu lu wemema, ndu wa hendi kubita tshanu 
pupu. 

17Vo wakatshi kala yakawadingi molola ladiku diʼete wa dikoho, lukala lʼote 
wʼekoho kemotshi, la lukala lʼote wʼekoho kekina. 

18Okone ndi akadji enongo ehendi wa difanelu dia dikomi diʼutamba lu lukala la 
lukala, dia nkumba ote wʼekoho lʼekoho. 

19Wakasangi difanelu diʼalembo diaki utali wa kubita nyei lu ete ako waki ladiku 
dia dikoho dia lu mbalasa. 

20Wakakitsha ete ladiku dia dikoho pendi lasuki la uhenga waki ladiku dia 
lukala. Wakatshi difanelu dia dikomi diʼutamba kama hyendi lʼenongo 
lʼutshimba wʼote ukina. 

21Ndi akeme dikoho lu mbalasa ka tempelo. Ndi akeme ekoho ka lunya la pami, 
akakiole ati: Jakina (kitshimudi ati: Ndi ayukikitsha). Ndi akeme ekoho ka lu 
lunya la lomoso, akakiole ati: Boaza (kitshimudi ati: Loko keli wulu). 

22Difanelu diʼalembo diaki ladiku. Osoku mbakawashidiya ulimu wa dikoho. 

Diango diʼOtemwelo 

23Ndi akatshi puki ka wuki ka lolelola kʼohotela, kʼutshimbedi. Wuki ato 
aki kubita dikumi, ohongo ato kubita tshanu, utshimbedi ato akedikama la 
okodi a kubita akumi asatu. 

24Enongo ehendi wʼekama wufanyi la sele waki lʼesi a unyo ato. Sele yaki lu 
enongo ehendi. Yo yakalelwama kame la utundu. 

25Wakahe puki kako ladiku dia difanelu dia ngombe dikumi la hyendi. Shatu 
yakeledi utsha la ngelʼa kushi, shatu utsha lʼedjelu, shatu utsha ladiku dia kushi, 
la shatu utsha lʼehutwelu. Ekongo wa difanelu dia ngombe waki tshe utsha lʼetei. 

26Keka kʼohotela wa puki kako aki yediko ya wuki wʼetambi. Unyo ato 
akatshama la kyomba la difanelu dia alembo loko. To kakotoka ashi yediko 
ya bata nunu pendi. 

27Ndi akatshi dikitshelu diʼohotela dikumi. Ekitshelu la ekitshelu 
kaki kubita nyei lʼutali, kubita nyei lu wekeki, la lu wemema kubita shatu. 

28Ulimu wa dikitshelu diako waki okone. Dio diakatshama la betshi diʼehotela 
diakamamanyema lu dikandja. 

29Difanelu dia tambwe, ngombe, la dia akeruba diaki lʼumamu ako wʼohotela 
waki lʼasa akandja. Lu akandja ako waki la difanelu dia tambwe ndu dia ngombe 
ladiku ndu lʼesi waki la dilengalenga diʼakote akote diakalendalendaka. 

30Ekitshelu la ekitshelu aki la etshimbi enei wʼohotela, kame la esimbi awo 
wʼohotela. Kata nei diʼohotela wa lolelola diaki la tshina dia donga, ndu 
dengalenga dia akote akote diakalendalendaka lʼemamu adio. 

31Unyo wʼekitshelu waki la wushu wa kubita otoi utsha ladiku. Wushu ako waki 
utshimbedi uku akawatshaka dikitshelu dia wuhu ako, ndu waki la 
wuki kubita otoi la etenyi. Wakasangi asangu lʼote wʼekitshelu. Emamu ato waki 
la beke nei diedimi, aha etshimbedi. 

32Etshimbi enei waki la tshina dia emamu ako enei. Esimbi awo wakasamanyi lu 
dikitshelu. Utshimbi la utshimbi waki la diema dia kubita otoi la etenyi. 

33Wakatshi etshimbi ako uku atuwutshaka etshimbi wa pusupusu. Wakalelola 
esimbi awo, la puki yawo lolelola. 

34Ekitshelu la ekitshelu aki la dikata nei la atshuku ato. Dio diakamamanyi kame 
la ekitshelu. 

35Etenyi ka ladiku kʼekitshelu kakayukumela lʼutshimba wa kubita otoi la etenyi 
lu wemema ndu kaki la esuko ato ndu emamu ato wakatshama kame. 

36Ndi akasangi difanelu dia akeruba, tambwe, lʼatuku lu betshi diʼesuko la lu 
emamu awo uku aki ahuli, ndu alembo lʼutshimba tshe. 

37Osoku mbakandatshi dikitshelu dikumi. Dio tshe diakalelwama yediko otoi, 
wuhu otoi. 

38Ndi akatshi alonga dikumi wʼohotela: donga otoi diakakuki mboto ashi yediko 
ya bata akumi anei. Donga la donga diaki la wuki wa kubita nyei. 

39Donga la donga diaki ladiku diʼekitshelu lʼekitshelu lʼatei a dikitshelu dikumi. 
Ndi akakitsha dikitshelu tanu lu wedi wa lunya la pami la luudu, la tanu lu wedi 
wa lunya la lomoso la luudu. Ndi akakitsha puki ka wuki lu leke la lunya la pami 
la luudu, utsha lu leke la diku dia kushi, lu wedi wʼehutwelu. 

40Hirame akatshi puki ya minyaka utuku, kasu la alonga. Okone ndi akashidiya 
ulimu tshe wakandatshela khumʼekanga Solomona lu luudu la Latuyalaka: 

41dikoho pendi kame la ete wa ladiku diadio, kala hyendi ya nkumba ete waki 
ladiku dia dikoho. 

42Difanelu dia dikomi diʼutamba kama nyei dikambu dia kala hyendi; enongo 
ehendi wa difanelu dia dikomi diʼutamba lu lukala la lukala dia nkumba ete 
ladiku dia dikoho. 

43Dikitshelu dikumi, alonga dikumi wa ladiku diadio. 

44Difuku dia wuki la difanelu dia ngombe dikumi la hyendi la tshina dia puki ka 
wuki. 

45Puki ya minyaka utuku, kasu, la alonga. Hirame akatshela khumʼekanga 
Solomona diango so tshe la ohotela wa dimena dikambu dia luudu la Latuyalaka. 

46Khumʼekanga akadilelola lu kete ya diwumba, lʼasa Sukota la Zeretana, lʼukidi 
wa Jorodana. 

47Solomona kombedika wutshu wa diango so, ne dia dio diakaleki efula. Diako 
mbakiwo kombedika diango diʼohotela. 

48Solomona akatshi diango tshe diaki lu luudu la Latuyalaka: ediakelu ka 
paunyi la mesa wa paunyi wakawakitshaka ma dia Eyalelu; 

49dikitshelu dia atala dia paunyi tanu lu lunya la pami, la tanu lu lunya la lomoso 
la ntundu ka luudu luleki ekila kame la alembo, atala la tosholo ta paunyi; 

50akoho, tosholo ta nyimaka atala, alonga, tshibi, la pusu ya membaka akalanga 
wa dja, ya paunyi; apapa wa paunyi wa kuki ya luudu lʼekila, ya luudu luleki ekila 
ndu ya tempelo. 

51Osoku mbakashidiya khumʼekanga Solomona ulimu tshe wakandatshi 
dikambu dia luudu la Latuyalaka. Ndi akela fesa la paunyi la diango diʼulimu 
diakakidia Davidi shi, akadikitsha lʼatei wʼekundji wa luudu la Latuyalaka. 

1 Khumi ya Dikanga 8 

Solomona Ambela Oshete wʼEkila Uya lu Etemwelo 
(2 Ek. 5:2-14) 

1Khumʼekanga Solomona akasanganya dihangamendi, ete tshe a wauhu ndu 
ewandji wa mvudu ya washewo wʼasi Isariyele la le ndi la Jerusalema, dia ntela 
oshete wa sheki wa Latuyalaka uma lu usumba wa Davidi, watuwetaka vati: 
Siona. 

2Apami tshe wa Isariyele wakamote la ntundu ka khumʼekanga Solomona lu 
dambu lu ngondo ka Etanima, ketawo vati: Ngondo kʼesambeli. 

3Lamʼakakumi dihangamendi tshe dia Isariyele, elombedi wakembe oshete. 

4Vo wakatole oshete wa Latuyalaka lu luudu lʼesanganelu la dipema, diango tshe 
diʼulimu diʼekila diaki lu luudu. Elombedi lʼasi Lewi atu mbakayadiembaka. 

5Khumʼekanga Solomona la ului tshe wa Isariyele wakandeti la le ndi, wakemala 
la ntundu kʼoshete walambula ekoko la ngombe efula yaki kumbeyama mbala, 
ne dia efula kayo. 

6Elombedi wakela oshete wa sheki wa Latuyalaka uya lu dihuli diawo, 
lʼetemwelo ka lʼetei a luudu, lu dihuli diuleki ekila, la tshina diʼahafu wa akeruba. 

7Ahafu wa akeruba wakasembemadi ladiku dia dihuli diʼoshete wakukumbi vo 
la esimbi awo. 

8Esimbi ako waki etali. Okone kuma yawo yakemamaka uma lu dihuli diʼekila, la 
ntundu ka etemwelo ka lʼetei. Keli vo komenamaka uma lʼandja. Vo weko laawo 
edja ndu elo. 

9Nduku engo kaki lʼoshete, tshikima pasi pendi diʼave, diakatandji Mose la 
Horeba lamʼakadji Latuyalaka lʼasi Isariyele sheki, lamʼakawatumbi uma lu kete 
ya Edjibitu. 

10Lamʼikatumbi elombedi uma lu dihuli diʼekila, lingi diakaluli lu luudu la 
Latuyalaka, 

11edja ndu elombedi kumbeya ntsha ulimu dikambu dia dingi, ne dia lutumbu la 
Latuyalaka lakaluli lu luudu landi. 

Ekidielu kʼEtemwelo 
(2 Ek. 6:1—7:10) 

12Solomona akati ati: Latuyalaka akakitsha unya lʼulungu, Keli ndi akati ati: Ndi 
mbeyaka mbidjase lu udjima a hito. 

13Dimi lambukuhikela luudu la lutumbu, dihuli dia we mbidjase pundju! 

14Khumʼekanga akakadimo, akatshokola ului tshe wa Isariyele, ku uiui tshe 
wakemala. 

15Ndi akati ati: Latuyalaka, Unyashungu wa Isariyele, lakateketa le papa Davidi, 
atumbwami! La wulu andi mbakandashidiya daka, diakandalaki ati: 

16Umaka lushi lamʼakamatundja wudja ami Isariyele uma lʼEdjibitu, dimi 
konsonola usumba uma lʼatei a wudja tshe wa Isariyele dia mpika luudu lami dia 
lukumbu lami ndjala loko. Keli dimi lakasonola Davidi dia mbulela wudja ami 
Isariyele! 

17Nyulungi, papa Davidi aki la saki ka mpikela lukumbu la Latuyalaka, 
Unyashungu wa Isariyele, luudu. 

18Keli Latuyalaka akawutela ati: We akatshi ololo lamʼakayayala la saki ka 
mpikela lukumbu lami luudu. 

19Keli paka onʼaye, lakayuti uma lʼutema aye, kayuhikela lukumbu lami luudu. 

20Latuyalaka akashidiya diui diakandati, ne dia dimi lambukita papa Davidi, 
lambudjase lu kiti ka Isariyele, uku akati Latuyalaka ntundu. Ndu dimi 
lambuhikela lukumbu la Latuyalaka, Unyashungu wa Isariyele, luudu. 

21Dimi lakatshikela oshete dihuli, lone eli sheki ya Latuyalaka, yakandadji la 
washesu lamʼakandatundja uma lu kete ya Edjibitu. 

22Solomona akemala la ntundu kʼediakelu ka Latuyalaka, la ntundu kʼului tshe 
wʼasi Isariyele, akeme anya utsha lʼulungu; 

23akalombe ati: We Latuyalaka, Unyashungu wa Isariyele! Nduku Unyashungu 
ukina weko uku we ladiku diʼulungu kana la tshina dia kete. We katulamaka 
daka la ngandji ka shikaa le ekambi aye, watokendakendaka lu ashu aye lʼetema 
tshe! 

24We akalamela ukambi aye, papa Davidi, daka diakayati lʼunyo aye. We 
ambudishidiya elo la wulu aye. 

25Latuyalaka, Unyashungu wa Isariyele li! ulamaki daka diakayalaki ukambi aye, 
papa Davidi, wati: Naka anʼaye wayuyakimela, ndu wayukendakendaka la 
ntundu kami uku akayakendakendaka, we hahumbaki ukito wa mbidjase lu kiti 
ka diulelu dia Isariyele pundju. 

26Kakiane lambukosengasenga nti: We Unyashungu wa Isariyele, diui 
diakayatatedi ukambi aye, papa Davidi, diashidiyami! 

27Mete, we Unyashungu, ayetawo mbidjase la kete? Enda, ulungu la ulungu weli 
ladiku diʼulungu hawukuki le ye, kete luudu lone lambumuhika! 

28Latuyalaka, Unyashungu ami li! uki dombelo diami, lʼosengosengo ami, dimi 
ukambi aye. Uhukami delu diami la dombelo diami diamumukolomba elo. 

29Dia ashu aye wendaki luudu lone ndu la yanyi ndu lʼutshu, dihuli diakayati 
wati: Leko kayuyala lukumbu lami! kukaki dombelo diayumukolombaka lu 
dihuli ne, dimi ukambi aye. 

30Ketawoki esengosengo ami, dimi ukambi aye, la wa wudja aye Isariyele, 
lamʼayutukolombaka lu dihuli ne! Kulungaki umi lʼedjaselu kaye lʼulungu, 
kukaki, kutudimanyiaki! 

31Naka untu ambutshela unyandi kolo, ku vo wambutshibia, ku ndi 
ambuyutshiba la ntundu kʼediakelu kaye lu luudu lone, 

32kuwukeli lʼulungu, kutshi, kusambuli ekambi aye. Kudji one leli la unungu 
mananu; kahe kolo kandi lʼote andi. Kuyindja one laha la unungu; kutsheli uku 
eli ololo andi! 

33Lamʼayolembiama wudja aye Isariyele le utunyi, ne dia wakakutshela kolo, 
naka vo wambukadimo le ye ndu wambolemia lukumbu laye, wambukolomba 
ndu wambukosengasenga lu luudu lone, 

34kuwaukeli lʼulungu. Kudimanyia wudja aye Isariyele kolo kawo. Kakaluya ntu 
lu kete yakayasha washewo! 

35Lamʼayudihama ulungu diaha mvula ndo, ne dia kolo kakawakutshela, naka vo 
wayolomba lu dihuli ne, wayolemia lukumbu laye, ndu wayukadimo uma lu kolo 
yawo lamʼayuyasuya, 

36kuwaukeli lʼulungu. Kudimanyia ekambi aye, wudja aye Isariyele kolo kawo. 
Kuwaetsha mbuka kʼololo kayuwuhumba nkendakenda. Kolosha mvula lu kete 
yakayasha wudja aye ukito. 

37Lamʼayuyala ndjala ka kasha, sui dia wulu, elanyelu ka mbu ya nde, endjo kana 
eto, ndu lamʼayuwadinga utunyi lʼesumba awo, kana wehu tshe wʼasui kana 
kandji; 

38naka untu otoi, kana wudja aye wa Isariyele tshe, leya sui dia utema andi, 
ambeme anya lu luudu lone lu dombelo, 

39kuwaukeli lʼulungu uma lu dihuli diudjashiye, kuwadimanyia. Kutsheli untu 
lʼuntu uku ditshelu diandi, ne dia we mbeyaka utema andi (ne dia we weme 
kalimbitela etema wʼantu tshe), 

40ku vo wayukukaka woma nshi tshe yudjashiwo lu kete yakayasha washesu. 

41Naka ongendangenda waha usi Isariyele ayuya uma lu kete yʼetali dikambu dia 
lukumbu laye 

42(ne dia vo wayuka dia lukumbu laye la wuki, dia lunya laye la wulu, ndu dia 
lunya laye lusimbwi), lamʼayunduya dia ndjolomba lu luudu lone, 

43kuwukeli lʼulungu lu dihuli diudjashiye. Kutshaki akambu tshe 
wambukolomba ongendangenda, dia wedja tshe wa la kete mbeya lukumbu laye 
la nkukaka woma uku wudja aye Isariyele, la dia vo mbeya vati: Watetaka luudu 
lone lakamahiki lukumbu laye! 

44Lamʼayutsho wudja aye la ntolosha utunyi lu mbuka tshe kayuyatuma, ku vo 
wayukolomba we Latuyalaka, weledi utsha lʼusumba wakayasonola ndu utsha 
lu luudu lakamahikela lukumbu laye, 

45kuki dombelo diawo la osengosengo awo lʼulungu. 

46Naka vo wambukutshela kolo (ne dia nduku untu leko lahatshika kolo), ku we 
ambuwauka kele, ambakimo lu anya wa utunyi, dia vo mbatola lu fumbi lu kete 
yʼatunyi, kana etali kana suki, 

47ku vo wambutukana yimba lu kete yakawatolama lu fumbi, ndu 
wambukadimula etema, wambukosengasenga lu kete ya waku wakatole lu 
fumbi, vati: Shu takatshi kolo, takayala lʼuhedia, takanganela. 

48Naka vo wayukalula le ye lʼetema awo tshe ndu la nyumu yawo tshe lu kete 
yʼatunyi wakatole lu fumbi, ku vo wayukolomba weledi utsha lu kete yawo 
yakasha washewo, utsha lʼusumba wakayasonola, la utsha lu luudu 
lakamahikela lukumbu laye, 

49kuki dombelo diawo la osengosengo awo lʼulungu lu dihuli diudjashiye, 
kushikiki dikambu diawo. 

50Kudimanyia wudja aye wakakutshela kolo ndu ehedia awo wakawakuhedia. 
Kuwautshamia ketshi le waku wakatole lu fumbi dia vo mbauka ketshi 

51(ne dia wudja aye ndu ukito aye wakayatundja uma lʼEdjibitu, uma lʼatei a kuka 
ka dja ka mbulu mbewo). 

52Ashu aye kawendaki uku akosengasenga ukambi aye la wudja aye Isariyele, 
kuwaukelaki tena tshe lamʼayuwulelaka la ntundu kaye. 

53Khumemi, Latuyalaka li! we akatundja uma lʼatei a wedja tshe wa la kete dia 
ndjala ukito aye, uku akayateketa lʼunyo wʼukambi aye Mose lamʼakayatundja 
washesu uma lʼEdjibitu. 

54Lamʼakashidiya Solomona elombelo kandi la osengosengo andi le Latuyalaka, 
ndi akunela uma la ntundu kʼediakelu ka Latuyalaka, lene akandakusi adui lʼanya 
wemadi utsha lʼulungu. 

55Ndi akemala, akatshokola ului tshe wa Isariyele la diui dia wulu ati: 

56Latuyalaka, lakasha wudja andi Isariyele mumuya uku alaka tshe wakandalaki, 
atumbwami! Nduku diui diʼuma lu daka diandi tshe diakandalaki lʼunyo 
wʼukambi andi Mose, diahatatshama. 

57Latuyalaka, Unyashungu asu, ayalaki lasu uku akindi la washesu, ndi 
tatutshikaki, tatosekaki. 

58Keli ndi kekamia etema asu le ndi dia shu nkendakenda lu mbuka yandi la 
nama aui andi, elembe andi, adjangu andi wakandatela washesu. 

59Aui ami ane wamumuta lʼosengosengo la ntundu ka Latuyalaka, kawuyalaki la 
ntundu ka Latuyalaka, Unyashungu asu, ndu la yanyi ndu lʼutshu dia ndi nshikike 
dikambu diami, dimi ukambi andi, la dia wudja andi Isariyele, uku ayuyalaka 
uhumba la lushi la lushi. 

60Dia wedja tshe wa la kete nimbitela vati: Latuyalaka keli Unyashungu, nduku 
ukina leko. 

61Etema anyu kawuyalaki le Latuyalaka, Unyashungu asu, dia nyu ndjelaka 
elembe la nkitanyiaka adjangu andi uku elo. 

62Ku khumʼekanga la asi Isariyele tshe waki la ndi wakalambula elambu la 
ntundu ka Latuyalaka. 

63Solomona akalambula ngombe nunu akumi ahendi la pendi la ekoko nunu 
lukama la akumi ahendi elambu wa ki. Ndi akayilambula la ntundu ka 
Latuyalaka. Osoku mbakakidia khumʼekanga la asi Isariyele tshe luudu la 
Latuyalaka. 

64Lushi lako, khumʼekanga akakidia ndu seke dia lʼetei, diaki la ntundu ka luudu 
la Latuyalaka. Ndi akalambula elambu wa lʼutshumba, wa shima la wata 
wʼelambu wa ki laawo, ne dia ediakelu kʼohotela kaki la ntundu ka Latuyalaka 
akaleki tshitshe dia nkuka ulambu wa lutshumba, wa shima la wata wʼelambu 
wa ki. 

65Solomona akayala la dambu etena kako, kame la Isariyele tshe, ului a wuki 
wʼantu umaka eotwelo ka Hamata pulu ndu lʼokedi wa Edjibitu, la ntundu ka 
Latuyalaka, Unyashungu asu, nshi esambeli. 

66Lu lushi lʼenanei, ndi akadianganya antu. Vo wakatatshokodi khumʼekanga, ku 
vo tshe wakatshu utsha la wakawo lʼongenongeno a wuki lʼetema, ne dia akambu 
wʼololo tshe wakatshela Latuyalaka ukambi andi Davidi la wudja andi Isariyele. 

1 Khumi ya Dikanga 9 

Latuyalaka Ambudja la Solomona Sheki 
(2 Ek. 7:11-22) 

1Lamʼakashidiya Solomona mpika luudu la Latuyalaka, luudu la khumʼekanga la 
kene tshe kakandalangi ntsha, 

2Latuyalaka akene le Solomona etena ka hendi, uku akandene le ndi la 
Ngibeyona. 

3Latuyalaka akawutela ati: Dimi lakuki dombelo la osengosengo wakayalombe 
la ntundu kami. Dimi lambukidia luudu lone dia nkitsha lukumbu lami loko 
pundju. Ashu ami la utema ami wayuyalaka loko pundju. 

4Naka we ayokendakendaka la ntundu kami, uku akakendakendaka sho Davidi 
lʼutema wa mete ndu wusimbwi dia ntsha kene tshe kakamakutela dia nama 
elembe ami la adjangu ami, 

5ku layushikike kiti ka diulelu diaye lu Isariyele. 

6Keli naka nyu nyayukadimo uma le mi, nyu kana anʼanyu, naka hanyulami 
elembe ami la adjangu wakamanyudjela, naka nyu nyayuyela ditemolatemola, 
nyayuditemola, 

7ku dimi layunya Isariyele uma lu kete yakamawasha, ndu layunya luudu lone 
lamumukidia dikambu dia lukumbu lami uma lu ashu ami. Ku Isariyele ayuyala 
engo ka dionyo ndu ka tola lʼatei a wedja tshe. 

8Luudu lone layuyala elanyelu ka wuki. Untu tshe layeta laawo ayukashimo, 
ayusemala ati: Dikambu kuna diakatshela Latuyalaka kete nye la luudu lone 
okone? 

9Wayakaluya diui vati: Ne dia vo wakaseke Latuyalaka, Unyashungu awo, 
lakatundja washesu uma lu kete ya Edjibitu, ndu wakekama ditemolatemola, 
wakadikusela adui, la wakaditemola. Diako mbakatumela Latuyalaka asui ane 
tshe. 

Elimu Ekina Wakatshi Solomona 
(2 Ek. 8:1-18) 

10Lamʼaketi deku akumi ahendi diakahikaka Solomona mvudu hyendi, luudu la 
Latuyalaka ndu luudu la khumʼekanga, 

11Hirame, khumʼekanga ka Tura, akatumelaka Solomona etamba wʼesasi la wa 
weoto ndu paunyi uku akandalangi. Ku khumʼekanga Solomona akasha Hirame 
esumba akumi ahendi wa lu leke la Ngalili. 

12Hirame akunela uma la Tura dia ntenda esumba wakawusha Solomona, keli 
ndi kumbengenangena. 

13Okone ndi akawumbula ati: Onalingu, na wuhu wʼesumba eku wakayambisha? 
Ndi aketi esumba ako ati: Kete ya Kabula (kitshimudi ati: Anyanya). Osoku 
mbatuwuyetaka edja ndu elo. 

14Hirame akatumela khumʼekanga paunyi yediko ya talata luitama la akumi 
ahendi. 

15Onʼeli okondo wʼulimu wakakambisha khumʼekanga antu la khudu dia mpika 
luudu la Latuyalaka, luudu landi, Milo, lʼeheli ka lukumbu la Jerusalema, Hazora, 
Mengido, la Ngezere. 

16Farayo, khumʼekanga ka Edjibitu, akatshu, akamlembia Ngezere, 
akakitshumbi, akadiaki asi Kanana waki lʼusumba ako. Ndi akasha onʼandi la 
umuntu, wadi a Solomona, usumba ako uku dongi. 

17Solomona akahiki Ngezere la Bete-Horona ka lʼesi, 

18Balata, la Tamara lʼusui wa shenga, lu kete ya Juda. 

19Ndi akahiki esumba andi wʼeumbelu tshe, esumba ne dia pusupusu yandi ya 
ta, esumba wʼambahemi andi wa falasa, la kene tshe kakangenangena Solomona 
mpika la Jerusalema, la Lebanona ndu lu kete tshe yakanduledi. 

20Antu tshe wakatshikala lʼatei wʼasi Amora, asi Hiti, asi Perizi, asi Hiwi, asi 
Jebuse waki kundjala asi Isariyele; 

21la anʼawo wakatshikala lʼokongo awo lu kete, ndu waki asi Isariyele kumbeya 
nshila ushiki, vo mbakosaka Solomona uku fumbi dia nkamba elimu a wulu. 
Osoku mbatuwukambaka edja ndu elo. 

22Keli Solomona kumbete asi Isariyele uku fumbi, ne dia vo waki alimbi, ekambi 
andi, elohe andi, elombodi andi wa ta, elombodi wa pusupusu yandi ndu 
wʼambahemi andi wa falasa. 

23Solomona akadji tupita kama tshanu la akumi atanu, dia mendaka ulimu 
wakatshaka antu wakawakambiaka la wulu. 

24Ona umuntu a Farayo akatumbi uma lʼusumba a Davidi, akatoto lu luudu landi 
lakuhikela Solomona. Lʼokongo diku, Solomona akahiki Milo. 

25Solomona akalambula elambu wa lutshumba ndu wa ki tena satu lʼeleku 
lʼeleku lʼediakelu kakandatshela Latuyalaka. Ndi akatshumbaka ndu malashi 
lʼediakelu kako kaki la ntundu ka Latuyalaka. Osoku mbakandashidiya luudu. 

26Khumʼekanga Solomona akatshi mashua la Eziyona-Ngebere keli la Elote, 
lʼemamu wʼUduwa a Tilili lu kete ya Edome. 

27Ku Hirame akatumi ekambi andi hita wa mashua wakeyaka ulimu a waki kame 
lʼekambi wa Solomona. 

28Vo wakakumi la Ofira, wakatosa paunyi yediko ya talata kama nyei la akumi 
ahendi, wakayela le khumʼekanga Solomona. 

1 Khumi ya Dikanga 10 

Khumʼekanga ka Umuntu ka Sheba Ambuya la Ndjenda Solomona 
(2 Ek. 9:1-12) 

1Khumʼekanga ka umuntu ka Sheba akuki lukumu la Solomona lu dikambu dia 
lukumbu la Latuyalaka. Ku ndi akavi le ndi la embula wa wulu dia ndjuwedika. 

2Ndi akakumi la Jerusalema lʼului a wuki wʼantu la diango kota kota, kame la 
kamelo yakayembaka diango diʼupumu, paunyi efula, lʼave wʼushinga a wulu. 
Ndi akatshu le Solomona, akawutela kene tshe kaki lʼutema andi. 

3Solomona akakadimula embula andi tshe. Nduku diui diakaheko khumʼekanga, 
diakindi kumbulimbitshiya. 

4Lamʼakenyi khumʼekanga ka umuntu ka Sheba wuki wa yimba ya Solomona 
ndu luudu lakandahiki, 

5wama waki lu mesa andi, edjaselu kʼelohe andi, elimu la eloto a wane 
wakukambelaka ulimu, aboi andi lʼelambu wa lutshumba wakandalambulaka lu 
luudu la Latuyalaka, ewu kandi kakakumela. 

6Ku ndi akatela khumʼekanga Solomona ati: Lukumu la yimba yaye la elimu aye 
lakamuki lu kete yami, leko mete. 

7Keli dimi kumbetawo lukumu lako ntundu dimi latayi, ndu latenyi lʼashu ami. 
Ku kakiane lambena nti: Vo kumvutelami kuyanga etenyi ka hendi. Yimba yaye 
la ongonyi aye ndeka lukumu lakamuki. 

8Antu aye, ekambi aye watemalaka la ntundu kaye, watukaka yimba yaye, weko 
la otshoko. 

9Latuyalaka, Unyashungu aye, lakakongenangena dia nkudjasha lu kiti ka 
diulelu dia Isariyele, atumbwami! Latuyalaka atukaka Isariyele ngandji nshi 
tshe, diako mbakandakudji khumʼekanga dia we ntshaka akambu wʼusimbwi 
ndu wʼololo. 

10Ndi akasha khumʼekanga paunyi yediko ya talata lukama la akumi ahendi, 
diango diʼupumu efula efula, lʼave wʼushinga a wulu. Nduku etena kekina kakayi 
diango diʼupumu diedimi la ne diakasha khumʼekanga ka umuntu ka Sheba 
khumʼekanga Solomona. 

11Mashua wa Hirame wakela paunyi lima la Ofira, ndu etamba efula wʼukulungu, 
la ave wʼushinga a wulu. 

12Khumʼekanga akadu etamba wʼekulungu esuko lu luudu la Latuyalaka ndu lu 
luudu la khumʼekanga. Ndi akatshi ndu sese la akembi ne dia emimbi uma 
lʼetamba ako. Nduku etamba wʼekulungu wakayi ntu uku eso. Ndu nduku untu 
akawaenyi ntu edja ndu elo. 

13Khumʼekanga Solomona akasha khumʼekanga ka umuntu ka Sheba kene tshe 
kakandalangi ndu kakandolombe ladiku dia diango diakawusha khumʼekanga. 
Lʼokongo diku, khumʼekanga ka umuntu akunela, akakalula utsha lu kete yandi, 
ndi la ekambi andi. 

Ongonyi la Lukumu la Solomona 
(2 Ek. 9:13-24) 



635 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

14Efula ka paunyi kakalungulaka Solomona lu eleku otoi, kaki ya talata kama 
shamalu la akumi asamalu, 

15ladiku dia nye yakelaka ambetshetshi wʼukanda, asundjishi wa diango, khumi 
ya dikanga tshe yʼArabiya ndu embuledi wa kete. 

16Khumʼekanga Solomona akatshi dingawu dia waki kama hyendi dia paunyi ka 
lutshula. Engawu la engawu aki la paunyi yediko ya toshekele kama shamalu. 

17Ndi akatshi ndu dingawu dia tutshitshe kama shatu dia paunyi ka lutshula. 
Engawu la engawu aki la paunyi yediko ya mina shatu. Khumʼekanga 
akadikitsha lu Luudu lʼUkunda a Lebanona. 

18Khumʼekanga akatshi kiti ka diulelu kʼewanga, akakikumbi la paunyi kuleki 
dimena. 

19Kiti kako kaki la adelu asamalu la ntundu kato, etenyi kato ka ladiku utsha 
lʼokongo, aki utshimbedi. Kiti kako aki la anya ahendi lʼumamu wʼedjaselu. 
Difanelu dia tambwe pendi diaki lasuki lʼanya. 

20Difanelu dia tambwe dikumi la pendi diaki lu wedi ako ehendi wa adelu. Nduku 
kiti ka wuhu oso kakiko lu waulelu tshe. 

21Akoho tshe wa Solomona waki wa paunyi. Alonga tshe waki lu Luudu la 
lʼUkunda a Lebanona, waki wa paunyi. Nduku otoi aki wa fesa, ne dia lu nshi ya 
Solomona fesa aki engo kʼanyanya. 

22Khumʼekanga aki la mashua wʼuma la Tarashishi waketitaka lʼashi a waki 
kame la mashua wa Hirame. Mashua wʼuma la Tarashishi wakayakaka etena otoi 
lʼatei a deku satu satu, dia mbela paunyi, fesa, ewanga, kema, la ekungo. 

23Khumʼekanga Solomona akaleki khumi ya dikanga tshe ya la kete lu ongonyi 
la lu yimba. 

24Antu tshe wakayangaka mena Solomona la mbuka yimba yakawusha 
Unyashungu. 

25Ku vo tshe untu lʼuntu akelaka ulambu andi, diango dia fesa, diango dia paunyi, 
eloto, dihumo, diango diʼupumu, falasa la punda. Osoku mbakawatshaka eleku 
lʼeleku. 

Solomona Ambutsha Ukanda wa Falasa la Pusupusu 
(2 Ek. 1:14-17; 9:25-28) 

26Solomona akasanganya pusupusu ya ta la ambahemi wa falasa. Ndi aki la 
pusupusu ya ta kinunu la kama nyei, la ambahemi wa falasa nunu dikumi la 
pendi. Ndi akayikitshaka lu esumba wakandati, dia nkitshaka pusupusu ya ta, 
ndu motshi la Jerusalema lasuki la khumʼekanga. 

27Khumʼekanga akete fesa anyanya uku ave la Jerusalema, ndu eumba wʼesasi 
uku etamba wa kumu, yatulaka lʼukidi efula efula. 

28Falasa ya Solomona yakayakaka uma lu kete ya Edjibitu, la Kue, asumbishi wa 
khumʼekanga wakayilungulaka uma la Kue lʼushinga wakawashikike. 

29Ushinga wa pusupusu ka ta otoi kakatumbaka uma lʼEdjibitu aki shekele ya 
fesa kama shamalu, la ushinga wa falasa otoi shekele lukama la akumi atanu. Vo 
wakayelaka ndu le khumi ya dikanga tshe yʼasi Hiti, ndu le khumi ya dikanga ya 
Suriya. 

1 Khumi ya Dikanga 11 

Esekelo kʼOtemwelo ka Solomona, Atunyi wa Solomona 

1Khumʼekanga Solomona akalangaka amantu wʼasi wedja efula, kame la onʼa 
Farayo: wʼasi Moaba, wʼasi Amona, wʼasi Edome, wʼasi Sidona, wʼasi Hiti. 

2Oso eli wedja wakatelaka Latuyalaka asi Isariyele ati: Tanyutshukaki la vo, ndu 
vo tawutshukanaki la nyu, watukukadimula etema anyu dia nyu ndjela 
ditemolatemola diawo. Keli Solomona akamamemaka uma lu ngandji 
kakandawaukaka. 

3Ndi akose ana wa khumi ya dikanga kama esambeli wadi, la esika kama shatu. 
Ku wadiendi wakakadimula utema andi. 

4Lu etena kakayala Solomona usumbi, wadiendi wakenge utema andi utsha le 
ditemolatemola. Ku utema andi kundjala tshe le Latuyalaka, Unyashungu andi, 
uku aki utema wa Davidi, shi. 

5Solomona akayeli Ashetarota, etemolatemola kʼasi Sidona, ndu Milikome, engo 
ka wononyi kʼasi Amona. 

6Solomona akatshi kene kaki kolo lu ashu wa latuyalaka. Ndi kundjela 
Latuyalaka lʼutema tshe uku akatshaka Davidi, shi. 

7Ku Solomona akatshi Kemoshe, engo ka wononyi kʼasi Moaba, la Moleka, engo 
ka wononyi kʼasi Amona lʼukungu weli lu leke lʼehutwelu la Jerusalema. 

8Ndi akatshela wadiendi tshe wʼasi wedja, wakatshumbelaka ditemolatemola 
diawo tsho ndu wakadilambulaka elambu, pupu. 

9Latuyalaka akumalela Solomona kele, ne dia ndi akanya utema andi le 
Latuyalaka, Unyashungu wa Isariyele, lakene le ndi tena pendi. 

10Ndi akawudjela olembe lu dikambu ne, diaha ndjela ditemolatemola. Keli 
Solomona kunama aui wakawutela Latuyalaka. 

11Ku Latuyalaka akawutela ati: Ne dia we akatshi okone, kunama daka diami la 
elembe wakamakudjela, layunya diulelu uma lʼanya aye, layudisha ukambi aye. 

12Dikambu otoi, dimi haludiosa lamʼeniye la lumu, dikambu dia sho Davidi. Keli 
layudihotola uma lʼanya wʼonʼaye. 

13Dimi halohotola diuleu tshe. Dimi layutshikela onʼaye wudja otoi dikambu dia 
ukambi ami Davidi, ndu dia Jerusalema yakamasonola. 

14Latuyalaka akatundjiya Solomona utunyi Hadada, uma lu diuhu dia 
khumʼekanga ka Edome, dia ndo la ndi. 

15Lu etena kakaloshaka Davidi Edome, Joaba, olumbodi wʼalimbi, akatshu dia 
ntukhunde wane wakavu. Ndi akatudiaka apami tshe waki la Edome. 

16(Ne dia Joaba akatshikala leko ngondo shamalu ndi la Isariyele tshe, edja ndu 
lamʼakandashili apami tshe waki la Edome ushiki). 

17Lʼetena kako, kakalawo Hadada ndi la ekambi wa shi, asi Edome, utsha 
lʼEdjibitu, laso Hadada eki djongo ya hyami. 

18Vo wakunela uma la Midiyana, wakatshu utsha la Parana. Vo wakatosa apami 
wʼasi Parana, wakatshu utsha lʼEdjibitu, wakakumi lʼEdjibitu le Farayo, 
khumʼekanga ka Edjibitu. Farayo akasha Hadada luudu, akukimanyiaka la mbu 
ya nde ndu akawusha kete ya nkamba dikambo. 

19Hadada akahumo lukulu lʼolo lu ashu wa Farayo. Osoku ndi akawusha onangu 
wadendi wadi, onangu wadendi Tapenese. 

20Ndi akuti la ndi ona pami, Ngenubata. Tapenese akukidia awele lu luudu la 
Farayo. Ku Ngenubata akayalaka lu luudu la Farayo, lʼatei wʼana wa Farayo. 

21Lamʼakuki Hadada lukumu lʼEdjibitu ati: Davidi akayeli washi, ndu Joaba, 
olombodi wʼalimbi, akavu, ndi akatela Farayo ati: Ukimo ntshu lu kete yami. 

22Ku Farayo akawumbula ati: Kakona kahumbaye la le mi, kalangaye ntsho lu 
kete yaye? Ndi akûkaluya diui ati: Nduku engo, keli ukimo ntshu. 

23Unyashungu akatundjiya Solomona utunyi ukina wa ndo la ndi, Rezona, ona 
pami Eliyada, lakalawo uma laka khumendi Hadadezere, khumʼekanga ka Zoba. 

24Ndi akasanganya antu la le ndi, ku ndi akayala olombodi wʼului wamvuwi wa 
mbu ya nde, lʼokongo a lamʼakadiakaka Davidi asi Zoba. Vo wakatshu la 
Damaseke, wakatudjase leko, ku wakatuwudja khumʼekanga la Dameseke. 

25Ndi aki utunyi wa Isariyele lu nshi tshe ya lumu la Solomona; akatshaka kolo 
uku akatshaka Hadada. Ndi akahetshaka asi Isariyele; akulela la Suriya. 

26Ku Jeroboama, onʼa Nebate, ukambi wa Solomona, usi Efarayima wa Zereda, 
onʼa Zerua, wadi aki udu, akedia lunya le khumʼekanga. 

27Dikambu ne mbakandeme lunya le khumʼekanga. Solomona akahiki Milo, ndu 
akadihi ahuli wakalana lʼusumba wa Da vidi, shi. 

28Jeroboama aki la wulu ndu la dihunga. Solomona akenaka ulimu 
wakakambuka pami kako la wulu nau la dihunga. Ku ndi akukitsha olombodi 
wʼantu wakawakambiaka elimu la wulu wa lu luudu la Josefu. 

29Lʼetena keso, Jeroboama akayatumbaka uma la Jerusalema, akayuhumana la 
umvutshi Ahidja, usi Shilo, lu mbuka olote ukutu wʼuyuyu. Vo ahendi atu mbaki 
lʼusui. 

30Ahidja akose ukutu wʼuyuyu wakandalote, akawati betshi dikumi la pendi. 

31Ku ndi akatela Jeroboama ati: Ose betshi dikumi ne dia okone mbata 
Latuyalaka, Unyashungu wa Isariyele, ati: Enda, lutsha mpotola diulelu uma 
lʼanya wa Solomona, ku layukusha wauhu dikumi. 

32(Keli ndi ayuyala la diuhu otoi dikambu dia ukambi ami Davidi, ndu ne dia 
Jerusalema, usumba wakamasonola lʼatei a wauhu tshe wa Isariyele). 

33Ne dia vo wakanseke, wakatemola Ashitoreta, etemolatemola ka umuntu kʼasi 
Sidona; Kemoshe, etemolatemola kʼasi Amona, ndu ne dia vo konkendakenda lu 
mbuka yami, dia ntsha akambu wʼusimbwi lu ashu ami, ndu dia nama elembe 
ami la adjangu ami, uku akatshaka Davidi, shi Solomona. 

34Dimi halunya diulelu tshe uma lʼanya andi. Keli layuwete umbuledi lu nshi ya 
lumu landi tshe lu dikambu dia ukambi ami Davidi, lakamasonola ndu 
lakalamaka elembe ami la adjangu ami. 

35Keli dimi layunya diulelu una lʼanya wa onʼandi, ku layukusha wauhu dikumi. 

36Dimi layutshika diuhu otoi le onʼandi, dia ukambi ami Davidi ndjala la tala nshi 
tshe la ntundu kami, la Jerusalema, usumba wakamasonola dia nkitsha lukumbu 
lami leko. 

37Dimi layukosa, ku we ayulela kene tshe kayulanga utema aye, we ayuyala 
khumʼekanga ka Isariyele. 

38Naka we ayukitanyiaka kene tshe kayumukutelaka, naka we 
ayokendakendaka lu mbuka yami ndu ayutshaka kene kusimbwi lu ashu ami dia 
nama elembe ami la adjangu ami, uku akatshaka ukambi ami Davidi, dimi 
layuyala la ye. Dimi layukuhikela luudu lushikikadi, uku akamahikela Davidi, 
ndu layukusha Isariyele. 

39Uma lu dikambu ne mbayumusuya tukanula ta Davidi, keli aha pundju. 

40Solomona akayangi dia ndjaka Jeroboama. Ku Jeroboama akunela, akalawo 
utsha lʼEdjibitu le Shishake, khumʼekanga ka Edjibitu. Ndi akatutshikala 
lʼEdjibitu edja ndu lamʼakavu Solomona. 

Nyoi ka Solomona 
(2 Ek. 9:29-31) 

41Undi, etsha ekina wa Solomona, akambu tshe wakandatshaka ndu yimba yandi 
kunfundama lu buku diʼetsha wa Solomona? 

42Solomona akulela Isariyele tshe deku akumi anei la Jerusalema. 

43Ndi akayeli washi; akakhundema lʼusumba wa Davidi, shi. Ku onʼandi 
Rehoboama akulela lu dihuli diandi. 

1 Khumi ya Dikanga 12 

Etombokwelo ka Isariyele 
(2 Ek. 10:1—11:4) 

1Rehoboama akatshu la Shekeme, ne dia Isariyele tshe wakatshu la Shekeme dia 
ntuwudja khumʼekanga. 

2Lamʼakuki Jeroboama, onʼa Nebate, lukumu (ndi aki lʼEdjibitu, lene akandalawo 
khumʼekanga Solomona), ku ndi akakalula uma lʼEdjibitu. 

3Vo wakatumi antu dia ntuweta. Ku Jeroboama la ului tshe wa Isariyele 
wakatshu le Rehoboama, wakatuwutela vati: 

4Sho akete lokoho lasu wutshu, ku kakiane we ukitshakitsha lohombo lone la 
wulu ndu lokoho lone la wutshu lakatatahi sho, ku shu tayuyala antu aye. 

5Ndi akawatela ati: Nyutshu, keli kanyukaluli le mi lʼokongo wa nshi shatu. Ku 
vo wakatshu. 

6Khumʼekanga Rehoboama akambula esumbi waki lasuki la Solomona, shi, 
lamʼakindi la lumu, ati: Wuhu akona wayumukaluya wudja one diui? 

7Ku vo wakawutela vati: Naka we ayukimanyia wudja one elo, ayakambela 
ulimu, ndu naka we ayakaluya aui wʼololo, vo wayuyala antu aye pundju. 

8Keli Rehoboama akatshiki daku diakulaki esumbi, akatshu dia ntumbula elongo 
wʼapami wakuli kame la ndi, ndu waki lasuki la ndi. 

9Ndi akawambula ati: Diui diakona diayumiʼtukaluya wudja one wakamvutela 
vati: Ukitshakitsha lokoho lakatatahi sho? 

10Ku elongo wʼapami wakuli kame la ndi, wakawutela vati: Okone mbayuyutela 
wudja wakakutela vati: Sho akete lokoho lasu wutshu, keli we, utahulilo! Okone 
kuwateli wati: Luhita lami la tshunguthungu ndeka lukendi la papa wuki. 

11Papa akanyahe lokoho la wutshu, ku kakiane, dimi layulete wutshu wuleki le 
nyu. Papa akanyokomolaka eshingo, keli dimi layunyulumatsha kutu. 

12Jeroboama la wudja tshe wakakalula lushi la satu le khumʼekanga Rehoboama, 
uku akandawatela ati: Kanyukaluli le mi lʼokongo a nshi shatu. 

13Khumʼekanga akakaluya wudja diui dia wulu. Ndi akatshiki daku diakulaki 
esumbi, 

14akateketa la wo uku akawutela elongo wʼapami ati: Papa akete lokoho la nyu 
wutshu, keli dimi layutamanya lete wutshu le nyu. Papa akanyokomolaka 
eshingo, keli dim layunyulumatsha kutu. 

15Okone khumʼekanga kumbukela wudja, ne dia dikambu so diakayi uma le 
Latuyalaka, dia nshidiya diui diakandati le Ahidja, usi Shilo, lu dikambu dia 
Jeroboama, onʼa Nebate. 

16Ku lamʼakenyi Isariyele vati: Khumʼekanga hatukedi, vo wakûkaluya diui vati: 
Etenyi kakona kesu la to kame la Davidi? Shu kema la ukito kame la onʼa Jese. 
Isariyele li, nyutshu lu mvudu yanyu yʼapema. Davidi li! kakiane ulami khumbu 
kaye. Ku Isariyele wakatshu lu mvudu yawo yʼapema. 

17Asi Isariyele wakadjashi lʼesumba wa Juda atu, mbakulela Rehoboama. 

18Ku khumʼekanga Rehoboama akatumi Adorama, laki olombodi a wane 
wakakambiaka antu elimu la wulu. Keli Isariyele tshe wakuki Adorama ave, ku 
ndi akavu. Okone khumʼekanga Rehoboama akasamanya dia mbahema lu 
pusupusu kandi, dia nd wo utsha la Jerusalema. 

19Osoku mbakakakito Isariyele uma le khumbu ka Davidi edja ndu elo. 

20Isariyele tshe wakuki lukumu vati: Jeroboama akakalula, vo wakatumi antu dia 
ntuweta, dia ndi ndja lu lusanganya. Ku vo wakayuwudja khumʼekanga ka 
Isariyele tshe. Nduku untu lakayeli khumbu ka Davidi, tshikima diuhu dia Juda 
tu. 

21Lamʼakakumi Rehoboama la Jerusalema, ndi akatusanganya khumbu tshe ka 
Juda la diuhu dia Bendjamina, andoshi wa ta nunu lukama la akumi enanei 
wakeyaka ndo ta ololo dia vo ntolosha khumbu ka Isariyele, dia mbakaluya 
ludiulelu dia Rehoboama, onʼa Solomona. 

22Keli diui dia Unyashungu diakayi le Shemaya, umvutshi a Unyashungu, ati: 

23Otekete la Rehoboama, onʼa Solomona, khumʼekanga ka Juda, la khumbu tshe 
ka Juda, ka Bendjamina, ndu le antu wakatshikala wati: 

24Latuyalaka kata okone ati: Tanyutshokaki, ndu tanyoloshaki anengenyu asi 
Isariyele, nyu tshe, untu lʼuntu akaluli lakandi, ne dia uma le mi mbuyi dikambu 
ne. Vo wakakitanyia diui dia Latuyalaka. Ku vo wakakalula la wakawo, uku 
akandawatela. 

Jeroboama Ambolombola Isariyele Utsha lu Kolo 

25Jeroboama akahiki usumba wa Shekeme lu leke lʼakuna wa Efarayima, 
akadjase leko. Ku ndi akatumbi uma leko, akatuhika Penuele. 

26Ku Jeroboama akati lʼutema ati: Kakiane diulelu diayukalula le khumbu ka 
Davidi. 

27Naka antu ane wayutshokaka la Jerusalema dia ntulambula elambu lu luudu la 
Latuyalaka, etema awo wayukadimo utsha le khumewo Rehoboama, 
khumʼekanga ka Juda. Vo wayutandjaki, ku vo nkalula le Rehoboama, 
khumʼekanga ka Juda. 

28Lamʼakashili khumʼekanga nkana yimba, ndi akatshi tana ta ngombe tuhendi 
ta paunyi; akatela Isariyele ati: Isariyele li! ndi etali katunyutshokaka la 
Jerusalema li! Isariyele, nyendi ditemolatemola dianyu, diakanyutundja uma lu 
kete ya Edjibitu. 

29Ndi akakitsha yana ya ngombe motshi la Betele, ku kina la Dane. 

30Dikambu so diakayala kolo. Antu wakatshu la Dane dia ntotemola yana ya 
ngombe motshi. 

31Jeroboama akahiki mvudu lu ahuli wa ladiku, akadji antu wakandose uma 
lʼatei a wudja tshe elombedi, waki kundjala asi Lewi. 

32Jeroboama akadjanga dia vo ndjalaka la lushi la wuki lu lushi la dikumi lʼatanu, 
lu ngondo kʼenanei, uku lushi la wuki laki la Juda. Ku ndi akalambulaka elambu 
lʼediakelu. Osoku mbakandatshaka la Betele, dia vo nambulaka tana ta ngombe 
takandatshi. Ndi akakitsha elombedi lu alunga wakandatshi la Betele. 

33Ku ndi akambela lʼediakelu kakandatshi la Betele lushi la dikumi lʼatanu la 
ngondo kʼenanei, ngondo kakandasonola uku lulangu landi. Ndi akadjangela asi 
Isariyele dia vo ndjala la lushi la wuki, akambela lʼediakelu dia ntutshumba tsho. 

1 Khumi ya Dikanga 13 

Vmvutshi wʼUma la Juda Ambewula Jeroboama 

1Nyulungi, umvutshi a Unyashungu omotshi akakumi la Betele uma la Juda, uma 
lu diui dia Latuyalaka lamʼakemadi Jeroboama lʼediakelu dia ntshumba ntsho. 

2Ndi akahangohangwela ediakelu uma lu diui dia Latuyalaka ati: Ediakelu! 
ediakelu li! Latuyalaka kata okone ati: Ulungi, ona pami omotshi ayuto lu luudu 
la Davidi, lukumbu landi Josiya. Ndi ayulambula elombedi wa lʼalunga ladiku 
diaye, wako watshumba tsho ladiku diaye. Ndu wayutshumba weka wʼantu 
ladiku diaye. 

3Umvutshi akakimo djimbitelu lushi lako ati: Onʼeli djimbitelu yakati Latuyalaka 
ati: Nyulungi, ediakelu kayate, ku utuku wʼuma ladiku diato wayudiangana. 

4Lamʼakuki khumʼekanga diui dia umvutshi a Unyashungu lakahangwelaka 
ediakelu ka la Betele, ndi akasimbula lunya ladiku diʼediakelu ata ati: Nyuwundi! 

Ku lunya lakasimbula Jeroboama lakumi tu, ku ndi kumbeya lukaluya uya le ndi 
ntu. 

5Ediakelu kakate, ku utuku waki ladiku diato wakadiangana, uku djimbitelu 
yakakimo umvutshi a Unyashungu uma lu diui dia Latuyalaka. 

6Khumʼekanga akatela umvutshi a Unyashungu ati: Osengesengele Latuyalaka, 
Unyashungu aye, ndu onombele dia lunya lami nka-langana. Umvutshi a 
Unyashungu akosengasengela Latuyalaka, ku lunya landi lakakalangana, 
lakayala uku akilo ntundu. 

7Khumʼekanga akatela umvutshi a Unyashungu ati: Yeti tutshu lakami, 
utukutumuya yema, layutukusha wedi. 

8Keli umvutshi akûkaluya diui ati: Kuyanga we ayumbisha etenyi ka hendi ka 
luudu laye, dimi hatshu la ye. Dimi halole kuyanga no ashi lu dihuli ne. 

9Ne dia olembe one mbakambidjangela Latuyalaka ati: Tolekaki ma, tonokaki 
ashi, ndu ntukalulaki lu mbuka kakayayi. 

10Okone ndi akatshu lu mbuka kekina, kunkalula lu mbuka kakandayi uya la 
Betele. 

11Umvutshi omotshi wʼusumbi akadjashi ia Betele. Onʼandi a pami omotshi 
akatusanyia akambu tshe wakatshi umvutshi a Unyashungu la Betele lushi lako, 
wakatela shewo ndu aui tshe wakandatela khumʼekanga. 

12Ku ndi akawambula ati: Lu mbuka kakona kakandatshwe? Anʼandi wakenyi 
mbuka kakatshu umvutshi a Unyashungu lakayi uma la Juda. 

13Ndi akatela anʼandi ati: Nyukitshiya edye ladiku dia punda. Vo wakukitshiya 
edye ladiku dia punda. Ku ndi akahemaladiku diato, 

14akayeli umvutshi a Unyashungu, ku ndi akatutana udjashi la tshina 
diʼuwamba. Ndi akawumbula ati: We keli umvutshi a Unyashungu, lakayi uma la 
Juda? Ndi akûkaluya ati: Elu, dimi. 

15Ku ndi akawutela ati: Yeti tutshu lakami, litali yema ya ma. 

16Keli ndi akûkaluya diui ati: Dimi haleyi nkalula la ye kuyanga ntsho lakaye. 
Dimi halole la ye ma, kuyanga no la ye ashi lu dihuli ne. 

17Ne dia diui dia Latuyalaka diakamvutela ati: Tolekaki ma leko kuyanga no ashi, 
ndu tukalulaki lu mbuka kakayuyutsho. 

18Ndi akûkaluya diui ati: Ndu dimi, umvutshi mbemi uku we. Ondjelo 
akamvutedi uma lu diui dia Latuyalaka ati: Utuyi la ndi lakaye, keli ayuli ma ndu 
ayono ashi. Osoku mbakandukesi. 

19Umvutshi a Unyashungu akakalula landi, akatole ma, ndu akatono ashi lu 
luudu la pami kako. 

20Kamʼakawadjashi lu mesa, diui dia Latuyalaka diakayi le umvutshi 
wakûkaluya. 

21Ku ndi akalelela umvutshi a Unyashungu lakayi uma la Juda ati: Latuyalaka 
kata ati: Ne dia we akahedia diui dia Latuyalaka, kunkitanyia olembe 
wakakudjela Latuyalaka, Unyashungu aye, 

22keli we akakaludi amuoyole ma, ndu ambuyono ashi lu dihuli diakandakutela 
ati: Tolekaki ma, tonokaki ashi, udu aye hawukundama lu diumbu dia washo. 

23Lamʼakashidiya umvutshi wakandatukaluya nde ma la no ashi, ndi 
akukelekela edye lu punda. 

24Umvutshi a Unyashungu akunela, ndi akatuhumana la tambwe. Ku to 
kakudiaki. Udu andi akakalema lu mbuka, punda kakatshikala la le wo, ndu 
tambwe kakemadi lasuki la wo. 

25Antu waketi laawo, wakenyi udu wukalemi lu mbuka, la tambwe kemadi lasuki 
la wo. Ku vo wakatuta dikambu so lʼusumba wakadjashi umvutshi wʼusumbi. 

26Lamʼakuki umvutshi wʼusumbi, la katukaluya uma lu mbuka dikambu so, ndi 
akati ati: Umvutshi a Unyashungu, lakahedia diui dia Latuyalaka oso. Diako 
mbakukimwi Latuyalaka. 

27Ndi akatela anʼandi wʼapami ati: Nyunkelekele edye lu punda, ku vo 
wakakikeleka. 

28Ndi akatshu, akatutana udu andi wukalemi lu mbuka. Ku punda la tambwe 
wemadi lasuki lʼudu. Tambwe konde udu, ndu kundjaka punda. 

29Umvutshi ako akunyia udu wʼumvutshi a Unyashungu, akawahe ladiku dia 
punda, akakalula la ndi lʼusumba dia ntukhunde ndu dia ntutsha utanda andi. 

30Ndi akatukhunde lu wuku andi wa diumbu, akuleli, ati: Yee! onalingu! 

31Lamʼakandashili mbukhunde, ndi akatela anʼandi ati: Lamʼayumuvo, 
kanyunkhunde lu wuku one wambukhundema umvutshi a Unyashungu. 
Kanyukitsha weka ami lasuki la weka andi. 

32Ne dia diui diʼuma le Latuyalaka diakandahangwela ediakelu ka la Betele ndu 
mvudu tshe ya lu alunga weli lʼesumba wa la Samariya, diayu shidiyama. 

33Lʼokongo a dikambu ne, Jeroboama kumumo uma lu mbuka kandi ka kolo. Ndi 
akadji elombedi wa lu alunga wakandasonola uma lʼatei a wudja ntu. Untu tshe 
lakalangi, ku ndi mbukidia olombedi wa lu alunga. 

34Uma lu dikambu dia kolo ne, mbakashili luudu la Jeroboama ushiki, 
mbakalashisho uma ladiku dia kete. 

1 Khumi ya Dikanga 14 

Ahidja Ambuta Akambu Wahatayi lu Dikambu dia Jeroboama 

1Lʼetena keso Abidja, ona pami a Jeroboama, akayala la kandji. 

2Jeroboama akasengasenga wadendi ati: Olote ahondo akina waheya antu vati: 
Wadi a Jeroboama keye, uneli utshu la Shilo. Leko keli umvutshi Anidja, 
lakamvutela ati: We kayuyala khumʼekanga ka wudja one. 

3Ose ekama dikumi wa ma, ekati, la puki kʼusanga, utshu le ndi. Ndi ayutukutela 
dikambu diayuyala le ona. 

4Wadi a Jeroboama akatshi osoku, akunela, akatshu utsha la Shilo, akatukuma 
laka Ahidja. Ahidja komenaka ntu, ashu andi wakayala enguli, ne dia ndi aki 
usumbi. 

5Latuyalaka akatela Ahidja ati: Ulungi, wadi a Jeroboama one ayayi dia 
ndjukumbula dikambu dia onʼandi, ne dia ona eko la kandji. Kuyuwuteli wuhu 
one la wuhu one. Lamʼayundukuma, ndi ayuyafanya la umuntu ukina. 

6Okone lamʼakuki Ahidja kindu yandi lamʼakandasukana la suku, ndi akawutela 
ati: Wadi a Jeroboama, oto, ukundi alangaye ndjafanya la umuntu ukina? 
Lambosengwama dia nkutela aui wa wulu. 

7Tshoka kututeli Jeroboama wati: Latuyalaka, Unyashungu wa Isariyele, kata ati: 
Dimi lakakedia umi lʼatei wʼantu, lakakudji uwandji a wudja ami Isariyele. 

8Dimi lakahotola diulelu uma lu khumbu ka Davidi, lakakushadio. Keli we, 
kundjala uku aki ukambi ami Davidi, lakalamaka elembe ami ndu lakandjelaka 
lʼutema tshe, lakatshaka paka akambu wʼusimbwi lu ashu ami. 

9We akatshi kolo ndeka antu tshe waki la ntundu kaye, we akayatshela 
ditemolatemola la dikishi dia lolelola, dia mbukiami kele. We akambikadja 
lʼokongo aye. 

10Uma lu dikambu so mbayangami ntuma elanyelu lu luudu la Jeroboama. 
Layudiaka usika pami tshe leli lu diuhu dia Jeroboama, one leli fumbi ndu one 
luyadjasedi lu Isariyele. Dimi layomba khumbu ka Jeroboama uku atombaka 
untu tumi, edja ndu khumbu kako kambushila. 

11Usika Jeroboama tshe layuvo lʼusumba, fo yayuwole; la one layuvo lʼusui, fudu 
ya lʼulungu yayuwole, ne dia Latuyalaka kata. 

12Okone uneli, ukaluli lakaye. Kamʼayuyukuma lʼeotwelo kʼusumba, ona ayuvo. 

13Isariyele tshe wayulela, wayukhunde. Paka ndame utu kayukhundema lu 
diumbu uma lu diuhu dia Jeroboama, ne dia paka ndame utu yema yʼololo la 
ntundu ka Latuyalaka, Unyashungu wa Isariyele. 

14Latuyalaka ayudja khumʼekanga lu Isariyele, kayushila khumbu ka Jeroboama 
ushiki lushi lako. Aha elo kayutshama dikambu diako? 

15Latuyalaka ayusutshasutsha Isariyele uku atusutshasutshaka ashi sopo. Ndi 
ayukhundula Isariyele uma lu kete yʼololo nye yakandasha washewo. Ndi 
ayutahandjula la wedi wa Eyufarate ne dia vo wakayatshela dikishi dia mbukia 
Latuyalaka kele. 

16Ndi ayukimo Isariyele ne dia kolo ya Jeroboama, yakandatshi ndu 
yakandanganyia Isariyele. 

17Wadi a Jeroboama akunela, akatshu. Ndi akakumi la Tiriza. Lamʼakandakumi 
la suku dia luudu, ona akavu. Ku Isariyele tshe wakukhunde, wakuleli, 

18uku diui diakati Latuyalaka lʼunyo wʼukambi andi, umvutshi Ahidja. 

19Enda etsha ekina wa Jeroboama, uku akandalokaka ata, ndu uku akandulela, 
wambufundama lu Buku diʼEkondo wa Khumi ya dikanga ya Isariyele. 

20Jeroboama akulela deku akumi ahendi la pendi, ndi akayeli washi. Ku onʼandi 
Nadaba akulela lu dihuli diandi. 

Diulelu dia Rehoboama 
(2 Ek. 12:1-16) 

21Rehoboama, onʼa Solomona, akulela Juda. Ndi aki la deku akumi anei la otoi 
lamʼakandayala khumʼekanga. Ndi akulela deku dikumi la esambeli la 
Jerusalema, usumba wakasonola Latuyalaka lʼatei a wauhu tshe wa Isariyele dia 
nkitsha lukumbu landi. Lukumbu la nyangu Rehoboama laki Nama, usi Amona. 

22Asi Juda wakatshi akambu waki kolo lu ashu wa Latuyalaka, wakawukia 
kandjema la kolo yakawatshaka, yuleki nye yakatshaka washewo. 

23Ndu vo wakayahikela alunga kame la dimeta, la dikishi ladiku dia akuna tshe 
wʼetali, ndu latshina diʼutamba tshe wʼuyuyu. 

24Ndu apami, akanga a luseka, wakunanaka lʼasekawo apami waki lu kete. Vo 
wakukuyaka ditshelu tshe dia wononyi dia wedja wakatshanya Latuyalaka uma 
la ntundu kʼasi Isariyele. 

25Lʼeleku ka tanu ka diulelu dia Rehoboama, Shishake, khumʼekanga ka Edjibitu, 
akayi dia ndjolosha Jerusalema. 

26Ndi akose ekundji wa lu luudu la Latuyalaka ndu wa luudu la khumʼekanga, 
akatole tshe. Ndi akose dingawu tshe dia paunyi diakatshi Solomona. 

27Khumʼekanga Rehoboama akatshi dingawu diʼohotela lu dihuli diadio, 
akadikimo lʼanya wʼelombodi wʼandawi wakalamaka luudu la khumʼekanga. 

28Tena tshe lamʼakotoka khumʼekanga lu luudu la Latuyalaka, undawi 
akadiembaka, akadikaluyaka lu luudu lʼandawi. 

29Undi, etsha ekina wa Rehoboama la akambu tshe wakandatshaka 
hawufundami lu Buku diʼEkondo wa Khumi ya dikanga ya Juda? 

30Ta diakayalaka lʼasa Rehoboama la Jeroboama tena tshe. 

31Rehoboama akayeli washi, ku wakukhunde la le washi, lʼusumba wa Davidi. 
Lukumbu la nyangu laki Nama, usi Amona. Ku onʼandi Abidjame akulela lu dihuli 
diandi. 

1 Khumi ya Dikanga 15 

Diulelu dia Abidjame 
(2 Ek. 13:1-22) 

1Lʼeleku ka dikumi lʼenanei ka diulelu dia Jeroboama, onʼa Nebate, kakatatela 
Abidjame mbulela Juda. 

2Ndi akulela deku satu la Jerusalema. Lukumbu la nyangu laki Maka, onʼa 
Abisaloma. 

3Ndi akayakimo lu kolo tshe yakatshaka shi la ntundu kandi. Utema andi tshe 
kundjala le Latuyalaka, Unyashungu andi, uku aki tshendi Davidi. 

4Keli lu dikambu dia Davidi, mbakawusha Latuyalaka, Unyashungu andi, tala la 
Jerusalema dia mbedia kanula yandi lʼokongo andi, la dia nshikike Jerusalema. 

5Ne dia Davidi akatshaka akambu wʼusimbwi lu ashu wa Latuyalaka, ndi 
kombetola lu kene tshe kakawudjangela Latuyalaka lu nshi ya lumu landi tshe 
tshikima lu dikambu dia Uriya, usi Hiti. 

6Ta diakayalaka lʼasa Rehoboama la Jeroboama lu nshi tshe yaki Rehoboama la 
lumu. 

7Etsha ekina wa Abidjame, la kene tshe kakandatshaka, kunfundama lu Buku 
diʼEkondo wa Khumi ya dikanga ya Juda? Ta diakayalaka lʼasa Abidjame la 
Jeroboama. 

8Abidjame akayeli washi, wakul hunde lʼusumba wa Davidi. Ku onʼandi Asa 
akulela lu dihuli diandi. 

Diulelu dia Asa 
(2 Ek. 14:1-5; 15:16-19) 

9Lʼeleku ka akumi ahendi ka Jeroboama, khumʼekanga ka Isariyele, kakatatela 
Asa mbulela Juda. 

10Ndi akulela deku akumi anei la otoi la Jerusalema. Lukumbu la tshendi laki 
Maka, onʼa umuntu a Abisaloma. 

11Asa akatshaka akambu wʼusimbwi lu ashu wa Latuyalaka, uku akatshaka 
tshendi Davidi. 

12Ndi akanya apami, akanga a luseka, wakunanaka la anyawo apami uma lu kete. 
Ndi akanya dikishi tshe diakatshaka washi. 

13Ndi akanya diulelu dia khu mʼekanga ka umuntu le tshendi Maka, ne dia ndi 
akatshi ekishi ne dia Ashera. Asa akatshatsha ekishi lasuki la kyoko ya Kidirona. 

14Keli alunga kunshila, kuyanga utema wa Asa tshe waki le Latuyalaka lu nshi ya 
lumu landi tshe. 

15Ndi akakitsha diango diakatakitshisha shi, ndu diakandakidia ndame, dia fesa, 
dia paunyi la puki, lu luudu la Latuyalaka. 

Sheki ya Asa ka Bene-Hadada 
(2 Ek. 16:1-14) 

16Ta diakayala lʼasa Asa la Basha, khumʼekanga ka Isariyele, lu nshi yawo ya 
lumu tshe. 

17Basha, khumʼekanga ka Isariyele, akayi dia ndjolosha Juda. Ndi akayuhika 
Rama dia nshimba asika Asa, khumʼekanga ka Juda, ntumba la mboto. 

18Asa akose fesa tshe, la paunyi tshe yakatshikala lu aumbelu wa lu luudu la 
Latuyalaka, ndu wa lu luudu la khumʼekanga, akayisha ekambi andi 
wakandatumi le Bene-Hadada, onʼa Tabirimona, onʼa Heziyona, khumʼekanga ka 
Suriya, lakadjashi la Damaseke. Khumʼekanga Asa akutumela diui ati: 

19Shu ahendi, tudji sheki uku akatadji papa la sho. Kakiane lambukutumela 
ushasha wa fesa la wa paunyi. Tshoka tudiaki sheki yakayadji, we la Basha, 
khumʼekanga ka Isariyele, mbayundumpiko. 

20Bene-Hadada akukela khumʼekanga Asa. Ndi akatumi elombodi andi wʼalimbi 
dia ntolosha esumba wa Isariyele, ku ndi akalembia Idjona, Dane, Abele-Bete-
Maka, Kinerote tshe, ndu kete tshe ya Nafetali. 

21Lamʼakuki Basha lukumu, ndi akakimo mpika Rama. Ndi akatshikala la Tiriza. 

22Khumʼekanga Asa aketi Juda tshe, kuntshika nduku untu. Vo wakatosa ave la 
etamba wakatshaka Basha elimu wa mpika Rama. Ku khumʼekanga Asa akatshi 
la wo ulimi wa mpika Ngeba ka la Bendjamina la Mizipa. 

23Undi, etsha ekina tshe wa Asa, wulu andi la akambu tshe wakandatshaka ndu 
esumba wakandahiki, hawufundami lu Buku diʼEkondo wa Khumi ya dikanga ya 
Juda? Ndi aki la kandji lu akaka tena tshe lu nshi yandi yʼusumbi. 



648 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

24Asa akayeli washi, akakhundema la le washi, lʼusumba wa Davidi tshendi. Ku 
onʼandi Jehoshafata akulela lu dihuli diandi. 

Diulelu dia Nadaba 

25Nadaba, onʼa Jeroboama, akulela Isariyele lu eleku ka hendi ka Asa, 
khumʼekanga ka Juda. Ndi akulela Isariyele deku pendi. 

26Ndi akatshi kene kaki kolo lu ashu wa Latuyalaka; akakendakenda lu mbuka 
ka shi, akayakimo lu kolo yakanganyia shi Isariyele. 

27Basha, onʼa khidja, uma lu khumbu ka Isakara, akutshwela sheki. Ku ndi 
akudiaki la Ngibetona, lu kete yʼasi Filistiya, lu etena kakadingi Nadaba la 
Isariyele tshe Ngibetona. 

28Basha akudiaki lu eleku ka satu ka Asa, khumʼekanga ka Juda, ku ndi akulela lu 
dihuli diandi. 

29Lamʼakandayala khumʼekanga, ndi akadiaki khumbu tshe ka Jeroboama, 
kumpandja nduku untu. Ndi akadiaki wane tshe waki la lumu uku diui diakatela 
Latuyalaka ukambi andi Ahidja, usi Shilo, 

30ne dia kolo yakatshi Jeroboama, ndu ne diakandanganyia Isariyele dia 
mbutsha Latuyalaka, Unyashungu wa Isariyele, kele. 

31Undi, etsha wa Nadaba, la akambu tshe wakandatshaka, hawufundami lu Buku 
diʼEkondo wa Khumi ya dikanga ya Isariyele? 

32Ta diakayalaka lʼasa Asa la Basha, khumʼekanga ka Isariyele, lu nshi ya lumu 
lawo tshe. 

Diulelu dia Basha 

33Lu eleku ka satu ka Asa, khumʼekanga ka Juda, Basha, onʼa Ahidja, akulela 
Isariyele tshe la Tiriza. Ndi akulela deku akumi ahendi la nei. 

34Ndi akatshi kene kaki kolo lu ashu wa Latuyalaka, akakendakendaka lu mbuka 
ka Jeroboama, akayakimo lu kolo yakanganyia Jeroboama Isariyele. 

1 Khumi ya Dikanga 16 

1Dʼui dia Latuyalaka diakayi le Jehu, onʼa Hanani, lu dikambu dia Basha ati: 

2Dimi lakakedia uma lu ditshu, ku lakakudji uwandji wa wudja ami Isariyele. Keli 
ne dia we akakendakendaka lu mbuka ka Jeroboama, ndu ne dia we akanganyia 
wudja ami Isariyele dia vo mbutshami kele lu kolo yawo, 

3uki, dimi layomombia Basha la khumbu kandi, layete khumbu kaye uku 
khumbu ka Jeroboama, onʼa Nebate. 

4Usika Basha layuvo lʼusumba, fo yayuwole; la one tshe layuvo lʼusui, fudu 
yayuwole. 

5Undi, etsha ekina wa Basha, akambu wakandatshaka, la wulu andi wʼata, 
hawufundami lu Buku diʼEkondo wa Khumi ya dikanga ya Isariyele? 

6Basha akayeli washi, wakukhunde la Tiriza. Ela, onʼandi, akulela lu dihuli 
diandi. 

7Diui dia Latuyalaka diakayi uma lʼunyo wʼumvutshi Jehu, onʼa Hanani, lu 
dikambu dia Basha la luudu landi, ne dia kolo tshe kakandatshaka la ntundu ka 
Latuyalaka, dia mbukia kele lʼulimu wakandatshi lamʼakandafani la wa lu 
khumbu ka Jeroboama; ndu ne dia ndi akadiaki khumbu ka Jeroboama. 

Eulelu ka Ela ka Zimiri 

8Lʼeleku ka akumi ahendi la asamaiu ka diulelu dia Asa, khumʼekanga ka Juda, 
kakatatela Ela mbulela Isariyele lu Tiriza. Ndi aki lela deku pendi. 

9Ukambi andi Zimiri, olombodi wa etenyi ka hendi kʼului andi wa pusupusu, 
akawudjela sheki. Etena kako Ela aki lu mbidjo wanu la Tiriza lu luudu la Areza, 
laki olombodi wa luudu la khumʼekanga la Tiriza. 

10Zimiri akoto, akatokomola, akudiaki lʼeleku ka akumi ahendi lʼesambeli ka 
diulelu dia Asa, khumʼekanga ka Juda. Ku ndi akulela lu dihuli diandi. 

11Lamʼakandayala khumʼekanga, ndi akadjase lu kiti ka diulelu, akadiaki wa lu 
luudu la Basha tshe. Ndi kuntshika nduku ona pami otoi lʼatei a khumbu kandi, 
kuyanga lʼatei wʼengenyi andi. 

12Osoku mbakadiaki Zimiri wa lu luudu la Basha tshe, uku diui diakati 
Latuyalaka lu dikambu dia Basha uma lʼunyo wʼumvutshi Jehu, 

13lu dikambu dia kolo tshe yakatshi Basha la onʼandi Ela, ndu yakawanganyia 
Isariyele dia mbukia Latuyalaka, Unyashungu wa Isariyele, kele lu dikishi diawo. 

14Undi, etsha ekina wa Ela, la akambu tshe wakandatshaka, hawufundami lu 
Buku diʼEkondo wa Khumi ya dikanga ya Isariyele? 

15Lʼeleku kʼakumi ahendi lʼesambeli ka diulelu dia Asa, khumʼekanga ka Juda, 
Zimiri akulela nshi esambeli la Tirizi. Laso ku wudja wa Isariyele waki lu mpika 
wumbe wa ndosha Ngibetona, kaki lu anya wʼasi Filistiya, ta. 

16Lamʼaki wudja lu wumbe wa ta, vo wakuki lukumu vati: Zimiri akadjela 
khumʼekanga sheki, akudiaki! Ku lushi lako, Isariyele tshe waki lu wumbe wa ta, 
wakadji Omiri, olombodi wʼalimbi khumʼekanga ka Isariyele. 

17Omiri akunela ndi la asi Isariyele tshe waki la ndi uma la Ngibetona, 
wakatudinga Tiriza. 

18Lamʼakenyi Zimiri ati: Usumba ambulembiama, ndi akoto lu luudu la 
khumʼekanga, akayatshumbi la luudu, akavu. Osoku mbakandavu, 

19ne dia akambu wa kolo wakandatshi, waki kolo lu ashu wa Latuyalaka 
lamʼakandakendakendaka lu mbuka ka Jeroboama, lamʼakandayakimo lu kolo 
yakatshaka Jeroboama dia munganyia Isariyele. 

20Undi, etsha ekina wa Zimiri la sheki yakandadji, hawufundami lu Buku 
diʼEkondo wa Khumi ya dikanga ya Isariyele? 

Diulelu dia Omiri 

21Wudja wa Isariyele wakatana beke pendi: leke lomotshi lakayeli Tibini, onʼa 
Nginate, wakalangi mbudja khumʼekanga; leke lukina lakayeli Omiri. 

22Keli leke lakayeli Omiri lakalembia leke lakayeli Tibini, onʼa Nginate. Okone 
Tibini akavu, ku Omiri akulela. 

23Lʼeleku kʼakumi asatu lʼotoi ka diulelu dia Asa, khumʼekanga ka Juda, 
kakatatela Omiri mbulela lu Isariyele. Ndi akulela deku dikumi la pendi. Ndi 
akulela deku samalu la Tiriza. 

24Ndi akasumbi ukungu wa Samariya uma le Shemere lʼushinga wa talata hyendi 
ya fesa. Ndi akahiki usumba waki la lungeli la ta lʼukungu, akawole ati: Samariya, 
uma lu lukumbu la Shemere kanga ukungu. 

25Omiri akatshaka kene kaki kolo lu ashu wa Latuyalaka, akaleki wane tshe waki 
la ntundu kandi ntsha kolo. 

26Ndi akakendakendaka lu mbuka tshe ka Jeroboama, onʼa Nebate. Ndi 
akuyelaka lu kolo yandi tshe yakandanganyia Isariyele dia mbukia Latuyalaka, 
Lʼnyashungu wa Isariyele, kele lu dikishi diawo. 

27Undi, etsha ekina wa Omiri wakandatshaka la wulu andi wʼata, hawufundama 
lu Buku diʼEkondo wa Khumi ya dikanga ya Isariyele? 

28Okone Omiri akayeli washi, wakukhunde la Samariya. Ku Ahaba, onʼandi, 
akulela lu dihuli diandi. 

Diulelu dia Ahaba 

29Lʼeleku ka akumi asatu lʼenanei ka diulelu dia Asa, khumʼekanga ka Juda, 
kakatatela Ahaba, onʼa Omiri, mbulela lu Isariyele. Ahaba, onʼa Omiri, akulela 
Isariyele lu Samariya deku akumi ahendi la pendi. 

30Ndi akaleki tshe waki la ntundu kandi ntsha kolo lu ashu wa Latuyalaka. 

31Dia ndjela akambu wa kolo tshe wakatshaka Jeroboama, onʼa Nebate, aki 
dikambu dia tshitshe lu ashu andi. Ladiku diʼakambu ane, ndi akatshuki Jezebele, 
onʼa Etibala, khumʼekanga ka Sidona, akatshu, akatukambela Bala ulimu, 
akatotemola. 

32Ndi akatshela Bala ediakelu lu luudu lakanduhikela la Samariya. 

33Ahaba akasele ekishi kʼAshera. Ahaba akaleki khumi ya dikanga tshe ya 
Isariyele yaki la ntundu kandi mbukia Latuyalaka, Unyashungu wa Isariyele, 
kele. 

34Lu nshi yandi, Hiyele, usi Betele, akahiki Jeriko. Lamʼakandatshi etshina 
kʼusumba, Abirame, onʼandi la pami lʼenundu, akavu; lamʼakandeme kuki ya 
suku diʼusumba, Sengube, onʼandi la pami la kushi, akavu, uku diui dia 
Latuyalaka, diakandati uma lʼunyo wa Jashua, onʼa Nuna. 

1 Khumi ya Dikanga 17 

Elidja Ambuta dia Eyelu ka Langi 

1Elidja, usi Tishibe ya la Ngiliyade, akatela Ahaba ati: Uku eli Latuyalaka, 
Unyashungu wa Isariyele, latumukambelaka ulimu la lumu! lopopo kana mvula 
huyala deku satu ne, tshikima lambuta diui. 

2Diui dia Latuyalaka diakayi le Elidja, ati: 

3Umo uma lane, utshu lu leke lʼehutwelu, utushami lasuki la kyoko ya Kerite, yeli 
la wedi wa Jorodana. 

4We ayonokaka ashi uma lu kyoko. Dimi lakadjangela angwangwa dia vo 
nkulesha leko. 

5Okone ndi akatshu, akatshi uku diui dia Latuyalaka. Ndi akatudjase lasuki la 
kyoko ya Kerite, yeli lu leke lʼehutwelu la Jorodana. 

6Ku angwangwa wakawelaka ma la unatshi la pindju ndu la dikolo. Ndi 
akanokaka ashi uma lu kyoko. 

7Lʼokongo a nshi motshi, kyoko yakumi, ne dia mvula kondo lu kete yako. 

Elidja la Wadi aki Udu a la Zarefate 

8Diui dia Latuyalaka diakayi le ndi ati: 

9Uneli, utshu utsha la Zerefate, ka lu leke la Sidona, kutudjase leko. Ulungi, dimi 
lakasengola wadi aki udu omotshi dia ndi nkuleshaka leko. 

10Ku ndi akunela, akatshu la Zarefate. Lamʼakandakumi la suku diʼusumba, enyi 
ku wadi aki udu omotshi one, atongona sendju. Ndi akaweti, akosengasenga ati: 
Umbela tema tʼashi lu dikoho ndjono. 

11Lamʼakindi lu ntatshu dia ntosa ashi, Elidja akaweti ntu, akawutela ati: 
Kumbela kyama ya ma lu lunya. 

12Ku umuntu akûkaluya diui ati: Uku eli Latuyalaka, Unyashungu aye, la lumu! 
dimi kema la engo kʼukato. Dimi leko paka la diwambu otoi dia shima lu puki la 

yema yʼiso lu pamba. We henyi, dimi lakatongonyi sendju nye hyendi, lutsha 
nkalula dia ntukate yema yako dikambu diami la dikambu diʼonʼami. Shu 
tayutali, lʼokongo diku ku shu mvo. 

13Elidja akawutela ati: Tukaki woma; ututshi uku wutshiye. Keli utakatedi ukati 
wa tshitshe, umbelawo, ku lʼokongo diku, kuyutshi dikambu diaye ndu dia 
onʼaye. 

14Ne dia Latuyalaka, Unyashungu wa Isariyele, kata okone ati: Shima keli lu puki 
hushila, ndu iso keli lu pamba hukitakita, edja ndu lushi lukolosha Latuyalaka 
mvula la kete. 

15Ku umuntu ako akatshu, akatutsha akambu tshe uku aka wutela Elidja. Ku ndi 
la Elidja, la wa lu luudu landi, wakali ma nshi efula. 

16Shima kaki lu puki kunshila, ndu iso kaki lu pamba kunkitakita, uku diui dia 
Latuyalaka diakandateketa lʼunyo wa Elidja. 

17Lʼokongo wʼakambu aso, ona pami a umuntu ako, kanga luudu, akayala la 
kandji. Kandji kakayala wulu, wuhu wakindi kumbeya ntshikala la lumu. 

18Umuntu ako akambula Elidja ati: We untu a Unyashungu, kʼasami la ye na? Teti 
dia ndjumbuhula kolo Kami ndu dia ndjudiaka onʼami, mbakayayi lakami! 

19Elidja akawutela ati: Umbisha onʼaye Ndi akawose uma lu dihelo diandi; 
akambela la ndi lu luudu la ladiku, lene akandahangi, akatuwetamia lu tangi 
kandi. 

20Ndi akalelela Latuyalaka ati: Latuyalaka, Unyashungu ami li, we ambela 
ohenyohenyo ndu le wadi aki udu one, ludjashimi ongendangenda lakandi, dia 
ndjaka onʼandi? 

21Ndi akayasembe tena satu ladiku diʼona; akalelela latuyalaka ati: Latuyalaka, 
Unyashungu ami li! lambukosengasenga nti: Etawo lumu lʼona me nkalula. 

22Latuyahil akukela Elidja. Lumu lʼona lakakalula le ndi, ku ona akulo. 

23Elidja akose ona, akahulo la ndi uma lu luudu la ladiku, akayuwusha nyangu. 
Ndi akati ati: Enda, onʼaye ambuyala la lumu. 

24Umuntu akatela Elidja ati: Kakiane, dimi lambeya nti: Umvutshi a Unyashungu 
mbeye, ndu diui dia Latuyalaka dieli lʼunyo aye dieko mete. 

1 Khumi ya Dikanga 18 

Elidja Ambukalula le Ahiba 

1Lamʼaketi nshi efula, diui dia Latuyalaka diakayi le Elidja lʼeleku ka satu ati: 
Utshu, utuyaenya le Ahaba. Dimi layolosha mvula la kete. 

2Elidja akatshu dia ntuyaenya le Ahaba. Etena keso, ndjala ka kasha kaki wulu lu 
Samariya. 

3Ahaba aketi Obadiya, ulami a luudu landi. (Obadiya akalemiaka Latuyalaka 
efula. 

4Okone lamʼakadiaki Jezebele amvutshi wa Latuyalaka, Obadiya akose amvutshi 
lukama, akatuwashe akumi atanu, atanu lu weuku; ndi akawashaka ma la ashi.) 

5Ahaba akatela Obadiya ati: Unela, ukinduli lu kete utsha lu teko tshe diʼashi la 
lu ekidi. Undu shu tayutana adiyu wa shu ndesha falasa la punda, 
mbayuyutshikala la lumu. 

6Vo wakakahana kete ya vo nkindula. Ahaba akatshu lu mbuka kemotshi ndame, 
la Obadiya akatshu lu mbuka kekina ndame. 

7Lamʼakatatshokaka Obadiya lu mbuka, enyi ku Elidja one ambuhumana la ndi. 
Obadiya akulimbitela, akayakosha ekhukhumadi la kete; akawumbula ati: Aha 
we khumemi Elidja one? 

8Ndi akûkaluya diui ati: Dimʼone. Tshoka, ututeli khumeye wati: Lambutena 
Elidja. 

9Ku ndi akawumbula ati: Na kolo kutshemi, dimi ukambi aye, dia we nkimomi lu 
anya wa Ahaba, dia ndi ndjakami? 

10Uku eli Latuyalaka la lumu, nduku wudja kana diulelu diaki khumemi kuntuma 
akendji dia ntukuyanga. Lamʼakawati vati: Ndi kema, Ahaba akatshibiaka lu 
lukumbu la diulelu la wudja vati: Shu kumbutana. 

11Ku kakiane we ambumvutela wati: Tshoka tuteli khumeye wati: Lambutena 
Elidia! 

12Lamʼayumumo uma la le ye, Nyuma ka Latuyalaka ayukemba lu dihuli 
diahameyi. Okone lamʼayumututela Ahaba, ku ndi hakutanyi, ndi ayundjaka. Keli 
dimi ukambi aye, latukaka Latuyalaka woma umaka nshi yami ya dikenda. 

13Undi, vo kunkutela, we khumemi, kene kakamatshi lamʼakadiaki Jezebele 
amvutshi wa Latuyalaka, ndu uku akamawashaka ma la ashi? 

14Kakiane we ambumvutela wati: Tshoka tuteli Khumeye wati: Enda, lambutena 
Elidja! Laso ndi ayundjaka. 

15Elidja akûkaluya diui ati: Uku eli Latuyalaka, Kanga lulimbilimbi la lumu! 
lakambelami ulimu, mete, dimi layuyaenya le Ahaba elo. 

16Okone Obadiya akatshu la ntuhumana la Ahaba, akatuwutela dikambu so. Ku 
Ahaba akatshu dia ntuhumana la Elidja. 

17Lamʼakenyi Ahaba Elidja, ndi akawumbula ati: Aha we uku lahenyahenya 
Isariyele? 

18Elidja akûkaluya diui ati: Dimi halahenyahenya Isariyele, paka we la wa lu 
luudu la sho, ne dia ayu nyakaseke elembe wa Latuyalaka; ku we akayeli WaBala. 

19Kakiane utumi antu, wasanganya Isariyele tshe la ntundu kami lʼUkungu wa 
Karamele, kame la amvutshi wa Bala kama nyei la akumi atanu, la amvutshi wa 
Ashera kama nyei watolekaka ma lu mesa wa Jezebele. 

Esemanelu lʼUkungu a Karamele 

20Okone Ahaba akatumi diui le Isariyele tshe, akasanganya amvutshi kame 
lʼUkungu a Karamele. 

21Elidja akasukana le antu tshe, akawambula ati: Edja ndu kaandi ayunyukimo 
mpakahaka lʼatei a beke pendi ne? Naka Latuyalaka keli Unyashungu, nyuyeli! 
Keli naka Bala keli Unyashungu, nyuyeli! Ku wudja kumbukaluya nduku diui. 

22Ku Elidja akatela wudja ati: Dimi dime utu kambutshikala lʼatei wʼamvutshi wa 
Latuyalaka, keli amvutshi wa Bala weko kama nyei la akumi atanu. 

23Watusha esongo ehendi wa ngombe. Amvutshi wa Bala wasonole omotshi, 
wosese, wukitsha ladiku dia kunyi, keli tawudjaki dja. Ku dimi layosesa ukina, 
layukitsha ladiku dia kunyi, keli naludja dja. 

24Nyolombe lu lukumbu la etemolatemola kanyu, ku dimi layolomba lu lukumbu 
la Latuyalaka. Etemolatemola kayukaluya diui lʼetumelu ka dja, ndi keli 
Unyashungu. Ku wudja tshe wakûkaluya diui vati: Osoku kawo! 

25Ku Elidja akatela amvutshi wa Bala ati: Nyosonole osongo a ngombe omotshi 
nyame, nyolongosole ntundu, ne dia nyu nyeko efula. Nyolombe lu lukumbu la 
etemolatemola kanyu. Keli tanyudjaki aja loko. 

26Vo wakose osongo a ngombe wakawawasha, wakosese. Vo wakalombe lu 
lukumbu la Bala umaka pindju edja ndu unya lʼatei ote vati: We Bala, utukeli! Ku 
nduku diui, kuyanga ekadimwelu. Vo wakalimbolimbo lʼutshimba wʼediakelu 
kakawatshi. 

27Lamʼakakumi unya lʼatei ote, Elidja akawasoke ati: Nyuhangohango wulu, ne 
dia etemolatemola kendi. Ndi eko lu nkana dikambu dimotshi, kana ndi eko 
lʼulimu, kuku kana eko lu lokendo. Undu lu djo kendi, nyuwemuli. 

28Vo wakahangohango wulu, wakayahiki tombo la akonga uku etshelu kawo, 
edja ndu dikila diakafukofuko uma lʼalimba awo. 

29Lamʼakakadimo unya, vo wakataka akambu wahatayi edja ndu etena kʼulambu 
wa dikolo. Ku nduku diui, nduku ekadimwelu, kuyanga djimbitelu ya eukelu. 

30Elidja akatela wudja tshe ati: Nyusukani. Ku antu tshe wakasukana la le ndi. 
Ndi akalongosola ediakelu ka Latuyalaka kakawahandjula. 

31Elidja akose ave dikumi la ahendi, uku efula ka wauhu wʼana wa Jakoba, 
lakatela Latuyalaka ati: Isariyele kayuyala lukumbu laye. 

32Ndi akatshi ediakelu lʼave ako lu lukumbu la Latuyalaka. Ndi akatshimi difuku 
lʼutshimba wʼediakelu diukuki mboto tediko tuhendi ta wuhu. 

33Ndi akalonge kunyi, akasese osongo a ngombe, akukitsha ladiku dia kunyi. Ndi 
akati ati: Nyuludia mbaka nyei lʼashi, nyukitshululi ladiku diʼulambu wa 
lutshumba ndu ladiku dia kunyi. 

34Ku ndi akati ati: Nyumutsha etena ka hendi, ku vo wakatshi etena ka hendi. 
Ndi akawatela ati: Nyumutsha etena ka satu, ku vo wakatshi etena ka satu. 

35Ashi wakakele lʼutshimba wʼediakelu, wakaluli ndu lu difuku. 

36Lamʼakakuki etena ka nambula ulambu wa dikolo, umvutshi Elidja akasukana. 
Ndi akalombe ati: We Latuyalaka, Unyashungu wʼAbarahama, wa Isaka, la wa 
Isariyele, antu wenyi elo vati: We keli Unyashungu lu Isariyele, la dimi keli 
ukambi aye. Dimi lambutsha akambu ane uma lu diui diaye. 

37Umbukeli, we Latuyalaka, umbukeli, dia wudja one mbeya vati: We 
Latuyalaka, keli Unyashungu, la we kakakadimula etema awo! 

38Ku dja ya Latuyalaka yakahulo, yakatshumbi ulambu wa lutshumba, kunyi, ave 
ndu kete. Yo yakumia ndu ashi waki lu difuku. 

39Lamʼakenyi antu tshe dikambu diako, vo wakayakosha ekhukhumadi la kete, 
wata vati: Latuyalaka keli Unyashungu! Latuyalaka keli Unyashungu! 

40Elidja akawatela ati: Nyundi amvutshi wa Bala, aha mpandja nduku otoi. Vo 
wakawandi. Elidja akahulo la wo utsha la kyoko ya Kishona, akatadiaka leko. 

Elidja Ambolomba Mvula 

41Elidja akatela Ahaba ati: Utshu, utuli, utuno, ne dia lundju la mvula loso. 

42Okone Ahaba akatshu la ntole, la ntono. Elidja akambela lʼote wa Karamele, 
akatukusama la kete, akahake elundji lʼatei ekulu. 

43Ndi akatela ukambi andi ati: Utshu, utendi utsha la Ashi a Mediteraneya. Ndi 
akatshu, akatenda, akati ati: Nduku engo. Elidja akawutela ati: Utshu tena 
esambeli. 

44Lamʼakandatshu etena kʼesambeli, ndi akayuta ati: Enda, dingi dia tshitshe 
diambutumba uma lʼashi a waki, dieli uku ewambu ka lunya lʼuntu. Elidja 
akawutela ati: Tshoka, ututeli Ahaba wati: Olongosole pusupusu, uhulo, mvula 
atukukudiha. 

45Kema edja, ulungu akayala tshududu la wangi la lopepe, ku mvula ka wulu 
akalo. Ahaba akahema lu pusupusu, akatshu utsha la Jezerele. 

46Lunya la Latuyalaka laki le Elidja. Ndi akakikitsha uya, akatalawoka la ntundu 
ka Ahaba utsha lʼeotwelo ka Jezerele. 

1 Khumi ya Dikanga 19 

Elidja Ambulawo Utsha la Horeba 

1Ahaba akasanyia Jezebele akambu tshe wakatshi Elidja, ndu uku akandadiaki 
amvutshi tshe la yombo. 

2Ku Jezebele akatumi dikendji le Elidja ata ati: Ditemolatemola kadiundjaki naka 
lui lʼushidi one dimi hakutshedi uku akayatshela otoi lʼotoi lʼatei wʼamvutshi aku. 

3Lamʼakanduki dikambu so, ndi akunela, akalawo dia nshimbela lumu landi. Ndi 
akatukuma la Bere-Sheba ka la Juda, akatutshika ukambi andi leko. 

4Keli ndi ndame akatshu lokendo la lushi otoi lʼusui wa shenga, akatudjase la 
tshina dia lokonga. Ndi akakumbula nyoi, akalombe ati: Latuyalaka, ambukuka! 
Ose lumu lami, ne dia dimi handeki wa papa ololo. 

5Ndi aketama la tshina dia lokonga, akalali. Ku ondjelo akayunyinginya, 
akawutela ati: Eto, uli. 

6Ndi akendi, ku ukati wa lufumba la uhundi wʼashi waki lasuki la ote andi. Ndi 
akali, akano, aketama ntu. 

7Ondjelo akayi le ndi etena ka hendi, akayunyinginya, akawutela ati: Uneli, uli, 
ne dia mbuka katayatshu keki etali. 

8Ndi aketo, akali, akano. Uma lu wulu wa ma diako mbakandatakendakendaka 
tanyi akumi anei la etshu akumi anei. Ndi akatukuma la Horeba, ukungu a 
Unyashungu. 

9Ndi akatoto lu wuku leko, akatetama. Ku diui dia Latuyalaka diakayi le ndi ati: 
Elidja, katshaye lane na? 

10Ku ndi akûkaluya diui ati: Lakafudia saki kami lu dikambu dia Latuyalaka, 
Unyashungu, Kanga lulimbilimbi ne dia asi Isariyele wakaseke daka diaye, 
wakahandjula diakelu diaye. Vo wakadiaki amvutshi aye la yombo, tshikima 
dime utu kambutshikala. Ku vo wambuyanga ndjakami. 

11Ku Latuyalaka akûkaluya diui ati: Utshu, utemali lʼukungu la ntundu kami. Ku 
Latuyalaka aketi. Lopepe la wuiu la mamba lakayala, lakati ekungu, lakatshatsha 
ave la ntundu ka Latuyalaka. Keli Latuyalaka taki lʼatei a lopepe. Lʼokongo wa 
lopepe, edidimelu ka kete kakayala, keli Latuyalaka taki lʼatei a edidimelu ka 
kete. 

12Lʼokongo wa edidimelu ka kete, dja yakayala, keli Latuyalaka taki lʼatei a dja. 
Ku lʼokongo a dja, diui diʼokoke dia yoyo diakukema. 

13Lamʼakadiuki Elidja, ndi akakumbi dihondo lʼelundji, akatumbi, akatema la 
suku dia wuku. Ku ndi akuki diui diawumbula ati: Elidja, katshaye lane na? 

14Ku ndi akakaluya diui ati: Lakafudia saki kami lu dikambu dia Latuyalaka, 
Unyashungu, Kanga lulimbilimbi tshe, ne dia asi Isariyele wakaseke daka diaye, 
wakahandjula diakelu diaye. Vo wakadiaki amvutshi aye la yombo, tshikima 
dime utu kambutshikala. Ku vo wambuyanga ndjakami. 

15Latuyalaka akawutela ati: Uneli, ukimeli mbuka lʼusui wa shenga wa la 
Damaseke. Lamʼayuyukuma, kutukiti Hazaele iso dia ndi ndjala khumʼekanga ka 
Suriya. 

16Kutukiti ndu Jehu, onʼa Nimishi, iso dia ndi ndjala khumʼekanga ka 
Isariyele Kutukiti ndu Elisha, onʼa Shafata, usi Abele-Mehola, iso dia ndi ndjala 
umvutshi lu dihuli diaye. 

17Okone one layuhanda yombo ya Hazaele, Jehu ayudiaka. La one layuhanda 
yombo ya Jehu, Elisha ayudiaka. 

18Keli layuyatshikela antu nunu esambeli lu Isariyele wahatakhusela Bala 
adui ndu wahatakitemola. 

Leta la Elisha 

19Elidja akunela uma loko, akatutana Elisha, onʼa Shafata, afusa difusa. Ngombe 
akumi ahendi la nyei yaki hyendi hyendi yakatakutulaka lungu. Ku Elisha aki 
kame la hyendi nye ya lʼokongo. Elidja aketola utsha le ndi, akawahe koti diandi. 

20Elisha akatshiki ngombe, akayeli Elidja la luwangu, akatusengasenga ati: 
Etawo dimi talakanyi la papa la nyomi, keli ndjukuyeli. Elidja akawutela ati: 
Ukaluli, utukani yimba lu kene kamumukutshela. 

21Ndi akakalula uma lene akandatayelaka Elidja, akose ngombe hyendi, 
akayidiaki, akayikati la koho yaki lu kingu yayo; akasha antu, ku vo wakali. 
Lʼokongo diku ndi akunela, akayeli Elidja, akatuyala ukimanyidi andi. 

1 Khumi ya Dikanga 20 

Ahaba Ambolembia Asi Suriya 

1Bene-Hadada, khumʼekanga ka Suriya, akasanganya alimbi andi tshe. Khumi ya 
dikanga akumi asatu la hyendi waki Kame la ndi ndu falasa, la pusupusu ya ta. 
Ndi akatshu, akatudinga Samariya, akalo la wo. 

2Ndi akatumi akendji lʼatei wʼusumba le Ahaba, khumʼekanga ka Isariyele, dia vo 
ntuwutela vati: Bene-Hadada kata ati: 

3Fesa yaye la paunyi yaye, yami mbeyo; wadieye la anʼaye wuleki amena, wami 
mbewo. 

4Khumʼekanga ka Isariyele akûkaluya diui ati: Uku wataye mbedio, we khumemi 
khumʼekanga. Laye kemi, dimi la kene tshe keli la mi. 

5Ku akendji wakakalula le Ahaba ntu, wakayuwutela vati: Bene-Hadada kata ati: 
Dimi lakakutumela diui nti: Umbisha fesa yaye, paunyi yaye, wadieye la anʼaye. 

6Keli layutuma ekambi ami le ye lʼetena kene lui. Vo wayuyangiayangia lu luudu 
laye ndu lu mvudu yʼekambi aye. Vo wayosa engo tshe kalekaye nanga, 
wayukitola. 

7Ku khumʼekanga ka Isariyele aketi dihangamendi tshe dia kete yandi, 
akawatela ati: Lambunyosengasenga nti Nyuki ololo, nyulimbiteli wuhu 
walanga pami kene ntutshela kolo. Ndi akantumela diui dia dimi mbutumela 
wadiemi, anʼami, fesa yami la paunyi yami, dimi kuntuna. 

8Dihangamendi tshe la wudja tshe wakawutela vati: Tuwukelaki, tetawoki. 

9Okone ndi akatela akendji wa Bene-Hadada ati: Nyututeli khumemi 
khumʼekanga nyati: Kene tshe kakayanombe, dimi ukambi aye, etena ka ntundu 
ketawomi, keli kene kambuyonomba lʼokongo, kahametawo. Ku akendji 
wakunela, wakatuwutela aui ako. 

10Bene-Hadada akutumela diui ati: Ditemolatemola kadiundjaki naka ditshu dia 
Samariya diayukuka dia antu tshe wayuya la mi ndudia awambu awo! 

11Khumʼekanga ka Isariyele akûkaluya diui ati: Nyutuwuteli nyati: Untu lalota 
eloto wa ta, tasemaki uku one lekulula! 

12Lamʼakuki Bene-Hadada aui aso, laso ku ndi la khumi ya dikanga yaki lu no 
wanu lu tundju tawo. Ndi akatela ekambi andi ati: Nyuyalonge, ku vo 
wakayalonge dia ndosha usumba. 

13Ku umvutshi akayi le Ahaba, khumʼekanga ka Isariyele, kawutela ati: 
Latuyalaka kata ati: We henyi ului a wuki uku wʼantu? Dimi lutsha mbakimo lu 
anya aye, dia we mbeya wati: Dimi keli Latuyalaka. 

14Ahaba akawumbula ati: Uma le na? Ndi akûkaluya diui ati: Latuyalaka kata ati: 
Uma lʼekambi wʼambuledi wa beke dia wudja aye. Ku ndi akawumbula ntu ati: 
Wana wayutatela ta? Ku ndi mbukaluya diui ati: We. 

15Ku ndi akasanganya ekambi wʼambuledi wa beke dia wudja. Vo waki kama 
hyendi la akumi asatu la ahendi. Lʼokongo diku ndi akasanganya utundu a wudja 
tshe, ee, usi Isariyele tshe. Vo waki antu nunu esambeli. 

16Vo wakunela unya lʼatei ote. Laso ku Bene-Hadada aki lu mbidjo wanu lu 
tundju ndi la khumi ya dikanga akumi asatu la hyendi yakayi dia ndjukimanyia. 

17Ekambi wʼambuledi wa lu beke wakatumbi ntundu. Bene-Hadada akatumi 
akendji dia ntushihudia dikambu. Ku vo wakatuwutela vati: Antu mbayatumbi 
uma la Samariya. 

18Ndi akati ati: Naka vo wambuya la ki, nyuwandi lunda, kana lu ta kayawayi, 
nyuwandi lunda. 

19Ekambi wʼambuledi wa lu beke wakatumbi uma lʼusumba la alimbi 
wakatayelaka. 

20Vo tshe untu lʼuntu akadiaki untu hikalo la ndi. Ku asi Suriya wakalawo. Ku asi 
Isariyele wakayelana la wo. Bene-Hadada, khumʼekanga ka Suriya, akalawo lu 
falasa ndi la ambahemi andi wa falasa. 

21Khumʼekanga ka Isariyele akatumbi, akadiaki asi Suriya efula, akatetshatetsha 
falasa yawo la pusupusu yawo. 

22Umvutshi akasukana le khumʼekanga ka Isariyele, akawutela ati: Utshu, 
utuyakikitsha. Ukani yimba, endi kene kahumbaye ntsha, ne dia lʼeleku kʼuyuyu, 
khumʼekanga ka Suriya ayukalula dia ndjokolosha. 

23Ekambi wa khumʼekanga ka Suriya wakawutela vati: Ditemolatemola diawo 
dieko ditemolatemola dia lʼakuna, diako mbakawatuleki wulu. Keli katalosha 
lʼusui wa bamubamu, mete tayaleka wulu. 

24Utshi okone; unya khumi ya dikanga untu lʼuntu uma lu dihuli diandi. Ukitsha 
ambuledi wʼalimbi lu ahuli awo. 

25Usanganya ului wʼalimbi kame la falasa la pusupusu uku wakayashisha. 
Katalosha lʼusui wa bamubamu. Mete, shu tayaleka wulu. Ndi akawaukela, 
akatshi osoku. 

26Lʼetatelu kʼeleku, Bene-Hadada akasanganya asi Suriya, ku vo wakatshu utsha 
la Afeka dia ntolosha asi Isariyele. 

27Ndu asi Isariyele wakayasanganya, wakalungula mbu ya nde, wakatshu dia 
ntuhumana la wo. Asi Isariyele wakatuhanga welanedi la wo uku nyimba hyendi 
ya tshitshe ya tana ta mbudi. Keli asi Suriya wakaluli too too lu kete. 

28Umvutshi a Unyashungu akasukana le Khumʼekanga ka Isariyele, akawutela 
ati: Latuyalaka kata ati: Ne dia asi Suriya wakati vati: Latuyalaka eko 
etemolatemola ka lʼakuna, aha etemolatemola ka lʼekidi, dimi layukimo ului a 
wuki uku tshe wʼantu lʼanya aye, ku nyu nyayeya nyati: Dimi keli Latuyalaka. 

29Ku vo wakahangi nshi esambeli welanedi. Lu lushi lʼesambeli, ta diakayala. Asi 
Isariyele wakadiaki asi Suriya nunu lukama lushi otoi. 

30Wane wakatshikala, wakalawo utsha lʼusumba wʼAfeka. Eheli ka lukumbu 
lʼusumba kakanyukwela antu nunu akumi ahendi la esambeli wakatshikala. Ndu 
Bene-Hadada akalawo utsha lʼusumba, akatushama lu luudu lomotshi la lʼatei. 

31Ekambi wa Bene-Hadada wakawutela vati: Ulungi, shu takuki lukumu ati: 
Khumi ya dikanga ya lu khumbu ka Isariyele weli akanga a ketshi, Shu 
tambukosengasenga shati: Tolote akutu lu kindi, la elambela lu ete, tutshu le 
khumʼekanga ka Isariyele, undu ndi ayukutshika la lumu. 

32Ku vo wakalote akutu lu kindi, la elambela lu ete, wakayi le khumʼekanga ka 
isariyele. Vo wakayuwutela vati: Ukambi aye Bene-Hadada ambukosengasenga 
ati: Untshiki la lumu! Ndi akawambula ati: Undi, ndi eki la lumu? Onalingu kendi. 

33Antu ako waki lu nyanga djimbitelu yʼololo, okone vo wakûkaluya diui esadi 
vati: Elu, Bene-Hadada onanyo kendi. Ku ndi akawatela ati: Nyutshu, nyutuyi la 
ndi. Bene-Hadada akayi uya le ndi, ku Ahaba akayuwahemia kame la ndi lu 
pusupusu. 

34Bene-Hadada akawutela ati: Dimi layukukaluya esumba wakatahodi papa sho. 
Kuyateli esese la Damaseke uku akatayatedi papa esese lu Samariya. Ku Ahaba 
akûkaluya diui ati: Dimi layukukimo lu dikambu dia daka ne. Ku ndi akakote la 
ndi lusalu, akukimo. 

35Untu omotshi uma lʼatei wʼana wʼamvutshi akasengasenga unyandi uma lu 
diui dia Latuyalaka ati: Onkote puta! Keli unyandi akatuni mbokota puta. 

36Ku ndi akawutela ati: Ne dia we hakitanyisha diui dia Latuyalaka, enda, 
lamʼayuyumo uma la le mi, tambwe ayukudiaka. Lamʼakandamo uma la le ndi, 
tambwe akahumana la ndi, akudiaki 

37Ku ndi akahumana la untu ukina, akosengasenga ati: Onkote puta, ku pami 
kako akokote, akuhumuya puta. 

38Umvutshi ako akatshu, akatukunga khumʼekanga lu mbuka, akayakeleka 
dihondo lu ashu dia nfana lʼuntu ukina. 

39Lamʼaketi khumʼekanga, ndi akulelela ati: Dimi ukambi aye laki lʼatei a ta. 
Ulungi, dimbi dimotshi aketodi uya le mi, akayumbisha pami kemotshi ati: 
Olami, naka ndi ayushisho, lumu laye layuyala lu dihuli dia lumu landi. Naka aha 
osoku, ku we nfuta talata otoi ka fesa. 

40Lamʼakimi lu ntsha ulimu lane la lene, ndi akashishwi. Ku khumʼekanga ka 
Isariyele akûkaluya diui ati: Oso eli unungu aye, ne dia weme kakayatungediwo. 

41Ndi akanya dihondo esadi uma lu ashu, ku khumʼekanga ka Isariyele 
akulimbitela ati: Otoi omotshi wʼamvutshi mbendi. 

42Ndi akatela khumʼekanga ati: Latuyalaka kata ati: Ne dia we akakimo untu 
lakamakimo lu anya aye dia we mbudiaka, okone lumu laye layutsho lu dihuli 
dia lumu landi, la wudja aye lu dihuli dia wudja andi. 

43Khumʼekanga ka Isariyele akatshu la lunyangu la kele, akatukuma lakandi la 
Samariya. 

1 Khumi ya Dikanga 21 

Ahaba la Ekambo ka Vinyo ka Nabota 

1Nabota, usi Jezerele, aki la ekambo ka vinyo la Jezerele lasuki la luudu la Ahaba, 
khumʼekanga ka Samariya. 

2Ahaba akalombe Nabota ati: Umbisha ekambo kaye ka vinyo dia to ndjala 
ekambo kami kʼelua, ne dia to nsukana la luudu lami. Ku dimi layukusha ekambo 
ka vinyo kuleki ololo. Kana we nangaka, dimi layukisumba uma le ye la falanga. 

3Nabota akakaluya Ahaba diui ati: Latuyalaka ansike dia dimi nkusha ukito waki 
wapapa! 

4Ahaba akoto lu luudu landi la lunyangu la kele, ne dia diui diakawutela Nabota, 
usi Jezerele, ati: Dimi halukusha ukito waki wapapa. Ku ndi aketama lu tangi 
kandi, akediya elundji amʼakina, kumbetawo nde. 

5Wadendi Jezebele, akayi le ndi, akawumbula ati: Katshutshumalaye na? la 
okoko wana wahayali ma? 

6Ku ndi akûkaluya diui ati: Dimi lakalombi Nabota, usi Jezerele, nti: Unsundja 
ekambo kaye ka vinyo, kana naka we nangaka umbishato kakusha ekambo 
kekina kuleki ololo. Keli ndi akakalusha diui ati: Dimi halukusha ekambo kami 
ka vinyo. 

7Wadendi Jezebele akawumbula ati: Undi, aha we keli khumʼekanga ka Isariyele, 
uneli, uli, ongenengene. Dimi layukusha ekambo ka vinyo ka Nabota, usi 
Jezerele. 

8Okone ndi akafundi mikanda lu lukumbu la Ahaba, wakandamati ematelu ka 
Ahaba, aketumi le dikumanyi la dihangamendi diakadjashi Nabota lʼusumba 
andi. 

9Ndi akafundi mikanda ako ati: Nyuteli antu dia vo nkila ma; nyudji Nabota 
olombodi wa wudja. 

10Kanyukitsha apami ahendi wa kolo la ntundu kandi. Kawumamanyia vati: We 
kakadji Unyashungu la khumʼekanga mananu. Kanyutundja lʼandja, kanyuwuki 
ave, ndi kavu. 

11Antu wa lʼusumba wa Nabota, dikumanyi la dihangamendi diakadjashi 
lʼusumba, wakatshi uku akatumela Jezebele aui wakafundami lu mikanda 
wakandatumela. 

12Vo wakatela antu dia vo nkila mbu ya nde, wakadji Nabota olombodi wa wudja. 

13Apami ahendi wa kolo wakayi, wakayudjase la ntundu kandi. Ku vo 
wakamamanyia Nabota la ntundu kʼantu vati: Nabota akadji Unyashungu la 
khumʼekanga mananu! Ku vo wakatshu la ndi lʼandja wʼusumba, wakatuwuka 
ave, ku ndi akavu. 

14Vo wakatumela Jezebele diui vati: Wakuki Nabota ave, ku ndi akavwi. 

15Lamʼakuki Jezebele lukumu ati: Wakuki Nabota ave, ndi akavwi, ndi akatela 
Ahaba ati: Uneli, utose ekambo ka vinyo kaki Nabota, usi Jezerele, kakandatuni 
nkusundja, ne dia Nabota kema la lumu ntu, ndi kavwi. 

16Lamʼakuki Ahaba lukumu ati: Nabota akavwi, ndi akunela, akatshu lʼekambo 
ka vinyo kaki Nabota, usi Jezerele, dia to ndjala kandi hita. 

17Diui dia Latuyalaka diakayi le Elidja, usi Tishibe, ati: 

18Uneli, utshu dia ntuhumana la Ahaba, khumʼekanga ka Isariyele, ludjashi la 
Samariya, ndi uku udjashi lʼekambo ka vinyo kaki Nabota lene akandatshwi dia 
ntukiosa. 

19Kutuwuteli wati: Latuyalaka kata ati: Aha undjakanyi la opotodi mbeye? 
Kutuwuteli ntu wati: Latuyalaka kata ati: Lu dihuli diku diakalombola fo dikila 
dia Nabota, mbayolombola fo dikila diaye. 

20Ahaba akambula Elidja ati: We utunyi ami, ambumbishula? Ndi akûkaluya diui 
ati: Ee, lambukushula, ne dia we akayasundja dia ntsha kene kaki kolo lu ashu 
wa Latuyalaka. 

21Ulungi, dimi lutsha nkela elanyelu. Dimi layukomombia, layushila usika pami 
a lu khumbu kaye, we Ahaba, ushiki, one leli lu fumbi kana one luyadjasedi lu 
Isariyele. 

22Dimi layete khumbu kaye uku khumbu ka Jeroboama, onʼa Nebate, ndu uku 
khumbu ka Basha, onʼa Ahidja, ne dia we akambutsha kele ndu akalombola 
Isariyele utsha lu kolo. 

23Latuyalaka akati ndu dikambu dia Jezebele ati: Fo yayole Jezebele lʼatei 
wʼusumba wa Jezerele. 

24Usika Ahaba layuvo lʼusumba, fo yayuwole; la one layuvo lʼusui, fudu ya 
lʼulungu yayuwole. 

25Nduku untu lakayasundja dia ntsha kene kaki kolo lu ashu wa Latuyalaka uku 
Ahaba, ako laki wadendi Jezebele lu ntshutshiyaka wulu. 

26Ndi akatshi dikambu diuleki wononyi dia ndjela dikishi, uku akatshaka asi 
Amora wakatshanya Latuyalaka la ntundu kʼasi Isariyele. 

27Lamʼakuki Ahaba aui wa Elidja, ndi akatshatsha ahondo, akalote akutu. Ndi 
akakili ma, aketamaka lu dikutu, akakendakendaka kyoke. 

28Diui dia Latuyalaka diakayi le Elidja, usi Tishibe, ati: 

29We menaka uku ambuyakitshakitsha Ahaba la ntundu kami? Ne dia ndi 
ambuyakitshakitsha la ntundu kami, dimi halela elanyelu lu nshi ya lumu landi. 
Paka lu nshi ya onʼandi, mbayumela elanyelu lu khumbu kandi. 

1 Khumi ya Dikanga 22 

Mikaya Ambuta dia Elembielo ka Ahaba le Jehoshafata 
(2 Ek. 18:1-34) 

1Suriya la Isariyele wakatshikala deku satu, kondo ta. 

2Lʼeleku ka satu Jehoshafata, khumʼekanga ka Juda, akatshu le khumʼekanga ka 
Isariyele. 

3Khumʼekanga ka Isariyele akambula ekambi andi ati: Nyu hanyeyi nyati: 
Ramota-Ngiliyade kasu keto? Ku shu ntshikalaka paka ki ketu, aha nkinya uma 
lʼanya wa khumʼekanga ka Suriya. 

4Ndi akambula Jehoshafata ati: We ayulanga ntsho la mi la ntohotola Ramota-
Ngiliyade? Jehoshafata akûkaluya diui ati: Katutshu. Dimi leli uku we, wudja ami 
weli uku wudja aye, ndu falasa yami yeli uku falasa yaye. 

5Jehoshafata akasengasenga khumʼekanga ka Isariyele ati: Utambudi diui dia 
Latuyalaka. 

6Khumʼekanga ka Isariyele akasanganya amvutshi lasuki la kama nyei kame, 
akawambula ati: Ololo dimi ntsho la ntohotola Ramota-Ngiliyade, kana tshiki 
dikambu? Vo wakûkaluya diui vati: Tshoka, ne dia khumeye ayakimo lʼanya aye, 
we khumʼekanga. 

7Keli Jehoshafata akawumbula ati: Nduku umvutshi ukina wa Latuyalaka 
wekiko, wukukisu mumbula? 

8Khumʼekanga ka Isariyele akûkaluya diui ati: Untu omotshi lukukisu mumbula 
uma le Latuyalaka eko, lukumbu landi Mikaya, onʼa Imila. Keli dimi 
mbuhetshaka, ne dia ndi hatoteketaka akambu wahatayi ololo lu dikambu diami, 
paka kolo ketu. Keli Jehoshafata akûkaluya diui ati: Khumʼekanga, tutaki osoku! 

9Khumʼekanga ka Isariyele aketi usi mbalasa omotshi, akawutela ati: Tshoka 
esadi utuyi la Mikaya, onʼa Imila. 

10Laso ku khumʼekanga ka Isariyele la Jehoshafata, khumʼekanga ka Juda, 
wudjashi untu lʼuntu lu kiti ka diulelu lʼeotwelo ka suku dia Samariya, wolote 
ahondo wa diulelu. Amvutshi tshe wakataka akambu wahatayi la ntundu kawo. 

11Zedekiya, onʼa Kenana, akayatshulela seki ya mbulu, akati ati: Latuyalaka kata 
ati: La seki nye mbayuyutshutshiya asi Suriya edja ndu we ambalanya. 

12Amvutshi tshe wakataka akambu wahatayi pupu vati: Utshu la Ramota-
Ngiliyade. We ayutuhumo lukulu Volo, ne dia Latuyalaka ayukimo lʼanya aye, we 
khumʼekanga. 

13Dikendji diakatshu la nteta Mikaya akatuwutela ati: Ulungi, amvutshi 
wambuta aui wʼololo atu le khumʼekanga. Okone lambukosengasenga nti: Aui 
aye wayali uku aui awo! Uti aui wʼololo atu! 

14Mikaya akûkaluya diui ati: Uku eli Latuyalaka la lumu! kene kayumvutela 
Latuyalaka, kayumutaka. 

15Lamʼakandakumi la ntundu ka khumʼekanga, khumʼekanga akawumbula ati: 
Mikaya, ololo shu ntsho la ntohotola Ramota-Ngiliyade, kana ntutshiki 
dikambu? Ndi akûkaluya diui ati: Utshu, we ayutuhumo lukulu Volo! Latuyalaka 
ayukikimo Tanya aye, we khumʼekanga. 

16Khumʼekanga akawutela ati: Tena dingana diakamakutshibia dia we 
mvutelami paka aui wa mete lu lukumbu la Latuyalaka? 

17Ndi akûkaluya diui ati: Lakenyi Isariyele tshe wadiangana vwa lʼekungu uku 
ekoko waha la ulami. Latuyalaka akati ati: Antu ane kema la uwandji. Vo tshe 
untu lʼuntu akaluli utsha lakandi la ki. 

18Khumʼekanga ka Isariyele akatela Jehoshafata ati: Dimi kunkutela nti: Ndi 
hatutaka akambu wahatayi ololo lu dikambu diami, paka kolo ketu? 

19Mikaya akati ntu ati: Ulungi diui dia Latuyalaka: dimi lakenyi Latuyalaka 
udjashi lu kiti kandi ka diulelu la ului tshe wa lʼulungu wemadi lasuki la ndi, lu 
lunya la pami ndu la lomoso. 

20Latuyalaka akawambula ati: Akona ayukesa Ahaba, dia ndi ntsho la Ramota-
Ngiliyade, dia ndi ntudiakema leko? Ku vo wakûkaluya diui, omotshi wuhu one, 
omotshi wuhu ukina. 

21Nyuma kemotshi akemala la ntundu ka Latuyalaka, akati ati: Dimi layukesa. 

22Latuyalaka akawumbula ati: Wuhu akona? Nyuma akûkaluya diui ati: Dimi 
layutsho, layutuyala nyuma ka kashi lu enyo wʼamvutshi andi tshe. Ku 
Latuyalaka akawutela ati: We kayutukesa, ndu we kayutolembia. Kutshu, 
kututshi osoku. 

23Okone nyulungi, Latuyalaka akadji nyuma ka kashi lu enyo wʼamvutshi aye ane 
tshe; Latuyalaka akati kolo lu dikambu diaye. 

24Zedekiya, onʼa Kenana, akasukana, akakomola Mikaya luwala lu tama. Ndi 
akawumbula ati: Wuhu akona akatumbi nyuma ka Latuyalaka uma le mi dia 
ntoteketa la ye? 

25Mikaya akûkaluya diui ati: Ulungi, we ayena dikambu ne lushi luku 
lamʼayuyoto lu luudu la lʼatei dia ntuyashe. 

26Khumʼekanga ka Isariyele akati ati: Nyundi Mikaya, nyutshu la ndi le Amona, 
umbuledi wa lʼusumba, la le Joashi, onʼa khumʼekanga. 

27Nyutuwateli nyati: Khumʼekanga kata ati: Nyudji untu one lu lukanu, 
kanyuwushaki ma la ashi wʼasui edja ndu lamʼayumukalula la ki. 

28Mikaya akati ati: Naka we ayukalula la ki, keti Latuyalaka konteketa uma le mi. 
Ku Mikaya akati ntu ati: Nyu antu tshe aso wuka diui diami so! 

29Ku khumʼekanga ka Isariyele, la Jehoshafata, khumʼekanga ka Juda, wakatshu 
utsha la Ramota-Ngiliyade. 

30Khumʼekanga ka Isariyele akatela Jehoshafata ati: Dimi layuyafanya la untu 
kʼuntu, ku layutsho lu ta, keli we kolote ahondo aye wa khumʼekanga. Okone 
khumʼekanga ka Isariyele akayafanya lʼuntu kʼuntu, akatshu lu ta. 

31Khumʼekanga ka Suriya akadjangela elombodi akumi asatu la ehendi wa 
pusupusu yandi ati: Tanyolokaki la antu wa tshitshe kuyanga a waki, kanyolo 
paka la khumʼekanga ka Isariyele. 

32Lamʼakenyi elombodi wa pusupusu Jehoshafata, vo wakati vati: Mete, 
khumʼekanga ka Isariyele uku! Ku vo wakayi uya le ndi dia ndjolo la ndi. 
Jehoshafata akaleli. 

33Lamʼakenyi elombodi wa pusupusu vati: Ndi kema khumʼekanga ka Isariyele, 
vo wakakimo ndjelana la ndi. 

34Keli untu omotshi akuki dikuwa wukuka, ku dio diakatoto lu sambi dia eloto 
wa ta wa Ahaba, diakuhumuya. Ndi akatela one lakatasukuyaka pusupusu kandi 
ati: Ukadimo, untundja uma lʼului wʼasi ta, ne dia lambuhumo wulu. 

35Ta diakayala wulu lushi lako. Vo wakasunguke khumʼekanga lu pusupusu 
kandi elanedi la asi Suriya, ku ndi akavu la dikolo. Dikila diʼuma lu puta diakakele 
lu pusupusu. 

36Lamʼakadji unya, wakahangohango lʼatei wʼalimbi vati: Nyu tshe, untu lʼuntu 
akaluli lʼusumba awo la lu wudja awo. 

37Okone khumʼekanga akavu. Vo wakembe udu andi utsha la Samariya, 
wakatukhunde leko. 

38Lamʼakawatusula pusupusu lʼuduwa wa Samariya, fo yakalombola dikila 
diandi. Amantu akanga a luseka wakoke leko, uku diui diakati Latuyalaka. 

39Undi, etsha ekina wa Ahaba, akambu tshe wakandatshaka, luudu lʼewanga 
lakandahiki, la esumba tshe wakandahiki, hawufundami lu Buku diʼEkondo wa 
Khumi ya dikanga ya Isariyele? 

40Okone Ahaba akayeli washi. Ku onʼandi Ahaziya akulela lu dihuli diandi. 

Diulelu dia Jehoshafata 
(2 Ek. 20:31-37) 

41Jehoshafata, onʼa Asa, akatatela mbulela Juda lʼeleku ka nei ka diulelu dia 
Ahaba, khumʼekanga ka Isariyele. 

42Jehoshafata aki la deku akumi asatu la tanu lamʼakandayala khumʼekanga. Ndi 
akulela deku akumi ahendi la tanu la Jerusalema. Lukumbu la nyangu laki Azuba, 
onʼa Shili. 

43Jehoshafata akakendakendaka lu mbuka tshe kakakendakendaka Asa, shi, ndi 
kombetola uma loko. Ndi akatshaka akambu wʼusimbwi lu ashu wa Latuyalaka, 
keli ndi kunanya alunga. Ku antu wakatetemala nambulaka elambu la elambu 
wa malashi lu alunga. 

44Jehoshafata akayala la khumʼekanga ka Isariyele ki. 

45Undi, etsha ekina wa Jehoshafata, uku akindi la dihunga, ndu uku 
akandalokaka ata, hawufundami lu Buku diʼEkondo wa Khumi ya dikanga ya 
Juda? 

46Jehoshafata akanya atshikadi wʼapami akanga a luseka wakeyanaka la anyawo 
apami, wakatshikala lu nshi ya Asa shi, uma lu kete. 

47Lu nshi sho, asi Edome tawaki la khumʼekanga. Ote omotshi a wudja kakayala 
khumʼekanga kawo. 

48Jehoshafata akahiki mashua wa Tarashishi dia vo ntsho utsha la Ofira dia 
ntemba paunyi. Keli vo kuntsho, ne dia vo wakahandjo la Eziyona-Ngebere. 

49Ku Ahaziya, onʼa Ahaba, akalombe Jehoshafata ati: Etawo ekambi ami ntsho la 
ekambi aye lu mashua. Keli Jehoshafata kumbetawo. 

50Jehoshafata akayeli washi, wakukhunde la le washi lʼusumba wa Davidi 
tshendi. Ku onʼandi Jehorama akulela lu dihuli diandi. 

Diulelu dia Ahaziya wa Isariyele 

51Ahaziya, onʼa Ahaba, akatatela mbulela Isariyele lu Samariya lu eleku ka 
dikumi lʼesambeli ka diulelu dia Jehoshafata, khumʼekanga ka Juda. Ndi akulela 
Isariyele deku pendi. 

52Ndi akatshi kene kaki kolo lu ashu wa Latuyalaka, akakendakendaka lu mbuka 
ka shi, lu mbuka ka nyangu, ndu lu mbuka ka Jeroboama, onʼa Nebate, 
lakanganyia Isariyele lu kolo. 

53Ndi akatemolaka Bala, akakikhusamela. Ndi akukiaka Latuyalaka, Unyashungu 
wa Isariyele, kele lu akambu tshe, uku akatshaka shi. 

2 Khumi ya Dikanga 

2 Khumi ya Dikanga 1 

Nyoi ka Ahaziya 

1Lʼokongo a nyoi ka Ahaba, asi Moaba wakahindwela Isariyele. 

2Ahaziya akako uma ladiku diʼukalamandji wa lu luudu landi la ladiku laki la 
Samariya, ku ndi akayala la kandji. Ndi akatumi akendji ati: Nyutshu, nyutumbuli 
Bala-Zebube, etemolatemola ka lʼEkerona, kana layokono kandji kene. 

3Keli ondjelo wa Latuyalaka akatela Elidja, usi Tishibe, ati: Uneli, utuhumani la 
akendji wa khumʼekanga ka Samariya, utuwambuli wati: Undi, ne dia 
Unyashungu kema lu Isariyele mbatanyatshu dia ntumbula Bala-Zebube, 
etemolatemola ka lʼEkerona? 

4Okone Latuyalaka kata ati: We hukita uma lu tangi ketamiye. Mete, we ayuvo. 
Ku Elidja akatshu. 

5Akendji wakakalula le Ahaziya, ku ndi akawambula ati: Ukundi 
ambunyutukalula? 

6Vo wakûkaluya diui vati: Untu omotshi akahumanyi la su, akatutedi ati: 
Nyukaluli, nyutshu le khumʼekanga lakanyutumi, nyutuwuteli nyati: Latuyalaka 
kambula ati: Undi, ne dia Unyashungu kema lu Isariyele, mbutumiye akendji la 
ntumbula Bala-Zebube, etemolatemola ka lʼEkerona? Uma lu dikambu ne, 
mbahayukita uma lu tangi ketamiye. Mete, we ayuvo. 

7Ku khumʼekanga akawambula ati: Wuhu akona wʼuntu wakahumanyi la nyu, 
ndu wakanyutedi aui aso? 

8Vo wakûkaluya diui vati: Ndi akalote dikuhu, la uya wʼekuhu lu lukindi. Ku 
khumʼekanga akati ati: Elidja, usi Tishibe, oso. 

9Khumʼekanga akatumi olombodi wʼalimbi la antu andi akumi atanu utsha le ndi. 
Ku olombodi akatshu utsha le Elidja, akutani udjashi lʼote wʼukungu, ku ndi 
akawutela ati: We, umvutshi a Unyashungu, khumʼekanga kata ati: Uhulo! 

10Elidja akûkaluya diui ati: Naka umvutshi a Unyashungu mbemi, dja yahulo 
uma lʼulungu, yakutshumbi we la antu aye akumi atanu. Ku dja yakahulo uma 
lʼulungu, yakatshumbi ndi la antu andi akumi atanu. 

11Ku khumʼekanga akatumi olombodi ukina wʼalimbi la antu andi akumi atanu 
le Elidja. Olombodi ako akatuwutela ati: We, umvutshi a Unyashungu, 
khumʼekanga kata ati: Uhulo esadi! 

12Elidja akukaluya diui ati: Naka umvutshi a Unyashungu mbemi, dja yahulo 
uma lʼulungu, yakutshumbi we la antu aye akumi atanu. Ku dja ya Unyashungu 
yakahulo uma lʼulungu yakatshumbi ndi la antu andi akumi atanu. 

13Ku khumʼekanga akayutuma olombodi wa satu wʼalimbi la antu andi akumi 
atanu. Ku olombodi ako akatshu, akatuhika adui la ntundu ka Elidja, 
akosengasenga ati: We umvutshi a Unyashungu, dimi lambukosengasenga nti: 
Lumu lami la nyumu ya ekambi aye ene akumi atanu yayali ushinga a wulu lu 
ashu aye. 

14Mete, dja yakahulo uma lʼulungu, yakatshumbi elombodi ehendi wa ntundu vo 
la antu awo akumi atanu, atanu. Keli kakiane etawo dia lumu lami ndjala ushinga 
a wulu lu ashu aye. 

15Ondjelo wa Latuyalaka akatela Elidja ati: Uhulo la ndi, tuwukaki woma. Okone 
ndi akunela, akahulo la ndi utsha le khumʼekanga. 

16Ndi akatutela khumʼekanga ati: Latuyalaka kata ati: We akatumi akendji dia 
ntumbula Bala-Zebube, etemolatemola ka lʼEke rona, ne dia we akakani wati: 
Unyashungu kema lu Isariyele dia mbumbula diui diandi? Diako mbahayukita 
uma lu tangi ketamiye. Mete, we ayuvo. 

17Okone ndi akavu uku diui dia Latuyalaka lu unyo wa Elidja. Jehorama akayala 
khumʼekanga lu dihuli diandi lʼeleku ka hendi ka diulelu dia Jorama, onʼa 
Jehoshafata, khumʼekanga ka Juda, ne dia Ahaziya taki la ona pami. 

18Undi etsha ekina wa Ahaziya, wakandatshaka, hawufundami lu Buku 
diʼEkondo wa Khumi ya dikanga ya Isariyele? 

2 Khumi ya Dikanga 2 

Elisha Ambukita Elidja 

1Lamʼakalangi Latuyalaka memba Elidja lu punganendji utsha lʼulungu, Elidja 
akatumbi, ndi la Elisha uma la Ngilingala. 

2Elidja akasengasenga Elisha ati: Utukutshikala lane, ne dia Latuyalaka 
ambuntuma la Betele. Keli Elisha akûkaluya diui ati: Uku eli Latuyalaka la lumu! 
dimi halukutshika. Okone vo wakatshu, vo ahendi, utsha la Betele. 

3Ana apami wʼamvutshi waki la Betele wakayuhumana la Elisha, wakawumbula 
vati: We heyi wati: Latuyalaka ayosa uwandji weli ladiku diaye elo? Ndi 
akikaluya diui ati: Elu, ndu dimi mbeyaka, nyolembohali. 

4Elidja akasengasenga Elisha ntu ati: Utshikali lane, ne dia Latuyalaka 
ambuntuma la Jeriko. Keli ndi akûkaluya diui ati: Uku eli Latuyalaka la lumu, ndu 
uku weye la lumu! dimi halukutshika. Okone vo wakakumi la Jeriko. 

5Ana apami wʼamvutshi waki la Jeriko wakasukana la le Elisha, wakawumbula 
vati: We heyi wati: Latuyalaka ayosa khumeye uma ladiku diaye elo? Ndi 
akakaluya diui ati: Elu, ndu dimi mbeyaka, nyolembohali. 

6Elidja akosengasenga ntu ati: Utshikali lane, ne dia Latuyalaka ambuntuma 
utsha la Jorodana. Ndi akûkaluya diui ati: Uku eli Latuyalaka la lumu, ndu uku 
weye la lumu! dimi halukutshika. Ku vo ahendi wakatshu kame. 

7Antu akumi atanu uma lʼatei wʼana wʼamvutshi wakatshu, wakatemala tshalula 
welanedi la wo. Ku vo ahendi wakatemala lʼumamu wa Jorodana. 

8Elidja akose koti diandi, akadiombe, akadikomola lu ashi, ku ashi wakatana lene 
la lene. Okone vo waketi lu lokongo la wumu utsha la wedi. 

9Lamʼakawatenanya, Elidja akatela Elisha ati: Onombe kene kalangaye dimi 
nkutshela ntundu dimi latosama uma la le ye. Ku Elisha akukaluya diui 
lʼosengosengo ati: Nyuma kaye atshikali la mi. 

10Elidja akûkaluya diui ati: We ambonomba engo keli wulu. Keli naka we 
ayumenda lamʼayumosama uma la le ye, dikambu so diayutshama. Keli naka 
kema, dio hadiutshama. 

11Lamʼakawatatshokaka watasawula, wenyi ku pusupusu ka dja la falasa ya dja 
yambakakitula. Ku Elidja akambela lu punganendji utsha lʼulungu. 

12Elisha akenyi dikambu diako, akaleli ati: Papa li! papa li! Pusupusu ya Isariyele 
la ambahemi awo wa falasa! Elisha kumbena ntu. Ndi akakimela ahondo andi, 
akawati lu betshi pendi. 

13Ndi akunyiya koti diakahosoya Elidja, ndi akakalula, akayemala lʼumamu wa 
Jorodana. 

14Ndi akose koti diakahosoya Elidja, akadikomola lu ashi, ambula ati: Lendʼeli 
Latuyalaka, Unyashungu wa Elidja? Lamʼakandakomola ashi, vo wakatana lene 
la lene, ku ndi akatenanya. 

15Lamʼakenyi ana apami wʼamvutshi wa la Jeriko Elisha, vo wakatanela vati: 
Nyuma ka Elidja ambahema Elisha. Ku vo wakatshu dia ntuhumana la ndi, 
wakatokolama la ntundu kandi. 

16Vo wakawutela vati: Enda, apami akumi atanu wa wulu weko lʼatei asu, shu 
ekambi aye. Shu tambukosengasenga shati: Vo wayutsho dia ntuyanga uwandji 
aye, kana Nyuma ka Latuyalaka akawembi, akatuwukadja lʼukungu omotshi 
kana lʼukidi omotshi. Keli ndi akakaluya diui ati: Kema, tanyatumaki. 

17Vo wakakolamela mbosengasenga edja ndu ndi akuki sonyi, akati ati: Nyatumi. 
Okone vo wakatumi apami akumi atanu. Vo wakatuyanga nshi shatu, keli vo 
kumbena. 

18Vo wakakalula le Elisha lamʼakindi la Jeriko. Ku ndi akawambula ati: Dimi 
kunuyutela nti: Tanyutshokaki? 

19Apami wa lʼusumba wakatela Elisha vati: Enda, usumba asu dimena dia 
mbidjase uku wenaye; keli ashi mbeli kolo la elua ndolololoka. 

20Ndi akakaluya diui ati: Nyumbela donga diʼuyuyu, nyudji leho loko. Ku vo 
wakaweladio. 

21Ndi akatshu lʼeteko kʼashi, akatudja leho loko, akati ati: Latuyalaka kata ati: 
Lambuluwanya ashi ane, diaha nyoi kana elolwelo kʼelua ndjala uma loko ntu. 

22Okone ashi wakaluwana edja ndu elo, uku diui diakati Elisha. 

23Elisha akunela uma leko, akatshu utsha la Betele. Lamʼakandatatshokaka lu 
mbuka, akenda wʼapami wakayatumbaka uma lʼusumba, wakawole. Vo 
wakawutela vati: Unela, we kanga diwandji! unela we kanga diwandji! 

24Ndi akakadimo, akawaendi, akawadji mananu lu lukumbu la Latuyalaka. Ku 
koi hyendi ya wadi yakatumbi uma lʼukunda, yakandi akenda akumi anei la 
ahendi lʼatei awo. 

25Ndi akunela uma leko, utsha lʼukungu wa Karamele. Ku uma leko, ndi 
akakalula la Samariya. 

2 Khumi ya Dikanga 3 

Diulelu dia Jehorama ya lu Isariyele 

1Jehorama, onʼa Ahaba, akatatela mbulela Isariyele lu Samariya, lʼeleku ka 
dikumi lʼenanei ka diulelu dia Jehoshafata, khumʼekanga ka Juda. Ndi akulela 
deku dikumi la pendi. 

2Ndi akatshi kene kaki ololo lu ashu wa Latuyalaka, keli aha uku akatshaka shi 
la nyangu. Ne dia ndi akanya ekishi ka Bala kakatatshi shi; 

3keli ndi akayakimo lu kolo yakatshaka Jeroboama, onʼa Nebate, 
yakandanganyia Isariyele. Ndi kumumo uma leko. 

Elisha Ambuta dia Elentbelo kʼAsi Moaba 

4Mesha, khumʼekanga ka Moaba, aki la nyimba yʼekoko. Ndi akafutaka 
khumʼekanga ka Isariyele ulambu wa diosa diʼuma lu ana wʼekoko nunu lukama 
la dia uma lʼekoko a waumi nunu lukama. 

5Keli lamʼakavu Ahaba, khumʼekanga ka Moaba, akatombokwela khumʼekanga 
ka Isariyele. 

6Etena kako Jehorama akatumbi uma la Samariya, akasanganya asi Isariyele 
tshe. 

7Ndi akatumela Jehoshafata, khumʼekanga ka Juda diui ati: Khumʼekanga ka 
Moaba akantombokwela. We ayetawo ntsho la mi dia ntolosha asi Moaba? Ku 

ndi akûkaluya diui ati: Dimi layutsho: Dimi leli uku we, wudja ami weli uku 
wudja aye, ndu falasa yami yeli uku falasa yaye. 

8Ndi akawumbula ati: Lu mbuka kakona kayututsho? Jehorama akûkaluya diui 
ati: Lu mbuka ka lʼusui wa shenga wa Edome. 

9Okone khumʼekanga ka Isariyele akatshu, ndi la khumʼekanga ka Juda la 
khumʼekanga ka Edome. Lamʼakawakendakenda lokendo la lʼutshimba nshi 
esambeli, vo wakahumbi ashi wʼalimbi la nyama yakatatshokaka la wo no. 

10Khumʼekanga ka Isariyele akayatshumuya ati: Ye! Latuyalaka akateti, shu 
khumi ya dikanga shatu nye dia ndjutukimo lʼanya wʼasi Moaba. 

11Jehoshafata akawumbula ati: Undi umvutshi a Latuyalaka kema lindu dia shu 
mumbula diui uma le Latuyalaka? Ukambi omotshi wa khumʼekanga ka Isariyele 
akûkaluya diui ati: Elisha, onʼa Shafata, lakatelaka Elidja ashi lu anya eko lane. 

12Jehoshafata akati ati: Diui dia Latuyalaka dieko le ndi. Ku khumʼekanga ka 
Isariyele, Jehoshafata, la khumʼekanga ka Edome wakatshu le ndi. 

13Elisha akambula khumʼekanga ka Isariyele ati: Kakona keli lʼasa mi la ye? 
Tshoka le amvutshi wa sho, ndu le amvutshi wa nyo. Khumʼekanga ka Isariyele 
akûkaluya diui ati: Kema, ne dia Latuyalaka akateti shu khumi ya dikanga shatu 
nye, dia ndjutukimo lʼanya wʼasi Moaba. 

14Elisha akûkaluya diui ati: Uku eli Latuyalaka, Kanga lulimbilimbi, 
latumukambelaka ulimu la lumu! mete, utunduyala dimi halalemia Jehoshafata, 
khumʼekanga ka Juda, tshiki dimi ntutukukela kuyanga nkenda. 

15Kakiane nyumbuli uhumi a losese. Lamʼakahumaka uhumi losese, lunya la 
Latuyalaka lakayala le Elisha. 

16Ndi akati ati: Latuyalaka kata ati: Nyutshimi afuku, afuku lʼukidi one tshe! 

17Latuyalakakata ati: Nyu hanyuka lopepe kuyanga mena mvula, keli ukidi one 
ayulula la ashi, ku nyu nyayono, ndu nyu ndu dungalunga dianyu. 

18Dikambu ne dieli dikambu dia tshitshe lu ashu wa Latuyalaka. Ndi ayukimo 
ndu asi Moaba lu anya anyu. 

19Nyu nyayulanya esumba tshe wa wulu ndu esumba tshe wuleki amena, 
nyayunyukula etamba wʼololo tshe, nyayutedia teko diʼashi, ndu nyayulanya 
dikambo tshe diuʼeki amena lʼave. 

20La pindju, lʼetena ka nambula ulambu, wenyi ku ashi wayakele uma lu leke la 
Edome, ku kete yako yakaluli la ashi. 

21Lamʼakuki asi Moaba tshe lukumu vati: Khumi ya dikanga yambuya dia 
ndjutolosha, vo wakasanganya antu tshe, ndu elongo wʼapami ndu dikumanyi, 
wakakuki memba dihumo dia ta, wakayemala lʼulelu. 

22Asi Moaba waketo kolomo la pindju, lamʼakahete yanyi ladiku dia ashi, 
wakenyi ashi ako tilili uku dikila. 

23Vo wakati vati: Dikila diku, khumi ya dikanga yamboloshanya vame, 
yambudiakana. Kakiane njii asi Moaba nyutose diango dia dimbu. 

24Lamʼakawakumi lu pangu ka Isariyele, asi Isariyele wakunela, wakalo la wo, 
ku asi Moaba wakalawo. Asi Isariyele wakatshana la wo, watadiaka. 

25Vo wakalanya esumba awo, vo tshe untu lʼuntu akuki dikambo diawo diuleki 
ololo ave, ku dio diakaluli lʼave. Vo wakatedia teko tshe diʼashi, wakakote etamba 
wʼololo tshe. Ambuki wʼave wakadingi Kire-Haresete, wakalo la wo wulu, ku 
dihuli diako tshe diakayala ave atu. 

26Lamʼakenyi khumʼekanga ka Moaba ati: Ta diambutuleka wulu, ndi akose 
alimbi kama esambeli, akahimbi mbata mbuka utsha le khumʼekanga ka Edome, 
keli wulu awo kunkuka. 

27Ku ndi akose onʼandi a pami lʼenundu, akulambula ulambu wa lutshumba 
ladiku diʼeheli. Ku yenyi ya wulu yakayala le Isariyele, edja ndu vo wakahumbi 
mbutshika la nkalula lakawo. 

2 Khumi ya Dikanga 4 

Iso ka Wadi Aki Udu 

1Umuntu omotshi lʼatei a wadi wʼana wʼamvutshi akayi le Elisha, akayuwutela 
ati: Ukambi aye umemi, ambuvo. We mbeyaka uku akukaka ukambi aye 
Latuyalaka woma, ku kakiane one lakukuli dibasa ambuya dia ndjosa anʼami 
ahendi dia ndi mbaete fumbi. 

2Elisha akawumbula ati: Alangaye dimi nkutshela na? Kakona keli la ye lu luudu? 
Ndi akûkaluya diui ati: Dimi ukambi aye a umuntu kema la engo lu luudu, 
tshikima pamba kʼiso. 

3Ndi akûkaluya diui ati: Tshoka, utambi pamba ya hwe uma le asukanyi aye tshe, 
tuyosaki tshitshe. 

4Lamʼayuyoto lu luudu, kuyadihi lukuki, we la anʼaye wʼapami, kudji iso lu 
pamba yako tshe, kukitsha pamba tshe yambulula laandi. 

5Ku umuntu akamo la le ndi, akayadihi lukuki ndi la anʼandi wʼapami. Vo 
wakawelaka pamba, ku ndi akayidjaka iso. 

6Lamʼakaluli pamba, ndi akatela onʼandi omotshi ati: Umumbela pamba 
kemotshi. Ku ndi akukaluya diui ati: Pamba yambushila. Ku iso konkela ntu. 

7Ndi akayutela umvutshi a Unyashungu, ku ndi akûkaluya diui ati: Tshoka, 
utusundja iso, kufuti dibasa; kanyuli kene kayutshikala, we la anʼaye. 

Elisha la Umuntu Usi Shunema 

8Lushi lomotshi Elisha aketi la Shunema, lene akadjashi umuntu kanga ongonyi. 
Ku ndi akosengasenga dia ndi ntali ma. Okone tena tshe lamʼakandetaka leko, 
ndi akalekaka ma. 

9Ndi akatela umendi ati: Mete, dimi lambeya nti: Untu one latetaka lakasu nshi 
tshe, ukilami a Unyashungu mbendi. 

10Tutsheli yindju ya ladiku la peli, katukitshiya tangi, mesa, kiti la tala loko, dia 
ndi ndjudjaseka loko lamʼayunduyakaka le su. 

11Okone lamʼakandetetaka, ndi akayotoka lu yindju yako, aketamaka. 

12Ndi akatela ukambi andi Ngehazi ati: Uteti umuntu one, usi Shunema. 
Lamʼakandaweti, ndi akayemala la ntundu kandi. 

13Ku ndi akatela ukambi andi ati: Uwuteli wati: Mete, we atenaka pa dia 
ntulungula, alangaye untu nkutshela? We nangaka untu nkoteketela le 
khumʼekanga kana le olombodi wʼalimbi? Ndi ak ikaluya diui ati: Lʼatei a wudja 
asu kudjashimi. 

14Ndi akambula ukambi andi ati: Kakona kukukisu mbutshela? Ngehazi 
akûkaluya diui ati: We henyi, ndi kema la ona, ndu umendi aya usumbi. 

15Ndi akawutela ati: Uweti. Ngehazi akaweti, ku ndi akayemala la suku. 

16Elisha akawutela ati: Lu etena kene, lʼeleku kʼuyuyu we ayolela ona pami. Ndi 
akûkaluya diui ati: Kema, khumemi, we umvutshi a Unyashungu, tunyimbiyaki, 
dimi ukambi aye a umuntu. 

17Umuntu ako akatshu diemi, akuti ona pami lʼetena kako lʼeleku kako, uku 
akawutela Elisha. 

18Lamʼakuli ona, ndi akatshu lushi lomotshi dia ntenda shi utsha le amunyi. 

19Ndi akatela shi ati: Dimi la kandji lʼote! dimi la kandji lʼote! Ku shi akatela 
ukambi andi ati: Uwembe utsha le nyangu. 

20Ukambi akawembe, akotole le nyangu. Ona akatshikala lu dihelo dia nyangu 
edja ndu unya lʼatei ote, ku ndi akavu. 

21Nyangu akambela la ndi, akatuwetamia lu tangi ka umvutshi a Unyashungu, 
akudihi lukuki, akatumbi. 

22Ndi aketi umendi, akosengasenga ati: Utumeli ukambi aye omotshi la punda 
ka wadi; dimi nangaka ntsho esadi utsha le umvutshi a Unyashungu, keli 
kankaluli. 

23Ku umendi akawumbula ati: Okoko wana walangaye ntsho elo utsha le ndi? 
Elo kema hyane ya ngondo kana lushi lʼekila. Wadendi akûkaluya diui ati: 
Ayuyali ololo. 

24Ndi akakitsha edie ladiku dia punda kandi, akatela ukambi andi ati: 
Ukilombole, utshu; temalaki lu mbuka, tshikima lambukutela. 

25Ndi akatshu le umvutshi a Unyashungu lʼUkungu a Karamele. Lamʼakawenyi 
umvutshi a Unyashungu uma lʼetali, ndi akatela ukambi andi Ngehazi ati: 
Umuntu one, usi Shunema, uku ayayi. 

26Ulawo esadi, utuhumani la ndi, utuwumbuli wati: We la wulu? Umeye la onʼaye 
weko la wulu? Ndi akûkaluya diui ati: Shu tshe teko la wulu. 

27Lamʼakandakumi la le umvutshi a Unyashungu lʼukungu, ndi akudingama 
lʼekulu. Ngehazi akayi dia ndjusukula. Keli umvutshi a Unyashungu akawutela 
ati: Okimo, ne dia utema andi weko la lokonyo, keli Latuyalaka akambishe 
dikambu diako; ndu kunimbitshiyamidio. 

28Umuntu akawumbula ati: Khumemi, dimi kakakolombe ona pami? Dimi 
kumvuta nti: Tunyimbiyaki? 

29Ku Elisha akatela Ngehazi ati: Olote uya lu lukindi, ukimeli danga diami lu 
lunya, utshu. Naka we ayuhumana lʼuntu, tuwemulaki. Ndu naka untu 
ayukemula, tukaluyaki diui. Kutahe danga diami lʼelundji kʼona. 

30Nyangu ona akawutela ati: Uku eli Latuyalaka la lumu, ndu uku weye la lumu! 
Dimi halukutshika. Ku Elisha akunela, akuyeli. 

31Ngehazi akatshu la ntundu kawo, akatahe danga lʼelundji kʼona, ku nduku diui 
kuyanga djimbitelu yʼeulwelu. Ku ndi akakalula dia ntuhumana la Elisha, 
akatusanyia dikambu, ati: Ona hulwi. 

32Lamʼakakumi Elisha lu luudu, atani ku ona akavwi, etami lu tangi kandi. 

33Ndi akoto, akayadihi la ndi lu luudu, ku ndi akalombe Latuyalaka. 

34Ndi akambela, aketama ladiku diʼona; akakitsha unyo ladiku diʼunyo andi, ashu 
ladiku dia ashu andi, anya ladiku dia anya andi; ku ndi akayasimbe ladiku diandi. 
Dimba diʼona diakahetaheta. 

35Elisha akangana, aketeta lu luudu; ku ndi akayumbela, akasimbimala ladiku 
diʼona. Ku ona akakashiya tena esambeli, akadihula ashu. 

36Elisha aketi Ngehazi, akawutela ati: Eta umuntu usi Shunema uku. Ngehazi 
akaweti, ndi akayi le Elisha. Ku Elisha akawutela ati: Ose onʼaye a pami! 

37Umuntu akayahumanya lʼekulu andi akukhusamela la kete. Ku ndi akose 
onʼandi, akatumbi. 

Elisha Ambutshela Amvutshi Akambu wa Mamba 

38Elisha akakalula la Ngilingala. Ndjala ka kasha kaki lu kete yako. Ana 
wʼamvutshi wakadjashi la ntundu kandi, ku ndi akatela ukambi andi ati: Ukitsha 
puki ka wuki, ukateli ana wʼamvutshi usawu. 

39Omotshi akatshu lʼusui dia ntuka adiyu, ndi akatutana okodi wʼusulula, akaki 
esulula uma loko, akeludia to lu dihondo diandi. Lamʼakandakalula, ndi 
akayihimbula tenyi tenyi lu puki kaki usawu, ne dia vo kumbelimbitela. 

40Vo wakasha antu ako dia vo nde; keli lamʼakawali, vo wakahangohango vati: 
Umvutshi a Unyashungu li, nyoi lu puki! Vo kumbeya mbole ntu. 

41Elisha akawatela ati: Nyose shima, ndi akakidji lu puki, akati ati: Usha antu ane 
keli wali. Nduku engo ka kolo kakayala lu puki ntu. 

42Lʼetena kako pami kemotshi akayi uma la Bala-Shalisha. Ndi akela umvutshi a 
Unyashungu ma diʼolonga, ekama wʼepunga akumi ahendi, la washa wʼepunga 
lu paya kandi, Elisha akati ati: Usha antu ane keli wali. 

43Ukambi andi akûkaluya diui ati: Ukundi ayumeya ndesha antu ane lukama? 
Keli Elisha akawutela ati: Udisha antu ane keli wali, ne dia Latuyalaka kata ati: 
Vo wayudile, ku dimotshi diayutshikala. 

44Ndi akakitsha ma la ntundu kawo. Vo wakali, ku wakatshiki dimotshi uku diui 
dia Latuyalaka. 

2 Khumi ya Dikanga 5 

Ekonwelo ka Sudi ka Namana 

1Namana, olombodi wʼalimbi wa khumʼekanga ka Suriya, aki untu awuki le 
khumendi, la nemo efula. Ne dia uma le ndi kakatshungula Latuyalaka asi Suriya. 
Keli pami kako ka wulu ndu dihunga aki la sudi. 

2Alimbi wʼasi Suriya wakatumbaka elui, ku vo wakatunda dikenda dimotshi dia 
umuntu fumbi uma lu kete yʼasi Isariyele, diakakambelaka wadi a Namana 
ulimu. 

3Ndi akatela khumendi a umuntu ati: Utunduyala khumemi ayali lasuki la 
umvutshi weli la Samariya, tshiki ndi utokonoya sudi kandi! 

4Untu omotshi akatshu dia ntutela khumendi ati: Dikenda dia umuntu diʼuma lu 
kete ya Isariyele akatshi wuhu one la wuhu one. 

5Ku khumʼekanga ka Suriya akawutela ati: Uneli, utshu la Samariya, dimi 
layutumela khumʼekanga ka Isariyele mukanda. Ndi akatshu kame la talata ya 
fesa dikumi, la toshekele ta paunyi nunu samalu, la ahondo dikumi wa ndota. 

6Ndi akatolela khumʼekanga ka Isariyele mukanda; akafundama ati: Ulungi, 
lamʼayukuma mukanda one le ye, keyi wati: Dimi kambutuma ukambi ami 
Namana le ye, dia we mbokonoya sudi kandi. 

7Lamʼakali khumʼekanga ka Isariyele mukanda, ndi akati ahondo andi, akati ati: 
Undi, dimi kaya Unyashungu dia ndjaka la mbulula, mbutumedindi pami kene 
dia dimi mbokonoya sudi kandi? Nyeyi ndu nyulimbiteli nyati: Ndi eko lu nyanga 
dikambu dimotshi dia mama la mi! 

8Lamʼakuki Elisha, umvutshi a Unyashungu, ati: Khumʼekanga ka Isariyele 
akatshi ahondo andi, ndi akatumi untu dia ntumbula khumʼekanga ka Isariyele 
ati: Okoko wana wakayatshi ahondo aye? Okimo ayi lakami, ku ndi ayeya ati: 
Umvutshi omotshi eko lu Isariyele. 

9Namana akatshu, ndi la falasa yandi la pusupusu kandi, akayemala la suku dia 
luudu la Elisha. 

10Elisha akutumela diui le dikendji ati: Utshu, utoke tena esambeli lu ashi wa 
Jorodana, ku dimba diaye diayokolongona uku akidio ntundu, ku we ayuyala 
pudipudi. 

11Namana akuki kele, akunela, atari ati: Dimi lakatshi lʼutema nti: Ndi ayutumba 
uya le mi, ayuyemala idame, ayeta lukumbu la Latuyalaka, Unyashungu andi, 
ayetshetsha lunya landi lu ahuli weli kandji, ku ndi ayokonoya sudi. 

12Undi, ndjali ya la Damaseke: Abana la Ferepare, hawuleki ashi tshe wa lu 
Isariyele amena? Dimi tutoka leko, ku dimi ndjaia pudipudi? Ku ndi akakadimo, 
akako la kele ka wulu 

13Keli ekambi Midi wakayi uya le ndi, wakawutela vati: Papa, utunduyala 
umvutshi akuteli dia ntsha dikambu dimotshi dia wuki, undi, we tutuditsha? Na 
dikambu dieli laso diahumbaye ntsha, lamʼakandakutedi ati: Toke, ku we 
ayuyala pudipudi? 

14Ndi akahulo akatoto tosoke tena esambeli lu Jorodana, uku diui dia umvutshi 
a Unyashungu, ku dimba diandi diakayala uku dimba dia ona ashashi; ndi 
akayala pudipudi. 

15Namana akakalula le umvutshi a Unyashungu, ndi la wane wakatatshokaka la 
ndi tshe. Lamʼakandakumi, ndi akemala la ntundu kandi, akawutela ati: Mete, 
dimi lambulimbitela nti: Nduku Unyashungu weli la kete, naka aha one weli lu 
Isariyele. Kakiane, dimi lambukosengasenga nti: Etawo nungula ushasha 
omotshi uma le mi, dimi ukambi aye. 

16Elisha akûkaluya diui ati: Uku eli Latuyalaka lakambelami ulimu la lumu! dimi 
haletawo nungula nduku engo. Namana akosengasenga wulu dia ndi nungula, 
keli ndi akatuni. 

17Ku Namana akati ati: Ne dia we ambutuna, etawo dia vo mbishami kete, dimi 
ukambi aye, wutshu wukuki punda hyendi memba; ne dia dimi ukambi aye 
handjulanga nambula ulambu a lutshumba kara ulambu le ditemolatemola. Dimi 
layelambulaka paka le Latuyalaka. 

18Oso eli dikambu diasengasengami Latuyalaka tena tshe, dia ndi nyimanyiami, 
dimi ukambi aye. Lamʼatotoka khumemi lu luudu la Rimona dia ntukhusama 
loko ndu lamʼatundekamaka lu lunya lami, ndu dimi latukhusamaka lu luudu la 
Rimona. Latuyalaka etawo nyimanyiami, dimi ukambi aye, lamʼayumukhusama 
lu luudu la Rimona! 

19Elisha akawutela ati: Kutshu la ki. Lamʼakandayala Namana tshalula, 

20Ngehazi, ukambi wa Elisha, umvutshi a Unyashungu, akati ati: Nyendi, 
khumemi ambukimo Namana, usi Suriya one. Aha nungula nduku engo uma lu 
anya andi, lʼatei a diango diakandela. Uku eli Latuyalaka la lumu! dimi lutsha 
mbuyela la luwangu, keli katose engo kemotshi. 

21Osoku Ngehazi akayeli Namana la luwangu, Namana akawenyi ayuyeli la 
luwangu, akakiti uma lu pusupusu kandi, akatshu, akatuhumana la ndi, 
akawumbula ati: Tshe ki leku? 

22Ndi akûkaluya diui ati: Tshe ki. Khumemi kuntumi le ye ati: Elongo wʼapami 
ehendi, wʼuma lʼatei wʼana wʼamvutshi wambukuma kakiane uma lu leke 
lʼakuna wa Efarayima mbakosengasengami nti: Uwasha talata otoi ka fesa, la 
ahondo ahendi wa ndota. 

23Namana akawutela ati: Etawo nungula talata hyendi. Ndi akosengasenga 
wulu, akadji talata hyendi ya fesa lu atapa ahendi, akakimo ahondo ahendi wa 
ndota. Ndi akembia ekambi andi ehendi, waketi la ntundu ka Ngehazi lu dikuna, 

24ndi akose diango diako uma lʼanya awo, akadikitsha lu luudu. Ndi akakaluya 
antu ako, ku vo wakatshu. 

25Ndi akoto, akatemala la ntundu ka khumendi Elisha. Ku Elisha akawumbula 
ati: Ngehazi, uma lendi akiye? Ndi akûkaluya diui ati: Dimi ukambi aye hatshwi 
nduku mbuka. 

26Keli Elisha akawumbula ati: Undi, nyuma kami hatshwi kame la ye 
lamʼakakadimwi pami keku uma lu pusupusu kandi, dia ndjuhumana la ye? Oso 
aki etena ka nungula falanga ndu ka nungula ahondo, eweli, ekodi wa vinyo, 
ekoko, ngombe, ekambi wʼapami la ekambi wʼamantu? 

27Okone sudi ka Namana kayukumamema we la tukanula taye pundju. Ku 
Ngehazi akamo uma la ntundu ka Elisha la sudi kasaa uku pembe. 

2 Khumi ya Dikanga 6 

Kenge Yakatupo 

1Ana apami wʼamvutshi wakatela Elisha vati: Enda, dihuli diudjashisu lasuki la 
ye, diambuleka pika le su. 

2Shu tambukosengasenga shati: Utukimo, tutshu la Jorodana dia ntokota untu 
lʼuntu usimbi, dia ndjuhika luudu la shu mbidiase. Ndi akakaluya diui ati: 
Nyutshu. 

3Keli omotshi akosengasenga ati: Utshu la su, shu ekambi aye. Ku ndi akûkaluya 
diui ati: Kawo, dimi layutsho. 

4Okone ndi akatshu la wo. Lamʼakawakumi la Jorodana, vo wakatokota etamba. 

5Keli lamʼakakotaka omotshi usimbi, kenge yakungo, yakatambela lu ashi. Ndi 
akadi kuku ati: Yee! khumemi li! kenge ya diambu mbeyo! 

6Umvutshi a Unyashungu akawumbula ati: Lendi utambeyo? Ku ndi akawenya 
dihuli. Umvutshi akakote tshamba, akayitambiya lu dihuli diako, ku yo 
yakatupula kenge. 

7Ndi akawutela ati: Uyose! Ku ndi akasimbula lunya, akayose. 

Elisha la Asi Suriya 

8Lu nshi sho, khumʼekanga ka Suriya akalokaka la Isariyele. Ndi akatela ekambi 
andi ati: Lu dihuli dia kapanda kayumutuhanga. 

9Umvutshi a Unyashungu akatumela khumʼekanga ka Isariyele diui ati: Ewo, 
tetaki lu dihuli so, ne dia asi Suriya wambuhulo leko. 

10Khumʼekanga ka Isariyele akatumi antu lu dihuli diakawewula umvutshi a 
Unyashungu. Ehandelu ka wuhu oso kundjala etena otoi kana tena pendi ntu. 

11Ku khumʼekanga ka Suriya aki la ohenyohenyo lʼutema lu dikambu so. Ndi 
aketi ekambi andi, akawambula ati: Nyu hanyetawo mvutelami usikasu leli 
kame la khumʼekanga ka Isariyele? 

12Ukambi andi omotshi akûkaluya diui ati: Khumemi khumʼekanga li, nduku 
untu; keli umvutshi Elisha ludjashi lu Isariyele katusanyiyaka khumʼekanga ka 
Isariyele aui watuyutaka lu luudu laye la mbetama. 

13Ndi akawutela ati: Tshoka, utendi dihuli diendi, kantumi antu dia vo 
ntuwunda. Wakûkaluya diui vati: La Dotana kendi. 

14Khumʼekanga ka Suriya akatumi falasa, pusupusu la alimbi efula. Vo 
wakatukuma lʼutshu, wakadingi usumba ako. 

15Ukambi wʼumvutshi a Unyashungu aketo la hyutshihutshi, akatumbi, akatani 
ku alimbi ane wakadingi usumba, vo la falasa la pusupusu yawo. Ku ukambi 
wʼumvutshi a Unyashungu akadi kuku ati: Yee! Khumemi, kayututsha na? 

16Ku ndi akûkaluya diui ati: Tukaki woma, ne dia wane weli la su, ndeka waku 
weli la wo efula. 

17Ku Elisha akalombe ati: Latuyalaka li, lambukosengasenga nti: Udihuli ashu 
wʼukambi dia ndi mena. Latuyalaka akadihula ashu wʼolongo ako, ku ashu andi 
wakadiho. Enyi ku ukungu wambulula to la falasa la pusupusu ya dja lʼutshimba 
wa Elisha. 

18Lamʼakahulo asi Suriya uya le Elisha, ndi akalombe Latuyalaka ati: Ete wudja 
one tutshungu. Ku ndi akawaete tutshungu uku dombelo dia Elisha. 

19Elisha akawatela ati: Aha mbuka kene, ndu aha usumba one, nyundjeli keli 
nyolombole utsha le pami kayanganyu. Ku ndi akalombola utsha la Samariya. 

20Lamʼakawakumi la Samariya, Elisha akalombe ati: Latuyalaka li, udihuli ashu 
wʼantu ane, wasene. Latuyalaka akadihula ashu awo, ku vo wakasene, wayendi 
ku waya kʼatei a Samariya. 

21Lamʼakawaenyi khumʼekanga ka Isariyele, ndi akambula Elisha ati: Papa, 
mbadiaki, mbadiaki? 

22Ndi akûkaluya diui ati: Kema, tadiakaki. Undi, we mbeyaka ndjaka wane 
wakayadji lu fumbi la yombo yaye, lʼuta aye uka? Uwasha ma la ashi, wali, wano, 
wakaluli le khumewo. 

23Khumʼekanga ka Isariyele akakatela dambu dia wuki. Lamʼakawashili nde la 
no, ndi akakendja. Ku vo wakakalula le khumewo. Alimbi wa Suriya kunkalula 
ntu lu kete ya Isariyele. 

Elisha la Edingelu ka Samariya 

24Lʼokongo diku Bene-Hadada, khumʼekanga ka Suriya, akasanganya alimbi 
andi, wakatshu, wakatudinga Samariya. 

25Lʼetena kako ndjala ka kasha kaki wulu la Samariya; asi Suriya wakadingi 
usumba edja ndu ushinga wʼote wa punda akayala toshekele ta fesa akumi 
enanei, la etenyi ka nei ka dikaka dia khudumba kakayala toshekele ta fesa 
tutanu. 

26Lamʼakatetaka khumʼekanga ka Isariyele ladiku diʼeheli ka lukumbu lʼusumba, 
umuntu omotshi akulelela ati: Khumemi khumʼekanga li, unkimanyia! 

27Ndi akûkaluya diui ati: Naka Latuyalaka hakukimanyia, la na 
ayumukukimanyia? lʼengo uma lu dihuli diʼesuswelu kana kʼuma lu dihuli 
diʼehinelu? 

28Khumʼekanga akawumbula ati: Kanyangaye na? Ndi akûkaluya diui ati: 
Umuntu one akamvutela ati: Umbisha onʼaye a pami, tule elo, katuli onʼami a 
pami lui. 

29Okone shu takakati onʼami, takuli. La wedi a pindju lakawutela nti: Ela onʼaye, 
katuli, keli ndi akashi onʼandi. 

30Lamʼakuki khumʼekanga aui wa umuntu ako, ndi akatshatsha ahondo andi. 
(Ndi aki lu mbeteta ladiku diʼeheli ka lukumbu.) Antu wakenyi vati: Dikutu 
mbolotendi la tshina diʼahondo andi. 

31Ku ndi akati ati: Unyashungu kadjaki, naka ote wa Elisha, onʼa Shafata, 
ayutshikala lu dimba diandi elo. 

32Etena kako Elisha akadjashi lu luudu landi, ndi la dihangamendi. Khumʼekanga 
akatumi dikendji, keli ntundu ndi atakumi le Elisha, ndi akatela dihangamendi 
ati: Nyu menaka uku ambutumela undjakanyi one untu dia ndjumpimbula ote? 
Nyulungi, lamʼayuya dikendji, kanyudihi lukuki, kanyumamanya la lukuki. Aha 
kindu ya khumemi sho yayi lʼokongo andi? 

33Kama akandateketaka la wo, ku khumʼekanga ambukuma. Ndi akati ati: Enda, 
kolo kene kambuya uma le Latuyalaka; kakamalungamela ntu uma le 
Latuyalaka? 

2 Khumi ya Dikanga 7 

1Elisha akakaluya diui ati: Nyulungi, diui dia Latuyalaka. Latuyalaka kata ati: Lui 
lʼetena kene wayusundja yediko ya shima ka pudipudi lʼushinga wa shekele otoi, 
la tediko tuhendi tʼepunga lu ushinga wa shekele otoi lʼeotwelo kʼusumba wa 
Samariya. 

2Olohe wakekamaka khumʼekanga akakaluya umvutshi a Unyashungu diui ati: 
Naka Latuyalaka ayudihula adidishi lʼulungu, dikambu dia wuhu oso mbeyaka 
ntshama uka? Ku Elisha akûkaluya diui ati: Ulungi, ashu aye wayena dikambu 
so, keli we hole diango. 

3Lʼetena kako apami anei, akanga a sudi, waki lʼeotwelo kʼusumba, 
wakambwana vati: Ngandi, tutshikalaki lane edja ndu tambuvo? 

4Naka tambukana dia mboto lʼusumba, ndjala ka kasha keko lʼusumba, ku 
tayutuvo leko; keli naka tayutshikala lane, tayuvo pupu. Nyeso tutshu, 
tutuyatambiya lu anya wʼalimbi wʼasi Suriya. Naka vo wayutukimo, shu 
tayutshikala la lumu; ku naka vo wayutudiaka, shu tayuvo. 

5Vo wakunela la hyutshihutshi, wakatshu utsha la pangu kʼasi Suriya. 
Lamʼakawakumi lʼeotwelo ka pangu kʼasi Suriya, watani ku nduku untu. 

6Khumesu akukia alimbi wʼasi Suriya lundju la pusupusu ya ta, la falasa, ndu la 
ului a wuki wʼalimbi. Ku vo wakatanela vati: Nyuki, khumʼekanga ka Isariyele 
akatokongedi khumi ya dikanga yʼasi Hiti, ndu yʼasi Edjibitu dia ndjutolosha. 

7Diako mbakawunela, mbakawalawo la hyutshihutshi, mbakawatatshiki mvudu 
yawo yʼapema, falasa yawo, punda yawo, ndu pangu uku akito. Vo wakalawo 
etundu etu, dia nshimbela nyumu yawo. 

8Lamʼakakumi akanga a sudi lʼeotwelo ka pangu, vo wakoto lu luudu la dipema 
lomotshi, wakali, wakano, wakose fesa, paunyi la ahondo wakatushe. Ku vo 
wakakalula; wakatoto lu luudu la dipema lukina, wakose diango, wakatushe. 

9Ku vo wakatanela vati: Wuhu watshasu one kema ololo! Lushi lʼelo, leko lushi 
la lukumu lʼololo, keli shu ntshikalaka ki. Naka tayutshikala ki, ndu tayukunga 
edja ndu pindju, elanyelu kayuya le su. Nyeso tutshu, tututeli khumbu ka 
khumʼekanga. 

10Vo wakatshu, wakateta elami wa la suku diʼusumba; wakawatela vati: Shu 
takakumi lu pangu kʼasi Suriya, tutani ku nduku untu, kuyanga diui diʼuntu leko. 
Keli takatanyi falasa la punda yukelekami lu mvudu yʼapema uku akiwo. 

11Ku alami wa suku diʼusumba wakahangohango, wakatutela khumbu ka 
khumʼekanga lukumu lako. 

12Khumʼekanga aketo lʼutshu, akatela ekambi andi ati: Dimi layunyenya uku 
alanga asi Suriya ntutshela. Vo mbeyaka vati: Shu la ndjala. Diako 
mbakawatukutumba uma lu pangu dia ntushama lʼusui, wata vati: 
Lamʼayuwutumba uma lʼusumba, katuwandi lunda, katoto lʼusumba. 

13Ukambi andi omotshi akûkaluya diui lʼosengosengo ati: Antu amotshi wose 
falasa tshanu yambutshikala lʼusumba (yo yeli uku ului tshe wʼasi Isariyele 
wambutshikala, yo yeli uku ului wa Isariyele tshe wakavu), tatumi, watendi 
dikambu. 

14Vo wakose pusupusu hyendi kame la falasa, ku khumʼekanga akatumi akendji 
lu wanya wʼalimbi wʼasi Suriya. Ndi akawatela ati: Nyutshu, nyutendi. 

15Vo wakatshu lu wanya awo pulu ndu la Jorodana. Wendi ku mbuka tshe 
kakayadi ahondo atu kalakala la diango diakatakadjaka asi Suriya 
lamʼakawatalawoka. Ku akendji wakakalula, wakayutela khumʼekanga. 

16Wudja wakatumbi, wakatumba diango lu pangu kʼasi Suriya. Ku wakasundja 
yediko ya shima ka pudipudi lʼushinga wa shekele otoi, la tediko tuhendi 
tʼepunga lʼushinga wa shekele otoi, uku aki diui dia Latuyalaka. 

17Khumʼekanga akasha olombodi wʼalimbi wakandekama okende wa nama 
eotwelo kʼusumba; antu wakawukamakamela lʼekulu lʼeotwelo kʼusumba. Ku 
ndi akavu uku diui diakati umvutshi a Unyashungu, lakateketaka lamʼakayi 
khumʼekanga le ndi. 

18Okone dikambu diakayala uku diui diakatela umvutshi a Unyashungu 
khumʼekanga ati: Lui lʼetena kene, wayusundja tediko tuhendi tʼepunga 

lʼushinga wa shekele otoi; la yediko ya shima ka pudipudi lʼushinga 
wa shekele otoi lʼeotwelo kʼusumba wa Samariya. 

19Olombodi ako kakakaluya umvutshi a Unya shungu diui ati: Naka Latuyalaka 
ayudihula adidishi wa lʼulungu, dikambu so mbeyaka ntshama uka? Ndi eli one 
lakakaluya umvutshi a Unyashungu diui ati: Mete, ashu aye wayena dikambu so, 
keli we hole diango. 

20Dikambu diako diakayala osoku, antu wakawukamakamela lʼeotwelo, ku ndi 
akavu. 

2 Khumi ya Dikanga 8 

Wambukaluya Umuntu Usi Shunema Ekambo Kandi 

1Elisha akatela umuntu lakandulwela onʼandi a pami ati: Uneli, utshu we la wa 
lu luudu laye, utudjase lene ukukiye mbidjase, ne dia Latuyalaka ayutuma ndjala 
ka kasha. To kayuyala deku esambeli lu kete. 

2Umuntu akunela, akatshi uku diui dia umvutshi a Unyashungu. Ndi akatshu, ndi 
la wa lu luudu landi; akatudjase deku esambeli lu kete yʼasi Filistiya. 

3Lʼekumelu ka deku esambeli, umuntu akakalula uma lu kete yʼasi Filistiya. Ndi 
akatshu dia ntosengasenga khumʼekanga lu dikambu dia luudu la ekambo kandi. 

4Khumʼekanga akasawula la Ngehazi, ukambi wʼumvutshi a Unyashungu; 
akosengasenga ati: Umvuteli akambu a waki wakatshaka Elisha. 

5Kamʼakandasanyiaka khumʼekanga uku akandulula untu lakavu, ku umuntu 
kanga ona pami lakandulula, ambuya dia ndjosengasenga khumʼekanga lu 
dikambu dia luudu landi la ekambo kandi. Ku Ngehazi akati ati: Khumemi 
khumʼekanga li, umuntu ako one, ndu onʼandi lakulula Elisha one. 

6Lamʼakambula khumʼekanga umuntu dikambu diako, ndi akulimbitshiyadio. 
Ku khumʼekanga akawusha olohe omotshi wakandatela ati: Wakaluya kene tshe 
kaki le ndi ndu elua tshe waki lʼekambo kandi umaka lushi lakandunela uma lu 
kete nye edja ndu kakiane. 

Hazaele Ambuyala Khumʼekanga ka Suriya 

7Elisha akatshu la Dameseke. Lʼetena kako Bene-Hadada, khumʼekanga ka 
Suriya aki la kandji. Wakawutela vati: Umvutshi a Unyashungu ambuya. 

8Khumʼekanga akatela Hazaele ati: Ose ushasha omotshi, utshu, utuhumani la 
umvutshi a Unyashungu. Utuwumbuli diui uma le Latuyalaka dia mbeya kana 
layokono uma lu kandji kene. 

9Okone Hazaele akatshu dia ntuhumana la la ndi, ndi akatole ushasha a wehu 
tshe wa diango diʼololo dia la Damaseke, diaki wutshu wakakuki kamelo akumi 
anei memba. Ndi akatemala la le ndi; akawutela ati: Onʼaye Bene-Hadada, 

khumʼekanga ka Suriya, kuntumi le ye dia ndjukumbula ati: Dimi layokono uma 
lu kandji kene? 

10Elisha akûkaluya diui ati: Tshoka, utuwuteli wati: We ayokono! Keli 
Latuyalaka akamenya ati: Ndi ayuvo. 

11Umvutshi a Unyashungu akushishima, akawendi tee, edja ndu ndi akuki sonyi, 
akaleli. 

12Hazaele akawumbula ati: Dikambu kuna dialelaye, we khumemi? Ndi 
akûkaluya diui ati: Ne dia dimi mbeyaka kolo kayuyutshela asi Isariyele; we 
ayutshumba esumba awo weli la kumbu ya wulu, ayudiaka elongo awo wʼapami 
la yombo, ayatshatsha anʼawo wa tshitshe, ndu ayata wadiewo weli la waemi. 

13Hazaele akûkaluya diui ati: Kakona kemi, dimi ukambi aye, leli uku fo, dia 
ntsha dikambu dia wuki so? Elisha akûkaluya diui ati: Latuyalaka akamenya ati: 
We ayuyala khumʼekanga ka Suriya. 

14Ndi akamo uma la le Elisha, akakalula le khumendi. Ku khumendi 
akatuwumbula ati: kakakutedi Elisha na? Ndi akakaluya diui ati: Ndi akamvutedi 
ati: We ayokono. 

15La wedi a pindju, Hazaele akose ulangitshi, akawumbia lu ashi, akukumbi 
khumʼekanga lʼelundji, ku ndi akavu. Hazaele akulela lu dihuli diandi. 

Diulelu dia Jehorama ya la Juda 
(2 Ek. 21:1-20) 

16Lʼeleku ka tanu ka diulelu dia Jorama, onʼa Ahaba, khumʼekanga ka Isariyele, 
Jehorama onʼa Jehoshafata, khumʼekanga ka Juda, akatatela mbulela. 

17Ndi aki la deku akumi asatu la pendi lamʼakandayala khumʼekanga. Ndi akulela 
deku enanei la Jerusalema. 

18Ndi akakendakendaka lu mbuka ka khumi ya dikanga ya Isariyele uku 
akatshaka khumbu ka Ahaba, ne dia ndi akatshuki onʼa Ahaba. Ndi akatshaka 
kene kaki kolo lu ashu wa Latuyalaka. 

19Keli Latuyalaka kunanya Juda, ne dia ukambi andi Davidi, uku daka 
diakandulaki dia mboshaka tala lʼatei wa anʼandi pundju. 

20Lu nshi ya Jorama, asi Edome wakahindwela Juda, wakayandjela 
khumʼekanga. 

21Jorama akete la Zaira, ndi la pusupusu yandi tshe. Ndi akateto lʼutshu, akatolo 
la asi Edome wakudingi ndu la elombodi awo wa pusupusu. Keli wudja andi 
wakalawo uya la wakawo. 

22Okone asi Edome wakahindwela asi Juda edja ndu elo. Ndu Libina 
akahindwela pupu lʼetena kako. 

23Undi, etsha ekina wa Jorama la akambu tshe wakandatshaka hawufundami lu 
Buku diʼEkondo wa Khumi ya dikanga ya Juda? 

24Jorama akayeli wa shi, wakukhunde la le wa shi lʼusumba wa Davidi. Onʼandi 
Ahaziya akulela lu dihuli diandi. 

Diulelu dia Ahaziya wa la Juda 
(2 Ek. 22:1-6) 

25Lʼeleku ka dikumi la ahendi ka diulelu dia Jorama, onʼa Ahaba, khumʼekanga 
ka Isariyele, kakatatela Ahaziya, onʼa Jehorama khumʼekanga ka Juda, mbulela. 

26Ahaziya aki deku akumi ahendi la pendi lamʼakandayala khumʼekanga. Ndi 
akulela eleku otoi la Jerusalema. Lukumbu la nyangu laki Ataliya, ukana wa 
Omiri, khumʼekanga ka Isariyele. 

27Ndi akakendakendaka lu mbuka kakakendakendaka khumbu ka Ahaba, 
akatshaka kene kaki kolo lu ashu wa Latuyalaka, uku akatshaka khumbu ka 
Ahaba, ne dia ndi aki ukilu wa khumbu ka Ahaba. 

28Ndi akatshu, ndi la Jorama, onʼa Ahaba, dia ntolosha Hazaele, khumʼekanga ka 
Suriya la Ramota-Ngiliyade. Ku asi Suriya wakahumuya Jorama. 

29Khumʼekanga Jorama akakalula la Jezerele dia ndjokono puta yakuhumuya asi 
Suriya la Rama lamʼakandalokaka la Hazaele, khumʼekanga ka Suriya. Ahaziya, 
onʼa Jehorama, khumʼekanga ka Juda akatshu la Jezerele dia ntenda Jorama, onʼa 
Ahaba, ne dia ndi aki la kandji. 

2 Khumi ya Dikanga 9 

Jehu Ambukitama Iso diu Ndjala Khumʼekanga ka Isariyele 

1Umvutshi Elisha aketi otoi omotshi wʼana apami wʼamvutshi, akawutela ati: 
Olote uya lu lukindi, ose sai kene kʼiso, utshu la Rumota-Ngiliyade. 

2Lamʼayuyutukuma leko, kutuyangi Jehu, onʼa Jehoshafata, onʼa Nimishi. Kutshu, 
kutuwunyit uma lʼatei wʼanangu, koto la ndi lu luudu lomotshi la lʼetei. 

3Kose sai kʼiso, kuwuteleto lʼote, kuwuteli wati: Latuyalaka kata ati: 
Lambukukita iso dia we ndjala khumʼekanga ka Isariyele! Lʼokongo diku 
kudihuli lukuki, kulawo; tutshimbatshimbaki. 

4Ku olongo a pami ako laki umvutshi, akatshu la Ramota-Ngiliyade. 

5Lamʼakandakumi, atani ku elombodi wʼalimbi ene wudjashi. Ndi akati ati: Dimi 
la diui dia nkutela we olombodi. Jehu akawumbula ati: Le untu akona lʼatei asu? 
Ndi akulamya diui ati: Le ye, we olombodi. 

6Jehu akunela, akoto la ndi lu luudu. Ku umvutshi akawutela iso lʼote; akawutela 
ati: Latuyalaka, Unyashungu wa Isariyele, kata ati: Lambukutela iso dia we 
ndjala khumʼekanga ka wudja wa Latuyalaka, Isariyele. 

7Kushili luudu la khumeye Ahaba ushiki, dia dimi nsomboya Jezebele dikila dia 
ekambi ami amvutshi la dikila dia ekambi tshe wa Latuyalaka. 

8Ne dia utundu a khumbu tshe ka Ahaba kayulanyema, dimi layushila usika pami 
tshe ka lu khumbu ka Ahaba ushiki: one leli fumbi kana one luyadjasedi lu 
Isariyele. 

9Dimi layete khumbu ka Ahaba uku khumbu ka Jereboama, onʼa Nebate, ndu uku 
khumbu ka Basha, onʼa Ahidja. 

10Fo yayole Jezebele lʼusumba wa Jezerele, nduku untu layukhunde. Ku ndi 
akadihula lukuki, akalawo. 

11Lamʼakatumbi Jehu uya le ekambi wa khumendi, omotshi akawumbula ati: 
Ngandi, we ki? Okoko wana wakayi kanga dadi uku le ye? Ndi akakaluya diui ati: 
Nyu mbeyaka pami keku ndu wuhu wukukindi mvuta. 

12Vo wakuka luya diui vati: Kashi! Ututeli! Ku ndi akawatela ati: Okone la okone 
mbakandamvutedi ati: Latuyalaka kata ati: Dimi lambukukita iso dia we ndjala 
khumʼekanga ka Isariyele. 

13Vo tshe untu lʼuntu akose dihondo diandi esadi, wakawalela dia ndi mbidjase 
ladiku diawo lʼote wa kibandelu, wakadi amama vati: Jehu keli khumʼekanga! 

Jehu Ambudiaka Jorama 

14Ku Jehu, onʼa Jehoshafata, onʼa Nimishi, akatshwela Jorama sheki. (Laso 
Jorama aki lu nama Ramota-Ngiliyade, ndi la Isariyele tshe, dikambu dia Hazaele 
khumʼekanga ka Suriya. 

15Keli khumʼekanga Jorama akakalula la Jezerele dia ndjokono puta 
yakuhumuya asi Suriya lamʼakandalokaka la Hazaele khumʼekanga ka Suriya.) 
Jehu akawatela ati: Naka okone mbalanganyu, untu tatumbaki uma lʼusumba, 
dia ntuta lukumu lone la Jezerele. 

16Jehu akahema lu pusupusu, akatshu la Jezerele, ne dia leko kaketami Jorama. 
Lʼetena kako Ahaziya, khumʼekanga ka Juda, akayi dia ndjenda Jorama. 

17Ulami laki lʼetangelu ka la Jezerele, akenyi alimbi wa Jehu, akati ati: Lambena 
ului wʼalimbi. Jorama akawutela ati: Ose umbahemi omotshi wa falasa, utumi dia 
ndi ntuhumana la wo, dia ntuwambula kana lu ki kayawayi. 

18Umbahemi wa falasa akatshu dia ntuhumana la Jehu; akati ati: Khumʼekanga 
kakumbula ati: Lu ki kayayayi? Ku Jehu akûkaluya diui ati: Kakona kʼasaye la ki? 

Utshimbi lʼokongo ami. Ku ulami akati ati: Dikendji diakakumi le wo, keli ndi 
hakalula. 

19Ku ndi akatumi umbahemi wa hendi wa falasa. Lamʼakandatukuma le wo, ndi 
akati ati: Khumʼekanga kakumbula ati: Lu ki kayayayi? Jehu akûkaluya diui ati: 
Kakona kʼasaye la ki? Utshimbi lʼokongo ami. 

20Ku ulami akati ati: Ndu ndi akakumi le wo, keli ndi hakalula. Ekendjekendjelo 
ka pusupusu, nfanaka la ka Jehu, onʼa Nimishi, ne dia luwangu la wulu 
mbayandayi. 

21Jorama akati ati: Nyukeleki pusupusu lu falasa, ku wakakeleka pusupusu 
kandi. Jorama, khumʼekanga ka Isariyele, la Ahaziya, khumʼekanga ka Juda, 
wakatumbi untu lʼuntu la pusupusu kandi dia ntuhumana la Jehu, 
wakatuhumana la ndi lʼekambo ka Nabota, usi Jezerele. 

22Lamʼakenyi Jorama Jehu, ndi akawumbula ati: Jehu, lu ki kayayayi? Ndi 
akûkaluya diui ati: Ki kakona keko lamʼeki munanyi ya nyo Jezebele, la aloka 
andi efula okone? 

23Jorama akakadimo, akalawo, akatela Ah iziya ati: Ahaziya li! fyungi nye! 

24Jehu akose uta andi, akukutula wulu, akatsheta Jorama lʼasa aheka. Dikuwa 
diakakumi pulu ndu lu diui, ku ndi akako lu pusupusu kandi. 

25Jehu akatela Bidikare, olohe andi, ati: Owembe, uwukadja lu ekambo ka 
Nabota, usi Jezerele; ne dia we mbuhoka diui diakati Latuyalaka lu dikambu 
diandi, lamʼakatatayelaka, dimi la ye, Ahaba shi lu falasa. 

26Latuyalaka akati ati: Mete, lakenyi dikila dia Nabota lui ndu dikila dia anʼandi 
wʼapami. Dimi layukosomboya lu dihuli ne mbakandati. Okone uwembe, 
uwukadja lʼekambo kako, uku akati Latuyalaka. 

Jehu Ambudiaka Ahaziya 
(2 Ek. 22:7-9) 

27Lamʼakenyi Ahaziya, khumʼekanga ka Juda, dikambu so, ndi akalawo lu mbuka 
kʼuma lu luudu lʼekambo. Jehu akayelana la ndi, akati ati: Nyudiaki ndu ndi lu 
pusupusu! Vo wakuhumuya lamʼakandatambelaka lu dikuna dia Ngura, lasuki la 
Ibileama. Ku ndi akalawo utsha la Mingido, akatuvo leko. 

28Ekambi andi wakawembe lu pusupusu utsha la Jerusalema, wakatukhunde lu 
wuku wa diumbu la le washi lʼusumba wa Davidi. 

29Lʼeleku ka dikumi lʼotoi ka diulelu dia Jorama, onʼa Ahaba, Ahaziya akayala 
khumʼekanga ka Juda. 

Nyoi ka Jezebele 

30Lamʼakakumi Jehu la Jezerele, Jezebele akuki lukumu. Ndi akakiti yula lu ashu, 
akalongosola divu, akendaka lu didishi. 

31Lamʼakoto Jehu lʼusumba, ndi akawumbula ati: We Zimiri, undjaki wʼuwandji 
aye, lu ki kayayayi? 

32Ndi akedia elundji utsha lu didishi, akahangohango ati: Akona eli lu leke lami, 
ku elenga ehendi kana esatu wakatundja ete. 

33Ndi akawatela ati: Nyuwukadja la kete, ku vo wakawukadja. Ku dikila diandi 
dimotshi diakahandjo lu eheli, ndu lu falasa. Ku vo wakohotshahotsha lʼekulu. 

34Ku ndi akoto lu luudu, akali, akano. Ndi akad ati: Nyutshu, nyutendi umuntu 
uku lakadjama mananu. Nyutukhunde, ne dia onʼa khumʼekanga kendi. 

35Vo wakatshu dia ntukhunde, keli wakatutana paka lombo landi, akaka la tambi 
tu. 

36Okone vo wakakalula, wakayutela Jehu, ku ndi akati ati: Dikambu diako 
mbakati Latuyalaka lʼunyo wʼumvutshi andi Elidja, usi Tishibe, ati: Fo yayole 
emunyi wa Jezebele lʼusumba wa Jezerele; 

37la udu wa Jezebele wayuyala uku tumi lu ekambo lʼusumba wa Jezerele, wuhu 
waheyi antu mvuta vati: Jezebele one. 

2 Khumi ya Dikanga 10 

Jehu Ambushila Khumbu ka Ahaba Ushiki 

1Ana apami wʼAhaba waki akumi esambeli la Samariya. Jehu akafundi mikanda, 
akatumi la Samariya le ewandji wʼusumba, le dihangamendi, ndu le waku 
wakudiaka ana apami wʼAhaba, ati: 

2Lamʼayunyulungula mukanda one nyendi ana apami wa khumenyu weko la 
nyu, ndu pusupusu la falasa, usumba weli la lukumu la wulu, la dihumo dia ta. 

3Okone nyosonole ona pami omotshi a khumenyu luleki ololo ndu lukuki, 
nyukitsha lu kiti ka diulelu ka shi. Nyolwele khumbu ka khumenyu ta. 

4Keli vo wakuki woma efula, wakambwana vati: Nyulungi, khumi ya dikanga 
hyendi kumbeya nsemanela la ndi, ukundi ayuteya nsemanela la ndi? 

5Ote wa khumbu kawo, uwandji wʼusumba, dihangamendi ndu waku wakudiaka 
anʼako, wakatumela Jehu diui vati: Shu teko ekambi aye, shu tayutsha kene tshe 
kayuyututela. Shu hatudji nduku untu khumʼekanga, utshi uku alangaye. 

6Ku ndi akafu-ndela mukanda a hendi ati: Naka wami mbenyu, ndu naka nyu 
nkitanyiaka diui diami, nyuhimbuli ana apami wa khumenyu ete. Kanyuyi le mi 

la Jezerele lʼetena kene lui. Laso ana apami akumi esambeli wa khumʼekanga 
waki laka elombodi wʼusumba, wane wakawaudiaka. 

7Lamʼakawalungula mukanda, vo wakandi anʼako akumi esambeli 
wakhumʼekanga, wakahimbula ete, wakadji ete awo lu asaka, wakumelawo la 
Jezerele. 

8Dikendji diakatuwutela ati: Vo wambela ete wʼana apami wa khumʼekanga. Ndi 
akawutela ati: Nyekitsha lu elui ehendi lʼeotwelo kʼusumba edja ndu la pindju. 

9La pindju, ndi akatumbi, akatemala la ntundu ka wudja tshe; akawatela ati: Nyu 
nyeli ololo, nyendi, dimi lakadjela khumemi sheki, lakudiaki; keli akona akadiaki 
wane tshe? 

10Nyeyi nyati: Nduku diui dia Latuyalaka diakandati lu dikambu dia khumbu ka 
Ahaba diayoko la kete, ne dia Latuyalaka ambutsha kene kakandati lʼunyo wa 
ukambi andi Elidja. 

11Okone Jehu akadiaki waku wakatshikala lu khumbu ka Ahaba la Jezerele. Antu 
andi a waki tshe, engenyi andi, la elombodi andi, ndi kumpandja nduku otoi. 

12Jehu akunela, akatshu utsha la Samariya. Lamʼakandakumi lu luudu lʼalami 
wʼekoko, lene akawahimbulaka ekoko diosa, 

13ndi akahumana la anangu Ahaziya, khumʼekanga ka Jude, akawambula ati: Nyu 
wa na? Vo wakûkaluya diui vati: Anangu Ahaziya mbesu. Shu tambutsho la 
ntemula ana apami wa khumʼekanga, la ana apami a wadi aki khumʼekanga. 

14Jehu akati ati: Nyuwandi, ku vo wakawandi, wakadiaki lasuki la difuku dia 
luudu lʼehimbwelo ka diosa. Apami akumi anei la ahendi, ndi kumpandja nduku 
otoi. 

15Jehu akunela uma leko, akahumana la Jonadaba, onʼa Rekabe, lakayayakaka 
dia ndjuhumana la ndi. Ndi akawemula, akawumbula ati: Undi, utema aye weko 
ololo le mi uku eli utema ami le ye? Jonadaba akakaluya diui ati: Elu, osoku 
mbewo. Ku Jehu akati ati: Naka osoku, umbisha lunya. Ndi akawusha lunya, ku 
Jehu akawotshiya lasuki la ndi lu pusupusu kandi. 

16Ndi akawutela ati: Yeti tutshu, utendi saki kami le Latuyalaka. Okone ndi 
akatshu la ndi lu pusupusu kandi. 

17Lamʼakandakumi la Samariya, ndi akadiaki asika Ahaba tshe wakatshikala la 
Samariya, edja ndu ndi akashili tshe uku diui diakatela Latuyalaka Elidja. 

Jehu Ambulanya Otemwelo wa Bala 

18Jehu akasanganya antu tshe kame, akawatela ati: Ahaba akatemolaka Bala 
etenyi, keli dimi layukitemola uleki efula. 

19Okone nyumbeteli amvutshi tshe wa Bala, atemodi ato, elombodi ato, aha untu 
ntshikala, ne dia dimi nangaka nambula Bala ulambu a wuki: untu tshe lahayi, 
hutshikala la lumu. Keli Jehu akatshi dikambu ne la lukesu, dia nshila atemodi 
wa Bala ushiki. 

20Jehu akati ati: Nyudianganya lukumu la lusanganya lʼekila la Bala. Ku vo 
wakaludianganya. 

21Jehu akatumi akendji lu Isariyele tshe; ku atemodi tshe wa Bala wakayi, nduku 
otoi wakatshikala, waki kundja. Vo wakoto lu luudu la Bala, ku lo lakaluli to ndu 
lu kuma la kuma. 

22Ndi akatela ulami wʼahondo ati: Utundja ahondo wa mbisha atemodi tshe wa 
Bala. Ku ndi akatundjiya ahondo. 

23Jehu akoto, ndi la Jonadaba, onʼa Rekabe, lu luudu la Bala. Ndi akatela atemodi 
wa Bala ati: Nyayangi, nyendi ololo, diaha ukambi omotshi wa Latuyalaka ndjala 
lʼatei anyu lane, paka atemodi wa Bala atu. 

24Vo wakoto dia nambula elambu wa lutshumba. Laso ku Jehu akakitshisha 
apami akumi enanei lʼandja, akawatedi ati: One layuhandja untu omotshi lʼatei 
wʼantu wayumukimo lʼanya anyu, ayuvo lu dihuli diandi. 

25Lamʼakawashili nambula elambu wa lutshumba, Jehu akatela ulami la 
elombodi wʼalimbi ati: Nyoto, nyuyadiaki, aha untu ntumba. Ku vo wakadiaki la 
tombo. Ulami la elombodi wʼalimbi wakawakadja leko, wakatshu utsha 
lʼusumba waki luudu la Bala. 

26Vo wakatutundja luhingu laki lu luudu la Bala lʼandja, wakalutshumbi. 

27Vo wakanyukula luhingu la Bala, wakanyukula ndu luudu la Bala, wakete 
dihuli diako dihuli dia weto edja ndu elo. 

28Jehu akashisha Bala uma lʼatei wa Isariyele. 

29Ndi kunkadimo uma lu kolo ya Jeroboama, onʼa Nebate, yakandanganyiaka 
Isariyele. Ndu kuntuna tana ta ngombe ta paunyi la Betele ndu la Dane. 

30Latuyalaka akatela Jehu ati: Ne dia we akatshi akambu wʼusimbwi lu ashu ami, 
ndu akatshela khumbu ka Ahaba uku lulangu lami, anʼaye wayudjase lu kiti ka 
diulelu ka Isariyele edja ndu lolonga la nei. 

31Tena tshe, Jehu kumambalaka dia nkendakendaka lʼutema andi tshe lu elembe 
wa Latuyalaka, Unyashungu wa Isariyele. Ndi kunkadimo uma kolo 
yakanganyiaka Jeroboama Isariyele. 

32Lu nshi sho, Latuyalaka akatatela nanya beke dimotshi dia Isariyele; Hazaele 
akadiaki lu elelu tshe wa Isariyele. 

33Uma la Jorodana, utsha lʼehutwelu ka unya, ndi akalembia kete tshe ya 
Ngiliyade, asi Ngada, asi Rubena la asi Manase, uma la Aroera lu kyoko ya 
Aranona edja ndu la Ngiliyade, ndu la Bashana. 

34Undi, etsha ekina wa Jehu, kene tshe kakandatshaka la ata andi tshe, 
hawufundami lu Buku diʼEkondo wa Khumi ya dikanga ya Isariyele? 

35Jehu akayeli washi, wakukhunde la Samariya. Ku onʼandi Joahaza akulela lu 
dihuli diandi. 

36Jehu akulela Isariyele deku akumi ahendi la enanei la Samariya. 

2 Khumi ya Dikanga 11 

Ataliya Ambohotola Diulelu 
(2 Ek. 22:10—23:21) 

1Lamʼakenyi Ataliya, nyangu Ahaziya ati: Onʼandi a pami ambuvo, ndi akunela, 
akadiaki khumbu tshe ka khumʼekanga. 

2Keli Jehosheba, onʼa umuntu a khumʼekanga Jorama, kadiya Ahaziya, akose 
Joashi, onʼa pami a Ahaziya, akawunya uma lʼatei wʼana apami wa khumʼekanga 
lamʼakawadiakaka: ndi akawushe lu luudu landi la mbetama, ndi la ulami andi. 
Okone ndi komenama lu ashu wa Ataliya, mbakindi kundjakema. 

3Ndi akashama, ndi la Jehosheba deku samalu lu luudu la Latuyalaka. Ku Ataliya 
akulela wudja. 

4Lu eleku kʼesambeli, Jehoyada akatumi antu dia ntuyanga elombodi wʼalimbi 
wʼasi Kerete ndu alami. Ku vo wakayi le ndi lu luudu la Latuyalaka. Ndi akadji la 
wo sheki, akatshibia lu luudu la Latuyalaka, ku ndi akawaenya onʼa 
khumʼekanga. 

5Jehoyada akawadjela olembe ati: Kanyututshi okone. Wane wayutshaka ulimu 
lʼatei a nyu lushi la mumuya, kawutshaki okone: etenyi otoi ka satu 
kawumbelaki dia nama luudu la khumʼekanga, 

6etenyi otoi ka satu kawulamaki eotwelo ka Sura, la etenyi otoi ka satu lʼeotwelo 
lʼokongo wʼalami. Osoku mbayunyulamaka luudu, wuhu waheya untu mboto. 

7Elui anyu ehendi ekina, wane wayutumbaka uma lʼulimu lushi la mumuya, 
kawulamaki luudu la Latuyalaka lasuki la khumʼekanga. 

8Kanyudingaki khumʼekanga kwi, untu lʼuntu la dihumo dia ta lu anya, ku untu 
tshe layoto lʼatei wʼenongo, kanyudiaki. Kanyuyalaki lasuki la khumʼekanga 
lamʼayundutumbaka ndu lamʼayundotaka. 

9Elombodi wʼalimbi kama kama wakatshi aui tshe wakawatela olombedi 
Jehoyada. Vo tshe wakosaka untu lʼuntu antu andi, wane wakotoka lʼulimu, ndu 

wane wakatumbaka lʼulimu lushi la mumuya, wakatshokaka utsha le olombedi 
Jehoyada. 

10Olombodi akasha elombodi wʼalimbi kama kama akonga la dingawu diaki 
khumʼekanga Davidi, diaki lu luudu la Latuyalaka. 

11Alami tshe, untu lʼuntu aki la dihumo dia ta lu anya, wakadingaka khumʼekanga 
uma lu leke la lunya la pami la luudu edja ndu lunya la lomoso lasuki lʼediakelu 
ndu lasuki la luudu. 

12Olombedi akasukanya onʼa khumʼekanga, wakukiti iso, wakahumi saka wata 
vati: Khumʼekanga alumbi! 

13Ataliya akuki lundju lʼalami ndu la wudja, ku ndi akatshu utsha le wudja la 
luudu la Latuyalaka. 

14Lamʼakandendi, enyi ku khumʼekanga one eli ladiku dia loyenga, uku aki 
etshelu. Elombodi wʼalimbi la amvudi wʼamama waki lasuki la khumʼekanga. 
Antu tshe wa lu wudja waki la ongenongeno, ku wakadaka amama. Ataliya 
akatshatsha ahondo andi, akaleli ati: Fyungi! fyungi! 

15Ku olombedi Jehoyada akatela elombodi wʼalimbi wakalombolaka ului 
wʼalimbi ati: Nyutundja lʼandja wʼenongo, nyudiaki untu tshe layuyela la yombo, 
ne dia olombedi akati ati: Tanyudiakaki lu luudu la Latuyalaka. 

16Vo wakukimo, ku ndi akatshu utsha lu luudu la khumʼekanga, lu mbuka 
kʼeotwelo ka falasa. Leko kakawatudiaka. 

17Jehoyada akadji sheki lʼasa Latuyalaka la khumʼekanga ndu la wudja ya vo 
ndjala antu wa Latuyalaka; akadji sheki ndu lʼasa khumʼekanga la wudja. 

18Wudja tshe wa lu kete yako wakoto lu luudu la Bala, wakalulanya; 
wakahandjula diakelu diato tshe ndu difanelu diato. Vo wakadiaki Matana, 
olombedi wa Bala, la ntundu ka diakelu. Olombedi Jehoyada akakitsha alami lu 
luudu la Latuyalaka. 

19Ndi akose elombodi wʼalimbi kama kama, asi Kerete, alami, ndu antu tshe wa 
lu wudja, ku vo wakayi la khumʼekanga uma lu luudu la Latuyalaka, wakatshu la 
ndi utsha lu luudu la khumʼekanga lu mbuka kʼeotwelo kʼalami. Ku Jehoashi 
akadjase lu kiti ka diulelu ka khumi ya dikanga. 

20Okone antu tshe wa lu wudja, wakangenagena; usumba wakayala ki lʼokongo 
a lamʼakawadiaki Ataliya la yombo lu luudu la khumʼekanga. 

21Jehoashi aki la deku esambeli lamʼakandayala khumʼekanga. 

2 Khumi ya Dikanga 12 

Diulelu dia Jehoashi ya Juda 
(2 Ek. 24:1-27) 

1Lʼeleku kʼesambeli ka Jehu, Jehoashi akayala khumʼekanga. Ndi akulela deku 
akumi anei la Jerusalema. Lukumbu la nyangu laki Zibiya, usi Bere-Sheba. 

2Jehoashi akatshaka akambu wʼusimbwi lu ashu wa Latuyalaka lu nshi yandi 
tshe, ne dia olombedi Jehoyada akawetshaka. 

3Tshikima alunga atu mbaki kunshisho. Lu nshi yako wudja wakalambulaka 
elambu, ndu wakatshumbaka malashi lu alunga. 

4Jehoashi akatela olombedi ati: Falanga tshe yʼuma lu diango diambukidiama 
yatuwelaka lu luudu la Latuyalaka, falanga yatuwutshaka la yo ulimu, falanga ya 
etshungwelu kʼantu uma lʼushinga wakadjama, ndu falanga tshe yatuyakaka 
uma le untu lambuyela lʼutema andi tshe lu luudu la Latuyalaka, 

5elombedi kawosaki untu lʼuntu uma le antu weyana la ndi, kawutshaki la yo 
ulimu wa nongosola luudu lu ahuli tshe wayuyala uhumba wa vo nongosola. 

6Keli edja ndu eleku kʼakumi ahendi la asatu ka diulelu dia khumʼekanga 
Jehoashi, elombedi konongosola luudu lu ahuli wakalahumbi nongoswama. 

7Khumʼekanga Jehoashi aketi olombedi Jehoyada la elombedi ekina, 
akayuwambula ati: Dikambu kuna diakinyu konongosola ahuli wakalana lu 
luudu? Kakiane, tanyosaki falanga ntu uma le wane weyana la nyu, keli 
kanyuyikimoki lʼulimu wa nongosola luudu. 

8Ku elombedi waketawo diaha vo mbosa falanga ntu uma le antu, ndu aha ndjala 
la okende wa nongosola ahuli wakalana lu luudu. 

9Keli olombedi Jehoyada akose oshete a wuki, akatundula wushu lʼufudi awo, 
akukitsha lʼumamu wʼediakelu lu lunya la pami, lu dihuli diakawotoka utsha lu 
luudu la Latuyalaka. Elombedi wakalamaka suku, wakadjaka falanga tshe 
yakawelaka lu luudu la Latuyalaka loko. 

10Lamʼakawenyi vati: Falanga yaya efula lʼoshete, ufundji wa khumʼekanga la 
olombedi a ladiku wakayi, wakali falanga tshe yakawatani lu luudu la 
Latuyalaka. Vo wakayidji lu atapa, wakakeleka. 

11Vo wakakimo falanga yakawedika lʼanya a wane wakakambaka ulimu waki la 
okende wa nongosola luudu la Latuyalaka. Wakayifuti etshudi wʼabaya la ambiki 
wakakambaka ulimu lu luudu la Latuyalaka, 

12ambiki wa mvudu yʼave la ambatshi wʼave, ndu wakasumbi la yo etamba lʼave 
wa lokolonga dia nongosola ahuli wakalana lu luudu la Latuyalaka, ndu dia nfuta 
lu akambu tshe wakawahumbi nongosola luudu. 

13Vo kuntsha akoho wa fesa, tosholo ta nyimaka atala, alonga, amama, nduku 
donga dia paunyi kuyanga dia fesa la falanga yakawelaka uya lu luudu la 
Latuyalaka, 

14ne dia vo wakayishaka waku waka-tshaka ulimu wa nongosola luudu la 
Latuyalaka. 

15Vo kumbalaka la waku wakafutaka wane wakakambaka ulimu falanga, ne dia 
vo wakatshaka la mete. 

16Vo kumbela falanga yʼelambu wʼefutelu kʼenungu la falanga yʼekesanelu uya lu 
luudu la Latuyalaka. Yo yaki yʼelombedi. 

17Hazaele, khumʼekanga ka Suriya, akatshu akatolosha Ngata, akakilembia. Ku 
ndi akasanguya dia ntolosha Jerusalema. 

18Jehoashi, khumʼekanga ka Juda, akose diango tshe diʼekila diakatakidisha 
washi: Jehoshafata, Jorama, la Ahaziya, khumi ya dikanga ya Juda, la ne 
diakandakidia ndame, ndu paunyi tshe yaki lu waumbelu wa lu luudu la 
Latuyalaka, ndu wa lu luudu la khumʼekanga, akayitumela Hazaele khumʼekanga 
ka Suriya, ku Hazaele akamo uma la Jerusalema. 

19Undi etsha ekina wa Jehoashi, la akambu tshe wakandatshaka, hawufundami 
lu Buku diʼEkondo wa Khumi ya dikanga ya Juda? 

20Ekambi wa Jehoashi wakunela, wakawudjela sheki; wakudiaki lu luudu la 
Milo, leli lu mbuka kʼutsha la Sila. 

21Ekambi andi Jozakara, onʼa Shimeate, la Jehozabada, onʼa Shomera, 
wakokomola, ku ndi akavu. Vo wakukhunde la le washi lʼusumba wa Davidi. Ku 
anʼandi Amaziya akulela lu dihuli diandi. 

2 Khumi ya Dikanga 13 

Diulelu dia Jehoahaza 

1Lʼeleku kʼakumi ahendi lʼasatu ka diulelu dia Jehoashi, onʼa Ahaziya, 
khumʼekanga ka Juda, Jehoahaza, onʼa Jehu akayala khumʼekanga ka Isariyele lu 
Samariya. Ndi akulela deku dikumi lʼesambeli. 

2Ndi akatshaka kene kaki kolo lu ashu wa Latuyalaka; akatshi kolo yakatshaka 
Jeroboama, onʼa Nebate, yakandanganyia Isariyele; ndi kunkadimo uma loko. 

3Ku Latuyalaka akuki Isariyele kele ka wulu, akakimoka tena tshe lʼanya wa 
Hazaele, khumʼekanga ka Suriya, ndu lʼanya wa onʼandi Bene-Hadada. 

4Keli Jehoahaza akasengasenga Latuyalaka; ku Latuyalaka akawukela, ne dia ndi 
akenyi wengiya wakengiyaka khumʼekanga ka Suriya asi Isariyele. 

5(Latuyalaka akasha Isariyele utshungudi. Ku asi Isariyele wakatshungo uma 
lʼanya wʼasi Suriya, wakadjase lu mvudu yawo yʼapema uku nshi ya ntundu. 

6Keli vo kunkadimo uma lu kolo ya khumbu ka Jeroboama yakandanganyia 
Isariyele; vo wakakendakenda loko, ndu ekishi ka Ashera kakatshikala la 
Samariya.) 

7Latuyalaka akatshikela Jehoahaza paka ambahemi wa falasa akumi atanu, 
pusupusu dikumi, la alimbi watokendakendaka lʼekulu nunu dikumi uma lu 
wudja tshe, ne dia khumʼekanga ka Suriya akadiaki, akawaete uku ditshu 
diatuwukamelaka lʼekulu. 

8Undi, etsha ekina wa Jehoahaza la akambu tshe wakandatshaka ndu wulu andi 
hawufundami lu Buku diʼEkondo wa Khumi ya dikanga ya Isariyele? 

9Jehoahaza akayeli washi, wakukhunde la Samariya. Ku onʼandi Joashi akulela lu 
dihuli diandi. 

Diulelu dia Jehoashi ya la Isariyele 

10Lʼeleku kʼakumi asatu lʼesambeli ka diulelu dia Joashi, khumʼekanga ka Juda, 
kakatatela Jehoashi, onʼa Jehoahaza, mbulela Isariyele lu Samariya. Ndi akulela 
deku dikumi la samalu. 

11Ndu ndi akatshaka kene kaki kolo lu ashu wa Latuyalaka; ndi kunkadimo uma 
lu kolo tshe ya Jeroboama, onʼa Nebate, yakandanganyia Isariyele; ndi 
akakendakendaka loko. 

12Undi, etsha ekina wa Joashi la akambu tshe wakandatshaka, wulu andi, la ata 
andi wakandalosha Amaziya, khumʼekanga ka Juda, hawufundami lu Buku 
diʼEkondo wa Khumi ya dikanga ya Isariyele? 

13Joashi akayeli washi. Ku Jeroboama akadjase lu kiti kandi ka diulelu, 
wakakhunde Joashi la Samariya la le khumi ya dikanga ya Isariyele. 

Aui wʼEkumelu wa Elisha la Nyoi Kandi 

14Elisha akandama la kandji kako kakandavu. Joashi, khumʼekanga ka Isariyele, 
akayi le ndi, akayulelela lʼelundji ati: Papa li! papa li! Pusupusu ka Isariyele la 
ambahemi awo wa falasa! 

15Elisha akatela khumʼekanga ka Isariyele ati: Ose uta la pitu, ku ndi akose uta la 
pitu. 

16Ndi akawutela ati: Oleme uta, ku ndi akoleme. Ku Elisha akahe anya andi 
ladiku diʼanya wa khumʼekanga. 

17Ndi akati ati: Udihuli didishi diʼutsha lʼehutwelu, ku ndi akadidihula. Ndi 
akawutela ati: Uki luhita, ku ndi akaluki. Elisha akati ati: Luhita lʼetshungwelu 
lone uma le Latuyalaka, luhita la tshungo uma le asi Suriya. We ayolembia asi 
Suriya la Afeka edja ndu lamʼayuyashila ushiki. 

18Ndi akatela khumʼekanga ka Isariyele ntu ati: Ose pitu ku ndi akayose. Ndi 
akawutela ati: Uyikomole la kete, ndi akayikomola tena satu, ku akakimo. 

19Umvutshi a Unyashungu akawuki kele; akawutela ati: Utuyuyikomola tena 
samalu kana tanu, tshiki we utolembia Suriya edja ndu lamʼutuyashila ushiki, 
keli kakiane, we ayalembia paka tena satu tu. 

20Elisha akavu, wakukhunde. Lʼetatelu kʼeleku, alimbi wʼasi Moaba wakayi dia 
ndjolosha wudja. 

21Lamʼakatatshokaka antu la ntukhunde pami kemotshi, wenyi ku ului omotshi 
wʼalimbi one wayayi, ku vo wakakadja udu lu diumbu dia Elisha. 
Lamʼakatusakana udu la weka wa Elisha, pami kako akulo, akemala ndame. 

22Hazaele, khumʼekanga ka Suriya, akasuyaka Isariyele lu nshi tshe ya lumu la 
Jehoahaza. 

23Keli Latuyalaka akukaka Isariyele ngandji ka mamba, akawaukaka ketshi, ndu 
ndi akawaukaka ashu, dikambu dia daka diandi le Abarahama, Isaka la Jakoba. 
Ndi kunanga mbashila ushiki kuyanga mbakadja uma la ntundu kandi edja ndu 
elo. 

24Hazaele, khumʼekanga ka Suriya akavu, ku onʼandi Bene-Hadada akulela lu 
dihuli diandi. 

25Jehoashi, onʼa Jehoahaza, akahotola esumba uma lanya wa shi Jehoahaza lu ta. 
Joashi akolembia tena satu, ku ndi akakaluya esumba wa Isariyele. 

2 Khumi ya Dikanga 14 

Diulelu dia Amaziya 
(2 Ek. 25:1-28) 

1Lʼeleku ka hendi ka diulelu dia Joashi, onʼa Jehoahaza, khumʼekanga ka 
Isariyele, kakatatela Amaziya, onʼa Joashi, khumʼekanga ka Juda, mbulela. 

2Ndi aki la deku akumi ahendi la tanu lamʼakandayala khumʼekanga. Ndi akulela 
deku akumi ahendi la divwa la Jerusalema. Lukumbu la nyangu laki Jehoadina, 
usi Jerusalema. 

3Ndi akatshaka akambu wʼusimbwi lu ashu wa Latuyalaka, keli aha tena tshe 
uku Davidi tshendi. Ndi akatshaka akambu tshe uku akatshaka Joashi, shi. 

4Keli vo kunanya alunga, ku antu wakatetemalaka nambula elambu, la ntshumba 
elambu wa malashi lu alunga. 

5Lamʼakashikikala diulelu lu anyʼandi, ndi akadiaki ekambi andi wakadiaki 
khumʼekanga, shi. 

6Keli ndi kundjaka ana wʼandjakanyi ako, uku akafundama lu buku diʼelembe wa 
Mose, wakadjanga Latuyalaka ati: Tawudiakaki washi lu dikambu diʼana awo, 
kuyanga ana lu dikambu dia washewo. Keli kawudiaki untu lʼuntu lu dikambu 
dia kolo kandi hita. 

7Ndi akadiaki asi Edome nunu dikumi lʼukidi a Leho. Lamʼakawalokaka ta, ndi 
akose Sela, akakiole Joketele, lukumbu latuwukietaka edja ndu elo. 

8Ku Amaziya akatumi akendji le Jehoashi, onʼa Jehoahaza, onʼa Jehu 
khumʼekanga ka Isariyele ati: Yaka, tenani shu ahendi, elundji lʼelundji! 

9Jehoashi, khumʼekanga ka Isariyele, akatumela Amaziya, khumʼekanga ka Juda, 
diui ati: Dihangulakoi dia Lebanona akatumela usasi wa la Lebanona diui ati 
Usha onʼami a pami onʼaye wadi! Ku nyama kemotshi ka lʼukunda wa la 
Lebanona aketi laawo, akahotshahotsha dihangulakoi. 

10Mete, we akalembia asi Edome, ku we ambuyambiya lʼutema. Utshikali lakaye, 
ongenangenaki dia lutumbu laye. Okoko wana walangaye ndjakutwela elanyelu 
dia we nanyema, we la Juda kame? 

11Keli Amaziya kumbukela. Okone Jehoashi, khumʼekanga ka Isariyele, akatshu, 
ku ndi la Amaziya, khumʼekanga ka Juda, wakenana vo ahendi elundji lʼelundji 
la Bete-Shemeshe keli lu leke la Juda. 

12Isariyele wakalembia Juda, ku vo tshe wakalawo untu lʼuntu utsha lakandi. 

13Jehoashi, khumʼekanga ka Isariyele, akandi Amaziya, khumʼekanga ka Juda, 
onʼa Jehoashi, onʼa Ahaziya, la Bete-Shemeshe. Ndi akayi la Jerusalema, akalanya 
eheli ka lukumbu lʼusumba yediko ya kubita kama nyei uma lʼeotwelo ka 
Efarayima edja ndu lʼeotwelo ka la tshuku. 

14Ku ndi akose paunyi la fesa tshe, diango tshe diʼulimu, diakawatani lu luudu la 
Latuyalaka ndu lu waumbelu wa lu luudu la khumʼekanga; akose ndu esungi, ku 
ndi akakalula la Samariya. 

15Undi, etsha ekina wa Jehoashi wakandatshaka, wulu andi, ndu ta diakandalo 
la Amaziya, khumʼekanga ka Juda, hawufundami lu Buku diʼEkondo wa Khumi 
ya dikanga ya Isariyele? 

16Jehoashi akayeli washi, wakukhunde la Samariya la le khumi ya dikanga ya 
Isariyele. Ku onʼandi Jeroboama akulela lu dihuli diandi. 

17Amaziya, onʼa Joashi, khumʼekanga ka Juda, akalumbi deku dikumi la tanu 
lʼokongo wa nyoi ka Jehoashi, onʼa Jehoahaza, khumʼekanga ka Isariyele. 

18Undi, etsha ekina wa Amaziya hawufundami lu Buku diʼEkondo wa Khumi ya 
dikanga ya Juda? 

19Antu wakawudjela sheki la Jerusalema, ku ndi akalawo utsha la Lakishi. Keli 
vo wakatumi antu dia mbuyela la Lakishi, ku vo wakatudiaka leko. 

20Vo wakawahe lu falasa, wakayukhunde la Jerusalema la le washi, lʼusumba wa 
Davidi. 

21Ku asi Juda tshe wakose Azariya laki la deku dikumi la samalu, wakawudji 
khumʼekanga lu dihuli dia Amaziya, shi. 

22Lʼokongo a lamʼakayeli khumʼekanga washi, Azariya akahiki Elate, akakikaluya 
la Juda. 

Diulelu dia Jeroboama 

23Lʼeleku ka dikumi lʼatanu ka diulelu dia Amaziya, onʼa Joasha, khumʼekanga ka 
Juda, Jeroboama, onʼa Joashi, khumʼekanga ka Isariyele, akatatela mbulela la 
Samariya, ndi akulela deku akumi anei la otoi. 

24Ndi akatshaka kolo lu ashu wa Latuyalaka; kunkadimo uma lu kolo ya 
Jeroboama, onʼa Nebate, lakanganyia Isariyele. 

25Ndi akashikike elelu wa Isariyele ntu uma lʼeotwelo ka la Hamata edja ndu 
lʼuduwa wa Araba, uku diui diakati Latuyalaka, Unyashungu wa Isariyele, lʼunyo 
wʼukambi andi Jonasa, onʼa Amitai, umvutshi wa Ngata-Hefere. 

26Latuyalaka akenyi toshoko ta Isariyele ati: To tambuleka wulu, ne dia nduku 
lakatshikala kana fumbi kana luyadjasedi, ndu lakiko dia nkimanyia Isariyele. 

27Latuyalaka kunsanguya dia nyimula lukumbu la Isariyele la tshina diʼulungu, 
keli ndi akashimbela uma lu lunya la Jeroboama, onʼa Joashi. 

28Undi, etsha ekina wa Jeroboama la akambu tshe wakandatshaka, wulu andi lu 
ta, ndu uku akandakaluya Damaseke la Hamata waki le asi Juda le Isariyele, 
hawufundami lu Buku diʼEkondo wa Khumi ya dikanga ya Isariyele? 

29Jeroboama akayeli washi, khumi ya dikanga ya Isariyele. Ku onʼandi Zakariya 
akulela lu dihuli diandi. 

2 Khumi ya Dikanga 15 

Diulelu dia Azariya (Oziya) 
(2 Ek. 26:3-5, 16-23) 

1Lʼeleku kʼakumi ahendi lʼesambeli ka diulelu dia Jeroboama, khumʼekanga ka 
Isariyele, kakatatela Azariya, onʼa Amaziya, khumʼekanga ka Juda, mbulela. 

2Ndi aki la deku dikumi la samalu lamʼakandayala khumʼekanga. Ndi akulela 
deku akumi atanu la pendi la Jerusalema. Lukumbu la nyangu laki Jekoliya, usi 
Jerusalema. 

3Ndi akatshaka akambu wʼusimbwi lu ashu wa Latuyalaka, uku tshe wakatshaka 
Amaziya, shi. 

4Keli vo kunanya alunga: antu wakakolamelaka nambula elambu la ntshumba 
malashi lu alunga. 

5Latuyalaka akasuya khumʼekanga, ku ndi akayala la sudi edja ndu lushi landi la 
nyoi. Ndi akadjase ndame lu luudu la dieta. Jotama, onʼandi, aki olombodi wa 
khumbu kandi, akasambulaka akambu wʼantu wa lu wudja. 

6Undi, etsha ekina wa Azariya, la akambu tshe wakandatshaka, hawufundami lu 
Buku diʼEkondo wa Khumi ya dikanga ya Juda? 

7Azariya akayeli washi; wakukhunde la le washi lʼusumba wa Davidi. Ku onʼandi 
Jotama akulela lu dihuli diandi. 

Diulelu dia Zekariya 

8Lʼeleku kʼakumi asatu lʼenanei ka Azariya khumʼekanga ka Juda, kakatatela 
Zekariya, onʼa Jeroboama, mbulela Isariyele lu Samariya; ndi akulela ngondo 
shamalu. 

9Ndi akatshaka kene kaki kolo lu ashu wa Latuyalaka uku akatshaka washi, ndi 
kunkadimo uma lu kolo ya Jeroboama, onʼa Nebate, yakandanganyia Isariyele. 

10Shaluma, onʼa Jabeshe, akawudjela sheki, akokomola la Ibiliyame, akudiaki, 
akulela lu dihuli diandi. 

11Etsha ekina wa Zekariya wambufundama lu Buku diʼEkondo wa Khumi ya 
dikanga ya Isariyele. 

12Osoku mbakashidiyama diui diakatela Latuyalaka Jehu ati: Anʼaye wayudjase 
lu kiti ka diulelu ka Isariyele edja ndu lolonga la nei. 

Diulelu dia Shaluma 

13Shaluma, onʼa Jabeshe, akayala khumʼekanga lʼeleku kʼakumi asatu la divwa ka 
diulelu dia Uziya, khumʼekanga ka Juda. Ndi akulela la Samariya ngondo otoi. 

14Menahema, onʼa Ngadi, akunela uma la Tiriza, akatshu la Samariya, 
akatokomola Shaluma, onʼa Jabeshe, akudiaki, ku ndi akulela lu dihuli diandi. 

15Etsha ekina wa Shaluma kame la sheki yakandadji wambufundama lu Buku 
diʼEkondo wa Khumi ya dikanga ya Isariyele. 

16Menahema akalo la Tapua lʼantu tshe waki loko, kame la kete yawo uma la 
Tiriza. Ndi akalo la wo ne dia vo kumbudihwela usumba awo. Ndi akati akundju 
wʼamantu tshe waki la waemi. 

Diulelu dia Menahema 



700 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

17Lʼeleku kʼakumi asatu la divwa ka diulelu dia Azariya, khumʼekanga ka Juda, 
kakatatela Menahema, onʼa Ngadi, mbulela Isariyele. Ndi akulela deku dikumi la 
Samariya. 

18Ndi akatshaka kene kaki kolo lu ashu wa Latuyalaka lu nshi tshe ya lumu landi, 
ndi kunkadimo uma lu kolo ya Jeroboama, onʼa Nebate, yakandanganyia 
Isariyele. 

19Pulu, khumʼekanga kʼAsuriya, akayi dia ndjolosha wudja. Ku Menahema 
akawusha talata ya fesa kinunu ya mbukimanyia dia nshikike diulelu diandi. 

20Menahema akakongola falanga yako lu Isariyele uma le akanga wʼengonyi, 
akafutsha vo tshe untu lʼuntu toshekele akumi atanu ta fesa dia mbisha 
khumʼekanga kʼAsuriya. Okone khumʼekanga kʼAsuriya akakalula, kuntshikala 
lu wudja. 

21Undi, etsha ekina wa Menahema, la akambu tshe wakandatshaka, 
hawufundami lu Buku diʼEkondo wa Khumi ya dikanga ya Isariyele? 

22Menahema akayeli washi, ku onʼandi Pekahiya akulela lu dihuli diandi. 

Diulelu dia Pekahiya 

23Lʼeleku kʼakumi atanu ka diulelu dia Azariya, khumʼekanga ka Juda, kakatatela 
Pekahiya, onʼa Menahema, mbulela Isariyele lu Samariya; ndi akulela deku 
pendi. 

24Ndi akatshaka kene kaki kolo lu ashu wa Latuyalaka, ndi kunkadimo uma lu 
kolo ya Jeroboama, onʼa Nebate, yakandanganyia Isariyele. 

25Peka, onʼa Remaliya, olombodi wʼalimbi wa khumʼekanga, akawudjela sheki, 
akokomola lu luudu la khumʼekanga la Samariya, akudiaki kame la Arangoba la 
Ariye. Ndi aki la apami akumi asatu wʼasi Ngiliyade kame la ndi, akulela lu dihuli 
diandi. 

26Etsha ekina wa Pekahiya, la akambu tshe wakandatshaka, wambufundama lu 
Buku diʼEkondo wa Khumi ya dikanga ya Isariyele. 

Diulelu dia Peka 

27Lʼeleku kʼakumi atanu la ahendi ka diulelu dia Azariya, khumʼekanga ka Juda, 
kakatatela Peka, onʼa Remaliya, mbulela Isariyele lu Samariya. Ndi akulela deku 
akumi ahendi. 

28Ndi akatshaka kene kaki kolo lu ashu wa Latuyalaka, ndi kunkadimo uma lu 
kolo ya Jeroboama, onʼa Nebate, yakandanganyia Isariyele. 

29Lu nshi ya Peka, khumʼekanga ka Isariyele, kakayi Tingilate-Pilesere, 
khumʼekanga kʼAsuriya akose Idjona, Abele-Bete-Maka, Janoa, Kadeshe, Hazora, 

Ngiliyade la Ngalili, kete tshe ya Nafetali. Ku ndi akatole antu fumbi utsha la 
Asuriya. 

30Hoshea, onʼa Ela, akadjela Peka, onʼa Remaliya, sheki, akokomola, akudiaki. 
Ndi akulela lu dihuli diandi lʼeleku kʼakumi ahendi ka diulelu dia Jotama, onʼa 
Uziya. 

31Etsha ekina wa Peka, la akambu tshe wakandatshaka, wambufundama lu Buku 
diʼEkondo wa Khumi ya dikanga ya Isariyele. 

Diulelu dia Jotama 
(2 Ek. 27:1-9) 

32Lʼeleku ka hendi ka diulelu dia Peka, onʼa Remaliya, khumʼekanga ka Isariyele, 
kakatatela Jotama, onʼa Uziya, khumʼekanga ka Juda, mbulela. 

33Ndi aki la deku akumi ahendi la tanu lamʼakandayala khumʼekanga, ndi akulela 
deku dikumi la samalu la Jerusalema. Lukumbu la nyangu laki Jerusha, onʼa 
Zadoka. 

34Ndi akatshaka akambu wʼusimbwi lu ashu wa Latuyalaka; ndi akatshaka tshe 
uku akatshaka Uziya, shi. 

35Keli vo kunanya alunga; antu wakakolamelaka nambula la ntshumba malashi 
lu alunga. Ndi akadji lukuki la ladiku lu luudu la Latuyalaka. 

36Undi, etsha ekina wa Jotama, la akambu tshe wakandatshaka, hawufundami lu 
Buku diʼEkondo wa Khumi ya dikanga ya Juda? 

37Lu nshi yako Latuyalaka akatatela ntuma Rezina, khumʼekanga ka Suriya la 
Peka, onʼa Remaliya, dia ndjolosha Juda. 

38Jotama akayeli washi; wakukhunde la le washi lʼusumba wa Davidi, tshendi. 
Ku onʼandi Ahaza akulela lu dihuli diandi. 

2 Khumi ya Dikanga 16 

Diulelu dia Ahaza 
(2 Ek. 28:1-27) 

1Lʼeleku ka dikumi la esambeli ka o diulelu dia Peka, onʼa Remaliya, kakatatela 
Ahaza, onʼa Jotama, khumʼekanga ka Juda, mbulela. 

2Ahaza aki la deku akumi ahendi lamʼakandayala khumʼekanga. Ndi akulela deku 
dikumi la samalu la Jerusalema. Ndi kuntshaka akambu wʼusimbwi lu ashu wa 
Latuyalaka, Unyashungu andi, uku akatshaka Davidi, tshendi. 

3Ndi akakendakendaka lu mbuka ya khumi ya dikanga ya Isariyele, aketsha 
anʼandi wʼapami lʼatei a dja, uku akambu wa wononyi wakatshaka wedja 
wakatatshanyaka Latuyalaka la ntundu kʼasi Isariyele. 

4Ndi akalambulaka elambu, akatshumbaka malashi lu alunga, lu akuna, ndu la 
tshina diʼutamba tshe wʼuyuyu. 

5Rezina, khumʼekanga ka Suriya, la Peka, onʼa Remaliya, khumʼekanga ka 
Isariyele, wakayi dia ndjolosha Jerusalema. Vo wakayudinga Ahaza, keli vo 
kumbeya mbolembia. 

6Lʼetena keso, Razina, khumʼekanga ka Suriya, akakaluya Elate lu anya wʼasi 
Suriya, akatshanya asi Juda waki leko. Asi Suriya wakayi la Elate, wakayudjase 
leko edja ndu elo. 

7Okone Ahaza akatumela Tingilate-Pilesere, khumʼekanga kʼAsuriya, akendji dia 
ntuwutela vati: Dimi leko ukambi aye, ndu leko onʼaye; yaka uyuntshunguli uma 
lʼanya wa khumʼekanga ka Suriya ndu wa khumʼekanga ka Isariyele wambuya 
dia ndjondosha. 

8Ahaza akose fesa la paunyi yakandatani lu luudu la Latuyalaka ndu lu 
waumbelu wa luudu la khumʼekanga, akayitumela khumʼekanga kʼAsuriya 
ushasha. 

9Ku khumʼekanga kʼAsuriya akawulela, akayi dia ndjolosha Damaseke, 
akalembia, akatole antu lu fumbi utsha la Kire, akadiaki Rezina. 

10Khumʼekanga Ahaza akatshu la Damaseke dia ntuhumana la Tingilate-
Pilesere, khumʼekanga kʼAsuriya. Lamʼakenyi khumʼekanga Ahaza ediakelu kaki 
la Damaseke, ndi akatumela olombedi Uridja djimbitelu ya ediakelu la yediko 
yato pupu uku akito. 

11Olombedi Uridja akatshi ediakelu uma lu tediko tshe takutumela khumʼekanga 
Ahaza uma la Damaseke. Ndi akakishidiya la ntundu ka khumʼekanga Ahaza 
atakalula uma la Damaseke. 

12Lamʼakakumi khumʼekanga uma la Damaseke, ndi akenyi ediakelu, akasukana, 
akambela utsha leko. 

13Ndi akatshumbi ulambu andi wa lutshumba, ulambu andi wa shima, akatela 
ulambu andi wa lutela, akamonge dikila dia elambu andi wa ki lu ediakelu. 

14Ndi akasekola ediakelu kʼohotela kaki la ntundu ka Latuyalaka uma lu welelo 
wa luudu, ne dia to atukuyala lʼasa ediakelu kandi la luudu la Latuyalaka. Ndi 
akakikitsha lʼumamu wʼediakelu kandi utsha lu leke la ngelʼa kushi. 

15Khumʼekanga Ahaza akatela olombedi Uridja ati: Kutshumbaki ulambu wa 
lutshumba wa pindju, ulambu wa shima wa dikolo, ulambu wa lutshumba wa 
khumʼekanga, ulambu andi wa shima, ulambu wa lutshumba wa wudja tshe, 
ulambu awo wa shima, ndu elambu awo wa lutela ladiku diʼediakelu ka wuki. 
Komongaki dikila diʼulambu wa lutshumba la dikila tshe diʼuma lʼelambu ladiku 
diato, kulamaki ediakelu kʼohotela, ne dia loko kayumendjaka. 

16Olombedi Uridja akatshi akambu tshe wakawutela khumʼekanga Ahaza. 

17Khumʼekanga Ahaza akanya emamu uma lu dikitshelu, ku ndi akanya donga 
uma ladiku diadio, akahuluya puki ka wuki uma ladiku dia ngombe yʼehotela 
yaki la tshina diato, akakikitsha lʼudihi wʼave, 

18Ndi akanya mbalasa ka mumuya kakawahiki lu luudu la Latuyalaka ndu 
eotwelo ka lʼandja ka khumʼekanga uma lu luudu la Latuyalaka dikambu dia 
khumʼekanga kʼAsuriya. 

19Undi, etsha ekina wakatshaka Ahaza hawufundami lu Buku diʼEkondo wa 
Khumi ya dikanga ya Juda? 

20Ahaza akayeli washi, wakukhunde la le washi lʼusumba wa Davidi. Ku onʼandi 
Hezekiya akulela lu dihuli diandi. 

2 Khumi ya Dikanga 17 

Elembelo ka Samariya la Lohombo la Isariyele 

1Lʼeleku ka dikumi la ahendi ka diulelu dia Ahaza, khumʼekanga ka Juda, 
kakatatela Hoshea, onʼa Ela, mbulela Isariyele lu Samariya. Ndi akulela deku 
divwa. 

2Ndi akatshaka kene kaki kolo lu ashu wa Latuyalaka, keli aha tena tshe uku 
khumi ya dikanga ya Isariyele yaki la ntundu kandi. 

3Shalamanesere, khumʼekanga kʼAsuriya, akayi dia ndjolosha Hoshea. Ku 
Hoshea akayala lʼokongo andi, akulambulaka elambu. 

4Khumʼekanga kʼAsuriya akashula sheki yakawudjela Hoshea, ne dia Hoshea 
akatumela So, khumʼekanga ka Edjibitu, akendji. Ndi kunambula khumʼekanga 
kʼAsuriya elambu ntu, uku akandulambulaka lu eleku lʼeleku. Diako 
mbakukeleka khumʼekanga kʼAsuriya molola, mbakandudihi lu luudu la lukanu. 

5Ku khumʼekanga kʼAsuriya akakindula wudja tshe, akatshu dia ntolosha 
Samariya, akadingi deku satu. 

6Lʼeleku ka divwa ka diulelu dia Hoshea, khumʼekanga kʼAsuriya, akalembia 
Samariya, akatole le Isariyele fumbi lu Asuriya. Ndi akataladia la Hala, ndu 
lʼumamu wa Habona, ndjali ka la Ngozana, ndu lʼesumba wʼasi Mediya. 

7Dikambu diakayala osoku, ne dia asi Isariyele wakatshela Latuyulaka, 
Unyashungu awo, kolo, one lakatundja uma lu kete ya Edjibitu, uma la tshina dia 
lunya la Farayo, khumʼekanga ka Edjibitu, ndu ne dia vo wakuki ditemolatemola 
woma. 

8Vo wakayelaka ditshelu dia wedja, wakatshanyaka Latuyalaka la ntundu kʼasi 
Isariyele, ndu diakatshaka khumi ya dikanga ya Isariyele. 

9Asi Isariyele wakatshelaka Latuyalaka, Unyashungu awo, akambu waki 
kundjala ololo lu usheshe. Vo wakayatshela alunga lu ngelu yawo tshe, uma lu 
tusamba pulu ndu lʼusumba a wuki. 

10Vo wakayaemela dimeta la dikishi lu dikuna tshe diʼutali, ndu la tshina 
diʼutamba tshe wʼuyuyu. 

11Vo wakatshumbaka malashi lu alunga tshe, uku akatshaka wedja 
wakatatshanyaka Latuyalaka la ntundu kawo. Vo wakayatshelaka diango dia 
dingeno dia mbukia Latuyalaka kele. 

12Vo wakatemolaka dikishi diakawatela Latuyalaka ati: Tanyutshaki dikambu 
ne. 

13Latuyalaka akatela Isariyele la Judalʼunyo wʼumvutshi tshe ndu lʼunyo 
wʼomenyi tshe wʼakambu wahatayi ati: Nyukadimo uma lu mbuka yanyu ya 
kolo, nyukitanyia elembe ami la adjangu ami, uku elembe tshe wakamadjela 
washenyu, ndu wakamanyutumela le ekambi ami amvutshi. 

14Keli vo kumbukela, wakayala la luhukutui uku aki washewo, waki kumbetawo 
Latuyalaka, Unyashungu awo. 

15Vo wakatuni elembe andi, la sheki yakandadji la washewo, lʼaui 
wakandawatelaka. Vo wakayelaka akambu wʼanyanya, wakayala paka pusu 
tshu, wakayelaka wedja wakadingi, wakawatela Latuyalaka ati: 
Tanyuwaukuyaki. 

16Vo wakaseke elembe tshe wa Latuyalaka, Unyashungu awo, wakayatshela tana 
ta ngombe tuhendi ta lolelola, wakatshi ndu ekishi ka Ashera, wakakhusamelaka 
ului a diango tshe dia lʼulungu, wakakambela Bala ulimu. 

17Vo waketshaka an awo wʼapami la anʼawo wʼamantu lu dja, wakatshaka 
akambu wʼaloho ndu wa mendja, wakayakimo dia ntsha kene kaki kolo lu ashu 
wa Latuyalaka dia mbukia kele. 

18Diako mbakuki Latuyalaka Isariyele kele ka wulu, mbakandawanya uma la 
ntundu kandi. Tshikima wudja wa Juda utu mbakatshikala. 

19Ndu Juda kunamaka elembe wa Latuyalaka, Unyashungu awo, keli vo 
wakayelaka ditshelu diakatshaka Isariyele. 

20Latuyalaka akatuni diuhu tshe dia Isariyele, akasuya, akakimo lʼanya 
wʼapotodi edja ndu lamʼakandawatshanya etali uma la ntundu kandi. 

21Ndi akamamitula Isariyele uma lu luudu la Davidi, ku vo wakadji Jeroboama, 
onʼa Nebate, khumʼekanga. Ndi akakadimula Isariyele uma lu ndjela Latuyalaka. 
Ndi akanganyia dia vo ntsha kolo ka wuki. 



705 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

22Asi Isariyele wakayelaka kolo tshe yakatshaka Jeroboama. Vo kunkadimo uma 
loko, 

23edja ndu lamʼakawatshanya Latuyalaka uma la ntundu kandi, uku akandataka 
lʼenyo wa ekambi andi amvutshi tshe. Okone Isariyele wakatolama fumbi uma 
lu kete yawo utsha lu Asuriya lene udjashiwo edja ndu elo. 

Eladielu kʼAntu Akina la Samariya 

24Khumʼekanga kʼAsuriya akayi la antu uma la Babilona, uma la Kuta, uma la Ava, 
uma la Hamata, ndu uma la Sefaravayima, akayuwadja lu esumba wa Samariya, 
lu ahuli waki asi Isariyele. Vo wakayala akanga a Samariya, wakadjase lʼesumba 
ato. 

25Lamʼakawatatela ndala leko, Latuyalaka akatumela tambwe, ku yo yakadiaki 
antu amotshi. 

26Ku vo wakatela khumʼekanga kʼAsuriya vati: Wedja wakayatole, wakayatudja 
lʼesumba wa Samariya, haweyi olembe wʼetemolatemola ka lu kete ku. Okone to 
kambatumela tambwe. Kakiane yo yambadiaka, ne dia vo haweyi olembe wa 
etemolatemola ka lu kete yako. 

27Ku khumʼekanga kʼAsuriya akati ati: Kanyutshu leko la otoi omotshi 
wʼelombedi wakanyela uma leko fumbi. Ndi katshu, katudjase leko, katuwaetsha 
olembe wa etemolatemola ka lu kete. 

28Okone otoi omotshi wʼelombedi wakawatole uma la Samariya lu fumbi, akayi, 
akayudjase la Betele, akawaetsha uku ahumbawo mbuka Latuyalaka woma. 

29Keli wudja la wudja wakatshi ditemolatemola diawo lu esumba wakawadjashi, 
wakadikitsha lu mvudu yʼalunga yakatahiki asi Samariya. 

30Asi Babilona wakatshi etemolatemola kawo, Sukota-Benote; asi Kuta wakatshi 
etemolatemola kawo, Nerengala; asi Hamata wakatshi etemolatemola kawo, 
Ashima; 

31asi Ava wakatshi ditemolatemola diawo, Nibihaze la Tarataka; asi 
Sefaravayima wakatshumbi anʼawo lu dja dia nemia Adarameleke la Anemeleke, 
ditemolatemola diʼasi Sefaravayima. 

32Ndu vo wakuki Latuyalaka woma, vo wakayadjela elombedi lu alunga 
wakawasonola uma lʼatei awo. Elombedi mbakalambwelaka elambu lu mvudu 
ya lu alunga. 

33Vo wakuki Latuyalaka woma, keli wakatemolaka ndu ditemolatemola diawo, 
uku akatshaka wedja, lene akawosama. 



706 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

34Vo watuyelaka ditshelu diawo dia ntundu, edja ndu elo. Vo hawuki Latuyalaka 
woma, hawuyeli aui, adjangu, welu kuyanga elembe wakadjela Latuyalaka ana 
wa Jakoba, lakandole ati: Isariyele. 

35Latuyalaka akadji la wo sheki, akawadjangela ati: Tanyukaki ditemolatemola 
woma, tanyudikhuselaki adui, tanyuditemolaki, kuyanga dilambula elambu. 

36Keli kanyumbukaki, dimi Latuyalaka, lakanyutundja uma lu kete ya Edjibitu la 
wulu wa mamba ndu la lunya lʼusimbwi, woma. Kanyotemolaki ndu 
kanyunambulaki elambu. 

37Kanyulamaki aui, adjangu, welu, la elembe wakamanyufundela pundju, 
tanyukaki ditemolatemola woma. 

38Tanyuhelaki sheki yakamadji la nyu, tanyukaki ditemolatemola woma. 

39Keli kanyumbukaki, dimi Latuyalaka, Unyashungu anyu, woma, ku dimi 
layunyutshungula uma lʼanya wʼatunyi anyu tshe. 

40Keli vo kunkitanyia, wakayelaka ditshelu diawo dia ntundu. 

41Wedja ene wakukaka Latuyalaka woma, keli vo wakatemolaka dikishi diawo 
dia losela. Ndu anʼawo la ekana awo watutshaka uku akatshaka washewo edja 
ndu elo. 

2 Khumi ya Dikanga 18 

Dialelu dia Hezekiya 
(2 Ek. 29:1-2) 

1Lʼeleku ka satu ka diulelu dia Hoshea, onʼa Ela, khumʼekanga ka Isariyele, 
kakatatela Hezekiya, onʼa Ahaza, khumʼekanga ka Juda, mbulela. 

2Ndi aki la deku akumi ahendi la tanu lamʼakandayala khumʼekanga. Ndi akulela 
deku akumi ahendi la divwa la Jerusalema. Lukumbu la nyangu laki Abi, onʼa 
Sekariya. 

3Hezekiya akatshaka akambu wʼusimbwi lu ashu wa Latuyalaka, uku tshe 
wakatshaka Davidi, tshendi. 

4Ndi akalanya alunga, akahandjula dimeta diawo, akatshatsha dikishi dia 
Ashera, akahimbuhimbuya ului wʼohotela wakatshi Mose, ne dia edja ndu shi 
sho asi Isariyele wakutshumbelaka malashi, wakawetaka vati: Nehushitana 
(kitshimudi ati: Engo kʼohotela). 

5Ndi akekamaka Latuyalaka, Unyashungu wa Isariyele; lʼatei a khumi ya dikanga 
tshe ya Juda, nduku khumʼekanga kaki la ntundu kana lʼokongo andi kaki uku 
ndi. 

6Ndi akamamema le Latuyalaka, kunkimo mbuyela, ndu akalamaka elembe 
wakadjela Latuyalaka Mose. 

7Latuyalaka aki kame la ndi; lu ahuli tshe wakandatatshokaka, ndi akatahumoka 
lukulu Polo. Ndi akahendwela khumʼekanga kʼAsuriya, kumbetawo ndjala 
lʼokongo andi ntu. 

8Ndi akalo la asi Lilistiya pulu ndu la Ngaza, akalanya kete yawo, tusamba la 
esumba awo a wulu. 

Elembelo ka Samariya 

9Lʼeleku ka nei ka diulelu dia khumʼekanga Hezekiya, kaki eleku kʼesambeli ka 
diulelu dia Hoshea, onʼa Ela, khumʼekanga ka Isariyele, kakayi Shalamanesere, 
khumʼekanga kʼAsuriya, la ndjolosha Samariya, akayadinga. 

10Lʼokongo wa deku satu, lu eleku ka samalu ka diulelu dia Hezekiya, kaki eleku 
kaki eleku ka divwa ka diulelu Hoshea khumʼekanga ka Isariyele; vo wakalembia 
Samariya. 

11Khumʼekanga kʼAsuriya akatole Isariyele fumbi utsha lʼAsuriya akataladia la 
Hala, ndu lʼumamu wa Habora, ndjali ka la Ngozana, ndu lʼesumba wʼasi Mediya, 

12ne dia vo kunkitanyia diui dia Latuyalaka, Unyashungu awo, wakalanya sheki 
yandi; ndu ne dia vo kununga ndu kumbetawo ntsha kene tshe kakawadjangela 
Mose, ukambi wa Latuyalaka. 

Dimbu dia Senakeribe 
(2 Ek. 32:1-19; Is. 36:1-22) 

13Lʼeleku ka dikumi lʼanei ka diulelu dia khumʼekanga Hezekiya, Senakeribe, 
khumʼekanga kʼAsuriya, akayi dia ndjolosha esumba a wulu tshe wa Juda, 
akelembia. 

14Ku Hezekiya, khumʼekanga ka Juda, akatumi akendji le khumʼekanga kʼAsuriya 
la Lakishi ati: Dimi lakangi, omo uma le mi. Wutshu tshe wayuyumbahe, dimi 
layuwemba. Ku khumʼekanga kʼAsuriya akalombe Hezekiya, khumʼekanga ka 
Juda talata kama shatu ya fesa la talata akumi asatu ya paunyi. 

15Hezekiya akawusha fesa tshe yakawatani lu luudu la Latuyalaka ndu lu 
waumbelu wa lu luudu la khumʼekanga. 

16Lʼetena kako, Hezekiya akanya paunyi uma la kuki ya lu luudu la Latuyalaka, 
ndu uma lu dikoho dia la suku diakakumbi Hezekiya, khumʼekanga ka Juda, la 
paunyi. Ndi akayisha khumʼekanga kʼAsuriya. 

17Khumʼekanga kʼAsuriya akatumi Taratana, Rabisarisi, la Rabishake uma la 
Lakishi kame la ului a wuki wʼalimbi utsha le khumʼekanga Hezekiya la 
Jerusalema. Ku vo wakunela, wakayukuma la Jerusalema. Lamʼakawakumi, vo 

wakayemala lu kungi ka lʼuduwa wa la diku, lʼosese wʼutsha lʼekambo 
kʼuminyudi wʼahondo lu alangi. 

18Lamʼakaweti khumʼekanga; Eliyakima, onʼa Hilikiya, uwandji wa luudu la 
khumʼekanga, akatshu le wo; ndi la ufundji Shebena, la okondodi wʼekondo Joa, 
onʼa Asafu. 

19Rabishake akawatela ati: Nyututeli Hezekiya nyati: Khumʼekanga ka wuki, 
khumʼekanga kʼAsuriya, kakumbula ati: Akona eli usuko aye, le na ekamiye? 

20We akati wati: Ewu la wulu wa ndo ta weko, keli aui wa utata mbewo. Le na 
ekamiye dia we mpendwelami? 

21Enda, we ambekama Edjibitu. Lokombe lambowele mbewo, lo layuhumuya 
untu tshe layulekama, layutundula lunya landi. Osoku mbatutshelaka Farayo, 
khumʼekanga ka Edjibitu, antu tshe watuwekamaka. 

22Undu, we ayumvutela wati: Shu tatekamaka le Latuyalaka, Unyashungu asu, 
keli aha lu dikambu diandi mbakalanya Hezekiya alunga ndu diakelu, atela asi 
Juda la asi Jerusalema ati: Kanyotemolaki paka la ntundu kʼediakelu kene keli la 
Jerusalema? 

23Kakiane, yaka yudji la khumemi khumʼekanga kʼAsuriya, sheki ku dimi 
layukusha falasa nunu pendi, naka we la antu weya ndjahema. 

24Ukundi atshanyaye uwandji omotshi wulek tshitshe lʼatei wʼekambi wa 
khumemi, dia mbekama Edjibitu dikambu dia pusupusu ya ta la ambahemi wa 
falasa? 

25Undi, dimi lambuya dia ndjulanya wudja one, aha la wulu uma le Latuyalaka? 
Latuyalaka ndame kakamvutela ati: Utshu, utolosha wudja one, utulanya. 

26Ku Eliyakima, onʼa Hilikiya, Shebena la Joa, wakatela Rabishake vati: Otekete 
la ekambi aye lu oteketa wʼasi Arama, ne dia shu mbeyaka. Toteketaki la su 
lʼoteketa wʼasi Juda, ne dia alami wa lukumbu lʼusumba watukuka. 

27Keli Rabishake akakaluya diui ati: Undi, le khumeye la le ye, kakantumi 
khumemi dia ndjunyutela aui ane? Aha le alami aku wudjashi ladiku dia 
lukumbu lʼusumba, wayole tumi tawo, ndu wayono wanyi awo kame la nyu, uka? 

28Ku Rabishake akemala, akahangohango la diui dia wulu lʼoteketa wʼasi Juda 
ati: Nyuki aui wa khumʼekanga ka wuki, khumʼekanga kʼAsuriya. 

29Khumʼekanga kata ati: Tanyetawoki Hezekiya nyukesa, ne dia ndi heyi 
nyushimbela uma lu lunya lami. 

30Tanyetawoki aui wayunyutela Hezekiya dia nyekamia le Latuyalaka ati: Mete, 
Latuyalaka ayunyushimbela; usumba one hawuyala lʼanya wa khumʼekanga 
kʼAsuriya. 

31Tanyetawoki aui wa Hezekiya; ne dia khumʼekanga kʼAsuriya kata ati: Nyuyi 
le mi, nyuyudji la mi sheki, ku nyu tshe untu lʼuntu ayole elua uma lʼekambo 
kandi ka vinyo, ndu wʼuma lʼutamba andi wa fingu; la untu lʼuntu ayono ashi uma 
lʼushima andi, 

32edja ndu lamʼayumuya dia ndjunyosa. Ku layutsho la nyu utsha lu kete yufanyi 
la kete yanyu, kete yʼepunga la ya wanu, kete va mbu ya nde, la ya vinyo, kete 
yʼeweli la usanga. Nyu nyayutshikala la lumu, hanyuvo. Tanyulungaki aui wa 
Hezekiya lamʼayunduhimba nyukesa, ati: Latuyalaka ayututshungula. 

33Lʼatei a ditemolatemola tshe dia wedja, undi, etemolatemola kemotshi 
kakahandja wudja ato uma lʼanya wa khumʼekanga kʼAsuriya uka? 

34Ditemolatemola dia Hamata la dia Arapada lendʼedio na? Lendʼeli 
ditemolatemola dia Sefaravayima, dia Hena la dia Iva? Dio diakatshungula 
Samariya uma lʼanya ami uka? 

35Lʼatei a ditemolatemola dia wedja ene, diakona diakatshungula wudja adio 
uma lʼanya ami, diayutshungula Latuyalaka utu Jerusalema uma lʼanya ami? 

36Keli antu wakalembohala ki, kumbukaluya nduku diui, ne dia khumʼekanga 
akadjanga ati: Tanyukaluyaki nduku diui. 

37Eliyakima, onʼa Hilikiya, uwandji wa luudu la khumʼekanga, ndi la ufundji 
Shebani, la okondodi wʼekondo Joa, onʼa Asafu, wakayi le Hezekiya ahondo awo 
betshibetshi, wakayuwutela aui wa Rabishake. 

2 Khumi ya Dikanga 19 

Juda Ambuhanda uma lʼAnya wa Senakeribe 
(2 Ek. 32:20-23; Is. 37:1-38) 

1Lamʼakuki khumʼekanga Hezekiya aui aso, ndi akatshatsha ahondo andi, 
akalote akutu, akoto lu luudu la Latuyalaka. 

2Ndi akatumi Eliyakima, uwandji wa luudu landi, ufundji Shebina, la elombedi 
wa dikumanyi wolote akutu utsha le umvutshi Isaya, onʼa Amoza. 

3Vo wakatuwutela vati: Okone mbata Hezekiya ati: Lushi lone, leli lushi la pa, 
lʼasui, ndu la dionyo, ne dia etena ka ana mbuto ambukuka keli wulu wa mbauta 
kema. 

4Undu, Latuyalaka, Unyashungu aye, akuki aui wa Rabishake lakatumi 
khumʼekanga kʼAsuriya dia monyola Unyashungu a lumu. Latuyalaka, 
Lʼnyashungu aye, ayuhangwela ne dia aui wakanduki undu. Osoku olombele 
atshikadi ane Unyashungu. 

5Okone ekambi wa khumʼekanga Hezekiya wakakumi le Isaya. 

6Ku Isaya akawatela ati: Kanyututeli khumenyu okone nyati: Latuyalaka kata ati: 
Tukaki woma dia aui wakayuki, wakantenge ekambi wa khumʼekanga kʼAsuriya. 

7Enda, dimi layukadimula yimba ku lamʼayunduka kumu, ndi ayukalula lakawo. 
Ndi ayutudiakema la yombo lu wudja andi. 

8Rabishake akuki lukumu ati: Khumʼekanga kʼAsuriya ambunela uma la Lakishi. 
Okone ndi akakalula, akatutana alo la Libina. 

9Lamʼakuki khumʼekanga kʼAsuriya lukumu ati: Tirihaka, khumʼekanga ka 
Etiyopia, lu ndjayi dia ndjolo la ye, ndi akatumi akendji ntu le Hezekiya ati: 

10Kanyututeli Hezekiya, khumʼekanga ka Juda, nyati: Tetawoki Unyashungu aye 
watuyekamaka nkukesa ati: Jerusalema huyala lʼanya wa khumʼekanga 
kʼAsuriya. 

11Mete, we akuki uku akatshela khumi ya dikanga wʼAsuriya wedja tshe, ndu uku 
akawashili ushiki, ku we utu kayuhanda uka? 

12Washesu wakalanya wedja wa Ngozana, Harana, Rezefu, ndu asi Edena waki 
la Telasara. Undi, ditemolatemola diawo diakeyi mbashimbela uka? 

13Lendʼeli khumʼekanga ka Hamata, khumʼekanga ka Arapada, ndu khumʼekanga 
kʼusumba wa Sefaravayima, ka Hena, ndu ka Iva? 

14Hezekiya akose mukanda uma Tanya wʼakendji, akawali. Ku ndi akatshu utsha 
lu luudu la Latuyalaka, akatuwombola la ntundu ka Latuyalaka. 

15Ndi akolombe ati: We Latuyalaka, Unyashungu wa Isariyele, ludjashi ladiku dia 
akeruba, weme keli Unyashungu a waulelu tshe wa la kete; we kakatungi ulungu 
la kete. 

16We Latuyalaka, uhuke tui, umbukeli! Latuyalaka li! udihuli ashu aye, endi, uki 
aui wa Senakeriba wakandatumi dia ndjukotenga, we Unyashungu la lumu. 

17Latuyalaka li! mete, khumi ya dikanga yʼAsuriya wakalanya wedja la kete 
yawo, 

18wakatambiya ditemolatemola diawo lu dja. Ne dia dio diaki paka 
ditemolatemola diakatshi antu uma lʼetamba, lʼave, diako mbakaweyi dilanya. 

19Latuyalaka, Unyashungu asu, lambukosengasenga nti: Utushimbeli kakiane 
uma lʼanya andi, dia waulelu tshe weyi vati: We, Latuyalaka, weme utu keli 
Unyashungu. 

20Ku Isaya, onʼa Amoza, akatumela Hezekiya diui ati: Latuyalaka, Unyashungu 
wa Isariyele, kata ati: Dimi lakuki elombelo kaye lu dikambu dia Senakeriba, 
khumʼekanga kʼAsuriya. 

21Okone mbata Latuyalaka lu dikambu diandi ati: Siona, usekaseka a umuntu 
wʼemuma, Ambukonyola, ambukosoka, Jerusalema ona umuntu, 
Ambukunyinginyia ote. 

22Akona akayatenge, akayonyola na? Akayahangwela na? Akayakhundwela ashu 
na? Le lʼEkila la Isariyele! 

23Uma le akendji aye mbakayatenge khumesu, ndu mbakayati wati: Uma lʼefula 
ka pusupusu yami, Mbakamambela lʼete wʼekungu, Mbakamakumi la kuma ya 
Lebanona; Dimi lakakote esasi awo wuleki etali, La weoto awo wuleki amena; 
Dimi lakakumi kʼatei wa ngamba, Lu dihuli diuleki eteto; 

24Dimi lakatshimi teko, lakano ashi wa wedja, Ndu dimi lakumia ashi wa 
lʼEdjibitu tshe lʼakaka ami. 

25We kumbuka wati: Dimi lambolongosola akambu ane, Ndu lambasanguyaka 
umaka nshi yʼedjedja? Kakiane lambukimo wulu wʼakambu ane ntshama, Dia we 
nanya esumba weli la khumbu ya wulu, la mbaete atongo atu. 

26Okone waku wakadjashi loko kundjala la wulu, Wakuki woma ndu 
wakakanana. Vo wakayala uku adiyu wa lu dikambo ndu wʼomongela, Uku adiyu 
watomenaka lu elumbi a mvudu, Uku epunga wambuma, wahatuli. 

27Dimi mbeyaka edjaselu kaye, eunelu kaye, eyelu kaye, Ndu ududu 
watuyumbukaka. 

28Dimi lakuki dia ududu watuyumbukaka, La dia utaku aye. Okone layukudja 
shingu diami lʼohembe, la okodi lu kingu, Ku dimi layukukaluya lu mbuka 
kakayayi. 

29Dikambu ne diayuyala djimbitelu le ye. Lʼeleku kene, nyu nyayolekaka diango 
diatutumbaka diame, ndu lʼeleku kʼuyuyu pupu, ku lʼeleku ka satu kanyune, 
kanyune; kanyune ekodi wa vinyo, kanyolekaki elua awo. 

30Atshikadi wa lu luudu la Juda wakahandi wayudja ediu ntu, wayoto elua. 

31Ne dia atshikandi wayutumba uma la Jerusalema le waku wambuhanda uma 
lʼukungu wa Siona. Saki ka Latuyalaka nambutsha dikambu ne. 

32Latuyalaka kata dia khumʼekanga kʼAsuriya ati: Ndi hukuma lʼusumba one, 
kuyanga mbuka luhitu landi loko. Ndi hukuma la engawu leko, kuyanga 
mbuhikela wumbe wa ta. 

33Ndi ayukalula lu mbuka kakandayi; ndi hukuma lʼusumba one, mbata 
Latuyalaka. 

34Dimi layulama usumba one, layushimbela lu dikambu diami ndu lu dikambu 
diʼukambi ami Davidi. 

35Ku lʼutshu, ondjelo a Latuyalaka akatumbi, akadiaki asi Asuriya nunu lukama 
la akumi enanei la tanu lu pangu. Lamʼaketo antu kʼolomo la pindju, wayendi ku 
antu ako tshe wakayadi edu etu. 

36Ku Senakeriba, khumʼekanga kʼAsuriya, akunela, akakalula, akatudjase la 
Niniva. 

37Keli lamʼakindi lu ntemola etemolatemola kandi lu luudu la Nisroke, anʼandi 
wʼapami Adarameleke, la Sharezere, wakayudiaka la yombe, wakalawo utsha lu 
leke la Ararata. Ku onʼandi Esare-Hadona, akulela lu dihuli diandi. 

2 Khumi ya Dikanga 20 

Kandji ka Hezekiya 
(2 Ek. 32:24-26; Is. 38:1-22) 

1Lu nshi sho Hezekiya akuki kandji, aki lasuki la nyoi. Ku umvutshi Isaya, onʼa 
Amoza, akayi le ndi, akayuwutela ati: Latuyalaka kata ati: Olongosole akambu 
wa luudu laye, ne dia we ayuvo, hayuka ntu. 

2Hezekiya akakadimula elundji utsha lʼeheli, akalombe Latuyalaka ati: 

3Latuyalaka li, lambukosengasenga nti: Uho uku akamakendakendaka la ntundu 
kaye lu mete, lʼutema wʼusimbwi, ndu uku akamatshaka akambu waki ololo lu 
ashu aye, ku Hezekiya akaleli wulu. 

4Diui dia Latuyalaka diakayi le Isaya ndi eki kʼatei usumba ati: 

5Ukaluli, ututeli Hezekiya, uwandji a wudja ami, wati: Latuyalaka, Unyashungu 
wa sho Davidi, kata okone ati: Dimi lakuki dombelo diaye, lakenyi asoi aye. 
Ulungi, layukokonoya, ku lushi la satu we ayutsho utsha lu luudu la Latuyalaka. 

6Dimi layukahela deku dikumi la tanu; layukutshungula, we la usumba one, uma 
lʼanya wa khumʼekanga kʼAsuriya. Dimi layulamaka usumba one lu dikambu 
diami ndu lu dikambu diʼukambi ami Davidi. 

7Isaya akati ati: Nyela ukama wʼelua wa fingu. Vo wakawela, wakumami lu 
tshutshu, ku ndi akakono. 

8Hezekiya akambula Isaya ati: Lu djimbitelu yakona yayumulimbitela nti: 
Latuyalaka ayonkonoya, ndu dimi layutsho lu luudu la Latuyalaka lushi la satu? 

9Ku Isaya akûkaluya diui ati: Lu djimbitelu nye yʼuma le Latuyalaka 
mbayuyulimbitela wati: Ndi ayushidiya diui diakandati. Undi, dedi kadiutalo 
bandelu dikumi, kana kadiukaluli ekongokongo bandelu dikumi? 

10Hezekiya akûkaluya diui ati: Kema dikambu dia wuki dia dedi ntalo bandelu 
dikumi, keli dio kadiukaluli bandelu dikumi. 

11Umvutshi Isaya akalombe Latuyalaka, ku ndi akakaluya dedi ekongokongo 
bandelu dikumi uma lene akadiatalo lu bandelu dia Ahaza. 

Hezekiya Ambulungula Atumami una la Babilona 
(2 Ek. 32:27-31; Is. 39:1-8) 

12Lʼetena keso, Berodaka-Baladana, onʼa Balada, khumʼekanga ka Babilona, 
akatumela Hezekiya mukanda la ushasha, ne dia ndi akuki lukumu ati: Ndi aki la 
kandji. 

13Hezekiya akalungula ololo, akawaenya diango diandi tshe diʼushinga a wulu 
diaki lu luudu: fesa, paunyi, diango diʼepumu, iso kʼushinga a wulu, ndu luudu 
landi la diango dia ta, diango tshe dia ongonyi andi. Nduku engo kaki lu luudu la 
Hezekiya kana kaki lu diulelu diandi tshe kakindi kumbaenya. 

14Ku umvutshi Isaya, akayi le khumʼekanga Hezekiya, akayuwumbula ati: 
Kakakutedi antu ane, la uma lendi akawayi na? Ku Hezekiya alukaluya diui ati: 
Vo wakayi le mi uma lu kete yʼetali, la Babilona. 

15Ku Isaya akawumbula ntu ati: Kakawenyi lu luudu laye na? Hezekiya 
akûkaluya diui ati: Vo wakenyi diango tshe dieli lu luudu lami, nduku engo lʼatei 
a waumbelu ami kakimi kumbaenya. 

16Ku Isaya akatela Hezekiya ati: Ulungi diui dia Latuyalaka! 

17Ulungi, etena kukuyala, kayuwemba diango tshe dieli lu luudu laye, la kene 
tshe kakatakumbedi wa sho edja ndu elo utsha la Babilona. Nduku engo 
kayutshikala, mbata Latuyalaka. 

18Vo wayotola ndu anʼaye wʼapami wambuyuta, dia ntuwaete elenga lu luudu la 
diulelu dia khumʼekanga ka Babilona. 

19Ku Hezekiya akatela Isaya ati: Diui diakati Latuyalaka lʼunyo aye dieli ololo. Ku 
ndi akayambula ati: Ukundi ahayala ololo, naka eko la lutui tshitshi 
mbayuyalaka lu nshi yami? 

Nyoi ka Hezekiya 
(2 Ek. 32:32-33) 

20Undi, etsha ekina wa Hezekiya, wulu andi tshe, ndu uku akandatshi uduwa la 
kungi, ndu uku akandela ashi uya lʼusumba, hawufundami lu Buku diʼEkondo wa 
Khumi ya dikanga ya Juda? 

21Hezekiya akayeli washi, ku onʼandi Manase akulela lu dihuli diandi. 

2 Khumi ya Dikanga 21 

Diulelu dia Manase 
(2 Ek. 33:1-20) 

1Manase aki la deku dikumi la pendi lamʼakandayala khumʼeka nga. Ndi akulela 
la Jerusalema deku akumi atanu la tanu. Lukumbu la nyangu laki Hefiziba. 

2Ndi akatshaka kene kaki kolo lu ashu wa Latuyalaka, akayeli akambu a wononyi 
a wedja wakatatshanyaka Latuyalaka la ntundu kʼasi Isariyele. 

3Ndi akalongosola alunga wakalanya Hezekiya, shi, ntu Ndi akeme diakelu dia 
Bala, akatshi ekishi ka Ashera, uku akatshi Ahaba, khumʼekanga ka Isariyele. Ndi 
akatemolaka ului tshe wa diango dia lʼulungu, akadikhusamelaka. 

4Ndi akatshi diakelu lu luudu la Latuyalaka, kuyanga mbakati Latuyalaka ati: La 
Jerusalema kayumushikike lukumbu lami. 

5Ndi akatshela ului tshe wa diango dia lʼulungu diakelu lʼatei a kumbu hyendi 
yʼaseke wa luudu la Latuyalaka. 

6Ndi aketsha onʼandi a pami lu dja dia ndjala ulambu, akatshaka aloho, 
akendjaka, akadji antu amotshi dia nteketshaka djimu, la dia ndjala akanga 
wʼaloka. Ndi akatatekoyaka ntsha kolo lu ashu wa Latuyalaka dia mbukia kele. 

7Ndi akandji ekishi ka Ashera kakandasele lu luudu lakatela Latuyalaka Davidi 
la onʼandi Solomona ati: Lu luudu lone, ndu lu Jerusalema, kakamasonola lʼatei 
a wedja tshe wa Isariyele, kayumushikike lukumbu lami pundju. 

8Dimi halekekuyaki akaka wa Isariyele ntu lʼandja wa kete yakamasha washewo, 
naka vo wayutshaka akambu tshe wakamawadjangela ndu wayuyelaka elembe 
tshe wakatawadjedi ukambi ami Mose. 

9Keli vo kunkitanyia; la Manase akawanganyia dia ndeka wedja 
wakatatshanyaka Latuyalaka la ntundu ka Isariyele ntsha kolo. 

10Ku Latuyalaka akati aui ane le ekambi andi amvutshi ati: 

11Ne dia Manase, khumʼekanga ka Juda, akatshi akambu ane wa wononyi, 
akaleki asi Amora waki la ntundu kandi ntsha kolo, ndu ne dia ndi akanganyia 
asi Juda lu dikishi diandi, 

12ulungi, dimi lutsha mbela elanyelu la Jerusalema la Juda wuhu wayukashimula 
atui wʼuntu tshe layuka. 

13Dimi layusimbula ushinga wʼelumbwelu ka Samariya la okodi wʼedimielu wa 
luudu la Ahaba ladiku dia Jerusalema. Dimi layomombia Jerusalema uku 
atuwomombiaka donga lʼetei ndu lʼandja. 

14Dimi layunya atshikadi wʼetenyi kami kʼukito, layakimo lʼanya wʼatunyi awo. 
Vo wayuyala uku nyama kakandami ndu uku diango dia dimbu lʼanya wʼatunyi 
awo, 

15ne dia vo wakatshaka kene kaki kolo lu ashu ami, wakambukiaka kele uma lu 
lushi lakatumbi washewo uma lʼEdjibitu edja ndu elo. 

16Ndu Manase akatshulula dikila efula diaha la unungu, edja ndu ndi akadiludia 
Jerusalema uma la kuma pulu ndu la kuma kekina, ladiku dia kolo 
kakandanganyia Juda dia ntsha kene kaki kolo lu ashu wa Latuyalaka. 

17Undi, etsha ekina wa Manase la akambu tshe wakandatshaka, la kolo 
kakandatshaka, hawufundami lu Buku diʼEkondo wa Khumi ya dikanga ya Juda? 

18Manase akayeli washi, wakukhunde lʼekambo kaki lasuki la luudu landi, 
lʼekambo ka Uza. Ku onʼandi Amona akulela lu dihuli diandi. 

Diulelu dia Amona 
(2 Ek. 33:21-25) 

19Amona aki la deku akumi ahendi la pendi lamʼakandayala khumʼekanga. Ndi 
akulela deku pendi la Jerusalema. Lukumbu la nyangu laki Meshulemete, onʼa 
Haruza, usi Jotiba. 

20Ndi akatshaka kene kaki kolo lu ashu wa Latuyalaka uku akatshaka Manase, 
shi. 

21Ndi akakendakendaka lu mbuka tshe kakakendakendaka shi, ndi akatemolaka 
dikishi diakatemolaka shi, akadikhusamelaka. 

22Ndi akaseke Latuyalaka, Unyashungu a washi, konkendakenda lu mbuka ka 
Latuyalaka. 

23Ekambi wa khumʼekanga Amona wakawudjela sheki, ku wakudiaki lu luudu 
landi. 

24Keli asi wudja wakadiaki antu tshe wakadjela khumʼekanga Amona sheki, ku 
vo wakadji Josiya, onʼandi, khumʼekanga lu dihuli diandi. 

25Undi, etsha ekina wa Amona, wakandatshaka, hawufundami lu Buku 
diʼEkondo wa Khumi ya dikanga ya Juda? 

26Wakukhunde lu wuku andi wa diumbu lʼekambo ka Uza. Ku onʼandi Josiya 
akulela lu dihuli diandi. 

2 Khumi ya Dikanga 22 

Diulelu dia Josiya 
(2 Ek. 34:1-2, 8-33) 

1Josiya aki la deku enanei lamʼakandayala khumʼekanga. Ndi akulela deku akumi 
asatu la otoi la Jerusalema. Lukumbu la nyangu laki Jedida, onʼa Adaya, usi 
Bozikate. 

2Ndi akatshaka akambu wʼusimbwi lu ashu wa Latuyalaka, akakendakendaka lu 
mbuka tshe ka Davidi tshendi; kombetola lu lunya la pami kana la lomoso. 

Eshwelu ka Buku diʼElembe 

3Lʼeleku ka dikumi lʼenanei ka diulelu dia Josiya, ndi akatumi ufundji Shafana, 
onʼa Azaliya, onʼa Meshulama utsha lu luudu la Latuyalaka, ati: 

4Utshu le olombedi wa ladiku Hilikiya, atali falanga yakawelaka lu luudu la 
Latuyalaka, yakasanganyaka antu watulamaka suku uma le antu. 

5Kawuyikimo lʼanya a wane weli la okende wa ntsha ulimu wa nongosola luudu 
la Latuyalaka dia nongosola ahuli wakalana, 

6etshudi wʼabaya, ambiki wa mvudu, anongi wʼave, ndu dia nsumba etamba la 
ave wa lokolonga dia nongosola luudu. 

7Vo kumbalaka falanga la wane wakawayishaka, ne dia vo wakatshaka la mete. 

8Olombedi wa ladiku Hilikiya akatela ufundji Shafana ati: Dimi lambushula buku 
diʼelembe lu luudu la Latuyalaka. Hilikiya akasha Shafana buku diako, ku ndi 
akadiali. 

9Ufundji Shafana akayi le khumʼekanga, akayuwutela ati: Ekambi aye 
wakatundjisha falanga yaki lu luudu, wakayikimwi le wane weli la okende wa 
ntsha ulimu wa nongosola luudu la Latuyalaka. 

10Ufundji Shafana akadiali la ntundu ka khumʼekanga ntu ati: Olombedi Hilikiya 
akambisha buku. Ku Shafana akadiali la ntundu ka khumʼekanga. 

11Lamʼakuki khumʼekanga aui wʼuma lu buku diʼelembe, ndi akatshatsha ahondo 
andi. 

12Khumʼekanga akatela olombedi Hilikiya, Ahikama, onʼa Shafana, Akibore, onʼa 
Mikaya, ufundji Shafana, la Asaya, ukambi wa khumʼekanga, ati: 

13Nyutshu, nyututumbweli Latuyalaka, dimi, wudja la Juda she, lu dikambu dia 
aui weli lu buku ne diakawashudi. Ududu wa Latuyalaka waya wuki le su, ne dia 
washesu kunkitanyia aui wʼuma lu buku ne ndu kuntsha kene kakafundami loko 
lu dikambu diasu. 

14Ku olombedi Hilikiya, Ahikama, Akibore, Shafana la Asaya, wakatshu le 
umvutshi a umuntu Huluda, wadi a Shaluma, onʼa Tikiva, onʼa Harahasi, ulami 
wʼeloto (ndi akadjashi lu leke lukina lʼusumba); wakatusawula la ndi. 

15Ku umvutshi a umuntu ako akawatela ati: Latuyalaka, Unyashungu wa 
Isariyele, kata ati: Nyututeli untu lunyutumi le mi nyati: 

16Latuyalaka kata ati: Dimi lutsha mbela elanyelu lu dihuli ne, ndu le wane 
wudjashi loko, uku aui tshe wufundami lu buku diakadi khumʼekanga ka Juda. 

17Vo wakanseke, wakatshumbela ditemolatemola malashi dia mbukiami kele 
uma lʼelimu tshe wakawatshi lʼanya. Diako mbambufula kolo kami wulu lu dihuli 
ne; to hushila. 

18Nyututeli khumʼekanga ka Juda lakanyutumi dia ndjumbula le Latuyalaka 
nyati: Latuyalaka, Unyashungu wa Isariyele, kata okone lu aui wakayuki ati: 

19Ne dia utema aye akalembe, ndu we akayakitshakitsha la ntundu kami, dimi 
Latuyalaka, lamʼakayuki aui wakamati lu dikambu dia dihuli ne ndu le antu 
wudjashi loko, dia vo ndjala engo kʼelanyelu la ka mananu; ndu ne dia we 
akatshatsha ahondo aye, akaleli la ntundu kami, osoku dimi lambukutela, mbata 
Latuyalaka. 

20Okone, dimi layukotola le wa sho, la we ayoto lu diumbu diaye ki, ku ashu aye 
hawena elanyelu kayumela lu dihuli ne. Ku vo wakayi lʼaui aso le khumʼekanga. 

2 Khumi ya Dikanga 23 

1Khumʼekanga Josiya akasanganya dihangamendi tshe dia Juda la dia 
Jerusalema la ntundu kandi. 

2Ku ndi akatshu utsha lu luudu la Latuyalaka, ndi la apami tshe wa Juda, asi 
Jerusalema tshe, elombedi, amvutshi, la antu tshe a waki ndu wa tshitshe. Ku ndi 
akawalela aui tshe wakawatani, uma lu buku dia sheki diakawashula lu luudu la 
latuyalaka. 

3Khumʼekanga akemala lasuki lʼekoho, akadji la Latuyalaka sheki, dia ndjela 
Latuyalaka la dia namaka elembe andi, aui andi, la adjangu andi lʼutema tshe ndu 
la lumu tshe, dia ntshaka aui tshe wa sheki nye wakafundama lu buku ne. Ku 
antu tshe wakoto lu sheki. 

Dongoswelo dia Josiya 

4Khumʼekanga akatela olombedi wa ladiku Hilikiya la elombedi wa lʼokongo 
andi ndu alami wʼasuku dia vo mundja diango diʼulimu diakatshama lu dikambu 
dia Bala, dia Ashera, la dia ului tshe wa diango dia lʼulungu, uma lu luudu la 
Latuyalaka. Ku ndi akatuditshumba lʼandja a Jerusalema lʼesui wa Kidirona; 
akembe utuku adio utsha la Betele. 

5Ndi akatshanya elombedi wa dikishi, wakatadji khumi ya dikanga ya Juda dia 
ntshumbaka elambu wa malashi lu alunga wa lʼesumba wa Juda, ndu lʼahuli wa 
lʼutshimba wa Jerusalema, ndu waku wakatshumbelaka Bala, unya, ngondo, toto 
la ului tshe wa diango dia lʼulungu malashi. 

6Ndi akatundja ekishi ka Ashera, akakitole lʼandja a Jerusalema, utsha la kyoko 
ya Kidirona. Ndi akatukitshumba leko, akakiete efushi etu, akawetela ladiku dia 
waumbu wʼasi wedja. 

7Ndi akahandjula mvudu yʼapami, akanga a luseka wakunanaka lʼasikawo 
apami, waki lu luudu la Latuyalaka, lene akelaka amantu apema wa Ashera. 

8Ndi akela elombedi tshe uma lʼesumba wa Juda; akafutanya alunga, lene 
akatshumbaka elombedi malashi, uma la Ngeba pulu ndu la Bere-Sheba. Ndi 
akalanya alunga wakawatemolaka djimu, waki lʼeotwelo ka suku dia Jashua, 
uwandji wʼusumba, waki lu lunya la lomoso lʼeotwelo kʼusumba. 

9Elombedi ako wʼalunga kundjakaka tena tshe lʼediakelu ka Latuyalaka la 
Jerusalema, keli vo wakalekaka ma diaha la edya lʼatei wʼanyawo. 

10Ndi akafutanya Tofeta, kaki lʼukidi wʼana wa Hinome, diaha untu mbetsha 
onʼandi a pami kana umuntu lu dja dia nemia Moleke. 

11Ndi akanya falasa yakatshela khumi ya dikanga ya Juda unya, yaki lʼeotwelo ka 
luudu la Latuyalaka lasuki la luudu la mbetama la Netana-Meleke, ulami wa 
luudu, lakadjashi lʼekhuta. Ndi akatshumbi pusupusu ya unya lu dja. 

12Khumʼekanga akahandjula diakelu diaki Vote a luudu la ladiku la mbetama la 
Ahaza, diakatatshi khumi ya dikanga ya Juda, ndu diakelu diaki lu aseke ahendi 
wa lu lukumbu la luudu la Latuyalaka, diakatatshi Manase. Ndi 
akadiwediawedia, akadinya uma lu ahuli adio, akatukadja efushi adio lu kyoko 
ya Kidirona. 

13Ndi akafutanya alunga waki lu welelo wa Jerusalema, waki lu leke la diku dia 
kushi lʼukungu wʼehondelo, wakatatshedi Solomona, khumʼekanga ka Isariyele, 
ekishi ka Ashera, engo ka wononyi kʼasi Sidona, Kemoshe, engo ka wononyi kʼasi 
Moaba, ndu Milikome, engo ka wononyi kʼasi Amona. 

14Ndi akanyukula dimeta, akatshatsha dikishi, ku akaludia weka wʼantu lu ahuli 
wakidio. 

15Khumʼekanga akahandjula ndu ediakelu kaki la Betele, la dunga diakatatshi 
Jeroboama, onʼa Nebate, lakanganyia Isariyele. Ndi akanyukula dunga, akadiete 
ave betshi betshi, akatshumbi Ashera. 

16Lamʼakakadimo Josiya, ndi akenyi weuku a waumbu lʼukungu, akatumi antu 
dia ntosa weka uma leko. Ku ndi akayetshumba lʼediakelu, akakiete mindu, uku 
diui diakati Latuyalaka lʼunyo wʼumvutshi a Unyashungu lakataka akambu ako. 

17Ku khumʼekanga akambula ati: Na ekoho kʼeuhwelu kenami keku? Ku asi 
usumba wakûkaluya diui vati: Uku eli diumbu diʼumvutshi a Unyashungu lakayi 
uma la Juda, lakataka akambu ane wambuyutsha lʼediakelu ka Betele. 

18Ndi akati ati: Utshiki. Untu tasutshasutshaki weka andi. Okone vo wakatshiki 
weka andi kame la weka wʼumvutshi wakayi uma la Samariya. 

19Josiya akalanya ndu mvudu tshe yʼalunga waki lʼesumba wa Samariya, 
yakatatshi khumi ya dikanga ya Isariyele, dia mbukia Latuyalaka kele. Ndi 
akatshela tshe uku akandatshi la Betele. 

20Ndi akadiaki elombedi tshe waki leko ladiku dia diakelu, akatshumbi weka 
wʼantu ladiku diadio. Ku ndi akakalula la Jerusalema. 

Elemielo ka Sambu diʼElekanelu 
(2 Ek. 35:1-19) 

21Khumʼekanga akatela antu tshe ati: Kanyutshaki dambu diʼelekanelu dia 
nemia Latuyalaka, Unyashungu anyu, uku akafundama lu buku ne dia sheki. 

22Uma lu nshi yʼembadi wakalumbuyaka Isariyele, ndu lu nshi tshe ya khumi ya 
dikanga ya Isariyele kuyanga khumi ya dikanga ya Juda, nduku dambu 
diʼelekanelu diakatshama uku so! 

23Tshikima lu eleku ka dikumi lʼenanei ka diulelu dia Josiya mbakawatshi dambu 
diʼelekanelu ne, la Jerusalema dia nemia Latuyalaka. 

Kele ka Latuyalaka Kahakitakita le Juda 

24Josiya akanya ndu waku tshe wakateketshaka djimu, akanga wʼaloka, pingu, 
dikishi, la diango tshe dia wononyi diakatanema la Jerusalema. Dia ndi ntshaka 
aui wʼuma lʼelembe wakafundama lu buku diakashula olombedi Hilikiya lu 
luudu la Latuyalaka. 

25Nduku khumʼekanga kaki la ntundu ka Josiya, kakakadimo le Latuyalaka 
lʼutema andi tshe, la lumu landi tshe, ndu la wulu andi tshe, uku ndi dia ndjela 
elembe tshe wa Mose. Ndi nduku lakene lʼokongo andi uku ndi. 

26Keli Latuyalaka kunkadimo uma lʼududu wa kele kandi ka wuki kakafulanela 
le asi Juda, ne dia akambu tshe wakatshaka Manase dia mbutsha kele. 

27Ku Latuyalaka akati ati: Dimi layunya ndu Juda uma la ntundu kami, uku 
akamanya Isariyele. Dimi layukadja usumba one wa Jerusalema wakamasonola, 
ndu luudu lakamataka nti: Leko kayuyala lukumbu lami. 

Nyoi ka Josiya 
(2 Ek. 35:20-27) 

28Undi, etsha ekina wa Josiya la akambu tshe wakandatshaka hawufundami lu 
Buku diʼEkondo wa Khumi ya dikanga ya Juda? 

29Lu nshi yandi Farayo Neko khumʼekanga ka Edjibitu akatshu utsha la ndjali ka 
Eyufarate dia ntolosha khumʼekanga kʼAsuriya. Khumʼekanga Josiya akatumbi 
dia ntolosha. Ku Farayo Neko akudiaki la Mengido, kamʼakandawenyi. 

30Ekambi andi wakawembe udu lu pusupusu uma la Mengido, wakayi la ndi la 
Jerusalema, wakayukhunde lu wuku andi wa Sumbu. Asi wudja wakose 
Jehoahaza, onʼa Josiya, wakukiti iso, wakawudji khumʼekanga lu dihuli dia shi. 

Diulelu dia Ahwelu ka Jehoahaza 
(2 Ek. 36:1-4) 

31Jehoahaza aki la deku akumi ahendi la satu lamʼakandayala khumʼekanga. Ndi 
akulela ngondo shatu la Jerusalema. Lukumbu la nyangu laki Hamutala, onʼa 
Jeremiya, usi Libina. 

32Ndi akatshaka kene kaki kolo lu ashu wa Latuyalaka, uku tshe wakatshaka 
watshendi. 

33Farayo Neko akukeleka molola la Ribila lu kete ya Hamata, diaha ndi mbulela 
la Jerusalema. Ndi akafutsha wudja talata lukama ya fesa, la talata otoi ka 
paunyi. 

34Farayo Neko akadji Eliyakima, onʼa khumʼekanga Josiya, lu dihuli dia Josiya 
shi; ndi akukadimula lukumbu dia lo ndjala Jehoyakima. Ndi akanya Jehoahaza, 
ku Jehoahaza akatshu lʼEdjibitu, akatuvo leko. 

35Jehoyakima akasha Farayo fesa la paunyi. Ndi akahimbwela wudja dia vo 
nkimo falanga uku olembe wa Farayo. Ndi akati yediko yʼuntu lʼuntu nkimo, 
akalombe wudja falanga ya fesa la ya paunyi, yakandahumbi nkimo le Farayo 
Neko. 

Diulelu dia Jehoyakima 
(2 Ek. 36:5-8) 

36Jehoyakima aki la deku akumi ahendi la tanu lamʼakandayala khumʼekanga. 
Ndi akulela deku dikumi lʼotoi la Jerusalema. Lukumbu la nyangu laki Zebida, 
onʼa Fedaya, usi Ruma. 

37Ndi akatshaka kene kaki kolo lu ashu wa Latuyalaka, uku tshe wakatshaka 
watshendi. 

2 Khumi ya Dikanga 24 

1Lu nshi ya Jehoyakima, Nebukadineza, khumʼekanga ka Babilona, akayi dia 
ndjolosha. Ku Jehoyakima akayala lʼokongo andi deku satu. Lʼokondo diku, ndi 
akakadimo akuhindwela. 

2Latuyalaka akatumi elui wʼalimbi wʼasi Kaladiya, wʼasi Suriya, wʼasi Moaba, la 
wʼasi Amona, dia vo ndjolosha Juda la mbalanya, uku diui diakati Latuyalaka 
lʼenyo wʼekambi andi amvutshi. 

3Akambu ane wakayi uma lu diui dia Latuyalaka, lakalangi minya Juda uma la 
ntundu kandi, ne dia kolo tshe yakatshaka Manase, 

4ndu ne dia dikila diaha la unungu diakandadianganya, diakandaludia 
Jerusalema la dio. Okone Latuyalaka kumbetawo nyimanyia dikambu so. 

5Undi, etsha ekina wa Jehoyakima, la akambu tshe wakandatshaka, 
hawufundami lu Buku diʼEkondo wa Khumi ya dikanga ya Juda? 

6Jehoyakima akayeli washi. Ku onʼandi Jehoyakina akulela lu dihuli diandi. 

7Khumʼekanga ka Edjibitu kundja ntu uma lu kete yandi, ne dia khumʼekanga ka 
Babilona akohotola wedja tshe waki lʼokongo andi, uma lʼokedi wa Edjibitu pulu 
ndu ndjali ka Eyufarate. 

Jehoyakina la Antu wa Lukumu Wambotolama Fumbi la Babilona 
(2 Ek. 36:9-10) 

8Jehoyakina aki la deku dikumi la enanei lamʼakandayala khumʼekanga. Ndi 
akulela ngondo shatu la Jerusalema. Lukumbu la nyangu laki Nehushita, onʼa 
Elenatana, usi Jerusalema. 

9Jehoyakina akatshaka kene kaki kolo lu ashu wa Latuyalaka uku tshe 
akakatshaka shi. 

10Lʼetena keso ekambi wa Nebukadineza, khumʼekanga ka Babilona, wakayi dia 
ndjolosha Jerusalema, wakayudinga usumba. 

11Nebukadineza, khumʼekanga ka Babilona, akayi lamʼakadingi ekambi andi 
usumba. 

12Jehoyakina khumʼekanga ka Juda, akatumbi, ndi la nyangu, ekambi andi, 
ewandji andi, la elohe andi, utsha le khumʼekanga ka Babilona. Ku khumʼekanga 
ka Babilona akawundi lu lukanu lʼeleku kʼenanei ka diulelu diandi. 

13Ndi akatundja diango tshe uma lu waumbelu wa lu luudu la Latuyalaka, la uma 
lu waumbelu wa luudu la khumʼekanga. Ndi akudiudia diango diʼulimu tshe wa 
paunyi wakatatshi Solomona, khumʼekanga ka Isariyele, lu luudu la Latuyalaka, 
uku akati Latuyalaka. 

14Ndi akatole Jerusalema tshe lu fumbi: ewandji tshe, ahuka a wulu; yediko 
yʼantu nunu dikumi wakatolama, kame la etshudi wʼabaya la wa mbulu. Paka asi 
wula atu mbakatshikala lu wudja. 

15Ndi akasekola Jehoyakina utsha la Babilona. Ndi akatole ndu nyangu 
khumʼekanga, wadi wa khumʼekanga, elohe andi, la dihangamendi dia wudja, 
fumbi uma la Jerusalema utsha la Babilona. 

16Apami tshe akanga a wulu nunu esambeli, la etshudi wʼabaya la wa mbulu 
kinunu; vo tshe waki akanga a wulu ndu alimbi. Ku khumʼekanga ka Babilona 
akatole fumbi utsha la Babilona. 

17Khumʼekanga ka Babilona akadji Mataniya, onangu shi Jehoyakina, 
khumʼekanga lu dihuli diandi, ndi akakadimula lukumbu landi dia lo ndjala 
Zedekiya. 

Diulelu dia Zedekiya 

(2 Ek. 36:11-16; Jer. 52:1-3) 

18Zedekiya aki la deku akumi ahendi la otoi lamʼakandayala khumʼekanga. Ndi 
akulela deku dikumi la otoi la Jerusalema. Lukumbu la nyangu laki Amutala, onʼa 
Jeremiya, usi Libina. 

19Zedekiya akatshaka kene kaki kolo lu ashu wa Latuyalaka, uku tshe 
kakatshaka Jehoyakima. 

Elembelo ka Jerusalema 
(Jer. 39:1-7; 52:3-11) 

20Uma lu kele ka Latuyalaka mbakayala akambu aso la Jerusalema ndu la Juda, 
diako mbakandawatshanya uma la ntundu kandi. Zedekiya akahindwela 
khumʼekanga ka Babilona. 

2 Khumi ya Dikanga 25 

1Lʼeleku ka divwa ka diulelu diandi lu nshi dikumi lu ngondo ka dikumi, 
Nebukadineza, khumʼekanga ka Babilona, akayi, ndi lʼalimbi andi tshe dia 
ndjolosha Jerusalema. Vo wakayudinga usumba, wakatshimi ngeli ya ta 
lʼutshimba tshe. 

2Okone usumba akadingama edja ndu lʼeleku ka dikumi la otoi ka diulelu dia 
Zedekiya. 

3Lu lushi la divwa lu ngondo ka nei, ndjala ka kasha kakayala wulu lʼusumba; asi 
wudja kunkundja ma dia nde. 

4Asi usumba wakatundula wushu lu lukumbu lʼusumba, ku khumʼekanga la 
alimbi tshe wakatumbi lʼutshu lu mbuka ka la suku lʼasa peli pendi, lasuki 
lʼekambo ka khumʼekanga, wakalawo. Etena kako asi Kaladiya wakadingi 
usumba tshe. Ku andawi wakakime mbuka kʼutsha lʼusui wa Araba. 

5Keli ului wʼalimbi wʼasi Kaladiya wakayelana la khumʼekanga, wakatuwunda 
lʼesui wa la Jeriko, ku ului andi tshe wʼalimbi wakudiangana. 

6Vo wakandi khumʼekanga, wakatshu la ndi la Ribila, le khumʼekanga ka 
Babilona, wakatulumbuya. 

7Vo wakadiaki ana apami wa Zedekiya la ntundu kandi, wakutundula ashu, 
wakukeleka molola wʼohotela, wakatshu la ndi la Babilona. 

Lohombo la Juda 
(2 Ek. 36:17-21; Jer. 39:8-10; 52:12-30) 

8Lu lushi lʼesambeli, lu ngondo ka tanu, lʼeleku ka dikumi la divwa ka diulelu dia 
Nebukadineza, khumʼekanga ka Babilona, kakayi Nebuzaradana, olombodi 
wʼalami, ukambi wa khumʼekanga ka Babilona uya la Jerusalema. 

9Ndi akayutshumba luudu la Latuyalaka, luudu la khumʼekanga, la mvudu tshe 
ya la Jerusalema; mvudu tshe ya waki mbakandatshumbi. 

10Ului tshe wʼalimbi wʼasi Kaladiya waki kame la olombodi awo, wakahandjula 
peli dia lukumbu dia lʼutshimba wa Jerusalema. 

11Nebuzaradana, olombodi wʼalami, akatole wane wakatshikala lʼusumba fumbi, 
wane wakotwela khumʼekanga ka Babi-Iona, ndu atshikadi wa lʼului. 

12Keli olombodi wʼalami akatshiki asi wudja amotshi wuleki wula, dia ndjala 
alami wa dikambo dia vinyo la akambi wa dikambo. 

13Asi Kaladiya wakatshatsha dikoho diʼehotela lu luudu la Latuyalaka, 
dikitshelu, la puki ka wuki kʼohotela kaki lu luudu la Latuyalaka, wakembe 
ehotela utsha la Babilona. 

14Wakatole puki, kasu, tosholo ta nyimaka atala, akoho, la diango tshe diʼohotela 
diakawatshaka ulimu. 

15Olombodi wʼalami akembe pusu ya membaka akalanga, la alonga: kene 
kakatshama la paunyi lʼului wa paunyi, la kene kakatshama la fesa lʼului wa fesa. 

16Ehotela wʼuma lu dikoho pendi, puki ka wuki, la uma lu dikitshelu diakatatshi 
Solomona dikambu dia luudu la Latuyalaka, waki wutshu wakiwo kumbeya 
mbala. 

17Utali wʼekoho kemotshi aki kubita dikumi la enanei, ladiku diato kaki ote 
wʼohotela waki la utali wa kubita shatu, lʼutshimba wʼote wʼekoho kaki 
ukalamandji la dikomi diʼutamba, tshe ohotela utu. Osoku mbaki ndu lʼekoho ka 
hendi kame la ukalamandji. 

18Olombodi wʼalami akandi olombedi a wuki Seraya, olombedi a hendi Zefaniya, 
kame la alami asatu wa suku dia luudu la Latuyalaka. 

19Ndi akandi ndu usi mbalasa, olombodi wʼalimbi, apami atanu wa lʼusumba 
waki andaki wa khumʼekanga, ufundji wʼolombodi wʼalimbi wakasanganyaka 
wudja, la apami akumi asamalu wa wudja wakatanema lʼusumba. 

20Ndi akatshu la wo la Ribila le khumʼekanga ka Babilona. 

21Khumʼekanga ka Babilona akakomola, akadiaki la Ribila, lu kete ya Hamata. 
Osoku mbakatolama Juda fumbi uma lu wudja awo. 

Atshikadi Wambulawo Utsha lʼEdjibitu 

22Nebukadineza, khumʼekanga ka Babilona, akadji Ngedaliya, onʼa Ahikame, 
onʼa Shafana umbuledi wʼatshikadi a wudja, wakandatshiki lu kete ya Juda. 

23Lamʼakuki elombodi wʼalimbi lʼantu awo lukumu ati: Khumʼekanga ka 
Babilona ambudja Ngedaliya umbuledi, vo wakayi le ndi la Mizipa. Ishamele, 

onʼa Netaniya, Johanana, onʼa Kareya, Seraya, onʼa Tanumeta, usi Netofa, la 
Jazaniya, onʼa usi Maka, vo lʼantu awo mbakayi le ndi. 

24Ngedaliya akatshibela, vo lʼantu awo, akawatela ati: Tanyukaki woma lu 
dikambu diʼekambi wʼasi Kaladiya. Nyudjase lu kete, nyulambulaki 
khumʼekanga ka Babilona, ku nyu nyayuhumo lukulu lʼolo. 

25Keli lu ngondo kʼesambeli, Ishamele, onʼa Netaniya, onʼa Elishama, uma lu 
diuhu dia khumʼekanga, akayi, ndi lʼantu dikumi, akayokomola Ngedaliya, 
akudiaki ndi la asi Juda, la asi Kaladiya waki kame la ndi la Mizipa. 

26Ku antu tshe ndu wa tshitshe ndu a waki, ndu elombodi wʼalimbi wakunela, 
wakatshu utsha lʼEdjibitu, ne dia vo wakuki asi Kaladiya woma. 

Jehoyakina Ambutshungwama; Ambolemiama lu Babilona 
(Jer. 52:31-34) 

27Lʼeleku kʼakumi asatu lʼesambeli ka lohombo la Jehoyakina, eleku ka ntundu 
ka diulelu dia Evile-Merodaka, khumʼekanga ka Babilona, lu lushi lʼakumi ahendi 
lʼesambeli lu ngondo ka dikumi lʼahendi, kakutundja Evile-Merodaka, 
khumʼekanga ka Babilona, uma lu lukanu. 

28Evile-Merodaka akasawulaka la ndi ololo, akedia kiti kandi ka diulelu ladiku 
dia kiti ya waulelu ya khumi ya dikanga yaki kame la ndi la Babilona. 

29Ndi akukulula ahondo andi wa lukanu, akolotsha ahondo akina. Ku Jehoyakina 
akalekaka ma laka khumʼekanga, nshi tshe ya lumu landi. 

30Khumʼekanga akawushaka ehumba andi la lushi la lushi, nshi ya lumu landi. 

1 Ekondo 

1 Ekondo 1 

Tukanula ta Adama 
(Etat. 5:1-32) 

1Adama, Seta, Enoshe, 

2Kena, Mahalala, Jerede, 

3Henoka, Metusela, Lameka, 

4Noa, Sheme, Hama la Jafeta. 

Tukanula tʼAna wa Noa 
(Etat. 10:1-32) 

5Ana apami wa Jafeta ane: Ngomera, Mangonga, Madai, Javana, Tubala, Mesheke 
la Tirasi. 

6Ana apami wa Ngomera ane: Ashekenaze, Difate la Tongarama. 

7Ana apami wa Javana ane: Elisha, Tarashisha, Kitime la Rodanima. 

8Ana apami wa Hama ane: Kusha, Edjibitu, Puta la Kanana. 

9Ana apami wa Kusha ane: Seba, Havila, Sabita, Rama la Sabiteka. Ana apami wa 
Rama ane: Seba la Dedana. 

10Kusha akuti Nimirode. Ndi kakatatela ndjala untu a wuki la kete. 

11Edjibitu akuti Ludima, Anamima, Lehabima, Nafetuhima, 

12Paterusima, Kasluhima (lotshetshe lʼasi Filistiya), la Kafitorima. 

13Kanana akuti Sidona onʼandi lʼenundu, Hete, 

14Jebuse, Amora, Ngiringase, 

15Hiwi, Araka, Sine, 

16Aravada, Zemare, la Hamata. 

17Ana apami wa Sheme ane: Elame, Ashura, Arapakeshade, Luda, Arama, Uze, 
Hula, Ngetere la Mesheke. 

18Arapakeshada akuti Shela; ku Shela akuti Ebere. 

19Ebere akuti ana apami anendi. Lukumbu la omotshi laki Pelenge, ne dia lu nshi 
yandi kete yakakahanyema; lukumbu lʼonangu laki Joketana. 

20Joketana akuti Alamadada, Shelefe, Hazamaveta, Jera, 

21Hadorama, Uzala, Dikila, 

22Ebale, Abimaele, Sheba, 

23Ofira, Havila, la Jobaba. Aso tshe weli ana apami wa Joketana. 

Tukanula ta Sheme 
(Etat. 11:10-26) 

24Sheme, Arapakeshade, Shela, 

25Ebere, Pelenge, Ruhu, 

26Serunge, Nahora, Tera, 

27la Abarama, letawo vati: Abarahama. 

Tukanula ta Ishamele la Ketura 
(Etat. 25:1-6, 12-18) 

28Ana apami wa Abarahama ane: Isaka, la Ishamele. 

29Tukanula tawo tone: Nebayota, Ishamele lʼenundu, Kedare, Adibele, Mibisama, 

30Mishima, Duma, Masa, Hadada, Tema, 

31Jeture, Nafishi, la Kedema. Aso weli ana apami wa Ishamele. 

32Ana apami wa Ketura, usika wa Abarahama: ndi akuti Zimira, Jokesha, Meda, 
Midiyana, Ishibake la Shua. Ana apami wa Jokishana ane: Sheba, la Dedana. 

33Ana apami wa Midiyana ane: Efa, Efere, Hanoka, Abida la Eleda Aso tshe weli 
ana apami wa Ketura. 

Tukanula ta Esau 
(Etat. 36:1-43) 

34Abarahama akuti Isaka. Ana apami wa Isaka ane: Esau la Isariyele. 

35Ana apami wa Esau ane: Elifaze, Ruele Jeushi, Jalama la Kora. 

36Ana apami wa Elifaze ane: Temana, Omara, Zefi, Ngatama, Kenaze, Timina la 
Amaleka. 

37Ana apami wa Ruele ane: Nahata, Zera, Shama la Miza. 

38Ana apami wa Seire ane: Lotana, Shobala, Zibiyona, Ana, Dishona, Ezere la 
Dishana. 

39Ana apami wa Lotana ane: Hori, la Homama; ndu Timina, kadiya Lotana. 

40Ana apami wa Shobala ane: Aliyana, Manahata, Ebale, Shefi la Onama. Ana 
apami wa Zibiyona ane: Aya, la Ana. 

41Ana apami wʼAna one: Dishona. Ana apami wa Dishona ane: Hamerana, 
Eshibana, Iterana la Kerana. 

42Ana apami wa Ezere ane: Bilikana, Zavana la Jakana. Ana apami wa Dishana 
ane: Uze la Arana. 

43Khumi ya dikanga nye mbakulela lu kete ya Edome ntundu asi Isariyele 
watayala la khumʼekanga: Bela, onʼa Beore, lukumbu lʼusumba andi laki 
Dinahaba. 

44Bela akavu, ku Jobaba, onʼa Zera, usi Bozera akulela lu dihuli diandi. 

45Jobaba, akavu; ku Hushama, uma lu kete yʼasi Temana akulela lu dihuli diandi. 

46Hushama akavu, ku Hadada, onʼa Bedade, akulela lu dihuli diandi. Ndi 
kakadiaki Midiyana lʼusui wa Moaba. Lukumbu lʼusumba andi laki Avita. 

47Hadada akavu, ku Samila, usi Masreka, akulela lu dihuli diandi. 

48Samela akavu; ku Shaulu, usi Rehobota ka lʼumamu wa Eyufarate, akulela lu 
dihuli diandi. 

49Shaulu akavu, ku Bala-Hanana, onʼa Akebore, akulela lu dihuli diandi. 

50Bala-Hanana akavu; ku Hadada akulela lu dihuli diandi. Lukumbu lʼusumba 
andi laki Pahi; lukumbu la wadendi laki Mehetabele, onʼa Meterede, onʼa 
Mezahaba la umuntu. 

51Hadada akavu. Ewandji wa Edome ene: uwandji Timina, uwandji Aliya, 
uwandji Jetete, 

52uwandji Oholibama, uwandji Ela, uwandji Pinona, 

53uwandji Kenaze, uwandji Temana, uwandji Mibizare, 

54uwandji Mangediyele, uwandji Irame. Aso weli ewandji wa Edome. 

1 Ekondo 2 

Ana Apami wa Isariyele 
(Etat. 35:22-26) 

1Ana apami wa Isariyele ane: Rubena, Simeyona, Lewi, Juda, Isakara, Zebuluna, 

2Dane, Josefu, Bendjamina, Nafetali, Ngada la Ashere. 

Tukanula ta Juda 

3Ana apami wa Juda ane: Ere, Onana, Shela. Ndi akawauti vo asatu la Bata-Shua, 
ona umuntu usi Kanana. Ere, onʼa Juda lʼenundu, aki kanga kolo lu ashu wa 
Latuyalaka, ku ndi akudiaki. 

4Tamara, olokai wa Juda akuti la ndi Pereze la Zera. Ana apami tshe wa Juda waki 
atanu. 

5Ana apami wa Pereze ane: Hezerona la Hamula. 

6Ana apami wa Zera ane: Zimiri, Etana, Hemana, Kalakola la Dara. Vo tshe waki 
atanu. 

7Ana apami wa Karami ane: Akara, lakahenyahenya Isariyele, lamʼakandayala 
lʼuhedia lu dikambu dia engo kakakidiama. 

8Ona pami a Etana one: Azariya. 

9Ana apami wakuti Hezarona ane: Jeramele, Rama la Kelubai. 

10Rama akuti Aminadaba. Ku Aminadaba akuti Nashona, uwandji wʼasi Juda. 

11Nashona akuti Salama. Ku Salama akuti Boaza. 

12Boaza akuti Obeda. Ku Obeda akuti Jese. 

13Jese akuti Eliyabe, onʼandi lʼenundu; Abinadaba, onʼandi la hendi; Shima, ona 
la satu; 

14Netanele, ona la nei; Radai, ona la tanu; 

15Ozema, ona la samalu; Davidi, ona lʼesambeli. 

16Akadiyewo waki Zeruya la Abigayile. Ana apami wa Zeruya ane: Abishai, Joaba 
la Asahele, vo asatu. 

17Abigayile akuti Amasa; shi Amasa aki Jetere, usi Ishamele. 

18Kaleba, onʼa Hezerona, akuti la wadendi Azuba, ndu la Jeriyote ana apami ane: 
Jeshere, Shobaba la Aradona. 

19Azuba akavu, ku Kaleba akatshuki Efarata, lakuti la ndi Hura. 

20Hura akuti Uri, ku Uri akuti Bezalele. 

21Lʼokongo diku Hezerona akeyana la ona umuntu a Makira, shi Ngiliyade, 
Hezerona aki la deku akumi asamalu lamʼakandutshuki, ku ndi akuti la ndi 
Sengube. 

22Sengube akuti Jayire, laki la esumba akumi ahendi la esatu lu kete ya Ngiliyade. 

23Ngeshure la Arama wakahotola ngelu ya Jayire, kame la Kenate la esumba wa 
lʼokongo awo, esumba akumi asamalu. Aso tshe waki tukanula ta Makira, shi 
Ngiliyade. 

24Lʼokongo wa nyoi ka Hezerona, Kaleba akeyana la Efarata, wadi aki Hezerona 
shi, ku Efarata, akuti la ndi Ashura, shi Tekoa. 

25Ana apami wa Jeramele, onʼa Hazerona lʼenundu, waki Rama, ona lʼenundu, 
Buna, Orena, Ozema la Ahidja. 

26Jeramele aki la wadi ukina, lukumbu landi Atara, laki nyangu Onama. 

27Ana apami wa Rama, onʼa Jeramele lʼenundu, waki Maza, Jamina la Ekere. 

28Ana apami wa Onama waki Shamai la Jada. Ana apami wa Shamai one: Nadaba 
la Abishure. 

29Lukumbu la wadi Abishure laki Abihayile. Ndi akuti la ndi Abana la Molida. 

30Ana apami wa Nadaba ane: Selede la Apayima. Selede akavu, takilaona. 

31Ona pami a Apayima one: Ishi. Ona pami a Ishi one: Sheshana. Ona pami a 
Sheshana one: Alai. 

32Ana apami wa Jada, onangu Shamai, ane: Jetere la Jonatana. Jetere akavu, taki 
la ona. 

33Ana apami wa Jonatana ane: Pelete la Zaza. Aso waki tukanula ta Jeramele. 

34Sheshana kundjala la ana apami, paka wʼamantu atu. Sheshana aki la fumbi 
kemotshi kʼusi Edjibitu, lukumbu landi Jara. 

35Ku Sheshana akose onʼandi a umuntu, akawusha fumbi kandi Jara wadi, ku ndi 
akuti la ndi Atai. 

36Atai akuti Natana; ku Natana akuti Zabada. 

37Zabada akuti Efelala; ku Efelala akuti Obeda. 

38Obeda akuti Jehu; ku Jehu akuti Azariya. 

39Azariya akuti Heleze; ku Heleze akuti Elasa. 

40Elasa akuti Sismai; ku Sismai akuti Shaluma. 

41Shaluma akuti Jekamiya; ku Jekamiya akuti Elishama. 

42Ana apami wa Kaleba, onangu Jeramele, waki Maresha, onʼandi lʼenundu; ndi 
kaki shi Zifu, la Maresha, shi Heberona. 

43Ana apami wa Heberona ane: Kora, Tapua, Rekeme la Shema. 

44Shema akuti Rahama, shi Jorokeame. Rekeme akuti Shamai. 

45Onʼa Shamai aki Maona, Maona aki shi Betezura. 

46Ndu Efa, usika a Kaleba, akuti Harana, Moza la Ngazeza. Ku Harana akuti 
Ngazeza. 

47Ana apami wa Jadai ane: Rengeme, Jotama, Ngeshana, Pelete, Efa la Shafu. 

48Maka, useka wa Kaleba, akuti Shebere, la Tirihana. 

49Ndi akuti ndu Shafu, shi Madimana, Sheva, shi Makibena ndu shi Ngibea. Ona 
Kaleba la umuntu aki Akisa. 

50Aso mbeli tukanula ta Kaleba. Ana apami wa Hura, onʼa Efarata lʼenundu, ane: 
Shobala, shi Kiriyate-Jearima, 

51Salama, shi Betelehema, la Harefu, shi Bete-Ngadera. 

52Ana apami wa Shobala, shi Kiriyate-Jearima ane: Haroe, lotshetshe la etenyi ka 
hendi ka Menuhota. 

53Khumbu ya Kiriyate-Jearima, nye: asi Itire, asi Puta, asi Shumata, la asi 
Mishirai; uma lu khumbu nye kakatongo asi Zorata lʼasi Eshitaola. 

54Ana apami wa Salama ane: Betelehema, ketawo vati: asi Netofa, Aterote-Bete-
Joaba, lotshetshe la etenyi ka hendi kʼasi Manaheta, wetawo vati: asi Zora. 

55Khumbu yʼafundji wakadjashi la Jabeza nye: asi Tirate, asi Shimeate, la asi 
Sukata. Aso mbeli asi Kena, wakatungo uma le Hamata, lotshetshe la khumbu ka 
Rekabe. 

1 Ekondo 3 

Ana apami wa Davidi 
(2 Sam. 3:2-5; 5:13-16; 1 Ek. 14:3-7) 

1Ana apami wa Davidi wakandatutshi la Heberona ane: Aminona, onʼandi 
lʼenundu lakanduti la Ahinoama, usi Jezerele; Danyele, ona la hendi lakanduti la 
Abingayile, usi Karamele; 

2Abisaloma, ona la satu lakanduti la Maka, onʼa Talamai, khumʼekanga ka 
Ngeshure; Adonidja, ona la nei lakanduti la Hangita; 

3Shefatiya, ona la tanu lakanduti la Abitala; Itireame, ona la samalu lakanduti la 
wadendi Engila. 

4Vo asamalu mbakandatutshi la Heberona. Ndi akulela leko deku esambeli la 
ngondo shamalu, ku ndi akayulela deku akumi asatu la satu la Jerusalema. 

5Ane mbakandayuta la Jerusalema: Shimea, Shobaba, Natana la Solomona, vo 
anei mbakanduti la Bata-Shua, onʼa Amiyele; 

6ku Ibare, Elishama, Elifelete, 

7Nonga, Nefenge, Jafiya, 

8Elishama, Eliayada la Elifelete, vo divwa. 

9Aso tshe waki ana apami wakuti Davidi ladiku dia ana apami wakanduti la esika 
andi. Tamara aki kadiyewo. 

Tukanula ta Solomona 

10Solomona akuti ona pami Rehoboama. Rehoboama akuti Abidja; ku Abidja, 
akuti Asa; ku Asa akuti Jehoshafata, 

11Jehoshafata akuti Jorama; ku Jorama akuti Ahaziya; Ahaziya akuti Joashi; 

12ku Joashi akuti Amaziya; Amaziya akuti Azariya; ku Azariya akuti Jotama; 

13Jotama akuti Ahaza; ku haza akuti Hezekiya, ku Hezekiya akuti Manase: 

14Manase akuti Amona; ku Amona akuti Josiya. 

15Ana apami wa Josiya ane: Johanana, ona lʼenundu; Jehoyakima, ona la hendi; 
Zedekiya, ona la satu; la Shaluma, ona la nei. 

16Ana apami wa Jehoyakima ane: Jekoniya la Zedekiya. 

17Ana apami wa Jekoniya, ohombo, ane: Shealatiyele, 

18Malakirame, Pedaya, Shenazara, Jekamiya, Hoshama la Nedabiya. 

19Ana apami wa Pedaya ane: Zerubabele, la Shimei. Ana apami wa Zerubabele 
ane: Meshulama, Hananiya; Shelomita aki kadiyewo; 

20ndu Hashuba, Ohele, Berekiya, Hasadiya, la Jushaba-Hesede, atanu. 

21Ana apami wa Hananiya ane: Pelatiya, la Jeshaya; ana apami wa Refaya, ana 
apami wa Aranana, ana apami wa Obadiya, ana apami wa Shekaniya. 

22Ona pami a Shekaniya one: Shemaya. Ana apami wa Shemaya ane: Hatushi, 
Ingala, Bariya, Neariya la Shafata, asamalu. 

23Ana apami wa Neariya ane: Eliyaenai, Hizikiya la Azirikame, asatu. 

24Ana apami wa Eliyaenai ane: Hodaviya, Eliyashibe, Pelaya, Akuba, Johanana, 
Delaya la Anani, esambeli. 

1 Ekondo 4 

Tukanula ta Juda 

1Ana apami wa Juda ane: Pereze, Hezerona, Karami, Hura, la Shobala. 

2Reaya, onʼa Shobala, akuti Jahata; Jahata akuti Ahumai la Lahada. Aso weli 
khumbu ya Zora. 

3Tukanula ta Etame tone: Jezerele, Ishima, la Idibashi; lukumbu la kadiyewo laki 
Hazeleleponi. 

4Penuele aki shi Ngedare, la Ezere shi Husha. Waso weli ana wʼapami wa Hura, 
ona enundu a Efarata, shi Betelehema. 

5Ashura, shi Tekoa aki la wadi ahendi, Hela la Nara. 

6Nara akuti la ndi Ahuzama, Hefere, Temeni, la Hahashitare. Aso weli ana 
wʼapami wa Nara. 

7Ana apami wa Hela ane: Zerete, Izehare la Etinana. 

8Hakaza akuti Anuba, Zobeba ndu khumbu ya Aharele, onʼa Haruma. 

9Jabeza akaleki anangu nemiama. Nyangu akawole lukumbu la Jabeza ati: Ne dia 
dimi lakawuti la lono la wulu. 

10Jabeza akatemola Unyashungu wa Isariyele akosengasenga ati: Ontshokole, 
okokole elelu ami, lunya laye layali la mi, unshimbeli uma lʼelanyelu, diaha dimi 
ndjala la okei. Ku Unyashungu akutshela uku akandolombe, 

11Kelube onangu Shuha, akuti Mehire, shi Eshitona. 

12Fshitona akuti Bete-Rafa, Pasea, la Tehina, shi Ire-Nahashi. Aso weli asika 
Reka. 

13Ana apami wa Kenaze ane: Oteniyele, la Seraya. Ona pami a Oteniyele one: 
Hatata. 

14Meonotai akuti Ofara, la Seraya akuti Joaba, shi Ngeharashima; vo waki 
etshudi. 

15Ana apami wa Kaleba, onʼa Jerune, ane: Iru, Ela, la Nama; onʼa pami a Ela one: 
Kenaze. 

16Ana wʼapami wa Jehalele ane: Zifu, Zifa, Tiriya la Asarele. 

17Ana wʼapami wa Ezera ane: Jetere, Merede, Efere la Jalona. Bitiya akuti la 
Merede Miriame, Shamai, la Jishibake, shi Eshetemoa. 

18Waso weli ana apami wakuti Bitidja, onʼa Farayo lakose Merede wadi. 
Wadendi lʼusi Juda, akuti la ndi Jerede, shi Gedore, Hebere, shi Soko, la Jekutiele 
shi Zanoake. 

19Ana apami a wadi a Hodiya, kadiya Nahama ane: Shi Keila, usi Ngarama, la 
Eshitemoa usi Maka. 

20Ana apami wa Shimona ane: Aminona, Rina, Bene-Elanana, la Tilona. Ana 
apami wa Ishi ane: Zohete la Bene-Zohete. 

21Ana apami wa Shela, onʼa Juda ane: Ere, shi Leka, Lada, shi Maresha, ndu 
khumbu ya luudu lʼatshi wʼulimu wa linene wa Betashibea; 

22Jokima, la asika Kozeba, Joashi, Sarafu wakulela Moaba ndu lakalula Leheme 
(aso weli ekondo wʼedjedja). 

23Aso waki ekengi wa puki wakadjashi la Natayima la Ngebera. Vo wakadjashi 
leko kame la khumʼekanga, dia mbukambelaka ulimu. 

Tukanula ta Simeyona 

24Ana wʼapami wa Simeyona ane: Nemuele, Jamina, Jariba, Zera la Shaulu. 

25Ona pami a Shaulu one: Shaluma; Shaluma akuti Mibisame, Mibisame akuti 
Mishima. 

26Mishima akuti Hamuele; Hamuele akuti Zakura; ku Zakura akuti Shimei. 

27Shimei akuti ana apami dikumi la asamalu la wʼamantu asamalu. Keli anangu 
kumbuta ana efula ndu diuhu diawo kunfulanela uku akafulanela diuhu dia Juda. 

28Vo wakadjashi la Bere-Sheba, Molada, Hazara-Shuala, 

29Bila, Ezeme, Tolada, 

30Betuele, Horoma, la Zikilange. 

31Bete-Marakabota, Hazara-Susima, Bete-Biri, ndu Sharayima. Aso waki esumba 
awo edja ndunshi ya diulelu dia Davidi. 

32Ngelu yawo nye: Etame, Ayina, Rimona, Tokena la Ashana; esumba etanu, 

33kame la ngelu yawo tshe yaki lʼetshimoa wʼesumba ene edja ndu la Bala. Aso 
waki ahuli wakawadjashi la okondo awo wʼeutwelu. 

34Meshobaba, Jamileke, Josha, on a Amaziya; 

35Joele, Jehu, onʼa Joshibiya, onʼa Seraya, onʼa Asiyele; 

36Eliyoenai, Jakoba, Jeshohaya, Asaya, Adiyele, Jesimiyele, Benaya 

37la Ziza onʼa Shifi, onʼa Alona, onʼa Jedaya, onʼa Shimiri onʼa Shemaya 

38Aso wufundami kumbu mbaki ewandji lu khumbu yawo, mvudu ya washewo 
mbakafulanela efula. 

39Vo wakatshu lʼeotwelo ka Ngedore, utsha lu leke lʼehutwelu lʼukidi, dia 
ntuyangela dungalunga diawo adiyu. 

40Vo wakatushula adiyu watikita wʼololo, kete ya wuki ya ki ndu ya lutui tshitshi, 
ne dia asika Hama mbakadjashi leko ntunduntundu. 

41Wane wakafundama kumbu yawo, wakayi lu nshi ya diulelu dia Hezekiya, 
khumʼekanga ka Juda, wakayulanya mvudu yawo yʼapema, wakashili asi 
Meunima wakawatani leko ushiki; nduku untu eko edja ndu elo. Vo wakadjase 
lu ahuli awo ne dia leko kaki adiyu wa ndesha dungalunga diawo. 

42Asika Simeyona wakatshu lʼukungu wa Seyire yediko ya antu kama tshanu. 
Kumbu yʼembuledi awo nye: Pelatiya, Neariya, Refoya, la Uziyele, ana wʼapami 
wa Ishi. 

43Vo wakadiaki atshikadi wʼasi Amaleka, wakatudjase leko edja ndu elo. 

1 Ekondo 5 

Tukanula ta Rubena 

1Ana apami wa Rubena, onʼa Isariyele lʼenundu (ndi aki ona lʼenundu, keli ne dia 
akatshi kolo lu tangi ka shi mbakakimwama ukito andi wʼona enundu le ana wa 
Josefu onʼa Isariyele. Keli tena tshe hawutalaka Josefu lʼekondo uku ona enundu. 

2Ne dia Juda akaleki ndjala untu a wuki lʼatei wʼanangu ndu uma le ndi 
kakatungo uwandji; keli ukito wʼona lʼenundu eko la Josefu). 

3Ana apami wa Rubena, onʼa Isariyele lʼenundu ane: Hanoka, Palu, Hezerona la 
Karami. 

4Ana pami a Joele ane: Shemaya; Shemaya akuti Ngonga; ku Ngonga akuti 
Shimei. 

5Shimei akuti Mika, Mika akuti Reaya; ku Reaya akuti Bala. 

6Bala akuti Bera, lakatole Tilingate-Pilinesere, khumʼekanga kʼAsuriya, lu 
fumbi. Ndi aki uwandji wa asika Rubena. 

7Khumbu ya anangu Bera uku akawafundama lu ekondo wa nonga yawo, nye: 
Uwandji Jeyele, Zekariya, 

8Bela, onʼa Azara, onʼa Shema, onʼa Joele. Bela akatasekosekoka la Aroera pulu 
ndu la Nebo edja ndu la Bale-Mo. 

9Ndi akatasekosekoka pulu ndu lʼeotwelo kʼusui wa ndjali kʼEyufarate, ne dia 
dungalunga diawo diakayala efula lu kete ya Ngiliyade. 

10Lu nshi ya Saulu, vo wakalosha asi Hangara, wakalembia. Ku vo wakatadjaseka 
lu mvudu yawo yʼapema lu leke lʼehutwelu tshe la la Ngiliyade. 

Tukanula ta Ngada 

11Asika Ngada wakadjase lu welelo awo, lu kete ya Bashana, pulu ndu la Saleka. 

12Joele aki uwandji, Shafama aki divwa diandi, Janai, la Shafata lu Bashana. 

13Anengewo uma lu khumbu ya washewo ane: Mikaele, Meshulama, Sheba, Jorai, 
Jakana, Ziya la Ebere, esambeli. 

14Aso weli ana wʼapami wa Abihayile, onʼa Huri, onʼa Jaroa, onʼa Ngiliyade, onʼa 
Mikaele, onʼa Jeshishai, onʼa Jado, onʼa Buza. 

15Ahi, onʼa Bediyele, onʼa Guni, aki uwandji a khumbu ya washewo. 

16Vo wakadjashi la Bashana ka la Ngiliyade ndu lu ngelu yawo ndu lʼesui tshe wa 
lu leke la Sharona edja ndu lʼelelu awo. 

17Aso tshe wakawafundi lʼekondo wa nonga yawo lu nshi ya diulelu dia Jotama, 
khumʼekanga ka Juda, ndu lu nshi ya diulelu dia Jeroboama, khumʼekanga ka 
Isariyele. 

Okondo wa Wedja Ehendi lʼEtenyi 

18Apami wa wulu wa asi Rubena, wʼasi Ngada la wʼetenyi ka hendi ka diuhu dia 
Manase wakembaka engawu la yombo, wakukaka uta, ndu wakeyaka ndo ta, 
waki yediko yʼantu nunu akumi anei la nei kama esambeli la akumi asamalu. 

19Vo wakalo la asi Hangara, Jeture, Nafishi, la Nodaba. 

20Vo wakakundja ekimanyelu lamʼakawalokaka la wo. Vo wakalembia asi 
Hangara ndu wane tshe waki kame la wo. Vo wakalelela Unyashungu lu ta. Ku 
ndi akawaukela ne dia vo wakawekama. 

21Vo wakandi dungalunga diawo: kamelo nunu akumi atanu, ekoko nunu kama 
hyendi la akumi atanu, la punda nunu pendi. Vo wakandi ndu antu nunu lukama. 

22Vo wakadiaki antu efula ne dia ta diakayi uma le Unyashungu. Vo wakadjase 
lu ahuli awo edja ndu lamʼakawatolama lu fumbi. 

23Etenyi ka hendi ka diuhu dia Manase wakadjase lu kete yako. Vo wakayala 
efula, wakadjase uma la Bashanapulu ndu la Bala-Heremona, la Senire, ndu 
lʼUkungu a Heremona. 

24Ete wa khumbu ya washewo cne: Efere Ishi, Eliyele, Aziriyele, Jeremiya, 
Hodaviya la Jadiyele, apami wa dihunga ndu wa lukumu, ete wa khumbu ya 
washewo. 

25Vo wakahediaka Unyasnungu a washewo, wakatemolaka ditemolatemola dia 
wedja wi lu kete, wakataianyaka Unyashungu la ntundu kawo. 

26Unyashungu wa Isariyele akahashahasha utema wa Pulu, khumʼekanga 
kʼAsuriya, utema wa Tilingate-Pilinesere, khumʼekanga kʼAsuriya, ku ndi akatole 
asi Rubena, asi Ngada la etenyi ka hendi ka diuhu dia Manase lu fumbi. Ndi 
akatshu la wo utsha la Hala, Habora, Hara, ndu lʼumamu wʼokedi wa Ngozana, 
lene udjashiwo edja ndu elo. 

1 Ekondo 6 

Tukanula ta Lewi 

1Ana apami wa Lewi ane: Ngereshome, Kohata, la Merari. 

2Ana apami wa Kohata ane: Amirama, Izehare, Heberona, la Uziyele. 

3Ana wa Amirama ane: Arona, Mose la Miriyama. Ana apami wa Arona ane: 
Nadaba, Abihu, Eleazara la Itamara. 

4Eleazara, akuti Einehasi, Finehasi akuti Abishua, 

5Abishua akuti Buki; Buki akuti Uzi; 

6Uzi akuti Zerahiya, Zerahiya akuti Merayota, 

7Merayota akuti Amariya; Amariya akuti Ahitube. 

8Ahitube akuti Zadoka, Zadoka akuti Ahimaze. 

9Ahimaze akuti Azariya; Azariya akuti Johanana, 

10Johanana akuti Azariya (ndi kakatshaka ulimu wʼolombedi lu luudu lakahiki 
Solomona la Jerusalema). 

11Azariya akuti Amariya, Amariya akuti Ahitube, 

12Ahitube akuti Zadoka, Zadoka akuti Shaluma, 

13Shaluma akuti Hilikiya, Hilikiya akuti Azariya; 

14Azariya akuti Seraya, la Seraya akuti Jehozadaka. 

15Jehozadaka akatshu lu fumbi lamʼakatole Latuyalaka Juda la Jerusalema fumbi 
uma lu lunya la Nebukadineza. 

16Ana apami wa Lewi ane: Ngereshome, Kohata, la Merari. 

17Kumbu yʼana apami wa Ngereshome nye: Libini la Shimei. 

18Ana wʼapami wa Kohata waki Amirama, Izehare, Heberona la Uziyele. 

19Ana apami wa Merari ane: Mali la Mushi. Aso weli khumbu yʼasi Lewi uku aki 
washewo. 

20Uma le Ngereshome: onʼandi Libini akuti Jakata; Jakata akuti Zima; 

21Zima akuti Joa; Joa akuti Ido; Ido akuti Zera, ku Zara akuti Jeaterai. 

22Tukanula ta Kohata tone. Kohata akuti Aminadaba, Aminadabe akuti Kora; 
Kora akuti Asire, 

23Asire akuti Elekana; Elekana akuti Ebiyasafu. Ebiyasafu akuti Asire. 

24Asire akuti Tahata, Tahata akuti Uriyele; Uriyele akuti Uziya, ku Uziya akuti 
Shaulu. 

25Ana apami wa Elekana ane: Amasai la Ahimote. 

26Ahimote akuti Elekana, Elekana akuti Zofai; Zofai akuti Nahata; 

27Nahata akuti Eliyabe, Eliyabe akuti Jerohama; Jerohama akuti Elekana. 

28Ana apami wa Samuele ane: Joele, onʼa Samuele lʼenundu, la Abidja, ona la 
hendi. 

29Tukanula ta Merari tone: Merari akuti Mali; Mali akuti Libini; Libini akuti 
Shimei, ku Shimei akuti Uza. 

30Uza akuti Shimea, Shimea akuti Hangiya; ku Hangiya akuti Asaya. 

Davidi Ambosonola Emimbi wa lu Etemwelo ka Dipema 

31Lane eli antu wakadji Davidi lʼulimu wa mimbaka esambu lu luudu la 
Latuyalaka, umaka lamʼakawakitsha oshete wa sheki lu dihuli dia ki. 

32Vo wakatshaka ulimu wa mimba esambu la ntundu ka etemwelo ka dipema ka 
luudu lʼesanganelu ka dipema, edja ndu lamʼakahiki Solomona luudu la 
Latuyalaka la Jerusalema. Vo wakatshaka ulimu awo uku elembe 
wakawawadjela. 

33Ane weli waku wakemalaka kame la anʼawo. Asika Kohata ane: Hemana, 
umimbi, onʼa Joele, onʼa Samuele, 

34onʼa Elekana, onʼa Jerokama, onʼa Eliyala, onʼa Toa, 

35onʼa Zufu, onʼa Elekana, onʼa Mahata, onʼa Amasai, 

36onʼa Elekana, onʼa Joele, onʼa Azariya, onʼa Zefaniya, 

37onʼa Tahata, onʼa Asire, onʼa Ebiyasafu, onʼa Kora, 

38onʼa Izehare, onʼa Kohata, onʼa Lewi, onʼa Isariyele. 

39Asafu, onangu, lakemalaka lu lunya landi la pami aki onʼa Berekiya, onʼa 
Shimea, 

40onʼa Mikaele, onʼa Baseya, onʼa Malakidja, 

41onʼa Etini, onʼa Zera, onʼa Adaya, 

42onʼa Etana, onʼa Zima, onʼa Shimeli, 

43onʼa Jahata, onʼa Ngereshome, onʼa Lewi. 

44Lu lunya la lomoso aki anengewo, ana apami wa Merari: Etana, onʼa Kishi, onʼa 
Abidi, onʼa Maluka, 

45onʼa Hashabiya, onʼa Amaziya, onʼa Hilikiya, 

46onʼa Amizi, onʼa Bani, onʼa Shemere, 

47onʼa Mali, onʼa Mushi, onʼa Merari, onʼa Lewi. 

48Anengewo, asi Lewi, wakayala la okende wʼelimu tshe wa etemwelo ka dipema 
ka luudu la Unyashungu. 

Tukanula ta Arona 

49Keli Arona la anʼandi wʼapami wakalambulaka elambu wa lutshumba 
lʼediakelu kʼelambu wa lutshumba ndu malashi lʼediakelu kʼelambu wa malashi. 
Vo wakatshaka elimu tshe wa dihuli diʼuleki ekila dia ntungela Isariyele 
ekesanelu, uku akawadjangela Mose, ukambi a Unyashungu. 

50Tukanula ta Arona tone. Onʼandi Eleazara akuti Finehasi, Finehasi akuti 
Abishua; 

51Abishua akuti Buki, Buki akuti Uzi; Uzi akuti Zerahiya; 

52Zerahiya akuti Merayota; Merayota akuti Amariya, Amariya akuti Ahitube; 

53Ahitube akuti Zadoka, ku Zadoka akuti Ahimaze. 

Esumba wʼAsi Lewi 
(Jas. 21:1-42) 

54Onʼeli ahuli wakawadjaseka uku elui awo, lu beke diakawawasha: Le asika 
Kohata, khumbu ka Arona (vo mbakandama uwali ntundu) 

55mbakawasha Heberona lu kete Juda, la lʼutshimba awo. 

56Keli dikambo dia lʼusumba la ngelu yawo mbakawasha Kaleba, onʼa Jefune. 

57Vo wakasha asika Arona esumba wʼeshamelu kʼandjakanyi: Heberona, la 
Libina la utshimba awo, Jatira, Eshitemoa la etshimba awo, 

58Hilena la utshimba awo, Debire la utshimba awo, 

59Ashana la utshimba awo, Bete-Shemeshe la utshimba awo; 

60uma lu diuhu dia Bendjamina Ngeba la utshimba awo, Alemete la utshimba 
awo, la Anatota la utshimba awo. Efula kʼesumba awo tshe, uku khumbu yawo, 
waki dikumi la esatu. 

61Ku asika Kohata akina wakalungula esumba dikumi lʼeukelu kʼuwali uma lu 
khumbu ka diuhu, uma lu etenyi ka hendi ka diuhu, etenyi ka hendi ka Manase. 

62Asika Ngereshome wakalungula esumba dikumi la esatu uma lu wauhu wa 
Isakara, Ashere, Nafetali la Manase ka la Bashana. 

63Asika Merari, uku khumbu yawo, wakalungula esumba dikumi la ehendi 
lʼeukelu kʼuwali, uma lu wauhu wa Rubena, Ngada, la Zebuluna. 

64Asi Isariyele wakasha asi Lewi esumba la etshimba awo. 

65Vo wakawasha esumba ene wakatatshi kumbu lu eukelu kʼuwali uma lu 
wauhu wa Juda, Simeyona, la Bendjamina. 

66Khumbu motshi yʼasika Kohata yaki la esumba lu leke lawo uma lu diuhu dia 
Efarayima. 

67Vo wakawasha esumba wʼeshamelu kʼandjakanyi. Shekeme la utshimba awo, 
lu leke lʼakuna wa Efarayima, ndu Ngezere la utshimba awo, 

68Jokimeme la utshimba awo, Bete-Horona la utshimba awo, 

69Aidjalona la utshimba awo, Ngata-Rimona la utshimba awo; 

70uma lʼetenyi ka hendi ka diuhu dia Manase; Anera la utshimba awo, la Bileame 
la utshimba awo, ne dia atshikadi wʼasika Kohata. 

71Vo wakasha asika Ngereshome uma lʼetenyi ka hendi ka diuhu dia Manase, 
Ngolano ka la Bashana la utshimba awo, Ashitarota la utshimba awo; 

72uma lu diuhu dia Isakara; Kedeshe la utshimba awo, Daberate la utshimba 
awo, 

73Ramota la utshimba awo, la Anema la utshimba awo; 

74uma lu diuhu dia Ashere; Mashala la utshimba awo, Abidona la utshimba awo, 

75Hukoka la utshimba awo, la Rehobe la utshimba awo; 

76uma lu diuhu dia Nafetali; Kedeshe ka la Ngalili la utshimba awo, Hamona la 
utshimba awo, la Kinyatayima la utshimba awo. 

77Vo wakasha atshikadi wa asika Merari okone: uma lu diuhu dia Zebuluna, 
Rimono la utshimba awo, la Tabora la utshimba awo; 

78uma lu leke lʼehutwelu la Jorodana, lu welelo wa Jeriko, uma lu diuhu dia 
Rubena, Bezere ka lʼusui wa shenga la utshimba awo, Jaza la utshimba awo, 

79Kedemote la utshimba awo, Mefate la utshimba awo; 

80uma lu diuhu dia Ngada; Ramota ka la Ngiliyade la utshimba awo, Mahanayima 
la utshimba awo, 

81Heshibona la utshimba awo, la Jazera la utshimba awo. 

1 Ekondo 7 

Tukanula ta Isakara 

1Ana apami wa Isakara ane: Tola, Pua, Jashuba la Shimirona, anei. 

2Ana apami wa Tola ane: Uzi, Refaya, Jeriyele, Jamai, Jibisame la Samuele, ete wa 
khumbu ya washewo, uma le Tola. Vo waki akanga wʼahunga lu nonga yawo. 
Efula kawo lu nshi ya Davidi waki nunu akumi ahendi la pendi la kama shamalu. 

3Ona pami a Uzi one: Izirahiya. Ana apami wa Izirahiya ane: Mikaele, Obadiya, 
Joele, Ishiya. Vo atanu waki ewandji. 

4Vo waki ului wʼalimbi wa ta, uku nonga yawo la khumbu ya washewo, nunu 
akumi asatu la samalu, ne dia vo waki la wadi ndu la ana wʼapami efula. 

5Efula kʼanengewo, akanga a dihunga lʼatei a khumbu ya Isakara, wakawali 
lʼokondo wʼeutwelu kawo, waki nunu akumi enanei la esambeli. 

Tukanula ta Bendjamina 

6Ana apami wa Bendjamina ane: Bela, Bekere la Jediyaele, asatu. 

7Ana apami wa Bela ane: Ezibona, Uzi, Uziyele, Jerimote la Iri. Vo atanu waki ete 
wa khumbu ya washewo, akanga a dihunga. Vo wakalema lu okondo wʼeutwelu 
yediko yʼantu nunu akumi ahendi la pendi akumi asatu la anei. 

8Ana apami wa Bekere ane: Zemira, Joashi, Eliyezere, Eliyoenai, Omiri, Jeremote, 
Abidja, Anatota la Alamete. Waso tshe waki ana wa Bekere. 

9Vo wakafundama lu ekondo wʼeutwelu uku nonga yawo, ete wa khumbu ya 
washewo, akanga wa dihunga, yediko yʼantu nunu akumi ahendi la kama hyendi. 

10Ona pami a Jediyaele one: Bilana. Ana apami wa Bilana ant: Jeushe, 
Bendjamina, Ehude, Kenana, Zetana, Tarashishi la Ahishahara, 

11Waso tshe waki ana wʼapami wa Jediyaele uku ete wa khumbu ya washewo, 
akanga wa dihunga yediko yʼantu nunu dikumi lʼesambeli la kama hyendi waki 
la wulu wa ntsho lʼului wʼalimbi. 

12Ndu Shupima la Hupima, ana wa Ire; la Hushima, ona Ahera. 

Tukanula ta Nafetali 

13Ana apami wa Nafetali ane: Jaziyele, Guni, Jezere la Shaluma, tukanula ta Biliha. 

Tukanula ta Manase 

14Ana apami wa Manase ane: Asriyele, lakanduti la usika andi usi Arama. Usika 
andi akuti ndu Makira shi Ngiliyade. 

15Makira akosela Hupima la Shupima wadi. Lukumbu la kadiyendi laki Maka. 
Lukumbu lʼone la hendi laki Zelofehade; Zelofehade akuti ana amantu. 

16Maka wadi a Makira akuti la ndi ona pami lakandole ati: Pereze; lukumbu 
lʼonangu laki Shereshe la anʼandi wʼapami waki: Ulama la Rekeme. 

17Ona pami a Ulama one: Bedana. Waso weli ana w apami wa Ngiliyade, onʼa 
Makira, onʼa Manase. 

18Kadiyendi Hamolekete akuti Ishihode, Abiyezere, la Mala, 

19Ana apami wa Shemida waki Aheyana, Shekeme, Liki la Aniyame. 

Tukanula ta Efarayima 

20Tukanula ta Efarayima tone: Onʼandi Shutela akuti Berede; Berede akuti 
Tahata; Tahata akuti Eleada; Eleada akuti Tahata; 

21Tahata akuti Zabada; Zabada akuti Shutela; Shutela akuti Ezere la Eleade. Asi 
Ngata wakuto lu kete yawo, wakadiaki, ne dia vo wakatshu dia ntahotola 
dungalunga diawo. 

22Shewo Efarayima akali li anda awo edja, ku anangu wakayi dia ndjusamba. 

23Ndi akeyana la wadendi, ku ndi akatshu diemi, akuti ona pami. Ku Efarayima 
akole onʼa ako lukumbu ati: Beriya, ne dia asui waki lu luudu landi. 

24Lukumbu lʼonʼandi la umuntu laki Shera, lakahiki diku dia Bete-Horona la 
ngelʼa Bete-Horona ndu Uzena-Shera. 

25Onʼandi a pami Refa, akuti Reshefu, Reshefu akuti Tela; Tela akuti Tahana. 

26Tahana akuti Ladana, Ladana akuti Amihude; Amihude akuti Elishama, 

27Elishama akuti Nuna; Nuna akuti Jashua. 

28Etenyi kawo kʼukito la edjaselu kawo kaki Betele la ngelu ya lʼokongo awo, 
Narana lu leke lʼehutwelu, la Ngezere lu leke lʼedjelu la ngelu yaki lʼokongo awo, 
ndu Shekeme la ngelu ya lʼokongo awo pulu, ndu Aya la ngelu ya lʼokongo awo. 

29Ndu lʼumamu wʼulelu wʼasi Manase, Bete-Sheana la ngelu ya lʼokongo awo, 
Tanaka la ngelu ya lʼokongo awo, Mengido la ngelu ya lʼokongo awo, la Dora la 
ngelu ya lʼokongo awo. Lu ahuli aso mbakadjashi asika Josefu, onʼa Isariyele. 

Tukanula ta Ashere 

30Ana apami wa Ashere ane: Imina, Ishiva, Ishivi la Beriya; Sera aki kadiyewo. 

31Ana apami wa Beriya ane: Hebere la Malakiyele. Malakiyele aki shi Birizayita. 

32Hebere akuti Jafelete, Shomera ndu Hotama la Shua kadiyewo. 

33Ana apami wa Jafelete ane: Pasaka, Bimala la Ashivate. Waso weli ana wa 
Jafelete. 

34Ana apami wa Shemere onangu, ane: Ronga, Jehuba la Arama. 

35Ana apami wa Heleme, onangu, one: Zofa, Imina, Sheleshe, la Amala. 

36Ana apami wa Zofa, ane: Sua, Haranefere, Shuala, Beri, Imira, 

37Bezere, Hoda, Shama, Shilisha, Itirana la Bera. 

38Ana apami wa Jetere ane: Jefune, Pispa la Ara. 

39Ana apami wa Ula ane: Ara, Haniyele la Riziya. 

40Waso tshe waki asi Ashere, ete wa khumbu ya washewo, akanga a tukungamu 
ndu dihunga, ewandji a waki. Vo wakalema lu ekondo wʼeutwelu yediko yʼapami 
nunu akumi ahendi la samalu wakakuki ntsho lu ta. 

1 Ekondo 8 

Tukanula ta Bendjamina 

1Bendjamina akuti Bela, onʼandi lʼenundu, Ashibele, ona la hendi, Ahara, ona la 
satu. 

2Noha, ona la nei, la Rafa, ona la tanu. 

3Ana apami wa Bela waki Adara, Ngera, Abihude, 

4Abishua, Namana, Ahoa, 

5Ngera, Shefufana, la Hurama. 

6Ana apami wa Ehude ane (vo waki ete wa khumbu ya washewo lʼatei wʼasi 
Ngeba, ku wakatolama lu fumbi utsha la Manahata): 

7Namana, Ahidja la Ngera, lakatole lu fumbi. Ngera akuti Uza la Ahihude. 

8Shaharayima akuti ana lu kete ya Moaba, lʼokongo a lamʼakandakimo wadiendi 
Hushima la Bara. 

9Ndi akuti la wadendi Hodeshe: Jobaba, Zibiya, Mesha, Malakama, 

10Jeuze, Sakiya la Mirima. Waso weli anʼandi wʼapami, ete wa khumbu ya 
washewo. 

11Ndi akuti la Hushima: Abitube, la Elepala. 

12Ana apami wa Elepala ane: Ebere, Mishama, la Shemede lakahiki Ono, Loda la 
ngelu ya lʼokongo awo. 

13Beriya la Shema (vo waki ete wa khumbu ya washewo, Aidjalona wakatshanya 
asi Ngata); 

14Ahiyo, Shashaka, Jeremote. 

15Zehadiya, Arada, Edere, 

16Mikaele, Ishipa la Joha, ana apami wa Beriya. 

17Zebadiya, Meshulama, Hiziki, Hebere, 

18Ishi merai, Iziliya la Jobaba waki ana apami wa Elepala. 

19Jakima, Zikiri, Zabidi, 

20Eliyenai, Ilitai, Eliyele, 

21Adaya, Beraya la Shimirate waki ana apami wa Shimei. 

22Ishipana, Ebere, Eliyele, 

23Abidona, Zikiri, Hanana, 

24Hananiya, Elame, Atotidja, 

25Ifideya la Penuele waki ana apami wa Shashaka. 

26Shamisherai, Shekariya, Ataliya, 

27Jareshiya, Elidja a Zikiri waki ana apami wa Jerohama. 

28Waso weli ete wa khumbu ya washewo, ewandji wa waki uku nonga yawo. Vo 
wakadjashi la Jerusalema. 

29Jeyele, shi Ngibiyona, akadjashi la Ngibiyona. Lukumbu la wadendi laki Maka. 

30Onʼandi a pami lʼenundu aki Abidona, ku Zura, Kishi, Bala Nadaba, 

31Ngedore, Ahiyo, la Zekere, 

32la Mikilote (akuti Shime). Ndu vo mbakadjashi lasuki lʼanengewo la Jerusalema 
kame lʼanengewo. 

33Nere akuti Kishi, Kishi akuti Saulu: Saulu akuti Jonatana, Malakishua, 
Abinadaba, la Eshibala. 

34Ona pami a Jonatana aki Meribe-Bala; ku Meribe-Bala akuti Mika. 

35Ana apami wa Mika ane: Pitona, Meleke, Tarea la Ahaza. 

36Ahaza akuti Jehoada; Jehoada akuti Alemete, Azimavete la Zimiri; Zimiri akuti 
Moza; 

37Moza akuti Binea; Binea akuti Rafa; Rafa akuti Eleasa; la Eleasa akuti Azele. 

38Azele akuti ana apami asamalu; kumbu yawo nye: Azirikame, Bokeru, 
Ishamele, Sheariya, Obadiya, la Hanana. Waso tshe waki ana apami wa Azele. 

39Ana apami wa Esheke, onangu, ane: Ulama, onʼandi lʼenundu, Jeushe, ona la 
hendi, la Elifelete, ona la satu. 

40Ana apami wa Ulama waki akanga a dihunga, ambuki wʼeta. Vo waki la ana 
wʼapami efula ndu ekana lukama la akumi atanu. Waso tshe weli asi Bendjamina. 

1 Ekondo 9 

Antu Wakakalula uma lu Babilona 
(Neh. 11:1-24) 

1Wakali Isariyele tshe uku eutwelu kawo, ndu vo wambufundama lu Buku dia 
Khumi ya dikanga ya Isariyele. Ku Juda akatolama lu fumbi utsha la Babilona ne 
dia ehedia awo. 

2Antu wakakalula ntundu dia ndjudjase lʼesumba wa kete yawo waki asi 
Isariyele, elombedi, asi Lewi, la ekambi wa lʼetemwelo. 

3Antu ane wʼuma lu wudja wa Juda, wa Bendjamina wʼEfarayima la wa Manase 
wakadjase la Jerusalema; 

4Utai, onʼa Amihude, onʼa Omiri, onʼa Imiri, onʼa Bani uraa le asika Pereze, onʼa 
Juda. 

5Uma le asika Shilo: Asaya onʼa enundu la anʼandi wʼapami. 

6Uma le asika Zera: Juele lʼanangu, antu kama shamalu la akumi divwa. 

7Uma le asi Bendjamina: Salu, onʼa Meshulama, onʼa Hodaviya, onʼa Hasenua; 

8Ibineya, onʼa Jerohama; Ela, onʼa Uzi, onʼa Mikiri; la Meshulama, onʼa Shefatiya, 
onʼa Ruele, onʼa Ibinidja; 

9ndu anengewo uku nonga yawo, antu kama divwa la akumi atanu la asamalu. 
Apami aso tshe waki ete wa khumbu ya washewo. 

10Uma le elombedi: Jedaya, Jehoyariba, Jakina; 

11Azariya, onʼa Hilikiya, onʼa Meshulama, onʼa Zadoka, onʼa Merayota, onʼa 
Ahitube, uwandji wa luudu la Unyashungu. 

12Adaya, onʼa Jerohama, onʼa Pashura, onʼa Malakidja; Masai, onʼa Adiyele, onʼa 
Jazena, onʼa Meshulama, onʼa Meshilemite, onʼa Imere; 

13ndu anengewo, ete wa khumbu ya washewo, antu kinunu la kama esambeli la 
akumi asamalu, apami wa wulu wakatshaka elimu wa lu luudu la Unyashungu. 

14Uma le asi Lewi: Shemaya, onʼa Hashuba, onʼa Azirikama, onʼa Hashabiya, uma 
le asika Merari; 

15Bakibakara, Hereshe; Ngalala, Mataniya, onʼa Mika, onʼa Zikiri, onʼa Asafu; 

16Obadiya, onʼa Shemaya, onʼa Ngalala, onʼa Jedutuna; Berekiya, onʼa Asa, onʼa 
Elekana, lakadjase lu ngelu yʼasi Netofa. 

17Alami wʼasuku: Shaluma, Akuba, Talamona, Ahimana, la anengewo (Shaluma 
aki uwandji awo). 

18Vo watudjaseka lu suku dia khumʼekanga lu leke lʼehutwelu. Waso waki alami 
wʼasuku wa pangu kʼasi Lewi. 

19Shaluma, onʼa Kora, onʼa Ebiyasafu, onʼa Kora, la anangu wa lu khumbu ka shi 
asika Kora. Vo mbakatshaka ulimu wa nama asuku wa luudu la dipema, uku 
akalamaka washewo eotwelu ka pangu ka Latuyalaka. 

20Finehasi onʼa Eleazara aki uwandji awo lu nshi ya ntundu, la Latuyalaka aki la 
ndi. 

21Zekariya, onʼa Meshelemiya, aki ulami wʼeotwelu ka luudu lʼesanganelu la 
dipema. 

22Wane tshe wakawasonola dia ndjala alami wa suku, waki antu kama hyendi la 
dikumi la ahendi. Vo wakalema uku eutwelu kawo lu ngelu yawo. Davidi la 
Samuele, omenyi wʼakambu wahatayi, wakawadji lʼelimu awo. 

23Vo la an awo wakalamaka asuku wa luudu la Latuyalaka, wa luudu la dipema. 

24Vo waki alami w asuku lu beke diako nei: lʼehutwelu, edjelu, ngelʼe kushi, diku 
dia kushi. 

25Diaki la anengewo wakadjase lu ngelu yawo dia ndjakaka le wo lʼokongo a nshi 
esambeli esambeli. 

26Ne dia ewandji enei wʼalami wʼasuku, asi Lewi, waki lʼulimu nshi tshe ndu 
wakalamaka mvudu ya lʼatei, la waumbelu wa lu luudu la Unyashungu. 

27Vo waketamaka lʼutshu lʼutshimba wa luudu ia Unyashungu lakawalamaka, 
ndu lakawahumbaka ndjihula pindju tshe. 

28Asi Lewi amotshi wakalamaka diango diʼulimu diakawalaka 
lamʼakawaditundjaka ndu lamʼakawadiotshiyaka. 

29Asi Lewi akina wakalamaka diango diʼotemwelo, diango diʼekila, shima ka 
pudipudi, wanu, iso, malashi, la diango diʼepumu. 

30Asi Lewi akina, ana wʼelombedi, wakasohanyaka diango diʼepumu. 

31Matitiya, usi Lewi omotshi, onʼa Shaluma lʼenundu, usika Kora, aki la ulimu wa 
ntshaka ekati lu panu. 

32Anengewo amotshi uma lʼatei wʼasika Kohata waki la okende wa nkateka ma 
dia lenya nshi ya mumuya tshe. 

33Wane weli amimbi, ete wa khumbu ya washewo asi Lewi, waketamaka lu 
mvudu ya lʼatei. Vo kuntshaka elimu ekina, ne dia vo wakatshaka ulimu one ndu 
la yanyi ndu lʼutshu. 

34Waso weli ete wa khumbu ya washewo asi Lewi, ewandji wa lolonga la lolonga. 
Vo wakadjaseka la Jerusalema. 

Okondo wa Diuhu dia Saulu 

35Jeyele, shi Ngibiyona, akadjashi la Ngibiyona, lukumbu la wadendi laki Maka. 

36Onʼandi a pami lʼenundu aki Abidona, ku Zura, Kishi, Bala, Nere, Nadaba, 

37Ngedore, Ahiyo, Zekariya la Mikilote. 

38Mikilote akuti Shimeama. Ndu vo mbakadjashi kame lʼanengewo la 
Jerusalema, welanedi la anengewo ako. 

39Nere akuti Kishi; Kishi akuti Saulu; Saulu akuti Jonatana, Malaki-Shua, 
Abinadaba la Eshibala. 

40Ona pami a Jonatana aki Meribe-Bala. Ku Meribe-Bala akuti Mika. 

41Ana apami wa Mika ane: Pitona, Meleke, Tarea la Ahaza. 

42Ahaza akuti Jara; Jara akuti Alemete, Azimaveta la Zimiri; Zimiri akuti Moza; 

43Moza akuti Binea; Binea akuti Refaya, Refaya akuti Eleasa, Eleasa akuti Azele. 

44Azele akuti ana apami asamalu, kumbu yawo nye: Azirikame, Bokeru, 
Ishamele, Sheariya, Obadiya la Hanana. Waso weli ane apami wa Azele. 

1 Ekondo 10 

Nyoi ka Saulu la AnʼAndi wʼApami 
(1 Sam. 31:1-13) 

1Asi Filistiya wakalo lʼasi Isariyele ta. Asi Isariyele wakalawo asi Filistiya, 
wakako, wakadiakema lʼUkungu a Ngiliboa. 

2Asi Filistiya wakayelana la Saulu la anʼandi wʼapami, ku vo wakatudiaka 
Jonatana, Abinadaba la Malaki-Shua ana apami wa Saulu. 

3Ta diakaheki Saulu. Ambuki wʼeta wakatuwunda, wakuhumuya wulu. 

4Ku Saulu akatela one lakatawembelaka dihumo dia ta ati: Osomole yombo yaye, 
umpiki, ne dia wane wahatahemaka ohekeli aku watukuyumpika. Keli one 
lakatawembelaka dihumo dia ta kunanga, ne dia ndi akandama la woma. Ku 
Saulu akose yombo yandi, akayahumanya ladiku diayo. 

5Lamʼakenyi one lakatembelaka Saulu dihumo dia ta ati: Ndi ambuvo, ndu ndi 
akayahumanya ladiku dia yombo yandi, ku ndi akavu. 

6Osoku mbakavu Saulu, ndi la anʼandi asatu wʼapami. Ndu wa lu luudu landi tshe 
wakavu etena kako. 

7Lamʼakenyi asi Isariyele waki lʼukidi vati: Asikasu wambulawo, ndu Saulu la 
anʼandi wambuvo, ndu vo wakalawo, wakatshiki esumba awo. Ku asi Filistiya 
wakatshu, wakatudjase lʼesumba ako. 

8La wediʼa pindju, asi Filistiya wakatshu dia ntosa diango diaki edu, wakatutana 
Saulu la anʼandi asatu wʼapami wakavwi lʼUkungu a Ngiliboa. 

9Vo wakose diango diandi, wakatole ote andi la dihumo diandi dia ta: wakatumi 
lukumu lako lʼololo le ditemolatemola diawo ndu le antu wa lu beke tshe dia kete 
yʼasi Filistiya. 

10Vo wakatukitsha dihumo dia ta diaki Saulu lu luudu la ditemolatemola diawo, 
ndu wakatukeleka ote andi lu luudu la Dangona. 

11Lamʼakuki Jabeshe-Ngiliyade lukumu uku akatshela asi Filistiya Saulu, 

12apami wa dihunga tshe wakunela dia ntosa udu wa Saulu la edu wa anʼandi 
wʼapami, wakatuya la wo la Jabeshe. Wakakhunde edu awo la tshina diʼulungu 
la Jabeshe; wakakili mbu ya nde nshi esambeli. 

13Okone Saulu akavu uma lʼuhedia wakandahediaka Latuyalaka, ako lakindi 
kunkitanyia diui diandi, ndu ne dia ndi akatshu le one latoteketshaka djimu dia 
ndi mboteketshiyadio. 

14Ndi kumumbula Latuyalaka, diako mbakandudiaki, ndu mbakandakimo 
diulelu le Davidi, ona Jese. 

1 Ekondo 11 

Wambudja Davidi Khumʼekanga ka Isariyele 
(2 Sam. 5:1-5) 

1Ku Isariyele tshe wakayi le Davidi la Heberona, wakayuwutela vati: Shu teli 
weka aye la emunyi aye. 

2Nshi kina lamʼaki Saulu khumʼekanga, we kakalombolaka Isariyele. Ku 
Latuyalaka, Unyashungu aye, akakutela ati: We kayuyala ulami wa wudja ami 
Isariyele, we kayuyala uwandji awo. 

3Okone dihangamendi tshe diʼIsariyele wakayi le khumʼekanga Davidi la 
Heberona. Ku ndi akadji la wo sheki la ntundu ka Latuyalaka la Heberona. Vo 
wakukiti iso dia ndi ndjala khumʼekanga ka Isariyele uku diui diakati Latuyalaka 
lʼunyo wa Samuele. 

Davidi Ambolembia Siona 
(2 Sam. 5:6-10) 

4Ku Davidi lʼasi Isariyele wakatshu la Jerusalema (yetawo vati: Jebuse). Lʼetena 
kako asi Jebuse, akanga a kete, waki leko. 

5Asi Jebuse wakatela Davidi vati: We hoto lane. Keli Davidi akose lungeli la la 
Siona. Vo mbeli usumba wa Davidi. 

6Davidi akati ati: Untu tshe layolembia asi Jebuse ntundu, ayuyala uwandji la 
olombodi wʼalimbi. Joaba, onʼa Zeruya, akatshu ntundu, ku ndi akayala uwandji. 

7Davidi akadjase lʼatei a lungeli, diako mbakawole dihuli diako vati: Usumba wa 
Davidi. 

8Davidi akahikia mvudu lʼutshimba tshe wʼusumba uma la Milo ndu lʼetshimba. 
Ku Joaba akalongosola ahuli akina wʼusumba. 

9Davidi akatatekoyaka ndjala la wulu, ne dia Latuyalaka, kanga lulimbilimbi, aki 
la ndi. 

Apami wa Wulu wa Davidi 
(2 Sam. 23:8-39) 

10Wane weli ewandji wʼakanga a wulu waki la Davidi, ndu wakukimanyiaka lu 
diulelu diandi kame la Isariyele tshe, dia mbushikike khumʼekanga, uku diui dia 
Latuyalaka lu dikambu dia Isariyele. 

11Wane weli efula kʼapami a wulu waki la Davidi: Jashobeame, onʼa Hakimoni. 
Ndi aki uwandji wa elombodi wa ta. Ndi akatepia dikonga diandi dia ndo lʼantu 
kama shatu, akadiaki vo tshe etena otoi. 

12Eleazera, onʼa Dodo, usi Ahoa kakahonyi la ndi. Ndi aki otoi omotshi lʼatei 
wʼapami a wulu asatu. 

13Ndi aki kame la Davidi la Pasi-Damima, lene akasangana asi Filistiyadia ndo ta 
lu ekambo kʼepunga, ku antu wakalawo asi Filistiya. 

14Vo wakemala lʼatei ekambo, wakakilami, wakadiaki asi Filistiya. Latuyalaka 
akahandja la panda ka wuki. 

15Ewandji esatu uma lʼatei wʼewandji akumi asatu wakatshu le Davidi lu wuku 
wʼAdulama. Lʼetena keso, ku asi Filistiya wakahangi lʼukidi wʼasi Refayima. 

16Davidi aki lu lungeli la ta, la ului wʼalimbi wʼasi Filistiya wakahangi la 
Betelehema. 

17Davidi akakumbula ashi, ata ati: Utumukundja ashi wa no uma lʼeteko ka la 
suku dia Betelehema li! 

18Antu ako asatu waketi kʼatei wʼului wʼalimbi wʼasi Filistiya, wakatuduwula 
ashi uma lʼeteko ka la suku dia Betelehema. Vo wakawaela le Davidi, keli ndi 
kumbetawo mbano. Ndi akatshulula la ntundu ka Latuyalaka. 

19Ndi akati ati: Unyashungu ami li, kanyi ya ntsha dikambu ne yeko etali uma le 
mi. Ukundi ukukimi no dikila diʼapami ane waketawo nsundja nyumu yawo? Ne 
dia uma lʼesundjelu ka nyumu yawo, mbakawatuwaela. Okone ndi kono ashi ako. 
Dikambu so mbakatshi akanga a wulu ane asatu. 

20Abishai, onangu Joaba, aki uwandji wa elombodi akumi asatu. Ndi akatepia 
dikonga diandi dia ndo lʼantu kama shatu, akadiaki. Diako mbakandayala la 
lukumu lʼatei asatu aku wa ntundu. 

21Lʼatei wʼakumi asatu ako, ndi akaleki nemo, akayala uwandji awo. Keli ndi 
kunkundja nemo diedimi lʼasatu ako wa ntundu. 

22Benaya, onʼa Jehoyada, onʼa kanga wulu omotshi usi Kabize, akatshaka 
akambu wa mamba. Ndi akatudiaka ana ahendi wa tambwe la Moaba. Ndi akoto 
ndu lu difuku lu nshi ya lungi lʼekama la tshitshi akadiaki tambwe. 

23Ndi akadiaki usi Edjibitu laki utali wa kubita tshanu. Usi Edjibitu ako aki la 
dikonga lu lunya uku ukanda wa nto asami. Benaya akatshu utsha le ndi 
lʼukalimba, akatohotola dikonga uma lu lunya, akudiaki la dio. 

24Oso eli akambu wakatshi Benaya, onʼa Jehoyada. Ndu ndi akakundja lukumu 
kame lʼantu aku asatu a wulu. 

25Ndi akaleki antu akumi asatu nemo, keli ndi kombedima lʼantu aku asatu wa 
ntundu. Davidi akukitsha olombodi wa elami andi. 

26Apami a wulu lʼatei ului wʼalimbi ane: Asahele, onangu Joaba, Elehanana, onʼa 
Dodo, usi Betelehema, 

27Shamota, usi Haroda, Heleze, usi Pelona. 

28Ira, onʼa Ikeshe, usi Tekoa, Abiyezere, usi Anatota, 

29Sibekai, usi Husha, Ilai, usi Ahoa, 

30Maharai, usi Netofa, Helede, onʼa Bana, usi Netofa. 

31Itai, onʼa Ribai, usi Ngibeya kʼasi Bendjamina, Benaya, usi Piratona. 

32Hurai, uma lʼekedi wa la Ngasha, Abiyele, usi Araba, 

33Azimaveta, usi Baharuma, Eliyaba, usi Shalobana, 

34Hashema, usi Ngizona, Jonatana, onʼa Shange, usi Harara. 

35Ahiyame, onʼa Sakara, usi Harara, Elifala, onʼa Ura, 

36Hefere, usi Mekera, Ahidja, usi Pelona, 

37Hezero, usi Karamele, Narai, onʼa Ezibai, 

38Joele, onangu Natana, Mibihare, onʼa Hangiri, 

39Zeleke, usi Amona, Naharai, usi Berote, lakatembelaka Joaba, onʼa Zeruya, 
dihumo dia ta. 

40Ira, usi Itiri, Ngareba, usi Itiri, 

41Uriya, usi Hiti, Zabada, onʼa Alai, 

42Adina, onʼa Shiza, usi Rubena, olombodi wʼasi Rubena. Ndi lʼantu akumi asatu 
kame la ndi. 

43Hanana, onʼa Maka, Joshafata, usi Mitini, 

44Uziya, usi Ashiterote, Shama la Jeyele, ana wa Hotama, usi Aroera. 

45Jediyele, onʼa Shimiri, Joha onangu, usi Tizi, 

46Eliyele, usi Mahava, Jeribai la Joshaviya, ana wa Elename. Itima, usi Moaba, 

47Eliyele, Obede la Jasiyele, usi Mezoba. 

1 Ekondo 12 

Andoshi wa ta wa Davidi 

1Lanʼeli antu wakayi le Davidi la Zikilange, lamʼakandatashamaka Saulu, onʼa 
Kishi. Vo waki lʼului wʼapami a wulu, ekimanyidi andi lu ta. 

2Vo waki ambuki wʼeta, wakeyaka mbuka ave la pitu la lunya la pami kana la 
lunya la lomoso. Vo waki anangu Saulu, uma lu wudja wa Bendjamina. 

3Ahiyezere aki uwandji awo, ku Joashi divwa diandi. Vo ahendi waki ana wa 
Shema, usi Ngibeya; Jeziyele la Pelete, ana wʼAzimavete; Beraka; Jehu, usi 
Anatota; 

4Ishimaya, usi Ngibiyona, pami ka wulu lʼatei wʼakumi asatu, ndu uwandji 
wʼantu akumi asatu; Jeremiya, Jahaziyele; Johanana; Jozabada, usi Ngedera; 

5Eluzai; Jerimote; Baaliya; Shemariya; Shefatiya, usi Harafu; 

6Elekana, Ishiya, Azarele, Joezere la Jashobeame, asi Kora; 

7Joela la Zebadiya, ana wa Jerohama, usi Ngedore. 

8Lʼatei wʼasi Ngada, apami ane a wulu, andoshi wa ta wakeyaka ulimu wʼengawu 
ka dikonga, waki uku tambwe, ndu wakadjaka luwangu uku peli ya lʼekungu, 
wakatshu le Davidi la lungeli la ta lʼusui wa shenga; 

9Ezere, olombodi awo, Obadiya, wudja a hendi; Eliyabe, wa satu; 

10Mishimana, wa nei; Jeremiya wa tanu; 

11Atai, wa samalu; Eliyele, wʼesambeli; 

12Johanana, wʼenanei; Elezabada, wa divwa; 

13Jeremiya wa dikumi; Makibanai, wa dikumi lʼotoi. 

14Waso uma lʼatei wʼana apami wa Ngada waki elombodi wʼului wʼalimbi: one 
lakaleki tshitshe lʼatei awo, aki ladiku diʼantu lukama, la one lakaleki wuki aki 
ladiku diʼantu kinunu. 

15Waso mbakateho Jorodana lu ngondo ka ntundu lamʼaki Jorodana la elula. Ndu 
wakatutshanya antu tshe wakadjashi lʼekidi, lu leke lʼehutwelu ndu lu leke 
lʼedjelu. 

16Antu amotshi uma lu wudja wa Bendjamina la wa Juda wakatshu le Davidi la 
lungeli. 

17Davidi akatumbi dia ntuhumana la wo, akatuwatela ati: Naka nyu nyambuya 
le mi la ki, dia ndjunkimanyia, utema ami ayuyala kame la nyu. Keli naka nyu 
nyambuya la lukesu, dia ndjunfunga le atunji ami lamʼahamatshi dikambu dia 
ngala, Unyashungu a washesu anyendi, anyuhangweli. 

18Ku Nyuma ka Unyashungu akahema Amasai, uwandji wʼelombodi ako, ku ndi 
akatela Davidi ati: We Davidi, waye mbesu. We onʼa Jese, lu leke laye kesu. Ki, ki 

kayali la ye, ndu ki kayali le ekimanyidi aye, ne dia Unyashungu aye 
katukukimanyiaka. Ku Davidi akalungula, akawaotshiya lʼatei wʼelombodi andi 
wa ta. 

19Antu amotshi uma lu wudja wa Manase, wakaseko utsha le Davidi 
lamʼakandatshu kame lʼasi Filistiya dia ntolo la Saulu ta. (Keli Davidi 
kumbakimanyia, ne dia lamʼakambwana ewandji wʼasi Filistiya, vo wakûkaluya 
wata vati: Ndi atukuketa lu leke la khumendi Saulu, ku vo ntolosha.) 

20Lamʼakakalula Davidi utsha la Zikilange, apami ane wʼasi Manase ane: Adina, 
Jozabada, Jediyaele, Mikaele, Jozabada, Elihu la Ziletai, ewandji wa nunu nunu 
diʼasi Manase, wakaseko utsha le ndi. 

21Vo wakakimanyia Davidi dia ndosha ului wʼapotodi, ne dia asi Manase ako tshe 
waki antu wulu ndu elombodi wʼalimbi. 

22Antu wakasekoka la lushi la lushi utsha le Davidi dia ntukimanyia edja ndu ndi 
akayala la ului a wuki wʼalimbi uku ului wʼalimbi a Unyashungu. 

23Lane eli efula kʼelombodi wʼalimbi wakayi le Davidi la Heberona dia minya 
diulelu uma le Saulu, dia mbushadio uku diui dia Latuyalaka. 

24Asi Juda, wakembaka dingawu la akonga, waki andoshi wa ta nunu samalu la 
kama enanei. 

25Uma lu wudja wa Simeyona apami wa wulu wakeyaka ndo ta, waki nunu 
esambeli la lukama. 

26Uma lu wudja wa Lewi, antu nunu nei la kama shamalu; 

27Jehoyada aki olombodi wa diuhu dia Arona. Ndi aki la antu nunu satu la kama 
esambeli. 

28Zadoka, olongo a pami a wulu, la wa lu khumbu ka shi, aki elombodi akumi 
ahendi la ehendi. 

29Uma lu wudja wa Bendjamina, anangu Saulu, antu nunu satu, ne dia edja ndu 
kakiane etenyi ka wuki ka wudja ako wakekamaka Saulu. 

30Uma lu wudja wʼasi Efarayima, nunu akumi ahendi la kama enanei, apami a 
wulu, akanga a lukumu lu mvudu ya washewo. 

31Uma lʼetenyi ka hendi ka wudja wa Manase, nunu dikumi la enanei, 
wakafundama kumbu dia nshikike Davidi khumʼekanga. 

32Uma lu wudja wa Isakara, akanga wʼewu ka tena dia mbeya kene keli ololo dia 
Isariyele ntsha, elombodi kama hyendi, la anengewo tshe waki lʼokongo awo. 

33Uma lu wudja wa Zebuluna, andoshi wa ta nunu akumi atanu, wakeyaka ulimu 
wa ta ndu waki la wehu tshe wa dihumo dia ta, wakayakunge dia ndo ta lʼutema 
otoi. 

34Uma lu wudja wa Nafetali, elombodi kinunu, kame la andoshi wa ta nunu 
akumi asatu la esambeli wakakime dingawu la akonga. 

35Uma lu wudja wa Dane, andoshi wa ta nunu akumi ahendi lʼenanei la kama 
shamalu. 

36Uma lu wudja wa Ashere, andoshi wa ta nunu akumi anei wakayakunge dia 
ndo ta. 

37Uma la wedi wa Jorodana, asi Rubena, asi Ngada, la etenyi ka hendi ka wudja 
wa Manase waki nunu lukama la akumi ahendi, kame la wehu tshe wa dihumo 
dia ta. 

38Andoshi wa ta aso tshe wakayakunge dia ndo ta, wakayi lʼutema otoi uya la 
Heberona dia nshikike Davidi, khumʼekanga ka Isariyele tshe. Ndu asi Isariyele 
tshe wakatshikala, waki la kanyi otoi ya mbidja Davidi khumʼekanga. 

39Vo wakatshikala la Davidi nshi shatu, wale, wano, ne dia anengewo 
wakalongoswelaka dia nde. 

40Ndu asi wedja wakadjase lasuki la wo, pulu ndu la Isakara, Zebuluna, la 
Nafetali, wakawaelaka mbu ya nde lu punda, lu kamelo, lu falasa, ndu lu ngombe: 
shima, ekama wa fingu yambuma, ndu wʼelua wa vinyo wambuma, wanu, iso, 
ngombe la ekoko efula, ne dia Isariyele waki la ongenongeno. 

1 Ekondo 13 

Esangweyu ka Davidi ka Mbela Oshete wa Sheki uya la Jerusalema 

1Davidi akambwana ndi la elombodi wa nunu nunu la elombodi wa kama kama 
yʼalimbi, ewandji tshe. 

2Ku Davidi akatela ului tshe wa Isariyele ati: Naka dikambu ne ololo le nyu, ndu 
diambuya uma le Latuyalaka, Unyashungu asu, tutumi akendji lu beke tshe utsha 
le anengesu wambutshikala lu kete tshe ya Isariyele, ndu utsha le elombedi la 
asi Lewi lu esumba, lenʼeli etshimba awo dia vo nsangana la su. 

3Katela oshete wa sheki wa Unyashungu asu lʼatei asu ntu, ne dia shu kuntsha la 
wo ulimu lu nshi ya Saulu. 

4Ului tshe wʼantu waketawo ntsha dikambu so, ne dia dio diaki ololo lu ashu 
awo. 

Davidi Ambutsho dia Notsa Oshete wa Sheki 
(2 Sam. 6:1-11) 

5Okone Davidi akasanganya asi Isariyele tshe kame uma la Shihore, okedi wa 
lʼEdjibitu, pulu ndu lʼeotwelo ka la Hamata, dia ntela oshete wa Unyashungu uma 
la Kiriyate-Jaerima. 

6Ku Davidi akunela, ndi la Isariyele tshe, wakatshu la Bala, ketawo vati: Kiriyate-
Jearima keli lu leke la Juda, dia ntosa oshete wa Unyashungu, watuwetaka 
lukumbu la Latuyalaka ludjashi lʼasa akeruba. 

7Vo wakatundja oshete wa Unyashungu uma lu luudu lʼAbinadaba, wakawahe 
ladiku dia pusupusu kʼuyuyu. Uza la Ahiyo wakasukuya pusupusu kako. 

8Davidi lʼasi Isariyele tshe wakatanokaka wenye la ntundu ka Unyashungu la 
wulu awo tshe, watimbi esambu, watahumi sese, akembi, ngomo, ekokoloko la 
amama. 

9Lamʼakawakumi lu dihuli diʼesuswelu dia Kidona, Uza akasimbula lunya, 
akakimela oshete wʼekila, ne dia ngombe yakayangi mbokosha. 

10Kele ka Latuyalaka kakayala wulu le Uza. Ndi akokomola, ne dia ndi 
akasimbula lunya landi dia nkimela oshete wʼekila, ku ndi akavu kaku la ntundu 
ka Unyashungu. 

11Davidi akanyangi wulu, ne dia Latuyalaka akudiaki osoku. Okone, vo mbetaka 
dihuli diako edja ndu elo vati: Pereze-Uza (kitshimudi ati: Ekunguswelu le Uza). 

12Davidi akuki Unyashungu woma lushi luku, ata ati: Ukundi ayumeya nkumia 
oshete wa Unyashungu lakami? 

13Okone Davidi kunanga nsekola oshete wa shek utsha lakandi lʼusumba wa 
Davidi. Ndi aketola la wo utsha lu luudu la Obede-Edome, usi Ngata. 

14Oshete wa Unyashungu wakatshikala lu khumbu ka Obede-Edome, lu luudu 
landi ngondo shatu. Ku Latuyalaka akatshokola luudu landi, la kene tshe kaki la 
ndi. 

1 Ekondo 14 

Hirame Ambeya Davidi 
(2 Sam. 5:11-12) 

1Hirame, khumʼekanga ka Tura, akatumi akendji le Davidi kame la etamba 
wʼesasi, ambiki wa mvudu yʼave la etshudi wʼabaya dia ntuhikela luudu. 

2Davidi akalimbitela ati: Latuyalaka ambunshikike khumʼekanga ka Isariyele, 
ndu ndi ambedia diulelu diami dikambu dia wudja andi Isariyele. 

Ana Wakatuta Davidi la Jerusalema 
(2 Sam. 5:13-16; 1 Ek. 3:5-9) 

3Davidi akatutshuka wadi akina la Jerusalema. Ku ndi akamututa ana apami la 
ana amantu. 

4Kumbu yʼana wakandatuta la Jerusalema nye: Shamua, Shobaba, Natana, 
Solomona, 

5Jibare, Elishua, Elefelete, 

6Nonga, Nefenge, Jafiya, 

7Elishama, Beliyada la Elifelete. 

Davidi Ambolembia Asi Filistiya 
(2 Sam. 5:17-25) 

8Lamʼakuki asi Filistiya lukumu ati: Wakakiti Davidi iso, dia ndi ndjala 
khumʼekanga ka Isariyele, vo tshe wakayi dia ndjuyanga. Lamʼakuki Davidi 
dikambu so, ndi akatshu dia ntuhumana la wo. 

9Asi Filistiya wakakumi, wakakukanela lʼukidi wa Refayima. 

10Ku Davidi akambula Unyashungu ati: Ntshu dia ntolo lʼasi Filistiya? We 
ayakimo lu anya ami? Ku Latuyalaka akûkaluya diui ati: Tshoka, dimi layakimo 
lu anya aye. 

11Davidi la asikandi wakatshu la Bala-Perazina. Ndi akatolembia asi Filistiya 
leko. Ku ndi akati ati: Unyashungu akahandjudi atunyi ami vwa la lunya lami, 
uku ashi mbakela. Diako mbakawole dihuli diako lukumbu ati: Bala-Perazima. 

12Asi Filistiya wakatatshiki ditemolatemola diawo leko, ku dio diakatshumbama 
uku akadjanga Davidi. 

13Asi Filistiya wakayukukanela lʼukidi ntu. 

14Davidi akambula Unyashungu ntu. Ku Unyashungu akûkaluya diui ati: 
Tutshoki lu welelo awo, keli utshimbi uma lʼokongo awo. Ku we ayukuma la le 
wo lasuki lʼetamba wʼelombi. 

15Lamʼayuyuka luhelu ladiku diʼetamba wʼelombi, kutumbi dia ntolo la wo ta, ne 
dia Unyashungu ambeta la ntundu ka ye dia ntolembia alimbi wʼasi Filistiya. 

16Davidi akatshi uku akawutela Unyashungu, ku vo wakatalembia alimbi wʼasi 
Filistiya uma la Ngibiyona pulu ndu la Ngezere. 

17Lukumu la Davidi lakadiangana lu kete tshe. Latuyalaka akawete engo ka 
woma le wedja tshe. 

1 Ekondo 15 

Wambela Oshete wa Sheki Uya la Jerusalema 
(2 Sam. 6:12-23) 

1Davidi akayahikela mvudu lʼusumba wa Davidi. Ndi akalongoswela oshete wa 
Unyashungu dihuli, akutshela luudu la dipema. 

2Davidi akati ati: Untu kʼuntu hakuki memba oshete wa Unyashungu, paka asi 
Lewi atu, ne dia Latuyalaka akasonola dia vo membaka oshete wa Unyashungu, 
la dia mbutshelaka ulimu pundju. 

3Davidi akasanganya asi Isariyele tshe la Jerusalema, dia mbela oshete wa 
Latuyalaka uya lu dihuli diakandolongoswela. 

4Davidi akasanganya ana apami wa Arona la asi Lewi ane: 

5Uma le asika Kohata, Uriyele, uwandji, la anangu lukama la akumi ahendi; 

6uma le asika Merari, Asaya, uwandji la anangu kama hyendi la akumi ahendi; 

7uma le asika Ngereshome, Joele, uwandji, la anangu lukama la akumi asatu, 

8uma le asika Elizafana, Shemaya, uwandji, la anangu kama hyendi; 

9uma le asika Heberona, Eliyele, uwandji, la anangu akumi enanei; 

10uma le asika Uziyele, Aminadaba, uwandji, la anangu lukama la dikumi la 
ahendi. 

11Davidi aketi elombedi Zadoka la Abiyatara, la asi Lewi: Uriyele, Asaya, Joele, 
Shemaya, Eliyele la Aminadaba. 

12Ndi akawatela ati: Nyu mbeli ete wa khumbu yʼasi Lewi. Nyuyakidia, nyu la 
anengenyu, dia nyu ntela oshete wa Latuyalaka, Unyashungu wa Isariyele, uya 
lu dihuli diakamolongoswela. 

13Uma lu dikambu diakinyu kuntsho etena ka ntundu, mbakatusuya Latuyalaka, 
Unyashungu asu, ne dia shu kumbumbula uku olembe. 

14Okone elombedi la asi Lewi wakayakidia dia ntosa oshete wa Latuyalaka, 
Unyashungu wa Isariyele. 

15Asi Lewi wakatemba oshete a Unyashungu lʼesembe lʼaheka, uku diui dia 
Latuyalaka lʼunyo wa Mose. 

16Davidi akatela olombodi wʼasi Lewi dia ndi nonga anengewo amimbi kame la 
dihumahuma diawo, akembe, sese la ekokoloko dia vo mpuma shamanya la 
mimba lʼongenongeno. 

17Okone asi Lewi wakasonola Hemana, onʼa Joele, Asafu, onangu omotshi, onʼa 
Berekiya; uma le asika Merari, onengewo omotshi, Etana onʼa Kushaya; 

18vo la anengewo wa lʼonongo a hendi: Zekariya, Bena, Jaziyele, Shemiramota, 
Jehiyele, Uni, Eliyabe, Benaya, Maseya, Matitiya, Elefelehu, la Mikineya, ndu 
alami wʼasuku Obede-Edome la Jeyele. 

19Emimbi ene: Hemana, Asafu, la Etana wakakimela ekokoloko wʼehotela dia vo 
ntekokolaka. 

20Zekariya, Aziyele, Shemiramota, Jehiyele, Uni, Eliyabe, Maseya, la Benaya 
wakakimela akimbi wakahumi lu diui dia Alama; 

21Matitiya, Elifelehu, Mikineya, Obede-Edome, Jeyele, Azaziya wakakimela sese 
wakayihumi lu diui dia Shemina dia nombola esambu. 

22Kenaniya, olombodi wʼasi Lewi, akatalombolaka esambu, ne dia ndi 
akaweyaka efula. 

23Berekiya la Elekana waki alami wa suku diʼutsha lʼoshete va sheki. 

24Elombedi: Shebaniya, Joshafata, Netanele, Amasai, Zekariya, Benaya la 
Eliyezere wakatadaka amama la ntundu ka oshete wa Unyashungu. Obede-
Edome la Jehiya waki alami wa suku diʼutsha lʼoshete wa sheki. 

25Ku Davidi, dihangamendi dia Isariyele la elombodi wʼantu nunu nunu 
wakatshu lʼongenongeno dia ntosa oshete wa sheki wa Latuyalaka uma lu luudu 
la Obede-Edome. 

26Lamʼakakimanyiaka Latuyalaka asi Lewi wakayembaka oshete wa sheki wa 
Latuyalaka, vo wakulambula esongo wa ngombe esambeli la ekoko a waumi 
esambeli. 

27Davidi akalote ukutu wa linene wʼololo. Ndu asi Lewi tshe wakayembaka 
oshete wa sheki, amimbi, la Kenaniya, olombodi wʼesambu lʼatei wʼamimbi, 
wakalote pupu. Davidi akalote ndu ukutu wa nemo wa linene. 

28Okone Isariyele tshe wakela oshete wa sheki wa Latuyalaka, wayadji aelu 
wʼongenongeno, wayadi pungi la amama, wayahumi ekokoloko, 
wayahelenganya akembi la sese. 

29Lamʼakakumi oshete wa sheki wa Latuyalaka lʼusumba wa Davidi, Mikale, ona 
umuntu a Saulu, akendaka lu didishi, enyi ku khumʼekanga Davidi one 
ayalimbolimbo la wenye. Ku ndi akawonyola lʼutema. 

1 Ekondo 16 

1Lamʼakawela oshete wa Unyashungu, wakukitsha lʼatei a luudu la dipema 
lakuhikela Davidi. Vo wakalambula elambu wa lutshumba la ntundu ka 
Unyashungu ndu elambu wa ki. 

2Lamʼakashidiya Davidi nambula ulambu wa lutshumba la elambu wa ki, ndi 
akatshokola antu lu lukumbu la Latuyalaka. 

3Ndi akasha asi Isariyele tshe ndu apami ndu amantu, untu lʼuntu ukama wa ma, 
la funda ka nyama, la ukama wʼelua wa vinyo ya weumu. 

4Davidi akasha asi Lewi ane okende wa ntsha ulimu la ntundu kʼoshete wa 
Latuyalaka, la dia ntemolaka, mandulaka la mbukaka Latuyalaka, Unyashungu 
wa Isariyele, lusaka: 

5Asafu, olombodi; Zekariya, divwa diandi, Jeyele, Shemiramota, Jehiyele, 
Matitiya, Eliyabe, Benaya, Obede-Edome la Jeyele, kame la akembi la sese; ndu 
Asafu la ekokoloko wakandayahelenganyaka; 

6elombedi Benaya la Jahaziyele wakayakolamelaka mvuda amama la ntundu 
kʼoshete wa sheki wa Unyashungu. 

Usambu wa Davidi wʼEukelu ka Lusaka 
(Esam. 105:1-15; 96:1-13; 106:47-48) 

7Lu lushi lake, Davidi akatatela mbisha Asafu la anʼandi okende wa mandulaka 
Latuyalaka lʼesambu. 

8Nyuki Latuyalaka lusaka, nyotemole lukumbu landi! Nyulimbitshiya wedja 
etsha andi wa mamba! 

9Nyuwimbeli esambu, nyuwimbeli esambu wa nemo! Nyotekete dia akambu 
andi wa mamba tshe! 

10Nyuyatumbuli lu lukumbu landi lʼekila! Etema a wane watuyangaka 
Latuyalaka wangenengene! 

11Nyuyangi Latuyalaka la wulu andi, Nyokolameli nyanga elundji kandi! 

12Nyuho etsha wa mamba wakandatshi, Akambu andi wa mamba, la dumbwelu 
uma lʼunyo andi, 

13Nyu tukanula ta Isariyele, ukambi andi, Nyu ana wa Jakoba, esonami andi! 

14Ndi eli Latuyalaka, Unyashungu asu; Dumbwelu diandi dieko lu kete tshe. 

15Nyuhoki sheki yandi nshi tshe, Alaka andi le nonga kinunu, 

16Sheki yakandadji lʼAbarahama, la etshibelu kakandatshibela Isaka, 

17Sheki yakandashikike le Jakoba uku olembe, Le Isariyele uku daka dia pundju, 

18Ati: Layukusha kete ya Kanana Uku etenyi kaye kʼukito. 

19Lamʼakiwo djui ya tshitshe, Vo waki djui yuleki tshitshe la angendangenda lu 
kete, 

20Vo wakatekekoka uma lu wudja la wudja, Uma lu diulelu dimotshi utsha lu 
diulelu dikina. 

21Keli Latuyalaka kumbetawo untu mbatshela kolo, Ndi akasuya khumi ya 
dikanga lu dikambu diawo, 

22Ati: Tanyunandaki akitami ami wʼiso, Tanyutshelaki amvutshi ami kolo! 

23Nyimbeli Latuyalaka esambu, nyu wa la kete tshe! Nyulimbitshiyaki antu 
panda kandi la lushi la lushi; 

24Nyusanya lutumbu landi lʼatei a wedja, Etsha andi wa mamba lʼatei a antu tshe! 

25Ne dia Latuyalaka keli wuki, ndi kuleki nkuka dia ntumbwama! Ndi keli woma 
ladiku dia ditemolatemola tshe; 

26Ne dia ditemolatemola tshe dia wedja, dikishi mbedio, Keli Latuyalaka 
akatungi ulungu. 

27Lutumbu la nemo weko la ntundu kandi, Wulu la ongenongeno weko lu 
edjaselu kandi. 

28Nyanduli Latuyalaka, nyu khumbu ya wedja, Nyanduli Latuyalaka ne dia 
lutumbu landi la wulu andi! 

29Nyutumbuli Latuyalaka ne dia lukumbu landi! Nyela elambu, nyuyi la ntundu 
kandi, Nyotemole Latuyalaka lʼotemwelo wuleki dimena wa shikaa! 

30Nyudidimi la ntundu kandi nyu asi kete tshe! Ndu andja ambushikikala, wuhu 
wahaweyi nsukasuka. 

31Ulungu angenengene, kete aluli too lʼongenongeno! Wataki lʼatei a wedja tshe 
vati: Latuyalaka uleli! 

32Ashi a waki wadikiti kame la diango tshe dieli loko! Usui la wane watudjaseka 
loko, wangenengene! 

33Ku etamba wa lʼekunda wimbi esambu lʼongenongeno la ntundu ka Latuyalaka 
Ne dia ndi uyayi dia ndjulumbuya kete. 

34Nyuki Latuyalaka lusaka, ne dia ndi eli ololo, Ne dia ngandji kandi ka mamba 
katuyalaka pundju! 

35Nyuti ntu nyati: Utushimbeli, we Unyashungu, panda kasu, Utusanganya kame, 
ututundja uma lʼatei a wedja, Dia shu mbuka lukumbu laye lʼEkila lusaka La dia 
shu ndeka nkutumbula. 

36Latuyalaka Unyashungu wa Isariyele atumbwami, Pundju pundju! Antu tshe 
wati vati: Ayali osoku! Nyanduli Latuyalaka. 

Wambusha Asi Lewi Okende wʼOshete wa Sheki 

37Ku Davidi akatshiki Asafu la anangu leko la ntundu kʼoshete wa sheki wa 
Latuyalaka dia vo ntshaka lutumu la la lushi la lushi la ntundu kʼoshete; 

38ndu Obede-Edome, kame la anangu akumi asamalu lʼenanei; la Obede-Edome, 
onʼa Jedutuna, la Hosi dia ndjala alami wʼasuku. 

39Ndi akakitsha olombedi Zadoka la elombedi, anangu, la ntundu ka etemwelo 
ka dipema ka Latuyalaka lu dihuli dia ladiku, diaki la Ngibiyona, 

40dia nambulaka Latuyalaka elambu wa lutshumba pindju la dikolo lʼediakelu 
kʼelambu wa lutshumba, uku akafundama lu elembe wa Latuyalaka, 
wakandadjela Isariyele. 

41Ndu Hemana, Jedutuna, la akina wakasonwama ndu wakawafundama kumbu 
dia mbukaka Latuyalaka lusaka, ne dia ngandji kandi ka mamba katutshikalaka 
pundju. 

42Hemana la Jedutuna waki kame la wo la amama ndu la ekokoloko ne dia wane 
wakatehelenganyaka, la dihumahuma ne dia esambu wa nemia Unyashungu. 
Ana apami wa Jedutuna waki aiami wa asuku. 

43Ku antu tshe wakakalula utsha la wakawo, ndu Davidi akakalula lakandi dia 
ntotshokola khumbu kandi. 

1 Ekondo 17 

Unyashungu Ambudja la Davidi Sheki 
(2 Sam. 7:1-29) 

1Lamʼakadjase Davidi lu luudu landi, ndi akatela umvutshi Natana ati: Enda, dimi 
lambudjase lu luudu lʼetamba wʼesasi, keli oshete wa sheki wa Latuyalaka weko 
lu luudu la dipema. 

2Natana akûkaluya diui ati: Utshi tshe keli lʼutema aye, ne dia Unyashungu eko 
la ye. 

3Ku lʼutshu wa lushi lako, diui dia Unyashungu diakayi le Natana ati: 

4Tshoka, tuteli ukambi ami Davidi wati: Latuyalaka kata ati: We humpikela 
luudu la dimi mbidjase. 

5Umaka lushi lakamatundja asi Isariyele uma lʼEdjibitu edja ndu elo, dimi 
latadjase lu luudu la shikaa, keli laketetaka lu luudu la dipema lakatadjaseka lu 
luudu la luudu la dipema ndu lʼedjaselu lʼedjaselu. 

6Undi, lu ahuli tshe wakamatakendakendaka lʼasi Isariyele, dimi lakatela diuhu 
dimotshi dia Isariyele diakamadji alami a wudja ami wa Isariyele nti: Okoko wa 
na wahanyampikela luudu lʼetamba wʼesasi? 

7Okone ututeli ukambi ami Davidi wati: Latuyalaka, Kanga lulimbilimbi, kata ati: 
Dimi lakakose uma lʼusui lene akayalamaka ekoko dia we ndjala uwandji wa 
wudja ami Isariyele. 

8Dimi laki la ye lu ahuli tshe wakayatatshokaka, dimi lakatshanya atunyi aye 
tshe uma la ntundu kaye. Dimi layete lukumbu laye wuki uku kumbu yʼantu a 
waki weli la kete. 

9Dimi layosonwela wudja ami Isariyele dihuli, dia vo mbidjase lu dihuli dia 
shikaa, diaha vo mpenyahenyama ntu. Akanga a ngala hawuyasuya uku 
akawasuyaka nshi ya ntundu, 

10ndu uku lʼetena kakamadji embadi lu wudja ami wa Isariyele. Dimi layolembia 
atunyi aye tshe. Lambukutela nti: Latuyalaka ayukushikikela khumbu. 

11Lamʼayukuka nshi yaye dia we ntsho le wa sho, dimi layunyiya onʼaye lakayuti 
weme lokongo aye. Dimi layushikike diuleh diandi. 

12Ndi kayuyumpikela luudu, la dimi layushikike kiti kandi ka diulelu pundju. 

13Dimi layuyala shi, ku ndi ayuyala onʼami. Dimi halunya ngandji kami ka 
mamba uma le ndi, uku akamakinya uma le one laki la ntundu kaye. 

14Dimi layushikike lu luudu lami ndu lu diulelu diami pundju; la kiti kandi ka 
diulelu kayushikikala pundju. 

15Natana aka tela Davidi aui aso tshe la enelo kako tshe. 

16Ku khumʼekanga Davidi akatshu, akatudjase la ntundu ka Latuyalaka, 
akawambula ati: Unyashungu, Latuyalaka li! dimi leli na, ndu luudu lami leli na, 
dia we nombolami edja ndu kakiane? 

17Unyashungu li, dikambu ne dieki tshitshe lu ashu aye. Keli we ambuta akambu 
wahatayi lu luudu lʼukambi aye. Unyashungu, Latuyalaka! we ambomenya 
akambu wa nonga yahatayi. 

18Keyami nkutela ntu, dimi Davidi, lu dikambu dia lutumbu lambuyuntshela, 
dimi ukambi aye? ne dia we mbeyakami. 

19Latuyalaka li, lu dikambu diami dimi ukambi aye, ndu uku weli utema aye, 
mbakayatshi akambu ane wa waki tshe, dia menyamiwo. 

20Latuyalaka li, uku aui tshe wakatuki lu atui asu, nduku ledimi la ye, nduku 
Unyashungu ukina weko, tshikima we. 

21Undi, wudja omotshi weko la kete weli uku wudja aye Isariyele 
wakayashimbela dikambu diaye, wudja wakayayatungela lukumbu, wakayatshi 
tulimbitelu ta waki la akambu wa mamba dikambu diaye ndu dikambu dia kete 
yaye lamʼakayatshanya wedja la ditemolatemola diawo la ntundu ka wudja aye, 
wakayatundja uma lʼEdjibitu? 

22We akashikike wudja aye Isariyele dia vo ndjala wudja aye pundju. We 
Latuyalaka akayala Unyashungu awo. 

23Okone we Latuyalaka, ushikike diui diakayatshi dikambu diami dimi ukambi 
aye, la dia luudu lami pundju. Utshi uku diui diaye. 

24Lukumbu laye lashikikali latumbwami pundju ati: Latuyalaka, Unyashungu wa 
Isariyele, Kanga lulimbilimbi, keli Unyashungu lu Isariyele. Luudu lami dimi 
ukambi aye Davidi lashikikali la ntundu kaye. 

25Weme Unyashungu ambomenya dimi ukambi aye wati: Dimi layukutungela 
luudu, diako mbamumuyala la dihunga dia nkolomba nomba kene. 

26Latuyalaka li, we keli Unyashungu. We ambundaka dimi ukambi aye otshoko 
one wʼololo. 

27Kakiane etawo ntshokola luudu lami dimi ukambi aye dia lo ntshikala la 
ntundu kaye pundju. Latuyalaka li, kene kambuyotshokola kambotshokwama 
pundju. 

1 Ekondo 18 

Davidi Ambokokola Diulelu Diandi 
(2 Sam. 8:1-14) 

1Lʼokongo diku, Davidi akalo lʼasi Filistiya, akawele. Ndi akose Ngata la ngelu ya 
lʼokongo awo uma lʼanya awo. 

2Ndi akalembia asi Moaba, ku vo wakayala lʼokongo andi, wakulambulaka 
ulambu. 

3Davidi akawele Hadarezere, khumʼekanga ka Zoba, utsha la Hamata, 
lamʼakandatatshokaka la ntuhika luhingu landi lʼeuhwelu lu ndjali ka Eyufarate. 

4Davidi akohotola pusupusu ya ta kinunu, ambahemi wa falasa nunu esambeli, 
la alimbi watokendakendaka lʼekulu nunu akumi ahendi. Davidi akahimbula 
falasa tshe yakakutulaka pusupusu eshisha ayo wa lʼekulu. Ndi akatshiki paka 
falasa yukuki nkutula pusupusu lukama. 

5Lamʼakayi asi Suriya uma la Damaseke dia ndjukimanyia Hadarezere, 
khumʼekanga ka Zoba, Davidi akadiaki asi Suriya nunu akumi ahendi la pendi. 

6Ku Davidi akakitsha malu la Suriya ka la Damaseke. Ku asi Suriya wakayala 
lʼokongo andi; wakulambulaka ulambu. Latuyalaka akete Davidi onembishi lu 
ahuli tshe wakandatatshokaka. 

7Davidi akose dingawu dia paunyi diakakimelaka ekambi wa Hadarezere, 
akadiela uya la Jerusalema. 

8Davidi akose ehotela efula uma la Tibihate la la Kuna, esumba wa Hadarezere. 
Solomona akayuwetsha puki ka wuki kʼohotela, dikoho la diango diʼulimu 
diʼohotela. 

9Lamʼakuki Tou, khumʼekanga ka Hamata, ati: Davidi ambowela ului wʼalimbi 
wa Hadarezere, khumʼekanga ka Zoba, 

10ndi akatumi onʼandi, Hadorama, le khumʼekanga Davidi, dia ntuwemula la 
ntuwandula ne dia ndi akalo la Hadarezere, ku akowele (ne dia Hadarezere 
akalokaka la Tou). Hadorama akela wehu tshe wʼalonga, wa paunyi, wa fesa, la 
wʼehotela. 

11Khumʼekanga Davidi akakidia ndu diango ne le Latuyalaka kame la fesa la 
paunyi yakandosaka uma lu wedja tshe: uma lʼEdome, uma la Moaba, uma le asi 
Amona, uma le asi Filistiya la uma lʼAmaleka. 

12Abishai, onʼa Zeruya, akadiaki asi Edome nunu dikumi la enanei lʼukidi a Leho. 

13Ndi akatshiki malu lu Edome, ku asi Edome tshe wakayala lʼokongo wa Davidi. 
Latuyalaka akete Davidi onembishi lu ahuli tshe wakandatatshokaka. 

Elohe wa Davidi 
(2 Sam. 8:15-18; 20:23-26) 

14Davidi akulela Isariyele tshe. Ndi akatshelaka wudja andi tshe akambu 
wusimbwi la wʼololo. 

15Joaba, onʼa Zeruya, aki umbuledi wʼalimbi. Jehoshafata, onʼa Ahilude, aki 
okondodi. 

16Zadoke, onʼa Ahitube, la Ahimeleke, onʼa Abiyatara, waki elombedi. Shavisha 
aki ufundji. 

17Benaya, onʼa Jehoyada, aki uwandji wʼasi Kerete la asi Pelete. Ku ana apami wa 
Davidi waki elohe lasuki la khumʼekanga. 

1 Ekondo 19 

Elembelo kʼAsi Amona la Asi Suriya 
(2 Sam. 10:1-19) 

1Lʼokongo wʼakambu ane, Nahashi, khumʼekanga kʼasi Amona, akavu. Ku onʼandi 
Hanuna akulela lu dihuli diandi. 

2Davidi akati ati: Dimi layutshela Hanuna, onʼa Nahashi, ololo, ne dia shi 
akantshelaka ololo. Okone Davidi akatumi akendji dia ntnsamba lu nyoi ka shi. 
Ku ekambi wa Davidi wakakumi lu kete yʼasi Amona le Hanuna, dia mbusamba. 

3Keli ewandji wʼasi Amona wakambula Hanuna vati: We nkanaka wati: Davidi 
ambukutumela antu ane dia ndjukusamba lu nyoi ka sho? Aha dia ndjulimbitela, 
la ndjukemba usumba ne dia ndjulanya, mbutumindi ekambi andi le ye? 

4Hanuna akandi ekambi wa Davidi, akâhelola ndedu, akawatela ahondo, 
akatshiki asoko lʼandja, ku ndi akakendja. 

5Ku antu amotshi wakatutela Davidi uku akawatshela antu ane, ku ndi akatumi 
antu dia ntalungula, ne dia vo waki la sonyi efula. Khumʼekanga akatumela diui 
ati: Nyutshikali la Jeriko edja ndu lamʼayomena ndedu yanyu, ku nyu ndja. 

6Lamʼakenyi Hanuna la asi Amona vati: Shu tambuyaete atunyi wa Davidi, vo 
wakatumi talata ya fesa kinunu ntamba pusupusu ya ta la ambahemi wa falasa 
uma la Mesopotamiya, uma la Arama-Maka, ndu uma la Zoba. 

7Vo wakatamba pusupusu ya ta nunu akumiasatu la pendi, ndu khumʼekanga ka 
Maka akayi ndi la antu andi, wakayuhanga la ntundu ka Medeba. Ndu asi Amona 
wakayasanganya uma lʼesumba awo, wakayi lu ta. 

8Lamʼakuki Davidi dikambu so, ndi akatumi Joaba la ului andi tshe wʼalimbi, 
apami wa wulu. 

9Asi Amona wakatumbi, wakayalonge lʼenongo wa ta lʼeotwelo kʼusumba. Ku 
khumi ya dikanga yakayi waki lu leke lukina lʼusui vame. 

10Lamʼakenyi Joaba ati: Wuyanga ntuhake lʼatei, wane la ntundu wane lʼokongo, 
ndi akasonola alimbi wa Isariyele tshe wuleki wulu, akalonge lʼenongo dia ndo 
lʼasi Suriya. 

11Ndi akakimo alimbi wakatshikala le Abishai, onangu, akalonge lʼenongo dia vo 
ndo lʼasi Amona. 

12Ndi akatela Abishai ati: Naka asi Suriya wambundeka wulu, kuyi dia 
ndjunkimanyia. Keli naka asi Amona wamhukuleka wulu, dimi layuya dia 
ndjukukimanyia. 

13Ukikitali, tenya wudja asu la esumba wa Unyashungu asu dihunga. Ku 
Latuyalaka katshi uku alangandi. 

14Okone Joaba la antu waki la ndi wakatshu dia ntolo la asi Suriya, ku vo 
wakulawo. 

15Lamʼakenyi asi Amona vati: Asi Suriya wambulawo, ndu vo wakalawo Abishai, 
onangu, wakatoto lʼusumba. Ku Joaba akakalula la Jerusalema. 

16Lamʼakenyi asi Suriya vati: Asi Isariyele wakatowedi, vo wakatumi akendji dia 
nteta asi Suriya waki la wedi wa Eyufarate. Ku Shofaka, umbuledi wʼalimbi wa 
Hadarezere, kaki umbuledi awo. 

17Wakayutela Davidi dikambu so. Ku ndi akasanganya Isariyele tshe, akateho 
Jorodana. Ndi akasukana utsha le wo, akayalongosola dia ndo la wo. 
Lamʼakashili Davidi ndjalongosola dia ndo la asi Suriya, vo wakalo la ndi. 

18Ku asi Suriya wakalawo Isariyele. Davidi akadiaki ambahemi wa pusupusu ya 
ta nunu esambeli, la alimbi watokendakendaka lʼekulu nunu akumi anei. Ndi 
akadiaki ndu Shofaka, umbuledi awo. 

19Lamʼakenyi ekambi wa Hadarezere vati: Isariyele wambutowela, vo 
wakalembela Davidi, wakayala lʼokongo andi. Okone asi Suriya kunanga 
nkimanyia asi Amona ntu. 

1 Ekondo 20 

Davidi Ambolembia Raba 
(2 Sam. 12:26-31) 

1Lʼetatelu kʼeleku, lʼetena katutshokaka khumi ya dikanga lu ta, Joaba akatshu 
lʼului a wulu wʼalimbi, akatohenyahenya asi Amona, akatudinga Raba. Keli 
Davidi akatshikala la Jerusalema. Joaba akalo la usumba wa Raba, akolembia. 

2Davidi akahula dembo dia kusu uma lʼote wa khumʼekanga kawo. Dembo dia 
kusu diako aki la wutshu wa talata otoi ka paunyi, ndu dio diakalengami la dive 
diʼushinga a wulu. Wakadiahe lʼote wa Davidi, ku ndi akatuya la diango dia 
dimbu efula uma lʼusumba. 

3Ndi akayi lʼantu wʼuma leko dia vo mbataka abaya, nkambaka la kungu, ndu la 
tokenge. Osoku mbakatshela Davidi esumba tshe wʼasi Amona. Ku Davidi la antu 
tshe wakakalula la Jerusalema. 

Asika Davidi Wambudiaka Akunguti 
(2 Sam. 21:18-22) 

4Lʼokongo wʼakambu aso, ta diakayala ntu lʼasa asi Isariyele la asi Filistiya la 
Ngezere. Ku Sibekai, usi Husha, akadiaki Sipai, otoi omotshi uma lʼatei tukanula 
tʼakunguti. Ku wakalembia asi Filistiya. 

5Wakalo lʼasi Filistiya ntu. Ku Elehanana, onʼa Jayira, akadiaki Lami, onangu 
Ngoliyate, usi Ngata, lakakimelaka dikonga diaki la ulanga uku ukanda wa nto 
asami. 

6Wakalo ta ntu la Ngata, lene aki pami kemotshi ka dihanoki, kaki la pita shamalu 
shamalu ndu lʼanya ndu lʼekulu, tshe kame akumi ahendi la nyei, ndu ndi 
akatongo uma lu diuhu diʼakunguti. 

7Ndi akadji Isariyele tofwefwe, ku Jonatana, onʼa Shimea, onangu Davidi, 
akudiaki. 

8Antu anei aso waki tukanula tʼakunguti wa la Ngata. Ku Davidi la ekambi andi 
wakadiaki. 

1 Ekondo 21 

Davidi Ambala Asi Isariyele lʼAsi Juda 
(2 Sam. 24:1-25) 

1Satana akunela dia ndosha Isariyele akatshutshiya Davidi dia mbala asi 
Isariyele. 

2Davidi akatela Joaba la ewandji wa wudja ati: Nyutshu, nyutali asi Isariyele uma 
la Bere-Sheba pulu ndu la Dane, kanyuyumvuteli dia dimi mbeya efula kawo. 

3Joaba akûkaluya diui ati: Latuyalaka afudia wudja andi tena lukama uma lu 
yediko yawo. Keli khumemi khumʼekanga aha vo tshe ekambi aye mbewo? 
Dikambu kuna dialangaye dikambu ne khumemi? Ukundi ayangaye munganyia 
Isariyele okone? 

4Keli aui wa khumʼekanga wakalembia utema wa Joaba. Okone Joaba akunela, 
akakindula lu Isariyele tshe, akakalula la Jerusalema. 

5Joaba akayutela Davidi efula kʼantu wakawali. Efula kʼasi Isariyele tshe 
wakakimelaka tombo waki yediko yʼantu miliyo otoi la nunu lukama, la efula 
kʼasi Juda wakakimelaka tombo waki nunu kama nyei la akumi esambeli. 

6Keli ndi kumbala asi Lewi la asi Bendjamina waki lʼatei awo, ne dia diui diakati 
khumʼekanga diakayala wononyi le ndi. 

7Unyashungu akanyangi dia dikambu ne, diako mbakandasuya Isariyele. 

8Davidi akatela Unyashungu ati: Dimi lakatshi kolo ka wuki, dia ntsha dikambu 
ne. Keli kakiane lambukosengasenga nti: Unyimanyia, dimi ukambi aye, kolo 
kene, ne dia lakatshi uku enginya. 

9Latuyalaka akatela Ngada, omenyi wʼakambu wahatayi a Davidi, ati: 

10Tshoka tuteli Davidi wati: Latuyalaka kata ati: Dimi lambukitsha akambu asatu 
la ntundu kaye. Osonole dimotshi uma lʼatei awo, dia dimi nkutsheladio. 

11Ku Ngada akatshu le Davidi, akatuwutela ati: Latuyalaka kata ati: Osonole kene 
kalangaye. 

12Deku satu dia ndjala ka kasha, ngondo shatu ya nanyema le atunyi aye, lamʼeli 
yombo yʼatunyi aye lu nkuma le ye, kana nshi shatu ya yombo ya Latuyalaka, ya 
asui wa wulu lu kete ndu yʼelanyelu kayela ondjelo wa Latuyalaka lu beke tshe 
dia Isariyele. Kakiane ukani yimba dia mvutelami diui diayumukaluya le one 
lakantumi. 

13Davidi akakaluya Ngada diui ati: Dimi laya lʼasa kanda la kanda. Ndjakosha lu 
anya wa Latuyalaka, ne dia ndi eli kanga ketshi efula. Keli dimi takoshamaki lu 
anya wʼantu. 

14Okone Latuyalaka akatumela Isariyele sui dia wulu, ku antu nunu akumi 
esambeli wakavu. 

15Unyashungu akatumi ondjelo la Jerusalema dia ndjilanya. Kamʼakandayangi 
ndjilanya, Latuyalaka akendi, akalembe utema, akatela ondjelo wʼelanyelu ati: 
Ambukuka! Ukitsha lunya. Ondjelo wa Latuyalaka akemadi lasuki la dihuli 
diʼesuswelu ka Oronana, usi Jebuse. 

16Davidi akedia ashu, enyi ku ondjelo wa Latuyalaka emadi lʼasa ulungu la kete 
uhangaki yombo ladiku dia Jerusalema. Ku Davidi la dihangamendi wolote akutu 
wakayakosha ekhukumadi la kete. 

17Davidi akambula Unyashungu ati: Aha dimi kakadjanga dia mbala antu? Mete, 
dimi kakatshi kolo, dimi kakangi, keli ekoko ene kakawatshi na? Okone we 
Latuyalaka, Unyashungu ami, lunya laye landosha, dimi la wa lu luudu la papa 
atu. Keli talutshaki nduku sui lʼatei a wudja aye. 

18Ondjelo wa Latuyalaka akatela Ngada dia mvutela Davidi dia ndi ntsho la 
ntutshela Latuyalaka ediakelu lʼesuswelu ka Oronana, usi Jebuse. 

19Davidi akatshu, uku diui diakati Ngada lu lukumbu la Latuyalaka. 

20Oronana akakadimo, akenyi ondjelo wa Latuyalaka la anʼandi anei wushami. 
Etena keso ku Oronana aki lu nsusula epunga. 

21Lamʼakakumi Davidi lasuki la Oronana, Oronana akedia ashu, akenyi Davidi. 
Ku ndi akatumbi uma lu dihuli diʼesuswelu, akatukhusama la ntundu ka Davidi, 
akakolama. 

22Ku Davidi akatela Oronana ati: Umbisha dihuli diaye diʼesuswelu keli ntsheli 
Latuyalaka ediakelu lawo, usundjadio lusundja la falanga, dia sui ne mumo uma 
lu wudja. 

23Oronana akakaluya Davidi diui ati: We khumemi khumʼekanga, ose dihuli ne 
wososa, utshi la dio uku alangaye. Enda, layukusha ngombe ne dia ulambu wa 
lutshumba, pusupusu dia yo ndjala kunyi, ndu epunga ne dia ulambu wa shima, 
layudikimo dio tshe. 

24Keli khumʼekanga Davidi akûkaluya diui ati: Kema, mete dimi nangaka 
nkisumba lusumba la falanga, ne dia haleyi nkimo engo kaye le Latuyalaka, 
kuyanga nambula ulambu wa lutshumba wakimi kunsumba. 

25Okone Davidi akawusha paunyi yaki la wutshu wa toshekele kama shamalu 
lʼushinga wa dihuli diako. 

26Ku Davidi akatshela Latuyalaka ediakelu laawo, akulambula elambu wa 
lutshumba, la elambu wa ki. Ndi aketi Latuyalaka, ku Latuyalaka akûkaluya diui 
uma lʼulungu lu dja yakahulo ladiku diʼediakelu kʼulambu wa lutshumba. 

27Latuyalaka akatela ondjelo dia nkaluya yombo yandi lu dihusu. Ku ndi 
akayikaluya. 

Dihuli diʼEtemwelo 

28Lʼetena keso, lamʼakenyi Davidi ati: Latuyalaka ambumbukela lu dihuli 
diʼesuswelu dia Oronana, usi Jebuse, ndi akalambula elambu leko. 

29Keli lʼetena keso, etemwelo ka dipema ka Latuyalaka kakataki Mose lʼusui wa 
shenga, la ediakelu kʼelambu wa lutshumba, waki lu dihuli dia ladiku dia la 
Ngibiyona. 

30Keli Davidi kumbeya ntsho la ntundu kʼediakelu kako dia ntuyanga 
Unyashungu, ne dia ndi akukaka yombo ya ondjelo Latuyalaka woma. 

1 Ekondo 22 

1Ku Davidi akati ati: Onʼeli luudu hi la Unyashungu, Latuyalaka, ndu one eli 
ediakelu kʼelambu wa lutshumba dikambu dia Isariyele. 

Davidi Ambomotsha Diango dia Ntsha Otemwelo 

2Davidi akasanganya angendangenda waki lu kete ya Isariyele, akasha ambatshi 
wʼave okende wa nongosola ave wa mpika luudu la Unyashungu. 

3Ndi akatshi ndu mbulu efula ndu seti ya kuki, ya lu asuku, ndu ne dia tukengeti, 
ehotela efula wuhu waki kunkuka mbedikema, 

4la etamba wʼesasi waheyama mbala, ne dia asi Sidona la asi Tura wakela Davidi 
etamba wʼesasi efula efula. 

5Davidi akati ati: Onʼami Solomona eki dikenda ndu atakikitala, la luudu 
layuwuhikela Latuyalaka, layuyala dimena dia mamba la lukumu la lutumbu lu 
kete tshe, diako mbalangami ntukitshisha diango diʼulimu. Ku Davidi akatshi 
diango diʼulimu efula la ntundu ka nyoi kandi. 

6Davidi aketi onʼandi Solomona, akawusha okende wa mpikela Latuyalaka, 
Unyashungu wa Isariyele, luudu. 

7Davidi akatela Solomona ati: Onʼami, dimi laki la pusa ka mpika luudu la 
lukumbu la Latuyalaka, Unyashungu ami. 

8Keli diui dia Latuyalaka dial ayi le mi ati: We akatshulula dikila efula, ndu akalo 
ata a waki. We huhika luudu la lukumbu lami, ne dia we akatshulula dikila efula 
la kete la ntundu kami. 

9Enda, we ayuta ona pami omotshi, layuyala la la mumuya. Dimi layuwusha 
mumuya uma le atunyi andi tshe wudingi; ne dia Solomona (kitshimudi ati: Ki), 
kayuyala lukumbu landi. Dimi layela ki, la lutui tshitshi lu Isariyele lu nshi ya 
lumu landi. 

10Ndi kayuhika luudu lu lukumbu lami. Ndi ayuyala onʼami, la dimi layuyala shi. 
Dimi layushikike kiti ka diulelu diandi lu Isariyele pundju. 

11Kakiane, onʼami, Latuyalaka ayali la ye, dia we ngona ndu dia we mpika luudu 
la Latuyalaka, Unyashungu aye, uku akandati lu dikambu diaye. 

12Dikambu otoi, Latuyalaka akusha yimba la ewu, ndu akusha okende dikambu 
dia Isariyele. Osoku we ayeya nama elembe wa Latuyalaka, Unyashungu aye. 

13Ku we ayongona, naka we ayulamaka elembe la adjangu wakadjela Latuyalaka 
Mose dikambu dia Isariyele. Ukikitali, uyali la dihunga. Tukaki woma, kuyanga 
mbate asulu. 

14Kakiane, enda, lu pa kami lambolongoswela luudu la Latuyalaka talata ya 
paunyi nunu lukama, la talata ya fesa miliyona otoi, la efula ka ehotela, la ka 
mbulu kaheyama mbedika; ne dia yo yeko efula. Dimi lakalongosola ndu etamba 
lʼave, we kuyukutsha. 

15We eko la asi ulimu efula, ambatshi wʼave, ambiki wa mvudu yʼave, etshudi 
wʼabaya, la apami wa tumba lu wehu wʼelimu tshe. 

16Paunyi, fesa, ehotela la mbulu, yeko efula kaheyama mbala. Unela, utshi; 
Latuyalaka ayali la ye. 

17Davidi akatela ewandji tshe wa Isariyele dia vo ndjukimanyia onʼandi 
Solomona, akawambula ati: 

18Undi, Latuyalaka, Unyashungu anyu kema kame la nyu, ndu kunyusha 
mumuya uma lu beke tshe? Ndi akakimo akanga a kete lu anya ami, la kete 
yakalembiama la ntundu ka Latuyalaka, ndu la ntundu ka wudja andi. 

19Kakiane, nyudji etema anyu la nyumu yanyu dia nyanga Latuyalaka, 
Unyashungu anyu. Nyuneli, nyuhiki etemwelo ka Latuyalaka, Unyashungu, dia 
mbela oshete andi wa sheki ndu diango diandi diʼulimu diʼekila, lu luudu 
layunyuhika lu lukumbu la Latuyalaka. 

1 Ekondo 23 

1Davidi akayala usumbi a lukusumbi, akunduya andja. Ndi akadji onʼandi 
Solomona, khumʼekanga lu Isariyele. 

Ekahanyelu kʼAsi Lewi la Elimu awo 

2Ndi akasanganya ewandji tshe wa Isariyele, elombedi, la asi Lewi. 

3Vo wakali asi Lewi, waki la deku akumi asatu pulu ladiku. Vo wakali untu lʼuntu, 
ku vo wakatanema yediko yʼantu nunu akumi asatu la enanei. 

4Davidi akati ati: Antu nunu akumi ahendi la nei uma lʼatei awo, wayuyala la 
okende wa namaka ulimu wa luudu la Latuyalaka, antu nunu samalu wa ndjala 
elohe la embadi; 

5antu nunu nei dia ndjala alami wʼasuku, anʼu nunu nei dia nemiaka Latuyalaka 
la dihumahuma diakamatshi dia mbutumbula. 

6Davidi akakahanya lu beke uku aki ana wa Lewi: Ngereshome, Kohata la Merari. 

7Asika Ngereshome ane: Ladana la Shimei. 

8Ana apami wa Ladana ane: Uwandji Jehiyele, Zetame la Joele, asatu. 

9Ana apami wa Shimei ane: Shelomota, Haziyele, la Harana, asatu. Aso weli ete 
wa mvudu ya washewo uma lu khumbu ka Ladana. 

10Ana apami wa Shimei ane: Jahata, Zina, Jeushe la Beriya. Aso anei weli ana wa 
Shimei. 

11Jahata aki uwandji, la Ziza divwa diandi. Keli Jeushe la Beriya kumbuta ana 
apami efula, diako mbakawalema uku luudu otoi lu khumbu ka washewo. 

12Asika Kohata ane: Amurama, Izehare, Heberona la Uziyele, anei. 

13Ana apami wa Amurama ane: Arona la Mose. Arona akakidiama dia ndi 
nkidiaka diango diuleki ekila, ndi la tukanula tandi pundju; la dia ntshumbaka 
malashi wʼupumu wʼololo la ntundu ka Latuyalaka dia mbutshelaka ulimu, la dia 
ntumbulaka lukumbu landi pundju. 

14Keli lu dikambu dia Mose, umvutshi a Unyashungu, anʼandi wʼapami wakalema 
lʼatei a wudja wa Lewi. 

15Ana apami wa Mose ane: Ngereshoma la Eliyezere. 

16Ona pami a Ngereshoma one: Shebuele, uwandji. 

17Ana apami wa Eliyezere ane: Rehabiya, uwandji; Eliyezere kumbuta ana apami 
akina, keli ana apami wa Rehabiya waki efula. 

18Ana apami wa Izehare ane: Shelomita, uwandji. 

19Ana apami wa Heberona ane: Jeriya, uwandji; Amariya la hendi; Jahaziyele, la 
satu, la Jekameame, la nei. 

20Ana apami wa Uziyele ane: Mika, uwandji, la Ishiya, la hendi. 

21Asika Merari ane: Mali la Mushi. Ana apami wa Mali ane: Eleazara la Kishi. 

22Eleazara akavu, kumbuta ana wʼapami, paka wʼamantu atu. Ku anengewo ana 
apami wa Kishi wakatsʼiuki. 

23Ana apami wa Mushi ane: Mali, Edere, la Jeremote, asatu. 

24Aso waki asi Lewi uku khumbu ya washewo, ete wa khumbu ya washewo uma 
lʼatei a waku wakawali kumbu untu lʼuntu. Wane waki la deku akumi ahendi 
pulu ladiku, mbakatshaka ulimu wa luudu la Latuyalaka. 

25Davidi akati ati: Latuyalaka, Unyashungu wa Isariyele, ambusha wudja andi 
mumuya, la ndi ayudjaseka la Jerusalema pundju. 

26Lʼasi Lewi hawuyala la ulimu wa memba etemwelo ka dipema la diango diato 
tshe diʼulimu ntu. 

27Aui wʼekumelu wa Davidi waki dia mbala asi Lewi waki la deku akumi ahendi 
pulu ladiku. 

28Okende awo waki dia nkimanyia ana wa Arona lʼulimu wa luudu la Latuyalaka 
lu aseke, lu mvudu ya mbetama ndu lu edielo ka diango diʼekila, ndu elimu wa 
luudu la Unyashungu, 

29dia ma dia lenya, dia shima ka pudipudi ne dia ulambu wa shima, ekama waha 
la edya, ekati kana ekati wakaloyama lʼiso, la dia wehu tshe wa tediko ta mbedika 
diango. 

30La dia ndjakaka pindju ndu dikolo dia ndjandulaka, la mbukaka Latuyalaka 
lusaka. 

31Dia nambulaka Latuyalaka elambu tshe wa lutshumba tena tshe lu nshi ya 
mumuya, lu nshi ya talelu ta ngondo, lu nshi ya waki uku efula kawo 
kakawadjanga. 

32Vo wayulamaka luudu lʼesanganelu la dipema la dihuli diʼekila, 
wayukimanyiaka anengewo ana wa Arona dia vo ntshaka ulimu wa lu luudu la 
Latuyalaka. 

1 Ekondo 24 

1Elui wʼasika Arona ane. Ana apami wa Arona ane: Nadaba, Abihu, Eleazara la 
Itamana. 

2Keli Nadaba la Abihu wakavu la ntundu ka shewo atavu, vo kumbuta ana. 
Okone Eleazara la Itamara mbakatshaka ulimu wʼolombedi. 

3Davidi, Zadoka, usi diuhu dia Eleazara, la Ahimeleke, usi diuhu dia Itamara, 
wakakahanya asika Arona lu elimu wakawahumbi ntsha. 

4Ewandji wakawatani lʼatei wʼasika Eleazara wakaleki wa lʼatei wʼasika Itamara 
efula. Diako mbakawakahanya okone: ewandji dikumi la esamalu, ete wa 
khumbu ya washewo lʼatei wʼasika Eleazara; la ewandji enanei, ete wa khumbu 
ya washewo, lʼatei wʼasika Itamara. 

5Vo wakakahanyema vo tshe wuhu otoi lu eukelu kʼuwali, ne dia asika Eleazara 
la asika Itamara waki ewandji wʼetemwelo, ndu ewandji wa Unyashungu. 

6Ufundji Shemaya, onʼa Netanele, uma lu diuhu dia Lewi, akafundi kumbu la 
ntundu ka khumʼekanga, ewandji, olombedi Zadoka, la Ahimeleke, onʼa 
Abiyatara, ndu ka ete wa khumbu ya washewo, elombedi la wa asi Lewi. Vo 
wakukela khumbu yʼasika Eleazara la khumbu yʼasika Itamara uwali, otoi lʼotoi. 

7Eukelu ka ntundu kakandi Jehoyariba; ka hendi Jedaya; 

8ka satu, Harima; ka nei, Seorima; 

9ka tanu, Malakidja; ka samalu, Midjamina; 

10kʼesambeli, Hakoza; kʼenanei, Abidja; 

11ka divwa Jashua; ka dikumi, Shekaniya; 

12ka dikumi lʼotoi, Eliyashiba; ka dikumi lʼahendi, Jakima; 

13ka dikumi lʼasatu, Hupa; ka dikumi lʼanei, Jeshebeabe; 

14ka dikumi lʼatanu, Bilinga; ka dikumi lʼasamalu, Imere; 

15ka dikumi lʼesambeli, Hezire; ka dikumi lʼenanei, Hapizeze; 

16ka dikumi la divwa, Petahiya; kʼakumi ahendi lehezekele; 

17ka akumi ahendi lʼotoi, Jakina; ka akumi ahendi lʼahendi, Ngamula; 

18ka akumi ahendi lʼasatu, Delaya; la ka akumi ahendi lʼanei; Maziya. 

19Osoku mbakawalongama lʼelimu awo dia mbotoka lu luudu la Latuyalaka uku 
olembe wakadji tshewo Arona, uku akawutela Latuyalaka, Unyashungu wa 
Isariyele. 

20Wane wakatshikala lʼatei wʼasi Lewi ane: Shubaele, onʼa Amurama; Jedeya, 
onʼa Shubaele; 

21uma lu diuhu dia Rehabiya; uwandji Ishiya, onʼa Rehabiya. 

22Shelomota, uma le asika Izehare; Jahata, onʼa Shelomota. 

23Ana apami wa Heberona ane: Jeriya, uwandji; Amariya la hendi, Jahaziyele la 
satu; la Jekameame, la nei. 

24Mika, onʼa Uziyele; Shamira, onʼa Mika; 

25Ishiya, onangu Mika; Zekariya onʼa Ishiya. 

26Ana apami wa Merari ane: Mali la Mushi; Beno, onʼa Jaziya. 

27Asika Merari ane: Beno, Shohama, Zakura la Ibiri, ana wa Jaziya. 

28Uma lu diuhu dia Mali: Eleazara kundjala la ana; 

29uma lu diuhu dia Kishi, Jeramele, onʼa Kishi. 

30Ana apami wa Mushi ane: Mali, Edere la Jerimote. Waso waki asi Lewi uku 
khumbu ya washewo. 

31Ndu vo mbakawukela uwali, uku akawukela anengewo asika Arona la ntundu 
ka khumʼekanga Davidi, Zadoka la Ahimeleke la ewandji wa khumbu ya 

washewo yʼelombedi lʼasi Lewi. Wakukela ote la ote wa khumbu uwali uku 
akawukela onangu luleki tshitshe uwali. 

1 Ekondo 25 

Ekahanyelu kʼAmimbi 

1Davidi la elombodi wa elui wʼantu wakakitsha antu amotshi uma le ana apami 
wa Asafu, wa Hemana, la wa Jedutuna, dia vo mvutaka akamou wahatayi kame 
la sese, akembi la ekokoloko. Lanʼeli efula ka waku wakatshaka ulimu ndu elimu 
wakawatshaka. 

2Uma le asika Asafu: Zakura, Josefu, Netaniya la Asharela, ana apami wa Asafu. 
Asafu lakataka akambu wahatayi, uku aui wa khumʼekanga, kaki olombodi awo. 

3Uma lu diuhu dia Jedutuna: Ngedaliya, Zeri, Jeshaya Shemei, Hashabiya, 
Matitiya, ana asamalu wa Jedutuna. Shewo Jedutuna lakataka akambu wahatayi 
kame la losese dia mandula la mbuka Latuyalaka lusaka, kaki olombodi awo. 

4Uma lu diuhu dia Hemana: Bukiya, Mataniya, Uziyele, Shebuele, Jerimote, 
Hananiya, Hanani, Eliyata, Ngidalati, Romameti-Ezere, Joshibekasha, Maloti, 
Hotira, la Mahaziyote, ana wa Hemana. 

5Waso tshe waki ana wa Hemana, omenyi wʼakambu wahatayi a khumʼekanga, 
dia mvutaka aui wa Unyashungu, la dia mbedia wulu andi. Unyashungu akasha 
Hemana ana apami dikumi la anei, la ana amantu asatu. 

6Shewo kaki olombodi awo vo tshe wʼesambu lu luudu la Latuyalaka kame la 
ekokoloko, akembi la sese, ne dia ulimu wa lu luudu la Unyashungu. Asafu, 
Jedutuna, la Hemana mbakalungulaka adjangu uma le khumʼekanga. 

7Vo la anengewo waketshama esambu wa mimbela Latuyalaka. Wane tshe 
wakeyaka mimba ololo, waki yediko yʼantu kama hyendi la akumi enanei la 
enanei. 

8Vo wakuki uwali vo tshe, wa tshitshe ndu wa waki, embetsha la ambeki kame, 
dia mbeya elimu awo. 

9Eukelu kʼuwali ka ntundu kakandi Josefu, onʼa Asafu; ka hendi, Ngedaliya, ndi 
la anangu la anʼandi, dikumi la ahendi; 

10ka satu, Zakura, ndi la anʼandi la anangu, dikumi la ahendi; 

11ka nei, Iziri, ndi la anʼandi la anangu, dikumi la ahendi; 

12ka tanu, Netaniya, ndi la anʼandi la anangu, dikumi la ahendi; 

13ka samalu, Bukiya, ndi la anʼandi la anangu, dikumi la ahendi; 

14kʼesambeli, Jesharela, ndi la anʼandi la anangu, dikumi la ahendi; 

15kʼenanei, Jeshaya, ndi la anʼandi la anangu, dikumi la ahendi; 

16ka divwa, Mataniya, ndi la anʼandi la anangu, dikumi la ahendi; 

17ka dikumi, Shimei, ndi la anʼandi la anangu, dikumi la ahendi; 

18ka dikumi lʼotoi, Azarele, ndi la anʼandi la anangu, dikumi la ahendi; 

19Ka dikumi la hendi, Hashabuya, ndi la anʼandi la anangu, dikumi la hendi; 

20ka dikumi la asatu, Shubaele, ndi la anʼandi la anangu, dikumi la ahendi; 

21ka dikumi lʼanei, Matitiya, ndi la anʼandi la anangu, dikumi la ahendi; 

22ka dikumi lʼatanu, Jeremote, ndi la anʼandi la anangu, di kumi ia ahendi; 

23ka dikumi lʼasamalu, Hananiya, ndi la anʼandi la anangu, dikumi la ahendi; 

24ka dikumi lʼesambeli, Joshibekasha, ndi la anʼandi la anangu, dikumi la ahendi; 

25ka dikumi fenanei, Hanani, ndi la anʼandi la anangu, dikumi la ahendi; 

26ka dikumi la divwa, Maloti, ndi la anʼandi la anangu, dikumi la ahendi; 

27kʼakumi ahendi, Eliyata, ndi la anʼandi la anangu, dikumi la ahendi; 

28kʼakumi ahendi lʼotoi, Hotiya, ndi Ia anʼandi la anangu, dikumi la ahendi; 

29kʼakumi ahendi lʼahendi, Ngidalati, ndi la anʼandi la anangu, dikumi la ahendi; 

30kʼakumi ahendi lʼasatu; Mahaziyote, ndi la anʼandi la anangu, dikumi la ahendi; 

31kʼakumi ahendi lʼanei, Romamiti-Ezere, ndi la anʼandi la anangu, dikumi la 
ahendi. 

1 Ekondo 26 

Alami wʼAsuku la Tupita Tawo 

1Lanʼeli elui wʼalami wʼasuku. Uma le asika Kora: Meshelemiya, onʼa Kora uma 
lu diuhu dia Asafu. 

2Ana apami wa Meshelemiya ane: Zekariya, ona lʼenundu; Jediyaele, la hend; 
Zebadiya, la satu; Jateniyele, la nei; 

3Elame, la tanu; Jehohanana, la samalu; la Eliyehoenai, lʼesambeli. 

4Ana apami wa Obede-Edome ane: Shemaya, ona lʼenundu; Jehozabada, la hendi; 
Joa, la satu; Sakara, la nei; Netanele, la tanu; 

5Amiyele, la samalu; Isakara, lʼesambeli; Peuletai, lʼenanei, ne dia Unyashungu 
akotshokola. 

6Shemaya, onʼa Obede-Edome, akuti ana apami, wakuledi luudu la shewo, ne dia 
vo waki apami a wulu. 

7Ana apami wa Shemaya ane: Otini, Refaele, Obede, la Elezabada la anengewo, 
apami wa wulu, Elihu la Semakiya. 

8Waso tshe waki ana wa Obede-Edome. Vo la anʼawo la anengewo, waki apami 
wa wulu, wakeyaka ntsha ulimu; antu akumi asamalu la ahendi asika Obede-
Edome. 

9Meshelemiya, anʼandi wʼapami, la anangu, apami a wulu waki yediko ya antu 
dikumi la enanei. 

10Ndu Hosa usika Merari omotshi akuti ana apami: Shimiri, uwandji (shi 
akawudji uwandji kuyanga ndi taki onʼa enundu), 

11Hilikiya, la hendi; Tebaliya, la satu; Zekariya, la nei. Ana apami tshe ndu 
anangu Hosa, waki dikumi la asatu. 

12Waso weli elui wʼalami wʼasuku, antu awo a wulu waki la okende wa namaka 
luudu la Latuyalaka, uku akalamaka anengewo. 

13Vo wakawaukela uwali, waki ndu wa tshitshe, uku khumbu ya washewo 
dikambu diʼasuku tshe. 

14Eukelu kʼuwali dikambu dia suku dia lʼehutwelu akandi Shelemiya, ku vo 
wakukela onʼandi Zekariya, undaki wʼololo, uwali. Ku ndi akandama uwali dia 
namaka suku dia lu leke la ngelʼa kushi. 

15Obede-Edome akandama uwali, dia namaka suku dia lu leke la diku dia kushi, 
la anʼandi, dia namaka luudu lʼeumbelu; 

16Shupima la Hosa, dia namaka suku dia Shalekete, lu mbuka kʼedelu. Elamelu 
kemotshi kaki lu welelo wa kekina. 

17Asi Lewi asamalu waki lu leke lʼehutwelu, anei la lushi la lushi lu leke la ngelʼa 
kushi, anei la lushi la lushi lu leke la diku dia kushi, la anei la luudu lʼeumbelu: 
ahendi wedi ahendi wedi. 

18Lu leke lʼedjelu, lene aki ekhuta, anei utsha lu mbuka, la ahendi lasuki lʼekhuta. 

19Waso waki elui wʼalami wʼasuku, wʼuma lʼatei wʼasika Kora ndu wʼasika 
Merari. 

20Ahidja, usi Lewi omotshi, aki la okende wa namaka waumbelu wa luudu la 
Unyashungu, la waumbelu wa diango diʼekila. 

21Lʼatei wʼana wa Ladana, asi Ngereshona, wakatungo uma le Ladana, ewandji 
wa khumbu ya washewo asika Ladana, asi Ngereshona, waki Jehiyele, 

22la ana apami wa Jehiyele: Zetame la Joele, onangu. Vo mbakalamaka waumbelu 
wa luudu la Latuyalaka. 

23Lʼatei wʼasika Amurama, asika Izehare, asika Heberona ndu asika Uziyele, 

24Shebuele, onʼa Ngereshome, onʼa Mose, kaki olombodi wa ladiku a waumbelu. 

25Uma lʼatei wʼanangu wakatungo uma le Eliyezere, lakuti Rehabiya, lakuti 
Jeshaya, lakuti Jorama, lakuti Zikiri, lakuti Shelomota. 

26Shelomota ako, ndi la anangu waki la okende wa namaka waumbelu tshe wa 
diango diʼekila diakatakidisha khumʼekanga Davidi, ete wa khumbu ya 
washewo, ewandji wa nunu nunu la wa kama kama la elombodi wʼalimbi. 

27Vo wakakidia diango dia dimbu diakawosaka lu ta, dia nongosola luudu la 
Latuyalaka. 

28Eshasha tshe wakakidia Samuele, omenyi wʼakambu wahatayi, Saulu, onʼa 
Kishi, Abinere, onʼa Nere, la Joaba, onʼa Zeruya eshasha eso tshe wakakidiama, 
mbakalamaka Shelomite la anangu. 

29Kenaniya, usi Izehare omotshi, la anʼandi wakatshi akambu wa lʼandja uku 
elombodi la embadi lu Isariyele. 

30Lʼatei wʼasi Heberona, Hashabiya la anangu, apami a wulu, yediko ya kinunu 
la kama esambeli waki la okende wa namaka Isariyele lu wedi wa Jorodana, lu 
leke lʼedjelu lu akambu tshe wa Latuyalaka ndu lʼulimu wa khumʼekanga. 

31Jeridja, usi Heberona omotshi, aki uwandji wʼasi Heberona, uku aki nonga ya 
khumbu ya washewo. (Lʼeleku kʼakumi anei ka diulelu dia Davidi, antu 
wakayangi asi Heberona ako, ku wakatatana apami weya ntsha akambu lʼatei 
awo la Jazera ya la Ngibiyade.) 

32Khumʼekanga Davidi akawusha, ndi la anangu, antu nunu pendi la kama 
esambeli, apami weya ntsha akambu, ete wa khumbu ya washewo, okende wa 
namaka akambu wa Unyashungu la wa khumʼekanga lʼatei wʼasi Rubena, wʼasi 
Ngada, la wa etenyi ka hendi kʼasi Manase. 

1 Ekondo 27 

Elohe wa lu Diulelu 

1Lanʼeli kumbu yʼasi Isariyele, ete wa khumbu ya washewo, ewandji wʼantu 
nunu nunu la wʼantu kama kama ndu elohe awo. Vo wakakambelaka 
khumʼekanga ulimu wa mendaka eunelu la ekalwelu kʼelui wʼalimbi wa la 
ngondo la ngondo, lʼatei a ngondo tshe ya lʼeleku. Antu nunu akumi ahendi la nei 
waki lʼului lʼului. 

2Jashobeme, onʼa Zabidiyele, aki olombodi wa ului wa ntundu wa lu ngondo ka 
ntundu. Antu nunu akumi ahendi la nei waki lʼului andi. 

3Ndi aki usika Pereze, ndu ndi kakalombolaka elombodi wa elui wʼalimbi wa lu 
ngondo ka ntundu. 

4Dodai, usi Ahoa, aki olombodi wa ului wa lu ngondo ka hendi. Antu nunu akumi 
ahendi la nei waki lʼului andi. 

5Benaya, onʼa Jehoyada, olombedi wa ladiku, aki olombodi wa ului a satu, wa lu 
ngondo ka satu. Antu nunu akumi ahendi la nei waki lʼului andi. 

6Benaya ako aki lʼatei wʼakanga wa dihunga akumi asatu; ndi kaki olombodi awo. 
Onʼandi Amizadaba aki olombodi omotshi lʼatei a wudja andi. 

7Asahele, onangu Joaba, aki olombodi wa nei, wa lu ngondo ka nei. Onʼandi 
Zebadiya aki lʼokongo andi. Antu nunu akumi ahendi la nei waki lʼului andi. 

8Shamihute, usi Izira, aki olombodi wa tanu wa lu ngondo ka tanu. Antu nunu 
akumi ahendi la nei waki lʼului andi. 

9Ira, onʼa Ikeshe, usi Tekoa, aki olombodi wa samalu wa lu ngondo ka samalu. 
Antu num akumi ahendi la nei waki lʼului andi. 

10Heleze, usi Pelona, uma lu wudja wa Efarayima aki olombodi wʼesambeli wa 
lu ngondo kʼesambeli. Antu nunu akumi ahendi la nei waki lʼului andi. 

11Sibekai, usi Husha, uma lu diuhu dia Zera aki olombodi wʼenanei wa lu ngondo 
kʼenanei. Antu nunu akumi ahendi la nei waki lʼului andi. 

12Abiyezere, usi Anatota, uma lu wudja wa Bendjamina, aki olombodi wa divwa 
wa lu ngondo ka divwa. Antu num akumi ahendi la nei waki lʼului andi. 

13Maharai, usi Nefota, uma lu diuhu dia Zera, aki olombodi wa dikumi wa lu 
ngondo ka dikumi. Antu nunu akumi ahendi la nei waki lʼului andi. 

14Benaya, usi Piratona, uma lu wudja wa Efarayima, aki olombodi wa dikumi 
lʼotoi wa lu ngondo ka dikumi lʼotoi. Antu nunu akumi ahendi la nei waki lʼului 
andi. 

15Heledai, usi Netofa, uma lu diuhu dia Oteniyele, aki olombodi wa dikumi 
lʼahendi wa lu ngondo ka dikumi la hendi. Antu nunu akumi ahendi la nei waki 
lʼului andi. 

16Ewandji a wauhu wa Isariyele ane: Eliyezere, onʼa Zikiri, umbuledi wa asi 
Rubena; Shefatiya, onʼa Maka, wʼasi Simeyona, 

17Hashabiya, onʼa Kemuele, wʼasi Lewi; Zadoka, wa khumbu ka Arona; 

18Elihu, onangu Davidi omotshi, wʼasi Jud; Omiri, onʼa Mikaele, wa Isakara; 

19Ishimaya, onʼa Obadiya, wa Zebuluna, Jerimote, onʼa Aziriyele, wa Nafetali; 

20Hoshea, onʼa Azaziya, wʼasi Efarayima; Joele, onʼa Pedaya, wa etenyi ka hendi 
ka diuhu dia Manase; 

21Ido, onʼa Zekariya, wa etenyi ka hendi ka diuhu dia Manase ka la Ngiliyade; 
Jasiyeie, onʼa Abinere, wa Bendjamina 

22ndu Azarele, onʼa Jerohama, wa Dane. Waso waki elombodi a wauhu wa 
Isariyele. 

23Keli Davidi kumbala wane waki la deku akumi ahendi pulu lʼesi, ne dia 
Latuyalaka akati ati: Dimi layufudia Isariyele uku toto ta lʼulungu. 

24Joaba, onʼa Zeruya, akatatela mbala antu, keli ndi kunshidiya, ne dia kele ka 
Latuyalaka akandi Isariyele dikambu dia alelu kako. Alelu kene kunfundama 
lʼatei wʼekondo wa khumʼekanga Davidi. 

25Azimavete, onʼa Adiyele, aki ulami a waumbelu wa khumʼekanga. Jonatana, 
onʼa Uziya, aki ulami a waumbelu wa lʼesui, wa lʼesumba, wa lu ngelu, ndu wa lu 
mvudu ya k umʼekanga. 

26Eziri, onʼa Kelube, aki kapita ka waku wakakambaka lʼekambo; 

27Shimei, usi Rama, aki kapita kakalamaka dikambo dia vinyo; Zabidi, usi 
Shefame, aki ulami a waumbelu a wanu wʼuma lu dikambo dia vinyo. 

28Bale-Hanana, usi Ngedere, aki ulami wʼetamba wʼeweli la wa khumu waki 
lʼekidi; Joashi aki ulami a waumbelu wa biso. 

29Shitirai, usi Sarona, aki ulami wa dungalunga diakalekaka adiyu la Sarona, 
Safata, onʼa Adelai, aki ulami wa dungalunga diakalekaka adiyu lʼekidi; 

30Obile, usi Ishamele, aki ulami wa kamelo. Jedeya, usi Meronota, aki ulami wa 
punda; Jaziza, usi Hangara, aki ulami wʼekoko. 

31Waso tshe waki, alami wa diango dia khumʼekanga Davidi. 

32Jonatana, onʼa onangu Davidi, aki undaki, kanga ewu, ndu ufundji; ndi la 
Jehiyele, onʼa Hakimoni, waki ekimanyidi wʼana wa khumʼekanga; 

33Ahitofele aki undaki wa khumʼekanga; Hushai, usi Arka, aki ongenyi wa 
khumʼekanga. 

34Lʼokongo wa Ahitofele, Jehoyada, onʼa Benaya, la Abiyatara, wakayala andaki. 
Joaba aki umbuledi wʼului wʼalimbi wa khumʼekanga. 

1 Ekondo 28 

Solomona Ambuyala Khumʼekanga lu Dihuli dia Davidi 

1Davidi akasanganya ewandji tshe wa Isariyele, ewandji a wauhu, elombodi 
wʼalimbi wakakambelaka khumʼekanga elimu lu elui awo lu etena kawo, 
elombodi wʼantu nunu nunu, wʼantu kama kama, waku waki la okende wa 
namaka diango tshe la wa dungalunga dia khumʼekanga, la dia nkimanyiaka ana 
wa khumʼekanga, elohe, apami wa wulu ndu akanga a dihunga la Jerusalema. 

2Khumʼekanga Davidi akunela, akati ati: Nyumbukeli, nyu analingu, la wudja 
ami. Dimi lakasanguya dia mpikela oshete wa sheki wa Latuyalaka luudu la 
mumuya ndu kihuna ka nkitshaka ekulu ka Unyashungu asu. Dimi lakamotsha 
diango dia mpika luudu lako. 

3Keli Unyashungu akamvutela ati; We huhikela lukumbu lami luudu, ne dia we 
eli ondoshi wʼata, we akatshulula dikila. 

4Latuyalaka, Unyashungu wa Isariyele, akansonola uma lʼatei a khumbu ka papa 
dia dimi ndjala khumʼekanga ka Isariyele pundju. Ndi akasonola Juda uwandji, 
ndu lʼatei a khumbu ka Juda, ndi akasonola luudu la papa, ndu lʼatei ana apami 
wa papa, ndi akangenangena dia mbidjami khumʼekanga ka Isariyele tshe. 

5Uma lʼatei wa anʼami wʼapami tshe (ne dia latuyalaka akambisha ana apami 
efula), ndi akasonola onʼami Solodia Latuyalaka lu Isariyele. 

6Ndi akamvutela ati: Onʼaye Solomona kayuhika luudu lami la kumbu yʼeseke 
ami, ne dia dimi lake onola, dia ndi ndjala onʼami, la dimi ndjala shi. 

7Dimi layushikike diulelu diandi pundju naka ndi ayumamema uku atshindi elo, 
dia namaka elembe ami la adjangu ami. 

8Okone lu ashu wa Isariyele tshe, wa ului wa Latuyalaka, ndu la ntundu ka 
Unyashungu asu, nyulamaki, nyuyangiayangiaki elembe tshe wa Latuyalaka, 
Unyashungu anyu, mbayunyukita kete yʼololo nye, mbayunyuyitshikela anʼanyu 
pundju. 

9We onʼami Solomona ulimbiteli Unyashungu a sho, ukambeli ulimu lʼutema otoi 
la lumu tshe, ne dia Latuyalaka atukembaka etema tshe, atulimbitelaka 
dikanyiakanyia dia tukanyi. Naka we ayuyanga, ndi ayuyakimo dia we mbutana. 
Keli naka we ayoseka, ndi ayukukadja pundju. 

10Eyi ololo wati: Latuyalaka ambukosonola dia we mbika luudu lʼetemwelo. 
Ukikitali, utshi. 

11Ku Davidi akasha onʼandi Solomona yediko ya mbalasa ya luudu lʼetemwelo, 
ya mvudu ya loko, ya waumbelu wa loko, ya mvudu ya ladiku, ya mvudu ya 
mbetama ya lʼetei, ndu ya dihuli dia edjaselu ka ketshi ladiku diʼufudi wʼoshete 
wa sheki. 

12Ndi akawusha usatu waki lu yimba dikambu dia kumbu yʼaseke wa luudu la 
Latuyalaka, dia mvudu tshe ya lʼutshimba, ne dia waumbelu wa luudu la 
Unyashungu ndu ya waumbelu wa eshasha wakakidiama. 

13Lu dikambu diʼelui wʼelombedi la asi Lewi, ndi akawenya elimu tshe wa lu 
luudu la Latuyalaka, la wa diango tshe diatuwutshaka ulimu lu luudu la 
Latuyalaka. 

14Ndi akawusha yediko ya wutshu wa paunyi wa diango tshe diʼulimu dia 
paunyi, ndu yediko ya wutshu wa fesa wa diango tshe diʼelimu dia fesa. 

15Ndi akawusha yediko ya wutshu wa dikitshelu dia paunyi la atala adio: wutshu 
wa ekitshelu la ekitshelu la wʼatala ato; ndu yediko ya wutshu wa dikitshelu 
diʼatala dia fesa: wutshu wa ekitshelu la ekitshelu ndu wʼatala ato, uku ulimu 
weʼkitshelu la ekitshelu ka tala. 

16Ndi akawusha yediko ya wutshu wa mesa wa paunyi wa ma dia lenya: wutshu 
wa mesa la mesa; ndu wutshu wa fesa wa lu mesa wa fesa. 

17Ndi akawusha yediko ya wutshu wa paunyi ka pudipudi ne dia somo, alonga 
la akoho; yediko ya wutshu wa paunyi ne dia alonga wʼafuku wa paunyi: wutshu 
wa donga la donga; ndu yediko ya wutshu wa fesa wʼalonga wʼafuku wa fesa: 
wutshu wa donga la donga. 

18Ndi akawusha yediko ya wutshutshu wa paunyi ka pudipudi ne dia ediakelu 
ka ntshumba malashi. Ndi akawusha yediko ya wutshu wa paunyi, ne dia yediko 
ya pusupusu; ndu ya akeruba wusimbemadi ahafu awo dia nkumba oshete wa 
sheki wa Latuyalaka. 

19Davidi akati ati: Uma lʼefundelu ka lunya la Latuyalaka mbakandambisha ewu 
lu akambu ane tshe, lu elimu ene tshe wa tediko tone. 

20Davidi akatela onʼandi Solomona ati: Ukikitali, uyali la dihunga, kutshi, tukaki 
woma kuyanga mbate asulu. Ne dia Unyashungu, Latuyalaka, Unyashungu ami, 
ayuyalaka la ye. Ndi hukukale, hukoseka, edja ndu lamʼayushila tumu tshe 
yʼulimu wa luudu la Latuyalaka. 

21Enda, elui wʼelombedi la wʼasi Lewi weko ne dia ulimu tshe wa lu luudu la 
Unyashungu; ndu akanga a yimba tshe weli la etema wa lulangu wayuyala kame 
la ye lu wehu tshe wʼelimu, ndu elombodi la antu tshe wayukitanyiaka aui aye 
tshe. 

1 Ekondo 29 

1Khumʼekanga Davidi akatela ului tshe ati: Onʼami Solomona lakasonola 
Unyashungu, ndame, eki dikenda, ateyi akambu efula, la ulimu weko efula, ne 
dia luudu lone kema luudu lʼuntu. Lo leli la Unyashungu, Latuyalaka. 

2Dimi lakayakimo la wulu ami tshe dia motsha diango dia luudu la Unyashungu 
ami: paunyi, dia ntsha diango dia paunyi; fesa, dia ntsha diango dia fesa; ohotela, 
dia ntsha diango diʼehotela; mbulu, dia ntsha diango dia mbulu; la etamba, dia 
ntsha diango dia etamba. Dimi lakamotsha ndu mboko yʼave ya pesopeso, 
mboko yʼave ya mpake, mboko yʼave ya nsome, mboko ya ngaingai, ndu ya wehu 
wehu, wehu tshe wa mboko yʼushinga a wulu, ndu ave efula wʼawadi awadi. 

3Ntu, lambuleka mbuka luudu la Unyashungu ami ngandji, diako 
mbamumukimo paunyi la fesa yami hita dikambu dia luudu la Unyashungu ami, 
ladiku dia diango tshe diakamamotshi dikambu dia luudu lʼekila: 

4paunyi yediko ya talata nunu satu, paunyi yʼuma lʼOfira, fesa ya pudipudi 
yediko ya talata nunu esambeli, dia nkumba peli dia mvudu; 

5paunyi, ne dia diango tshe dia paunyi; fesa, ne dia diango tshe dia fesa, la wehu 
tshe wa diango diayutsha etshudi wa tokomba. Untu akona ntu alanga nkimo 
elambu andi wa lulangu elo le Latuyalaka? 

6Ku ete wa khumbu ya washewo, ewandji a wauhu wa Isariyele, elombodi 
wʼantu nunu nunu la wʼantu kama kama la elohe wa khumʼekanga wakalambula 
elambu wa lulangu. 

7Vo wakakimo paunyi yediko ya talata nunu tanu, la darika nunu dikumi, fesa 
yediko ya talata nunu dikumi, ohotela yediko ya talata nunu dikumi la enanei, 
ndu mbulu yediko ya talata nunu lukama lʼulimu wa luudu la Unyashungu. 

8Waku tshe waki la mboko yʼushinga a wulu, wakayikimo lu anya wa Jehiyele, 
usi Ngareshona, lu dikambu ne dia eumbelu ka luudu la Latuyalaka. 

9Ku antu wakangenangena dia elambu awo wa lulangu, ne dia vo wakakimo 
elambu awo le Latuyalaka lʼutema otoi, ndu khumʼekanga Davidi 
akangenangena utamanya. 

10Okone Davidi akatumbula Latuyalaka la ntundu kʼului tshe wʼantu, akati ati: 
Latuyalaka li, we Unyashungu a shesu Isariyele, utumbwami pundju, pundju! 

11Latuyalaka li, we kukanga wuki, wulu, lutumbu, elembielo, la nemo! ne dia 
diango tshe dia lʼulungu ndu dia la kete, diaye mbedio. Latuyalaka li, we kukanga 
diulelu, we ambediama ladiku dia tshe! 

12Ongonyi la lutumbu watuyakaka uma le ye, ne dia we kuledi tshe; we keli la 
wulu la khudu; we keli la wulu wa mpamia la nkikitsha tshe. 

13Okone, we Unyashungu asu, kakiane shu tambukuka lusaka, tambandula 
lukumbu laye la lutumbu. 

14Keli dimi leli na, la wudja ami weli na dia shu mbeya nkulambula elambu ene 
la lulangu? Ne dia uma lʼanya aye katutulungulaka kene kakulambulasu. 

15Shu teli angendangenda la amengodi la ntundu kaye uku aki washesu tshe. 
Nshi yasu lu kete yeli uku dedi, kema shikaa. 

16Latuyalaka li, we Unyashungu asu, diango ne tshe diambutolongosola dia 
nkuhikela luudu dikambu dia lukumbu laye lʼekila, diatuyakaka uma lu lunya 
laye, dio tshe diaye mbedio. 

17Unyashungu ami, dimi mbeyaka nti: We atukembaka utema, we atulangaka 
akambu wʼusimbwi. Dimi lambukulambula elambu ene tshe la lulangu ndu 
lʼutema wʼusimbwi. Kakiane dimi lambongenangena dia mena antu aye weli lane 
wakulambula elambu la lulangu. 

18Latuyalaka li, we Unyashungu a washesu Abarahama, Isaka, la Isariyele, 
ulamaki sangweyu la tukanyi tʼetema wʼantu aye, la ushikike etema awo le ye 
pundju. 

19Usha onʼami Solomona utema wʼololo wa ndi namaka elembe aye, aui aye la 
adjangu aye, dia ndi ntsha akambu ane tshe, la dia mpika luudu lone 
lambumomotsha diango. 

20Davidi akatela ului tshe wʼantu ati: Kakiane nyutumbuli Latuyalaka, 
Unyashungu anyu! Ku ului tshe wʼantu wakatumbula Latuyalaka, Unyashungu a 
washewo, wakakole ete, waka nusaraa la ntundu ka Latuyalaka, ndu ka 
khumʼekanga. 

21La wedi a pindju wa lushi lako, vo wakalambula Latuyalaka esongo wa ngombe 
kinunu, ekoko a waumi kinunu, la esongo wʼekoko kinunu, ulambu la ulambu wa 
lutshumba, kame la elambu wa lutela ndu elambu ekina efula efula, ne dia 
Isariyele tshe. 

22Vo wakali, wakano lushi lako la ntundu ka Latuyalaka lʼongenongeno a wuki. 
Vo wakadji Solomona, onʼa Davidi, khumʼekanga etena ka hendi, wakukiti iso dia 
ndjala uwandji wa Latuyalaka, ndu Zadoka, dia ndi ndjala olombedi. 

23Ku Solomona akadjase lu kiti ka diulelu dia Latuyalaka, uku khumʼekanga lu 
dihuli dia Davidi shi. Ku ndi akangone; Isariyele tshe wakukitanyiaka. 

24Ewandji tshe, apami wa dihunga la ana apami tshe wa khumʼekanga Davidi 
wakayala lʼokongo wa khumʼekanga Solomona. 

25Latuyalaka akasha Solomona lukumu la wuki lu ashu wa Isariyele tshe. Ndi 
akolemia otekoya wuhu waki nkonemiama nduku khumʼekanga kaki la ntundu 
kandi lu Isariyele. 

Nyoi ka Davidi 

26Davidi, onʼa Jese, akulela Isariyele tshe. 

27Ndi akulela Isariyele deku akumi anei. Deku esambeli mbakandulela lu 
Heberona, la deku akumi asatu la satu mbakandulela la Jerusalema. 

28Ndi akavu aya usumbi wa lukusumbi, akunduya andja. Ndi aki la ongonyi efula 
ndu la nemo efula. Ku onʼandi Solomona akulela lu dihuli diandi. 

29Enda, etsha wa khumʼekanga Davidi, wa ntundu ndu wa lʼokongo, 
wambufundama lu ekondo wa Samuele, omenyi wʼakambu wahatayi, lu ekondo 
wa Natana, ndu lu ekondo wa Ngada, omenyi wʼakambu wahatayi, 

30kame la ekondo wa diulelu diandi tshe, la wulu andi la akambu wakayakaka le 
ndi, le Isariyele, ndu le waulelu tshe wa kete kina. 

2 Ekondo 

2 Ekondo 1 

Solomona Ambolomba Yimba 
(1 Khum. 3:3-15) 

1Solomona onʼa Davidi, akashikikala lu diulelu diandi. Latuyalaka, Unyashungu 
andi, aki la ndi, akawete wuki otekoya. 

2Solomona akateketa la Isariyele tshe, elombodi wʼantu nunu nunu, wʼantu 
kama kama, embadi la ewandji wʼIsariyele tshe, ete wa khumbu ya washewo. 

3Okone Solomona akatshu ndi la ului tshe utsha la dihuli dia ladiku diaki la 
Ngibiyona. Leko kaki luudu lʼesanganelu la dipema la Unyashungu, lakatahiki 
Mose, ukambi wa Latuyalaka, lʼusui wa shenga. 

4Laso ku Davidi akembe oshete wa Unyashungu uma la Kiriyate-Jearima utsha 
lu dihuli diakandolongoswela, ne dia ndi akuhikela luudu la dipema la 
Jerusalema. 

5Ediakelu kʼohotela kakatshi Bezalele, onʼa Uri, onʼa Hura, kaki leko la ntundu ka 
etemwelo ka dipema ka Latuyalaka. Solomona la ului tshe wʼantu wakayangi 
Latuyalaka. 

6Leko kakalambula Solomona Latuyalaka elambu wa lutshumba kinunu ladiku 
diʼediakelu kʼohotela, kaki la ntundu ka luudu lʼesanganelu la dipema. 

7Unyashungu akene le Solomona lu do lʼutshu. Ndi akawutela ati: Onombe kene 
kalangaye, keli nkusha. 

8Solomona akûkaluya diui ati: We akenyaka papa Davidi ngandji kaye ka wuki 
ndu ka shikaa, ndu we ambumbidja khumʼekanga lu dihuli diandi. 

9Kakiane, we Unyashungu, Latuyalaka, ushikike daka diakayalaki papa Davidi, 
ne dia we ambumbidja khumʼekanga ka wudja weli efula uku ditshu dia kete. 

10Okone umbisha yimba la ewu dia dimi mbeya nombola wudja one. Akona 
ukuki nsambulaka akambu a wudja aye, wudja one wuleki wuki? 

11Unyashungu akatela Solomona ati: Ne dia dikambu ne mbeli lʼutema aye, 
osoku mbahayalombi engonyi kana ukundji, nemo kana nyumu yʼatunyi aye, 
kuyanga lulumbi. Keli we akalombi yimba la ewu dia we nsambulaka akambu a 
wudja ami, wakamakudji khumʼekanga. 

12Dimi lambukusha yimba la ewu. Dimi layukusha ndu ongonyi, ukundji la nemo 
wuhu waki kundjala le nduku khumʼekanga kaki la ntundu kaye ndu wahayalaki 
le nduku khumʼekanga kayuyala lʼokongo aye. 

13Ku Solomona akamo uma la dihuli dia ladiku diaki la Ngibiyona, uma la ntundu 
ka luudu lʼesanganelu la dipema. Ndi akatshu la Jerusalema. Ndi akatulela 
Isariyele. 

Solomona Ambutsha Ukanda wa Falasa la Pusupusu 
(1 Khum. 10:26-29; 2 Ek. 9:25-28) 

14Solomona akasanganya pusupusu ya ta lʼambahemi wa falasa. Ndi aki la 
pusupusu ya ta kinunu la kama nyei, la ambahemi wa falasa nunu dikumi la 
pendi. Ndi akayikitsha lu esumba wakandakitshaka pusupusu yandi ya ta, ndu 
motshi la Jerusalema lasuki la khumʼekanga. 

15Khumʼekanga akete fesa la paunyi anyanya uku ave la Jerusalema, ndu etamba 
wʼesasi uku etamba wa khumu yatulaka lʼukidi efula efula. 

16Falasa ya Solomona yakayakaka uma lu kete yʼEdjibitu. Asumbishi wa 
khumʼekanga wakayilungulaka nyimba nyimba lʼushinga wakawashikike. 

17Vo wakatshokaka lʼEdjibitu, wakatusumbaka pusupusu otoi lʼushinga wa 
toshekele ta fesa kama shamalu la falasa otoi lʼushinga wa lukama la akumi 
atanu. Vo wakayelaka ndu le khumi ya dikanga tshe yʼasi Hiti ndu le khumi ya 
dikanga ya Suriya. 

2 Ekondo 2 

Solomona Ambukana la KhumʼEkanga Hurama 
(1 Khum. 5:1-18; 7:13-14) 

1Solomona akasanguya dia mpikela lukumbu la Latuyalaka luudu ndu luudu la 
diulelu dikambu diandi. 

2Solomona akali apami nunu akumi esambeli dia membaka wetshu, apami nunu 
akumi enanei dia mbataka ave lu ekungu, lʼantu nunu satu la kama shamalu dia 
ndjala elombodi awo. 

3Solomona akatumela Hurama, khumʼekanga ka Tura, diui ati: Uku akayatshela 
papa Davidi lamʼakayutumela etamba wʼesasi wa ndi mpika luudu landi, 
untsheli ndu dimi pupu. 

4Enda, dimi luyanga mpikela Latuyalaka, Unyashungu ami, luudu, dia 
mbukidiyalo, dia ntshumbaka tsho yʼupumu la ntundu kandi, dia nkitshaka ma 
dia lenya tena tshe, ndu dia mbulambulaka elambu wa lutshumba wa pindju ndu 
wa dikolo, wa nshi ya mumuya wa talelu ta ngondo ndu wa nshi ya waki ya 
Latuyalaka, Unyashungu asu. Oso eli olembe wa pundju le Isariyele. 

5Luudu layangami mpika layuyala wuki, ne dia Unyashungu eko wuki ndeka 
ditemolatemola tshe. 

6Keli akona ukuki mbuhikela luudu lamʼaheyi ulungu la ulungu wa ladiku 
diʼulungu nkuka le ndi? Dimi leli na, dia dimi mbuhikela luudu naka aha lu 
dikambu dia ntshumbaka tsho la ntundu kandi? 

7Kakiane untumeli untu leli la yimba ya ntsha ulimu wa paunyi, wa fesa, 
wʼohotela, wa mbulu, wʼahondo wʼengengi, wa tilili la w edima, ndu leya ulimu 
wa nsanga lʼutshimo, dia ndjukamba kame lʼapami wa tokomba weli la mi lu Juda 
la Jerusalema, wakatasonodi papa Davidi. 

8Kuntumeli ndu etamba wʼesasi, weoto, ndu ekulungu wa la Lebanona, ne dia 
dimi mbeyaka nti: Ekambi aye mbateyaka nkota etamba wa la Lebanona. Ulungi, 
ndu ekambi ami wayuyala kame la ekambi aye, 

9dia ntshelami etamba efula, ne dia luudu layangami mpika layuyala wuki ndu 
dimena dia mamba. 

10Ulungi, dimi layusha ekambi aye, wane wayokota etamba kora yʼepunga wa 
menge wa lususula nunu akumi ahendi, la kora nunu akumi ahendi yʼepunga wa 
yelela, bata ya wanu nunu akumi ahendi la bata ya iso nunu akumi ahendi. 

11Hurama, khumʼekanga ka Tura, akakaluya Solomona diui lu mukanda 
wakandutumela ati: Latuyalaka mbukaka wudja andi ngandji, mbakandakudji 
khumʼekanga kawo. 

12Hurama akawutela ntu ati: Latuyalaka, Unyashungu wa Isariyele, lakatungi 
ulungu la kete, lakasha khumʼekanga Davidi ona pami la yimba la komi ndu 
luludi too la ewu, layanga mpikela Latuyalaka luudu ndu luudu la diulelu diandi, 
atumbwami! 

13Dimi lambukutumela pami ka komba, luludi too la yimba, Hurama-Abi, 

14ona pami a umuntu omotshi usi Dane, la shi usi Tura. Ndi eko la yimba ya ntsha 
elimu wa paunyi, fesa, ohotela, mbulu, ave, etamba, ahondo wʼengengi, wʼedima, 
wa linene wʼololo, la wa tilili. Ndi mbeyaka ndu wehu wʼelimu tshe wa losela ndu 
wa nsanga lʼutshimo. Ndi ayukamba kame lʼantu aye wa tokomba ndu kame 
lʼantu wa tokomba wa khumemi Davidi, sho. 

15Kakiane we khumemi, utumeli ekambi aye epunga wa menge, epunga wa 
yelela, iso la wanu wakayati. 

16Ku shu tayokota etamba wa la Lebanona uku ayuyuhumba. Shu tayekeleka 
dikanda, tayukutumelawo lu ashi a waki uku nendi utsha la Jopa, ku we 
ayuyuwemba uma leko utsha la Jerusalema. 

17Solomona akali angendangenda tshe waki lu kete ya Isariyele uku akatawadi 
Davidi, shi. Vo wakatani antu nunu lukama akumi atanu la satu la kama shamalu. 

18Ndi akawaose nunu kama esambeli dia membaka wetshu, nunu akumi enanei 
dia mbataka ave lu ekungu, la antu nunu satu la kama shamalu tupita ta 
mbakambiaka ulimu. 

2 Ekondo 3 

Solomona Ambuhika Luudu la Latuyalaka 
(1 Khum. 6:1-38) 

1Solomona akatatela mpika luudu la Latuyalaka la Jerusalema ladiku diʼUkungu 
a Moriya, lene akene Latuyalaka le Davidi, shi, m dihuli diʼesuswelu ka Oronana, 
usi Jebuse diakatalongosodi Davidi, shi. 

2Ndi akatatela luhika lu lushi la hendi la ngondo ka hendi, lu eleku ka nei ka 
diulelu diandi. 

3Onʼeli atshina wakahiki Solomona luudu la Unyashungu ladiku diawo. Utali alo 
lu yediko yʼedjedja kubita akumi asamalu, la wuki kuhita akumi ahendi. 

4Mbalasa kʼl tsha la ntundu kaki la kubita akumi ahendi, uku wuki a luudu, 
wemema alo kubita lukama la akum ahendi. Solomona akalukumbi la paunyi ka 
pudipudi lʼetei. 

5Ndi akakumbi luudu luleki wuki lʼabaya wa wʼeoto wakandayukumba la paunyi 
ka pudipudi; akasangi atuku la molola loko. 

6Ndi akalenge luudu la mboko yʼave yʼushinga a wulu. Paunyi yaki paunyi yʼuma 
la Paravayima. 

7Ndi akakumbi luudu, esimbi alo, mbalasa kale, peli dia lʼatei ndu kuki yalo la 
paunyi. Ndi akasangi akeruba lu peli dia lʼetei. 

8Ndi akatshi luudu luleki ekila; utali alo kubita akumi ahendi uku wuki a luudu, 
la wekeki alo aki kubita akumi ahendi. Ndi akalukumbi la paunyi ka pudipudi 
yediko ya talata kama shamalu. 

9Wutshu wa seti waki shekele otoi lu toshekele akumi atanu ta paunyi. Ndi 
akakumbi tundju ta ladiku la paunyi. 

10Ndi akatshi akeruba ahendi, wakandasangi lʼutshimo lu dihuli diʼekila; 
wakakumbi la paunyi. 

11Ahafu wʼake ruba waki la utali wa kubita akumi ahendi. Dihafu dia okeruba wa 
ntundu diaki kubita tshanu lʼutali. Dio diakakumi pulu ndu lʼeheli ka luudu. 
Dihafu dikina diaki kubita tshanu diakatumamana la dihafu dia okeruba wa 
hendi. 

12Dihafu diʼokeruba wa hendi diaki la utali wa kubita tshanu. Dio diakakumi 
pulu ndu lʼeheli ka luudu. Dihafu dikina diaki kubita tshanu. Dio diakatumamana 
la dihafu diʼokeruba wa ntundu. 

13Ahafu wʼakeruba ako wakasimbimadi waki la utali wa kubita akumi ahendi. 
Akeruba ako wakemadi la ekulu awo weledi utsha lu luudu.  

14Ndi akatshi dihondo diʼudima, diʼengengi, dia tilili, la dia linene lʼololo. Ndi 
akasangi akeruba loko. 

Dikoho Pendi 
(1 Khum. 7:15-51) 

15Ndi akatshi dikoho pendi diaki la utali wa kubita akumi asatu la tshanu la 
ntundu ka luudu. Utali wʼote waki ladiku dia ekoho lʼekoho waki kubita tshanu. 

16Ndi akatshi molola uku ene waki lu luudu lʼekila, akawedja lu ete wa dikoho. 
Ndi akatshi difanelu dia dikomi diʼetamba lukama, akadidji lu molola. 

17Ndi akeme dikoho diako la ntundu kʼetemwelo: kemotshi lu lunya la pami, la 
kekina lu lunya la lomoso. Ndi akole kene kaki lu lunya la pami ati: Jakina 
(kitshimudi ati: Ndi ayukikitsha), la kene kaki lu lunya la lomoso ati: Boaza 
(kitshimudi ati: Leko keli wulu). 

2 Ekondo 4 

Diango dia lu Etemwelo 

1Solomona akatshi ediakelu kʼohotela; utali ato kubita akumi ahendi, wekeki 
ato kubita akumi ahendi, la wemema ato kubita dikumi. 

2Ndi akatshi puki ka wuki ka lolelola kʼutshimbedi. Wuki ato 
waki kubita dikumi, ohongo ato kubita tshanu, utshimbedi ato akedikama la 
okodi wa kubita akumi asatu. 

3Difanelu dia ngombe diakakidingi lʼesi unyo ato: dikumi dikumi lu kubita la 
kubita lʼutshimba ato tshe; ngombe yakakitshama lu enongo ehendi, 
yakalelwama kame lato. 

4Wakahe puki kako ladiku dia difanelu dia ngombe dikumi la pendi: satu 
diakelela utsha la ngelʼa kushi, satu utsha lʼedjelu, satu utsha la diku dia kushi la 
satu utsha lʼehutwelu ka unya. Ekongo wa difanelu dia ngombe waki tshe utsha 
lʼatei. 

5Keka ka puki kako kaki yediko ya wuki wʼetambi. Unyo ato akafani la unyo wa 
dikoho, ndu akatshama la difanelu diʼalembo loko. To kakotoka ashi yediko 
ya bata nunu satu. 

6Ndi akatshi alonga dikumi: akakitsha atanu lu lunya la pami, atanu lu lunya la 
lomoso. Lu alonga ako kakawasulaka diango diʼelambu wa lutshumba. Keli 
ulimu a puki ka wuki aki paka dia elombedi mbokaka. 

7Ndi akatshi dikitshelu diʼatala dia paunyi dikumi uku didjangu. Ndi akadikitsha 
lʼetemwelo tanu lu lunya la lu pami, tanu lu lunya la lomoso. 

8Ndi akatshi ndu mesa; dikumi, akekitsha lʼetemwelo, etanu lu lunya la lu pami 
la etanu lu lunya la lomoso. Ndi akatshi alonga wa paunyi lukama. 

9Ndi akatshi lukumbu la seke diʼelombedi, ndu lukumbu la seke dia wuki kame 
la kuki yawo, ndu akayikumbi lʼohotela. 

10Ndi akakitsha puki ka wuki lu lunya la lu pami lu leke la diku dia kushi utsha 
lʼehutwelu. 

11Hurama akatshi puki, kasu la alonga. Osoku mbakashidiya Hurama ulimu 
wakesengola khumʼekanga Solomona dikambu dia luudu la Unyashungu: 

12dikoho pendi, dikata, ete ehendi waki ladiku dia dikoho; kala hyendi ya 
nkumba dikata pendi diʼete waki ladiku dia dikoho; 

13difanelu dia dikomi diʼetamba kama nyei, dikambu dia kala yako hyendi; 
enongo ehendi wa difanelu dia dikomi diʼetamba lu lukala la lukala, dia nkumba 
dikata pendi diʼete ladiku dia dikoho. 

14Ndi akatshi dikitshelu la alonga wʼafuku ladiku diako; 

15puki ka wuki la difanelu dia ngombe dikumi la hyendi la tshina diato; 

16puki, kasu la somo. Diango diʼulimu so tshe diakatshela Hurama-Abi 
khumʼekanga Solomona dikamnu dia luudu la Latuyalaka, diaki diʼohole a wa 
ngaingai. 

17Khumʼekanga akelelolaka lʼukidi wa Jorodana lu kete yʼomoma, lʼasa Sukota la 
Zereda. 

18Solomona akatshi diango so tshe efula kaheyama, mbakiwo kumbeya mbedika 
wutshu wʼohotela. 

19Solomona akatshi diango diʼulimu tshe diaki lu luudu la Unyashungu, ndu 
ediakelu ka paunyi, la mesa wakawakitshaka ma dia Eyalelu. 

20Dikitshelu diʼatala la atala adio dia paunyi ka pudipudi dia mpetaka uku 
didjangu la ntundu ka luudu lʼekila; 

21alembo, atala, la tosholo ta paunyi kuleki pudipudi; 

22tosholo ta nyimaka atala, alonga wʼafuku, akoho la pusu ya paunyi ya minyaka 
akalanga wa dja, kuki ya la suku dia lʼetei a luudu luleki ekila, ndu kuki ya la suku 
diʼetemwelo yaki paunyi. 

2 Ekondo 5 

1Osoku mbakashidiya Solomona ulimu tshe wa luudu la Latuyalaka. Solomona 
akatole diango diakatakidisha Davidi, shi: fesa, paunyi, la diango tshe diʼulimu 
akadikitsha lu waumbelu wa lu luudu la Unyashungu. 

Solomona Ambela Oshete wa Sheki lʼEtemwelo 
(1 Khum. 8:1-11) 

2Khumʼekanga Solomona akasanganya dihangamendi dia Isariyele, ewandji tshe 
wa wedja, ete wa khumbu ya Isariyele la Jerusalema dia ntela oshete wa sheki 
wa Latuyalaka uma lʼusumba wa Davidi wetawo vati: Siona. 

3Apami tshe wʼIsariyele wakasangana la le khumʼekanga lu dambu dia lu ngondo 
kʼesambeli. 

4Dihangamendi tshe diʼIsariyele wakatshu, ku asi Lewi wakatemba oshete. 

5Vo wakatole oshete wa Latuyalaka, luudu lʼesanganelu la dipema, la diango tshe 
diʼelimu diʼekila diaki lu luudu. Elombedi la asi Lewi atu mbakayadiembaka. 

6Khumʼekanga Solomona la ului tshe wʼIsariyele wakandeti la le ndi wakemala 
la ntundu kʼoshete walambula ekoko la ngombe, wuhu waki kumbeyama mbala 
ne dia efula kayo. 

7Elombedi wakela oshete wa sheki wa Latuyalaka uya lu dihuli diawo, lu luudu 
lʼekila lu dihuli diuleki ekila la tshina diʼahafu wʼakeruba. 

8Ahafu wʼakeruba wakasimbimadi ladiku dia dihuli diʼoshete wakukumbi, vo la 
esimbi awo. 

9Esimbi ako waki etali, okone kuma yawo yakenamaka uma lu dihuli diʼekila la 
ntundu ka oshete, keli vo komenamaka uma lʼandja. Oshete ako weko lawo edja 
ndu elo. 

10Nduku engo kaki lʼoshete, tshikima pasi pendi diʼave diakatadji Mose lu 
Horeba lamʼakadji Latuyalaka lʼasi Isariyele sheki lu etumbelu kawo uma lu 
Edjibitu. 

11Lamʼakatumbi elombedi uma lu dihuli diʼekila (ne dia elombedi tshe waki leko 
wakayakidia kundjalonga lu ahuli wʼelui awo; 

12ndu emimbi tshe wʼasi Lewi: Asafu, Hemana, Jedutune, anʼawo wʼapami la 
anengewo wolote ahondo wa linene wʼololo, wakemadi lu leke lʼehutwelu 
lʼediakelu la ekokoloko, akembi la sese. Elombedi lukama la akumi ahendi waki 
laawo wada amama.) 

13Lamʼakahelenganya amvudi wʼamama la emimbi usambu awo kame dia ndjala 
diui otoi lu mandula la mbuka Latuyalaka lusaka, ndu lamʼakawedia aui awo 
kame la amama, ekokoloko, la dihumahuma dia mandula Latuyalaka vati: Ndi eli 

ololo, ne dia ngandji kandi ka mamba katutshikalaka pundju. Ku luudu lakaluli 
la dingi, luudu la Latuyalaka. 

14Elombedi kumbeya ntshikala loko dia ntsha elimu ne dia dingi diako; ne dia 
lutumbu la Latuyalaka lakaluli lu luudu la Unyashungu. 

2 Ekondo 6 

Ekidielu kʼEtemwelo 
(1 Khum. 8:12-66) 

1Solomona akati ati: Latuyalaka akati ati: Dimi nangaka mbidjase lu udjima a 
tshududu. 

2Dimi lambukuhikela luudu, edjaselu kaye; dihuli diayuyudjase pundju! 

3Khumʼekanga akakadimo, akatshokola ului tshe wʼIsariyele, ku ului tshe 
wakemala. 

4Ndi akati ati: Latuyalaka, Unyashungu wa Isariyele lakateketa la papa Davidi, 
atumbwami! La wulu andi mbakandashidiya daka diakandalaki ati: 

5Umaka lushi lakamatundja wudja ami uma lu kete ya Edjibitu, dimi konsonola 
nduku usumba lʼatei a wedja tshe wʼIsariyele dia mpika luudu lami dia lukumbu 
lami ndjala loko, ndu dimi konsonola untu dia ndjala uwandji a wudja ami 
Isariyele. 

6Keli dimi lakasonola Jerusalema dia lukumbu lami ndjala loko, ndu 
lakayosonola Davidi dia ndi mbulela wudja ami Isariyele. 

7Nyulungi, papa Davidi aki la saki ka mpikela Latuyalaka, Unyashungu wa 
Isariyele, luudu. 

8Keli Latuyalaka akawutela ati: We akatshi ololo lamʼakayayala la saki ka 
mpikela lukumbu lami luudu, 

9dikambu otoi, weme huhika luudu lako. Keli onʼaye lakayuti uma lʼutema aye, 
kayuhikela lukumbu lami luudu. 

10Latuyalaka akashidiya diui diakandati, ne dia dimi lambukita papa Davidi, 
lambudjase lu kiti ka diulelu kʼIsariyele uku akati Latuyalaka ntundu, ndu dimi 
lambuhikela lukumbu la Latuyalaka, Unyashungu wa Isariyele, luudu. 

11Dimi lakakitsha oshete lonʼeli sheki ya Latuyalaka loko, sheki yakandadji lʼasi 
Isariyele. 

12Solomona akemala ntundu kʼediakelu ka Latuyalaka, la ntundu kʼului tshe 
wʼIsariyele, akeme anya utsha lʼulungu. 

13Ne dia Solomona akatshi loyenga lʼohotela, utaii alo kubita tshanu, wuki 
alo kubita tshanu la wemema alo kubita shatu, akatulukitsha kʼatei a lukumbu la 

seke. Ndi akambela ladiku dialo, ku ndi akakhuse adui la ntundu kʼului tshe 
wʼIsariyele, akeme anya utsha lʼulungu. 

14Akalombe ati: We Latuyalaka, Unyashungu wa Isariyele. Nduku Unyashungu 
weko uku we, lʼulungu kana la kete. We atulamaka daka la ngandji ka mamba le 
ekambi aye watokendakendaka la ntundu kaye lʼetema tshe. 

15We akalamela ukambi aye, papa Davidi, daka diakayulaki lʼunyo, we 
ambudishidiya elo la wulu aye. 

16We Latuyalaka, Unyashungu wa Isariyele, ulamaki daka diakayalaki ukambi 
aye, papa Davidi, wati: Naka anʼaye wayuyakimela ndu wayokendakendaka la 
ntundu kami uku akayakendakendaka, we hahumbaki ukito wa mbidjase lu kiti 
ka diulelu diʼIsariyele la ntundu kami pundju. 

17Kakiane, we Latuyalaka, Unyashungu wa Isariyele, diui diakayatatedi ukambi 
aye Davidi diashidiyami! 

18Mete, we Unyashungu ayetawo mbidjase lʼuntu la kete? Enda, ulungu la ulungu 
weli ladiku diʼulungu hawukuki le ye, keti luudu lone lamumuhika! 

19Latuyalaka, Unyashungu li, uki dombelo diami dimi ukambi aye, la 
osengasengo ami. Uhukami delu diami la dombelo diami diamumukolomba. 

20Ashu aye wendaki luudu lone ndu la yanyi ndu lʼutshu, dihuli diakayati wati: 
Leko kayuyala lukumbu lami. Uki dombelo diamumukolomba lu dihuli ne, dimi 
ukambi aye. 

21Ketawoki esengosengo ami, dimi ukambi aye, ndu wa wudja aye Isariyele. 
Lamʼayutukolomba lu dihuli ne, kulungaki lʼedjaselu kaye lʼulungu, kukaki, 
kutudimanyiaki. 

22Naka untu ambutshela unyandi kolo ku vo wambutshibia, ku ndi 
ambuyutshiba la ntundu kʼediakelu kaye lu luudu lone, 

23kuwukeli lʼulungu, kutshi, kusambuli ekambi aye. Kudji one leli la unungu 
mananu; kahe kolo kandi lʼote andi. Kuyindja one laha la unungu; kutsheli uku 
ololo andi. 

24Lamʼayolembiama wudja aye Isariyele le atunyi ne dia vo wakakutshela kolo, 
naka vo wambukadimo le ye ndu wambolemia lukumbu laye, wambukolomba 
ndu wambukosengasenga lu luudu lone, 

25kuwaukeli lʼulungu. Kudimanyia wudja aye Isariyele kolo kawo, kakaluya ntu 
lu kete yakayawasha, vo la washewo. 

26Lamʼayudihama ulungu diaha mvula ndo ne dia kolo kakawakutshela, naka vo 
wayolomba lu dihuli ne, wayolemia lukumbu laye ndu vayukadimo uma lu kolo 
yawo lamʼayuyâsuya, 

27kuwaukeli lʼulungu. Kudimanyia ekambi aye, wudja aye wʼIsariyele kolo kawo. 
Kuwaetsha mbuka kʼololo kayuwuhumba nkendakenda, kolosha mvula lu kete 
yakayasha wudja aye ukito. 

28Lamʼayuyala ndjala ka kasha, sui dia wulu, elanyelu ka mbu ya nde, endjo kana 
eto, ndu lamʼayuwadinga utunyi lu esumba awo kana wehu tshe wʼasui kana 
kandji, 

29naka untu otoi, kana wudja aye Isariyele tshe, leya sui diʼutema andi kana okei 
andi ambeme anya uya lu luudu lone lu dombelo, 

30kuwaukeli lʼulungu uma lu dihuli diudjashiye, kadimanyia. Kutsheli untu 
lʼuntu uku etsha andi, ne dia we kalimbitela utema andi. (Ne dia we weme 
kalimbitela etema wʼantu tshe;) 

31ku vo wayukukaka woma, wayokendakendaka lu mbuka yaye nshi tshe 
yayuwudjaseka lu kete yakayasha washesu. 

32Naka ongendangenda waha usi Isariyele ayuya uma lu kete yʼetali dikambu dia 
lukumbu laye la wuki, lunya laye la wulu ndu lunya laye lushimbwi, 
lamʼayunduva dia ndjolomba lu luudu lone, 

33kuwukeli lʼulungu lu dihuli diudjashiye. Kutshaki akambu tshe 
wambukolomba ongendangenda ako, dia wedja tshe wa la kete mbeya lukumbu 
laye la nkukaka woma uku wudja aye Isariyele, la dia vo mbeya vati: Watetaka 
luudu lone lakamahiki lukumbu laye. 

34Lamʼayutsho wudja aye dia ntolosha atunyi lu mbuka tshe kayuyatuma, naka 
vo wayukolomba, we Latuyalaka, weledi uya lʼusumba one wakayasonola, ndu 
uya lu luudu lone lakamahikela lukumbu laye, 

35kuki dombelo diawo la osengasengo awo lʼulungu, kuwakimanyia. 

36Naka vo wambukutshela kolo (ne dia nduku untu eko lahatshaka kolo), ku we 
ambuwauka kele, ambakuno lʼanya wʼutunyi dia ndi mbatola fumbi lu kete 
yʼetali kana ya la suki; 

37naka vo wambutukana yimba lu kete yakawatolama fumbi, ndu 
wambukadimula etema Wambukosengsenga lu kete ya waku wakatole fumbi 
vati: Shu takatshi kolo, takayala la uhedia, takanganela. 

38Naka vo wambukaluia le ye lʼetema awo tshe ndu la nyumu yawo tshe lu kete 
yʼatunyi wakatole fumbi, naka vo wambukolomba weledi uya lu kete yakayasha 
washewo, uya lʼusumba wakayasonola, la uya lu luudu lakamahikela lukumbu 
laye, 

39kuki dombelo diawo la osengasengo awo lʼulungu, lu dihuli diudjashiye. 
Kuwakimanyia; kudimanyia wudja aye kolo yakawakutshela! 

40Kakiane, we Unyashungu ami, ashu aye wendi, la atui aye wuki dombelo 
diamumukolomba lu dihuli ne. 

41Kakiane, we Unyashungu, Latuyalaka, uneli, uyi lu dihuli diaye dia mumuya, 
we la oshete a wulu aye. Unyashungu, Latuyalaka li, elombedi aye walotshami la 
panda, ekilami aye wangenengene lu ongenongeno aye. 

42We Unyashungu, Latuyalaka, tukadimulaki elundji kaye uma le mi, dimi 
ukitami aye wʼiso. Uhoki ngandji kaye ka mamba le ukambi aye Davidi.  

2 Ekondo 7 

1Lamʼakashidiya Solomona nomba, dja yakahulo uma lʼulungu, yakatshumbi 
ulambu wa lutshumba la elambu. Lutumbu la Latuyalaka lakaluli lu luudu. 

2Elombedi kumbeya mboto lu luudu la Latuyalaka, ne dia lutumbu la Latuyalaka 
lakaluli lu luudu landi. 

3Asi Isariyele tshe wakenyi lamʼakahulo dja ndu lamʼakayala lutumbu la 
Latuyalaka ladiku dia luudu; wakakolama, wakatemola Latuyalaka. Vo 
wakawuki lusaka vati: Ndi eli ololo ne dia ngandji kandi ka mamba 
katutshikalaka pundju. 

4Khumʼekanga la antu tshe wakalambula elambu la ntundu ka Latuyalaka. 

5Khumʼekanga Solomona akalambula ngombe nunu akumi ahendi la pendi, la 
ekoko nunu lukama la akumi ahendi. Osoku mbakakidia khumʼekanga la wudja 
tshe luudu la Unyashungu. 

6Elombedi wakemala lu ahuli awo wʼelimu ndu asi Lewi kame la dihumahuma 
diakatatshi khumʼekanga Davidi dia nemiaka la mbukaka Latuyalaka lusaka. 
Davidi akawasha okende dia vo nemiaka Latuyalaka. Ku vo wakataka vati: 
Ngandji kandi ka mamba katutshikalaka pundju. Elombedi wakadaka amama la 
ntundu kawo, ku Isariyele tshe wakemalaka. 

7Solomona akakidia ndu seke dia lʼatei diaki la ntundu ka luudu la Latuyalaka. 
Ndi akalambula elambu wa lutshumba la wata wʼelambu wa ki laawo, ne dia 
ediakelu kʼohotela kakatshi Solomona kunkuka nambula ulambu wa lutshumba, 
ulambu wa shima la wa wata. 

8Solomona akalemia lushi la wuki nshi esambeli, etena kako. Isariyele tshe waki 
kame la ndi. Vo wakayi ului a wuki wʼantu umaka eotwelo ka la Hamata pulu 
ndu la kyoko ya Edjibitu. 

9Lu lushi lʼenanei, vo wakayala la lusanganya la lukumu; ne dia vo wakatshi 
ekidielu kʼediakelu nshi esambeli, la nemia lushi la wuki nshi esambeli. 

10Lu lushi lʼakumi ahendi la asatu lu ngondo kʼesambeli, mbakadianganya 
Solomona antu utsha la wakawo wuludi too lʼongenongeno, ne dia ololo 
wakatshelaka Latuyalaka Davidi, Solomona la wudja andi Isariyele. 

Daka dia Latuyalaka le Solomona 
(1 Khum. 9:1-9) 

11Okone Solomona akashidiya luudu la Latuyalaka ndu luudu la khumʼekanga. 
Solomona akaluwanya kene tshe kakandasanguya ntsha lu luudu la Latuyalaka 
ndu lu luudu landi. 

12Latuyalaka akene le Solomona lʼutshu; akav, urela ati: Dimi lakuki dombelo 
diaye. Dimi lambosonola dihuli ne uku luudu la vo nambulakami elambu. 

13Lamʼayumudiha ulungu diaha mvula ndo, kana ntuma endjo dia nanya wudja, 
ndu lamʼayumutuma asui lʼatei a wudja ami, 

14naka wudja ami watetamaka lukumbu lami wayuyakitshakitsha, wayolomba, 
wayuyanga elundji kami, ndu wayukadimo uma lu mbuka yawo ya kolo, ku dimi 
layuwaukela uma lʼulungu. Dimi layuwadimanyia kolo kawo, ndu layokonoya 
kete yawo. 

15Ashu ami wayendaka dihuli ne, atui ami wayukaka dombelo diayuwolombaka 
lu dihuli ne. 

16Kakiane, lambosonola luudu lone ndu lambulukidia dia lukumbu lami ndjalaka 
loko pundju. Ashu ami la utema ami wayuyala loko pundju. 

17Naka ndu we ayokendakendaka la ntundu kami uku akakendakendaka sho 
Davidi, dia ntsha akambu tshe wamumukutela, dia nama adjangu ami la elembe 
ami, 

18ku dimi layushikike kiti ka diulelu diaye uku akamalaki sho Davidi nti: We 
hahumbaki ukito pundju dia mbulela Isariyele. 

19Keli naka nyu nyayukadimo, naka nyu nyayoseka adjangu ami la elembe ami 
wakamanyudjela, naka nyayutsho le ditemolatemola dia ditemola, 

20ku aimi layunyunya uma lu kete yakamanyusha, ndu luudu lone lakamakidia 
dikambu dia lukumbu lami, ku layulete yukedi la engo ka dionyo lʼatei a wedja 
tshe. 

21Untu tshe layetaka lasuki la luudu lone leli la nemo, ayukashimo; ayumbula ati: 
Dikambu kuna diakatshela Latuyalaka kete nye la luudu lone okone? 

22Ku wayukaluya diui vati: Ne dia vo wakeseke Latuyalaka, Unyashungu a 
washewo, lakatundja uma lu kete ya Edjibitu, ne dia vo wakekama 
ditemolatemola, wakadikhusela adui, la wakaditemola. Diako mbakandatumela 
asui ane tshe. 

2 Ekondo 8 

Akambu Akina wa Solomona 
(1 Khum. 9:10-28) 

1Lamʼaketi deku akumi ahendi diakahikaka Solomona luudu la Latuyalaka ndu 
luudu landi, 

2Solomona akahiki ntu esumba wakawusha Hurama, akaladia asi Isariyele loko. 

3Solomona akatshu la ntolosha Hamata-Zoba, akatokilembia. 

4Ndi akahiki Tademore lʼusui wa shenga, ndu esumba tshe wa mumba diango lu 
Hamata. 

5Ndi akahiki Diku dia Bete-Horona la Ngelʼa Bete-Horona, esumba wa wulu 
kame la kumbu, kuki, la tukingiti. 

6Ndi akahiki Balata, la esumba wʼeumbelu tshe wa Solomona, la esumba tshe 
dikambu dia pusupusu yandi, la esumba tshe dikambu dia ambahemi andi wa 
falasa la kene tshe kakangenangena Solomona mpika la Jerusalema, la Lebanona 
ndu lu beke tshe dia diulelu diandi. 

7Atshikadi tshe wʼasi Hiti, wʼasi Amora, wʼasi Perizi, wʼasi Hiwi wʼasi Jebuse waki 
kundjala asi Isariyele, 

8mbakotshiya Solomona tukanula tawo tshe takatshikala lu kete, waki asi 
Isariyele kundjaka lu ulimu a wulu. Osoku mbewo edja ndu elo. 

9Keli Solomona kumbidja asi Isariyele lu elimu andi a wulu uku fumbi, ne dia vo 
waki alimbi, elohe andi, elombodi wa pusupusu yandi ya ta ndu wʼambahemi 
andi wa falasa. 

10Ewandji wakakitsha khumʼekanga Solomona ladiku dia wudja, ndu waki la 
okende wa namaka antu, waki yediko ya kama hyendi la akumi atanu. 

11Solomona akatole ona umuntu a Farayo uma lʼusumba wa Davidi utsha lu 
luudu lakanduhikela, ne dia ndi akati ati: Wademi hudjase lu luudu la Davidi, 
khumʼekanga ka Isariyele, ne dia ahuli wamboto oshete wa Latuyalaka weko 
ekila. 

12Solomona akalambula Latuyalaka elambu wa lutshumba lu ediakelu ka 
Latuyalaka kakandatshi la ntundu ka mbalasa. 

13Ndi akalambulaka elambu uku akati Mose la lushi la lushi: wa nshi ya 
mumuya, wa talelu ta ngondo, wa nshi ya waki; tena satu lʼeleku lu lushi la wuki 
la ma diaha la ediya, lu nshi ya waki ya bingu la lu nshi ya waki ya 
tusamvusamvu. 

14Ndi akadji elombedi lu elui awo wʼulimu uku akadjanga Davidi, shi, ndu asi 
Lewi lu elimu awo wa mandulaka la wa ntshaka elimu wa la lushi la lushi la 
ntundu kʼelombedi uku ehumba. Ndi akadji ndu alami wʼasuku lu ahuli awo lu 
asuku tshe; ne dia osoku mbakati Davidi, umvutshi a Unyashungu. 

15Antu kombetola uma lʼaui wakati khumʼekanga lu dikambu diʼelombedi la asi 
Lewi kuyanga lu dikambu otoi, kana lu dikambu dia waumbelu. 

16Osoku mbakalombola Solomona ulimu tshe uma lu lushi lakandahiki etshina 
ka luudu la Latuyalaka edja ndu lushi lakalashili. Osoku mbakashili luudu la 
Latuyalaka. 

17Ku Solomona akatshu la Eziyona-Ngebere la Elote, lʼumamu wʼashi a waki, lu 
kete ya Edome. 

18Hurama akutumela mashua la ekambi wakeyaka ashi a waki. Ku vo 
wakatutsho la ekambi wa Solomona utsha la Ofira. Vo wakatemba paunyi yediko 
ya talata kama nyei la akumi atanu uma leko, wakayela le khumʼekanga 
Solomona. 

2 Ekondo 9 

Khumʼekanga ka Umuntu ka Sheba Ambuya la Ndjenda Solomona 
(1 Khum. 10:1-13) 

1Lamʼakuki khumʼekanga ka umuntu ka Sheba lukumu la Solomona, ndi akayi la 
Jerusalema la embula a wulu dia ndjuwedika. Ndi akayi la ului a wuki wʼantu la 
diango kotakota kame la kamelo yakayembaka diango diʼepumu, paunyi efula la 
mboko yʼave yʼushinga a wulu. Lamʼakandakumi le Solomona, ndi akawutela 
kene tshe kaki lʼutema andi. 

2Solomona akakadimula embula andi tshe. Nduku diui diakaheko Solomona 
diakindi kumbeya mbulimbitshiya. 

3Lamʼakenyi khumʼekanga ka umuntu ka Sheba yimba ya Solomona ndu luudu 
lakandahiki, 

4wama waki lu mesa andi, edjaselu ka tundjihu tandi, elimu la eloto wa waku 
wakukambelaka ulimu, aboi andi la eloto awo, la elambu wa lutshumba 
wakandalambulaka lu luudu la Latuyalaka, ku ewu kandi kakakumela. 

5Ku ndi akatela khumʼekanga ati: Lukumu la yimba yaye la elimu aye lakamuki 
lu kete yami leko mete. 

6Keli dimi kumbetawo lukumu lako ntundu dimi latayi ndu latenyi la ashu ami. 
Ku kakiane lambena nti: Vo kumvutelami kuyanga etenyi ka hendi ka wuki wa 
yimba yaye. We ndeka lukumu lakamuki. 

7Antu aye, ekambi aye, watemalaka la ntundu ka ye ndu watukaka yimba yaye 
weli lʼotshoko. 

8Latuyalaka, Unyashungu aye, lakakongenangena dia nkudjasha lu kiti ka 
diulelu diʼIsariyele, atumbwami! Unyashungu aye atukaka Isariyele ngandji, 
mbakandakudji khumʼekanga kawo dia we ntshaka akambu wʼusimbwi ndu 
wʼololo. 

9Ndi akasha khumʼekanga paunyi yediko ya talata lukama la akumi ahendi, 
diango diʼepumu efula efula, la mboko yʼave yʼushinga a wulu. Nduku etena 
kakayala diango diʼepumu uku ne diakasha khumʼekanga ka umuntu ka Sheba 
khumʼekanga Solomona. 

10Ndu ekambi wa Hurama la ekambi wa Solomona wakela paunyi uma la Ofira, 
ndu etamba wʼekulungu la mboko yʼave yʼushinga a wulu. 

11Khumʼekanga Solomona akatshi etamba wʼekulungu abandelu wa luudu la 
Latuyalaka ndu wa luudu la khumʼekanga, sese la akembi ne dia amimbi. Nduku 
untu akenyi etamba wa wuhu ako ntundu lu kete ya Juda. 

12Khumʼekanga Solomona akasha khumʼekanga ka umuntu ka Sheba kene tshe 
kakandalangi la kene tshe kakandolombe ndeka diango diakandela 
khumʼekanga. Ku ndi akunela, akakalula utsha lu kete yandi, ndi la antu andi. 

Lukumu ndu Ongonyi wa Solomona 
(1 Khum. 10:14-29; 2 Ek. 1:14-17) 

13Efula ka paunyi kakalungula Solomona lʼeleku otoi kaki yediko ya talata kama 
shamalu akumi asamalu la shamalu, 

14ladiku dia nye yakelaka ambetshetshi wʼukanda la asundjishi wa diango. 
Khumi ya dikanga tshe yʼArabiya la embuledi wa kete wakelaka Solomona 
paunyi la fesa. 

15Khumʼekanga Solomona akatshi dingawu dia waki kama hyendi dia paunyi ka 
lutshula. Engawu la engawu kaki la paunyi yediko ya toshekele kama shamalu. 

16Ndi akatshi ndu dingawu dia tutshitshe kama shatu dia paunyi ka lutshula. 
Engawu la engawu kaki la yediko ya toshekele kama shatu. Ndi akadikitsha lu 
luudu la lʼUkunda a Lebanona. 

17Khumʼekanga akatshi kiti ka wuki kʼewanga ka diulelu, akakikumbi la paunyi 
ka pudipudi. 

18Kiti kako kaki la adelu asamalu la ntundu kato, ndu kihuma ka paunyi 
kakamamanyi la kiti ka diulelu, anya ahendi lʼumamu wʼedjaselu, la difanelu dia 
tambwe pendi lasuki lʼanya. 

19Difanelu dia tambwe dikumi la pendi diaki lu wedi ehendi wa adelu ako 
asamalu, hyendi hyendi lu edelu la edelu. Nduku kiti ka wuhu oso kakiko lu 
waulelu tshe. 

20Akoho tshe wa Solomona waki wa paunyi. Alonga tshe waki lu luudu la 
lʼUkunda a Lebanona waki wa paunyi ka pudipudi. Nduku otoi waki wa fesa; ne 
dia lu nshi ya Solomona fesa yaki uku engo kʼanyanya. 

21Khumʼekanga aki la mashua wakatshokaka la Tarashishi la ekambi wa 
Hurama. Mashua wa Tarashishi wakayakaka etena otoi lʼatei a deku satu, 
wakelaka paunyi, fesa, ewanga, kema, la ekungo. 

22Khumʼekanga Solomona akaleki khumi ya dikanga tshe ya la kete lu ongonyi 
la lu yimba. 

23Khumi ya dikanga tshe ya la kete wakayangaka mena Solomona dia mbuka 
yimba yakawusha Unyashungu. 

24Ku vo tshe untu lʼuntu akelaka ulambu andi, diango dia fesa, diango dia paunyi, 
eloto, dihumo, diango diʼepumu, falasa la punda. Osoku mbakawatshaka lu eleku 
lʼeleku. 

25Solomona aki la ahuli nunu nei wa nkitshaka falasa la pusupusu ya ta, la 
ambahemi wa falasa nunu dikumi la pendi wakandakitsha lu esumba wa 
pusupusu ya ta ndu la Jerusalema, lasuki la khumʼekanga. 

26Ndi akulela khumi ya dikanga tshe uma lu Eyufarate, pulu ndu lu kete yʼasi 
Filistiya, edja ndu lʼulelu wʼEdjibitu. 

27Khumʼekanga akete fesa anyanya uku ave la Jerusalema ndu etamba wʼesasi 
uku etamba wa khumu vatulaka lʼukidi efula efula. 

28Vo wakatosela Solomona falasa uma lʼEdjibitu ndu uma lu kete tshe. 

Nyoi ka Solomona 
(1 Khum. 11:41-43) 

29Undi, ditshelu dikina dia Solomona dia ntundu ndu dia lʼokongo, hadiufundami 
lu aui wʼumvutshi Natana, aui wʼumvutshi Ahidja, usi Shilo, ndu lu waenelo wa 
Ido, omenyi wʼakambu wahatayi lu dikambu dia Jeroboama, onʼa Nebate? 

30Solomona akulela Isariyele tshe lu Jerusalema deku akumi anei. 

31Solomona akayeli washi; wakukhunde lʼusumba wa Davidi, shi. Ku onʼandi 
Rehoboama akulela lu dihuli diandi. 

2 Ekondo 10 

Ekakitwelu kʼlsariyele uma le Khumbu ka Davidi 
(1 Khum. 12:1-24) 

1Rehoboama akatshu la Shekeme, ne dia Isariyele tshe wakatshu la Shekeme dia 
ntuwudja khumʼekanga. 

2Lamʼakuki Jeroboama, onʼa Nebate, lukumu lako (ne dia ndi aki lʼEdjibitu lene 
akanualawo khumʼekanga Solo-mona), ndi akakalula uma lʼEdjibitu. 

3Wakatumi antu dia nteta Jeroboama. Ku ndi la Isariyele tshe wakatshu, 
wakatutela Rehoboama vati: 

4Sho akete lokoho lasu wulu. Okone we ukitshakitsha lohombo lone la wulu, la 
lokoho lone la wutshu lakatatukitshisha sho. Ku shu tayuyala antu aye. 

5Ndi akawatela ati: Nyutshu, keli kanyukaluli le mi lʼokongo a nshi shatu. Ku vo 
wakatshu. 

6Khumʼekanga Rehoboama akambula esumbi waki lasuki la Solomona, shi, 
lamʼakindi la lumu ati: Wuhu akona wayumukaluya wudja one diui? 

7Ku vo wakawutela vati: Naka we ayutshela wudja one ololo, ayangenyangenya, 
ayoteketa la wo aui wʼololo, vo wayuyala antu aye pundju. 

8Keli Rehoboama akatshiki daku diakulaki esumbi, akambula elongo wʼapami 
wakuli kame la ndi, waki lasuki la ndi. 

9Ndi akawambula ati: Diui diakona diayumutukaluya wudja one wakamvutela 
vati: Ukitshakitsha lokoho lakatatahi sho? 

10Ku elongo wʼapami wakuli kame la ndi wakawutela vati: Okone mbayuyutela 
wudja wakakutela vati: Sho akete lokoho lasu wutshu, keli we 
utukitshikitshiyalo, wati: Luhita lami la tshungutshungu ndeka lukindi la papa 
wuki. 

11Papa akanyahe lokoho la wutshu, ku kakiane dimi layulete wutshu otekoya le 
nyu. Papa akanyokomolaka eshingo, keli dimi layunyulumatsha kutu. 

12Jeroboama la wudja tshe wakakalula lushi la satu le Rehoboama, uku 
akandawatela ati: Kanyukaluli le mi ntu lʼokongo wa nshi shatu. 

13Khumʼekanga Rehoboama akakaluya diui dia wulu, akatshiki daku diakulaki 
esumbi. 

14Ndi akateketa la wo uku akawutela elongo wʼapami ati: Papa akete lokoho 
lanyu wutshu, keli dimi layulete wutshu otekoya le nyu. Papa akanyokomolaka 
eshingo, keli dimi layunyulumatsha kutu. 

15Okone khumʼekanga kumbukela wudja, ne dia dikambu so diakayi uma le 
Unyashungu, dia Latuyalaka nshidiya diui diakandati lʼunyo wʼAhidja, usi Shilo, 
le Jeroboama, onʼa Nebate. 

16Ku lamʼakenyi Isariyele vati: Khumʼekanga hatukedi, vo wakûkaluya diui vati: 
Etenyi kakona kesu lato kame la Davidi? Shu kema la ukito kame la onʼa Jese. 
Isariyele li, nyutshu utsha lu ngelu yanyu! Kakiane we Davidi, ulamaki khumbu 
kaye. Ku Isariyele wakatshu lu ngelu yawo. 

17Asi Isariyele wakadjashi lʼesumba wa Juda atu, mbakulela Rehoboama. 

18Ku khumʼekanga Rehoboama akatumi Hadorama, laki olombodi a wane 
wakakambiaka antu ulimu la wulu. Keli asi Isariyele wakawuki ave, ku ndi 
akavu. Ku khumʼekanga Rehoboama akasamanya dia mbahema lu pusupusu 
kandi ka ta, dia ndawo utsha la Jerusalema. 

19Osoku mbakakakito Isariyele uma le khumbu ka Davidi edja ndu elo. 

2 Ekondo 11 

Diulelu dia Rehoboama 

1Lamʼakakumi Rehoboama la Jerusalema, ndi akasanganya khumbu ka Juda la 
ka Bendjamina, apami nunu lukama la akumi enanei, andoshi wa ta wa wulu, dia 
ntolosha Isariyele dia mbakaluya lu diulelu dia Rehoboama. 

2Keli diui dia Latuyalaka diakayi le Shemaya, umvutshi a Unyashungu, ati: 

3Otekete la Rehoboama, onʼa Solomona, khumʼekanga ka Juda ndu lʼasi Isariyele 
tshe weli lu Juda la Bendjamina. Uwateli wati: 

4Latuyalaka kata okone ati: Tanyutshokaki dia ntolosha anengenyu. Nyu tshe 
untu lʼuntu akaluli lakandi, ne dia uma le mi kuyi dikambu ne. Vo wakakitanyia 
diui dia Latuyalaka, wakakimo dia ntsho la ntolosha Jeroboama. 

Engonelo ka Rehoboama 

5Rehoboama akadjase la Jerusalema; akahiki esumba a wulu wa nshimbela Juda. 

6Ndi akahiki Betelehema, Etame, Tekoa, 

7Bete-Zura, Soko, Adulama, 

8Ngata, Maresha, Zifu, 

9Adorayima, Lakishi, Azeka, 

10Sora, Aidjalona, la Heberona, esumba a wulu waki la Juda la la Bendjamina. 

11Ndi akakikitsha esumba ako, akakitsha elombodi wʼalimbi ndu akaludia 
waumbelu la mbu ya nde, biso, la wanu. 

12Ndi akakitsha dingawu la akonga lu usumba lʼusumba, akawaete esumba 
wuleki wulu. Juda la Bendjamina waki lu leke la ndi. 

13Elombedi la asi Lewi waki lu Isariyele tshe wakatumbi uma lu ahuli awo, 
wakatshu utsha le ndi. 

14Asi Lewi wakatshiki etshimba awo, etenyi kawo kʼukito, wakayi uya la Juda la 
Jerusalema, ne dia Jeroboama la anʼandi wakashimbi dia vo ntshela Latuyalaka 
ulimu awo wʼolombedi. 

15Ndi akayasonwela elombedi wʼalunga, a waumi wa mbudi, ndu wa tana ta 
ngombe takandatshi. 

16Wane tshe waki lʼatei a wedja tshe wʼIsariyele wakakikitsha etema awo dia 
nyanga Latuyalaka, Unyashungu wa Isariyele, wakayi uya la Jerusalema dia 
ndjulambula Latuyalaka, Unyashungu a washewo, elambu. 

17Osoku mbakawakikitsha diulelu dia Juda, ndu mbakawakikitsha Rehoboaraa, 
onʼa Solomona, deku satu, ne dia vo wakakendakendaka deku diako satu lu 
mbuka ka Davidi la Solomona. 

18Rehoboama akatshuki Mahalata, onʼa Jerimote, onʼa Davidi, lakanduti la 
Abihayili, ona umuntu a Eliyabe, onʼa Jese. 

19Ndi akuti la ndi ana apami asatu: Jeushe, Shemariya la Zahama. 

20Lʼokongo diku ndi akatshuki Maka, ukanʼa Abisaloma, lakayuta la ndi Abidja, 
Atai, Ziza, la Shelomita. 

21Rehoboama akalangaka Maka, ukanʼa Abisaloma uleki wadiendi tshe la esika 
andi (ne dia ndi aki la adi dikumi la enanei la esika akumi asamalu. Ndi akuti ana 
apami akumi ahendi la enanei, la ana amantu akumi asamalu). 

22Rehoboama akakitsha Abidja, onʼa Maka, lu dihuli dia ntundu, akawudji 
uwandji wʼanangu, ne dia ndi akasanguya mbudja khumʼekanga. 

23Ndi akatshi la yimba dia nyanganya anangu tshe lu wedja tshe wa Juda ndu wa 
Bendjamina, lu esumba a wulu tshe. Ndi akatumelaka mbu ya nde efula, 
akayangela wadi efula. 

2 Ekondo 12 

Shishake Ambolosha Juda 
(1 Khum. 14:21-31) 

1Lamʼakashikikala diulelu dia Rehoboama, ndu lamʼakandayala la wulu, ndi 
akaseke olembe wa Latuyalaka ndu Isariyele tshe kame la ndi. 

2Lʼeleku ka tanu ka diulelu dia Rehoboama, Shishake, khumʼekanga ka Edjibitu, 
akayi dia ndjolosha Jerusalema ne dia vo wakahedia Latuyalaka. 

3Ndi akayi la pusupusu ya ta kinunu la kama hyendi la ambahemi wa falasa nunu 
akumi asamalu; ndu antu efula efula waheyama mbala wakayi la ndi uma 
lʼEdjibitu — asi Libiya, asi Sukima la asi Etiyopiya. 

4Ndi akalembia esumba wa wulu wa la Juda, akakumi pulu ndu la Jerusalema. 

5Umvutshi Shemaya akayi le Rehoboama la ewandji wa Juda wakamote la 
Jerusalema lu dikambu dia Shishake. Ndi akawatela ati: Latuyalaka kata ati: Nyu 
nyakanseke, mbamumunyoseka ndu dimi, mbamumunyukimo lʼanya wa 
Shishake. 

6Ewandji wa Isariyele la khumʼekanga wakayakitshakitsha, wakati vati: 
Latuyalaka keli ololo. 

7Lamʼakenyi Latuyalaka ati: Vo wambuyakitshakitsha, diui diandi diakayi le 
Shemaya ati: Vo wambuyakitshakitsha, okone dimi haluwadiaka. Dimi 
layakimanyia yema, ndu kele kami huyala le Jerusalema uma le Shishake. 

8Keli vo wayuyala lʼokongo andi, dia vo mbeya etshikitanelu ka nkambelami la 
ka nkambela waulelu wa kete kina ulimu. 

9Okone Shishake, khumʼekanga ka Edjibitu, akayi dia ndjolosha Jerusalema, 
akayosa diango uma lu waumbelu wa lu luudu la Latuyalaka ndu wa lu luudu la 
khumʼekanga, akaditole tshe. Ndi akatole ndu dingawu dia paunyi diakatatshi 
Solomona. 

10Khumʼekanga Rehoboama akatshi dingawu diʼehotela lu dihuli diadio, 
akadikimo lʼanya wʼelombodi wʼalami wakalamaka suku dia luudu la 
khumʼekanga. 

11Tena tshe diakatshokaka khumʼekanga utsha lu luudu la Latuyalaka, alami 
wakayakaka, wakayudiembaka, ku wakadikaluyaka lu luudu lʼalami. 

12Lamʼakayakitshakitsha khumʼekanga, kele ka Latuyalaka kakamo uma le ndi. 
Diako mbakindi kumbudiaka ludiaka. Ndu akambu amotshi wʼololo waki lu Juda. 

13Okone khumʼekanga Rehoboama akashikikala la Jerusalema, akulela. 
Rehoboama aki la deku akumi anei la otoi lamʼakandayala khumʼekanga. Ndi 
akulela deku dikumi la esambeli la Jerusalema, usumba wakasonola Latuyalaka 
uma lʼatei a wedja tshe wa Isariyele dia nkitsha lukumbu landi. Lukumbu la 
nyangu laki Nama, usi Amona. 

14Rehoboama akatshi kolo ne dia ndi kumbidja utema andi dia nyanga 
Latuyalaka. 

15Undi, ditshelu dia Rehoboama, dia ntundu ndu dia lʼokongo, hadiufundami lu 
aui wa umvutshi Shemaya la wa Ido, omenyi wʼakambu wahatayi, lʼatei 
wʼekondo wʼeutwelu? Ta diakayalaka nshi tshe lʼasa Rehoboama la Jeroboama. 

16Rehoboama akayeli washi; wakukhunde lʼusumba wa Davidi. Ku onʼandi 
Abidja akulela lu dihuli diandi. 

2 Ekondo 13 

Diulelu dia Abidja 
(1 Khum. 15:1-8) 

1Lʼeleku ka dikumi lʼenanei ka diulelu dia Jeroboama kakatatela Abidja mbulela 
Juda. 

2Ndi akulela deku satu la Jerusalema. Lukumbu la nyangu laki Mikaya, onʼa 
Uriyele, usi Ngibeya. Ta diakayalaka lʼasa Abidja la Jeroboama. 

3Abidja akatshu lu ta kame la ului wʼalimbi a wulu yediko yʼantu nunu kama nyei. 
Jeroboama akayalonge lu ta kame la alimbi andi a wulu, antu nunu kama enanei 
dia ndo la ndi. 

4Abidja akatemala lʼUkungu a Zemarayima waki lu leke lʼakuna wa Efarayima, 
akahangohango ati We Jeroboama la Isariyele tshe, nyumbukeli. 

5Nyu hanyuhumbi mbeya nyati: Latuyalaka, Unyashungu wa Isariyele, akasha 
Davidi ndi la anʼandi diulelu dia Isariyele pundju uma lu daka diakandalaki? 

6Keli Jeroboama, onʼa Nebate, ukambi wa Solomona, akunela, akatombokwela 
khumendi. 

7Antu wʼanyanya, antu wa kolo, wakamote la le ndi, wakayakikitsha dia ndosha 
Rehoboama, onʼa Solomona. Rehoboama aki dikenda, aki la woma, la wulu andi 
kunkuka memala la ntundu kawo. 

8Ndu kakiane nyu nyambukana dia nembia diulelu dia Latuyalaka dieli lu anya 
wʼana wa Davidi ne dia nyu nyeli ului a wuki wʼantu ndu ne dia nyu nyeko la ana 
wa ngombe wa aunyi Wckanyutshela Jeroboama ditemolatemola. 

9Nyu kumbitshanya elombedi wa Latuyalaka, ana wa Arona, la asi Lewi? Nyu 
kundjadjela elombedi uku atutshaka wedja wa lu kete kina? Untu tshe 
lakayakaka lʼosongo a ngombe la ekoko esambeli a waumi dia ndjukidiama 
kakayala olombedi wa ditemolatemola diaha mete. 

10Keli shu, Latuyalaka keli Unyashungu asu, shu kumboseka. Elombedi asu 
watutshaka ulimu wa Latuyalaka weli ana wa Arona ndu asi Lewi weko lu elimu 
awo. 

11Vo mbatulambulaka elambu wa lutshumba la wa tsho yʼupumu pindju la 
dikolo nshi tshe. Vo mbatolongaka ma dia lenya lu mesa wa pudipudi, 
mbatohetshaka atala weli lu ekitshelu kʼatala ka paunyi akolo tshe, ne dia shu 
tatulamaka elembe wa Latuyalaka, Unyashungu asu, keli nyu nyakoseke. 

12Nyendi, Unyashungu eko lʼatei asu, ndi keli ote asu kame la elombedi andi weli 
la amama wa mvudaka dia ntukimanyia lu dikambu dianyu. Nyu asi Isariyele, 
tanyolokaki la Latuyalaka, Unyashungu a washenyu, ne dia nyu hanyeyi 
mbolembia. 

13Jeroboama akakitshiya lalu lʼokongo. Ku alimbi andi wakelanela lʼasi Juda waki 
la lalu lʼokongo awo. 

14Lamʼakewo asi Juda, vo wakenyi vati: la diaya la ntunuu la lʼokongo, ku vo 
wakaleli le Latuyalaka, la elombedi wakadi amama. 

15Asi Juda wakadji dielu dia ta. Kamʼakawadji dielu dia ta, Unyashungu 
akalembia Jeroboama la Isariyele tshe la ntundu ka Abidja la asi luda. 

16Asi Isariyele wakalawo asi Juda, ku Unyashungu akakimo lʼanya awo. 

17Abidja la antu andi wakadiaki efula efula, wakadiaki alimbi a wulu wʼIsariyele 
antu nunu kama tshanu. 

18Okone asi Isariyele wakalembe, ku asi Juda wakaleki wulu ne dia vo wakekama 
Latuyalaka, Unyashungu a washewo. 

19Abidja akayelana la Jeroboama, akohotola esumba, Betele, la ngelu ya lʼokongo 
awo; Jeshana, la ngelu ya lʼokongo awo; la Eferona la ngelu ya lʼokongo awo. 

20Jeroboama kundjala la wulu ntu lu nshi yʼAbidja. Latuyalaka akokomola, ku ndi 
akavu. 

21Keli Abidja akayala la wulu. Ndi aki la wadi dikumi la anei. Ndi akuti ana apami 
akumi ahendi la ahendi, la ana amantu dikumi la asamalu. 

22Etsha ekina wa Abidja, akambu wakandatsnaka la aui wakandataka 
wambufundama lu okondo wʼumvutshi Ido. 

2 Ekondo 14 

Diulelu dia Asa 
(1 Khum. 15:9-12) 

1Abidja akayeli washi; wakukhunde lʼusumba wa Davidi. Ku onʼandi Asa akulela 
lu dihuli diandi. Lu nshi yandi kete yaki ki deku dikumi. 

2Asa akatshaka kene kaki ololo ndu kʼusimbwi lu ashu wa Latuyalaka, 
Unyashungu andi. 

3Ndi akanya diakelu diʼasi wedja ndu alunga, akanyukula dimeta, akatshatsha 
dikishi. 

4Ndi akatela asi Juda dia vo nyanga Latuyalaka, Unyashungu a washewo, la ntsha 
elembe la adjangu. 



805 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

5Ndi akanya alunga la dimeta diakawatshela unya uma lʼesumba tshe wa Juda, 
ku diulelu diakayala ki lu nshi yandi. 

6Ndi akahiki esumba wa wulu lu Juda ne dia kete yaki ki. Ndi kundjala la ta lu 
deku diako, ne dia Latuyalaka akawusha mumuya. 

7Ndi akatela asi Juda ati: Tuhiki esumba ene, katedingi la peli dia kumbu, 
tangelu, kuki la tukingiti. Kete yeki lʼanya asu ne dia shu takayangi Latuyalaka, 
Unyashungu asu. Shu takuyangi, ku ndi akatusha mumuya lu beke tshe. Okone 
vo wakahiki, wakangone. 

8Asa aki la ului wʼalimbi, apami nunu kama shatu uma lu wudja wa Juda 
wakakimelaka dingawu la akonga, ndu apami nunu kama hyendi la nunu akumi 
enanei uma lu wudja wa Bendjamina wakakimelaka dingawu ndu wakukaka eta. 
Vo tshe waki apami a wulu. 

9Zera, usi Etiyopiya, akayi dia ndjolo la wo ndi la ului wʼalimbi, apami miliyona 
otoi, la pusupusu ya ta kama shatu. Ndi akavukuma pulu ndu la Maresha. 

10Asa akatumbi dia ntuhumana la ndi, ku vo wakayalonge lʼenongo wa ta lʼukidi 
wa Zefata, lasuki la Maresha. 

11Asa akaleli le Latuyalaka, Unyashungu andi, ati: Latuyalaka, we weme kukuki 
nkimanyia one leli wodu uku ukukiye nkimanyia kanga wulu. We Latuyalaka, 
Unyashungu asu, utukimanyia, ne dia le ye kekamisu. Lu lukumbu laye 
mbambututumba dia ndjolo la ului one a wuki, Latuyalaka li, we keli 
Unyashungu asu, tetawoki untu nkolembia. 

12Okone Latuyalaka akalembia asi Etiyopiya la ntundu ka Asa la kʼasi Juda; ku 
asi Etiyopiya wakalawo. 

13Asa la wudja waki la ndi wakayelana la wo pulu ndu la Ngerare. Vo wakadiaki 
asi Etiyopiya efula efula. Okone vo kumbeya ndjalonga lu ta ntu, ne dia 
Latuyalaka akalembia ndi lʼului andi wʼandoshi wa ta. Ku Asa la wudja andi 
wakose diango dia dimbu efula. 

14Vo wakalembia esumba tshe waki lasuki la Ngerare, ne dia woma a wuki wa 
Latuyalaka wakandi esumba ako. Vo wakalanya esumba tshe, wakose diango dia 
dimbu efula. 

15Vo wakalanya ndu mvudu yʼapema la dungalunga, wakatole ekoko efula 
la kamelo. Ku vo wakakalula la Jerusalema. 

2 Ekondo 15 

Eluwanyelu kʼOtemwelo Uma le Asa 
(1 Khum. 15:13-15) 

1Nyuma ka Unyashungu akahema Azariya, onʼa Odede. 

2Ku ndi akatshu dia ntuhumana la Asa, akawutela ati: Asa, we la asi Juda tshe, la 
asi Bendjamina nyumbukeli. Latuyalaka atuyalaka la nyu lamʼayunyuyalaka 
kame la ndi. Naka nyu nyayuyanga, nyu nyayutana; keli naka nyu nyavoseka, ndi 
ayunyoseka. 

3Nshi kambi Isariyele kumbeya Unyashungu a mete, ndu kundjala la olombedi 
dia mbaetsha, kuyanga ndjala la elembe. 

4Keli lamʼakawayala la ohenyohenyo, vo wakakadimo le Latuyalaka, 
Unyashungu wa Isariyele, wakuyangi wakawushula. 

5Lu nshi sho nduku untu aki la lutui tshitshi, ohenyohenyo a wuki aki le asi kete 
tshe. 

6Vo wakatshanelaka kolo la wudja, usumba lʼusumba ne dia Unyashungu 
akahenyahenya la wehu tshe wʼasui. 

7Keli nyu, nyuyali la dihunga! Anya tawuyalaki wodu, ne dia ulimu anyu ayuyala 
la difutu. 

8Lamʼakuki Asa aui aso, ndu aui wʼumvutshi Azariya, onʼa Odede, ndi akakikitala, 
akanya diango dia wononyi uma lu kete tshe ya Juda ndu ya Bendjamina, ndu 
uma lʼesumba wakandahotola lʼekungu wa Efarayima. Ndi akalongosola 
ediakelu ka Latuyalaka kaki la ntundu ka mbalasa ka luudu la Latuyalaka. 

9Ndi akasanganya asi Juda tshe la asi Bendjamina, asi Efarayima, asi Manase la 
asi Simeyona wakadjashi lʼatei awo, ne dia asi Isariyele efula 
wakuyelilamʼakawenyi vati: Latuyalaka, Unyashungu andi, eko kame la ndi. 

10Ku wakasangana kame la Jerusalema lu ngondo ka satu lʼeleku ka dikumi la 
atanu ka diulelu dia Asa. 

11Ku lushi lako vo wakalambula Latuyalaka ngombe kama esambeli la ekoko 
nunu esambeli uma lu diango dia dimbu diakawela. 

12Vo wakadji sheki dia nyanga Latuyalaka, Unyashungu a washewo, lʼetema awo 
tshe ndu la nyumu yawo tshe, 

13la dia ndjaka untu tshe la wuki kana la tshitshe, pami kana umuntu, lahetawo 
nyanga Latuyalaka, Unyashungu wa Isariyele. 

14Vo wakatshibela Latuyalaka la diui dia wulu la waelu wʼongenongeno lʼamama 
ndu la pungi. 

15Asi Juda tshe wakangenangena la etshibelu kako, ne dia vo wakatshibi lʼetema 
awo tshe, wakuyangi la saki tshe, ku wakutani. Okone Latuyalaka akawasha 
mumuya lu beke tshe. 

16Khumʼekanga Asa akanya Maka, nyangu, uma lu dihuli dia nemo dia wadi a 
khumʼekanga, ne dia ndi akatshi ekishi dikambu dia Ashera. Asa akatshatsha 
ekishi kako, akakiete efushi, akatukitshumba lasuki la kyoko ya Kiderona. 

17Keli vo kuminya alunga lu Isariyele, kuyanga mbaki utema wa Asa uluwanyi lu 
nshi ya lumu landi tshe. 

18Ndi akela diango tshe diakatakidisha shi uya lu luudu la Unyashungu, ndu 
diango diakandakidia ndame, fesa, paunyi la diango diʼekila diʼulimu. 

19Vo kundjala la ta ntu, edja ndu lʼeleku kʼakumi asatu la atanu ka diulelu dia Asa. 

2 Ekondo 16 

Asa Ambudja la Bene-Hadada Sheki 
(1 Khum. 15:16-24) 

1Lʼeleku kʼakumi asatu lʼasamalu ka diulelu dia Asa, Basha, khumʼekanga ka 
isariyele, akatshu dia ntolosha Juda. Ndi akatuhika Rama dia nshimba antu 
ntumba uma le khumʼekanga Asa kana mboto le ndi. 

2Asa akatundja fesa la paunyi uma lu waumbelu wa lu luudu la Latuyalaka, ndu 
wa lu luudu la khumʼekanga. Ndi akayitumela Bene-Hadada, khumʼekanga ka 
Suriya, lakadjashi la Damaseke ati: 

3Yaka tudji sheki, uku akadji papa la sho. Enda, dimi lambukutumela fesa la 
paunyi. Utshu, utulanya sheki yakayadji la Basha, khumʼekanga ka Isariyele, 
mbayundumpiko. 

4Bene-Hadada akukela khumʼekanga Asa. Ndi akatumi elombodi wʼelui andi 
wʼalimbi dia ntolosha esumba wʼIsariyele. Vo wakatolembia Idjona, Dane, Abele-
Mayima, la esumba tshe wʼaumbelu wa la Nafetali. 

5Lamʼakuki Basha lukumu lako, ndi akakimo mpika Rama, akatshiki elimu andi. 

6Ku khumʼekanga Asa akatshu ndi la asi Juda tshe, wakatemba ave la etamba 
wakatshaka Basha ulimu wa mpika Rama. Ndi akayutsha la wo ulimu wa mpika 
Ngeba la Mizipa. 

7Lʼetena kako Hanani, omenyi wʼakambu wahatayi, akatshu le Asa, khumʼekanga 
ka Juda; akatuwutela ati: Enda, we akekama khumʼekanga ka Suriya, 
kombekama Latuyalaka, Unyashungu aye. Diako mbakahandi ului wʼalimbi wa 
Suriya uma lʼanya aye. 

8Undi, asi Etiyopiya la asi Libiya tawaki ului a wuki wʼalimbi kame la pusupusu 
ya ta la ambahemi wa falasa efula efula uka? Keli lʼetena kako Latuyalaka 
akakimo lʼanya aye, ne dia we akawekama. 

9Latuyalaka atukaka ashu andi lu kete tshe, dia nsukela waku weli la etema tshe 
le ndi. We akatshi uku enginya lu dikambu ne, ku umaka kakiane we ayuyalaka 
la ata. 

10Ku Asa akumalela omenyi wʼakambu wahatayi, akawudji lu lukanu, ne dia ndi 
akawuki kele efula lu dikambu so. Asa akasuya ndu antu amotshi uma lu wudja 
lʼetena kako. 

11Enda, etsha wa Asa, wa ntundu ndu wa lʼokongo, wambufundama lu Buku dia 
Khumi ya dikanga ya Juda la ya Isariyele. 

12Asa akayala la kandji lu akaka lu eleku kʼakumi asatu la divwa ka diulelu 
diandi. Kandji kako kakuheki wulu. Kuyanga mbakindi la kandji, ndi kunyanga 
Latuyalaka, akayangi paka wetshi. 

13Asa akayeli washi, akavu lu eleku kʼakumi anei lʼotoi ka diulelu diandi. 

14Vo wakakhunde lu wuku andi wa diumbu, wakandatayatshimedi lʼusumba wa 
Davidi. Wakawetamia lu tangi kakawalenge la diango diʼepumu la malashi 
wakawalongosola, uku atolongosolaka elongosodi wa malashi, ndu 
wakatshumbi efula efula dia mbolemia. 

2 Ekondo 17 

Diulelu dia Jehoshafata Diambushikikala 

1Onʼandi Jehoshafata akulela lu dihuli diandi. Ndi akayashikike dia ndo la 
Isariyele. 

2Ndi akakitsha alimbi lu esumba tshe wa wulu wa la Juda. Ndi akatshi pangu 
yʼalimbi lu kete ya Juda ndu lu esumba wa Efarayima wakatalembisha Asa shi. 

3Latuyalaka aki la Jehoshafata, ne dia ndi akayelaka ditshelu dia ntundu dia 
Davidi, tshendi, kunyanga WaBala. 

4Ndi akayangaka Unyashungu a shi, akayelaka elembe andi, kumbukuya 
ditshelu diʼIsariyele. 

5Okone Latuyalaka akashikike diulelu lu anya andi. Asi Juda tshe wakelaka 
Jehoshafata elambu. Ku ndi akayala la ongonyi efula ndu la lukumu. 

6Utema andi akahami lu akambu wa Latuyalaka. Ndi akalanya ndu alunga la 
dikishi dia la Juda. 

7Lʼeleku ka satu ka diulelu diandi kakandatumi ewandji andi Bene-Hayili, 
Obadiya, Zekariya, Netanele, la Mikaya, dia ntetsha esumba wa Juda elembe. 

8Ndi akatumi ndu asi Lewi ane kame la wo: Shemaya, Netaniya, Zebadiya, 
Asahele, Shemiramota, Jehonatana, Adonidja, Tobidja la Tobadonidja. Ndi 
akatumi ndu asi Lewi ane; elombedi Elishama la Jehorama. 

9Vo waketsha antu lu Juda watakimedi buku diʼelembe wa Latuyalaka. Vo 
wakakindula lu esumba tshe wa la Juda watetsha antu. 

10Woma a wuki wa Latuyalaka akandi waulelu tshe wa kete waki lʼutshimba wa 
Juda. Diako mbakiwo kondosha Jehoshafata. 

11Asi Filistiya amotshi wakela Jehoshafata eshasha la falanga ya fesa elambu. 
Ndu asi Arabiya wakawela dungalunga, waumi wʼekoko nunu esambeli la kama 
esambeli ndu waumi wa mbudi nunu esambeli la kama esambeli. 

12Jehoshafata akahami utamanya. Ndi akahiki mvudu ya khumʼekanga lu Juda 
ndu esumba a waumbelu. 

13Ndi aki la diango efula lu esumba wa la Juda ndu alimbi apami a wulu, la 
Jerusalema. 

14Lanʼeli alelu kawo uku mvudu washewo. Uma lu Juda, elombodi wʼantu nunu 
nunu: Adina, olombodi kame la apami a wulu nunu kama shatu; 

15lakahonyi la ndi, Jehohana olombodi wʼalimbi, lʼantu nunu kama hyendi la 
akumi enanei; 

16lakahonyi la ndi, Amasiya, onʼa Zikiri, lakayakimo lʼutema otoi le Latuyalaka. 
Apami a wulu nunu kama hyendi waki kame la ndi. 

17Uma lu Bendjamina: Eliyada, kanga dihunga, kame la antu nunu kama hyendi 
wakakimelaka eta la dingawu; 

18lakahonyi la ndi, Jehozabada, kame la antu nunu lukama la akumi enanei 
wakakimedi dihumo dia ta. 

19Waso waki lʼulimu wa khumʼekanga ladiku dia wane wakandakitsha lu 
esumba tshe a wulu wa Juda. 

2 Ekondo 18 

Mikaya Ambuta dia Elembiamelu kʼAhaba la Jehoshafata 
(1 Khum. 22:1-40) 

1Jehoshafata akayala la ongonyi efula ndu la lukumu. Ndi akayala kame la Ahaba. 

2Lamʼaketi deku dimotshi, ndi akatshu utsha le Ahaba la Samariya; Ahaba 
akudiakela ndi la antu waki la ndi ekoko la ngombe efula. Ndi akosengola dia ndi 
ntsho la ndi dia ntolosha Ramota-Ngiliyade. 

3Ahaba, khumʼekanga kʼIsariyele, akambula Jehoshafata, khumʼekanga ka Juda, 
ati: We ayulanga ntsho la mi utsha la Ramota-Ngiliyade? Jehoshafata akûkaluya 
diui ati: Dimi leli uku we, wudja ami weko uku wudja aye. Shu tayutsho kame la 
ye lu ta. 

4Jehoshafata akasengasenga khumʼekanga kʼIsariyele ati: Utambudi diui dia 
Latuyalaka. 

5Khumʼekanga kʼIsariyele akasanganya amvutshi yediko ya kama nyei. Ndi 
akawambula ati: Ololo shu ntsho utsha la Ramata-Ngiliyade lu ta, kana ntshiki 
dikambu? Vo wakûkaluya diui vati: Tshoka, ne dia Unyashungu ayukikimo lu 
anya aye, we khumʼekanga. 

6Keli Jehoshafata akawumbula ati: Nduku umvutshi ukina wa Latuyalaka 
wekiko, wakukisu mumbula? 

7Khumʼekanga kʼIsariyele akakaluya Jehoshafata diui ati: Untu omotshi eko, 
lukukisu mumbula uma le Latuyalaka, keli dimi mbuhetshaka, ne dia ndi 
hatoteketaka akambu wahatayi ololo lu dikambu diami, paka kolo ketu. Ndi eli 
Mikaya, onʼa Imila. Keli Jehoshafata akûkaluya diui ati: Khumʼekanga li, takuta 
osoku! 

8Ku khumʼekanga kʼIsariyele aketi usi mbalasa omotshi, akawutela ati: Tshoka 
esadi, utuyi la Mikaya, onʼa Imila. 

9Laso ku khumʼekanga kʼIsariyele la Jehoshafata, khumʼekanga ka Juda 
wudjashi, untu lʼuntu lu kid kandi ka diulelu, lʼeotwelo ka suku dia Samariya, 
wolotshi ahondo wa diulelu. Amvutshi tshe wakataka akambu wahatayi la 
ntundu kawo. 

10Zedekiya, onʼa Kenana, akayatshulela seki ya mbulu, akati ati: Latuyalaka kata 
ati: La seki nye mbayuyutshutshiya asi Suriya edja ndu we ambalanya. 

11Amvutshi tshe wakataka akambu wahatayi pupu vati: Utshu la Ramota-
Ngiliyade! We ayutuhumo lukulu lʼolo, ne dia Latuyalaka ayukikimo lu anya aye, 
we khumʼekanga. 

12Dikendji diakatshu la nteta Mikaya akatuwutela ati: Ulungi, amvutshi 
wambuta aui wʼololo atu le khumʼekanga. Okone lambukosengasenga nti: Aui 
aye kawuyali uku aui awo, kututi aui wʼololo atu! 

13Mikaya akûkaluya diui ati: Uku eli Latuyalaka la lumu! kene kayumvutela 
Unyashungu ami, kayumuta. 

14Lamʼakandakumi la ntundu ka khumʼekanga, khumʼekanga akawumbula ati: 
Mikaya, ololo shu ntsho utsha la Ramota-Ngiliyade lu ta, kana ntshiki dikambu? 
Ndi akûkaluya diui ati: Utshu, we ayutuhumo lukulu lʼolo; vo wayukimwama lu 
anya aye. 

15Khumʼekanga akawutela ati: Tena dingana diahumbami nkutshibia, dia we 
mvutelami paka aui wa mete lu lukumbu la Latuyalaka? 

16Mikaya akûkaluya diui ati: Dimi lakenyi Isariyele tshe wadiangana vwaa lu 
ekungu, uku ekoko waha la ulami. Ku Latuyalaka akati ati: Antu ane kema la 
khumi, vo tshe, untu lʼuntu akaluli utsha lakandi la ki. 

17Khumʼekanga ka Isariyele akatela Jehoshafata ati: Dimi hakutedi nti: Ndi 
hatutaka akambu wahatayi ololo lu dikambu diami, paka kolo ketu? 

18Mikaya akati ntu ati: Nyulungi diui dia Latuyalaka! Dimi lakenyi Latuyalaka 
udjashi lu kiti kandi ka diulelu, la ului tshe wʼalimbi wa lʼulungu wemadi lu lunya 
landi la lu pami ndu la lomoso. 

19Latuyalaka akawambula ati: Akona ayutukesa Ahaba dia ndi ntsho la Ramota-
Ngiliyade, dia ndi ntudiakema leko? Ku vo wakûkaluya diui, omotshi wuhu one 
la omotshi wuhu ukina. 

20Nyuma kemotshi kakemala la ntundu ka Latuyalaka, akati ati: Dimi layukesa. 
Latuyalaka akawumbula ati: Wuhu akona? 

21Nyuma akûkaluya diui ati: Dimi layutsho, layutuyala nyuma ka kashi lʼenyo 
wʼamvutshi tshe. Ku Latuyalaka akawutela ati: We kayutukesa, ndu we 
kayutolembia. Kutshu, kututshi osoku. 

22Okone nyulungi, Latuyalaka akadji nyuma ka kashi lʼenyo wʼamvutshi aye aku 
tshe. La Latuyalaka akati kolo lu dikambu diaye. 

23Ku Zedekiya, onʼa Kenana, akasukana uya le Mikaya, akokomola luwala lu 
tama; akawumbula ati: Uma lendi akatumbi Nyuma ka Latuyalaka uma le mi dia 
ntoteketa la ye? 

24Mikaya akûkaluya diui ati: Enda, we ayena dikambu ne lushi luku lamʼayuyoto 
lu luudu la lʼetei dia ntuyash? 

25Khumʼekanga kʼIsariyele akati ati: Nyundi Mikaya, nyutshu la ndi le Amona, 
umbuledi wa lʼusumba, la le Joashi, onʼa khumʼekanga. 

26Nyutuwateli nyati: Khumʼekanga kata ati: Nyudji untu one lu lukanu, 
kanyuwushaki ma la ashi wʼasui, edja ndu lamʼayumukalula la ki. 

27Mikaya akati ati: Naka we ayukalula la ki, keti Latuyalaka konteketa uma le mi. 
Ku ndi akati ntu ati: Nyu antu tshe aso wuka diui diami so. 

28Ku khumʼekanga kʼIsariyele la Jehoshafata, khumʼekanga ka Juda, wakatshu 
utsha la Ramota-Ngiliyade. 

29Khumʼekanga kʼIsariyele akatela Jehoshafata ati: Dimi layuyafanya lʼuntu 
kʼuntu, ku layutsho lu ta. Keli we, olote ahondo aye wa khumʼekanga. Okone 
khumʼekanga kʼIsariyele akayafanya lʼuntu kʼuntu, ku vo wakatshu lu ta. 

30Khumʼekanga ka Suriya akadjangela elombodi wa pusupusu yandi ya ta ati: 
Tanyolokaki lʼantu wa tshitshe kuyanga a waki, kanyolo paka la khumʼekanga ka 
Isariyele. 

31Lamʼakenyi elombodi wa pusupusu ya ta Jehoshafata, wakati vati: Mete, 
khumʼekanga ka Isariyele uku! Ku vo wakudingi dia ndo la ndi. Jehoshafata 
akaleli, ku Latuyalaka akukimanyia, Unyashungu akawunyiawo. 

32Lamʼakenyi elombodi wa pusupusu vati: Ndi kema khumʼekanga ka Isariyele, 
vo wakamo uma le ndi. 

33Keli untu omotshi akuki dikuwa wukuka, ku dio diakayoto lu sambi diʼeloto 
wa ta wa khumʼekanga ka Isariyele, diakuhumuya. Okone ndi akatela one 
lakatasukuyaka pusupusu kandi ati: Ukadimo, untundja uma lʼului a wane walo 
ta, ne dia dimi lambuhumo wulu. 

34Ta diakayala wulu lushi lako. Keli khumʼekanga akasʼmgukala lu pusupusu 
kandi elanedi lʼasi Suriya edja ndu dikolo. Ku ndi akavu lamʼakadji unya. 

2 Ekondo 19 

Umvutshi Jehu Ambuhangwela Jehoshafata 

1Jehoshafata, khumʼekanga ka Juda, akakalula la ki utsha lakandi la Jerusalema. 

2Jehu, onʼa Hanani, omenyi wʼakambu wahatayi, akatshu dia ntuhumana la 
khumʼekanga Jehoshafata. Ndi akatuwumbula ati: Undi, ololo we nkimanyia 
untu a kolo, la mbuka waku watuhetshaka Latuyalaka ngandji? Uma lu dikambu 
ne, mbambukuka Latuyalaka kele. 

3Keli akambu amotshi wʼololo weko le ye, ne dia we akanya dikishi uma lu kete, 
ndu we akadji utema aye dia nyanga Unyashungu. 

Jehoshafata Ambosonola Embadi 

4Jehoshafata akadjase la Jerusalema. Ndi akakindula ntu lu wudja uma la Bere-
Sheba edja ndu lu leke lʼekungu la Efarayima, akakaluya antu le Latuyalaka, 
Unyashungu a washewo. 

5Ndi akakitsha embadi lu usumba lʼusumba, lu esumba tshe a wulu wa Juda. 

6Ndi akatela embadi ati: Nyuyalami lu dumbwelu, ne dia nyu hanyulumbuya lu 
lukumbu lʼuntu, keli lu lukumbu la Latuyalaka kalumbuyanyu. Ndi eko la nyu lu 
dumbwelu diako. 

7Okone nyuki Latuyalaka woma, nyulami etsha anyu, ne dia kolo, shonodi yʼantu 
kuyanga elungwelu ka mbu yʼutshu, kema le Latuyalaka, Unyashungu anyu. 

8Jehoshafata akadji asi Lewi amotshi, elombedi emotshi, la ete emotshi wa 
khumbu yʼasi Isariyele la Jerusalema ne dia dumbwelu dia Latuyalaka ndu ne 
dia tamu. Vo wakadjase la Jerusalema. 

9Ndi akawadjangela ati: Kanyutshaki okone lu woma wa Latuyalaka la kolamelu 
ndu lʼutema otoi. 

10Lamʼayuyaka akambu wa tamu uma le anengenyu wudjashi lu esumba awo le 
nyu dikambu dia etshulwelu ka dikila, elembe, aui, welu, kana adjangu, 
kanyalimbitshiyakiwo ololo, ne dia vo watukuyala la unungu le Latuyalaka, ndu 
kele kandi katukuyala le nyu ndu le anengenyu. Kanyutshaki osoku, ku nyu 
hanyuyala la unungu. 

11Enda, Amariya keli olombedi anyu wa ladiku lu akambu tshe wa Latuyalaka; 
Zebadiya, onʼa Ishamele, keli umbuledi wa khumbu ka Juda lu akambu tshe wa 
khumʼekanga; ndu asi Lewi weko ewandji la ntundu kanyu. Nyukikitali, nyutshi, 
Latuyalaka ayali la untu tshe layutshaka ololo. 

2 Ekondo 20 

Elembielo ka Moaba la Amona 

1Lʼokongo wʼakambu aso, asi Moaba, asi Amona la asi Meunima amotshi wakayi 
la ndjolosha Jehoshafata. 

2Wakayutela Jehoshafata vati: Ului a wuki wʼantu uma la wedi wʼashi a waki, 
uma le Suriya lu ndjayi, dia ndjolo la ye. Enda, vo wambukuma la Hozazona-
Tamara (ketawo vati: Ene-Ngedi). 

3Jehoshafata akuki woma, akadji utema dia nyanga Latuyalaka; akatumi diui 
lʼatei a Juda tshe dia antu nkila ma. 

4Asi Juda wakamote dia nomba ekimanyelu uma le Latuyalaka. Uma lu esumba 
tshe wa Juda mbakawayi dia ndjuyanga Latuyalaka. 

5Jehoshafata akemala lu lusanganya lʼasi Juda la asi Jerusalema lu luudu la 
Latuyalaka, la ntundu ka seke diʼuyuyu; 

6akalombe ati: Latuyalaka Unyashungu a washesu li, we kema Unyashungu leli 
lʼulungu? We kema umbuledi a waulelu tshe wa wedja? Wulu la khudu weko le 
ye wuhu waheyi untu nsemanela la ye. 

7Unyashungu asu li, we kumbitshanya asi kete nye la ntundu ka wudja aye 
Isariyele? We kundjisha tukanula tʼongenyi aye Abarahama pundju? 

8Vo wakadjase loko, wakakuhikela etemwelo dikambu dia lukumbu laye, wata 
vati: 

9Naka kolo kambuya le su, yombo, elumbwelu, ulandu, kana ndjala ka kasha, shu 
tayemala la ntundu ka luudu lone ndu la ntundu kaye, ne dia lukumbu laye leko 
lu luudu lone, tayukulelela lu asui asu, we ayutukela, ayutushimbela. 

10Enda kakiane, asi Amona, asi Moaba la wa lʼUkungu a Seire, wakiye 
kumbetawo asi Isariyele mbeta lu kete yawo lamʼakawayayakaka uma lu kete ya 
Edjibitu, keli vo waketola uma le wo kumbalanya; 

11enda wuhu walangawo ntutshela dia ntutshanya uma lu kete yaye 
yakayatusha ukito. 

12Unyashungu asu li, we huwalumbuya? Shu kema la wulu la ntundu kʼului one 
a wuki wayayi dia ndjutolosha. Shu hateyi wuhu wa ntsha; ashu asu weko paka 
le ye. 

13Asi Juda tshe wakemala la ntundu ka Latuyalaka kame la anʼawo wʼashasha, 
wadiewo la ana awo. 

14Ku Nyuma ka Latuyalaka akahema Jahaziyele, onʼa Zekariya, onʼa Benaya, onʼa 
Jeyele, onʼa Mataniya, usi Lewi, uma lʼatei wʼasika Asafu lʼatei a lusanganya. 

15Ku ndi akati ati: Nyuhukami, nyu asi Juda tshe, nyu asi Jerusalema ndu we 
khumʼekanga Jehoshafata, Latuyalaka kanyutela ati: Tanyukaki woma, tanyataki 
ului one a wuki asulu, ne dia ta ne kema dianyu, dio dieko dia Unyashungu. 

16Kanyuhulo lui dia ntalosha. Enda vo wayambela lu embelu ka Zize, nyu 
nyayutatana la kuma kʼukidi welanedi lʼusui wa shenga wa Jeruele. 

17Nyu hanyuyala la dikambu dia ndo la wo lu ta ne, kanyuyalonge, kanyemali ki. 
Juda la Jerusalema li, kanyendi etshungwelu kene kayunyutshungula 
Latuyalaka. Tanyukaki woma, tanyateki asulu, kanyutshu lui dia ntolo la wo, ne 
dia Latuyalaka ayuyala la nyu. 

18Jehoshafata akakole elundji lu kete. Asi Juda tshe la asi Jerusalema 
wakayakosha la kete la ntundu ka Latuyalaka wotemola. 

19Asi Lewi wʼuma lʼatei wʼasika Kohata la asika Kora wakemala dia mandula 
Latuyalaka, Unyashungu wa Isariyele, wakadji dielu dia wulu. 

20La wedi a pindju, vo wakunela la kesekese, wakatshu utsha lʼusui wa shenga 
wa Tekoa. Jehoshafata akemala, akati ati: Nyuhukami, nyu asi Juda la asi 
Jerusalema, nyekami le Latuyalaka, Unyashungu anyu, mbayunyushikikala. 
Nyetawo amvutshi andi, mbayunyongona. 

21Lamʼakandashili nkitshanyia la wudja, ndi akasonwela emimbi watimbelaka 
Latuyalaka esambu, ndu watotemolaka lʼotemwelo wuleki dimena wa shikaa, 
watatshu la ntundu kʼalimbi watati vati: Nyuki Latuyalaka lusaka, Ne dia ngandji 
kandi ka mamba katutshikalaka pundju! 

22Lu etena kakawatatela esambu la diandu, Latuyalaka akakitshiya asi Amona, 
asi Moaba ndu wane waki uma lʼUkungu a Seire, wakayi dia ndjolo lʼasi Juda, lalu. 
Ku vo wakalembiama. 

23Asi Amona la asi Moaba wakunela dia ndosha asi Ukungu a Seire, wakalembia, 
wakashili ushiki. Lamʼakawashili asi Seire ushiki, vo wakaloshanya vame. 

24Lamʼakakumi asi Juda lʼetangelu ka lʼusui, wakedia ashu lu leke lʼului wʼantu, 
wenyi ku edu etu wukalemi kalakala lu kete. Nduku otoi akahandi. 

25Lamʼakatshu Jehoshafata la wudja andi dia ntosa diango diawo, vo wakatutana 
ekundji efula la diango diʼushinga a wulu lʼatei wʼedu. Vo wakadiose wuhu akiwo 
kunkuka diemba tshe. Vo wakatshikala nshi shatu dia ntose diango dia dimbu 
ne dia dio diaki efula. 

26Lu lushi la nei vo wakasangana lʼUkidi a Beiaka, lene akawatumbula 
Latuyalaka. Diako mbatuwetaka dihuli diako edja ndu elo vati: Ukidi a Beraka. 

27Asi Juda la asi Jerusalema tshe wakakalula utsha la Jerusalema lʼongenongeno. 
Jehoshafata kaki lolombo lawo, ne dia Latuyalaka akaludia too lʼongenongeno 
lamʼakandatshungula uma le atunyi awo. 

28Vo wakakumi la Jerusalema ndu la luudu la Latuyalaka la lundju lʼakembi, sese, 
la amama. 

29Woma a wuki wa Unyashungu akandi waulelu tshe wa kete kina lamʼakawuki 
lukumu vati: Latuyalaka akalwela asi Isariyele le atunyi awo. 

30Okone diulelu dia Jehoshafata diaki ki, ne dia Unyashungu andi akawusha 
mumuya lu beke tshe. 

Diulelu dia Jehoshafata 
(1 Khum. 22:41-50) 

31Jehoshafata akulela Juda. Ndi aki la deku akumi asatu la tanu lamʼakandayala 
khumʼekanga. Ndi akulela deku akumi ahendi la tanu la Jerusalema. Lukumbu la 
nyangu laki Azuba, onʼa Shilihi. 

32Ndi akakendakendaka lu mbuka ka Asa, shi. Ndi akatshaka kene kaki ololo lu 
ashu wa Latuyalaka. 

33Keli dikambu otoi, alunga kuminyama, ndu antu kumbidja etema awo lu 
nyanga Unyashungu a washewo. 

34Etsha ekina wa Jehoshafata, wa ntundu ndu wa lʼokongo, wakafundama lu aui 
wa Jehu, onʼa Hanani, wakawadji lu Buku dia Khumi ya dikanga ya Isariyele. 

35Lʼokongo wʼakambu ane, Jehoshafata, khumʼekanga ka Juda, akekesanela la 
Ahaziya, khumʼekanga ka Isariyele. Ahaziya akatshaka kolo efula. 

36Jehoshafata akekesanela la ndi dia vo ntsha mashua wa ntsho la Tarashishi. Vo 
wakatshi mashua ako la Eziyona-Ngebere. 

37Ku Eliyezere, onʼa Dodavahu, usi Maresha, akati akambu wahatayi lu dikambu 
dia Jehoshafata ati: Ne dia we akekesanela la Ahaziya mbambulanya Latuyalaka 
elimu aye. Mashua wakahandjo, okone vo kumbeya ntsho la Tarashishi. 

2 Ekondo 21 

Diulelu dia Jehorama ya la Juda 
(2 Khum. 8:16-24) 

1Jehoshafata akayeli washi; wakukhunde lʼusumba wa Davidi la le washi. Ku 
onʼandi Jehorama akulela lu dihuli diandi. 

2Jehorama aki la anangu ane; ana wʼapami wa Jehoshafata: Azariya, Jehiyele, 
Zekariya, Azariya, Mikaele, la Shefatiya. Vo tshe waki ana wʼapami wa 
Jehoshafata, khumʼekanga ka Juda. 

3Shewo akawasha eshasha efula: wa fesa, wa paunyi, la wa diango diʼushinga a 
wulu kame la esumba a wulu wa Juda. Keli ndi akasha Jehorama diulelu, ne dia 
ndi aki ona lʼenundu. 

4Lamʼakakiti Jehorama diulelu dia shi, ndu lamʼaka-ndashikikala, ndi akadiaki 
anangu tshe la yombo ndu ewandji emotshi wa Isariyele. 

5Jehorama aki la deku akumi asatu la pendi lamʼakandayala khumʼekanga. Ndi 
akulela deku enanei la Jerusalema. 

6Ndi akakendakendaka lu mbuka ka khumi ya dikanga ya Isariyele, uku 
akatshaka khumbu ka Ahaba, ne dia ndi akose onʼa Ahaba wadi. Ndi akatshaka 
akambu wa kolo lu ashu wa Latuyalaka. 

7Keli Latuyalaka kunanga nanya luudu la Davidi, ne dia sheki yakandatadji la 
Davidi, ndu daka diakandatalakanyi la ndi, dia mbushaka ndi la anʼandi tala 
pundju. 

8Lu nshi ya Jehorama, asi Edome wakahindwela Juda wakayadjela khumʼekanga. 

9Jehorama akatshu ndi la elombodi andi wa ta la pusupusu yandi tshe. Ndi 
akatunela lʼutshu, akatolo lʼasi Edome wakudingi ndi la elombodi andi wa 
pusupusu. 

10Okone asi Edome wakahindwela asi Juda edja ndu elo; ndu Libina akahindwela 
pupu lʼetena kako, ne dia Jehorama akaseke Latuyalaka, Unyashungu a washi. 

11Jehorama akatshi ndu alunga lu ekungu wa Juda. Ndi akanganyia asi 
Jerusalema dia ntemola ditemolatemola, akanganyia ndu Juda. 

12Mukanda akayi le ndi uma le umvutshi Elidja ati: Latuyalaka, Unyashungu a 
Davidi tsheye, kata ati: Ne dia we kondendakenda lu mbuka ya sho Jehoshafata, 
ndu lu mbuka ya Asa, khumʼekanga ka Juda, 

13keli we akakendakenda lu mbuka ya khumi ya dikanga ya Isariyele, we 
akanganyia Juda la asi Jerusalema dia vo ntemola ditemolatemola, uku 
akatshaka khumbu ka Ahaba, ndu we akadiaki ananyo wakuti sho, wakakuleki 
ololo; 

14ulungi, Latuyalaka ayusuya wudja aye, anʼaye, wadieye la diango diaye tshe sui 
dia wulu. 

15Ndu we ayuka kandji ka wulu lu esohi aye, edja ndu esohi aye wambutumba 
lʼandja, uma lʼefulanelu ka kandji ka la lushi la lushi. 

16Latuyalaka akatshutshiya kele kʼasi Filistiya la asi Arabiya wuladi lasuki lʼasi 
Etiyopiya dia vo ndosha Jehorama. 

17Vo wakayi dia ndjolosha Juda, wakayilanya, wakatole diango tshe diakawatani 
lu luudu la khumʼekanga, anʼandi, la wadiendi. Lʼatei wa anʼandi wʼapami, paka 
Jehoahaza, onʼandi la kushi, kakatshikala. 

18Lʼokongo wʼakambu aso, Latuyalaka akukia Jehorama kandji ka lʼesohi, wuhu 
wakindi kumbeya nkono. 

19Kandji kako kakatafulanelaka la lushi la lushi, ku lʼekumelu kʼeleku ka hendi, 
esohi andi wakatumbi lʼandja uma lu wulu wa kandji kandi. Ku ndi akavu lʼatei 
wʼasui a wulu. Wudja andi kumbutshumbela malashi wa mbolemia, uku 
akawatshumbelaka washi. 

20Ndi aki la deku akumi asatu la pendi lamʼakandayala khumʼekanga. Ndi akulela 
deku enanei la Jerusalema. Ndi akavu, nduku untu aki la ulingulingu. Vo 
wakukhunde lʼusumba wa Davidi, keli aha lu weuku a waumbu wa khumi ya 
dikanga. 

2 Ekondo 22 

Diulelu dia Ahaziya wa la Juda 
(2 Khum. 8:25-29) 

1Asi Jerusalema wakadji Ahaziya, onʼa Jehorama la kushi, khumʼekanga lu dihuli 
diandi, ne dia ului wʼalimbi wakayi la pangu kame la asi Arabiya, wakadiaki 
nundu diandi tshe. Okone Ahaziya, onʼa Jehorama, khumʼekanga ka Juda, 
akulela. 

2Ahaziya aki la deku akumi anei la pendi lamʼakandayala khumʼekanga. Ndi 
akulela eleku otoi la Jerusalema. Lukumbu la nyangu laki Ataliya, ukana wa 
Omiri. 

3Ndi akakendakendaka lu mbuka yakakendakendaka khumbu ka Ahaba, ne dia 
nyangu akawetshaka dia ndi ntsha kolo. 

4Ndi akatshaka kene kaki kolo lu ashu wa Latuyalaka, uku akatshaka khumbu ka 
Ahaba, wako wakayala andaki andi lʼokongo wa nyoi ka shi utsha lʼelanyelu. 

5Ndi akayeli alaku awo, akatshu ndi la Jehorama, onʼa Ahaba, khumʼekanga ka 
Isariyele, la Ramota-Ngiliyade dia ntolosha Hazaele, khumʼekanga ka Suriya. Ku 
asi Suriya wakatuhumuya Jorama. 

6Jorama akakalula la Jezerele dia ndjokono puta, yakuhumuya asi Suriya la 
Rama, lamʼakandalokaka la Hazaele, khumʼekanga ka Suriya. Ahaziya, onʼa 
Jehorama, khumʼekanga ka Juda, akatshu la Jezerele dia ntenda Jorama, onʼa 
Ahaba, ne dia ndi aki la kandji. 

Jehu Ambudiaka Ahaziya 
(2 Khum. 9:27-29) 

7Elanyelu ka Ahaziya kaki uma lu lulangu la Unyashungu, diako mbakandatshu 
dia ntenda Jorama. Lamʼakandakumi, ndi akatshu kame la Jehorama la ntolosha 
Jehu, onʼa Nimishi, lakakiti Latuyalaka iso dia nshila khumbu ka Ahaba ushiki. 

8Lamʼakalumbuyaka Jehu khumbu ka Ahaba, ndi akatani ewandji wa Juda la ana 
wʼapami wʼanangu Ahaziya, lʼulimu wʼAhaziya. Ku ndi akadiaki. 

9Ndi akayangi Ahaziya, akatuwunda la Samariya lene akandashami. Vo wakayi 
la ndi le Jehu, wakayudiaka. Vo wakukhunde ne dia vo wakati vati: Onʼa 
Jehoshafata kendi, lakayangaka Latuyalaka lʼutema andi tsh Ku nduku untu 
lakatshikala lu khumbu kʼAhaziya lakakuki mbulela. 

Ataliya Ambohotola Diulelu 
(2 Khum. 11:1-21) 

10Lamʼakenyi Ataliya, nyangu Ahaziya, ati: Onʼandi a pami ambuvo, ndi akunela, 
akadiaki ana wʼapami tshe wa lu diuhu dia khumʼekanga ka Juda. 

11Keli Jehoshabeate, onʼa umuntu a khumʼekanga Jehorama, akose Joashi, onʼa 
Ahaziya, akawunya uma lʼatei wʼana apami wa khumʼekanga lamʼakawadiakaka, 
akatuwushe kame la ondedi andi lu luudu la mbetama. Osoku mbakawushe 
Jehoshabeate, onʼa khumʼekanga Jehorama, wadi a olombedi Jehoyada, kakiya 
Ahaziya, uma le Ataliya, diako mbakindi kumbudiaka. 

12Joashi akatshikala la wo deku samalu, ushami lu luudu la Unyashungu. Ku 
Ataliya akulela kete. 

2 Ekondo 23 

1Lʼeleku kʼesambeli, Jehoyada akayakikitsha la dihunga. Ndi akadji la elombodi 
wʼalimbi wa kama kama, Azariya, onʼa Jerohama, Ishamele, onʼa Jehohanana, 
Azariya, onʼa Obede, Maseya, onʼa Adaya, la Elishafata, onʼa Zikiri, sheki. 

2Vo wakakindula lu Juda, wakasanganya asi Lewi uma lʼesumba tshe wa Juda, la 
ete wa khumbu ya Isariyele, ku vo wakayi la Jerusalema. 

3Ului tshe wakadji la khumʼekanga sheki lu luudu la Unyashungu. Jehoyada 
akawatela ati: Nyulungi, onʼa khumʼekanga ayulela, ukuakati Latuyalaka lu 
dikambu diʼana apami wa Davidi. 

4Kanyutshi okone: etenyi ka satu kanyu, nyu elombedi ia asi Lewi, watutshaka 
ulimu lushi la mumuya, kanyulamaki asuku. 

5Etenyi ka satu kemotshi, kawulamaki luudu la Khumʼekanga. La etenyi ka satu 
kekina, kawulamaki suku diʼeotwelo ka falasa. Ku wudja tshe kawuyali lu aseke 
wa la luudu la Latuyalaka. 

6Untu totoki lu luudu la Latuyalaka, tshikima elombedi la asi Lewi watutshaka 
ulimu. Vo mbayoto, ne dia vo weko ekila. Kawulamaki olembe wa Latuyalaka. 

7Asi Lewi kawudingi khumʼekanga lu beke tshe, untu lʼuntu la dihumo lu anya. 
Ku untu tshe layoto, kawudiaki. Kanyuyalaki lasuki la khumʼekanga 
lamʼayundutumbaka ndu lamʼayundotoka. 

8Okone asi Lewi la asi Juda tshe wakatshi aui tshe wakawatela olombedi 
Jehoyada. Ku vo tshe untu lʼuntu akose antu andi: wane wakotoka dia ntsha 
ulimu la wane wakatumbaka uma lʼulimu lushi la mumuya, ne dia olombedi 
Jehoyada kunsambwela nduku ului. 

9Olombedi Jehoyada akasha elombodi wʼantu kama kama akonga, la dingawu 
dia waki, ndu dia tutshitshe, diaki khumʼekanga Davidi, diakatanema lu luudu la 
Unyashungu. 

10Ndi akadingia khumʼekanga lʼantu kwi, untu lʼuntu la dihumo lʼanya, uma lu 
tshuku dia lunya la lu pami pulu ndu tshuku dia lunya la lomoso, lasuki lʼediakelu 
ndu la luudu. 

11Ku vo wakatundja onʼa khumʼekanga, wakulembe dembo dia kusu, wake otsha 
wanyu a koi, wakawudji khumʼekanga. Jehoyada la anʼandi wʼapami wakukiti 
iso; wakati vati: Khumʼekanga alumbi! 

12Lamʼakuki Ataliya lundju lʼantu walawolawo, wandula khumʼekanga, ndi akayi 
la luudu la Latuyalaka le antu. 

13Ndi akendi, enyi ku khumʼekanga one eli ladiku dia loyenga landi lʼeotwelo; 
ndu elombodi wʼantu la amvudi wʼamama weli lasuki la khumʼekanga. Antu tshe 
wa lu wudja waki la ongenongeno, wada amama. Amimbi wakalombolaka antu 



820 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

lu esambu wa diandu lu dihumahuma diawo. Ataliya akatshatsha ahondo andi; 
akaleli ati: Fyungi, fyungi! 

14Olombedi Jehoyada aketi elombodi wʼantu kama kama, wakalombolaka ului 
wʼalimbi, akawatela ati: Nyutundja lʼandja wʼenongo, kawudiaki untu tshe 
tayuyela ia yombo. Ne dia olombedi akati ati: Tanyudiakaki lu luudu la 
Latuyalaka. 

15Ndi akatshu utsha la luudu la khumʼekanga, aketi lu suku diʼeotwelo ka falasa. 
Ku wakatudiaka leko. 

16Jehoyada akadji lʼantu tshe ndu la khumʼekanga sheki ya vo ndjala wudja wa 
Latuyalaka. 

17Wudja tshe wakoto lu luudu la Bala, wakalulanya; wakahandjula diakelu dialo 
la difanyelu dialo, wakadiaki Matana, olombedi wa Bala la ntundu ka diakelu. 

18Jehoyada akasonola alami wa luudu la Latuyalaka dia vo ndjala la tshina 
diʼelombwelo kʼelombedi wʼasi Lewi, wakasha Davidi okende wa lu luudu la 
Latuyalaka, dia nambulaka Latuyalaka elambu wa lutshumba la ongenongeno la 
esambu, uku akafundama lu elembe wa Mose, uku akadjanga Davidi. 

19Ndi akakitsha alami lu asuku wa luudu la Latuyalaka diaha untu tshe lakasanyi 
la engo kemotshi ka mindu mboto. 

20Ndi aketi elombodi wʼantu kama kama, antu wa lukumu, embuledi a wudja, la 
asi wudja tshe. Ku vo wakayi la khumʼekanga uma la luudu la Latuyalaka, waketi 
la ndi uma lʼeotwelo ka ladiku uya lu luudu la khumʼekanga, wakayuwudjasha lu 
kiti ka diulelu. 

21Asi wudja tshe wakangenangena; usumba wakayala ki uma lamʼakawadiaki 
Ataliya la yombo. 

2 Ekondo 24 

Diulelu dia Joashi ya la Juda 
(2 Khum. 12:1-21) 

1Joashi aki la deku esambeli lamʼakandayala khumʼekanga. Ndi akulela deku 
akumi anei la Jerusalema. Lukumbu la nyangu laki Zibiya, usi Bere-Sheba. 

2Joashi akatshaka akambu wʼusumbwi lu ashu wa Latuyalaka lu nshi ya lumu 
tshe yʼolombedi Jehoyada. 

3Jehoyada akosela Joashi wadi ahendi. Ku ndi akuti la wo ana apami la ana 
amantu. 

4Lʼokongo wʼakambu aso, Joashi akasanguya dia nongosola luudu la Latuyalaka. 

5Ndi akasanganya elombedi la asi Lewi, akawatela ati: Kanyutshoki lʼesumba wa 
Juda, kanyutosaka falanga uma lu Isariyele tshe eleku lʼeleku dia nongosola 
luudu la Unyashungu anyu. Nyusamanya dia ntsha dikambu so. Keli asi Lewi 
kunsamanya. 

6Ku khumʼekanga akatumbi untu dia nteta olombedi wa ladiku Jehoyada, 
akayuwumbula ati: Okoko wana wakiye kuntshutshiya asi Lewi dia vo mbosaka 
ulambu wakadjanga Mose, ukambi wa Latuyalaka, uma le asi Juda, asi 
Jerusalema la ului tshe wa Isariyele dikambu dia luudu la dipema lʼomenyi? 

7Ne dia ana wʼapami wa Ataliya, umuntu uku a kolo, wakalanya luudu la 
Unyashungu, wakatshela Wa-Bala elimu la diango tshe diʼulimu diʼekila diaki lu 
luudu la Latuyalaka. 

8Khumʼekanga akawatela dia vo ntsha oshete, ku vo wakukitsha lʼandja a suku 
dia luudu la Latuyalaka. 

9Vo wakadianganya diui lu Juda la Jerusalema dia antu mbela Latuyalaka 
ulambu wakadjangela Mose, ukambi a Unyashungu, Isariyele lʼusui wa shenga. 

10Ewandji tshe la asi wudja tshe wakangenangena, wakakimoka elambu edja 
ndu vo wakakutsha kene kakawahumbi nfuta. 

11Lamʼakenyi asi Lewi vati: Falanga yaya efula lʼoshete, vo wakelaka oshete le 
elohe wa khumʼekanga. Ufundji wa khumʼekanga la olohe wa olombedi a ladiku 
wakanyaka falanga uma lʼoshete, ku wakakaluyaka oshete ako lu dihuli diawo. 
Osoku mbakawatshaka la lushi la lushi, ku wakasanganyaka falanga efula. 

12Ku khumʼekanga la Jehoyada wakayikimoka le waku waki la okende wa 
nongosola luudu la Latuyalaka, wakafutaka ambiki wa mvudu yʼave; la etshudi 
wʼabaya, dia nongosola luudu la Latuyalaka; ndu etshudi wa mbulu la wʼohotela 
dia nongosola luudu la Latuyalaka. 

13Wane waki la okende wʼulimu wakakambaka, wakatshaka ulimu la kondodi, 
wakalongosola luudu la Unyashungu, wakaluluwanya, wakalukikitsha. 

14Lamʼakawashidiya ulimu ako, vo wakela falanga ya fesa yakatshikala la ntundu 
ka khumʼekanga la Jehoyada. Vo wakayitshi diango diʼelimu dia luudu la 
Latuyalaka, diango dia ulimu dia ujambu wa lutshumba, alonga wa malashi, 
diango diʼulimu dia paunyi la dia fesa. Vo wakalambulaka elambu wa lutshumba 
lu luudu la Latuyalaka nshi ya lumu tshe ya Jehoyada. 

15Jehoyada akayala usumbi wa lukusumbi, akunduya andja, akavu. Ndi aki la 
deku lukama la akumi asatu lamʼakandavu. 

16Wakukhunde lʼusumba wa Davidi la le khumi ya dikanga, ne dia ndi akatshaka 
ololo lu Isariyele lu ashu wa Unyashungu, akatshela wa lu luudu landi ololo. 

17Lʼokongo wa nyoi ka Jehoyada, ewandji wa Juda wakayi, wakayukusamela 
khumʼekanga, ku khumʼekanga akawaukela. 

18Ku vo wakaseke luudu la Latuyalaka, Unyashungu a washewo, wakatendela 
WaAshere la dikishi. Kele ka Latuyalaka kakayi le Juda la Jerusalema dikambu 
dia kolo kene kakawatshi. 

19Latuyalaka akatumi amvutshi lʼatei awo dia mbaela le ndi. Keli vo kunanga 
nunga aui wakawuki. 

20Zekariya, onʼa olombedi Jehoyada, akaludiama la Nyuma ka Unyashungu. Ndi 
akemala la ntundu ka wudja, akawatela ati: Unyashungu kata ati: Okoko wana 
wambunyuhedia elembe ami, dimi Latuyalaka? Nyu hanyongona. Nyu 
nyakanseke, okone ndu dimi layunyoseka. 

21Ku vo wakutshwela sheki, wakawuki ave uma lu diui dia khumʼekanga lu seke 
dia lukumbu dia luudu la Latuyalaka. 

22Khumʼekanga Joashi kumbuho ololo wakutshelaka Jehoyada, shi Zekariya. Ku 
ndi akadiaki onʼandi. Zekariya akati lamʼakindi lasuki la nyoi ati: Latuyalaka 
endi, ndu asambuli! 

23Lʼekumelu kʼeleku, ului wʼalimbi wʼasi Suriya wakayi dia ndjolosha Joashi 
wakakumi la Juda ndu la Jerusalema. Vo wakadiaki ewandji tshe wa wudja lʼatei 
wʼantu, ku wakatumela khumʼekanga ka Damaseke diango diawo dia dimbu 
tshe. 

24Alimbi wʼasi Suriya wakayi ului wa tshitshe. Ku Latuyalaka akakimo ului a 
wuki wʼalimbi wʼasi Juda lʼanya awo, ne dia vo wakaseke Latuyalaka, 
Unyashungu washewo. Ku asi Suriya wakasambula dikambu dia Joashi. 

25Lamʼakawamo uma le ndi, vo wakutshiki lʼasui a wulu, ku ekambi andi 
wakawudjela sheki dikambu dia dikila diʼona olombedi Jehoyada. Vo wakudiaki 
lu tangi kandi, ku ndi akavu. Wakukhunde lʼusumba wa Davidi, keli 
kumbukhunde lu weuku a waumbu wa khumi ya dikanga. 

26Wane wakawudjela sheki ku Zabada, onʼa Shimeate, umuntu usi Amona, la 
Jehozabada, onʼa Shimirite, umuntu usi Moaba. 

27Lu dikambu diʼana andi la efula kʼakambu wahatayi wakatama dikambu 
diandi, la elongoswelo ka luudu la Unyashungu, enda, vo wambufundama lu 
Okondo wa lu Buku dia Khumi ya dikanga. Onʼandi Amaziya akulela lu dihuli 
diandi. 

2 Ekondo 25 

Diulelu dia Amaziya 
(2 Khum. 14:1-22) 



823 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

1Amaziya aki la deku akumi ahendi la tanu lamʼakandayala khumʼekanga. Ndi 
akulela deku akumi ahendi la divwa. Lukumbu la nyangu laki Jehoadana, usi 
Jerusalema. 

2Ndi akatshaka akambu wʼusimbwi lu ashu wa Latuyalaka, keli aha lʼutema tshe. 

3Lamʼaka-shikikala diulelu lu anya andi, ndi akadiaki ekambi andi wakadiaki 
khumʼekanga, shi. 

4Keli ndi kundjaka anʼawo, ne dia ndi akatshi uku ufundami lu elembe, lu buku 
dia Mose, diakafundi Latuyalaka elembe one ati: Tawudiakaki washi lu dihuli 
diʼana, kana ndjaka ana lu dihuli dia washi. Keli kawudiakaki untu lʼuntu ne dia 
kolo kandi. 

5Amaziya akasanganya asi Juda, akalonge uku khumbu ya washewo, ewandji wa 
nunu nunu la ewandji wa kama kama ne dia Juda tshe la Bendjamina. Ndi akali 
wane tshe waki la deku uma lu akumi ahendi pulu ladiku, ku ndi akatani yediko 
ya antu nunu kama shatu, apami a wulu, waki la wulu wa ntsho lu ta, wakeyaka 
nkimela akonga la dingawu. 

6Ndi akose andoshi wa ta wʼasi Isariyele nunu lukama lu talata ya fesa lukama. 

7Keli umvutshi a Unyashungu akayi le ndi, akayuwutela ati: Khumʼekanga li, 
tetawoki ului wʼalimbi wa Isariyele ntsho la ye, ne dia Latuyalaka kema kame la 
Isariyele, kema kame lʼasi Efarayima aku tshe. 

8Naka we ayutsho kame la wo, kukikitali wulu lu ta. Unyashungu ayukolembia 
la ntundu kʼutunyi, ne dia Unyashungu la wulu wa nkimanyia ndu wa nembia. 

9Amaziya akambula umvutshi a Unyashungu ati: Ku ukundi ayututsha lu 
dikambu dia talata lukama yakamasha ului wʼalimbi wa Isariyele? Umvutshi a 
Unyashungu akukalula diui ati: Latuyalaka mbeyaka nkusha ukundji wuleki oso. 

10Ku Amaziya akatula alimbi wakayi le ndi uma la Efarayima, dia vo nkalula 
utsha lakawo. Vo wakuki asi Juda kele efula, ku wakakalula utsha lakawo la kele 
ka wulu. 

11Amaziya akayala la dihunga, akalombola wudja andi. Ndi akatshu lʼUkidi a 
Leho, akatudiaka asi Seire nunu dikumi. 

12Asi Juda wakandi antu nunu dikumi dikina, wakambela la wo ladiku dia dive 
dia wuki, wakatuwakadja uma leko. Ku vo tshe wakatshatshema tetshi tetshi. 

13Keli alimbi wʼasi Efarayima wakakaluya Amaziya diaha vo ntsho la ndi lu ta, 
wakalosha esumba wʼasi Juda uma la Samariya pulu ndu la Bete-Horona. Vo 
wakadiaki antu nunu satu wakambi diango efula. 

14Lamʼakakalula Amaziya uma la ntudiaka asi Edome, ndi akela ditemolatemola 
diʼasi Seire, akayudiete ditemolatemola diandi. Ndi akadikhuselaka adui, 
akadilambulaka malashi. 

15Uma lu dikambu so, Latuyalaka akuki Amaziya kele. Ndi akutumela umvutshi 
dia ndjuwumbula ati: Okoko wana wakayayangi ditemolatemola dia wudja one 
lamʼakidio kumbeya nshimbela wudja adio uma lʼanya aye? 

16Kamʼakandateketaka, Amaziya akawumbula ati: Undi, shu mbakakudji undaki 
wa khumʼekanga? Umo laku! Undi, we nangaka ndjakema? Ku umvutshi akamo, 
atati ati: Dimi lambeya nti: Unyashungu ambusanguya nkudiaka, ne dia we 
akatshi dikambu diku, ndu halungi diui diami. 

17Lamʼakashili Amaziya, khumʼekanga ka Juda, mumbula wudja andi, ndi 
akatumi dikendji le Joashi, onʼa Jehoahaza, onʼa Jehu, khumʼekanga ka Isariyele, 
ati: Yaka, tuyenani shu ahendi elundji lʼelundji. 

18Ku Joashi, khumʼekanga ka Isariyele, akakaluya Amaziya khumʼekanga ka Juda, 
diui ati: Dihangula-koi dia Lebanona diakatumela usasi wa la Lebanona diui ati: 
Usha onʼami a pami onʼaye wadi. Ku nyama kemotshi ka lʼukunda wa la 
Lebanona kaketi laawo, kakahotshahotsha dihangulakoi. 

19We mvutaka lʼutema wati: Dimi lakalembia Edome; ku we ambuyambiya 
lʼutema. Utshikali lakaye. Okoko wana walangaye ndjakutwela elanyelu kukuki 
nkulanya, we la Juda kame? 

20Keli Amaziya kumbukela, ne dia Unyashungu akasanguya mbukimo lu anya 
wʼutunyi, ne dia vo wakayangi ditemolatemola dia Edome. 

21Okone Joashi, khumʼekanga ka Isariyele, akatshu. Vo wakatenana elundji 
lʼelundji ndi la Amaziya, khumʼekanga ka Juda, la Bete-Shemeshe keli lu leke la 
Juda. 

22Isariyele wakalembia Juda, ku vo wakalawo untu lʼuntu utsha lakandi. 

23Joashi, khumʼekanga ka Isariyele, akandi Amaziya, khumʼekanga ka Juda, onʼa 
Joashi, onʼa Jehoahaza, la Bete-Shemeshe. Ndi akayi la ndi la Jerusalema; 
akahandjula eheli ka lukumbu la Jerusalema yediko ya kubita kama nyei uma lu 
Suku dia Efarayima edja ndu la suku dia Tshuku. 

24Ndi akose paunyi tshe la fesa la diango diʼulimu tshe diakandatani lu luudu la 
Unyashungu kame la Obede-Edome, ndu diango diʼuma lu waumbelu wa luudu 
la khumʼekanga. Ndi akandi ndu esungi, ku ndi akakalula la Samariya. 

25Amaziya, onʼa Joashi, khumʼekanga ka Juda, akalumbi deku dikumi la tanu 
lʼokongo wa nyoi ka Joashi onʼa Jehoahaza, khumʼekanga ka Isariyele. 

26Undi, etsha ekina wa Amaziya, wa ntundu ndu wa lʼokongo, hawufundami lu 
Buku dia Khumi ya dikanga ya Juda ndu ya Isariyele? 

27Uma lamʼakakadimo Amaziya uma le Latuyalaka, vo wakutshwela sheki la 
Jerusalema. Ku ndi akalawo la Lakishi. Vo wakayelana la ndi la Lakishi, ku 
wakatudiaka leko 

28Vo wakawembe lu falasa, wakayukhunde lʼusumba wa Davidi, la le washi. 

2 Ekondo 26 

Diulelu dia Uziya 
(2 Khum. 15:1-7) 

1Wudja tshe wa Juda wakose Uziya laki la deku dikumi la samalu, wakawudji 
khumʼekanga lu dihuli dia Amaziya, shi. 

2Lʼokongo a lamʼakayeli khumʼekanga Uziya akahiki Elote, akakikaluya le asi 
Juda. 

3Uziya aki ia deku dikumi la samalu lamʼanandayala khumʼekanga. Ndi akulela 
deku akumi atanu la pendi la Jerusalema. Lukumbu la nyangu laki Jekoliya, usi 
Jerusalema. 

4Ndi akatshaka akambu wʼusimbwi lu ashu wa Latuyalaka, tshe uku akatsha 
Amaziya, shi. 

5Ndi akadji utema dia nyanga Unyashungu lu nshi ya lumu ya Zekariya laki la 
ewu ka waenelo wa Unyashungu. Tena tshe diakandayangaka Latuyalaka, 
Unyashungu akongonyaka. 

6Ndi akatshu la ntolosha asi Filistiya, akatuhandjula peli dia lukumbu la Ngata, 
peli dia lukumbu la Jabine, ndu peli dia lukumbu lʼAshidode. Ndi akahiki esumba 
lu leke lʼAshidode, ndu lu ahuli akina lʼatei wʼasi Filistiya. 

7Unyashungu akukimanyia dia ndosha asi Filistiya, asi Arabiya wakadjashi la 
Nguru-Bala, ndu asi Meunima. 

8Asi Amona wakalambulaka Uziya elambu, ku lukumbu landi lakadiangana pulu 
ndu lʼulelu wa Edjibitu ne dia ndi akayala wuki efula. 

9Dikambu dikina, Uziya akahiki tangelu ladiku dia lukumbu la Jerusalema, ladiku 
dia Suku dia Tshuku, ladiku dia Suku diʼUkidi, ndu ladiku dia Tshuku, 
akadikikitsha. 

10Ndi akatuhika tangelu ndu lʼusui wa shenga. Wakatshimi eshima efula, ne dia 
ndi aki la dungalunga efula lu ekidi ndu lu esui wa bamubamu, ndu la ekambi wa 
dikambo ndu ekambi wa dikambo diʼelua lu ekungu ndu lu kete yʼeteto, ne dia 
ndi akalangaka ulimu wa dikambo. 

11Uziya aki la ului wʼalimbi wakatshokaka lu ta lu tombo tawo, uku akawali 
ufundji Jeyele la olohe Meseya. Vo wakakitshama la tshina diʼelombwelo ka 
Hananiya, olombodi omotshi wʼalimbi wa khumʼekanga. 

12Efula ka ete wa khumbu ya washewo, akanga ahunga, kaki yediko ya nunu 
pendi la kama shamalu. 

13Vo mbakalombolaka andoshi wa ta wa wulu nunu kama shatu la esambeli la 
kama tshanu wakasukelaka khumʼekanga dia ndosha utunyi. 

14Uziya akatshela vo, la alimbi tshe dingawu, akonga, fule ya ta, eloto wa ta, eta, 
la tuka-ave. 

15Ndi akatshi mashinyi la Jerusalema, wuhu wakatungi akanga a yimba dia 
mbakitsha ladiku dia angelu ndu ladiku diʼatshuku wa lukumbu, dia mbukaka 
akuwa lʼave a waki. Lukumu landi lakadiangana etali, ne dia ndi akakundja 
ekimanyelu ka wulu edja ndu lamʼakandayala wuki. 

16Lamʼakandayala wuki, utema andi akawumbiya dia mbutungela elanyelu. Ndi 
akahedia Latuyalaka, Unyashungu andi, akoto lu etemwelo ka Latuyalaka dia 
ntshumba malashi ladiku diʼediakelu ka malashi. 

17Olombedi Azariya akuyeli, ndi la elombedi wa Latuyalaka akumi enanei, apami 
wa dihunga. 

18Vo wakashimbi khumʼekanga Uziya; wakawutela vati: We kema la wulu wa 
nambula Latuyalaka malashi! Elombedi ana apami wʼArona, wakakidiama, 
mbeli la wulu wa nambula malashi. Utumbi uma lʼetemwelo, ne dia we 
ambutsha kolo. Ndu dikambu ne hadiukukundjiya nemo le Latuyalaka 
Unyashungu. 

19Uziya akuki kele, akakimela mbidika ka malashi dia ntshumba malashi. Ku 
lamʼakanduki elombedi kele, sudi kakatumbi lu fumu kandi la ntundu 
kʼelombedi lu luudu la Latuyalaka, lasuki lʼediakelu ka malashi. 

20Ku Azariya, olombedi wa ladiku, la elombedi ekina tshe wakawendi, wenyi ku 
aya la sudi lu fumu. Vo wakawutshanya uma leko esadi, ndu ndi ndame 
akasamanya dia ntumba, ne dia Latuyalaka akusuya. 

21Khumʼekanga Uziya akatshikala la sudi edja ndu lushi landi la nyoi. Ndi 
akadjase ndame lu luudu la dieta uku kanga sudi, ne dia ndi akanyema uma lu 
luudu la Latuyalaka. Onʼandi Jotama, laki ote wa khumbu kandi, akasambulaka 
akambu wʼantu wa lu wudja. 

22Etsha ekina wa Uziya, wa ntundu ndu wa lʼokongo, umvutshi Isaya, onʼa 
Amoza, kakefundi. 

23Uziya akayeli washi. Wakukhunde la le washi, lʼusui a waumbu wa khumi ya 
dikanga, ne dia vo wakati vati: Ndi eli kanga sudi. Ku onʼandi Jotama akulela lu 
dihuli diandi. 

2 Ekondo 27 

Diulelu dia Jotama 
(2 Khum. 15:32-38) 

1Jotama aki la deku akumi ahendi la tanu lamʼakandayala khumʼekanga. Ndi 
akulela deku dikumi la samalu la Jerusalema. Lukumbu la nyangu laki Jerusha, 
onʼa Zadoka. 

2Ndi akatshaka akambu wʼusimbwi lu ashu wa Latuyalaka, tshe uku akatshaka 
Uziya, shi — dikambu otoi, ndi komboto la wulu lʼetemwelo ka Latuyalaka. Keli 
wudja wakatetemala ntsha akambu wa kolo. 

3Ndi akahiki suku dia ladiku lu luudu la Latuyalaka, akahiki dihikahika efula 
ladiku dia peli dia lukumbu dia Ofele. 

4Ndi akahiki ndu esumba lu ekungu wa Juda, ndu mvudu ya khumʼekanga la 
tangelu lu ekunda. 

5Ndi akalo la khumʼekanga kʼasi Amona, akalembia. Lʼeleku kako, asi Amona 
wakawusha talata ya fesa lukama, la kora yʼepunga wa menge nunu dikumi, 
ndu kora yʼepunga wa yelela nunu dikumi. Asi Amona wakulambula wuhu ako 
lʼeleku ka hendindu lu ka satu. 

6Jotama akayala wuki ne dia ndi akashikike mbuka yandi la ntundu ka 
Latuyalaka, Unyashungu andi. 

7Etsha ekina wa Jotama, la ata andi tshe, la akambu tshe wakandatshaka 
wambufundama lu Buku dia Khumi ya dikanga ya Isariyele ndu ya Juda. 

8Ndi aki la deku akumi ahendi la tanu lamʼakandayala khumʼekanga. Ndi akulela 
deku dikumi la samalu la Jerusalema. 

9Jotama akayeli washi; wakukhunde lʼusumba wa Davidi. Ku onʼandi Ahaza 
akulela lu dihuli diandi. 

2 Ekondo 28 

Diulelu dia Ahaza 
(2 Khum. 16:1-20) 

1Ahaza aki la deku akumi ahendi lamʼakandayala khumʼekanga. Ndi akulela deku 
dikumi la samalu la Jerusalema. Ndi kuntshaka akambu wʼusimbwi lu ashu wa 
Latuyalaka, uku akatshaka Davidi, tshendi. 

2Ndi akakendakendaka lu mbuka ya khumi ya dikanga ya Isariyele. Ndi akatshi 
dikishi dia lolelola dikambu dia WaBala. 

3Ndi akatshumbaka malashi lʼukidi wa onʼa Hinome, akatshumbi anʼandi lu dja, 
akayeli akambu wa wononyi wakatshaka wedja wakatatshanyaka Latuyalaka la 
ntundu kʼasi Isariyele. 

4Ndi akalambulaka elambu, akatshumbaka malashi lu alunga, lu akuna ndu la 
tshina diʼutamba tshe wʼuyuyu. 

5Uma lu akambu aso, mbakukimo Latuyalaka Unyashungu andi, lu anya wa 
khumʼekanga ka Suriya. Ku asi Suriya wakalembia, wakatole ului a wuki lu 
fumbi, wakatukuma la wo la Damaseke. Ahaza akakimwama ndu lʼanya wa 
khumʼekanga ka Isariyele lakolembia, ndu lakadiaki asikandi efula. 

6Peka, onʼa Remaliya, akadiaki andoshi wa ta wa wulu nunu lukama la akumi 
ahendi lushi otoi lu Juda, ne dia vo wakaseke Latuyalaka, Unyashungu a 
washewo. 

7Zikiri, dihuka diʼusi Efarayima, akadiaki Maseya, onʼa khumʼekanga, Azirikame, 
olombodi a luudu la khumʼekanga, ndu Elekana, divwa dia khumʼekanga. 

8Asi Isariyele wakandi anengewo asi Juda nunu kama hyendi lu fumbi, amantu, 
ana apami la ana wʼamantu. Vo wakambi ndu diango efula, wakatshu la wo la 
Samariya. 

9Keli umvutshi omotshi wa Latuyalaka aki leko, lukumbu landi Odede. Ndi 
akatshu la ntuhumana la ului wʼandoshi wa ta wakayayakaka uya la Samariya; 
akawatela ati: Nyulungi, Latuyalaka, Unyashungu a washenyu, akuki asi Juda 
kele, mbakandakimolʼanya anyu. Ku nyu nyanibadiaka lu ududu wambukuma 
pulu ndu lʼulungu. 

10Kakiane, nyu nyambusanguya ndjakitshiya asi Juda la asi Jerusalema fumbi 
yanyu yʼapami la tumbi yanyu yʼamantu. Keli nyu mbaha la unungu le 
Latuyalaka, Unyashungu anyu, uka? 

11Kakiane nyumbukeli, nyukaluya fumbi nye yakanyatosa uma lʼatei 
wʼanengenyu, ne dia kele ka mamba ka Latuyalaka keko le nyu, 

12Ku ewandji emotshi wʼasi Efarayima, Azariya, onʼa Johanana, Berekiya, onʼa 
Meshilemote, Jehizikiya, onʼa Shaluma, la Amasa, onʼa Hadilai, wakahangwela 
wane wakayayakaka uma lu ta, vati: 

13Tanyukumaki la fumbi ku lindu! ne dia nyu nyambuyanga ntutungela unungu 
le Latuyalaka, dia ntahela kolo dia munga yasu. Shu tambuyalaka la unungu, ndu 
kele ka mamba ka Latuyalaka keko le su, shu Isariyele. 

14Ku andoshi wa ta wakatshiki fumbi la diango dia dimbu la ntundu kʼewandji la 
ului tsh wʼantu. 

15Okone apami wakatudi kumbu wakunela, wakose fumbi wakalotsha wane 
tshe waki etakataka ahondo waki uma lu dimbu, wakawadji sabata, wakawasha 
mbu ya nde ndu dia no, wakashinula iso. Vo wakahe wane tshe wakalembe lu 
punda, wakatole lasuki lʼanengewo, la Jeriko, lʼusumba wʼatuku. Ku vo 
wakakalula la Samariya. 

16Lʼetena keso, khumʼekanga Ahaza akatumela khumʼekanga kʼAsuriya diui dia 
ndi mbukimanyia. 

17Asi Edome wakayi ntu, wakayolembia Juda, wakatole fumbi. 

18Ndu asi Filistiya wakasombwela esumba wa la Shefela ndu wa la Nengebe ka 
Juda; wakalembia Bete-Shemeshe, Aidjalona, Ngederote, Soko kame la ngelu ya 
lʼokongo ato, Timina la ngelu ya lʼokongo ato, Ngimizo la ngelu yaki lʼokongo ato, 
ku vo wakadjase leko. 

19Latuyalaka akakitshakitsha Juda lu dikambu dia Ahaza, khumʼekanga ka 
Isariyele lakatshi akambu wufutanu lu Juda, ndu lakatshi kolo le Latuyalaka. 

20Tilingate-Pilinesere, khumʼekanga kʼAsuriya, akayi le ndi, akayohenyahenya, 
keli kumbukimanyia. 

21Ahaza akose diango dimotshi uma lu luudu la Latuyalaka, uma lu luudu la 
khumʼekanga, ndu uma lu luudu lʼewandji, akadisha khumʼekanga kʼAsuriya, keli 
ndi kumbukimanyia nduku yema. 

22Lamʼakahenyahenya khumʼekanga Ahaza, ndi akaleki ntsha kolo le Latuyalaka. 

23Ndi akalambula ditemolatemola dia Damaseke, diako diakolembia; akati ati: 
Ditemolatemola dia khumi ya dikanga ya Suriya, diakakimanyia. Diako 
mbayumudilambula elambu dia dio nkimanyiami. Keli dio diakayala elanyelu le 
ndi ndu le Isariyele tshe. 

24Ahaza akasanganya diango diʼekila diʼulimu dia luudu la Unyashungu, 
akahimbuhimbuya diango tshe diʼekila diʼulimu dia luudu la Unyashungu, 
akadihi kuki ya luudu la Latuyalaka. Ndi akayatshela diakelu lu atshuku tshe wa 
Jerusalema. 

25Ndi akatshi alunga lu esumba tshe wa Juda dia ntshumbela ditemolatemola 
malashi! Okone ndi akukia Latuyalaka, Unyashungu a washi, kele. 

26Enda, etsha andi ekina la akambu tshe wakandatshaka, wa ntundu ndu wa 
lʼokongo, wambufundama lu Buku dia Khumi ya dikanga ya Juda ndu ya Isar 
yele. 

27Ahaza akayeli washi. Wakukhunde lʼusumba wa Jerusalema, keli 
kumoukhunde lu waumbu wa khumi ya dikanga ya Isariyele. Ku onʼandi 
Hezekiya akulela lu dihuli diandi. 

2 Ekondo 29 

Diulelu dia Hezekiya 
(2 Khum. 18:1-3) 

1Hezekiya akayala khumʼekanga lamʼakindi la deku akumi ahendi la tanu. Ndi 
akulela deku akumi ahendi la divwa la Jerusalema. Lukumbu la nyangu laki 
Abidja, onʼa Zekariya. 

2Ndi akatshaka akambu wʼusimbwi lu ashu wa Latuyalaka, tshe uku akatshaka 
Davidi, tshendi. 

Hezekiya Ambukaluya Otemwelo lu Etemwelo 

3Lʼeleku ka ntundu ka diulelu diandi, lu ngondo ka ntundu, ndi akadihula kuki 
ya luudu la Latuyalaka, ku ndi akayilongosola. 

4Ndi aketi elombedi, la asi Lewi, akasanganya lu dihuli diʼutsha lʼehutwelu. 

5Ndi akawatela ati: Nyu asi Lewi, nyumbukeli! Kakiane, nyuyakidia, nyukidia 
luudu la Latuyalaka, Unyashungu a washenyu, nyutundja kene tshe keli mindu 
uma lʼetemwelo. 

6Washesu wakahedia Latuyalaka, Unyashungu asu, wakatshi akambu wa kolo lu 
ashu andi, wakbseke. Vo wakanya dundji diawo diaha vo menda luudu la 
Latuyalaka, wakaluki okongo. 

7Vo wakadihi kuki ya mbalasa, wakadimi atala, ndu vo kunambula Unyashungu 
wa Isariyele malashi, kuyanga ulambu wa lutshumba lu dihuli diʼekila. 

8Diako mbakayala kele ka Latuyalaka lu Juda ndu la Jerusalema. Ndi akakimo 
lʼukandukandu, lʼutshutshumalu, la lu tola, uku wenanyu lu ashu anyu. 

9Uma lu dikambu so, mbakadiakema washesu, ndu mbeli anʼasu wʼapami, anʼasu 
wʼamantu la wadiesu lu fumbi. 

10Okone dimi la esangweyu ka mbidja la Latuyalaka, Unyashungu wa Isariyele, 
sheki, ne dia kele kandi ka mamba kakadimo uma le su. 

11Kakiane, anʼami nyukimo ndjala la wendjudi, ne dia nyu nyakasonwama le 
Latuyalaka, dia nyu memalaka la ntundu kandi, dia ndjala ekambi andi, ndu dia 
mbulambu-laka malashi. 

12Ku asi Lewi wakunela: Mahata, onʼa Amasai, Joele, onʼa Azariya, uma lʼatei 
wʼasika Kohata; la uma lʼatei wʼasika Merari, Kisha, onʼa Abidi, Azariya, onʼa 
Jehalelele; uma lʼatei wʼasika Ngereshona, Joa, onʼa Zima, Edena, onʼa Joa; 

13uma lʼatei wʼasika Elizafana, Shimiri la Jeuele; uma lʼatei wʼasika Asafu, 
Zekariya la Mataniya; 

14uma lʼatei wʼasika Hemana, Jehuele la Shimei; la uma lʼatei wʼasika Jedutuna, 
Shemaya, la Uziyele. 

15Vo wakasanganya anengewo, wakayakidia, wakoto uku akadjanga 
khumʼekanga, uma lʼaui wa Latuyalaka, dia mbedia luudu la Latuyalaka. 

16Elombedi wakoto lʼetei a luudu la Latuyalaka dia ledia. Vo wakatundja mindu 
tshe yakawatani lʼetemwelo ka Latuyalaka, wakatuyikitsha lu seke dia lukumbu 
dia luudu la Latuyalaka. Asi Lewi wakayembe lʼandja utsha lu kyoko ya Kidirona. 

17Vo wakatatela nkidia luudu lu lushi la ntundu la ngondo ka ntundu. Ku lu lushi 
lʼenanei, vo wakakumi lu mbalasa. Vo wakakidia luudu la Latuyalaka nshi 
enanei. Lu lushi la dikumi lʼesamalu, vo wakashidiya. 

18Ku vo wakatshu le khumʼekanga Hezekiya; wakatuwutela vati: Shu 
tambushidiya mbedia luudu la Latuyalaka tshe, ediakelu kʼelambu wa 
lutshumba la diango diato tshe, mesa watuwukitshaka ma dia lenya la diango 
diawo diʼulimu tshe. 

19Tambolongosola ndu diango tshe diʼulimu, diakakadja khumʼekanga Ahaza lu 
nshi ya diulelu diandi lamʼakandatshi kolo, ndu tambudikidia. Ulungi, dio dieko 
la ntundu kʼediakelu ka Latuyalaka. 

20Khumʼekanga Hezekiya aketo kʼolomo la pindju, akasanganya ewandji 
wʼusumba, ku wakatshu utsha la luudu la Latuyalaka. 

21Vo wakela esongo wa ngombe esambeli, waumi wʼekoko esambeli, esongo 
wʼekoko esambeli, la weumbi wa mbudi esambeli, ulambu wa kolo dikambu dia 
diulelu, dikambu diʼetemwelo ndu dikambu dia Juda. Khumʼekanga akatela 
elombedi, ana wa Arona, dia vo mbelambula lʼediakelu ka Latuyalaka. 

22Ku vo wakadiaki esongo wa ngombe, elombedi wakose dikila, wakadimonge 
lʼediakelu. Vo wakadiaki ekoko a waumi, wakamonge dikila lʼediakelu. Vo 
wakadiaki ndu esongo wʼekoko, wakamonge dikila lʼediakelu. 

23Vo wakela weumbi wa mbudi ulambu wa kolo la ntundu ka khumʼekanga la 
ului wʼantu, ku vo wakawahe anya. 

24Elombedi wakediaki, wakatshi ulambu wa kolo la dikila diawo lʼediakelu, dia 
ntshela Isariyele tshe ulambu wa kolo, ne dia khumʼekanga akadjanga dia 
ulambu wa lutshumba la ulambu wa kolo ndjala dikambu dia Isariyele tshe. 

25Ndi akadji asi Lewi lu luudu la Latuyalaka, kame la ekokoloko, akembi, la sese, 
uku akadjanga Davidi, Ngada, omenyi wʼakambu wahatayi wa khumʼekanga, la 
umvutshi Natana, ne dia didjangu diako diaki uma le Latuyalaka lʼenyo 
wʼamvutshi. 

26Asi Lewi wakemala wukimedi dihumahuma dia Davidi ndu elombedi 
wukimedi pungi. 

27Hezekiya akadjanga dia nambula ulambu wa lutshumba lʼediakelu. 
Lamʼakawatatela nambula ulambu wa lutshumba, wakatatela ndu usambu wa 
Latuyalaka, kame la pungi la dihumahuma dia Davidi, khumʼekanga ka Isariyele. 

28Ku ului tshe wʼantu wakatemola Latuyalaka, amimbi wakimbi usambu la 
amvudi wa pungi wakadi pungi. Vo tshe wakatshaka osoku edja ndu lamʼakashili 
ulambu wa lutshumba. 

29Lamʼakawashidiya nambula ulambu, khumʼekanga la wane tshe waki la ndi 
wakakolama, wakatemola Latuyalaka. 

30Ku khumʼekanga Hezekiya la ewandji wakadjangela asi Lewi dia mimbela 
Latuyalaka esambu wa diandu lu aui wa Davidi la wa Asafu, omenyi wʼakambu 
wahatayi. Vo wakimbi esambu wa diandu lʼongenongeno, wakakole ete, 
wakatemola Latuyalaka. 

31Hezekiya akatela antu ati: Kakiane, nyu nyambuyakidia le Latuyalaka, 
nyusukani, nyela elambu la eshasha wʼeukelu ka lusaka uya lu luudu la 
Latuyalaka. Ului wʼantu wakela nyama yʼelambu la elambu wʼeukelu ka lusaka. 
Wane tshe wakalangi lʼetema awo, wakela elambu wa lutshumba. 

32Efula kʼelambu wa lutshumba wakela ului wʼantu waki esongo wa ngombe 
akumi esambeli, ekoko a waumi lukama, ndu esongo wʼekoko kama hyendi. Eso 
tshe waki ulambu wa lutshumba le Latuyalaka. 

33Vo wakakimo ndu ngombe kama shamalu, la ekoko nunu satu. 

34Keli elombedi waki ului wa tshitshe, okone vo kumbeya mbuwula nyama tshe 
yʼelambu wa lutshumba. Ku anengewo asi Lewi waka kimanyia edja ndu 
lamʼakayakidia elombedi ekina, edja ndu lamʼakashili ulimu, ne dia asi Lewi 
waki la pusa lʼetema dia ndjakidia uleki elombedi. 

35Elambu wa lutshumba waki efula, ndu wata wa elambu wa ki, la elambu wa 
lutela ne dia elambu wa lutshumba. Osoku mbakawaluwanya ulimu wa lu luudu 
la Latuyalaka. 

36Hezekiya la antu tshe wakangenangena ne dia Unyashungu akatshela antu 
ololo, ne dia dikambu so diakatshama shashimuya. 

2 Ekondo 30 

Elemielo ka Lushi la Wuki lʼElekanelu 

1Hezekiya akatumi akendji lu Isariyele tshe ndu la Juda, akafundela ndu asi 
Efarayima la asi Manase mikanda dia vo ndja uya la luudu la Latuyalaka la 
Jerusalema, dia ndjolemia lushi la wuki lʼelekanelu le Latuyalaka, Unyashungu 
wa Isariyele. 

2Khumʼekanga, ewandji andi, la ului tshe wa la Jerusalema, wakasanguya dia 
ndjolemia lushi la wuki lʼelekanelu lu ngondo ka hendi, 

3ne dia vo kumbeya nemia lushi la wuki lʼelekanelu lʼetena kalo, ne dia laso ku 
elombedi efula watayakidia ndu antu watasangana la Jerusalema 

4la dikambu so diaki ololo lu ashu wa khumʼekanga la wʼului tshe wʼantu. 

5Okone vo wakashikike didjangu dia nyanganya lukumu lu Isariyele tshe, uma 
la Bere-Sheba pulu ndu la Dane, dia vo tshe ndja la Jerusalema; dia ndjolemia 
lushi la wuki lʼelekanelu le Latuyalaka, Unyashungu wa Isariyele, ne dia ului 
wʼantu konemiaka lushi lako la wuki wuhu wakafundama. 

6Okone akendji wakakindula lu Isariyele la Juda tshe la mikanda uma le 
khumʼekanga la ewandji andi waki la olembe wa khumʼekanga lako ati: Nyu asi 
Isariyele, nyukaluli le Latuyalaka, Unyashungu wʼAbarahama, wa Isaka, la 
Isariyele dia ndi nkalula le nyu, nyu wane wakahandi uma lʼanya wa khumi ya 
dikanga yʼasi Asuriya. 

7Tanyuyalaki uku washenyu la anengenyu wakahediaka Latuyalaka, 
Unyashungu a washewo, edja ndu ndi akakimo utsha lʼelanyelu uku wenanyu. 

8Tanyuyalaki la ete wulu, uku aki washenyu. Nyuyakimo le Latuyalaka, nyoto lu 
etemwelo kandi kakandakidia dia ndjala pundju. Nyotemolaki Latuyalaka, 
Unyashungu anyu, dia kele kandi ka mamba mumo uma le nyu. 

9Naka nyu nyayukalula le Latuyalaka, anengenyu la anʼanyu wayukama ketshi le 
waku wakatole lu fumbi. Ku vo wayukalula lu kete nye ne dia Latuyalaka, 
Unyashungu anyu, eli kanga ngandji ka mamba la ketshi. Ndi hunya elundji uma 
le nyu, naka nyu nyayukalula le ndi. 

10Akendji aku waked lʼusumba lʼusumba lu kete yʼEfarayima la Manase pulu ndu 
la Zebuluna. Antu wakawaole, wakasoke. 

11Keli antu amotshi wʼasi Ashere, wʼasi Manase la wʼasi Zebuluna 
wakayakitshakitsha, wakayi la Jerusalema. 

12Lunya la Unyashungu lakalombola Juda dia vo ndjela olembe wa khumʼekanga 
la ewandji uma lu diui dia Latuyalaka lʼutema otoi. 

13Antu efula wakasangana la Jerusalema dia nemia lushi la wuki la ma diaha la 
edya lu ngondo ka hendi. Vo waki ului a wuki. 

14Vo wakunela, wakanya diakelu diaki la Jerusalema, wakanya ndu diakelu tshe 
diakawalambulaka malashi, wakatudikadja lu kyoko ya Kidirona. 

15Vo wakadiaki esongo wʼekoko ne dia lushi la wuki lʼelekanelu, lu lushi la 
dikumi lʼanei la ngondo ka hendi. Elombedi la asi Lewi wakalombo la sonyi, 
wakayakidia, wakela elambu wa lutshumba uya lu luudu la Latuyalaka. 

16Vo wakemala lu ahuli awo, uku olembe wa Mose, umvutshi a Unyashungu. 
Elombedi wakamonge dikila diakawalungula uma lʼanya wʼasi Lewi. 

17Laso ku antu efula lʼatei wʼului watakidiama. Okone asi Lewi waki la okende 
wa ndjakela waku tshe waha pudipudi esongo wʼekoko ne dia dambu 
diʼelekanelu, dia mbakidia le Latuyalaka; 

18ne dia ului a wuki wʼantu, asi Efarayima, asi Manase, asi Isakara, ndu asi 
Zebuluna, kundjaedia. Vo wakali ma diʼelekanelu wuhu waki nkufundama, ne 
dia Hezekiya akalombela Unyashungu ati: Latuyalaka leli ololo, adimanyia untu 
tshe, 

19lambudja utema dia nyanga Unyashungu Latuyalaka, Unyashungu a washi, 
kuyanga ndi kundjaedia uku elembe wʼekila wa edielo. 

20Latuyalaka akukela Hezekiya, akadimanyia wudja. 

21Okone asi Isariyele waki la Jerusalema, wakalemia lushi la wuki la ma diaha la 
edya lʼongenongeno a wuki nshi esambeli. Asi Lewi la elombedi wakimbelaka 
Latuyalaka esambu ndu wakahelenganyaka dihumahuma la lushi la lushi. 

22Hezekiya akakikitsha etema wʼasi Lewi tshe waki la ewu ka wuki ka ntsha 
ulimu wa Latuyalaka. Vo wakalemia lushi la wuki yediko ya nshi esambeli, 
wakalambula elambu wa ki wandula Latuyalaka, Unyashungu a washewo. 

23Ului tshe wʼantu wakasangi lulimi dia nemia lushi lako la wuki nshi esambeli 
kina. Ku vo wakalolemia lʼongenongeno nshi esambeli yako. 

24Hezekiya, khumʼekanga ka Juda akasha ului wʼantu esongo wa ngombe kinunu 
la ekoko nunu esambeli dia ndjala elambu. Ku ewandji wakasha ului wʼantu 
esongo wa ngombe kinunu, la ekoko nunu dikumi. Elombedi efula wakayakidia. 

25Ului tshe wʼasi Juda, elombedi, asi Lewi, ului tshe wakayi uma la Isariyele ndu 
angendangenda wakayi uma lu kete ya Isariyele kana wakadjashi la Juda, 
wakangenangena. 

26Okone ongenongeno a wuki aki la Jerusalema, umaka nshi ya Solomona, onʼa 
Davidi, khumʼekanga ka Isariyele, ongenongeno a wuhu oso watayala la 
Jerusalema. 

27Ku elombedi, la asi Lewi wakunela, wakatshokola wudja. Diui diawo 
diakukema, la dombelo diawo diakakumi pulu lʼulungu, lu edjaselu kʼekila ka 
lʼulungu. 

2 Ekondo 31 

Hezekiya Ambumbela Elombedi la Asi Lewi Diango 

1Lamʼakashili dikambu diako, asi Isariyele tshe waki leko wakatshu lu esumba 
wa Juda, wakatunyukula dimeta, wakatshatsha dikishi; wakalanya alunga la 

diakelu lu Juda tshe la Bendjamina, lu Efarayima ndu lu Manase, wakadilanya 
tshe. Ku asi Isariyele tshe wakakalula lu esumba awo untu lʼuntu lakandi. 

2Hezekiya akakitsha elombedi wʼasi Lewi lu elui awo, untu lʼuntu uku ulimu andi 
dia nambulaka elambu wa lutshumba, elambu wa ki, dia mbuka Latuyalaka 
lusaka, la dia mbandula lu asuku wa pangu kandi. 

3Khumʼekanga akakimo etenyi ka diango diandi, dia ndjala elambu wa 
lutshumba wa pindju ndu wa dikolo, elambu wa lutshumba wa nshi ya mumuya, 
wa talelu ta ngondo ndu wa nshi ya waki yakawashikike, uku akafundama 
elembe wa Latuyalaka. 

4Ndi akatela antu wakadjashi la Jerusalema dia vo mbisha elombedi la asi Lewi 
etenyi, dia vo mbeya nama elembe wa Latuyalaka la kolamelu. 

5Lamʼakadiangana lukumu, asi Isariyele wakakimo diango efula: elonga 
wʼepunga, wa wanu, wa iso, wʼusanga ndu wa diango tshe diʼuma lu dikambo. 
Wakela ndu etenyi ka dikumi efula uma lu diango diawo tshe. 

6Asi Isariyele la asi Juda wakadjashi lʼesumba wa Juda, wakela etenyi ka dikumi 
ka ngombe, kʼekoko, ndu etenyi ka dikumi ka diango diʼekila diakakidiama le 
Latuyalaka, Unyashungu wakayikitsha lu elui elui. 

7Wakatatela yimotsha lu ngondo ka satu, wakashidiya lu ngondo kʼesambeli. 

8Hezekiya la ewandji wakayi dia ndjenda elui ako, ku vo wakatumbula 
Latuyalaka la wudja andi Isariyele. 

9Hezekiya akambula elombedi la asi Lewi lu dikambu dia elui ako. 

10Olombedi a ladiku Azariya, uma lu khumbu ka Zadoka, akûkaluya diui ati: Uma 
lamʼakawatatela mbela elambu luluudu la Latuyalaka, shu takali, takaluti, 
takatshiki efula, ne dia Latuyalaka akatshokola wudja andi. Lanʼeli ului a wuki 
wa ene wambutshikala. 

11Hezekiya akatela antu dia vo nongosola mvudu ya lʼatei a luudu la Latuyalaka, 
ku vo wakayilongosola. 

12Vo wakela elambu, tenyi dia dikumi, la diango diʼekila la kolamelu. Konaniya 
aki ulami a diango, ku Shimei, onangu, kakahonyi la ndi. 

13Khumʼekanga Hezekiya la Azariya, olombodi wa luudu la Unyashungu, wakadji 
Jehiyele, Azariya, Nahata, Asahele, Jerimote, Jozabada, Eliyele, Ismakiya, Mahata 
la Benaya lʼulimu la tshina diʼelombwelo ka Konaniya la Shimei, onangu. 

14Kore, onʼa Imila, usi Lewi, ulami wa suku dia lu leke lʼehutwelu, aki ulami wa 
eshasha wa lulangu wakawakimoka le Unyashungu, dia nkahanya elambu wa 
Latuyalaka la diango diuleki ekila. 

15Edena, Miniyamina, Jeshua, Shemaya, Amariya la Shekaniya wa lu esumba 
wʼelombedi waki la tshina diʼelombelo kandi, dia vo nkahanyaka anengewo wa 
dikumanyi ndu wʼakenda diango pupu uku elui awo, 

16tshikima le apami wakafundama uma lʼeutwelu kawo, waya la deku satu pulu 
ndu ladiku; le wane watotoka lu luudu la Latuyalaka la lushi la lushi, dia ntsha 
ulimu awo, uku okendawo la elui awo. 

17Okondo wʼelombedi akafundama uku khumbu ya washewo. Asi Lewi waki la 
deku akumi ahpndi pulu la diku wakafundama uku okende awo lu elui awo. 

18Elui tshe wʼelombedi wakafundama kame la anʼawo wʼashashi tshe, wadiewo, 
anʼawo wʼapami la wʼamantu, ne dia vo wakayakidia lʼulimu la kolamelu. 

19Lu dikambu diʼasika Arona, elombedi wakadjase lʼesui wa lʼetshimba, 
wakasonola apami wakawafundi kumbu dia nkahanya diango le apami tshe 
lʼatei wʼelombedi ndu le asi Lewi tshe wakafundama kumbu uku autwelu awo. 

20Osoku mbakatshi Hezekiya lu Juda tshe. Ndi akatshaka akambu wʼololo, 
akambu wʼusimbwi, la akambu wa kolamelu la ntundu ka Latuyalaka, 
Unyashungu andi. 

21Ndi akatshaka ulimu tshe wakandatatela lu dikambu dia luudu la Unyashungu 
lʼutema otoi, dikambu dia elembe la adjangu, ndu dikambu dia nyanga 
Unyashungu andi; ku ndi akangone. 

2 Ekondo 32 

Eyelu ka Ta dia Senakeribe 
(2 Khum. 18:13-37; Is. 36:1-22) 

1Lʼokongo wʼakambu aso la etsha eso wa kolamelu, Senakeribe, khumʼekanga 
kʼAsuriya, akayi, akoto lu Juda, akadingi esumba wa wulu, la esangweyu ka 
mbeosa. 

2Lamʼakenyi Hezekiya ati: Senakeribe ambuya, ndu ndi ambusanguya ndosha 
Jerusalema, 

3ndi akadji la ewandji andi la antu andi wa wulu sheki, dia ndjiha teko diʼashi 
diaki lʼandja wʼusumba, ku vo wakukimanyia. 

4Ului a wuki wʼantu wakasangana, ku vo wakatedia teko tshe, wakaki kyoko 
yakakelaka lʼatei a wudja; wakambwana vati: Okoko wana wukuki khumi ya 
dikanga yʼasi Asuriya ndjutanaka ashi efula lamʼayuwukuma? 

5Hezekiya akakikitsha utema, akalongosola peli dia lukumbu diakalana, akahiki 
tangelu ladiku dia to, akakikitsha Milo lʼusumba wa Davidi; akatshi dihumo dia 
ta la dingawu efula. 

6Ndi akadji elombodi wa ta lu elui wʼantu, wakasanganya lasuki la dihuli dia hwe 
lʼeotwelo kʼusumba; akasambi ati: 

7Nyukikitali, nyuyali la dihunga, tanyateki asulu lu dikambu dia khumʼekanga 
kʼasi Asuriya, ndu dia ului tshe weli kame la ndi, ne dia one leli la su, ndeka waku 
weli la ndi. 

8Lunya lʼuntu mbeli kame la ndi, keli Latuyalaka, Unyashungu asu, eko kame la 
su dia ntukimanyia la ntolwela ata asu. Ku wudja wakekama aui wa Hezekiya, 
khumʼekanga ka Juda. 

9Lʼokongo diku Senakeribe, khumʼekanga kʼAsuriya, akatumi ekambi andi la 
Jerusalema, lamʼakindi lu nyinga Lakishi kame lʼandoshi andi wa ta tshe, le 
Hezekiya, khumʼekanga ka Juda, ndu le asi Juda tshe waki la Jerusalema, ati: 

10Senakeribe, khumʼekanga kʼAsuriya, kanyumbula ati: Lu na ekaminyu, dia nyu 
ntshikala la Jerusalema? 

11Aha Hezekiya nkesa mbanyukesandi, dia nyu mvo la ndjala ka kasha la pusa 
ka ashi, lamʼatandi ati: Latuyalaka, Unyashungu asu, ayututshungula uma lʼanya 
wa khumʼekanga kʼAsuriya? 

12Aha Hezekiya ako kakanya alunga la diakelu, ndu kakadjangela Juda la 
Jerusalema ati: Kanyotemolaki la ntundu kʼediakelu otoi, ndu kanyulambulaki 
elambu wa malashi loko? 

13Undi, nyu hanyeyi kene kakatatshela, dimi la wapapa, wedja tshe wa kete kina? 
Ditemolatemola dia wedja wa kete yako yaki la wulu wa mbashimbela uma 
lʼanya asu uka? 

14Lʼatei a ditemolatemola tshe dia wedja eso wakashili wapapa ushiki, 
etemolatemola kakona kakeyi ntshungula wudja ato uma lʼanya ami, wayeya 
Unyashungu anyu nyutshungula uma lʼanya ami? 

15Okone tanyetawoki Hezekiya nyukesa kana nyutshutshiya lu dikambu ne, 
tanyuwetawoki. Nduku etemolatemola ka wudja kana diulelu kaki la wulu wa 
nshimbela wudja ato uma lʼanya ami, kana uma lu anya a wapapa, keti 
Unyashungu anyu kayunyutshungula uma lʼanya ami! 

16Ekambi wa Senakeribe wakateketa ndu aui akina wa monyola Latuyalaka 
Unyashungu la ukambi andi Hezekiya. 

17Ndi akatumi mukanda la aui wa ntenga Latuyalaka, Unyashungu wa Isariyele, 
awonyola ati: Uku aki ditemolatemola dia wedja ekina kumbeya nshimbela 
wedja awo, osoku mbahushimbela Unyashungu wa Isariyele wudja andi uma 
lʼanya ami. 

18Ekambi wa Senakeribe wakahangohango lʼaui a wulu lʼeteketa wʼasi Juda, ne 
dia mbata asi Jerusalema wakadjashi ladiku diʼeheli asulu la mbautsha woma, 
dia vo mbeya nembia usumba. 

19Vo wakateketa dia Unyashungu wa Jerusalema uku ditemolatemola dia wedja 
wa la kete, diakatshama lʼanya wʼantu. 

Latuyalaka Ambushimbela Hezekiya 
(2 Khum. 19:1-37; Is. 37:1-38) 

20Khumʼekanga Hezekiya la umvutshi Isaya, onʼa Amoza, wakalombe lu dikambu 
ne, wakaleli utsha lʼulungu. 

21Ku Latuyalaka akatumi ondjelo, wakayudiaka apami wʼahunga tshe, ewandji, 
la elombodi waki lu pangu ka khumʼekanga kʼAsuriya. Ku ndi akakalula la sonyi 
utsha lu kete yandi. Lamʼakandatoto lu luudu la etemolatemola kandi, anʼandi 
wakanduti wakudiaki la yombo. 

22Osoku mbakashimbela Latuyalaka Hezekiya la asi Jerusalema uma lʼanya wa 
Senakeribe, khumʼekanga kʼAsuriya, ndu uma lʼanya wʼakina tshe. Ndi akalami 
uma le waku tshe wakadingi. 

23Antu efula wakela eshasha le Latuyalaka la Jerusalema ndu diango diʼushinga 
a wulu le Hezekiya, khumʼekanga ka Juda. Uma lʼetena kako, ndi akayala la 
lukumu lu ashu a wedja tshe. 

Kandji ka Hezekiya 
(2 Khum. 20:1-11; Is. 38:1-22) 

24Etena keso Hezekiya akuki kandji ka nyoi. Ndi akalombe Latuyalaka, ku 
Latuyalaka akûkaluya diui, akawusha djimbitelu. 

25Keli Hezekiya kunkalula diui lu ololo wakandalungula, ne dia ndi akayambiya 
lʼutema, diako mbakayi kele ka Latuyalaka le ndi, lu Juda ndu lu Jerusalema. 

26Hezekiya akayakitshakitsha ndi la asi Jerusalema uma lu ndjambiya kandi. 
Okone kele ka Latuyalaka kunkuma le wo lamʼaki Hezekiya la lumu. 

Hezekiya Ambulungula Akendji Uma la Babilona 
(2 Khum. 20:12-19; Is. 39:1-8) 

27Hezekiya aki la ukundji efula ndu la lukumu; akayatshela waumbelu wa fesa, 
wa paunyi, wʼave wʼushinga a wulu, wa diango diʼupumu, wa dingawu ndu wa 
wehu tshe wa diango diʼulimu diʼololo; 

28waumbelu wʼepunga, wa wanu ndu wa iso, mvudu ya ngombe la ekutu 
wʼekoko. 

29Ndi akavahikela esumba, aki la nyimba yʼekoko la ya ngombe efula, ne dia 
Unyashungu akawusha ekundji efula. 

30Hezekiya ako kakaki tokoko ta Ngihona, aketsha ashi ato lʼuhulula lu leke 
lʼedjelu la usumba wa Davidi. Hezekiya akangone lu elimu andi tshe. 

31Lʼetena kako, lamʼakatumi ewandji wa Babilona akendji le ndi dia ndjuwutela 
dikambu dia man ja diakayala lu kete, Unyashungu akukimo dia mbedika, ne aia 
mbeya kene tshe kaki lʼutema andi. 

Nyoi ka Hezekiya 
(2 Khum. 20:20-21) 

32Enda, etsha ekina wa Hezekiya la akambu andi wʼololo wambufundama lu 
enelo ka umvutshi Isaya, onʼa Amoza, lu Buku dia Khumi ya dikanga ya Juda ndu 
ya Isariyele. 

33Hezekiya akayeli washi; wakukhunde lʼatei a waumbu wʼana wa Davidi, lu leke 
la ladiku. Juda tshe la asi Jerusalema wakolemia lu nyoi kandi. Onʼandi Manase 
akulela lu dihuli diandi. 

2 Ekondo 33 

Diulelu dia Manase 
(2 Khum. 21:1-18) 

1Manase aki la deku dikumi la pendi lamʼakandayala khumʼekanga. Ndi akulela 
deku akumi atanu la tanu la Jerusalema. 

2Ndi akatshaka kene kaki kolo lu ashu wa Latuyalaka, akayeli akambu wa 
wononyi wa wedja wakatatshanyaka Latuyalaka la ntundu kʼasi Isariyele. 

3Ndi akalongosola alunga wakalanya Hezekiya, shi. Ndi akatshi diakelu dia 
WaBala, akatshi dikishi dia WaAshera, ndi akatemolaka ului wa diango tshe dia 
lʼulungu, akadikhusamelaka. 

4Ndi akatshi diakelu lu luudu la Latuyalaka, kuyanga mbakati Latuyalaka ati: La 
Jerusalema kayumushikike lukumbu lami. 

5Ndi akatshela ului tshe wa diango dia lʼulungu diakelu lʼatei a kumbu hyendi 
yʼaseke wa luudu la Latuyalaka. 

6Ndi akatshumbi anʼandi wʼapami lu dja lʼukidi wʼona Hinome, akatshaka aloho, 
akendjaka wetshi, akakitsha antu amotshi dia nteketshaka djimu la dia ndjala 
akanga wʼaloka. Ndi akatatekoyaka ntsha kolo lu ashu wa Latuyalaka dia mbukia 
kele. 

7Ndi akakitsha efanelu ka losela kʼekishi kakandasele lu luudu la Unyashungu, 
lakatela Unyashungu Davidi la onʼandi Solomona ati: Lu luudu lone, ndu la 
Jerusalema yakamasonola lʼatei a wedja tshe wa Isariyele, kayumushikike 
lukumbu lami pundju. 

8Ndu dimi halekekuyaki akaka wa Isariyele ntu lʼandja a kete yakamasha 
washewo, naka vo wayutshaka akambu tshe wakamawadjangela, elembe tshe, 
aui la adjangu wakandjema uma le Mose. 

9Manase akanganyia Juda la asi Jerusalema dia vo ndeka wedja wakatalanyaka 
Latuyalaka la ntundu kʼasi Isariyele ntsha kolo. 

10Latuyalaka akateketa la Manase la wudja andi, keli vo kumbukela. 

11Okone Latuyalaka akawela elombodi wa ta wa khumʼekanga kʼAsuriya, vo 
wakayunda Manase wakawudji lu luweti, wakukeleka molola, wakatshu la ndi 
lu Babilona. 

12Lamʼakindi lu pa, ndi akasengasenga Latuyalaka, Unyashungu andi, 
akayakitshakitsha efula la ntundu ka Unyashungu a washi. 

13Ndi akolombe, ku Latuyalaka akawukela, aketawo osengosengo andi, 
akûkaluya uya la Jerusalema lu diulelu diandi. Ku Manase akalimbitela ati: 
Latuyalaka keli Unyashungu. 

14Lʼokongo diku, ndi akahiki eheli lʼandja wʼusumba wa Davidi, lu leke lʼedjelu la 
Ngihona, lʼukidi, edja ndu la Suku dia Nsi, ndi akakidingia Ofele; akakihiki utali 
efula utsha lʼulungu. Ndi akakitsha elombodi wa ta lu esumba tshe a wulu wa 
Juda. 

15Ndi akanya ditemolatemola dia wedja, la ekishi uma lu luudu la Latuyalaka, 
akalanya diakelu tshe diakandatshi lʼukungu wa luudu la Latuyalaka ndu la 
Jerusalema, akadikadja lʼandja wʼusumba. 

16Ndi akatshi ediakelu ka Latuyalaka ntu, akalambula elambu wa ki la wʼeukelu 
ka lusaka, akadjangela Juda dia vo ntemola Latuyalaka, Unyashungu a Isariyele. 

17Antu wakalambulaka elambu lu alunga, keli paka le Latuyalaka, Unyashungu 
awo. 

18Enda, etsha ekina wa Mantse, elombelo kandi le Unyashungu andi, aui 
wakawutela amenyi wʼakambu wahatayi lu lukumbu la Latuyalaka, Unyashungu 
wa Isariyele, wambufundama lʼatei wʼEtsha wa Khumi ya dikanga ya Isariyele. 

19Elombelo kandi la wuhu wakawukela Unyashungu, kolo kandi tshe la uhedia 
andi, alunga wakandatshi, ekishi ka Ashera la difanelu dia losela diakandatshi 
ntundu ndi atayakitshakitsha, wambufundama lu Ekondo wʼAmenyi wʼakambu 
wahatayi. 

20Manase akayeli washi; wakiikhunde lu luudu landi. Ku onʼandi Amona akulela 
lu dihuli diandi. 

Diulelu dia Amona 
(2 Khum. 21:19-26) 

21Amona aki la deku akumi ahendi la pendi lamʼakandayala khumʼekanga. Ndi 
akulela deku pendi la Jerusalema. 

22Ndi akatshaka kene kaki kolo lu ashu wa Latuyalaka, uku akatshaka Manase, 
shi. Amona akalambulaka difanelu tshe dia losela, diakatatshi Manase, shi, 
elambu, akadikhusamelaka. 

23Ndi kundjakitshakitsha la ntundu ka Latuyalaka, uku akayakitshakitsha 
Manase, shi, ne dia ndi akatatetemalaka ndjaete lʼunungu. 

24Ekambi andi wakutshwela sheki, wakudiaki lu luudu landi. 

25Keli antu wa lu wudja wakadiaki waku tshe wakatshwela khumʼekanga Amona 
sheki. Ku vo wakakitsha onʼandi Josiya khumʼekanga lu dihuli diandi. 

2 Ekondo 34 

Diulelu dia Josiya 
(2 Khum. 22:1-2) 

1Josiya aki la deku enanei lamʼakandayala khumʼekanga. Ndi akulela deku akumi 
asatu la otoi la Jerusalema. 

2Ndi akatshaka akambu wʼusimbwi lu ashu wa Latuyalaka; akakendakendaka lu 
mbuka ya Davidi, tshendi; kombetola lu lunya la pami kana lu lunya la lomoso. 

Elongoswelo ka Josiya 
(2 Khum. 23:4-20) 

3Lʼeleku kʼenanei ka diulelu diandi, laso ku ndi eki dikenda, ndi akatatela nyanga 
Unyashungu wa tshendi Davidi. Ku lʼeleku ka dikumi la ahendi ka diulelu diandi, 
ndi akatatela mbedia Juda la Jerusalema uma lu alunga, uma lu dikishi, uma lu 
difanelu dia losela la difanelu dia lolelola. 

4Vo wakalanya diakelu dia WaBala la ntundu kandi; wakudiudia dimeta dia 
difanelu dia unya, wakatshatsha dikishi, difanelu dia losela ndu dia lolelola. Vo 
wakadiete efushi, wakadianganya efushi adio ladiku dia waumbu a waku 
wakadilambulaka. 

5Ndi akatshumbi weka wʼelombedi ladiku dia diakelu diawo. Osoku 
mbakandedia Juda la Jerusalema. 

6Wuhu ako mbakandatshi ndu lʼesumba wa Manase, wa Efarayima, wa 
Simeyona pulu ndu la Nafetali lu ahuli tshe wakawalana. 

7Ndi akahandjula diakelu, akete dikishi la difanelu dia lutshula efushi etu. Ndi 
akudiudia dimeta dia difanelu dia unya tshe lu kete ya Isariyele tshe, ku ndi 
akakalula la Jerusalema. 

Eshwelu ka Buku diʼElembe 
(2 Khum. 22:3—23:3) 

8Lʼeleku ka dikumi lʼenanei ka diulelu dia Josiya, lamʼakandedia wudja la luudu, 
ndi akatumi Shafana, onʼa Azaliya; la Maseya, umbuledi wa lʼusumba, la Joa, onʼa 
Joahaza, okondodi wʼekondo, dia ntolongosola luudu la Latuyalaka, Unyashungu 
andi. 

9Vo wakayi le olombedi wa ladiku Hilikiya, wakawusha falanga yakawela lu 
luudu la Unyashungu, yakakongola asi Lewi alami wʼasuku, uma le asi Manase, 
asi Efarayima, atshikadi tshe wa Isariyele, asi Juda tshe la Bendjamina ndu uma 
le asi Jerusalema. 

10Vo wakayikimo lʼanya a wane waki la okende wa ntsha ulimu wa nongosola 
luudu la Latuyalaka, dia vo ntsha la yo ulimu wa nfuta wane wakalongosola 
luudu la Latuyalaka, dia vo ntsha la yo ulimu wa nfuta wane wakalongosola 
luudu la Latuyalaka, 

11etshudi wʼabaya, ambiki wa mvudu, ndu dia nsumba ave wa lokolonga, etamba 
wa ntsha shimbala la wa ntsha esimbi wa mvudu yakalanya khumi ya dikanga 
ya Juda. 

12Apami ako wakakambaka ulimu la kolamelu. Jahata la Obadiya, asi Lewi uma 
lʼatei wʼasika Merari, la Zekariya ndu Meshulama uma lʼatei wʼasika Kohata waki 
elombodi awo. Wane tshe wakeyaka mpuma dihumahuma lʼatei wʼasi Lewi, 

13wakalamaka amembi a wetshu, ndu wakalombolaka wane wakakambaka 
elimu a wehu wehu. Asi Lewi akina waki afundji, elohe, la alami wʼasuku. 

14Lamʼakawatundja falanga yakela antu uya lu luudu la Latuyalaka, olombedi 
Hilikiya akatushula buku diʼelembe wa Latuyalaka waki uma le Mose. 

15Hilikiya akatela ufundji Shafana ati: Dimi lakashudi buku diʼelembe lu luudu la 
Latuyalaka, ku Hilikiya akasha Shafana buku diako. 

16Shafana akaditole le khumʼekanga, akatusanyia diʼulimu, ati: Ekambi aye weko 
lu nkamba elimu tshe wakawawasha. 

17Vo wambutundja falanga tshe yakawatani lu luudu la Latuyalaka, 
wambuyikimo lʼanya wa elombodi ndu wʼasi ulimu. 

18Ufundji Shafana akatela khumʼekanga ntu ati: Olombedi Hilikiya akambisha 
buku ne. Shafana akadiali la ntundu ka khumʼekanga. 

19Lamʼakuki khumʼekanga aui wʼuma lʼelembe, ndi akatshatsha ahondo andi. 

20Ndi akatela Hilikiya, Ahikame, onʼa Shafana, Abidona, onʼa Mika, ufundji 
Shafana la Asaya, ukambi wa khumʼekanga, ati: 

21Nyutshu, nyutumumbweli Latuyalaka, dimi la atshikadi wa Isariyele ndu wa 
Juda, lu dikambu diʼaui wʼuma lu buku ne diakawashudi. Ududu wa Latuyalaka 

waya wuki le su, ne dia washesu kunkitanyia diui dia Latuyalaka, ndu kuntsha 
kene tshe kufundami lu buku ne. 

22Okone Hilikiya la wane wakasonola khumʼekanga wakatshu le umvutshi 
Huluda, waki la Shaluma, ona pami a Tokata, onʼa Hasra, ulami wʼeloto (ndi 
akadjashi lu leke lukina la Jerusalema.) Vo wakatusawula la ndi lu dikambu 
diako. 

23Ndi akawatela ati: Latuyalaka, Unyashungu wa Isariyele, kata ati: Nyututeli 
pami kakanyutumi le mi nyati: 

24Latuyalaka kata ati: Dimi lutsha mbela elanyelu lu dihuli ne ndu le wane 
wudjashi loko, uku aui tshe wufundami lu buku diakawali la ntundu ka 
khumʼekanga ka Juda. 

25Vo wakanseke, wakatshumbela ditemolatemola malashi dia mbukiami kele 
uma lʼulimu tshe wakawatshi lʼanya. Diako mbambufula kele kami wulu lu dihuli 
ne; to hushila. 

26Nyututeli khumʼekanga ka Juda, lakanyutumi dia ndjumbula le Latuyalaka, 
nyati: Latuyalaka, Unyashungu wa Isariyele, kata okone lu aui wakayuki ati: 

27Ne dia utema aye akalembe ndu we akayakitshakitsha la ntundu kami, dimi 
Latuyalaka, lamʼakayuki aui wakamati lu dikambu dia dihuli ne, ndu le antu 
wudjashi loko, dia vo ndjala engo kʼelanyelu la ka mananu; ndu ne dia we 
akatshatsha ahondo aye, akaleli la ntundu kami, osoku dimi lambukukela, mbata 
Latuyalaka. 

28Okone dimi layukotola le washo la ki; we ayoto lu diumbu diaye la lutui 
tshitshi. Ashu aye hawena elanyelu kayumela lu dihuli ne. Ku vo wakayi lʼaui aso 
le khumʼekanga. 

29Khumʼekanga akasanganya dihangamendi tshe dia Juda la dia Jerusalema. 

30Ku ndi akatshu utsha la luudu la Latuyalaka ndi la apami tshe wa Juda, asi 
Jerusalema, elombedi, asi Lewi, la Antu tshe a waki ndu wa tshitshe. Ku ndi 
akawalela aui wʼuma lu buku dia sheki, diakawatani lu luudu la Latuyalaka. 

31Khumʼekanga akemala ladikudia loyenga landi, akadji la Latuyalaka sheki dia 
mbuyelaka la namaka elembe andi, aui andi la adjangu andi lʼutema tshe ndu la 
lumu tshe dia ntshaka aui tshe wa sheki nye wakafundama lu buku ne. 

32Ku ndi akotshiya antu tshe wakatanema la Jerusalema la Bendjamina lu sheki 
yako. Ku asi Jerusalema wakatshaka uku sheki ya Unyashungu, Unyashungu a 
washewo. 

33Josiya akanya akambu tshe wa wononyi uma lu wedja tshe wʼasi Isariyele, 
akatshutshiya wane tshe wakatanema lu Isariyele dia ntemola Latuyalaka, 

Unyashungu awo. Lu nshi ya lumu landi tshe, vo kunkadimo uma le Latuyalaka, 
Unyashungu a washewo. 

2 Ekondo 35 

Josiya Ambutsha Dambu diʼElekanelu 
(2 Khum. 23:21-23) 

1Josiya akatshi dambu diʼelekanelu la Jerusalema, dia nemia Latuyalaka. Vo 
wakadiaki esongo wʼekoko wa dambu diʼelekanelu lu lushi la dikumi lʼanei la 
ngondo ka ntundu. 

2Ndi akakitsha elombedi lu ahuli awo wʼulimu wakakikitsha lu ulimu a luudu la 
Latuyalaka. 

3Ndi akatela asi Lewi waketshaka Isariyele tshe ndu wakakidiama le Latuyalaka 
ati: Nyutukitsha oshete wʼekila lu luudu lakahiki Solomona, onʼa Davidi, 
khumʼekanga ka Isariyele. Nyu hanyuhumbi mbenba lu aheka anyu ntu. Kakiane, 
nyukambeli Latuyalaka, Unyashungu anyu, la wudja andi Isariyele ulimu. 

4Nyuyalongosole lu khumbu yanyu ndu lʼelui anyu, uku akati Davidi, 
khumʼekanga ka Isariyele, la onʼandi Solomona lu efundelu. 

5Nyemali lu dihuli diʼekila, uku weli elui wa khumbu yʼanengenyu asi wudja. 
Untu lʼuntu uma lʼatei wʼasi Lewi, ayali la okende wa khumbu kemotshi. 

6Nyudiaki esongo wʼekoko wa dambu diʼelekanelu; nyuyakidia; nyelongoswele 
anengenyu uku diui dia Latuyalaka uma le Mose. 

7Josiya akasha asi wudja tshe waki leko esongo wʼekoko la esongo wa mbudi dia 
ndjala elambu wa dambu diʼelekanelu vediko ya nunu akumi asatu, la esongo wa 
ngombe nunu satu. Eso tshe waki uma lu dungalunga dia khumʼekanga. 

8Ewandji andi wakasha asi wudja, elombedi, la asi Lewi eshasha wa lulangu. 
Hilikiya, Zekariya ia Jehiyele, elonbodi wa ladiku wa lu luudu la Unyashungu, 
wakasha elombedi esongo wʼekoko la esongo wa mbudi nunu pendi la kama 
shamalu, la esongo wa ngombe kama shatu, dia ndjala elambu wa dambu 
diʼelekanelu. 

9Ndu Konaniya la Shemaya la Netanele anangu, la Hashabiya, Jeyele, la Jozabada, 
ewandji wʼasi Lewi, wakasha asi Lewi esongo wʼekoko la esongo wa mbudi nunu 
tanu, la esongo wa ngombe kama tshanu. 

10Ulimu oso wakalongoswama, ku elombedi la asi Lewi wakayala lu ahuli awo, 
lu elui awo, uku diui dia khumʼekanga. 

11Wakadiaki nyama ya dambu diʼelekanelu. Elombedi wakamonge dikila 
diakawalungula uma lʼanya wʼasi Lewi. Ku asi Lewi wakuwula nyama 
yakawadiaki. 

12Vo wakakitsha elambu wa lutshumba amakina dia mbisha khumbu yʼasi wedja 
dia vo mbelambula le Latuyalaka, uku ufundami lu buku dia Mose. Osoku 
mbakawatshi ndu lʼesongo wa ngombe. 

13Vo wakafumbi nyama ya dambu diʼelekanelu lu dja uku didjangu, ku vo 
wakakati diango diʼekila lu tusaka ta puki, lu puki ya waki ndu lu dikalango, 
wakasamanya dikahanya le wudja tshe. 

14Lʼokongo diku, asi Lewi wakalongosola etenyi kawo ndu etenyi kʼelombedi, ne 
dia elombedi, ana wa Arona, wakakambi ulimu edja ndu lʼutshu wa nambula 
elambu wa lutshumba la wata. Diako mbakalongosola asi Lewi etenyi kawo ndu 
etenyi kʼelombedi, ana wa Arona. 

15Emimbi, ana wa Asafu, waki lu ahuli awo uku diui dia Davidi, Asafu, Hemana, 
la Jedutuna, omenyi wʼakambu wahatayi wa khumʼekanga. Alami waki lu asuku 
tshe. Vo kumpumba mumo uma lʼulimu awo ne dia asi Lewi wakalongoswela 
etenyi kawo. 

16Okone ulimu tshe wa Latuyalaka wakatshama lushi lako, dia ntsha dambu 
diʼelekanelu, la dia nambula elambu wa lutshumba lʼediakelu ka Latuyalaka, uku 
akadjanga khumʼekanga Josiya. 

17Asi Isariyele tshe wakasangana leko, wakalemia lushi la wuki lʼelekanelu 
lʼetena kako, ndu lushi la wuki la ma diaha la edya nshi esambeli. 

18Nduku lushi la wuki lʼelekanelu la wuhu oso lakalemiama lu Isariyele uma lu 
nshi yʼumvutshi Samuele. Nduku khumʼekanga ka Isariyele kakalemia lushi la 
wuki lʼelekanelu uku loso lakalemia Josiya, elombedi, asi Lewi, Juda tshe, la 
Isariyele waki leko, ndu asi Jerusalema. 

19Wakalemia lushi la wuki lako lʼeleku ka dikumi lʼenanei ka diulelu dia Josiya. 

Nyoi ka Josiya 
(2 Khum. 23:28-30) 

20Lʼokongo wʼakambu aso tshe, lamʼakashidiya Josiya nongosola etemwelo, 
Neko, khumʼekanga kʼEjibitu, akatshu utsha la Eyufarate dia ntolosha 
Karakemishi. Josiya akatshu dia ntolo la ndi. 

21Ku Neko akutumela akendji ati: Kʼasʼami la ye we khumʼekanga ka Juda? Dimi 
handji elo dia ndjolo la ye, keli dia ntolo la khumbu keku kalo la mi ta. 
Unyashungu akamvutela dia dimi nsamanya. Okone tosemanelaki la 
Unyashungu leli kame la mi, ne dia ndi atukukudiaka. 

22Keli Josiya kumbetawo mumo uma le ndi, akayafanya lʼuntu ukina dia ndo la 
ndi. Ndi kumbetawo aui wa Neko waki uma lʼunyo wa Unyashungu. Ndi akatshu 
dia ntolo la ndi lʼukidi wa Mengido. 

23Ambuki wʼeta wakatsheta khumʼekanga Josiya, ku ndi akatela ekambi andi ati: 
Nyuminya uma lane, ne dia lambuhumo wulu. 

24Ekambi andi wakawunya uma lu pusupusu, wakawudji lu pusupusu kekina 
kaki kandi, wakayi la ndi uya la Jerusalema. Ndi akavu. Ku wakukhunde lu 
waumbu a washi. Juda tshe la Jerusalema wakaleli Josiya. 

25Jeremiya akati aui lu ngengu wa ndela Josiya. Emimbi wʼapami tshe ndu 
wʼamantu watutaka dia Josiya lu kimbu yawo ya ngengu edja ndu elo. Vo 
wakayishikike uku etshelu lu Isariyele. Esambu ako wambufundama lu kimbu 
ya Ngengu. 

26Etsha ekina wa Josiya, akambu wʼololo wakandatshaka, uku ufundami 
lʼelembe wa Latuyalaka, 

27etsha andi wa ntundu ndu wa lʼokongo, enda vo wambufundama lu Buku dia 
Khumi ya dikanga ya Isariyele ndu ya Juda. 

2 Ekondo 36 

Diulelu dia Jehoahaza, la Ehandjwelu Kadio 
(2 Khum. 23:31-35) 

1Asi wudja wakose Jehoahaza, onʼa Josiya, wakukitsha khumʼekanga la 
Jerusalema lu dihuli dia shi. 

2Jehoahaza aki la deku akumi ahendi la satu lamʼakandayala khumʼekanga. Ndi 
akulela ngondo shatu la Jerusalema. 

3Khumʼekanga kʼEdjibitu akayuwunya la Jerusalema, akafutsha wudja ulambu 
wa talata ya fesa lukama, la wa talata otoi ka paunyi. 

4Khumʼekanga kʼEdjibitu akadji Eliyakima, onangu Jehoahaza, khumʼekanga ka 
Juda la Jerusalema. Ndi akakadimula lukumbu landi dia lo ndjala Jehoyakima. 
Keli Neko akose Jehoahaza, onangu, akotole lʼEdjibitu. 

Diulelu dia Jehoyakima 
(2 Khum. 23:36—24:7) 

5Jehoyakima aki la deku akumi ahendi la tanu lamʼakandayala khumʼekanga. Ndi 
akulela deku dikumi la otoi la Jerusalema. Ndi akatshaka kene kaki kolo lu ashu 
wa Latuyalaka, Unyashungu andi. 

6Nebukadineza, khumʼekanga ka Babilona, akayi dia najolosha, akayukeleka 
molola dia ntsho la ndi utsha la Babilona. 

7Nebukadineza akembe ndu diango diʼulimu dia lu luudu la Latuyalaka utsha la 
Babilona, akatudikitsha lu luudu landi la khumʼekanga la Babilona. 

8Etsha ekina wa Jehoyakima, akambu wa wononyi wakandatshaka ndu akambu 
waki lʼutema andi, enda, vo wambufundama lu Buku dia Khumi ya dikanga ya 
Isariyele ndu ya Juda. Ku onʼandi Jehoyakina akulela lu dihuli diandi. 

Jehoyakina Ambotolama Fumbi Utsha la Babilona 
(2 Khum. 24:8-17) 

9Jehoyakina aki la deku enanei lamʼakandayala khumʼekanga. Ndi akulela 
ngondo shatu la nshi dikumi la Jerusalema. Ndi akatshaka kene kaki kolo lu ashu 
wa Latuyalaka. 

10Lʼetatelu kʼeleku kekina, khumʼekanga Nebukadineza akatumi akendji dia 
najotola utsha la Babilona, kame la diango diʼulimu diʼushinga a wulu dia luudu 
la Latuyalaka. Ndi akadji Zedekiya, onangu Jehoyakina, khumʼekanga ka Juda la 
Jerusalema. 

Diulelu dia Zedekiya 
(2 Khum. 24:18-20; Jer. 52:1-3) 

11Zedekiya aki la deku akumi ahendi la otoi lamʼakandayala khumʼekanga. Ndi 
akulela deku dikumi la otoi la Jerusalema. 

12Ndi akatshaka kene kaki kolo lu ashu wa Latuyalaka, Unyashungu andi. Ndi 
kundjakitshakitsha la ntundu ka umvutshi Jeremiya, lakateketaka aui uma 
lʼunyo wa Latuyalaka. 

13Ndi akahendwela ndu khumʼekanga Nebukadineza lakutshibia Unyashungu. 
Ndi akayala lʼote wulu, akakikitsha utema diaha nkadimo le Latuyalaka, 
Unyashungu wa Isariyele. 

14Ewandji tshe wʼelombedi la wudja wakafudia ndu vo ehedia awo lu akambu 
tshe wa wononyi wa wedja. Vo wakete luudu la Latuyalaka, luudu lakandakidia 
la Jerusalema, mindu. 

15Latuyalaka, Unyashungu a washewo, al atumelaka aui wa mbaewula esadi le 
atumami andi, ne dia ndi akalangaka mpandja wudja andi la edjaselu kandi hita. 

16Keli vo wakolaka atumami wa Unyashungu, wakonyolaka aui andi ndu 
wakasokaka amvutshi andi, edja ndu kele ka Latuyalaka kakahami le wudja 
wuhu waki kumbeya nkitakita. 

Etshwelu kʼAsi Juda Utsha lu Fumbi 
(2 Khum. 25:8-21; Jer. 39:8-10; 52:12-30) 

17Okone Unyashungu akatumela khumʼekanga kʼasi Kaladiya lakayudiaka 
elongo awo wʼapami la yombo lʼetei a luudu lʼetemwelo kawo. Ndi kumpandja 
olongo a pami kana usekaseka a umuntu, usumbi a pami kana u umbi wa 
lukusumbi. Unyashungu akakimo tshe lʼanya andi. 

18Ndi akatole diango tshe diʼulimu dia luudu la Unyashungu, dia waki ndu dia 
tshitshe, diango uma lu waumbelu wa lu luudu la Latuyalaka, ndu uma lu 
waumbelu wa khumʼekanga ndu wʼewandji andi utsha la Babilona. 

19Vo wakatshumbi luudu la Unyashungu, wakanyukula peli dia lukumbu la 
Jerusalema, wakatshumbi mvudu tshe ya khumʼekanga yaki leko, wakalanya 
diango tshe diʼulimu diʼushinga a wulu. 

20Nebukadineza akatole wane tshe waki kundjakema la yombo fumbi utsha la 
Babilona. Vo wakatuyala ekambi andi ndu wa anʼandi, edja ndu lu nshi ya diulelu 
dia Perisiya, 

21dia diui dia Latuyalaka diakandati lʼunyo wa Jeremiya nshidiyama; edja ndu 
kete yakayala la nshi yayo ya mumuya. Yo yakumuya etena kakiyo hwe edja ndu 
lamʼakakuki deku akumi esambeli.  

Didjangu dia Kuro 
(Ez. 1:1-4) 

22Lʼeleku ka ntundu ka diulelu dia Kuro, khumʼekanga ka Peresiya, Latuyalaka 
akahashahasha yimba ya Kuro, dia diui diakati Latuyalaka lʼunyo wʼumvutshi 
Jeremiya nshidiyama. Okone Kuro akadianganya didjangu lu diulelu diandi tshe, 
lʼunyo ndu lu mukanda ati: 

23Kuro, khumʼekanga ka Peresiya, kata ati: Latuyalaka, Unyashungu a lʼulungu, 
lakambisha waulelu tshe wa la kete, ndi kakambisha okende wa dimi ntuhikela 
luudu la Jerusalema ya la Juda. Untu tshe lʼatei anyu leli usi wudja wa Latuyalaka, 
Unyashungu andi, ayali la ndi, atshu utsha leko. 

Ezera 

Ezera 1 

Didjangu dia Kuro 
(2 Ek. 36:22-23) 

1Lʼeleku ka ntundu ka diulelu dia Kuro, khumʼekanga ka Peresiya, Latuyalaka 
akahashahasha yimba ya Kuro, dia diui dia Latuyalaka diakandati lʼunyo 
wʼumvutshi Jeremiya nshidiyama. Okone Kuro akadianganya didjangu lu diulelu 
diandi tshe lʼunyo ndu lu mukanda ati: 

2Kuro, khumʼekanga ka Peresiya, kata ati: Latuyalaka, Unyashungu wa lʼulungu, 
akambisha waulelu tshe wa la kete. Ndi kakambisha okende wa dimi ntuhikela 
luudu la Jerusalema ya la Juda. 

3Untu tshe lʼatei anyu leli usi wudja wa Latuyalaka, Unyashungu andi, ayali la 
ndi! Ndi atshu la Jerusalema ya la Juda, dia ntuhika luudu la Latuyalaka, 
Unyashungu wa Isariyele — ndi keli Unyashungu leli la Jerusalema. 

4Lu dihuli tshe diudjashi atshikadi a wudja wa Latuyalaka, antu wa lu dihuli diku 
kawuwasha fesa, paunyi, ahondo, la dungalunga kame la eshasha wa lulangu ne 
dia luudu la Unyashungu leli la Jerusalema. 

Ekalwelu Uya la Jerusalema 

5Ete wa khumbu ya Juda la ya Bendjamina wakunela vo lʼelombedi, asi Lewi, 
antu tshe wakahashahasha Unyashungu tumba tawo, dia ntuhika luudu la 
Latuyalaka la Jerusalema. 

6Wane tshe waki lasuki la wo wakawasha diango dia fesa, dia paunyi, ahondo, 
dungalunga, la diango diʼushinga a wulu ladiku dia eshasha tshe wa lulangu. 

7Khumʼekanga Kuro akatundja diango diʼulimu dia luudu la Latuyalaka diakose 
Nebukadineza uma la Jerusalema dia ntudja luudu la ditemolatemola diandi. 

8Kuro, khumʼekanga ka Peresiya, akati dia Mitiredate, umumbi wa diango dia 
nde ditundja, la disha Sheshibazara, uwandji wa Juda. 

9Lanʼeli efula ka dio: alonga wa paunyi akumi asatu, alonga wa fesa kinunu, kuwa 
akumi ahendi la divwa, 

10alonga wa paunyi wʼafuku akumi asatu, alonga wa fesa wʼafuku wa wuhu ukina 
kama nyei la dikumi, la diango dikina diʼulimu kinunu. 

11Diango tshe diʼulimu dia paunyi la dia fesa diaki nunu tanu la kama nyei akumi 
asamalu la divwa. Sheshibazara akela diango so tshe uya la Jerusalema 
lamʼakawatumbi uma lu fumbi la Babilona. 

Ezera 2 

Efula kʼAntu Wakakalula Uma lu Fumbi 
(Neh. 7:5-73) 

1Lanʼeli antu wʼuma lu leke la Juda wakakalula uma lu fumbi, lene akawatolama, 
waku wakatole Nebukadineza, khumʼekanga ka Babilona, fumbi. Vo wakakalula 
la Jerusalema ndu la Juda untu lʼusumba awo untu lʼusumba awo. 

2Vo wakayi kame la Zerubabele, Jeshua, Nehemiya, Seraya, Relaya, Morodekai, 
Bilisha, Mispara, Bingivai, Rehume, la Bana. Efula kʼapami wʼasi Isariyele kene: 

3Asika Paroshe, nunu pendi lukama akumi esambeli la ahendi; 

4asika Shefatiya, kama shatu akumi esambeli la ahendi; 

5asika Ara, kama esambeli akumi esambeli la atanu; 

6asika Pahata-Moaba, asika Jeshua la Joaba, nunu pendi kama enanei dikumi la 
ahendi; 

7asika Elame, kinunu kama hyendi akumi atanu la anei; 

8asika Zatu, kama divwa akumi anei la atanu; 

9asika Zakai, kama esambeli la akumi asamalu; 

10asika Bani, kama shamalu akumi anei la ahendi; 

11asika Bebai, kama shamalu akumi ahendi la asatu; 

12asika Azingade, kinunu kama hyendi akumi ahendi la ahendi; 

13asika Adonikame, kama shamalu akumi asamalu la asamalu; 

14asika Bingivai, nunu pendi akumi atanu la asamalu; 

15asika Adina, kama nyei akumi atanu la anei; 

16asika Atera, uma lu khumbu ka Hezekiya, akumi divwa la enanei; 

17asika Bezai, kama shatu akumi ahendi la asatu; 

18asika Jora, lukama dikumi la ahendi; 

19asika Hashuma, kama hyendi akumi ahendi la asatu; 

20asika Ngibara, akumi divwa la atanu; 

21asika Betelehema, lukama akumi ahendi la asatu; 

22asi Netofa, akumi atanu la asamalu; 

23asi Anatota, lukama akumi ahendi la enanei; 

24asika Azimaveta, akumi anei la ahendi; 

25asika Kiriyatarima, Kefira la Berote, kama esambeli akumi anei la asatu; 

26asika Rama la Ngeba, kama shamalu akumi ahendi la otoi; 

27asi Mikimasi, lukama akumi ahendi la ahendi; 

28asi Betele la Ai, kama hyendi akumi ahendi la asatu; 

29asika Nebo, akumi atanu la ahendi; 

30asika Mangebishi, lukama akumi atanu la asamalu; 

31asika Elame ukina, kinunu kama hyendi akumi atanu la anei; 

32asika Harima, kama shatu la akumi ahendi; 

33asika Loda, Hadida la Ono, kama esambeli akumi ahendi la atanu; 

34asika Jeriko, kama shatu akumi anei la atanu; 

35asika Sena, nunu satu kama shamalu la akumi asatu. 

36Elombedi: asika Jedaya, uma lu khumbu ka Jeshua, kama divwa akumi 
esambeli la asatu; 

37asika Imere, kinunu akumi atanu la ahendi; 

38asika Pashura, kinunu kama hyendi akumi anei la esambeli; 

39asika Harima, kinunu dikumi la esambeli. 

40Asi Lewi: asika Jeshua la Kadimiyele, uma lu diuhu dia Hodaviya, akumi 
esambeli la anei. 

41Emimbi: asika Asafu, lukama akumi ahendi la enanei. 

42Asika alami wʼasuku: asika Shaluma, asika Atera, asika Talamona, asika Akuba, 
asika Hatita, la asika Shobai, vo tshe lukama akumi asatu la divwa. 

43Alami wʼetemwelo: asika Ziha, sika Hasufa, asika Tabaota, 

44asika Kerose, asika Siyaha, asika Padona, 

45asika Lebana, asika Hangaba, asika Akuba, 

46asika Hangaba, asika Shamulai, asika Hanana, 

47asika Ngidele, asika Ngahara, asika Reaya, 

48asika Rezina, asika Nekoda, asika Ngazama, 

49asika Liza, asika Pasea, asika Besai, 

50asika Asna, asika Meunima, asika Nefisime, 

51asika Bakebuke, asika Hakufa, asika Harura, 

52asika Bazilute, asika Mehida, asika Harasha, 

53asika Barakose, asika Sisera, asika Tema, 

54asika Neziya, la asika Hatifa. 

55Asika ekambi wa Solomona: asika Sotai, asika Hasoferete, asika Peruda, 

56asika Jala, asika Darakona, asika Ngidele, 

57asika Shefatiya, asika Hatili, asika Pokerete-Hazebayima, la asika Ami. 

58Ekambi tshe wʼetemwelo, la asika ekambi wa Solomona waki kama shatu 
akumi divwa la ahendi. 

59Lanʼeli antu wakatshu uma la Tele-Mela, Tele-Harasha, Kerube, Adana, la 
Imere, waki kumbeya nimbitshiya antu khumbu ka washewo la diui diawo dia 
mbeya kana asi Isariyele mbakiwo. 

60Asika Delaya, asika Tobiya, la asika Nekoda, kama shamalu akumi atanu la 
ahendi. 

61Ku lʼatei wʼasika elombedi: asika Hadaya, asika Hakoza, asika Barazilai 
(lakatshuki ona umuntu omotshi a Barazilai, usi Ngiliyade, ku wakaweti 
lukumbu lawo). 

62Vo wakayangi kumbu yawo lu ekondo wʼeutwelu, keli vo kundjitana ku 
wakatundja uma lʼulimu wʼolombedi, wakawaenyi uku antu kʼantu. 

63Ku umbuledi akawatela diaha vo nde diango diuleki ekila, edja ndu 
lamʼayendja olombedi omotshi lu nyembo yʼaloho “Usasi” la “Uluwanyi.” 

64Ului tshe wʼantu waki nunu akumi anei la pendi kama shatu lʼantu akumi 
asamalu, 

65aha mbala ekambi wʼapami la wʼamantu waki yediko ya nunu esambeli kama 
shatu akumi asatu la esambeli. Emimbi wʼapami la wʼamantu wakatanema lʼatei 
awo waki kama hyendi. 

66Vo waki la falasa kama esambeli akumi asatu la shamalu, difalasafalasa kama 
hyendi akumi anei la tanu, 

67kamelo kama nyei akumi asatu la tshanu, la punda nunu samalu kama 
esambeli la akumi ahendi. 

68Ete wa khumbu emotshi lamʼakawakumi la luudu la Latuyalaka leli la 
Jerusalema, vo wakakimo eshasha wa lulangu ne dia luudu la Unyashungu, dia 
luhika ntu lu dihuli diakilo. 

69Vo wakakimo eshasha awo lʼeumbelu kʼulimu uku aki ekundjelu kawo, darika 
dia paunyi nunu akumi asamalu la otoi, mina ya fesa nunu tanu, la eloto lukama 
wʼelombedi. 

70Elombedi, asi Lewi, la asi wudja omotshi wakadiase la Jerusalema la lu 
etshimba ayo. Emimbi, alami wʼasuku la ekambi wa lu etemwelo wakadjase lu 
esumba awo, la Isariyele tshe lu esumba awo. 

Ezera 3 

Eulwelu kʼOtemwelo 

1Lamʼakatatela ngondo kʼesambeli, asi Isariyele waki lʼusumba wakasangana 
kame uku untu otoi la Jerusalema. 

2Ku Jeshua, onʼa Jozadaka la anangu elombedi, Zerubabele, onʼa Shealatiyele, la 
anangu wakunela, wakatshi ediakelu ka Unyashungu wa Isariyele dia nambula 
elambu wa lutshumba loko uku wufundami lu elembe wa Mose, umvutshi wa 
Unyashungu. 

3Vo wakakitsha ediakelu lu dihuli diato, ne dia vo wakuki wedja waki lu kete ku 
woma. Vo wakalambula elambu wa lutshumba le Latuyalaka ladiku diato, 
elambu wa lutshumba wa pindju ndu wa dikolo. 

4Vo wakalemia lushi la wuki tusamvu uku akafundama, wakalambula elambu 
wa lutshumba la lushi la lushi uku yediko yakawadjanga dia ntsha la lushi la 
lushi 

5Lʼokongo diku, vo wakalambula ulambu wa lutshumba wa nshi tshe, elambu wa 
lutshumba wa talelu ta ngondo ndu wʼalambu tshe wakawakidia le 
Latuyalaka, ndu wa untu tshe lakalambula elambu wa lulangu le Latuyalaka. 

6Vo wakatatela nambula elambu wa lutshumba le Latuyalaka umaka lushi la 
ntundu la ngondo kʼesambeli. Laso ku etshina ka luudu la Latuyalaka 
katahikama. 

7Vo wakakimo falanga le ambatshi wʼave la le etshudi wʼabaya. Vo wakakimo 
diango dia nde, dinono, la iso le asi Sidona la asi Tura, dia vo memba etamba 
wʼesasi wa la Lebanona uya lu ashi a waki wa Mediteraneya la mbaela lu ashi 
ako edja ndu la Jopa, uku wulu wakawose le Kuro, khumʼekanga ka Peresiya. 

Wambutatela Mpika Etemwelo Ntu 

8Lʼeleku ka hendi ka eyelu kawo uya lu luudu la Unyashungu la Jerusalema lu 
ngondo ka hendi kakatatela Zerubabele, onʼa Shalatiyele, Jeshua, onʼa Jozadaka, 
ulimu kame la anengewo elombedi lʼasi Lewi wakatshikala ndu wane tshe 
wakakalula uma lu fumbi uya la Jerusalema. Vo wakasha asi Lewi waki la deku 
akumi ahendi kana ladiku okende wa namaka ulimu wa luudu la Latuyalaka. 

9Ku Jeshua, ndi la anʼandi la anangu Kademiyele, ndi la anʼandi, asika Juda, asika 
Henadada, vo la anʼawo lʼanengewo asi Lewi, wakunela vo tshe kame dia nama 
wane wakatshaka ulimu lu luudu la Unyashungu. 

10Lamʼakahikaka ambiki etshina ka luudu la Latuyalaka, vo wakakitsha 
elombedi wolotshi eloto kame la amama, la asi Lewi, asika Asafu kame la 
ekokoloko dia nambulaka Latuyalaka uku akadjanga Davidi, khumʼekanga 
kʼIsariyele 

11Vo waketshanyaka lu esambu dia mandula la mbuka Latuyalaka lusaka, vati: 
Ndi eli ololo la ngandji kandi ka mamba katuyalaka pundju le Isariyele! Ku wudja 
tshe wakadjaka waelu wʼongenongeno wandula Latuyalaka ne dia etshina ka 
luudu la Latuyalaka kambuhikama. 

12Elombedi efula, asi Lewi, ete wa khumbu yawashewo, dikumanyi diakenyi 
luudu la ntundu wakaleli tukuku ta wulu lamʼakawahikaka etshina ka luudu 
lako. Antu efula wakadji waelu lʼongenongeno, 

13wuhu wakiwo kumbeya ntshikitanya waelu wʼongenongeno la tukuku tʼalelu, 
ne dia antu wakadji lufungusu la wulu lakukema etali. 

Ezera 4 

Atunyi Wambushimba Ulimu 

1Lamʼakuki atunyi wa Juda la Bendjamina lukumu vati: Asi wudja waki lu fumbi 
wambuhikela Latuyalaka, Unyashungu wa Isariyele, etemwelo, 

2vo wakayi le Zerubabele, ndu le ete wa khumbu ya washewo, wakayuwatela 
vati: Tuhiki kame la nyu, ne dia ndu shu mbatotemolaka Unyashungu anyu uku 
nyu, mbatulambulaka elambu umaka etena kakatela Esare-Hadona, 
khumʼekanga kʼAsuriya lindu. 

3Keli Zerubabele, Jeshua, la ete ekina wa khumbu ya Isariyele wakakaluya diui 
vati: Nyu kema la dikambu dia nkamba kame la su dia mpikela Unyashungu asu 
luudu, shu shame mbayuhikela Latuyalaka, Unyashungu wa Isariyele, luudu uku 
akatudjangela khumʼekanga Kuro, khumʼekanga ka Peresiya. 

4Antu wakadjashi lu kete yako wakahekuya asi Juda, wakawautsha woma dia 
mbashimba mpika luudu. 

5Vo wakafutaka andaki dia nfutanya esangweyu kawo nshi ya lumu tshe ya Kuro, 
khumʼekanga ka Peresiya edja ndu lu diulelu dia Dariyo, khumʼekanga ka 
Peresiya. 

6Lu nshi yʼetatelu ka diulelu dia Ahasuera, vo wakafundi mukanda wa 
nsongwela asi Juda la Jerusalema. 

7Lu nshi ya Aratashasta, Bishilame, Mitiredate, Tabele, la anyawo akina 
wakafundela Aratashasta, khumʼekanga ka Peresiya mukanda. Mukanda 
akafundama lu oteketa wʼasi Arama, ku vo waka-kadimwama uma lʼoteketa 
wʼasi Arama. 

8Rehume, umbuledi wʼalimbi, la Shimishai, ufundji, wakafundela khumʼekanga 
Aratashasta mukanda lu dikambu dia Jerusalema okone — 

9ku umbuledi wʼalimbi Rehume, ufundji Shimishai la anyawo akina, embadi, 
embuledi wa beke, asi mbalasa, asi Peresiya, asi Ereke, asi Babilona, asi Susa, 
wetawo vati: Asi Elame, wakafundi mukanda, 

10vo la wedja ekina, wakawatole untu a wuki ndu la lukumu Osnapara dia ndi 
ntudjase lʼusumba wa Samariya ndu lu ahuli akina wa leke la la Wedi a Ndjali. 

11Onʼeli aui wʼuma lu mukanda ako wakatumela khumʼekanga Aratashasta vati: 
Shu ekambi aye well lu leke lone la Wedi a Ndjali, tambukutumela moyo. 

12We khumʼekanga, eyi wati: Asi Juda aku wakayi uma le ye, wambukuma le su 
la Jerusalema, wuhika usumba one wʼuhedia la wa kolo, wambushidiya peli dia 
lukumbu lawo, wambuhika tshina diawo. 

13We khumʼekanga, eyi wati: Naka vo wayuhika usumba one ndu wayushidiya 
peli dia lukumbu lawo, vo hawukulambulaka diango, hawufutaka ulambu ndu 
hawukukambelaka ulimu ntu, ku ekundjelu ka diulelu kayukitakita. 

14Ne dia shu tatolekaka leho lʼuma lu luudu la khumʼekanga, okone hasungana 
dia shu mena eonywelo ka khumʼekanga, diako mbambutukutumela, we 
khumʼekanga, akambu ane. 

15Wayangi lʼatei wa buku diʼEkondo wa washo, ku we ayutana ndu ayena lu buku 
diako ati: Usumba one weli usumba wʼuhedia efula wakasuya khumi ya dikanga 
ndu wedja, wambutate ntomboko uku nshi ya ntundu. Uma lu dikambu so 
mbakalanyema usumba one. 

16Shu tambukutumela diui dia mete, we khumʼekanga, shati: Naka wayuhika 
usumba one, naka wayushidiya peli dia lukumbu lawo, we huyala la kete ntu lu 
leke lone la Wedi a Ndjali. 

17Ku khumʼekanga akakaluya umbuledi wʼalimbi Rehume, ufundji Shimishai la 
anyawo akina wakadjashi la Samariya ndu lu beke dikina dia la Wedi a Ndjali 
ati: Moyo, nyu la wulu? 

18Wakali mukanda wakanyatutumela la ntundu kami. 

19Dimi lakadji didjangu dia vo nyanga, ku wakati vati: Usumba uku akahindwela 
khumi ya dikanga lu nshi yʼedjedja, ndu wakayalaka la uhedia, 
wakatombokwelaka khumi ya dikanga. 

20Khumi ya dikanga ya wulu yakiko la Jerusalema, vo wakulelaka kete tshe ya lu 
leke luku la Wedi a Ndjali. Ku antu wakalambulaka diango, wakafutaka ulambu, 
ndu wakakambelaka ulimu. 

21Kakiane, nyudji olembe diʼantu nkimo ulimu ako, diaha vo mpika usumba uku, 
tshikima dime lambuwasha wulu. 

22Tanyutewalaki lu dikambu ne, ne dia kolo atu-kufula dia nanya khumi ya 
dikanga. 

23Lamʼakawali mukanda wa khumʼekanga Aratashasta la ntundu ka Rehume, 
ufundji Shimishai la anyawo, vo wakatshu esadi utsha le asi Juda la Jerusalema, 
wakatuwanya la ngala la wulu uma lʼulimu. 

24Ku ulimu wa luudu la Unyashungu la la Jerusalema wakashimbama, 
wakakimwama edja ndu eleku ka hendi ka diulelu dia Dariyo, khumʼekanga ka 
Peresiya. 

Ezera 5 

Wambuhika Etemwelo Ntu 

1Umvutshi Hangai, la umvutshi Zekariya, onʼa Ido, wakatelaka asi Juda la asi 
Jerusalema akambu wahatayi lu lukumbu la Unyashungu wa Isariyele laki ladiku 
diawo. 

2Ku Zerubabele onʼa Shalatiyele, la Jeshua, oiʼa Jozadaka, wakunela, wakatatela 
mpika luudu la Unyashungu la Jerusalema. Amvutshi wa Unyashungu waki 
kame la wo, wakakimanyia. 

3Etena keso, Tatenai, umbuledi a leke lone la Wedi a Ndjali, Shetara-Bozenai, la 
anyawo wakayi, wakayuwambula vati: Akona akanyusha wulu wa mpika luudu 
lone ndu wa mpika peli ne? 

4Vo waka-wambula ntu vati: Na kumbu yʼapami wahika luudu lone? 

5Keli su dia Unyashungu diakalamaka dihangamendi diʼasi Juda. Vo 
kumbashimba nkamba ulimu lamʼakawatumi diui le Dariyo vati: Edja ndu 
lamʼayutulungula mukanda lu dikambu ne. 

6Tatenai, umbuledi a leke lone la Wedi a Ndjali, Shetara-Bozenai la asikandi 
ambuledi waki lu leke la Wedi a Ndjali wakafundela khumʼekanga Dariyo 
mukanda. 

7Aui waki lu mukanda ako ane: Khumʼekanga Dariyo, Moyo. 

8Khumʼekanga, shu takatshu lu leke la Juda utsha la luudu la Unyashungu a wuki, 
lahikawo lʼave a waki ndu lambuwahe esimbi ladiku dia peli. Vo weko lu ntsha 
ulimu oso esadi esadi ndu wambuluwanya. 

9Shu takateketa la dihangamendi, takawambula shati: Akona akanyusha wulu 
wa mpika luudu lone ndu wa mpika peli ne? 

10Shu takawambula ndu kumbu yawo dia shu mbeya nkufundela kumbu 
yʼelombodi awo. 

11Ku vo wakatukaluya diui vati: Shu teli ekambi wa Unyashungu a lʼulungu ndu 
wa la kete, shu taya lu mpika luudu lakahikama edjedja. Khumʼekanga ka wuki 
akataluhiki, akalushidiya. 

12Keli lʼokongo diku lamʼakukia washesu Unyashungu a lʼulungu kele, ndi 
akakimo lʼanya wa Nebukadineza, khumʼekanga ka Babilona, usi Kaladiya, 
lakayulanya luudu lone ndu lakatole wudja one fumbi utsha la Babilona. 

13Lʼeleku ka ntundu ka diulelu dia Kuro, khumʼekanga ka Babilona, Kuro akadji 
olembe dia luudu lone la Unyashungu mpikama ntu. 

14Diango diʼulimu dia paunyi la fesa diʼuma lu luudu la Unyashungu la 
Jerusalema diakatoshi Nebukadineza dia ntudja lʼetemwelo ka Babilona, diango 
diako mbakatundja khumʼekanga Kuro uma lʼetemwelo ka la Babilona. Ndi 
akadikimo le Sheshibazara, lakandadji umbuledi. 

15Ndi akawutela ad: Ose diango diʼulimu ne, utshu, utudikitsha lʼetemwelo keli 
la Jerusalema. Luudu la Unyashungu lahikami ntu lu dihuli diaki lo. 

16Okone Sheshibazara akayi, akayuhika etshina ka luudu la Unyashungu leli la 
Jerusalema uma lʼetena kako, edja ndu kakiane lo leko lu mpikama, keli latashili. 

17Kakiane, we khumʼekanga, naka we alanga, antu wayangi lu luudu lʼaumbelu 
wa knumʼekanga wa la Babilona, dia mena kana khumʼekanga Kuro akatadji 
olembe wa mpika luudu la Unyashungu la Jerusalema. Ku we khumʼekanga, 
kututumi diui dialangaye lu dikambu ne. 

Ezera 6 

1Khumʼekanga Dariyo akadjanga dia nyanga lu luudu lʼakondodi wʼekondo, lene 
akawakitshaka aumbelu la Babilona. 

2Vo wakatani wombo wʼakatshi wakafundami aui ane la Ekibatana, usumba a 
wuki wa lu leke la Mediya, ati: 

3Lʼeleku ka ntundu ka khumʼekanga Kuro, khumʼekanga Kuro akadji olembe one 
lu dikambu dia luudu la Unyashungu la la Jerusalema ati: Luudu lahikami, dia lo 
ndjala lu dihuli diʼantu nambulaka elambu ndu layali lʼetshina ka wulu. Lo 
kaluyali kubita akumi asamalu lu wemema, kubita akumi asamalu lu wuki, 

4enongo esatu wʼave a waki, la onongo otoi wʼetamba wʼeyuyu. Ulimu oso tshe 
kawufutami uma lu luudu la khumʼekanga. 

5Kawukaluya diango diʼulimu dia paunyi ndu dia fesa diakatoshi Nebukadineza 
uma lu luudu la Unyashungu leli la Jerusalema, diakandela la Babilona. 
Kawutukitsha engo lʼengo lu dihuli diaki to lu luudu la Unyashungu. 

6Kakiane we Tatenai, umbuledi a leke luku la Wedi a Ndjali, Shetara-Bozenai, la 
anyanyu ambuledi weli la Wedi a Ndjali, nyumo uma lu dihuli diku. 

7Nyakimo dia vo ntsha ulimu wa luudu luku la Unyashungu. Umbuledi wʼasi Juda 
la dihangamendi dia Juda waluhiki lu dihuli diaki lo. 

8Didjangu ne mbamumunyudjangela dia nyu ntsha lu dikambu dia 
dihangamendi dia Juda ne, ne dia mpika luudu luku la Unyashungu. Uma lu 
diango dia khumʼekanga diatulambulaka antu lu leke luku la Wedi a Ndjali, 
mbayunyufutaka apami ako watsha ulimu, ne dia ulimu watukutshila. 

9Kawuwashaki diango diahumbawo la lushi la lushi, esongo wa ngombe, ekoko 
a waumi, esongo wʼekoko, ne dia elambu wa lutshumba le Unyashungu leli 
lʼulungu, ndu epunga, leho, wanu la iso uku ayolombaka elombedi wa la 
Jerusalema, 

10dia vo nambulaka elambu weli la upumu vʼololo le Unyashungu leli lʼulungu, la 
dia vo nombelakami, dimi khumʼekanga, la anʼami Unyashungu. 

11Dimi lambudjanga ntu nti: Naka untu ayu-kadimula diui ne, kawunya usimbi 
uma lu luudu landi, kawuhane loko. Luudu landi kaluyali ului wa diango dia 
nyetete. 

12Unyashungu lakashikike lukumbu landi leko, alembia khumʼekanga tshe la 
wudja tshe wayuhindula diui diami kana nsimbula anya dia nanya luudu luku la 
Unyashungu leli la Jerusalema. Dimi Dariyo kambudjanga didjangu ne. Dieli la 
dio dia ntshama tshe. 

13Tatenai, umbuledi wa lu leke luku la Wedi a Ndjali, Shetara-Bozenai la anyawo 
tshe, wakatshi tshe uku didjangu diakawadjangela khumʼekanga Dariyo. 

14Dihangamendi diʼasi Juda diakatetemala mpika luudu lako. Vo wakahumo 
lukulu lʼolo uku akati umvutshi Hangai, la Zekariya, onʼa Ido. Vo wakashidiya 
luudu uku didjangu diakadjanga Unyashungu wa Isariyele, ndu uku didjangu 
diakadjanga Kuro, Dariyo la Aratashasta, khumʼekanga ka Peresiya. 

15Luudu lako lakashili lu lushi la satu la ngo-ndo ka Adara, lʼeleku ka samalu ka 
diulelu dia khumʼekanga Dariyo. 

16Asi Isariyele, elombedi, asi Lewi la asi wudja akina waki lu lohombo, wakatshi 
ekidielu ka luudu lone la Unyashungu lʼongenongeno. 

17Vo wakalambula esongo wa ngombe lukama, ekoko a waumi kama hyendi, 
esongo wʼekoko kama nyei, ne dia nkidia luudu lako la Unyashungu; la weumbi 

wa mbudi dikumi la ehendi, uku efula ka wedja wa Isariyele, dia ntungela 
Isariyele tshe ekesanelu. 

18Vo wakakitsh? elombedi lu elui awo, lʼasi Lewi lu elui awo, dia nkambela 
Unyashungu leli la Jerusalema ulimu, uku wufundami lu buku dia Mose. 

19Ku antu waki uma lu fumbi wakatshi dambu diʼelekanelu lu lushi la dikumi la 
anei lu ngondo ka ntundu 

20Laso ku elombedi la asi Lewi wakashili ndjaedia vo tshe kame. Vo tshe 
wakayala pudupudi, wakadiaki osongo wʼokoko wa dambu diʼelekanelu 
dikambu diʼantu tshe wʼuma lu fumbi, ne dia anengewo elombedi, ndu dikambu 
diawo vame. 

21Asi Isariyele tshe wakakalula uma lu lohombo ndu waku tshe wakayatula uma 
lu mindu ya wedja wa lu kete ku dia nyanga Latuyalaka, Unyashungu wa 
Isariyele, wakali. 

22Vo wakalemia lushi la wuki la ma diaha la edya yediko ya nshi esambeli, ne dia 
Latuyalaka akangenyangenya, akakadimula utema wa khumʼekanga kʼAsuriya 
uya le wo dia mbasukela lʼulimu wa luudu la Unyashungu, Unyashungu wa 
Isariyele. 

Ezera 7 

Eyelu ka Ezera la Asikandi la Jerusalema 

1Lʼokongo wʼakambu aso, lu nshi ya diulelu dia Aratashasta, khumʼekanga ka 
Peresiya, Ezera, onʼa Seraya, onʼa Azariya, onʼa Hilikiya, 

2onʼa Shaluma, onʼa Zadoka, onʼa Ahitube, 

3onʼa Amariya, onʼa Azariya, onʼa Merayota, 

4onʼa Zerahiya, onʼa Uzi, onʼa Buki, 

5onʼa Abishua, onʼa Finehasi, onʼa Eleazara, onʼa Arona, olombedi wa ladiku, 

6akayi uma la Babilona. Ndi aki ufundji wakaleki mbeya elembe wa Mose, 
wakadji Latuyalaka, Unyashungu wa Isariyele. Khumʼekanga akawusha kene 
tshe kakandalombe, ne dia lunya la Latuyalaka, Unyashungu andi, laki la ndi. 

7Lʼeleku kʼesambeli ka diulelu dia khumʼekanga Aratashasta, asi Isariyele 
amotshi, elombedi, asi Lewi, amembi wa diango la alami wa luudu la 
Unyashungu wakunela dia ndja uya la Jerusalema. 

8Ndi akayi la Jerusalema lu ngondo ka tanu lʼeleku kʼesambeli ka diulelu dia 
khumʼekanga. 

9Ndi akunela uma la Babilona lushi la ntundu la ngondo ka ntundu, ku 
akayukuma la Jerusalema lushi la ntundu la ngondo ka tanu, ne dia lunya lʼololo 
la Unyashungu andi laki la ndi. 

10Ezera akadji utema andi dia mbeka la ntsha elembe wa Latuyalaka, la mbetsha 
elembe ako la adjangu lʼatei wa Isariyele. 

11One eli aui wʼuma lu mukanda wakasha khumʼekanga Aratashasta Ezera, 
olombedi la ufundji wʼelembe la adjangu wa Latuyalaka le Isariyele: 

12Aratashasta, khumʼekanga ka khumi ya dikanga, le Ezera, olombedi la ufundji 
wʼelembe wa Unyashungu a lʼulungu. Kakiane, 

13dimi lambudjanga didjangu diʼasi Isariyele tshe, elombedi awo, ndu asi Lewi 
wa lu diulelu diami, weli la lulangu la ntsho la Jerusalema, watshu kame la ye. 

14Dimi khumʼekanga la andaki ami esambeli mbambukutuma dia ntukemba 
Juda la Jerusalema lu dikambu diʼelembe wa Unyashungu aye weli lʼanya aye. 

15Ndu dia ntola fesa la paunyi yambumukimo dimi khumʼekanga la andaki ami, 
eshasha wa lulangu le Unyashungu wa Isariyele, leli la edjaselu la Jerusalema, 

16ndu fesa tshe la paunyi tshe yayuyutana lu leke tshe la Babilona kame la 
eshasha wa lulangu wʼasi Isariyele la wʼelombedi wambuwukimo lʼutema otoi 
dikambu dia luudu la Unyashungu awo, leli la Jerusalema. 

17Kutusumbi esongo wa ngombe, ekoko a waumi, esongo wʼekoko kame la 
elambu awo wa shima la wa lutela la falanga nye dia ntelambula lʼediakelu lu 
luudu la Unyashungu anyu, leli la Jerusalema. 

18Kanyutshi la fesa la paunyi yayutshikala wuhu weli ololo lu ashu anyu we la 
ananyo, uku lulangu la Unyashungu anyu. 

19Kutukitsha diango diʼulimu tshe diambuwukusha dikambu dia luudu la 
Unyashungu aye, la ntundu ka Unyashungu wa Jerusalema. 

20Kutosaki engo kekina tshe kayuyuhumbaka dia nkimo lʼehumba ekina wa 
luudu la Unyashungu aye ima lu luudu la waumbelu wa khumʼekanga. 

21Dimi khumʼekanga Aratashasta, lambudjangela alami tshe a waumbelu weli lu 
leke luku la Wedi a Ndjali didjangu dia vo nkimoka kene tshe kayuyolombaka, 
we Ezera, olombedi la ufundji wʼelembe wa Unyashungu a lʼulungu, 

22edja ndu yediko ya talata ya fesa lukama, tediko tʼepunga lukama, bata ya 
wanu lukama, bata ya iso lukama, la leho aha la yediko. 

23Kene tshe kambudjanga Unyashungu a lʼulungu dikambu dia luudu landi, 
kambuhumba ntshama tshe, ne dia kele katukuyala lu diulelu diami, dimi 
khumʼekanga, la anʼami. 

24Ndu shu tambunyulimbitshiya lu dikambu diʼelombedi, asi Lewi, emimbi, 
alami wʼasuku, alami wʼetemwelo la ekambi wa luudu luku la Unyashungu shati: 
Tanyalombaki nduku engo kuyanga mbafutsha ulambu, kana mbadja lʼulimu. 

25We, Ezera, osonole elohe la embadi uku yimba ya Unyashungu aye yeli la ye, 
dia vo nsambulaka akambu wʼantu tshe weli lu leke la Wedi a Ndjali, wane tshe 
weya elembe wa Unyashungu aye. Ku kelimbitshiya wane wahatelimbitela. 

26Untu tshe lahuyela elembe wa Unyashungu aye la elembe ami, dimi 
khumʼekanga kayali la unungu wa ndjakema, wa mbitshanyema uma lu wudja, 
wa nfuta diango kana mboto lu lukanu. 

27Latuyalaka, Unyashungu a washesu, lakadji saki kene ka nduwanya luudu la 
Latuyalaka leli la Jerusalema lʼutema a khumʼekanga, atumbwami! 

28Ndi ambomenya ngandji kandi ka mamba la ntundu ka khumʼekanga, andaki 
andi la ntundu kʼewandji tshe a wulu wa khumʼekanga. Latuyalaka, Unyashungu 
ami, kakankikitsha, la lunya landi laki ladiku diami, mbakamasanganya ewandji 
wa Isariyele dia ntsho la mi. 

Ezera 8 

1Ete wa khumbu ya washewo la ekondo wʼeutwelu a waku wakayi la mi uma la 
Babilona, lu nshi ya diulelu dia khumʼekanga Aratashasta, ene. 

2Uma lʼatei wʼasika Finehasi, Ngereshome; uma lʼatei wʼasika Itamara, Danyele; 
uma lʼatei wʼasika Davidi, Hatushe, 

3ukana a Shekaniya; uma lʼatei wʼasika Paroshe, Zekariya, ndi la wane wakalema 
kame la ndi lu okondo wʼeutwelu, waki apami lukama la akumi atanu; 

4uma lʼatei wʼasika Pahata-Moaba, Eliyehoenai, onʼa Zerahiya, ndi la apami kama 
hyendi; 

5uma lʼatei wʼasika Zatu, Shekaniya, onʼa Jahaziyele, ndi la apami kama shatu; 

6uma lʼatei wʼasika Adina, Ebede, onʼa Jonatana, ndi la apami akumi atanu; 

7uma lʼatei wʼasika Elame, Jeshaya, onʼa Ataliya, ndi la apami akumi esambeli; 

8uma lʼatei wʼasika Shefatiya, Zebadiya, onʼa Mikaele, ndi la apami akumi enanei; 

9uma lʼatei wʼasika Joaba, Obadiya, onʼa Jehiyele, ndi la apami kama hyendi 
dikumi la enanei; 

10uma lʼatei wʼasika Bani, Shelomita, onʼa Josifiya, ndi la apami lukama la akumi 
asamalu; 

11uma lʼatei wʼasika Bebai, Zekariya, onʼa Bebai, ndi la apami akumi ahendi la 
enanei; 

12uma lʼatei wʼasika Azingade, Johanana, onʼa Hakatana, ndi la apami lukama la 
dikumi; 

13uma lʼatei wʼasika Adonikame, wane wakayuya lʼokongo, kumbu yawo nye: 
Elifelete, Jeuele la Shemaya, vo la apami akumi asamalu; 

14uma lʼatei wʼasika Bingivai: Utai, la Zakura, vo la apami akumi esambeli. 

15Dimi lakasanganya kame lasuki lʼokedi watulambulaka Ahava. Shu takahangi 
leko nshi shatu, dimi lakashishima wudja la elombedi, ku dimi kuntana nduku 
usi Lewi. 

16Dimi lakatumi diui dia ntela ewandji: Eliyezere, Ariyele, Shemaya, Elenatana, 
Jariba, Elenatana, Natana, Zekariya la Meshulama, la embetsha Joyariba la 
Elenatana. 

17Lakatumi diui le uwandji Ido lakadjashi la Kasifiya, lakawatela kene 
kakawahumbi ntutela Ido ndi la anangu, alami wʼetemwelo, waki la Kasifiya, dia 
vo ntela ekambi wa luudu la Unyashungu asu. 

18Uku aki lunya lʼololo la Unyashungu asu le su, vo wakatela Sherebiya, pami ka 
yimba uma lʼatei wʼasika Mali, onʼa Lewi, onʼa Isariyele ndi la anʼandi la anangu, 
antu dikumi la enanei; 

19la Hashabiya, ndi la Jeshaya uma lʼatei wʼasika Merari, kame la anangu la 
anʼawo, antu akumi ahendi; 

20uma lʼatei wʼalami wʼetemwelo, wakatadji Davidi la ewandji lʼulimu wʼasi 
Lewi, alami wʼetemwelo kama hyendi la akumi ahendi. Vo tshe wakafundama 
kumbu. 

21Dimi lakati dia shu nkila mbu ya nde leko lʼumamu wa ndjali kʼAhava, dia shu 
ndjakitshakitsha la ntundu ka Unyashungu asu, la mbolomba lokendo lʼololo lu 
dikambu diʼana asu la diango diasu. 

22Lakuki sonyi dia nomba khumʼekanga ului wʼalimbi la ambahemi wa falasa dia 
ntatulamaka lu mbuka uma le utunyi, ne dia shu takatelaka khumʼekanga shati: 
Lunya la Unyashungu asu leko le wane watuyangaka dia ntsha ololo. Keli wulu 
andi la kele kandi katuyalaka le waku tshe watosekaka. 

23Diako mbakatakili mbu ya nde, mbakatalombaka Unyashungu asu lu dikambu 
diako, ku ndi akatukela. 

24Dimi lakasonola ewandji dikumi la ehendi wʼelombedi, Sherebiya, Hashabiya, 
vo la anengewo dikumi. 

25Dimi lakawaedikela fesa, paunyi, diango diʼulimu, eshasha wakakimo 
khumʼekanga, andaki andi, ewandji andi, la asi Isariyele tshe waki leko dikambu 
dia luudu la Unyashungu asu. 

26Dimi lakawasha talata ya fesa kama shamalu la akumi atanu, diango diʼulimu 
yediko ya talata ya fesa lukama, ndu ya talata ya paunyi lukama, 

27alonga wa paunyi wʼafuku akumi ahendi waki la wutshu wa darika kinunu, 
ndu diango pendi diʼulimu diʼohotela wa pudipudi uku paunyi. 

28Dimi lakawatela nti: Nyu nyeli ekila le Latuyalaka, ndu diango diʼulimu ne dieli 
ekila, fesa la paunyi nye yeli eshasha wa lulangu le Latuyalaka, Unyashungu 
washenyu. 

29Nyumbi diango ne ololo, nyudilamaki edja ndu nyambutudiedika la ntundu 
kʼewandji wʼelombedi la asi Lewi, ndu la ntundu kʼewandji wa khumbu yʼasi 
Isariyele la Jerusalema, lu mvudu ya lʼetei a luudu la Latuyalaka. 

30Okone elombedi la asi Lewi wakalungula wetshu ene wa paunyi la wa fesa ndu 
diango diʼulimu dia diela uya la Jerusalema lu luudu la Unyashungu asu. 

31Shu takunela uma lu ndjali kʼAhava lu lushi la dikumi lʼahendi la ngondo ka 
ntundu dia ndja uya la Jerusalema. Lunya la Unyashungu asu laki la su. Ndi 
akatushimbela uma lʼanya wʼutunyi ndu uma lu lalu tshe laki lu mbuka. 

32Shu takakumi la Jerusalema, takumuya nshi shatu. 

33Lushi la nei, shu takedika fesa la paunyi la diango diʼulimu lu luudu la 
Unyashungu asu, takadikimo le Meremote, onʼa olombedi Uriya, ndi la Eleazara, 
onʼa Finehasi, waki kame lʼasi Lewi; Jozabada, onʼa Jeshua, la Noadiya, onʼa Binui. 

34Takali diango tshe, takadiedika, ku takafundi wetshu adio tshe. 

35Asi wudja waki lu fumbi wakakalula uma lu lohombo, wakayulambula esongo 
wa ngombe dikumi la ehendi dikambu dia Isariyele tshe, ekoko a waumi akumi 
divwa la esamalu, esongo wʼekoko akumi esambeli la esambeli, elambu wa 
lutshumba le Unyashungu a Isariyele, ndu weumbi wa mbudi dikumi la ehendi 
ne dia ulambu wa kolo. Waso tshe waki ulambu wa lutshumba le Latuyalaka. 

36Vo wakayukimo adjangu wa khumʼekanga le elohe andi, ndu le embuledi wa 
lu leke lone la Wedi a Ndjali. Ku vo wakakimanyiaka wudja ndu lu luudu la 
Unyashungu. 

Ezera 9 

Elombelo ka Ezera ka Mbishula Kolo 

1Lamʼakashili akambu ane, ewandji wakasukana la mi, wata vati: Asi Isariyele, 
elombedi, ndu asi Lewi watayatula uma le wedja wa la kete ndu watuyelaka 
ditshelu diawo dia wononyi, diʼasi Kanana, diʼasi Hiti, diʼasi Perizi, diʼasi Jebuse, 
diʼasi Amona, diʼasi Moaba, diʼasi Edjibitu ndu diʼasi Amora. 

2Vo wakatshuki anʼawo wʼamantu, ndu wakatshukela anʼawo wʼapami. Ku vo 
wakasohanya diuhu diʼekila la wedja wa lu kete ku. Ewandji lʼelohe wakaleki 
ntsha kolo kako. 

3Lamʼakamuki dikambu so, dimi lakatshatsha ahondo ami la ukutu ami, 
lakahatula divu diʼuma lʼote ami la loledu, lakadjase la lunyangu. 

4Lasuki la mi kakasangana wane tshe wakadidimia aui wa Unyashungu wa 
Isariyele ne dia kolo ka wane waki lu fumbi, ku dimi lakatshikala ludjashi ndu la 
lunyangu edja ndu lʼulambu wa dikolo. 

5Ku lʼetena kʼulambu wa dikolo, dimi lakunela lʼatei a lunyangu lami la ahondo 
ami lʼukutu ami betshibetshi, lakakhuse adui, lakasimbula anya ami utsha le 
Latuyalaka, Unyashungu ami. 

6Ku dimi lakolombe nti: Unyashungu ami li, dimi lambolombo, lambuvo sonyi 
dia mbedia elundji utsha le ye, we Unyashungu ami! ne dia kolo yasu 
yambufulanela ladiku diʼete asu, la munga yasu yambukuma pulu ndu lʼulungu. 

7Uma lu nshi ya washesu, shu takayala la unungu a wuki edja ndu elo. Uma lu 
kolo yasu, mbakayatukimo, ndu shu, ndu khumi ya dikanga yasu, la elombedi 
asu lʼanya wa khumi ya dikanga yʼasi wedja, lu yombo, lu lohombo, lu elanyelu 
ndu lu sonyi kukumbi dundji diasu edja ndu elo. 

8Kakiane, we Latuyalaka, Unyashungu asu, ambutukutenya ngandji kaye dia we 
ntutshika shu atshikadi amotshi la ntusha hyuli lu dihuli diaye diʼekila, dia we 
Unyashungu asu mbeya nsenya ashu asu la ntusha etenyi ka lumu lʼatei a 
lohombo lasu. 

9Keli we Unyashungu kuntoseka lʼatei a lohombo lasu. We akatenya ngandji kaye 
ka mamba la ntundu ka khumi ya dikanga ya Peresiya dia ntusha yema ya lumu 
la dia meme luudu la Unyashungu asu, la dia nongosola ahuli wakalana, la dia 
ntudingia la eheli ka lukumbu lu Juda la Jerusalema. 

10Unyashungu asu li, kakiane, kayututa lu dikambu ne? Ne dia shu takaseke 
elembe aye, 

11wakayatudjela uma le ekambi aye amvutshi, wati: Kete yayanganyu nkita, eli 
kete yakasana la mindu yʼantu wa lu wedja ako, uma lu akambu awo wa wononyi 
wakawayiludia uma lu kuma kemotshi pulu ndu lu kuma kekina, kame la mindu 
yawo. 

12Okone tanyu-tshukamiaki anʼanyu wʼamantu le anʼawo wʼapami, kuyanga 
ntshukela anʼanyu wʼapami anʼawo wʼamantu. Tanyokomiaki diese diawo 
kuyanga ongonyi awo pundju. Osoku mbayunyuyala la wulu, mbayunyole 
diango diuleki ololo diʼuma lu kete, ndu mbayunyuyitshikela anʼanyu ukito 
pundju. 

13Lʼokongo wʼakambu ane tshe wambuya le su, ne dia kolo yasu la unungu asu a 
wuki wakatatshi, we Unyashungu asu, kuyanga mbakiye kuntusuya uku yediko 
ya kolo yasu, la we akatutshiki shu atshikadi amotshi. 

14Ku shu tayuhedia elembe aye ntu dia ndjala kame la antu aku watutshaka 
akambu ane wa wononyi? Undi, we hutuka kele ntu edja ndu we ambutushila 
ushiki, diaha ntutshika nduku utshikadi? 

15Latuyalaka li, Unyashungu wa Isariyele, we keli ololo! Shu atshikadi amotshi 
teko elo. Shu akanga wʼenungu ane teko la ntundu kaye. Keli nduku otoi asu 
lukuki memala la ntundu kaye. 

Ezera 10 

Amantu wʼAsi Wedja la Ana Wambutshanyema 

1Lamʼakalombaka Ezera ashula kolo, ndi aki lu ndela, akidimo la ntundu ka 
luudu la Unyashungu. Ku ului a wuki wʼasi Isariyele, apami, amantu lʼana 
wakamote la le ndi, ku wudja wakaleli wulu. 

2Shekaniya, onʼa Jehiyele, uma lʼatei wʼasika Elame, wakatela Ezera vati: Shu 
takahedia, Unyashungu asu, shu takatshuki amantu wʼasi wedja wa kete nye, keli 
elungamelu kekiko. 

3Nyeso, tudji la Unyashungu asu sheki kakiane, dia shu minya amantu ako la ana 
awo uku diui dia khumemi, la dia waku wadidima dikambu diʼolembe wa 
Unyashungu asu. Dikambu ne diatshami uku olembe. 

4Uneli, ne dia dikambu ne, we kendadio. Shu tayuyala kame la ye. Ukikitali, 
uditshi. 

5Ku Ezera akunela, akatshibia ewandji wʼelombedi, asi Lewi la Isariyele tshe dia 
vo ndjela diui ne, ku vo wakatshibi. 

6Ku Ezera akunela uma la ntundu ka luudu la Unyashungu, akatoto lu luudu la 
Jehohanana, onʼa Eliyashiba. Lamʼakandakumi leko, ndi konde ma, kuyanga no 
ashi, ne dia ndi akalelaka ne dia kolo ka waku wakayi uma lu lohombo. 

7Wakadianganya olembe lu Juda la Jerusalema vati: Antu tshe wakayi uma lu 
fumbi kawusangani la Jerusalema. 

8Kʼuntu tshe lahuya lʼatei a nshi shatu uku aui wʼewandji la dihangamendi, 
wayosa diango diandi tshe. Ndu ndi ayunyema uma lʼatei wa waku wakayi uma 
lu fumbi. 

9Asi Juda tshe la asi Bendjamina wakasangana kame la Jerusalema lʼatei a nshi 
shatu ku, lu lushi lʼakumi ahendi la ngondo ka divwa. Ku antu wakadjase lu seke 
la ntundu ka luudu la Unyashungu wadidima ne dia dikambu ne, ndu uma lu 
dikambu dia mvula. 

10Olombedi Ezera akunela, akawatela ati: Nyu nya-katshi kolo, nyakatshuki 
amantu wʼasi wedja, nyakadji Isariyele lʼunungu a wuki. 

11Kakiane, nyushuli munga kanyu le Latuyalaka, Unyashungu a washenyu, 
nyutshi lulangu landi! Nyuyatuli uma le wedja wa lu kete nye, ndu uma le 
amantu wa wedja ako. 

12Ku ului wʼantu tshe waketawo la diui dia wulu vati: Uku ambuyuta, 
mbayututsha! 

13Keli shu teko antu efula, la mvula ka wuki keko, shu hateyi memala lʼandja. 
Ulimu one kema wa lushi otoi kana wa nshi hyendi, ne dia shu takatshi kolo ka 
wuki lu dikambu ne. 

14Keli ewandji asu watshikali Vote wʼului tshe, ku antu tshe wʼuma lʼesumba asu 
wakatshuki amantu wʼasi wedja, wayuyakaka lu tena diayuwushikike, vo la 
dihangamendi la embadi wa lʼusumba lʼusumba, edja ndu kele ka wuki ka 
Unyashungu asu kambumo uma le su lu dikambu ne. 

15Paka Jonatana, onʼa Asahele, la Jozeya, onʼa Tikiva, mbakatuni dikambu ne. 
Meshulama la Shabetai, usi Lewi, mbakawaekama. 

16Antu waki uma lu fumbi wakatshi osoku. Olombedi Ezera, ete emotshi wa 
khumbu ya washewo, la waku tshe wakafundama kumbu wakayatula, 
wakadjase lushi la ntundu la ngondo ka dikumi, dia nkana yimba lu dikambu ne. 

17Ku vo wakashidiya dikambu diako lʼapami tshe wakatshuki amantu wʼasi 
wedja lu lushi la ntundu la ngondo ka ntundu. 

18Lʼatei wʼasika elombedi kakatanema antu ane wakatshuki amantu wʼasi wedja, 
uma lʼatei wʼasika Jeshua, onʼa Jozadaka la anangu: Maseya, Eliyezere, Jariba, la 
Ngedaliya. 

19Vo wakatshiki daka dia nkimo wadiewo, la dia nambula okoko wʼumi ulambu 
wʼunungu, 

20uma lʼatei wʼasika Imere: Hanani la Zebadiya; 

21uma lʼatei wʼasika Harima: Maseya, Elidja, Shemaya, Jehiyele la Uziya; 

22uma lʼatei wʼasika Pashura: Eliyoenai, Maseya, Ishamele, Netanele, Jozabada la 
Elasa. 

23Uma lʼatei wʼasi Lewi: Jozabada, Shimei, Kelaya (letawo vati: Kelita), Petahiya, 
Juda la Eliyezere. 

24Uma lʼatei wʼemimbi: Eliyashiba; uma lʼatei wʼalami wʼasuku: Shaluma, Teleme 
la Uri. 

25Uma lʼIsariyele, uma lʼatei wʼasika Paroshe: Ramiya, Iziya, Malakidja, 
Midjamina, Eleazara, Hashabiya la Benaya; 

26uma lʼatei wʼasika Elame: Mataniya, Zekariya, Jehiyele, Abidi, Jeremote la 
Elidja; 

27uma lʼatei wʼasika Zatu: Eliyoenai, Eliyashiba, Mataniya, Jeremote, Zabada la 
Aziza; 

28uma lʼatei wʼasika Bebai: Jehohanana, Hananiya, Zabai, la Atalai; 

29uma lʼatei wʼasika Bani: Meshulama, Maluka, Adaya, Jashuba, Sheala la 
Jeremote; 

30uma lʼatei wʼasika Pahata-Moaba: Adina, Kelala-Benaya, Maseya, Mataniya, 
Bezalele, Binui, la Manase; 

31uma lʼatei wʼasika Harima: Eliyezere, Ishidja, Malakidja, Shemaya, Shimeyona, 

32Bendjamina, Maluka la Shemariya; 

33uma lʼatei wʼasika Hashuma: Matenai, Matata, Zabada, Elifelete, Jeremai, 
Manase la Shimei; 

34uma lʼatei wʼasika Bani: Madai. Amurama, Uele, 

35Benaya, Bedeya, Keluhi, 

36Vaniya, Meremote, Eliyashiba, 

37Mataniya, Matenai, Jasu; 

38uma lʼatei wʼasika Binui: Shimei, 

39Shelemiya, Natana, Adaya, 

40Makinadebai, Shashai, Sharai, 

41Azarele, Shelemiya, Shemariya, 

42Shaluma, Amariya la Josefu; 

43uma lʼatei wʼasika Nebo: Jeyele, Matitiya, Zabada, Zebina, Jadai, Joele la Banaya. 

44Waso tshe mbakatshuki amantu wʼasi wedja, ku amotshi wakuti la wo ana. 

Nehemiya 

Nehemiya 1 

Dombelo dia Nehemiya Dikambu dia Jerusalema 

1Aui wa Nehemiya, onʼa Hakaliya ane. Lamʼakimi lʼusumba a wuki wa Susa, lu 
ngondo ka Kislevi, lu eleku kʼakumi ahendi, 

2Hanani, onalingu omotshi, akayi ndi la antu amotshi uma la Juda. Dimi 
lakawambula dikambu diʼasi Juda ane wambutshikala uma lʼatei wʼatshikadi 
wakatumbi uma lu fumbi, ndu dikambu dia Jerusalema. 

3Ku vo wakankaluya diui vati: Wane wambutshikala uma lʼatei wʼatshikadi 
wakatumbi uma lu fumbi, wudjashi lu leke luku, weko lʼatei wʼasui la sonyi. Eheli 
ka lukumbu la Jerusalema kakalana, kuki yayo yakalungula. 

4Lamʼakamuki aui aso, lakadjase, lakaleli, lakayala la lunyangu nshi motshi. Dimi 
lakatetemala nkila ma la nombaka la ntundu ka Unyashungu a lʼulungu. 

5Lakataka nti: Latuyalaka, Unyashungu a lʼulungu li, we Unyashungu a wuki ndu 
a woma, latulamaka sheki ndu latukaka wane watukulangaka ndu 
watukitanyiaka elembe aye ngandji ka mamba, lambukosengasenga nti: 

6Atui aye wahukami, ashu aye wendi! Uki dombelo diami, dimi ukamt aye, 
diakolombami etena kene la yanyi ndu lʼutshu lu dikambu diʼekambi aye asi 
Isariyele, lamʼashulami kolo yʼasi Isariyele, yakatakutshela. Mete, dimi la 
khumbu ka papa takatshi kolo. 

7Shu takakutshela kolo efula, shu kunkitanyia elembe, aui la adjangu wakayatela 
ukambi aye Mose. 

8Lambukosengasenga nti: Uho diui diakayatela ukambi aye Mose wati: Naka nyu 
nyayutsha kolo, dimi layunyuhandjula lʼatei a wedja. 

9Keli naka nyu nyayukalula le mi, naka nyayulama elembe ami dia mbetsha, 
kuyanga nyu nyakatshanyema pulu ndu lu kuma kʼulungu, dimi layutunyosa 
uma leko, layunyukaluya uya lu dihuli diakamasonola dia nshikike lukumbu 
lami. 

10Ekambi aye la wudja aye mbewo, wakayashimbela la wulu aye wa mamba ndu 
la lunya laye la wulu. 

11Khumemi li, lambukosengasenga nti: Uhuke tui lu dombelo diami, dimi 
ukambi aye, ndu lu dombelo diʼekambi aye watulangaka mbuka lukumbu laye 
woma. Umbuki ngandji kaye ka mamba, umpumuya dimi ukambi aye lukulu 
lʼolo, la ntundu ka untu one. Dimi laki umangudi a wanu wa khumʼekanga. 

Nehemiya 2 

Nehemiya Ambutumama la Jerusalema 

1Lu ngondo ka Nisana, lʼeleku kʼakumi ahendi ka diulelu dia khumʼekanga 
Aratashasha, lamʼakawela wanu la ntundu kandi, dimi lakose wanu, lakawasha 
khumʼekanga. Dimi komenamaka nduku lushi la lunyangu la ntundu kandi. 

2Ku khumʼekanga akamumbula ati: Okoko wana weye la elundji ka lunyangu 
lamʼeye kema la kandji? Nduku dikambu dikina undu, paka lunyangu mbeli 
lʼutema. Ku dimi lakuki woma efula. 

3Dimi lakakaluya khumʼekanga diui nti: Khumʼekanga alumbaki pundju. Ukundi 
ahamayala la elundji ka lunyangu, lamʼambulana usumba lenʼeli waumbu a 
wapapa, la kuki yawo yambulungula? 

4Ku khumʼekanga akamumbula ntu ati: Kalombaye na? Ku lakalombe 
Unyashungu a lʼulungu. 

5Dimi lakakaluya khumʼekanga diui nti: Khumʼekanga, naka we nangaka, ndu 
naka dimi ukambi aye lambuhumo lukulu lʼolo lu ashu aye, untumi la Juda, utsha 
lʼusumba a waumbu a wapapa dia dimi ntuhika ntu. 

6Khumʼekanga akamumumbula (etena kako wadi a khumʼekanga akadjashi 
lasuki la ndi) ati: Lokendo laye layuyala nshi ngana, ndu etena kakona 
kayuyukalula? Khumʼekanga akangenangena dia ntumami, ku dimi lakawutela 
etena. 

7Dimi lakatela khumʼekanga ntu nti: Naka we khumʼekanga nangaka, wambisha 
mikanda utsha le embuledi wa lu leke la Wedi a Ndjali, dia vo mbetshami edja 
ndu lamʼayumukuma la Juda; 

8ndu mukanda le Asafu, ulami wʼukunda wa khumʼekanga, dia ndi mbishami 
etamba wa ntsha kuki yʼetangelu lasuki lʼetemwelo ndu wa eheli ka lukumbu 
lʼusumba, ndu wa luudu layumutudjase. Ku khumʼekanga akambisha mikanda 
ako, ne dia lunya lʼololo la Unyashungu laki la mi. 

9Dimi lakatshu le embuledi wa lu leke la Wedi a Ndjali, lakatuwasha mikanda 
wʼuma le khumʼekanga. Khumʼekanga akatumi elombodi wa ta la ambahemi wa 
falasa dia vo ntshindelami. 

10Keli lamʼakuki Sanabalata, usi Horona, la ukambi Tobiya, usi Amona, dikambu 
ne, vo wakanyangi efula ne dia untu omotshi ambuya, dia ndjukimanyia asi 
Isariyele. 

Nehemiya Ambukikitsha Antu dia Mpika Eheli ka Lukumbu Ntu 

11Dimi lakakumi la Jerusalema, lakayuhanga leko nshi shatu. 

12Lʼokongo diku laketo lʼutshu, dimi la apami amotshi. Dimi kumvutela nduku 
untu kene kakadji Unyashungu ami lʼutema ami, dia ntsha la Jerusalema. Nduku 
nyama kaki la su, tshikima kene kakamahemaka dime. 

13Dimi lakatumbi lʼutshu lu Suku dia Ukidi, ku lakekela utsha lʼUshima wa Mbulu, 
laketi la Suku dia Tumi, lakashishima peli dia lukumbu la Jerusalema lakalana. 
Ku lakenyi nti: Kuki yayo yakalungula. 

14Ku dimi laketi lasuki la Suku diʼEteko la Uduwa a Khumʼekanga. Keli nyama 
kakamahemi komena dihuli dia mbeta. 

15Dimi lakambela lu kyoko lʼutshu, lakashishima eheli ka lukumbu ntu. Ku 
lakakadimo, lakoto lu Suku dia Ukidi, lakakalula. 

16Embuledi kumbeya lene akamatshu, kuyanga kene kakamatutsha. Edja ndu 
lʼetena keso, dimi kumvuta nduku diui le asi Juda, elombedi, kana le antu a waki, 
le elohe, kuyanga le wane wayutsha ulimu. 

17Dimi lakawatela nti: Nyu menaka nyati: Lʼatei elanyelu kesu. Jerusalema 
akalana, la kuki yayo yakalungula! Nyeso tuhiki eheli ka lukumbu la Jerusalema, 
mbahatuyala lu sonyi ntu. 

18Dimi lakawatela dia lunya lʼololo la Unyashungu ami le mi, ndu dia aui 
wakamvutela khumʼekanga. Ku vo wakati vati: Tuneli, tuluhiki! Ku vo 
wakayakikitsha dia ntsha ulimu one wʼololo. 

19Keli lamʼakuki Sanabalata usi Horona la ukambi Tobiya, usi Amona, la 
Ngesheme, usi Arabiya, dikambu so, vo wakatole, wakatonyola. Vo 
wakatumbula vati: Katshanyu leku na? Undi, nyambotombokwela 
khumʼekanga? 

20Ku dimi lakakaluya diui nti: Unyashungu a lʼulungu, ayutukimanyia lʼulimu 
one. Okone shu ekambi andi tayunela, tayutuhika, keli nyu kema lʼetenyi, 
kuyanga wulu, kana euhwelu lu Jerusalema. 

Nehemiya 3 

Beke Diakawati dia Nongosola 

1Olombedi a ladiku Eliyashiba akunela ndi la anangu elombedi, ku vo wakahiki 
eheli ka Suku diʼEkoko. Vo wakadikidia, wakadidji kuki. Vo wakadikidia umaka 
Etangelu ka Lukama, edja ndu lʼEtangelu ka Hananele. 

2Lasuki la Eliyashiba, kakahiki asi Jeriko; ndu lasuki la wo, kakahiki Zakura, onʼa 
Imiri. 

3Asika Hasena wakahiki eheli ka Suku dia Nsi. Vo wakakumbi suku, wakadji 
kuki, kokomo la tukengiti loko. 

4Lasuki la wo, kakalongosola Meremote, onʼa Uriya, onʼa Hakoza, ahuli wakalana 
lʼeheli. Lasuki la wo, kakalongosola Meshulama, onʼa Berekiya, onʼa 
Meshezabele, ahuli wakalana. Lasuki la wo, kakalongosola Zadoka, onʼa Bana, 
ahuli wakalana. 

5Lasuki la wo, kakalongosola asi Tekoa ahuli wakalana, keli antu awo a waki 
kundjakitshakitsha dia ntsha ulimu wa Khumewo. 

6Joyada, onʼa Pasea, la Meshulama, onʼa Besodiya, wakalongosola Suku 
diʼEdjedja; wakadikumbi, wakadji kuki, kokomo la tukengiti loko. 

7Lasuki la wo, kakalongosola Melatiya, usi Ngibiyona, Jadona, usi Meronote, asi 
Ngibiyona la asi Mizipa, waki lʼokongo wʼumbuledi wa lu leke la Wedi a Ndjali, 
ahuli wakalana lʼeheli. 

8Lasuki la wo, kakalongosola Uziyele, onʼa Haraya, uma lʼatei wʼetshudi wa 
paunyi. Lasuki la ndi, kakalongosola Hananiya, uma lʼatei wʼatshi wa malashi. Vo 
wakulula peli dia Jerusalema edja ndu lʼEheli ka Wuki. 

9Lasuki la wo, kakalongosola Refaya, onʼa Hura, uwandji wʼetenyi ka hendi ka 
leke la Jerusalema. 

10Lasuki la wo, kakalongosola Jedaya, onʼa Harumafu, lu welelo wa luudu landi. 
Lasuki la ndi, kakalongosola Hatushe, onʼa Hashabiya. 

11Malakidja, onʼa Harima, la Hashuba, onʼa Pahata-Moaba, wakalongosola leke 
lukina lʼeheli ka lukumbu ndu Etangelu ka Khuka ya dja. 

12Lasuki la wo, kakalongosola Shaluma, onʼa Haloheshe, uwandji wʼetenyi ka 
hendi ka leke la Jerusalema. 

13Hanuna la asi Zanoa wakalongosola Suku dia Ukidi, wakahiki eheli kadio, 
wakadji kuki, kokomo la tukengiti loko. Vo wakalongosola eheli ka lukumbu 
yediko ya kubita kinunu pulu ndu la Suku dia Tumi. 

14Malakidja, onʼa Rekabe, uwandji wa la leke la Bete-Hakereme, akalongosola 
Suku dia Tumi. Ndi akahiki ehelika suku, akadji kuki, kokomo la tukengiti loko. 

15Shaluma, onʼa Kolo-Hoze, uwandji wa leke la Mizipa, akalongosola Suku 
diʼEteko. Ndi akahiki eheli ka la suku, akakikumbi, akadji kuki, kokomo la 
tukengiti loko. Ndi akahiki eheli ntu uma lʼUduwa a Shela, lasuki la ekambo ka 
khumʼekanga, edja ndu lu bandelu diatuhuloka uma lʼUsumba a Davidi. 

16La wedi andi, kakalongosola Nehemiya, onʼa Azibuke, umbuledi wa etenyi ka 
hendi ka leke la Bete-Zura, ahuli wakalana lʼeheli pulu ndu lu welelo a waumbu 
wa Davidi, pulu ndu lʼuduwa wa lutshima, edja ndu lu luudu lʼakanga a wulu. 

17La wedi andi, kakalongosola asi Lewi: Rehume, onʼa Bani. Lasuki la ndi, 
kakalongosolaka Hashabiya, umbuledi wʼetenyi ka hendi ka leke la Keila, 
dikambu dia leke landi. 

18La wedi andi, kakalongosola anengewo: Bavai, onʼa Henadada, umbuledi 
wʼetenyi ka hendi kekina ka leke la Keila. 

19Lasuki la ndi, kakalongosola Ezere, onʼa Jeshua, umbuledi wa Mizipa, etenyi 
kekina kʼeheli ka lukumbu lu welelo wʼedelu ka luudu la diango dia ta la Tshuku. 

20La wedi andi, kakalongosolaka Baruka, onʼa Zabai, etshi kekina la wangasanu 
umaka Tshuku pulu ndu la suku dia luudu la olombedi a ladiku Eliyashiba. 

21La wedi andi, kakalongosola Meremote, onʼa Uriya, onʼa Hakoza, etshi kekina 
umaka suku dia Eliyashiba, pulu ndu la kuma ka luudu landi. 

22La wedi andi, kakalongosola elombedi wa lʼutshimba. 

23La wedi awo, kakalongosola Bendjamina la Hashuba etshi kemotshi lu welelo 
wa luudu lawo. La wedi awo, kakalongosola Azariya, onʼa Maseya, onʼa Ananiya, 
lasuki la luudu landi. 

24La wedi andi, kakalongosola Binu, onʼa Henadada, etshi kekina uma la luudu 
la Azariya, pulu ndu lu dikote diʼeheli edja ndu la Tshuku. 

25Palala, onʼa Uzai, akalongosola lu welelo wa dikote diʼeheli, ndu wʼetangelu 
kakatumbi uya lʼandja una lu luudu la ladiku la khumʼekanga, kaki lasuki la seke 
diʼelamelu. La wedi andi, kakalongosola Pedaya, onʼa Paroshe. 

26Alami wʼetemwelo wakadjashi la Ofele, wakal jngosola edja ndu lu welelo wa 
Suku diʼAshi, utsha lu leke lʼehutwelu, ndu wʼetangelu kakatumbi uya lʼandja. 

27La wedi awo, kakalongosola asi Tekoa etshi kekina kaki lu welelo wʼetangelu 
ka wuki kakatumbi lʼandja, edja ndu lʼeheli ka la Ofele. 

28Ladiku dia Suku dia Falasa, kakalongosola elombedi, untu lʼuntu etshi kʼeheli 
kaki la ntundu ka luudu landi. 

29La wedi awo, kakalongosola Zadoka, onʼa Imere, la ntundu ka luudu landi. La 
wedi andi, kakalongosola Shemaya, onʼa Shekaniya, ulami wa Suku dia 
lʼEhutwelu. 

30La wedi andi, kakalongosola Hananiya, onʼa Shelemiya, la Hanuna, onʼa Zalafu 
la samalu, etshi kekina kʼeheli. La wedi awo, kakalongosola Meshulama, onʼa 
Berekiya, lu welelo wa luudu landi la lʼetei. 

31La wedi andi, kakalongosola Malakidja, uma lʼatei a etshudi a paunyi edja ndu 
la luudu lʼalami wʼetemwelo, ndu lʼasi ukanda, lu welelo wa Suku dia Dietelu, 
edja ndu lu luudu la lʼatei la ladiku la la dikote. 

32Etshudi wa paunyi la asi ukanda wakalongosola etshi lʼasa luudu la ladiku la 
dikote, la Suku diʼEkoko. 

Nehemiya 4 

Elamelu kʼAsi Ulimu Uma le Atunyi 

1Lamʼakuki Sanabalata ati: Shu teko lu mpika eheli ka lukumbu, ndi akumala, 
akuki kele ka wulu, akole asi Juda. 

2Ndi akambula anangu la ului wʼalimbi wa la Samariya ati: Katsha asi Juda ane 
waha la wulu na? Vo wayuluwanya ulimu one? Wayulambula elambu? Vo 
wayeya nshidiya ulimu one tshe lushi otoi? Vo wayutundja ave ane uma lu 
awenga wakawalungula, la mbaluwanya? 

3Etena keso Tobiya, usi Amona, aki lasuki la ndi, ku ndi akati ati: Elu, kene 
kahikawo naka mbulu ayulimbo ladiku diʼeheli, to kayunyukula eheli kawo 
kʼave. 

4Unyashungu asu li, uki uku ambutonywama. Ukaluya dionyo diawo utsha le wo, 
uwakimo diango dia dimbu lu kete ya fumbi. 

5Tuwadimanyiaki uhedia awo; kolo kawo tadimwamaki la ntundu kawo; ne dia 
vo wakatshela ambiki kolo. 

6Shu takahiki eheli ka lukumbu. Ku eheli tshe kakasamana yediko yʼetenyi otoi 
ka hendi lu wemema. Antu wakakambi ulimu one lʼutema otoi. 

7Keli lamʼakuki Sanabalata, Tobiya, asi Arabiya, asi Amona la asi Ashidode 
lukumu vati: Peli dia lukumbu la Jerusalema diambumbiyama, ndu ahuli 
wambutatela ndjihama, vo wakuki kele ka wulu. 

8Vo tshe wakadji sheki kame dia ntolosha Jerusalema, ndu dia ntuyilanya. 

9Shu takalombe Unyashungu asu, takakitsha alami yanyi ndu lʼutshu, dia 
ntulama uma lʼata awo. 

10Keli Juda akati ati: Amembi a wetshu kema la wulu ntu, ndu elanyelu keko 
efula. Shu hateyi mpika eheli ka lukumbu. 

11Ku atunyi asu wakati vati: Vo haweyi, ndu hawenyi nduku engo, edja ndu 
tambukuma lʼatei awo; shutayadiaka, tayakimuya ulimu. 

12Asi Juda wakaladi lasuki la wo, wakayi tena dikumi dia ndjututela vati: Uma lu 
ahuli tshe wudjashiwo, mbayuwuya dia ndjutolosha. 

13Diako mbakamakitsha antu uku khumbu, vo tshe la tombo tawo, akonga awo, 
la eta awo lu afuku waki lʼeheli ka lukumbu ndu ladiku dia kete ya wumu. 

14Dimi lakendi, ku lakunela, lakatela antu a waki, elohe, la atshikadi a wudja nti: 
Tanyuwaukaki woma. Nyuho Khumadiondjo, leli wuki ndu leli woma. Nyolwele 
anengenyu, anʼanyu wʼapami la anʼanyu wʼamantu, wadienyu la mvudu yanyu 
ta. 

15Lamʼakuki atunyi asu vati: Shu tambeya dikambu, Unyashungu akalanya 
esangweyu kawo, ku shu tshe takakalula lʼeheli ka lukumbu, untu lʼuntu lʼulimu 
andi. 

16Umaka lushi loso, etenyi ka hendi kʼekambi ami wakakambaka, ku etenyi ka 
hendi kekina waki la akonga, dingawu, eta la eloto wa ta. Elombodi wakemadi 
lʼokongo wa khumbu tshe ka Juda, 

17wane waki la mpika eheli ka lukumbu. Wane wakembaka wetshu 
wakakambaka la lunya lomotshi, ku lunya lukina nkimela ehumo. 

18Wane wakahikaka, untu lʼuntu aki la yombo yandi lu lukindi. One lakadaka 
dimama akemalaka lasuki la mi. 

19Dimi lakatela antu a waki, elohe, la atshikadi a wudja nti: Ulimu waya efula ndu 
waya wuki, ku shu takadiangana ladiku diʼeheli, one lene ukina lene. 

20Okone lu dihuli diayunyuka dimama, kanyusangani lasuki la su: Unyashungu 
asu ayutolwela ta. 

21Osoku mbakatatshaka ulimu, etenyi ka hendi kasu, akonga lʼanya umaka 
kesekese edja ndu toto tambene. 

22Ndu lʼetena keso, dimi lakatela wudja ntu nti: Untu lʼuntu katetamaki la 
Jerusalema kame la ukambi andi, dia vo ntulamaka lʼutshu, ku nkambaka ulimu 
la yanyi. 

23Shu kunkululaka ahondo asu, dimi, analingu, ekambi ami, kuyanga alami 
wakatshokaka la mi: untu lʼuntu aki paka la dihumo diandi lʼanya. 

Nehemiya 5 

Wambudiaka Etshelu ka Nfutsha Waho 

1Apami wa lu wudja la wadiewo wakalelela anengewo, asi Juda lʼalelu a wulu. 

2Amotshi wakati vati: Shu la anʼasu wʼapami la anʼasu wʼamantu taya efula, 
watusha epunga wa shu nde mbayutuyala la lumu. 

3Akina wakati vati: Shu hatukimo kete yasu, dikambo diasu dia vinyo, la mvudu 
yasu, dia shu ndjala la epunga lu nshi ya ndjala ka kasha. 

4Akina wakati vati: Shu takasombe falanga ne dia kete yasu la dikambo diasu 
diʼelua, dia nfuta ulambu wa khumʼekanga. 

5Ku kakiane alimba asu wambuyala uku alimba wʼanengesu, anʼasu uku anʼawo. 
Enda, tambukimo anʼasu wʼapami la anʼasu wʼamantu lu lohombo; la anʼasu 
wʼamantu amotshi wambutshokaka edja lu lohombo. Shu kema la wulu wa 
mbatshungula, kete yasu la dikambo diasu diambuyalaka diʼantu akina. 

6Dimi lakuki kele ka wulu lamʼakamuki alelu awo la aui awo. 

7Ku dime lakayambula, lakahangwela antu a waki, la elohe; lakawatela nti: Mete, 
nyu nsondjaka anengenyu la waho a wuki! Ku lakamotsha ului a wuki lʼutshimba 
awo, 

8dimi lakawatela nti: Shu takatshungula anengesu asi Juda, wakasundjama le 
wedja, uku aki wulu asu. Ku nyu nyame nyambusundja anengenyu, nti: Kana shu 
mbukuki mbatshungula! Ku vo wakalembohala, nduku untu aki la diui dia 
nkaluya. 

9Ku dimi lakawatela nti Dikambu diambunyutsha kema ololo. Undi, nyu 
hanyuhumbi nkendakenda lu woma wa Unyashungu asu, diaha shu monywama 
le wedja weli atunyi asu? 

10Ndu dimi ntu, nyu analingu, la ekambi asu, dimi lakasondja falanga la epunga. 
Dimi lambunyosengasenga nti: Takimweli diango diakulesu. 

11Timi lambunyosengasenga elo nti: Nyakaluya kete yawo, dikambo diawo dia 
vinyo, eweli awo, la mvudu yawo, ndu etenyi etoi ka lukama ka falanga, 
kʼepunga, kʼashi wʼelua, ndu ka iso kakanyalombe waho. 

12Vo wakakaluya diui vati: Shu tayakaluyadio, ndu natalomba nduku engo, shu 
tayutsha uku wataye. Osoku dimi laketi elombedi la ntundu kawo, lakatshibia 
dia vo nama diui diako. 

13Ku dimi lakanyinginya ukutu ami, lata nti: Unyashungu anyinginya untu tshe 
wuhu one lʼandja a luudu landi la diango dia ndi luhulama daka. Untu ako 
kanyinganyami wuhu ako, katshikali anya hwe. Ului tshe wʼantu wakakitshiya 
vati: Ayali osoku! Wakandula Latuyalaka. Ku antu tshe wakatshi uku daka 
diawo. 

14Umaka lushi lakambidji khumʼekanga umbuledi wa Juda, uma lʼeleku kʼakumi 
ahendi edja ndu lʼeleku kʼakumi asatu lʼahendi, ka diulelu dia khumʼekanga 
Aratashasta, aya deku dikumi la pendi, dimi la analingu kombosa diango 
diatosaka umbuledi. 

15La ntundu kami, umbuledi wa ntundu wakahekuya wudja, wakalungulaka ma 
la wanu uma le wo, ladiku dia toshekele ta fesa akumi anei. Ndu ekambi awo 
wakasuyaka wudja. Dimi kuntsha wuhu oso uma lu woma wa Unyashungu. 

16Uma laso, dimi lakakambi ulimu wa nongosola eheli kene ka lukumbu. Shu 
kunsumba nduku kete, ndu ekambi ami tshe wakasangana kame lʼulimu. 

17Dimi lakayalaka la antu lukama la akumi itanu, asi Juda la elohe, lu mesa ami 
ladiku dia wane wakayakaka le su uma lu wedja wutudingi. 

18Wakakatelaka la lushi la lushi ngombe otoi, ekoko esamalu wa losonola la 
fudu, ndu lʼatei a nshi dikumi, vo wakakatelaka wehu tshe wa wanu. Kuku dimi 
konomba diango diatosaka umbuledi, ne dia elimu waki wutshu le wudja one. 

19Unyashungu ami li, umbuho ololo, ne dia kene tshe kakamatshela wudja one. 

Nehemiya 6 

Tuseki tʼAtunyi 

1Dimi latadji kuki lʼasuku mbakuki Sanabalata, Tobiya, Ngesheme, usi Arabiya la 
atunyi asu akina lukumu vati: Dimi lambuhika eheli ka lukumbu kene ndu nduku 
ushu wambutshikala. 

2Ku Sanabalata la Ngesheme wakatumela diui vati: Yaka, tuyusangani lu ngelu 
ya lʼukidi wa Ono. Keli vo wakasanguya dia ntshelami kolo. 

3Dimi lakatumela akendji dia mbakaluya diui nti: Dimi leko la ulimu efula wa 
ntsha, haleyi ndja; ulimu atukukimwama lamʼayumutshika dia ndja uya le nyu. 

4Vo wakatunjela diui tena nei wuhu ako, ku dimi lakakaluya diui wuhu ako. 

5Sanabalata akatumela diui ne etena ka tanu le ukambi andi, lakayakimedi 
mukanda hwe lu lunya. 

6Lu mukanda ako akafundami ati: Lundju lambukukanela lʼatei a wedja, ku 
Ngesheme ambuta ati: We la si Juda nyeko lu nkana dia ntomboko. Uma lu 
dikambu diako, mbakayahiki eheli ka lukumbu. We utsha ndjala khumʼekanga 
kawo, mbatawo. 

7We akakitsha ndu amvutshi amotshi dia vo nkudja khumʼekanga ka Juda la 
Jerusalema. Ku kakiane akambu ane wayeyama le khumʼekanga. Okone yaka, 
tuyubwani kame. 

8Dimi lakatumela Sanabalata diui nti: Aui aso wataye leku kema mete, weme 
kambatunga. 

9Antu aso tshe wakalangaka ntata asulu, wakataka vati: Vo wayuheko, kʼulimu 
hawutshama ntu. Unyashungu li, unkikitsha kakiane. 

10Dimi lakatshu laka Shemaya, onʼa Delaya, onʼa Mehetabele, lakayadihi. Ku ndi 
akati ati: Tutshu kame lu luudu la Unyashungu, lʼatei wʼetemwelo, tutudihi kuki 
yʼetemwelo, ne dia vo lu ndjayi dia ndjukudiaka; lʼutshu mbayuwuya dia 
ndjukudiaka. 

11Dimi lakukal tya diui nti: Untu uku dimi, ku ndawo. Na wuhu wʼantu weli uku 
dimi, wukiki mboto lu etemwelo, ku ntshikala la lumu? Dimi haloto loko. 

12Dimi lakalimbitela nti: Aha Unyashungu kutumi. Keli ndi ambuta akambu 
wahatayi okone lu dikambu diami, ne dia Sanabalata la Tobiya wakawusha 
falanga. 

13Lu nungula falanga wuhu one, vo wakalungamela vati: Dimi layuka woma, ndu 
layuyela tukanyi tandi, ku layutsha kolo. Vo wakakani yimba dia nanya lukumu 
lami, dia vo monyolami. 

14Unyashungu ami li, uho Tobiya la Sanabalata la elimu awo. Uho ndu Noadiya, 
umvutshi a umuntu, la amvutshi akina watuyangaka mbatami asulu. 

15Eheli ka lukumbu kakashili lu lushi la dikumi lʼatanu la ngondo ka Elulu, lu nshi 
akumi atanu la hyendi. 

16Lamʼakuki atunyi asu tshe lukumu lako, wedja tshe waki lʼutshimba asu 
wakatuki woma. Vo wakasuwo, ne dia vo wakalimbitela vati: Ulimu one 
ambushila uma lu wulu wa Unyashungu asu. 

17Lu nshi sho, antu a waki amotshi wʼasi Juda wakatumenelaka la Tobiya 
mikanda tena tshe. 

18Antu a waki wa Juda efula wakalakana la ndi, ne dia ndi aki ukilu wa Shekaniya, 
onʼa Ara. Onʼandi Jehohanana akatshuki Meshulama, onʼa Berekiya. 

19Vo wakateketaka dia etsha andi wʼololo la ntundu kami, wakawutelaka aui 
ami. Tobiya akatumaka mikanda dia mbatami asulu. 

Nehemiya 7 

Nehemiya Ambudja Embuledi lu Jerusalema 

1Lamʼakashili eheli Ka lukumbu, ndu lamʼakamadji kuki, takasonola alami 
wʼasuku, emimbi la asi Lewi. 

2Dimi lakasha onalingu Hanani, la Hananiya, umbuledi wa luudu la 
khumʼekanga, okende wa Jerusalema, ne dia ndi akaleki antu efula kolamelu ndu 
mbuka Unyashungu woma. 

3Dimi lakawatela nti: Tawudihulaki kuki ya Jerusalema ntundu unya atawandi, 
ndu kawudihaki kuki la tukengiti. Asi Jerusalema kawuyali alami, untu lʼuntu lu 
dihuli diandi la ntundu ka luudu landi. 

4Etena kako, usumba aki wuki ndu enanonano, keli antu waki tshitshe, ndu 
mvudu yatahikama. 

Efula kʼAntu Wakakalula Uma lu Fumbi 
(Ez. 2:1-70) 

5Unyashungu ami akambidji saki lʼutema dia nsanganya antu a waki, elohe la 
wudja, dia mbala uku ekondo wʼeutwelu kawo. Dimi lakashula Buku diʼEkondo 
wʼeutwelu ka wane wakayi ntundu, ku lakenyi akambu ane wufundami loko: 

6Onʼeli wane wʼuma lu leke, wakayi uma lu fumbi. Vo mbakatole Nebukadineza, 
khumʼekanga ka Babilona, fumbi, ndu wakakalula la Jerusalema ndu la Juda, 
untu lʼuntu lʼusumba awo. 

7Wane wakayi la Zerubabele ane: Jeshua, Nehemiya, Azariya, Ramiya, 
Nahamani, Morodekia, Bilishana, Misperete, Bingivai, Nehume la Bana. Efula 
kʼasi Isariyele: 

8asika Paroshe, nunu pendi lukama akumi esambeli la ahendi; 

9asika Shefatiya, kama shatu akumi esambeli la ahendi; 

10asika Ara, kama shamalu akumi atanu la ahendi; 

11asika Pahata-Moaba, wetawo vati: Asika Jeshua la Joaba, nunu pendi la kama 
enanei dikumi la enanei; 

12asika Elame, kinunu kama hyendi akumi atanu la anei; 

13asika Zatu, kama enanei akumi anei la atanu; 

14asika Zakai, kama esambeli la akumi asamalu; 

15asika Binui, kama shamalu akumi anei la enanei; 

16asika Bebai, kama shamalu akumi ahendi la enanei; 

17asika Azingade, nunu pendi kama shatu akumi ahendi la ahendi; 

18asika Adonikame, kama shamalu akumi asamalu la esambeli; 

19asika Bingivai, nunu pendi akumi asamalu la esambeli; 

20asika Adina, kama shamalu akumi atanu la atanu; 

21asika Atera, wetawo vati: Uma lu khumbu ka Hezekiya, akumi divwa la enanei; 

22asika Hashuma, kama shatu akumi ahendi la enanei; 

23asika Bezai, kama shatu akumi ahendi la anei; 

24asika Harifu, lukama la dikumi la ahendi; 

25asika Ngibiyona, akumi divwa la atanu; 

26asi Betelehema la Netofa, lukama akumi enanei la enanei; 

27asi Anatota, lukama akumi ahendi la enanei; 

28asi Bete-Azimaveta, akumi anei la ahendi; 

29asi Kiriyate-Jearima, Kefira la Berote, kama esambeli akumi anei la asatu; 

30asi Rama la Ngeba, kama shamalu akumi ahendi la otoi; 

31asi Mikimasi, lukama akumi ahendi la ahendi; 

32asi Betele la Ai, lukama akumi ahendi la asatu; 

33asi Nebo kekina, akumi atanu la ahendi; 

34asika Elame ukina, kinunu kama hyendi akumi atanu la anei; 

35asika Harima, kama shatu la akumi ahendi; 

36asika Jeriko, kama shatu akumi anei la atanu; 

37asika Loda, Hadida la Ono, kama esambeli akumi ahendi la otoi; 

38asika Sena, nunu satu kama divwa la akumi asatu. 

39Elombedi: asika Jedaya, uma lu khumbu ka Jeshua, kama divwa akumi 
esambeli la asatu; 

40asika Imere, kinunu akumi atanu la ahendi; 

41asika Pashura, kinunu kama hyendi akumi anei la esambeli; 

42asika Harima, kinunu dikumi la esambeli. 

43Asi Lewi: asika Jeshua, Kadimiyele, la asika Hodeva, akumi esambeli la anei. 

44Emimbi: asika Asafu, lukama akumi anei la enanei. 

45Alami wʼasuku: asika Shaluma, asika Atera, asika Talamona, asika Akuba, asika 
Hatita, la asika Shobai, lukama akumi asatu la enanei. 

46Alami wʼetemwelo: asika Ziha, asika Hasufa, asika Toboata, 

47asika Kerose, asika Siya, asika Padona, 

48asika Lebana, asika Hangaba, asika Shalamai, 

49asika Hanana, asika Ngidele, asika Ngahara, 

50asika Reaya, asika Rezina, asika Nekoda, 

51asika Ngazama, asika Uza, asika Pasea, 

52asika Besai, asika Meunima, asika Nefushesime, 

53asika Bakebuke, asika Hakufa, asika Harahuru, 

54asika Bazilite, asika Mehida, asika Harasha, 

55asika Barakose, asika Sisera, asika Tema, 

56asika Neziya, la asika Hatifa. 

57Asika ekambi wa Solomona: asika Sotai, asika Soferete, asika Perida, 

58asika Jala, asika Darakona, asika Ngidele, 

59asika Shefatiya, asika Hatili, asika Pokerete-Hazebayima, la asika Amona. 

60Alami tshe wʼetemwelo la asika ekambi wa Solomona waki kama shatu akumi 
divwa la ahendi. 

61Lanʼeli wane wakayi uma la Tele-Mela, Tele-Harasha, Kerube, Adona la Imere, 
waki kunimbitshiya antu khumbu ya washewo la wauhu awo dia mbeya kana 
asi Isariyele mbakiwo. 

62Asika Delaya, asika Tobiya, asika Nekoda, kama shamalu akumi anei la ahendi. 

63Uma lʼatei wʼelombedi: asika Hobaya, asika Hakoza, asika Barazilai (lakatshuki 
wadi uma lʼatei wʼana wa Barazilai, usi Ngiliyade, ku vo wakawetaka lukumbu 
lawo). 

64Vo wakayangi kumbu yawo lʼatei wʼekondo wʼeutwelu, keli vo kundjitana. 
Okone wakawanya uma lʼulimu wʼolombedi. 

65Ku umbuledi akawatela diaha vo nde diango diuleki ekila ntundu olombedi 
omotshi atendja lu nyembo yʼaloho “Usasi” la “Uluwanyi.” 

66Ului tshe wʼantu waki nunu akumi anei la pendi kama shatu la akumi asamalu. 

67Aha mbala ekambi awo wʼapami la wʼamantu, waki yediko ya nunu esambeli 
kama shatu akumi asatu la esambeli. La emimbi wʼapami la wʼamantu kama 
hyendi akumi anei la atanu. 

68Vo waki la falasa kama esambeli akumi asatu la shamalu, difalasafalasa kama 
hyendi akumi anei la tanu, 

69kamelo kama nyei akumi asatu la tshanu, lapunda nunu samalu kama esambeli 
la akutni ahendi. 

70Antu amotshi lʼatei wʼete wa khumbu wakakimo eshasha ne dia ulimu. 
Umbuledi akakimo Marika dia paunyi kinunu, alonga akumi atanu, la ahondo 
kama tshanu la akumi asatu wʼelombedi lu eumbelu. 

71Ete emotshi wa khumbu ya washewo wakakimo Marika dia paunyi nunu 
akumi ahendi, ndu mina ya fesa nunu pendi la kama hyendi lu eumbelu. 

72Ku antu wakatshikala wakakimo Marika dia paunyi nunu akumi 
ahendi, mina ya fesa nunu pendi, la ahondo akumi asamalu la esambeli 
wʼelombedi. 

73Elombedi, asi Lewi, alami wʼasuku, emimbi, asi wudja, alami wʼetemwelo la 
Isariyele tshe wakadjase lʼesumba awo. 

Ezera Ambalela Wudja Elembe 

Lamʼakatatela ngondo kʼesambeli, asi Isariyele waki lʼesumba awo. 

Nehemiya 8 

1Ku asi wudja tshe wakasangana kame la kanyi otoi lu dihuli dia hwe la ntundu 
ka Suku diʼAshi. Vo wakatela ufundji Ezera dia ndi mbela buku diʼelembe wa 
Mose wakadjangela Latuyalaka Isariyele. 

2Ku olombedi Ezera akela buku diʼelembe la ntundu kʼului, waki ndu apami ndu 
amantu, lu lushi la ntundu la ngondo kʼesambeli, dia vo tshe mbeuka la 
mbelimbitela. 

3Ndi akali lu buku diʼelembe umaka pindju edja ndu unya lʼatei ote lu seke dia 
hwe la ntundu ka Suku diʼAshi la ntundu kʼapami lʼamantu, ka wane wakeyi 
mbuka. Wudja tshe wakahukama aui wʼuma lu buku diʼelembe. 

4Ufundji Ezera akahema ladiku dia loyenga lʼetamba, lakawatshi lu dikambu 
diako. Matitiya, Shema, Anaya, Uriya, Hilikiya, la Maseya wakemala lasuki la ndi 
lu lunya landi la pami, ku Pedaya, Misheale, Malakidja, Hashuma, Hasha-Badana, 
Zekariya la Meshulana lu lunya landi la lomoso. 

5Ezera akafula buku lu ashu wʼantu tshe, ne dia ndi aki lu dihuli dia ladiku. 
Lamʼakandifula, antu tshe wakemala. 

6Ezera akatumbula Latuyalaka, Unyashungu a wuki, ku antu tshe wakakitshiya 
wemi anya vati: Ayali osoku! Ayali osoku! Wakatemola Latuyalaka, wokole 
dundji utsha lu kete. 

7Jeshua, Bani, Sherebiya, Jamina, Akuba, Shabetai, Hodiya, Maseya, Kelita, 
Azariya, Jozabada, Hanana, Pelaya, la asi Lewi wakalimbitshiyaka antu elembe. 
Ku untu lʼuntu akatshikala lu dihuli diandi. 

8Vo wakali elembe wa Unyashungu uma lu buku lu ashika, okone antu tshe 
wakalimbitela aui tshe wakawalaka. 

9Nehemiya, laki umbuledi, olombedi la ufundji Ezera, la asi Lewi waketshaka 
antu; wakatela antu tshe vati: Lushi lʼelo, leli ekila le Latuyalaka, Unyashungu, 
tanyulelaki, tanyokediaki asoi, ne dia etena keso antu tshe wakaleli lamʼakawuki 
aui wʼuma lʼelembe. 

10Ndi akawatela ati: Nyutshu, nyutuli unatshi weli la wata, nyutono dinono dia 
pe. Nyutumeli wane waki konongosola nduku engo etenyi, ne dia lushi lʼelo leli 
ekila le Khumesu. Tanyunyangaki ne dia ongenongeno wa Latuyalaka eli wulu 
anyu. 

11Okone asi Lewi wakalembohaya antu vati: Nyutshikali ki ne dia lushi lʼelo leli 
ekila, tanyunyangaki. 

12Ku antu tshe wakatshu dia ntole la ntono ndu la ntutumela antu tenyi, la dia 
ngenangena lʼongenongeno a wuki, ne dia vo wakalimbitela aui wakawawatela 
ndu wakawalimbitshiya. 

13Lu lushi la hendi, ete wa khumbu wa wudja tshe, elombedi la asi Lewi 
wakasangana lasuki la ufundji Ezera dia nunga elimbitshiyelu kʼaui uma 
lʼelembe. 

14Ku vo wakatani lu efundelu, lu elembe wakadji Latuyalaka le Mose ati: Asi 
Isariyele mpumbaka mbidjase lu tusamvusamvu lu nshi ya lushi la wuki la lu 
ngondo kʼesambeli, 

15ndu nyanganya lukumu lone lu esumba awo tshe ndu la Jerusalema, vati: 
Nyutshu lʼukungu dia ntuyanga avundja wʼeweli, wʼelekaleka, wa wimba, ndu 
wa wehu ekina wʼetamba, la wanga wʼatuku, dia ntsha tusamvusamvu uku 
akafundama. 

16Okone antu wakatshu la ntuyanga avundja, wakayuyatshela tusamvusamvu, 
untu lʼuntu ladiku dia luudu landi, lu aseke awo, lu kumbu yʼaseke wa luudu la 
Unyashungu, lu dikote dia la Suku diʼAshi ndu lu dikote dia la Suku dia 
Efarayima. 

17Ului tshe a wane wakakalula uma lu lohombo wakatshi tusamvusamvu 
wakadjase lu tusamvusamvu tako. Uma lu nshi ya Jeshua, onʼa Nuna, edja ndu 
lushi lʼelo asi Isariyele kuntsha nduku dikambu dia wuhu oso. Ku akayala 
ongenongeno a wuki. 

18Ndi akalaka elembe wa Unyashungu la lushi la lushi uma lu buku, umaka lushi 
la ntundu edja ndu lushi lʼekumelu. Vo wakalemia lushi la wuki yediko ya nshi 
esambeli, ku lushi lʼenanei lakayala lusanganya la lukumu, uku didjangu. 

Nehemiya 9 

Ezera Ambushula Kolo ya Isariyele 

1Lu lushi lʼakumi ahendi lʼanei la ngondo kako, asi Isariyele wakasangana, 
wakakili ma, wakalote akutu, wakatela kete lʼete. 

2Asi Isariyele wakatana lʼangendangenda tshe, wakemala, wakashula kolo yawo 
ndu ehedia a washewo. 

3Vo wakemala lu ahuli awo, wakali uma lu buku diʼelembe wa Latuyalaka, 
Unyashungu awo, etenyi ka nei ka lushi. Ku lʼetenyi ka nei kekina vo wakashula 
kolo yawo, wakatemola Latuyalaka, Unyashungu awo. 

4Jeshua, Bani, Kadimiyele, Shebaniya, Buni, Sherebiya, Bani la Kenani wakadela 
ladiku dia loyenga lʼasi Lewi, wakalelela Latuyalaka, Unyashungu awo, lʼekuku a 
wulu. 

5Ku asi Lewi, Jeshua, Kadimiyele, Bani, Hashabineya, Sherebiya Hodiya, 
Shebaniya la Petahiya wakati vati: Nyemali, nyutumbulaki Latuyalaka, 
Unyashungu anyu, pundju pundju. Lukumbu laye la lutumbu luleki otshoko tshe 
la diandu tshe, latumbwami. 

6We weme keli Latuyalaka, we kakatungi ulungu, ulungu weli ladiku diʼulungu, 
ndu diango diawo tshe, kete la kene tshe keli loko, ashi a waki la diango tshe 
dieli loko. We atulamaka diango ne tshe, la ului a wane weli lʼulungu 
watukotemolaka. 

7We keli Latuyalaka, Unyashungu, lakasonola Abarama, lakutundja uma la Ura 
ka la Kaladiya. Ndu we kakawole lukumbu la Abarahama. 

8We akutani lʼutema wa kolamelu la ntundu kaye, we akadji la ndi sheki, dia 
mbisha tukanula tandi kete yʼasi Kanana, asi Hiti, asi Amora, asi Perizi, asi Jebuse 
ndu asi Ngiringashe. We ambushidiya diui diaye, ne dia we keli ololo. 

9We akenyi asui a washesu lʼEdjibitu, ndu we akuki tukuku tawo tʼalelu lʼumamu 
wʼUduwa a Tilili. 

10We akatshela Farayo, ekambi andi tshe la antu tshe wa lu kete yandi 
tulimbitelu la akambu wa mamba, ne dia we akeyi wuhu wakawatshelaka 
washesu la ngala, ku we akenya lutumbu laye uku ambulenama elo. 

11We akatanya uduwa la ntundu kawo, ku vo waketi lu lokongo lʼufumbu lʼatei 
wʼuduwa. Keli we akaditsha waku wakayayelaka lʼohongo uku ave la tshina 
diʼashi. 

12We akatalombolaka la yanyi la ekoho ka dingi, ku lʼutshu la ekoho ka dja, 
kakatasenyaka lu mbuka kakawatatshokaka. 

13We akahulo ladiku diʼUkungu a Sinai, akateketa la wo uma lʼulungu, akawasha 
adjangu wʼusimbwi, elembe wa mete, aui la welu wʼololo. 

14We akalimbitshiya lushi laye la mumuya lʼekila, we akawadjela welu, adjangu 
la elembe uma le ukambi aye Mose. 

15We akawashaka ma uma lʼulungu lamʼakawukaka ndjala, we akatundjiya ashi 
uma lu dive lamʼakawuki pusa. We akawatela dia vo ntsho la ntukita kete 
yakayatshibi dia mbasha. 

16Keli vo la washesu wakayakimo lu utaku, wakayala la ete wulu, kununga 
elembe aye. 

17Vo wakatuni nkitanyia, wakuhela akambu aye wa mamba wakayatshi lʼatei 
awo, wakayala la ete wulu. Ndu lʼatei wʼuhedia awo, vo wakasonola olombodi 

dia vo nkalula utsha lu lohombo lawo. We keli Unyashungu, kanga ngandji la 
ketshi, lahuki kele esadi, luludi too la ngandji ka mamba, we kumbaseka, we 
aketawo mbadimanyia. 

18Lamʼakawayatshela yana ya ngombe ya lolelola, vo wakati vati: One eli 
Unyashungu anyu, lakanyutundja uma lʼEdjibitu! Ku vo wakakudji tofwefwe. 

19Keli ne dia ketshi kaye ka wuki, we kumbaseka lʼusui wa shenga. Ndu ekoho 
ka dingi kakatalombolaka la yanyi lu mbuka kawo kumumo uma le wo, kuyanga 
ekoho ka dja kakatasenyaka lʼutshu lu mbuka kawo. 

20We akatumela Nyuma kaye kʼOlolo dia ndjuwaetshaka; we kumbadima mana 
yaye dia vo nde akawa shaka ashi wa munduya pusa. 

21Lʼatei wa deku akumi anei, we akakanelaka lʼusui wa shenga. Vo Kumpumba 
nduku engo; ahondo awo kundjala emusu; ekulu awo kumvuda. 

22We akawasha waulelu la wedja, akakahanya beke dia kete. Ku vo wakakiti kete 
ya Sihona, khumʼekanga ka Heshibona, la kete ya Onga, khumʼekanga ka 
Bashana. 

23We akafudia tukanula tawo uku toto ta lʼulungu; we akakumia lu kete 
yakayatela washewo dia vo ndjikita. 

24Ku tukanula tawo wakakumi lu kete yako, wakavikiti. We akakitshakitsha 
akanga a kete, asi Kanana, la ntundu kawo. We akakimo khumi ya dikanga la 
wedja wa lu kete yako lu anya awo, dia vo mbatshela uku lulangu lawo. 

25Vo wakayala ewandji wʼesumba a wulu, la wa kete yʼeteto. Vo wakakiti mvudu 
yuludi too la wehu tshe wa diango, eshima wa lutshima, dikambo dia vinyo, 
eweli la etamba wʼelua efula. Okone vo wakalekaka, wakalutaka, wakanuni, 
wakangenangena lʼololo aye wa mamba. 

26Keli vo wakayala la uhedia, wakakuhindwela. Vo wakakadja elembe aye 
lʼokongo, wakadiaki amvutshi aye wakatshutshiyaka dia vo nkalula le ye, 
wakakudjaka tofwefwe. 

27Okone we akakimo lʼanya wʼatunyi awo wakahenyahenyaka. Lamʼakiwo lu pa, 
vo wakakulelela, ku we akuki uma lʼulungu. Uma lu ketshi kaye ka wuki, 
mbakayatumela atshungudi wakatshungula uma lʼanya wʼatunyi awo. 

28Keli lamʼakawakundja mumuya, vo wakatshi ntu la ntundu kaye. Okone we 
akatshiki lu anya wʼatunyi awo dia vo mbaulela. Ku lamʼakawakalulaka le ye, 
ndu lamʼakawakulelelaka, we akukaka uma lʼulungu. Uma lu ketshi kaye ka 
mamba, mbakayatshungulaka tena efula. 

29We akatshutshiya dia vo nkalula lu elembe aye, keli vo wakayakimo lʼutaku, 
kununga elembe aye. Vo wakahediaka adjangu aye, wako watulumbiaka wane 
watatshaka, wakanyonye aheka, wakayala la ete wulu, kunkitanyia. 

30We akakikela deku efula, we akawaewula uma le Nyuma kaye ndu uma le 
amvutshi aye, keli vo kumpuke atui. Okone we akakimo lʼanya wʼasi wedja. 

31Keli lu ketshi kaye ka mamba, mbakiye kumbashila ushiki ndu mbakiye 
kumbaseka, ne dia we keli Unyashungu, kanga ngandji ka mamba la ketshi. 

32Kakiane Unyashungu li, we keli Unyashungu a wuki, a wulu ndu wukama 
woma! We atulamaka sheki, atukaka antu ngandji ka mamba. Tenaki asui 
watutenaka, shu la khumi ya dikanga yasu, ewandji asu, elombedi asu, amvutshi 
asu, washesu la wudja aye tshe uma lu nshi ya khumi ya dikanga yʼAsuriya edja 
ndu elo, dikambu dia tshitshe. 

33We katuyingaka lu akambu ane tshe watuyakaka le su; we atutshaka la 
kolamelu, keli shu mbatutshaka kolo. 

34Khumi ya dikanga yasu, ewandji asu, elombedi asu, kuyanga washesu, 
kunamaka elembe aye, kunungaka adjangu aye la aui wakayataka dia mbaewula. 

35Lamʼakiwo ewandji lʼatei wʼakambu wʼololo el lla wakayatshelaka lu kete ya 
wuki ndu yʼeteto yakayawasha, vo kunkukambela ulimu, ndu kunkadimo uma 
lʼelimu awo wa kolo. 

36Ku elo shu teko fumbi. Shu teko fumbi lu kete yakayasha washesu dia nde elua 
la diango diʼololo uma loko. 

37Yo yal afudiyaka khumi ya dikanga, yakayakitsha ladiku diasu ne dia kolo yasu, 
diango. Ndu vo watulelaka alimba asu la dungalunga diasu uku alangawo. Shu 
teko lu pa ka wulu. 

Antu Wambudja Sheki dia Nama Elembe 

38Uma lu akambu aso tshe mbakatadji sheki, mbakatayifundi. Ku ewandji asu, 
asi Lewi asu, la elombedi asu wakaki pita loko. 

Nehemiya 10 

1Wane wakaki pita ku: Nehemiya, umbuledi onʼa Hakaliya, Zedekiya, 

2Seraya, Azariya, Jeremiya, 

3Pashura, Amariya, Malakidja, 

4Hatushe, Shebaniya, Maluka, 

5Harima, Meremote, Obadiya, 

6Danyele, Nginetona, Baruka, 

7Meshulama, Abidja, Midjamina, 

8Maziya, Bilingai, Shemaya, waso waki elombedi. 

9Asi Lewi ane: Jeshua, onʼa Azaniya, Binui, uma lʼatei wʼana wa Henadada, 
Kadimiyele, 

10la aneng vo, Shebaniya, Hodiya, Kelita, Pelaya, Hanana, 

11Mika, Rehobe, Hashabiya, 

12Zakura, Sherebiya, Shebaniya, 

13Hodiya, Bani, Beninu. 

14Ewandji wʼantu ene: Paroshe, Pahata-Moaba, Elame, Zatu, Bani, 

15Buni, Azingade, Bebai, 

16Adonidja, Bingivai, Adina, 

17Atera, Hezekiya, Azura, 

18Hodijd, Hashuma, Bezai, 

19Haruu, Anatota, Nebai, 

20Mangipiyashi, Meshulama, Hezire, 

21Meshezabele, Zadoka, Jadua, 

22Pelatiya, Hanana, Anaya, 

23Hoshea, Hananiya, Hashuba, 

24Haloheshe, Pilika, Shobeka, 

25Rehume, Hashabina, Maseya, 

26Ahiya, Hanana, Anana, 

27Maluka, Harima, Bana. 

28Atshikadi wa wudja, elombedi, asi Lewi, alami wʼasuku, emimbi, alami 
wʼetemwelo la wane tshe wakayatula uma le asi wedja dia ndjela elembe wa 
Unyashungu, vo la wadiewo, la anʼawo wʼapami, la anʼawo wʼamantu, wane tshe 
waki la yimba la ewu, 

29wakayala kame lʼanengewo, antu a waki lʼatei awo. Vo wakatshiki tunyi, 
wakatshibi dia nkendakenda lu elembe wa Unyashungu wakakimo Mose, 
ukambi andi, dia namaka la ntshaka elembe tshe wa Khumesu Latuyalaka, aui 
andi, la adjangu andi. 

30Shu takalaki diaha ntshukamia anʼasu wʼamantu le antu wa wudja one, ndu 
diaha ntshukela anʼasu wʼapami anʼawo. 

31Shu takalaki diaha nsumba nduku engo uma le asi wedja wayelaka diango 
diʼukanga la mbu ya nde lushi la mumuya, kana lushi lʼekila, ndu dia ntshika kete 
djasha lʼeleku kʼesambeli, diaha nfutsha nduku dibasa lʼeleku kako. 

32Ndu shu takayadjela elembe dia nkimoka etenyi otoi ka satu ka shekele lʼeleku 
lʼeleku ne dia ulimu wa luudu la Unyashungu asu, 

33ne dia ma dia lenya, dia ulambu wa shima wa la lushi la lushi, dia ulambu wa 
lutshumba wa la lushi la lushi, wa nshi ya mumuya, wa talelu ta ngondo, wa nshi 
ya waki yakawashikike, dia diango diʼekila, dia elambu wa kolo dia ntungela 
Isariyele ekesanelu, ndu dia ulimu tshe watutshamaka lu luudu la Unyashungu 
asu. 

34Shu, elombedi, asi Lewi la asi wudja, takuki uwali lu dikambu dia kunyi 
yakawahumbaka mbela eleku lʼeleku ulambu la luudu la Unyashungu asu, uku 
khumbu ya washesu, lu tena diakawashikike dia mpetshaka lʼediakelu ka 
Latuyalaka, Unyashungu asu, uku akafundama lu elembe. 

35Shu takalaki dia mbelaka elonga wʼuma lu dikambo diasu ndu elonga wʼelua 
tshe wʼuma lʼetamba uya lu luudu la Latuyalaka lʼeleku lʼeleku. 

36Shu takalaki dia mbelaka anʼasu wʼapami wa nundu, ndu ana wa dungalunga 
diasu uya la luudu la Unyashungu asu le elombedi watutshaka ulimu lu luudu 
landi, ana wa nundu wa ngombe yasu la wa ekoko asu, uku ufundami lu elembe. 

37Shu takalaki dia mbelaka shima yasu yʼelonga la elambu asu, wehu tshe wʼelua, 
ashi wʼelua la iso le elombedi, lu mvudu ya lʼetei a luudu la Unyashungu, ndu dia 
mbelaka tenyi dia dikumi diʼuma lu dikambo diasu le asi Lewi, ne dia asi Lewi 
mbatosaka tenyi dia dikumi lu esumba tshe watutukambaka dikambo. 

38Olombedi, usika Arona, ayuyala kame lʼasi Lewi lamʼayuwosaka tenyi dia 
dikumi. Ku vo wayelaka etenyi ka dikumi uma lu tenyi dia dikumi uya lu luudu 
la Unyashungu asu, lu mvudu ya lʼetei a luudu lʼeumbelu. 

39Asi Isariyele la asi Lewi wayelaka elambu wʼepunga, wʼashi wʼelua ndu wʼiso 
uya lu mvudu ya lʼetei, lenʼeli diango diʼulimu diʼetemwelo, la elombedi 
watutshaka ulimu, alami wʼasuku, ndu emimbi. Shu hatoseka luudu la 
Unyashungu asu. 

Nehemiya 11 

Antu Wakadiashi la Jerusalema 
(1 Ek. 9:1-34) 

1Ewandji a wudja wakadjase la Jerusalema. Ku antu wakatshikala wakuki uwali 
dia nsonola untu otoi otoi lʼatei a dikumi, dia ndjudjase la Jerusalema, usumba 
wʼekila, ku akina mbidjase lu esumba ekina. 

2Antu wakatshokola apami tshe waketawo lʼongenongeno dia ndjudjase la 
Jerusalema. 

3Ewandji wa leke la Juda wakadjase la Jerusalema ene. Keli asi Isariyele, 
elombedi, asi Lewi, alami wʼetemwelo, la tukanula ta ekambi wa Solomona 
wakadjase lu esumba wa Juda, untu lʼuntu lu dihuli diandi lʼusumba awo. 

4Asi Juda amotshi la asi Bendjamina amotshi wakadjase la Jerusalema. Asi Juda 
ane: Ataya, onʼa Uziya, onʼa Zekariya, onʼa Amariya, onʼa Shefatiya, onʼa 
Mahalalele, uma lʼatei wʼasika Pereze; 

5la Maseya, onʼa Baruka, onʼa Kolo-Hoze, onʼa Hazaya, onʼa Adaya, onʼa Joyariba, 
onʼa Zekariya, onʼa usi Shilo. 

6Asika Pereze tshe wakadjase la Jerusalema waki apami a wulu kama nyei akumi 
asamalu la enanei. 

7Asi Bendjamina ane: Salu, onʼa Meshulama, onʼa Joeda, onʼa Pedaya, onʼa 
Kolaya, onʼa Maseya, onʼa Itiyele, onʼa Jeshaya, 

8ku lʼokongo andi, Ngabai la Salai, antu kama divwa akumi ahendi la enanei. 

9Joele, onʼa Zikiri, aki umendji awo; la Juda, onʼa Hasenua, aki umendji a hendi 
wa lʼusumba. 

10Uma lʼatei wʼelombedi: Jedaya, onʼa Joyariba, Jakina, 

11Seraya, onʼa Hilikiya, onʼa Meshulama, onʼa Zadoka, onʼa Merayota, onʼa 
Ahitube, laki olombodi wa luudu la Unyashungu, 

12la anengewo wakatshaka ulimu lu luudu la Unyashungu, waki kama enanei 
akumi ahendi la ahendi; Adaya, onʼa Jerohama, onʼa Pelaliya, onʼa Amizi, onʼa 
Zekariya, onʼa Pashura, onʼa Malakidja, 

13la anangu, ete wa khumbu ya washewo, kama hyendi akumi anei la ahendi; 
Amashisai, onʼa Azarele, onʼa Azai, onʼa Meshilemote, onʼa Imere, 

14kame lʼanengewo, apami a wulu, lukama akumi ahendi la enanei. Zabidiyele, 
onʼa Hangedolima, aki umendji awo. 

15Uma lʼatei wʼasi Lewi: Shemaya, onʼa Hashuba, onʼa Azirikame, onʼa Hashabiya, 
onʼa Buni; 

16ndu Shabetai la Jozabada, uma lʼatei wʼewandji wʼasi Lewi, waki la okende 
wʼelimu wa lʼandja wa luudu la Unyashungu; 

17Mataniya, onʼa Mika, onʼa Zabidi, onʼa Asafu, laki olombodi wa ntatelaka 
mbuka lusaka lu dombelo, la Bakebukiya, untu la hendi lʼatei wʼanangu; la Abida, 
onʼa Shamua, onʼa Ngalala, onʼa Jedutuna. 

18Asi Lewi tshe wakadjashi lʼusumba wʼekila, waki kama hyendi akumi enanei la 
anei. 

19Alami wʼasuku: Akuba, Talamona la anengewo, wane wakalamaka asuku, waki 
lukama akumi esambeli la ahendi. 

20Wane wakatshikala uma lʼatei wʼasi Isariyele, wʼelombedi ndu wʼasi Lewi, 
wakadjase lʼesumba tshe wa Juda, untu lʼuntu lu dihuli diandi. 

21Keli alami wʼetemwelo wakadjase lu Ofele. Ziha la Ngishipa waki elombodi 
wʼekambi wa lu etemwelo. 

22Umendji wʼasi Lewi waki la Jerusalema aki Uzi, onʼa Bani, onʼa Hashabiya, onʼa 
Mataniya, onʼa Mika, uma lʼatei wʼasika Asafu, emimbi, waki la okende wʼelimu 
wa luudu la Unyashungu, 

23ne dia khumʼekanga akadji didjangu lu dikambu diawo dia antu nkutsha 
ehumba wa la lushi la lushi wʼemimbi. 

24Petahiya, onʼa Meshezabele, uma lʼatei wʼasika Zera, onʼa Juda, akakimanyiaka 
khumʼekanga lu akambu tshe wa wudja. 

Antu Wakadjashi lʼAndja a Jerusalema 

25Lu dikambu dia ngelu ya beke diawo, asi Juda amotshi wakadjase la Kiriyate-
Araba ndu lu ngelu ya lʼokongo awo, Dibona ndu lu ngelu ya lʼokongo awo, la 
Jekabizele ndu lu ngelu ya lʼokongo awo, 

26la Jeshua, Molada la Bete-Pelete, 

27la Hazara-Shuala, la Bere-Sheba ndu lu ngelu ya lʼokongo awo, 

28la Zikilange, Mekona ndu lu ngelu ya lʼokongo awo, 

29la Ene-Rimona la Zora, la Jaramuta, 

30Zanoa, Adulama ndu lu ngelu ya lʼokongo awo, Lakishi la kete yawo, ndu la 
Azeka lu ngelu ya lʼokongo awo. Okone vo wakadjase uma la Bere-Sheba pulu 
ndu lʼukidi wa Hinome. 

31Asi Bendjamina wakadjase umaka Ngeba, la Mikimashi, Aidja, Betele ndu lu 
ngelu ya lʼokongo awo, 

32la Anatota, Nobo, Hananiya, 

33la Hazora, Rama, Ngitayima, 

34la Hadida, Zeboyima, Nebalata, 

35la Loda ndu la Ono, ukidi wʼasi ulimu. 

36Elui emotshi wʼasi Lewi wakadjashi la Juda, wakayala kame lʼasi Bendjamina. 

Nehemiya 12 

Elombedi la Asi Lewi 

1Elombedi la asi Lewi, wane wakakalula kame la Zerubabele, onʼa Shealatiyele, 
ndu kame la Jeshua ane: Seraya, Jeremiya, Ezera, 

2Amariya, Maluka, Hatushe, 

3Shekaniya, Rehume, Meremote, 

4Ido, Nginetoi, Abidja, 

5Midjamina, Madiya, Bilinga, 

6Shemaya, Joyariba, Jedaya, 

7Salu, Amoka, Hilikiya, la Jedaya. Waso mbaki ewandji wʼelombedi la 
wʼanengewo lu nshi ya Jeshua. 

8Asi Lewi: Jeshua, Binui, Kadimiyele, Sherebiya, Juda, Mataniya, laki la okende 
wa mimbaka esambu wa lusaka kame lʼanangu. 

9Anengewo Bakebukiya la Uno wakatshaka ulimu lasuki la wo. 

10Jeshua akuti Joyakima, Joyakima akuti Eliyashiba, Eliyashiba akuti Joyada, 

11Joyada akuti Jonatana, ku Jonatana akayuta Jadua. 

12Elombedi, ete wa khumbu ya washewo lu nshi ya Joyakima, ene: uma lu 
khumbu ka Seraya, Meraya; uma lu khumbu ka Jeremiya, Hananiya; 

13uma lu khumbu ka Ezera, Meshulama; uma lu khumbu ka Amariya, Johanana; 

14uma lu khumbu ka Meluki, Jonatana; uma lu khumbu ka Shebaniya, Josefu; 

15uma lu khumbu ka Harima, Adina; uma lu khumbu ka Merayota, Helekai; 

16uma lu khumbu ka Ido, Zekariya, uma lu khumbu ka Nginetona, Meshulama; 

17uma lu khumbu ka Abidja, Zikiri; uma lu khumbu ka Miniyamina, ka Moadiya, 
Pilitai; 

18uma lu khumbu ka Bilinga, Shamua; uma lu khumbu ka Shemaya, Jehonatana; 

19uma lu khumbu ka Joyariba, Matenai; uma lu khumbu ka Jedaya, Uzi; 

20uma lu khumbu ka Salai, Kalai; uipa lu khumbu ka Amoka, Ebere; 

21uma lu khumbu ka Hilikiya, Hashabiya; la uma lu khumbu ka Jedaya, Netanele. 

22Lu nshi ya Eliyashiba,, Joyada, Johanana la Jadua, asi Lewi, ete wa khumbu ya 
washewo; ndu elombedi wakafundama lu nshi ya diulelu dia Dariyo, usi 
Peresiya. 

23Asi Lewi, ete wa khumbu ya washewo wakafundama lu Buku diʼEkondo edja 
ndu lu nshi ya Johanana, onʼa Eliyashiba. 

24Ewandji wʼasi Lewi: Hashabiya, Sherebiya, la Jeshua, onʼa Kadimiyele, vo la 
anengewo wakelanedi la wo, dia mandulaka la mbukaka Latuyalaka lusaka uku 
diui dia Davidi, untu a Unyashungu, wane lʼetena kawo wanelʼetena kawo. 

25Mataniya, Bakebukiya, Obadiya, Meshulama, Talamona la Akuba waki alami 
wʼasuku wakalamaka waumbelu wa lu asuku. 

26Waso waki lu nshi ya Joyakima, onʼa Jeshua, onʼa Jozadaka, ndu lu nshi ya 
umbuledi Nehemiya, ndu ya Ezera, olombedi la ufundji. 

Ekidielu ka Eheli ka Lukumbu 

27Lʼetena ka nkidia eheli ka lukumbu la Jerusalema waketi asi Lewi uma lu ahuli 
tshe wakawadjashi dia vo ndja la Jerusalema, dia ndjutsha ekidielu 
lʼongenongeno, la lusaka kame lʼimbilu kʼesambu la ekokoloko, akimbi la sese. 

28Asika emimbi wakayi uma lʼutshimba wa Jerusalema ndu uma lu ngeliyʼasi 
Netofa, wakasanganu kame. 

29Akina wakayi uma la Bete-Ngilingala, kete ya Ngeba la Azimaveta, ne dia 
emimbi wakayahikela ngelu lʼutshimba wa Jerusalema. 

30Elombedi la asi Lewi wakayaedia, vo wakedia antu, kuki la eheli ka lukumbu. 

31Dimi lakambiya ewandji wa Juda ladiku diʼeheli. Ku lakakahanya emimbi lu 
elui ehendi a waki, wakatakendakendaka lu enongo ehendi watuki lusaka. Ului 
omotshi wakatshu lu lunya la pami ladiku diʼeheli ka lukumbu utsha la Suku dia 
Tumi. 

32Lʼokongo awo kakatakendakendaka Hashaya la etenyi ka hendi kʼewandji wa 
Juda, 

33Azariya, Ezera, Meshulama, 

34Juda, Bendjamina, Shemaya, Jeremiya, 

35la asika elombedi amotshi waki la amama: Zekariya, onʼa Jonatana, onʼa 
Shemaya, onʼa Mataniya, onʼa Mikaya, onʼa Zakura, onʼa Asafu; 

36ndu wane wuto la ndi, Shemaya, Azarele, Milalai, Ngilalai, Mai, Netanele, Juda, 
la Hanani, kame la dihumahuma dia Davidi, untu la Unyashungu. Ufundji Ezera 
kakatatshokaka la ntundu kawo. 

37La Suku diʼEteko, kakawambela welanedi la wo lu bandelu lʼusumba wa 
Davidi, lu edelu ka lʼeheli ka lukumbu ladiku dia luudu la Davidi, pulu ndu la 
Suku diʼAshi, lu leke lʼehutwelu. 

38Ului ukina wʼambuki wa lusaka wakatshu dia ntuhumana la wo. Dimi lakayeli 
kame la etenyi ka hendi ka wudja ladiku diʼeheli ndu ladiku diʼEtangelu ka Khuka 
ya dja, pulu ndu lʼEheli ka Wuki. 

39Ku taketi ladiku dia Suku dia Efarayima, lasuki la Suku diʼEdjedja, ndu la Suku 
dia Nsi Etangelu ka Hananele, la Etangelu ka Lukama, edja ndu la Suku diʼEkoko. 
Ku vo wakatemala lasuki la Suku diʼElamelu. 

40Okone elui ako ehendi wʼemimbi wakukaka lusaka, wakatemala lu luudu la 
Unyashungu, ku ndu dimi la etenyi ka hendi kʼelohe waki la mi; 

41ndu elombedi Eliyakima, Maseya, Miniyamina, Mikaya, Eliyoenai, Zekariya, 
Hananiya kame lʼamama; 

42ndu Maseya, Shemaya, Eleazara, Uzi, Jehohanana, Malakidja, Elame la Ezere. 
Emimbi waidmbi kame la Jezirahiya laki olombodi awo. 

43Vo wakalambula ela mbu efula lushi lako, wakangenangena, ne dia 
Unyashungu akangenyangenya ongenongeno a wuki, ndu amantu ndu akenda 
wakangenangena. Okone waelu wʼongenongeno wʼuma la Jerusalema 
wakukema etali. 

Uhiku wʼElombedi la Asi Lewi 

44Lushi lako, vo wakasonola apami dia nama mvudu ya waumbelu, la dia 
nkongola elambu, elonga la tenyi dia dikumi, la dia motsha tenyi diakafundama 
lu elembe dikambu dia elombedi la asi Lewi, uku aki efula ka dikambo dia lu 
esumba. Asi Juda wakangenangena lʼulimu wakatshaka elombedi la asi Lewi. 

45Vo wakatshaka ulimu wa Unyashungu awo ndu wa mbedia antu. Emimbi la 
alami wʼasuku wakatshaka elimu awo tshe, uku didjangu dia Davidi la onʼandi 
Solomona. 

46Edjedja, lu nshi ya Davidi la Asafu, olombodi wʼemimbi akiko, ndu esambu wa 
diandu la wa mbuka Unyashungu lusaka wakiko. 

47Lu nshi ya Zerubabele ndu ya Nehemiya, asi Isariyele tshe wakakimoka 
eshasha dikambu dia emimbi la alami wʼasuku, uku akawahumbaka la lushi la 
lushi. Vo wakakitsha etenyi kaki kʼasi Lewi laandi. Ku asi Lewi wakakitsha etenyi 
kaki kʼasika Arona laandi. 

Nehemiya 13 

Alongoswelo wa Nehemiya 

1Lushi lako, vo wakali aui uma lu buku dia Mose la ntundu ka wudja, ku wakatani 
ufundami ati; Usi Amona la usi Moaba, tawotoki lu lusanganya la Unyashungu 
pundju, 

2ne dia vo kunungula asi Isariyele la ma ndu lʼashi; ndu ne dia vo wakawaetela 
Balama la falanga dia ndjuwadja mananu, keli Unyashungu asu akakadimula 
mananu otshoko. 

3Lamʼakawuki olembe ako, vo wakamamitula angendangenda tshe uma le asi 
Isariyele. 

4La ntundu kʼakambu aso, olombedi Eliyashiba, laki la okende wa namaka 
mvudu ya lʼetei a luudu la Unyashungu asu, ndu lakukanaka la Tobiya, 

5akalongoswela Tobiya luudu la wuki lʼetei a luudu la Unyashungu, lene 
akawadjaka elambu wa shima, malashi, diango diʼulimu, tenyi dia dikumi 
diʼepunga, diʼashi wʼelua, la dia iso nshi ya ntundu, uku aki olembe dikambu dia 
asi Lewi, emimbi la alami wʼasuku, ndu elambu wa lediedia dikambu 
diʼelombedi. 

6Lamʼakawatshaka akambu aso, dimi taki la Jerusalema, ne dia dimi lakatshu le 
Aratashasta, khumʼekanga ka Babilona, lʼeleku kʼakumi asatu lʼahendi. Lamʼaketi 
nshi motshi, dimi lakalombe khumʼekanga wulu, 

7wa nkalula la Jerusalema. Dimi lakayena kolo kakatshi Eliyashiba lu dikambu 
dia Tobiya lamʼakandolongoswela luudu lʼetei a lukumbu la seke dia luudu la 
Unyashungu. 

8Ku lakatundja diango tshe dia Tobiya uma lu luudu lako; 

9lakadji olembe dia mbedia mvudu ya lʼetei. Ku lakakaluya diango diʼulimu dia 
luudu la Unyashungu, elambu wa shima la wa malashi loko. 

10Dimi lakayulimbitela nti: Asi Lewi kunungula tenyi diawo. Dimi lakayutana asi 
Lewi la emimbi waki la okende wʼulimu wambushila ndawo, untu lʼuntu dia 
ntukamba ekambo kandi. 

11Okone dimi lakahangwela elohe, lakawambula nti: Okoko wana 
wambosekama luudu la Unyashungu? Ku lakasanganya asi Lewi la emimbi, 
lakakitsha lu ahuli awo wʼelimu. 

12Ku asi Juda tshe wakela tenyi dia dikumi diʼepunga, diʼashi wʼelua ndu dia iso. 

13Ku dimi lakakitsha antu ane dia namaka waumbelu: olombedi Shelemiya, 
ufundji Zadoka, Pedaya, uma lʼatei wʼasi Lewi. Lakawasha ndu Hanana, onʼa 
Zakura, onʼa Mataniya, ukimanyidi ne dia vo waki tutshundju. Vo waki la ulimu 
wa nkahanya anengewo diango. 

14Unyashungu ami li, umbuhoki lu dikambu ne, tuhelaki etsha ami wʼololo 
wakamatshi lu dikambu dia luudu la Unyashungu ami ndu dia elimu alo. 

15Lu nshi sho, dimi lakenyi asi Juda amotshi wamula ashi wʼelua lu yundja lushi 
la mumuya, ndu wemba dikanda diʼepunga diakawahe ladiku dia punda kame la 
wanu, elua wa vinyo, wa fingu, la wehu tshe wa diango diakawayelaka uya la 

Jerusalema lushi la mumuya. Ku dimi lakawaewula lushi lakawasundja ndu 
yawo ya nde. 

16Asi Tura amotshi wakadjase la Jerusalema wakelaka nsi la wehu tshe wa 
diango diʼukanda, wakayudisundjaka lushi la mumuya le asi Juda ndu la 
Jerusalema. 

17Ku dimi lakahangwela ewandji wa Juda, lakawambula nti: Na etshelu kene ka 
kolo kambunyutsha dia nanya lushi la mumuya? 

18Aha wuhu one mbakatshi washenyu? Ndu aha uma lu dikambu ne, mbakela 
Unyashungu asu alanyelu ane tshe ladiku diasu ndu lʼusumba one? Ku nyu 
nyambukutwela Isariyele kele kandi ntu, lamʼambunyulanya lushi la mumuya! 

19Dimi lakadjanga dia vo ndjiha kuki ya Jerusalema la tushu ta shimba, ntundu 
ka lushi la mumuya, la dia vo ndjidihula paka lʼokongo a lushi la mumuya. Ku 
dimi lakakitsha ekambi ami emoishi dia nshimba untu mboto lʼeshiko lushi la 
mumuya. 

20Ku asi ukanda la asundjishi wa wehu tshe wa diango wakalali lʼandja a 
Jerusalema, etena otoi kana tena pendi. 

21Ku dimi lakawaewula, lakawambula nti: Okoko wana wuladinyu lʼandja a 
lukumbu? Naka nyu nyayutsha ntu, layunyunda. Uma lʼetena keso, vo kundja ntu 
lushi la mumuya. 

22Dimi lakadjangela asi Lewi dia vo ndjaedia la dia vo ndjulama asuku dia nkidia 
lushi la mumuya. Unyashungu ami li, umbuho ne dia dikambu ne, unami jku eli 
wuki wa ngandji kaye ka mamba! 

23Lu nshi sho, dimi lakenyi asi Juda wakatshuki amantu wʼasi Ashidode, wʼasi 
Amona, la wʼasi Moaba. 

24Etenyi ka hendi ka anʼawo wakateketaka oteketa wʼasi Ashidode, kumbeya 
nteketa oteketa wa Juda. Vo wakeyaka paka oteketa a wudja omotshi kana 
wudja ukina. 

25Dimi lakahangwela, lakawadji mananu; lakakomola amotshi, lakahatul divu. 
Dimi lakatshibia lu lukumbu la Unyashungu nti: Tanyutshukamiaki anʼanyu 
wʼamantu le anʼawo, ndu tanyutshukelaki anʼanyu wapami anʼawo, kuyanga nyu 
nyame mbatshuka. 

26Aha uma lu dikambu dia wuhu ako, mbakangi Solomona, khumʼekanga ka 
Isariyele? Lʼatei a wedja efula, nduku khumʼekanga kaki uku ndi, ndi akalangema 
le Unyashungu andi. La Unyashungu akukitsha khumʼekanga ka isariyele tshe, 
keli amantu wʼasi wedja wakukutula utsha lu kolo. 

27Undi, ololo shu nyukela dia ntsha kolo kene ka wuki, dia mpedia Unyashungu 
asu lu ntshuka amantu wʼasi wedja? 

28Ona pami omotshi a Joyada, onʼa olombedi a ladiku Eliyashiba, akatshuki onʼa 
Sanabalata, usi Horona. Okone dimi lakawutshanya uma lasuki la mi. 

29Unyashungu ami le, uwauho ne dia vo wakasuwula ulimu wʼolombedi ndu 
sheki yakadji elombedi ndu yʼasi Lewi. 

30Okone dimi lakawaedia uma le asi wedja tshe. Lakasha elombedi la asi Lewi 
untu lʼuntu okende wʼulimu wakandahumbi ntsha, 

31ndu wa elambu wa kunyi lu tena diakasonwana, ndu elambu wʼelonga. 
Unyashungu ami li, umbuho ololo! 

Esta 

Esta 1 

Vashiti Ambuhedia Didi dia Ahasuero 

1Lu nshi ya Ahasuero, Ahasuero ako kakulela beke dia wedja lukama akumi 
ahendi la esambeli, uma lu kete ya lndiya pulu ndu lu kete ya Etiyopiya. 

2Lu nshi yako, khumʼekanga Ahasuero akadjashi lu kiti kandi ka diulelu keli lu 
luudu la khumʼekanga la Susa, usumba a wuki. 

3Lʼeleku ka satu ka diulelu diandi, ndi akatshela ewandji tshe waki lʼokongo andi, 
ekambi andi, ewandji wʼului wʼalimbi wʼasi Peresiya ndu wʼasi Mediya, antu a 
waki ndu embuledi wa beke wakasangana la ntundu kandi, dambu. 

4Ndi akawaenya engonyi la lutumbu la diulelu diandi, nemo la wulu andi wa 
mamba nshi efula, nshi lukama la akumi enanei. 

5Lamʼaketi nshi yako, khumʼekanga akatshela antu tshe waki lʼusumba a wuki 
wa Susa, ndu wa waki ndu wa tshitshe, dambu yediko ya nshi esambeli, lu seke 
diʼekambo ka luudu la khumʼekanga. 

6Wakahane ahondo a wema, ndu wʼedima wakakelekami la ekodi wa linene 
wʼololo la wʼengingi lu ashingu wa fesa ndu lu dikoho diʼave wʼawadiawadi. 
Tangi ya paunyi la ya fesa yaki lʼudihi yakatshama lʼave wʼushinga a wulu wa 
tilili, wa ngaingai, wʼendondo ndu wʼedima. 

7Vo wakawasha dinono lu akoho a waki wa paunyi, akoho a waki a wehu wehu. 
Wanu wa khumʼekanga wakakimwama efula lu lukahu la khumʼekanga. 

8Keli vo konosha untu la khudu, ne dia khumʼekanga akadjangela antu tshe waki 
lu luudu landi, dia untu lʼuntu ntsha uku lulangu landi. 

9Ndu Vashiti, khumʼekanga ka umuntu, akatshela amantu waki lu luudu la 
diulelu la khumʼekanga Ahasuero dambu. 

10Lu lushi lʼesambeli la dambu, lamʼakangenangena utema a Khumʼekanga 
Ahasuero la wanu, ndi akatela Mehumana, Bizita, Harabona, Bingita la Abangita, 
Zetara la Karakasi, elenga esambeli wakakambaka lu luudu la khumʼekanga 
Ahasuero, 

11dia vo mbela khumʼekanga ka umuntu Vashiti la ntundu kandi ulimbi dembo 
diandi dia kusu dia lu khumʼekanga, dia menya wedja la ewandji dimena diandi, 
ne dia Vashiti aki dimena diahangone. 

12Keli khumʼekanga ka umuntu Vashiti akatuni ndja lamʼakutumela 
khumʼekanga diui dia ndi ndja le elenga. Uma lu dikambu so, khumʼekanga 
akumala, akadanganela la kele ka wulu. 



897 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

13Khumʼekanga akasawula la akanga a yimba wakeyaka elembe la dumbwelu. 

14Lanʼeli ewandji esambeli wʼasi Peresiya la wʼasi Mediya, wakayalaka lasuki la 
khumʼekanga ndu waki lu dihuli dia ntundu lu diulelu diandi: Karashema, 
Shetara, Adimata, Tarashishi, Merese, Marasena, la Memukana. 

15Ndi akawambula ati: Kata elembe, dia shu ntshela khumʼekanga ka umuntu 
Vashiti na? ne dia ndi hatshi uku diui diakutumedi khumʼekanga Ahasuero le 
elenga. 

16Ku Memukana akakaluya diui la ntundu ka khumʼekanga la ewandji ati: 
Khumʼekanga ka umuntu Vashiti hakutshedi weme utu kolo, keli ndi akatshedi 
ndu ewandji tshe la antu tshe weli lu beke diaye dia wedja, we khumʼekanga 
Ahasuero, kolo. 

17Dikambu ne diambutsha khumʼekanga ka umuntu diayeyama le amantu tshe, 
ku vo wayonyolaka waumewo. Ku wayutaka vati: Khumʼekanga Ahasuero 
akatela wadendi khumʼekanga ka umuntu Vashiti dia ndi ndja la ntundu kandi, 
keli ndi kuntsho. 

18Umaka elo, wadi wʼewandji wa Peresiya la wa Mediya wayuka lukumu la 
dikambu dia mbutsha khumʼekanga ka umuntu ku wayuditelaka ewandji tshe 
wa khumʼekanga. Uma lu dikambu so, dionyo la kele ayuyala efula. 

19Naka we khumʼekanga alanga, udjangi didjangu, wadifundi lʼatei wʼelembe 
wʼasi Peresiya la wʼasi Mediya, waheyi nkadimo, diaha Vashiti ndja ntu la ntundu 
kaye, we khumʼekanga Ahasuero. Usha umuntu luleki ololo dihuli diandi, dia 
khumʼekanga ka umuntu. 

20Lamʼayudiangana lukumu la didjangu diaye we khumʼekanga lu diulelu diaye, 
amantu tshe wayolemia waumewo, wa ladiku ndu wa wa lʼesi. 

21Aui aso wakangenyangenya khumʼekanga la ewandji, ku khumʼekanga akatshi 
uku diui dia Memukana. 

22Khumʼekanga akatumi mikanda lu beke tshe dia diulelu, leke la leke uku 
efundelu kalo, wudja la wudja uku oteketa awo, ati: Pami tshe ayali uwandji wa 
luudu landi, kateketaki oteketa a wudja awo. 

Esta 2 

Esta Ambuyala KhumʼEkanga ka Umuntu 

1Lʼokongo diku lamʼakakitakita kele ka khumʼekanga Ahasuero, ndi akuho 
Vashiti la dikambu diakandatshi ndu didjangu diakandadji lu dikambu diandi. 

2Ekambi wakati vati: Wayangeli khumʼekanga esekaseka wʼamantu weki 
dimuma ndu wʼamena. 



898 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

3Khumʼekanga adji elohe lu beke tshe dia diulelu diandi, dia vo nsanganya 
esekaseka wʼamantu tshe weki dimuna ndu amena, dia mbaela la Susa, usumba 
a wuki, lu luudu lʼamantu la khumʼekanga, la tshina dia elamelu ka Hengai, 
olenga a khumʼekanga laki la okende wa nama amantu, layuwashaka diango dia 
vo ndjaedia. 

4Ku usekaseka a umuntu layongenyangenya khumʼekanga, ayuyala wadi a 
khumʼekanga ka umuntu lu dihuli dia Vashiti. Aui aso wakangenyangenya 
khumʼekanga, ku ndi akatshi. 

5Usi Juda omotshi, lukumbu landi Morodekai, onʼa Jayira, onʼa Shimei, onʼa 
Kisha, usi Bendjamina, akadjashi la Susa, usumba a wuki. 

6Nebukadineza, khumʼekanga ka Babilona, akawembe uma la Jerusalema lʼului 
wʼafumbi wakambema, wakandatole kame la Jekoniya, khumʼekanga ka Juda. 

7Ndi akudia Hadasa, letawo vati: Esta, onʼa onangu shi, ne dia shi la nyangu 
wakavu. Usekaseka ako aki la diema dia dimena. Lamʼakavu shi la nyangu, 
Morodekai akawete onʼandi. 

8Lamʼakawadianganya didjangu dia khumʼekanga la olembe andi, ku 
wakasanganya esekaseka wʼamantu efula lu usumba a wuki wa Susa, la tshina 
dia elamelu ka Hengai. Esta akosama lu luudu la khumʼekanga la tshina dia 
elamelu ka Hengai, ulami wʼamantu. 

9Usekaseka a umuntu ako akangenyangenya Hengai, akahumo lukulu lʼolo lu 
ashu wa Hengai, ku ndi akawusha diango esadi dia ndi ndjaedia, ndu mbu ya 
nde, ndi la esekaseka wʼamantu esambeli wakandasonola uma lu luudu la 
khumʼekanga. Ndi akosekola ndi la ekambi andi wʼamantu utsha lu dihuli diuleki 
dimena lu lukumbu lʼamantu. 

10Esta kumvutela antu wudja andi kuyanga khumbu kandi, ne dia Morodekai 
akusike dia ndi mvuta. 

11Morodekai akatshokaka la lushi la lushi lu welelo wa seke dia lukumbu 
lʼamantu, dia nteya okone eli Esta, ndu uku akawutshelaka. 

12Lamʼakashili esekaseka wʼamantu mbediama ngondo dikumi la hyendi, uku 
aki olembe le amantu, usekaseka lʼusekaseka a umuntu akatshu etena kandi le 
khumʼekanga Ahasuero; vo wakayalongosola okone: ngondo shamalu iso, la 
ngondo shamalu diango diʼepumu la malashi kame la diango dia mbedia amantu. 

13Osoku mbakayi usekaseka lʼusekaseka a umuntu le khumʼekanga. Ku 
lamʼakandeti uma lu luudu lʼamantu utsha lu luudu le khumʼekanga, 
wakukimwela dia ndi mbosa kene tshe kakandalangi. 

14Ndi akoto le khumʼekanga la dikolo, ku wedi a pindju ndi aketi lu luudu lukina 
lʼamantu, la tshina diʼelamelu ka Shashingaze, olenga wa khumʼekanga, ulami 

wʼeseka andi. Usekaseka ako kumbeya nkalula le khumʼekanga ntu, tshikima ndi 
kakaweti lukumbu. 

15Lamʼakakuki etena ka Esta, onʼa Abihayili, onangu shi Morodekai lakawete 
ona, ntsho utsha le khumʼekanga, ndi konomba nduku engo, tshikima kene 
kakawutela Hengai, olenga wa khumʼekanga, laki la okende wʼamantu. Esta 
akahumoka lukulu lʼolo lu ashu a wane tshe wakawenaka. 

16Lu ngondo ka dikumi, ketawo ngondo ka Tebete, eleku kʼesambeli ka diulelu 
dia khumʼekanga Ahasuero, kakalombwama Esta utsha le ndi, lu luudu la diulelu. 

17Khumʼekanga akalangi Esta ndeka amantu akina tshe, ku ndi akukama ngandji 
ka mamba la ketshi la ntundu kandi uleki esekaseka wʼamantu ekina tshe. Ndi 
akulimbi dembo dia kusu dia lu khumʼekanga lʼote; akawete khumʼekanga ka 
umuntu lu dihuli dia Vashiti. 

18Khumʼekanga akatshela ewandji andi tshe la ekambi andi dambu dia nemia 
Esta. Ndi akasha beke dia wudja mumuya, ndi akakimo eshasha uku atukahaka 
khumʼekanga. 

Morodekai Ambushula Sheki Yakawadjela Khumʼekanga 

19Etena ka hendi kakawasanganya esekaseka wʼamantu, Morodekai akadjashi la 
suku dia khumʼekanga. 

20Esta kumvuta khumbu kandi kuyanga wudja andi, ne dia Morodekai 
akushimbi. Ndi akayeli aui wa Morodekai la kolamelu, uku lu nshi 
yakandawudiaka. 

21Lʼetena kako, lamʼakadjashi Morodekai la suku dia khumʼekanga, Bingitana la 
lereshe, elenga ehendi wa khumʼekanga, alami wa suku, wakuki kele, wakalangi 
mbahe khumʼekanga Ahasuero lunya. 

22Morodekai akeyi dikambu; akatutela khumʼekanga ka umuntu Esta. Ku ndi 
akatutela khumʼekanga dikambu diako lu lukumbu la Morodekai. 

23Vo wakayangi dikambu diako, ku dio diakatanema mete. Okone wakahane 
elenga ako ehendi lʼutamba. Ku dikambu so diakafundama lu Buku diʼEkondo la 
ntundu ka khumʼekanga. 

Esta 3 

Sheki ya Hamana ya Ndjaka Asi Juda 

1Lʼokongo wʼakambu aso, khumʼekanga Ahasuero akambiya Hamana, onʼa 
Hamedatana, usi Anganga; akawedia, akukitsha lʼedie ka ladiku dia die dia 
ewandji tshe waki lasuki la ndi. 

2Ekambi tshe wa khumʼekanga wakemalaka la suku dia khumʼekanga, 
wakakhuselaka Hamana adui, wakotemolaka, ne dia osoku mbaki didjangu dia 

khumʼekanga lu dikambu diandi. Keli Morodekai kumbukhuselaka adui, 
kumbotemolaka. 

3Ku ekambi wa khumʼekanga wakemalaka la suku dia khumʼekanga, wakambula 
Morodekai vati: Okoko wana wadiakaye olembe wa khumʼekanga? 

4Lamʼakawawutelaka la lushi la lushi, ndi kumbaukela. Ku vo wakatutela 
Hamana dikambu diako, dia mena kana Morodekai ayushikikala lu esangweyu 
kandi. Vo wakawutela vati: Usi Juda kendi. 

5Hamana akenyi ati: Morodekai hakhuse adui la ntundu kami, ndu hantemola, 
ku ndi akadanganela la kele. 

6Keli ndi akonyola dia mbahe Morodekai ndame lunya, ne dia vo wakawutela 
wudja akona waki Morodekai. Ku ndi akalangi ndjaka wudja wa Morodekai, asi 
Juda tshe, wakatanema lu diulelu tshe dia Ahasuero. 

7Lu ngondo ka ntundu, ketawo ngondo ka Nisana, lu eleku ka dikumi lʼahendi ka 
diulelu dia khumʼekanga Ahasuero, wakukaka Puru, kitshimudi ati: Uwali, la 
ntundu ka Hamana la lushi la lushi, ndu la ngondo la ngondo edja ndu lu ngondo 
ka dikumi lʼahendi, ketawo ngondo ka Adara. 

8Hamana akatela khumʼekanga Ahasuero ati: Lʼatei a beke tshe dia diulelu diaye, 
eko wudja omotshi wakadiangaka ndu wuyalaledi lʼatei a wedja. Wudja ako 
weko la elembe wutshikitanyi lʼelembe wa wedia tshe, hawutulamaka elembe 
wa khumʼekanga. Nduku uhumba wa khumʼekanga mbatshika ki. 

9Naka khumʼekanga nangaka, wafundi didjangu dia mbadiaka, ku dimi 
layukimo talata ya fesa nunu dikumi le wane weli la okende wʼakambu wa 
knumʼekanga, dia vo yikitsha lu waumbelu wa khumʼekanga. 

10Khumʼekanga akanya lohete la ndi uma lu lunya, akaludji Hamana, onʼa 
Hamedatana usi Anganga, utunyi wʼasi Juda. 

11Khumʼekanga akatela Hamana ati: Wakakusha falanga, ndu wudja one pupu; 
uwatsheli uku alangaye. 

12Ku lushi la dikumi lʼasatu la ngondo ka ntindu, waketi afundji wa khumʼekanga. 
Ku vo wakayufunda kene tshe kakadjangela Hamana olohe wa khumʼekanga, 
embuledi wa beke tshe dia wedja, ndu ewandji wa wedja tshe, leke la leke uku 
efundelu kawo, ndu wudja la wudja uku oteketa awo. Wakafundi mikanda lu 
lukumbu la khumʼekanga Ahasuero, ku wakemati la lohete la khumʼekanga. 

13Wakatumi mikanda ako la andawi lu beke tshe dia wedja dia khumʼekanga, dia 
vo nanya, ndjaka la nshila asi Juda tshe ushiki, akenda ndu esumbi, amantu la 
ana wʼashashi lu lushi otoi, lushi la dikumi lʼasatu la ngondo ka dikumi lʼahendi, 
ketawo ngondo ka Adara, ndu dia vo mumba diango diawo dimbu. 

14Mikanda waki la dikatshi diakafundami olembe wakawahumbi nyanganya lu 
leke la leke tshe, ndu diakaweti wedja tshe dia vo ndjalongosola lushi lako. 

15Andawi wakatshu esadi uku diui dia khumʼekanga. Olembe ako akadiangana 
ndu lu Susa, usumba a wuki. Ku lamʼaki khumʼekanga la Hamana lu no, usumba 
wa Susa wakakasana. 

Esta 4 

Esta Ambulaka dia Nteketela Wudja Awo 

1Lamʼakeyi Morodekai akambu tshe wakatshama, ndi akatshatsha ahondo andi, 
akalote dikutu, akayatela utuku. Ku ndi akatshu kʼatei usumba, atadi ekuku a 
wulu. 

2Ndi akatshu pulu ndu la suku dia khumʼekanga, diaki olembe waha untu lolote 
dikutu mboto. 

3Lu beke tshe diakakumi olembe la didjangu dia khumʼekanga, lunyangu la wulu 
lakayala lʼatei wʼasi Juda. Vo wakakili ma, wakaleli la ekuku a wulu. Antu efula 
waketama lu akutu, lu etuku. 

4Ekambi wʼamantu wa Esta la elenge andi wakatuwutela dikambu so, ku ndi 
akate sulu. Ndi akatumela Morodekai ahondo wa ndota, dia ndi nkulula dikutu, 
keli ndi kunanga. 

5Esta aketi Hataka, olenga omotshi wa khumʼekanga, wakandakitsha dia 
namaka Esta, akutumi le Morodekai dia mbeya dikambu diambutumba, ndu 
uma lendi uyedio. 

6Ku Hataka akatshu le Morodekai lu seke dia wuki diʼusumba, diaki la ntundu ka 
suku dia khumʼekanga. 

7Morodekai akawutela akambu tshe wakayala le ndi, ndu efula ka falanga 
kakalaki Hamana dia mbidja lu waumbelu wa khumʼekanga, difutu dia nshila asi 
Juda ushiki. 

8Ndi akawusha ndu dikatshi diakafundama olembe wakadiangana lu Susa lu 
dikambu dia mbadiaka, dia ndi ntudienya Esta la ntusanyia olembe ako, la dia 
ntuwutela dia ndi ntsho lʼongenongeno le khumʼekanga la ntolomba lu dikambu 
dia wudja andi. 

9Hataka akayutela Esta aui wa Morodekai. 

10Esta akatumi Hataka dia ntutela Morodekai ati: 

11Ekambi tshe wa khumʼekanga ndu antu wa lu beke dia weuja uia khumʼekanga 
mbeyaka vati: Olembe otoi weko wa ndjaka untu tshe, pami kana umuntu, layota 
le khumʼekanga lu seke dia lʼatei, lakiwo kumbeta. Tshikima one lutshumi 

khumʼekanga danga dia paunyi, kukuki mbika. Enda, lʼatei a nshi akumi asatu 
nye, khumʼekanga atambeti. 

12Wakatutela Morodekai aui wa Esta. 

13Ku Morodekai akatumela Esta diui ati: Tukanaki wati: We kayuhanda lʼatei 
wʼasi Juda tshe ne dia we eko lu luudu la khumʼekanga. 

14Naka we ayolembohala ki kakiane, ekimanyelu la etshungwelu kayuya le asi 
Juda uma lu leke lukina, keli we la khumbu ka sho nyayudiakema. Eya kana lu 
dikambu diambutumba lʼetena kene, mbakayakumi lu diulelu? 

15Ku Esta akatumela Morodekai diui ati: 

16Utshu, utusanganya asi Juda tshe weli lu Susa, nyutunkileli ma, tanyolekaki, 
tanyonokaki yediko ya nshi shatu lʼutshu kana la yanyi. Ndu dimi la ekambi ami 
wʼamantu tayukila ma pupu. Ku dimi layutoto le khumʼekanga, kuyanga mbeko 
olembe Naka dia mvo, ku dimi mvo. 

17Morodekai akunela, akatutsha akambu tshe wakawutela Esta. 

Esta 5 

Esta Ambeta Khumekanga la Hamana lu Dambu 

1Lu lushi la satu Esta akalote ahondo andi wa lu khumʼekanga, akatemala lu seke 
dia lʼatei dia luudu la khumʼekanga, lu welelo wa luudu la khumʼekanga. Laso ku 
khum ekanga udjashi lu kiti kandi ka diulelu, lu luudu la khumʼekanga, lu welelo 
wa eotwelo ka luudu. 

2Lamʼakenyi khumʼekanga khumʼekanga ka umuntu Esta emadi lu suku, Esta 
akahumo lukulu lʼolo lu ashu andi. Khumʼekang … akatshumi danga dia paunyi 
diakandakimedi lu lunya, ku Esta akasukana, akakimela kuma ka danga. 

3Khumʼekanga akawumbula ati: Khumʼekanga ka umuntu Esta, kambutumba 
na? kalangaye na? Kuyanga etenyi ka hendi ka diulelu, dimi layukushato. 

4Esta akûkaluya diui ati: Naka we nangaka, we knumʼekanga, kuyi elo we la 
Hamana lu dambu, diamumolongoswela. 

5Khumʼekanga akati ati: Nyutuyangi Hamana esadi, dia shu ntsha uku wata Esta. 
Khumʼekanga la Hamana wakatshu la dambu diakalongosola Esta. 

6Lamʼakawanokaka wanu, khumʼekanga akambula Esta ati: Na elombelo kaye? 
Dimi layukushato. Kuyanga etenyi otoi ka hendi ka diulelu, we ayukilungula. 

7Esta akûkaluya diui ati: Dikambu ne mbalangami, ndu mbalombami nti: 

8Naka lambuhumo lukulu lʼolo lu ashu aye, we khumʼekanga, ndu naka we 
nangaka ngenyangenyami la mbishami kene kakolombami, kuyi ntu lui, we la 

Hamana, lu dambu diayumunyolongoswela. Ku lʼetena keso, dimi layukukaluya 
we khumʼekanga diui, uku akaya-mumbudi. 

9Hamana akatumbi lushi lako lʼongenongeno la utema too la diandu. Keli 
lamʼakandenyi Morodekai la suku dia khumʼekanga, ndi kumemala kuyanga 
nsukasuka la ntundu kandi, ku ndi akawuki kele. 

10Keli Hamana akayakimela, akatshu lakandi; akatumi antu la iteta engenyi andi 
la wadendi Zereshe. 

11Hamana akasanyia wuki wʼongonyi andi, efula ka anʼandi, la akambu tshe 
wakutshela khumʼekanga dia mbete wuki, ndu uku akandawumbiya ladiku di 
ewandji la ekambi wa khumʼekanga. 

12Hamana akati ntu ati: Dimi dime kaketawi khumʼekanga ka umuntu Esta ntsho 
kame la khumʼekanga lu dambu, diakandatshi. Ndi ayumbeta ntu ndu lui dia 
dimi ntsho kame la khumʼekanga lakandi. 

13Keli akambu aso tshe hawuyala waho le mi lamʼatumenaka usi Juda oso, 
Morodekai, udjashi la suku dia khumʼekanga. 

14Ku wadendi Zereshe la engenyi andi tshe wakawutela vati: Walongosole 
utamba wʼutali wa kubita akumi atanu. Lui la pindju, kutolombe khumʼekanga 
dia vo mpane Morodekai loko, lʼokongo diku we ayutsho lʼongenongeno, we la 
khumʼekanga, utsha lu dambu. Aui aso wakangenyangenya Hamana. Ndi 
akatumi antu dia vo nongosola utamba. 

Esta 6 

Wambutshutshiya Hamana dia Nemia Morodekai 

1Lʼutshu, khumʼekanga kumbeya ndala. Ndi akatumi untu dia ndi mbela buku 
diʼEkondo. Vo wakali ekondo ako la ntundu ka khumʼekanga. 

2Vo wakatani uku akashula Morodekai dikambu dia Bingitana la Tereshe, elenga 
ehendi wa khumʼekanga, wakalamaka mbalasa, uku akawalangi mbahe 
khumʼekanga Ahasuero lunya. 

3Khumʼekanga akambula ati: Na dikambu diakawatshela Morodekai dia 
mbolemia lu dikambu so? Ku ekambi wa khumʼekanga wakukimanyiaka, 
wakûkaluya diui vati: Vo kumbutshela nduku dikambu. 

4Ku khumʼekanga akambula ati: Akona eli lu seke? Etena keso ku Hamana 
ambukuma lu seke dia luudu la khumʼekanga, dia ndjolomba khumʼekanga dia 
vo mpane Morodekai lʼutamba wakandalongosola dikambu diandi. 

5Ekambi wa khumʼekanga wakûkaluya diui vati: Hamana kemadi lu seke. 
Khumʼekanga akawatela ati: Ndi oto. 

6Hamana akoto, ku khumʼekanga akawumbula ati: Ngandi ukukiwo ntshela untu 
lalanga khumʼekanga nemia? Hamana akati lʼutema ati: Na untu ukina, aha 
dimʼoso alanga khumʼekanga nemia? 

7Ku Hamana akakaluya khumekanga diui ati: Le untu lalanga khumʼekanga 
nemia, 

8dieli la wo dia mbosa ahondo wa diulelu watolotaka khumʼekanga, falasa 
katahemaka khumʼekanga, la dembo dia kusu diatundaheka, 

9ku nkimo ahondo la falasa le uwandji a wuki omotshi, dia ndotsha untu lalanga 
khumʼekanga nemia, la nkindula la ndi lu falasa lʼusumba, ku ntahangohangoka 
la ntundu kandi ati: Okone mbatuwutshelaka untu lalanga khumʼekanga nemia. 

10Ku khumʼekanga akatela Hamana ati: Ose ahondo la falasa esadi uku wutshiye, 
utsheli Morodekai, usi Juda, ludjashi la suku dia khumʼekanga osoku. Tutshikaki 
nduku dikambu lu aui tshe wakayatshi. 

11Ku Hamana akose ahondo la lalasa, akalotsha Morodekai. Ndi akakindula la 
ndi lu falasa lu dihuli la dihuli lʼusumba, atahangohango la ntundu ka ndi ati: 
Okone mbatuwutshelaka untu lalanga khumʼekanga nemia. 

12Morodekai akakalula la suku dia khumʼekanga, ku Hamana akakalula esadi 
utsha lakandi la lunyangu la ote kolaa. 

13Hamana akatusanyia wadendi Zereshe la engenyi andi tshe dikambu diakayala 
le ndi. Ku akanga a tumba andi la wadendi Zereshe wakawutela vati: Naka 
Morodekai, lakayatatela nko la ntundu kandi, eko uma lu diuhu diʼasi Juda, we 
heya mbutshela nduku dikambu. Keli we ayoko la ntundu kandi. 

14Kamʼakawateketaka la ndi, ku elenga wa khumʼekanga wambukuma. Vo 
wakatshu la Hamana esadi utsha lu dambu diakalongosola Esta. 

Esta 7 

Wambuhane Hamana 

1Khumʼekanga la Hamana wakatshu lu dambu laka khumʼekanga ka umuntu 
Esta. 

2Lushi lako la hendi, khumʼekanga akambula Esta ntu lamʼakawanokaka wanu 
ati: Khumʼekanga ka umuntu Esta, na elombelo kaye? Wayukushato. Kuyanga 
etenyi otoi ka hendi ka diulelu, we ayukilungula. 

3Ku khumʼekanga ka umuntu Esta akûkaluya diui ati: Khumʼekanga li, naka dimi 
lambuhumo lukulu lʼolo lu ashu aye, ndu naka we khumʼekanga nangaka, 
ushimbeli lumu lami! oso eli elombelo kami; ndu, ushimbeli wudja ami! oso eli 
lulangu lami. 

4Shu takasundjama dimi la wudja ami, dia shu nanyema, ndjakema la shilama 
ushiki. Keli naka shu takasundjama dia ndjala fumbi la ekambi wʼamantu, ku 
dimi lambolembohala, utunyi heya nfuta khumʼekanga elanyelu kutshendi. 

5Khumʼekanga Ahasuero akahula diui, akambula khumʼekanga ka umuntu Esta 
ati: Na ndi na? Lendʼeli one lasanguya dia ntsha osoku? 

6Ku Esta akûkaluya diui ati: Uhetshi, utunyi, eli Hamana, pami kolo kene! 
Hamana akandama la woma wa mamba la ntundu ka khumʼekanga la 
khumʼekanga ka umuntu. 

7Ku lamʼakuki khumʼekanga kele, ndi akunela, akatshiki dambu, akatshu utsha 
lʼekambo ka luudu la khumʼekanga. Hamana akatshikala dia nomba eku le 
khumʼekanga ka umuntu Esta, ne dia ndi akenyi ololo ati: Elanyelu kandi 
kakayadi lu lumu la khumʼekanga. 

8Lamʼakakalula khumʼekanga uma lʼekambo ka luudu la khumʼekanga uya lene 
akawanoka wanu, atani ku Hamana one akayasungutudi lu tangi, lene aki Esta. 
Ku ndi akati ati: Aha dia ntshela khumʼekanga ka umuntu la ngala la ntundu 
kami, ka lʼatei a luudu lami? Kamʼakatumbi diui so uma lʼunyo wa khumʼekanga, 
wakakumbi elundji ka Hamana. 

9Harabona, olenga omotshi lʼatei wʼelenga wakakambelaka khumʼekanga ulimu, 
akati ati: Enda, utamba weli la utali wa kubita akumi atanu, wakalongosola 
Hamana dikambu dia Morodekai lakateketa dikambu diʼololo dia khumʼekanga, 
weko lu luudu la Hamana. Khumʼekanga akati ati: Watuhane loko. 

10Ku vo wakahane Hamana lʼutamba wakandalongosola dikambu dia 
Morodekai. Kele ka khumʼekanga akakitakita. 

Esta 8 

Wambitsha Asi Juda Wulu wa Ndjashimbela 

1Lushi lako, khumʼekanga Ahasuero akakimo wa lu luudu la Hamana, utunyi 
wʼasi Juda, lu anya wa khumʼekanga ka umuntu Esta. Morodekai akayi la ntundu 
ka khumʼekanga, ne dia Esta akulimbitshiya uku wutondi la ndi. 

2Khumʼekanga akanya lohete landi lakandose uma le Hamana, akalusha 
Morodekai. Esta akakitsha Morodekai ladiku dia wa lu luudu la Hamana. 

3Esta akatoteketa ntu la ntundu ka khumʼekanga. Ndi akayakosha lʼekulu andi, 
akaleli, akosengasenga dia ndi nshimba kolo ka Hamana, usi Anganga, la 
dikambu diakandasanguya dia ntshela asi Juda. 

4Khumʼekanga akatshumi Esta danga dia paunyi, ku Esta akunela, akemala la 
ntundu ka khumʼekanga. 

5Ndi akatela khumʼekanga ati: Naka we nangaka we khumʼekanga, naka 
lambuhomo lukulu lʼolo lu ashu aye, naka dikambu ne dieli ololo le ye, we 
khumʼekanga, ndu naka we nangakami, wafundi dia minya mikanda 
wakasanguya Hamana, onʼa Hamedatana, usi Anganga, wakandafundi dia 
ndjaka asi Juda weli lu beke tshe dia kete ya khumʼekanga. 

6Ukundi ukukimi mena kolo kayuya le wudja ami? Ndu ukundi ukukimi mena 
elanyelu ka diunu diami? 

7Khumʼekanga Ahasuero akatela khumʼekanga ka umuntu Esta la Morodekai, usi 
Juda, ati: Nyulungi, dimi lakakimo wa lu luudu la Hamana lu anya wa Esta. 
Wakuhane Hamana lʼutamba, ne dia ndi akasimbula lunya le asi Juda. 

8Nyufundi olembe uku alanganyu lu dikambu diʼasi Juda lu lukumbu la 
khumʼekanga, nyumati la lohete la khumʼekanga, ne dia olembe wufundami lu 
lukumbu la khumʼekanga, ndu wumatemi la lohete la khumʼekanga, haweyi 
nkadimo. 

9Lu lushi lʼakumi ahendi la shatu la ngondo ka satu, ketawo ngondo ka Sivana, 
waketi afundji wa khumʼekanga. Ku vo wakayufunda aui tshe wakadjanga 
Morodekai lu dikambu diʼasi Juda le elohe, embuledi la ewandji wa beke lukama 
akumi ahendi la esambeli, diaki uma la Indiya edja ndu lʼEtiyopiya. Leke la leke 
uku ufundelu awo, wudja la wudja uku oteketa awo, ndu asi Juda uku ufundelu 
awo la oteketa awo. 

10Vo wakafundi lu lukumbu la khumʼekanga Ahasuero, wakamati la lohete la 
khumʼekanga, wakatumi mikanda lu anya wa ambahemi wa falasa, wakahemaka 
lu falasa ya luwangu, yakuto uma le falasa ya khumʼekanga. 

11Lu mikanda ako, khumʼekanga akasha asi Juda wa lʼusumba lʼusumba wulu wa 
ndjasanganya la ndjashimbela, wa nanya, wa ndjaka la wa nshila antu wa lu 
wudja la wudja, ndu wa lu leke la leke wayusanguya mbalosha vo, wadiewo la 
anʼawo ushiki, la mumba diango diawo dimbu. 

12Dikambu diako kadiutshami lu beke tshe dia khumʼekanga Ahasuero lu lushi 
la dikumi lʼasatu la ngondo ka dikumi lʼahendi, ketawo ngondo ka Adara. 

13Mikanda waki la didjangu, diako dia-kawahumbi ntuma utsha lu beke tshe, 
wakafundama lʼoteketa a wudja la wudja, dia vo mbeya vati: Asi Juda 
wayuyalongosola dia nsomboya atunyi awo lushi loso. 

14Ku ambahemi wa falasa ya luwangu yakakambaka ulimu wa khumʼekanga, 
wakunela esadi, wakatshu luwangu lutu uku diui dia khumʼekanga. Wakatatela 
mbidja didjangu diako lʼusumba a wuki wa Susa. 

15Morodekai akamo uma la ntundu ka khumʼekanga olote dihondo dia diulelu, 
diʼudima la dia wema, la dembo dia kusu dia paunyi dia wuki la ukutu wa linene 
lʼololo wʼengingi. Asi usumba wa Susa wakahangohango, wakangenangena. 

16Asi Juda wakayala la diese, etema wa ki, ongenongeno la nemo. 

17Lu leke tshe ndu lʼusumba tshe wakakumi olembe la didjangu dia 
khumʼekanga, asi Juda wakayala la etema wa ki, ongenongeno, alambu la nshi ya 
mumuya. Asi wedja efula wakayaete asi Juda, ne dia woma wʼasi Juda 
wakawandi. 

Esta 9 

Asi Juda Wambudiaka Atunyi Awo 

1Lu lushi la dikumi la satu la ngondo ka dikumi lʼahendi, ketawo ngondo ka 
Adara, lushi lakahumbi diui la didjangu dia khumʼekanga ntshama, 
lakalungamela atunyi wʼasi Juda mbaulela, lo lakakadimo lushi la asi Juda 
mbulela atunyi awo. 

2Asi Juda wakasangana lu esumba awo lu beke tshe dia kete ya khumʼekanga 
Ahasuero dia mbahe waku wakalangi mbatshela kolo lunya. Nduku untu akeyi 
nsemanela la wo, ne dia woma awo akandi wedja tshe. 

3Ewandji tshe wa beke, elohe, embuledi la waku wakatshaka ulimu wa 
khumʼekanga, wakakimanyia asi Juda, ne dia vo wakatela Morodekai asulu. 

4Morodekai akayala untu a wuki lu luudu la khumʼekanga. Lukumu landi 
lakadiangana lu beke tshe, ne dia ndi akatakolamelaka mpama. 

5Asi Juda wakahiki atunyi awo tshe tombo, wakadiaki, wakashili ushiki; 
wakatshela waku wakahetshaka uku akawalangi. 

6Lʼusumba a wuki wa Susa, asi Juda wakadiaki, wakalanya apami kama tshanu. 

7Vo wakadiaki ndu Parashandata, Dalafona, Aspata, 

8Porata, Adaliya, Aridata, 

9Paramashita, Arisai, Aridai la Vayizata, 

10ana wʼapami dikumi wa Hamana, onʼa Hamedatana, utunyi wʼasi Juda. Keli vo 
kumumba diango diawo dimbu. 

11Lushi lako, wakayutela khumʼekanga lukumu lʼefula ka waku wakadiakema 
lʼusumba a wuki wa Susa. 

12Khumʼekanga akatela khumʼekanga ka umuntu Esta ati: Asi Juda wambudiaka, 
wambulanya apami kama tshanu lʼusumba one wa Susa kame la ana aoami 
dikumi wa Hamana; keti lu beke dikina dia khumʼekanga! Ku kakiane, na 
elombelo kaye? Wayukushato. Alangaye ntu na? Vo wayukutshela to. 

13Esta akûkaluya diui ati: Naka we khumʼekanga nangaka, etawo asi Juda 
wudjashi la Susa ntsha ndu lui uku didjangu diʼelo. Kawuhane ana apami dikumi 
wa Hamana lʼutamba. 

14Khumʼekanga akadjanga dia vo ntsha osoku. Didjangu diakadiangana lu Susa, 
ku wakahane ana apami dikumi wa Hamana. 

15Asi Juda waki la Susa wakasangana lushi la dikumi lʼanei la ngondo kako ka 
Adara, wakadiaki apami kama shatu lu Susa, keli vo kumumba diango diawo 
dimbu. 

Lushi la Wuki la Purima 

16Asi Juda akina wakadjashi lu beke dia khumʼekanga wakasangana kame, 
wakayashimbela, wakakundja mumuya. Vo wakayashimbela uma le atunyi awo, 
wakadiaki apami akumi esambeli la atanu lʼatei a waku wakahetshaka, keli vo 
kumumba diango dimbu. 

17Akambu aso wakatshama lu lushi la dikumi lʼasatu la ngondo ka Adara. Okone 
vo wakumuya lushi la dikumi lʼanei, ku vo wakalete lushi la wuki ndu 
lʼongenongeno. 

18Keli asi Juda wakadjashi la Susa, wakasangana kame lu lushi la dikumi lʼasatu 
la ngondo kako, ndu lu lushi la dikumi lʼanei. Ku vo wakayumuya lushi la dikumi 
lʼatanu, wakalete lushi la wuki ndu lʼongenongeno. 

19Diako mbateteka asi Juda wudjashi lu tusamba ndu lu ngelu yaha la kumbu 
lushi la dikumi lʼanei la ngondo ka Adara lushi lʼongenongeno la wuki, lushi 
lʼololo ndu lushi la ntumanela diango. 

20Morodekai akafundi akambu ane, akatumi mikanda le asi Juda tshe waki lu 
beke dia lasuki ndu diʼetali dia diulelu dia khumʼekanga Ahasuero. 

21Ndi akawadjangela dia vo mumuyaka lushi la dikumi lʼanei, la lushi la dikumi 
lʼatanu lu ngondo ka dikumi lʼatanu lʼeleku lʼeleku, 

22uku nshi yakakundja asi Juda mumuya, yakawayashimbela uma le atunyi awo, 
la ngondo kakakadimo lunyangu lawo ongenongeno, la delu diawo lushi la 
mumuya, dia mbete nshi yako nshi yʼongenongeno, yʼantu ntumanelaka diango 
ndu ya mbishaka asi wula eshasha. 

23Asi Juda wakatshi uku akawatatela ntsha, ndu uku akafundela Morodekai, 

24ne dia Hamana, onʼa Hamedatana, usi Anganga, utunyi wʼasi Juda tshe, 
akasanguya dia mbadiaka tshe. Ndi akuki Puru, kitshimudi ati: Uwali, dia 
nbadiaka la mbashila ushiki. 

25Keli lamʼakakumi dikambu so la ntundu ka khumʼekanga, ndi akafundja 
mikanda dia esangweyu ka koiu ka Hamana, kakandasanguya dia ndjaka asi 
Juda, nkalula lʼote andi, dia ndi la anʼandi wʼapami mpanema lu etamba. 

26Uma lu dikambu so, antu mbetaka nshi sho vati: Purima, uma lu diui Puru. Uma 
lu aui tshe wa lu mukandʼone, ndu uma lu akambu wakenyi asi Juda vame lu 
dikambu ne, ndu uina lu akambi wakayi le wo, 

27vo wakatshiki daka la dokoloko diahakadimnki dia vo, tukanula tawo la wane 
tshe wayumamema nemiaka nshi hyendi nye lʼeleku lʼeleku lu tena diayo uku 
ufundami; 

28la dia antu mpumbaka mbuho nshi nye la ndjilemiaka lu lolonga la lolonga lu 
khumbu la khumbu, lu leke la leke ndu lʼusumba lʼusumba; diaha nshi nye ya 
Purima nshisho uma lʼatei wʼasi Juda, kuyanga euhwelu kayo nshila lʼatei a 
tukanula tawo. 

29Ku khumʼekanga ka umuntn Esta, onʼa Abihayili, la Morodekai, usi Juda, 
wakafundi aui a wulu dia nshikike mukanda one wa hendi wa Purima. 

30Ndi akatumi mikanda le asi Juda tshe lʼatei a oeke lukama akumi ahendi la 
esambeli dia diulelu dia Ahasuero la aui wa ki la kolamelu, 

31dia nshikike nshi ya Purima nye lu tena diayo, uku akati Morodekai, usi Juda, 
la khumʼekanga ka umuntu Esta; ndu uku akawayandjangela, vo la tukanula 
tawo lu dikambu dia ekilelu kawo ka ma la elelu awo. 

32Didjangu dia Esta diakashikike akambu ane wa Purima. Ku dio diakafundama 
lu buku. 

Esta 10 

Wuki wa Morodekai 

1Khumʼekanga Ahasuero akafutsha asi wudja la wane wakadjashi lu asenga wa 
lʼatei wʼashi a waki elambu. 

2Etsha wa luwandji la wulu wa Morodekai, ndu wa nemo diandi dia mamba 
diakawusha khumʼekanga, hawufundami lu Buku diʼEkondo wa khumi ya 
dikanga ya Mediya la Peresiya? 

3Morodekai, usi Juda, aki divwa dia khumʼekanga; ndi aki la lukumu la wuki lʼatei 
asi Juda, ndu akalangema kame la ului a wuki wʼasikandi. Ndi akayangelaka 
wudja andi lukulu lʼolo; akateketaka aui wa ki le asi wudja andi tshe. 

Jobo 

Jobo 1 

Asui wa Jobo 

1Lu kete ya Uze kaki untu omotshi, lukumbu landi Jobo. Pami keso aki untu ololo 
ndu usimbwi; akakadimo uma lu kolo. 

2Ndi akuti ana apami esambeli ndu ana amantu asatu. 

3Ndi aki la ekoko nunu esambeli, kamelo nunu satu, ngombe kinunu, punda 
kama tshanu, la ekambi efula efula. Pami kako aki la lukumu ndeka antu tshe wa 
lu leke lʼehutwelu. 

4Anʼandi wʼapami wakakendanelaka lu alambu wakawatshaka untu lʼuntu 
lʼetena kandi, waketaka akadiyewo asatu dia ndjole la ndjono la wo. 

5Lamʼaketi nshi ya dambu, Jobo aketi anʼandi wʼapami dia mbakidia. Ndi aketo 
kʼolomo la pindju, akalambwela vo tshe, untu lʼuntu ulambu wa lutshumba, ne 
dia ndi akati ati: Undu, anʼami wʼapami wakatshi kolo ndu wakatenge 
Unyashungu lʼetema awo. Osoku mbakatshaka Jobo. 

6Lamʼakatshu ana wa Unyashungu dia ntemala la ntundu ka Latuyalaka, ndu 
Satana akatshu lʼului awo. 

7Latuyalaka akambula Satana ati: Uma lendi ayayayi? Ku Satana akûkaluya diui 
ati: Dia ntukindula kete, ndu dia ntengola leko. 

8Latuyalaka akambula Satana ati: We akalimbitela ukambi ami Jobo? Nduku 
untu la kete uku ndi, untu lʼololo ndu lʼusimbwi, latukaka Unyashungu woma, 
ndu lambukadimo uma lu kolo. 

9Satana akambula Latuyalaka ati: Undi, Jobo mbukaka Unyashungu woma 
wukuka? 

10We kumbudinga lukumbu dia mbulama, ndi la wa lu luudu landi la diango 
diandi tshe? We akatshokola ulimu wʼanya andi, dungalunga diandi 
diambufulanela la kete. 

11Keli uhusimbula lunya laye kakiane, unandi kene tshe keli la ndi. Mete, ndi 
ayukoseka kaku. 

12Latuyalaka akakaluya Satana diui ati: Enda, diango diandi tshe ne; dimi 
lambukukimweladio. Dikambu otoi, tuwaheki ndame lunya. Ku Satana akatumbi 
uma la ntundu ka Latuyalaka. 

13Lushi lomotshi lamʼakalekaka ndu lamʼakanokaka anʼandi wʼapami wanu lu 
luudu la enundu awo, 

14dikendji diakayi le Jobo; diakayuwutela ati: Ngombe yakakutulaki kungu ndu 
punda yakalekaki lasuki la yo, 

15ku asi Sheba wakayuyinda, wakatshwi la yo; wakadiaki ekambi la yombo. Dimi 
dime kuhandji, mbamumuya dia ndjukutela. 

16Kamʼakandateketaka, dikendji dikina diakayi, akayuta ati: Dja ya Unyashungu 
yakakwe uma lʼulungu, yakatshumbi ekoko la ekambi, yakamanyi tshe. Paka 
dime kakahandji, mbamumuya dia ndjukutela. 

17Kamʼakandateketaka, dikendji dikina diakayi, akayuta ati: Asi Kaladiya 
wakayalongi lʼelui esatu, wakandji kamelo, wakayitodi, wakadiaki ekambi la 
tombo. Paka dime kakahandji, mbamumuya dia ndjukutela. 

18Kamʼakandateketaka, dikendji dikina diakayi, akayuta ati: Lamʼakalekaki, ndu 
lamʼakanokaki anʼaye wʼapami la anʼaye wʼamantu wanu lu luudu la enundu 
awo, 

19lopepe la mamba lakayi uma lʼusui wa shenga, lakakomodi lu atshuku anei wa 
luudu, ku lo lakanyukwi ladiku diʼelongo wʼapami la esekaseka wʼamantu. Vo 
wakavwi, paka dime kakahandji, mbamumuya dia ndjukutela. 

20Jobo akunela, akatshatsha ukutu andi. Ndi akanya divu, akako la kete, 
akatemola. 

21Ndi akati ati: Utakataka mbakamatumbi uma lʼutema a nyomi, la utakataka ako 
mbayumukalula. Latuyalaka kakasha ndu Latuyalaka kambosa. Lukumbu la 
Latuyalaka latu-mbwami. 

22Lu akambu ane tshe Jobo kuntsha kolo, ndu kumamia Unyashungu lu dikambu 
so. 

Jobo 2 

1Lushi lukina lamʼakatshu ana wa Unyashungu dia ntemala la ntundu ka 
Latuyalaka, ndu Satana akatshu lʼului awo dia ntemala ndu ndi la ntundu ka 
Latuyalaka. 

2Latuyalaka akambula Satana ati: Uma lendi ayayi? Ku Satana akûkaluya diui ati: 
Dia ntukindula kete, ndu dia ntengola leko. 

3Latuyalaka akambula Satana ati: We akalimbitela ukambi ami Jobo? Nduku 
untu la kete uku ndi, untu lʼololo ndu lʼusimbwi, latukaka Unyashungu woma, 
ndu lambukadimo uma lu kolo. Ndi ambushikikalaka lu uluwanyi andi, kuyanga 
we atuhimbaka mbulanya ulanyalanya. 

4Satana akakaluya Latuyalaka diui ati: Diuwu lu diuwu. Kene tshe keli la until, 
ndi nkikimoka ne dia lumu landi. 

5Keli uhusimbula lunya laye, unandi weka andi la emunyi andi; ndi ayukoseka 
kaku. 

6Latuyalaka amukaluya diui ati: Enda dimi lambukukimwelandi. Keli dikambu 
otoi, tunandaki lumu landi. 

7Ku Satana akamo uma la ntundu ka Latuyalaka. Ndi akavutsha Jobo atshutshu 
a wulu umakʼesi a dikaka pulu ndu ladiku diʼote. 

8Ku Jobo akose unma wa ndjakula, akadjase lʼutuku. 

9Ku watiendi akawumbula ati: Ukundi alangaye nshikikala lu uluwanyi aye? 
Oseke Unyashungu, ku we ayuvo. 

10Keli Jobo akûkaluya diui ati: We amboteketa uku atoteketaka umuntu 
lʼenginya. Ngandi? Shu tayulungulaka ololo utu uma le Unyashungu, ku 
hatulungula kolo? Lu dikambu ne tshe Jobo kuntundja diui dia kolo uma lʼelomo 
andi. 

11Lamʼakuki engenyi esatu wa Jobo, Elifaze, usi Temana, Bilidade, usi Shua, la 
Zofara, usi Nama, lukumu lʼasui tshe wakayi le ndi, vo wakadji sheki, wakunela, 
wakayi dia ndjulela la ndi, la ndjusamba. 

12Lamʼakawawendi weki tshalula vo kumbulimbitela. Ku vo wakatundo lʼalelu, 
wakaleli, wakatshatsha ekutu awo, wakafumbula ditshu lʼulungu ladiku diʼete 
awo. 

13Vo wakayudjase lasuki la ndi lu kete tanyi esambeli la etshu esambeli, aha 
mbutela nduku diui, ne dia wakenyi vati: Kandji kandi keko wulu efula. 

Jobo 3 

Jobo Ambulela Lushi la Mbuto Kandi 

1Lʼokongo diku, Jobo akafula unyo, akadji lushi lʼeutwelu kandi mananu. 

2Ndi akati ati: 

3Lushi lakamuto lalanyemi, Ndu utshu wakawati vati: Wambutsho diemi diʼona 
pami! 

4Lushi lako, layali udjima utu! Unyashungu a lʼulungu taluyangaki, Kuyanga 
usasi lohetela! 

5Udjima la dedi dia nyoi walundi, Wangi walukumbi! La kene tshe kateteka yanyi 
utshu kalukia woma! 

6Utshu uku, udjima a tshududu wawundi! Vo tawongenangenaki lʼatei a nshi 
yʼeleku, Tawalemaki lʼatei a ngondo! 

7Utshu uku ayali wʼekumba, Dielu diʼongenongeno tadiukamaki lʼatei awo! 

8Wadjami mananu uma le waku watudjaka yanyi mananu, Uma le waku 
wateyaka nsutshasutsha shimiamba! 

9Toto ta hyutshihutshi tʼutshu ako tayali udjima! Vo wakungi usasi, keli vo 
hawuyala, Tawenaki sasi dia pindju! 

10Ne dia kundjiha suku dia tapa dianyomi, Ndu vo kumbishe shoko uma lu ashu 
ami. 

11Okoko wana wakimi kumvo lʼutema a nyomi? Dikambu kuna diakimi 
kunkitshiya kamʼakandambuti? 

12Okoko wana waketawo pelohelo ndelami? Ndu waketawo awele dimi 
mbaloma? 

13Tshiki dimi lutetama, lutuyala ki, Tshiki dimi lutulala djo, lutumuya 

14Kame la khumi ya dikanga, la antu a waki wa la kete, Wakayatshela dimeta 
diʼeuhwelu; 

15Kuyanga kame la ewandji waki la paunyi, Wakaludia mvudu yawo la fesa. 

16Ukundi akimi kundjala uhasa wushami, Uku ana wʼashashi waki komena 
usasi? 

17Leko, antu wa kolo hawutuhasahasaka. Leko, katumuyaka wane wakakomo 
ndu waha la wulu. 

18Leko, asi lukanu watudjaseka kame la ki, Hawutukaka diui diʼusuyanyi, 

19La tshitshe ndu la wuki weko leko. Fumbi atutshungoka uma le khumendi. 

20Okoko wana wakimwama usasi le one lasuwa, La lumu le wane weli la lokonyo 
lʼetema, 

21Wane watulungamelaka nyoi, ku to hayi le wo, Ndu watukikumbulaka uleki 
ekundji wushami, 

22Wane watuyalaka la ongenongeno efula, Watundamaka lʼongenongeno a wuki 
utuwoto lu diumbu? 

23Okoko wana wakimwama usasi le one laheyi lene atandatshu, Le one lakadingi 
Unyashungu kwi? 

24Asikhumelu ami, weli uku ma le mi; Ekuku ami wambutshulotshulo uku ashi. 

25Kene katumukaka woma kambuya le mi, La kene katumulawoka 
kambumunda. 

26Dimi kema la ki, lutui tshitshi, Kuyanga mumuya, paka ohenyohenyo utu! 

Jobo 4 

Elifaze Ambamia Jobo 

1Ku Elifaze, usi Temana, akahula diui ati: 

2Naka untu ayufula unyo, dikambu so diayukunyangia? Akona ukuki nembohala, 
aha mvuta diui? 

3Enda, we akalakanyaka antu efula, We akakikitshal anya wa wodu, 

4Aui aye wakasukelaka wane wakaseloka; We akakikitshaka adui wa wodu. 

5Kakiane dikambu diako diambuya le ye, ku we ambokomo; Dio diambukunda, 
ku we ambuyahenyahenya. 

6Woma aye wa Unyashungu, kema usuku aye? La uluwanyi aye, kema 
elungamelu kaye? 

7Ukani yimba kakiane, untu akona laha la unungu lakalanyema? Kana, lendi 
akashili antu wʼaluwanyi ushiki? 

8Keli le mi, dimi menaka nti: Waku watukambaka ubedia, Ndu watuneka kolo, 
watunaka wuhu ako. 

9Vo watulanyemaka lʼefutelu ka Unyashungu, Watutshumbamaka la ekamwelu 
ka kele kandi. 

10Dikita dia tambwe, ehundwelu ka tambwe ka ngala wambukume, La anyu 
wʼesongo wa tambwe wambowele. 

11Tambwe ka wulu kambuvo, ne dia nyama kema; Tana ta tambwe ka wadi 
tambudiangana. 

12Diui diakakumi le mi lu usheshe, Tui diami diakuki engunungunu adio. 

13Lʼetena katusutshasutshaka waenelo wa lʼutshu tukanyi, Lamʼatulalaka antu 
djo ya wulu, 

14Dimi lakandama la woma ndu lʼashishimu; Weka ami tshe wakasakana la 
lukumba. 

15Nyama kemotshi kaketi la ntundu kami, Ku ote ami akadi fwe. 

16To kakemala ki, keli dimi kunimbitela efanelu kato. Efanelu kemotshi kaki la 
ntundu kami, kakayemala ki. Ku dimi lakayuka diui ati: 

17Untu lukuvo mbeyaka ndjala uluwanyi la ntundu ka Unyashungu: Kana ndjala 
pudipudi la ntundu ka Utunyi andi? 

18Naka ndi hatekamaka ekambi andi, Naka ndi atushaka andjelo andi enungu, 

19Keti huki le wane weli la alimba wa kete, Wakatungo uma lu ditshu, Wukuki 
minwama uku lumbudi? 

20Vo watulanyemaka lʼasa pindju la dikolo, Watuvokaka, ku nduku untu ladja 
tukanyi loko. 

21Naka okodi a lumu lawo ambuhimbo, Vo hawutuvokaka aha la yimba? 

Jobo 5 

1Uhangohango kakiane, akona ayukukaluya diui? Le ukilami ami wateketaye? 

2Ohenyohenyo latulanyaka kanga enginya; Kandjema katudiakaka one laha la 
yimba. 

3Dimi lakenyi kanga enginya ambongona. Ku shashimuya dimi lakadji edjaselu 
kandi mananu. 

4Anʼandi weko etali uma lu dihuli diʼeshamelu. Vo wambohotshahotsha 
lʼeotwelo, Nduku untu leko dia mbahandja. 

5Akanga a ndjala wambole dinela diandi, Wambudiosa pulu ndu lʼatei wʼatende. 
Akanga a pusa wambomena ekundji andi. 

6Shoko hayututumbaka uma lu ditshu, Ndu pa hatutomenaka uma lu kete. 

7Keli untu atutoka ne ta nsuwa, Uku shasi ya dja ne dia nfumbo. 

8Keli le mi, dimi layuyanga Unyashungu, Ndu le Unyashungu kayumukitsha 
akambu ami. 

9Ndi katutshaka akambu a waki waheyama mbedika, Ndu akambu wa mamba 
waheyama mbala. 

10Ndi katoloshiyaka kete mvula Ndu katutumaka ashi lʼesui. 

11Ndi katumbiyaka akanga a ndjakitshakitsha, Ndu katutshungulaka amenyi 
fono. 

12Ndi katufutanyaka sangweyu dia akanga wʼewu; Ndu anya awo haweyi 
dishidiya. 

13Ndi katundaka akanga a tumba lu ewu kawo vame, Ku sangweyu dia akanga a 
lukesu diatukumeka esadi. 

14Vo watuhumanaka la udjima kʼatei a yanyi, Watamambaka unya lʼatei ote uku 
lʼutshu. 

15Ndi katulamaka ditshiki uma lu manelu yawo, La ahumbi uma lʼanya wʼakanga 
a wulu. 

16Okone amenyi fono watuyalaka la elungamelu, Kolo kumbudiha unyo ato. 

17Enda, one latulungulaka luhangu uma le Unyashungu, eli la otshoko! Okone 
tanyolaki luhangu la Kanga-Wulu-Tshe. 

18Ndi atuhumuyaka puta, atukiombaka. Ndi atokomolaka, ku lunya landi 
latokonoyaka. 

19Ndi ayukushimbela uma lʼehenyohenyo esambeli. Lʼatei a kolo esambeli nduku 
otoi wayukunda. 

20Ndi ayukushimbela uma lu nyoi lu nshi ya ndjala ka kasha, Ndu uma lu wulu 
wa yombo lu nshi ya ta. 

21Wayukushe uma lʼohenyohenyo wa lulimi, Ndu we huka woma lamʼayuya 
elanyelu. 

22We ayola elanyelu ndu ndjala ka kasha, We huka nyama ya la kete woma, 

23Ne dia we ayudja lʼave wa lʼusui sheki, Ndu nyama ya la kete wayuyala la ye ki. 

24We ayulimbitela wati: Luudu laye la dipema leko ki. We ayutsho lʼukutu aye, 
ayututana tshe kukeli. 

25We ayeya wati: Tukanula taye tayuyala efula. Wane wayotongo uma le ye, 
wayuyala efula uku adiyu wa lʼusui. 

26We ayutoto lu diumbu lu nshi yʼusumbi a lukusumbi, Uku atuwembaka ekanda 
kʼepunga kambuma tu. 

27Dikambu ne mbakatayangi wulu; dio dieko mete, Udiuki, udilimbiteli, dia dio 
ndjala waho le ye. 

Jobo 6 

Jobo Ambutshumula Engenyi Andi 

1Jobo akakaluya diui ati: 

2Utunduyala wediki ohenyohenyo ami, Utuwukitsha asui ami lu kilo, 

3Tshiki vo wutuyala wutshu wuleki lokongo la lu ashi a waki wutshu: Diako 
mbakamatundja aui utundjatundja. 

4Pitu ya Kanga-Wulu-Tshe yakantsheta, Utema ami watonokaka lolengo layo. 
Woma wa mamba wa Unyashungu watuyalongaka dia ndo la mi. 

5Undi, mangana ayawana lamʼeto lu adiyu wʼomongela? Ngombe mbeyaka 
mbawana lamʼeto lu adiyu ato wambuma? 

6Untu mbeyaka nde engo kʼumishi aha la leho? Pe keko lʼotongu a wema wʼukeli? 

7Utema ami ntunaka dinanda. Dio dieli uku ma dia wononyi le mi. 

8Utumukundja kene kalombami, Utetawo Unyashungu mbishami kene 
kakumbulami li! 

9Utetawo Unyashungu mbatshatshami, Utundetawo nsimbula lunya landi dia 
nsihulami li! 

10Tshiki dimi lutusambema, Lutongenangena lu pa kene kahambisha mumuya. 
Dimi kumpedia aui wa lʼEkila nduku yema. 

11Okoko wana walungamelami lamʼememi kema la wulu ntu? Okoko wana 
wakungami la memakana lamʼambukuka ekumelu kami? 

12Undi wulu ami, wulu wa dive mbewo? Undu dimba diami ohotela mbedio? 

13Dimi kema la ekimanyelu ntu, Ewu kambuyala etali uma le mi. 

14Ongenyi wa one lasuwa mpumbaka mbuka ongenyi andi ketshi, Kuyanga ndi 
amboseka woma wa Kanga-Wulu-Tshe. 

15Analingu weli akanga a lukesu uku elula, Uku akeledu wʼashi watushishoka, 

16Wako watuyalaka edima lʼashi wʼekamu, Lene atushamaka lungi lʼekama la 
tshitshi. 

17Lamʼatuyakaka edungu, ku vo nshisho, Kana luhaladi la unya, ku vo muna lu 
ahuli awo. 

18Ambetshi a mbuka watukadimoka uma lu mbuka kawo, Watotoka lʼesui wa 
shenga, watushishoka. 

19Ambetshetshi wʼuma la Temana watuyangaka ekeledu ako, Ndu amengodi 
wʼuma la Sheba watulungamelaka. 

20Vo watuvokaka sonyi ne dia wakalungamela, Watuyalaka la ukandukandu 
lamʼatuwukumaka. 

21Osoku mbenyu lu ashu ami. Nyu nyambena okei ami, ku nyambuka woma! 

22Undi, dimi lakanyolombe nti: Nyumbisha engo kemotshi; Kana nyumbisha 
eshasha uma lu diango dianyu? 

23Kana nti: Nyunshimbeli uma lʼanya wʼutunyi? Kuyanga nyutshunguli uma 
lʼanya wʼasuyanyi? 

24Nyumbetsha, ku dimi layolembohala. Nyunimbitshiya lu na akamangi. 

25Aui wa mete watutshutshiyaka untu, Keli luhangu lanyu katshalo na? 

26Nyu nangaka mamiami lu aui watami; Nyu hanyeyi nyati: Aui wata usuyami 
weli wutata? 

27Nyu nyatukaka ana wa ditshiki uwali, Ndu nyatudjaka engenyi anyu ushinga. 

28Kakiane dimi lambunyosengasenga nti: Nyumendi! Dimi halunyutela kashi. 

29Dimi lambunyosengasenga nti: Nyukani yimba, tanyuntshelaki utshelatshela. 
Nyumukana yimba, nyulimbiteli uku wahami la unungu. 

30Undi, kolo keko lu lulimi lami? Unyo ami haweyi nimbitela kolo uka? 

Jobo 7 

Jobo Ambenya Unyashungu Munga 

1Undi, untu aha omenyi fono mbendi la kete, La nshi yandi uku nshi yʼukambi? 

2Uku fumbi katuyangaka dedi, Ndu uku usi ulimu latulungamelaka difutu 
diandi? 

3Osoku mbakamakundja ngondo ya pa, Ndu mbakamalungula etshu wʼasui. 

4Lamʼatumetamaka, dimi ndjambulaka nti: Etena kakona kayumeto? Etena 
kakona kayushila utshu? Dimi latukadimokadimoka edja ndu lʼehutwelu ka 
unya. 

5Dimba diami diambukumbama la kusu ndu la kaya ya kete; Diuwu diami 
diambutundotundo, diambolelo. 

6Nshi yami yambeta esadi uku uleki ututi wʼumbitshi; Yo yambeta yaha la 
elungamelu. 

7Uho wati: Lumu lami leli efufelu. Ashu ami hawena diese ntu. 

8Su diatumendaka, hadiumenda ntu; Su diaye diayunyanga, ku dimi haluyala 
ntu. 

9Uku atukumboka dingi ndu atudiomoka; One lambuhulo utsha lu Dihuli diʼEdu, 
hatukalulaka ntu. 

10Ndi hukalula ntu lu luudu landi, La dihuli diakandadjaseka hadiulimbitela ntu. 

11Diako mbahameyi nshimba unyo ami, Mbayumoteketa lu okei wʼutema ami, 
Mbayumulela lu lokonyo la lumu lami. 

12Undi, ashi a waki mbemi, kuyanga shimiamba, Dia we nkitshiyami alami 
lʼutshimba ami? 

13Lamʼatami nti: Tangi kami kayututsha kandji kami, Mbetu kami kayolodia 
kandji kami, 

14We atumbataka asulu la alo; We atumbutshaka woma la waenelo. 

15Hai! Dimi lutulanga mpinama lu kingu, Lutulanga nyoi uleki asui ane. 

16Dimi lambuhetsha lumu lami, halangi numba pundju. Unkimo, ne dia lumu 
lami leko paka efufelu. 

17Untu eli na, dia we mbukanela, Dia we nkitsha tukanyi taye le ndi, 

18Dia we tuwendaka pindju tshe, Ndu dia ntuwedikaka tena tshe? 

19Etena kakona kayuyukimo mendami? Etena kakona kayuyunkimo dia dimi 
mena losoi? 

20Naka dimi lakatshi kolo, kakona keyami nkutshela we umendji wʼantu? Ukundi 
ambuyukitsha pole ka we mbukakami pitu yaye? Ukundi ambumuyala wutshu 
le ye? 

21Ukundi ahayanyimanyia kolo yami, Ndu ahayuhela uhedia ami? Dimi lutsha 
mbetama lu ditshu. We ayunyanga wulu, ku dimi haluyala ntu. 

Jobo 8 

Bilidade Ambuta dia Sambu kʼOlolo ka Unyashungu 

1Ku Bilidade, usi Shua, akahula diui ati: 

2Edja ndu kaandi ayuyukimo nteketa wuhu oso? Edia ndu kaandi ayukimo aui 
wʼuma lʼunyo aye ndjala uku lopepe la wulu? 

3Undi, Unyashungu atulanyaka akambu wʼusimbwi? Kanga-Wulu-Tshe 
atulanyaka akambu wʼololo uka? 

4Naka anʼaye wakutshela kolo, Keti ndi akakimo lu wulu wa ehedia awo. 

5Naka we ayuyangaka Unyashungu lʼutema otoi, Naka we ayosengasenga Kanga-
Wulu-Tshe, 

6Naka we eko uluwanyi ndu usimbwi, Ndi ayulungaka lu dikambu diaye; Ndi 
ayukongenyangenya lu edjaselu kaye kaha la unungu. 

7Kuyanga etatelu kaye kaki tshitshe, Ekumelu kaye kayuyala wuki. 

8Dimi lambukosengasenga nti: Umbuli waku wa lu nongo yaketi, Ulungi akambu 
wakashula washewo. 

9Shu teli ana wakuto lui, hateyi nduku dikambu, Ne dia nshi yasu la kete yeli 
paka dedi. 

10Undi, vo hawuketsha, hawoteketa la ye, Hawukutela aui wʼuma lʼetema awo? 

11Undi, lukungu mbeyaka ngona aha lasuki lʼashi? Ongombe mbeyaka ngona lu 
ahuli waha ashi? 

12Lamʼekiwo uyuyu, watuhimbula; Vo watolengelaka esadi uleki adiyu akina. 

13Osoku mbeli mbuka ya waku tshe watuhelaka Unyashungu. Elungamelu 
kʼuntu a kolo kayulana. 

14Ekamelu kandi kambushisho, La usuko andi weli otei wa dihuha. 

15Ndi atekamaka luudu landi, keli lo kema la wulu. Ndi atulukimelaka, keli lo 
halushikikala. 

16Ndi atongonaka efula la ntundu ka unya. Tahi yandi yatusimbemalaka ladiku 
diʼekambo kandi. 

17Ediu andi watotoka lʼasa ave; Ndi atuyalaka lʼatei wʼave. 

18Naka wayuwunya uma lu dihuli diandi, Dihuli diako diayuwanguna ati: Dimi 
halakeyi. 

19Osoku mbeli ongenongeno watukundjiyaka mbuka yandi. Ku lʼokongo andi, 
akina watunelaka. 

20Enda, Unyashungu hakadia untu lʼololo, Ndu hatulamaka atshi wa kolo. 

21Ndi ayuludia unyo aye la waelu wʼongenongeno, La elomo aye la esambu wa 
diandu. 

22Atunyi aye wayuvo sonyi; Luudu la dipema lʼantu wa kolo layushisho. 

Jobo 9 

Jobo Heyi Wuhu wa Nkaluya Unyashungu Diui 

1Ku Jobo akakaluya diui ati: 

2Mete, dimi mbeyaka nti: Osoku mbedio. Keli, ukundi ayeya untu ndjala 
uluwanyi la ntundu ka Unyashungu? 

3Naka untu ayama la ndi la aui kinunu, Ndi heyi mbukaluya ntundu diui. 

4Le ndi keli yimba la wulu tshe. Akona akasemanela la ndi, ku ndi ngona? 

5Ndi atosekolaka ekungu shashimuya, Atekadimilaka ekalikali lu kele kandi. 

6Ndi atusutshasutshaka kete ladiku dia ekitshelu kayo, Ku dikoho diayo 
diatusukasukaka. 

7Ndi katudjangelaka unya, ku vo hawuhuto. Ndi atukumbaka toto. 

8Ndi ndame katunanulaka ulungu; Katokendakendaka ladiku dia asukhu wʼashi 
a waki. 

9Ndi kakatungi elui wa toto “Sunga Yoto”, la “Tshula la Fo la Nyama”, “Ana 
wʼUlui”, la “Asika Utshudi” wa lu leke la diku dia kushi. 

10Ndi katutshaka akambu a waki waheyama mbedika, Akambu wa mamba 
waheyama mbala. 

11Ndi atetaka lasuki la mi, ku dimi halawenyi; Ndi acundekanaka ku dimi 
halulimbitela. 

12Enda, ndi atohotolaka, akona eya mbushimba? Akona ukuki mbumbula ati: 
Katshaye na? 

13Unyashungu hatukaluyaka kele kandi. Ekimanyidi wʼakanga wʼutaku 
watokolamaka la tshina diandi. 

14Keli dimi, ukundi ukukimi mbukaluya diui? Aui akona wukukimi nsonola dia 
nteketa la ndi? 

15Kuyanga dimi kema la unungu dimi haleyi mbukaluya diui; Dieli la mi ku dia 
nsengasenga unumbishi ami. 

16Kuyanga ndi ayunkaluya diui, naka dimi lambuweta, Dimi haletawo nti: Ndi 
ambumbukela. 

17Ndi katompotshahotshaka la ngimbi, Katufudiaka puta yami ufudiafudia. 

18Ndi hatunkimoka dia dimi mpenga, Ndi atundudiaka la lokonyo. 

19Naka layulawo utsha le wulu, ndi keli Kanga-Wulu-Tshe. Naka dia ntsho 
lʼelumbwelu, ayukumia leko na? 

20Kuyanga ololo mbemi, unyo ami ayumbisha unungu; Kuyanga dimi laha la 
unungu, ndi ayumbete kanga uhedia. 

21Dimi kema la unungu, keli dimi hakimela lumu lami: Dimi lambuluhetsha. 

22Tshe wuhu otoi; diako mbatami nti: Ndi katulanyaka wane waha la unungu la 
wane weli la unungu. 

23Naka sui diambela nyoi shashimuya, Ndi atolaka pa yʼuntu laha la unungu. 

24Kete yambukimwama lu anya wʼantu a kolo. Ndi atukumbaka dundji 
diʼembadi; Naka aha ndi, na ndi na? 

25Nshi yami mbetaka luwangu uleki undawi, Yo ndawoka esadi, hayenyi olo. 

26Yo yateteka esadi uku mashua wa kombe yʼatuhu, Uku atuhuloka pungu dia 
munda engo. 

27Naka dimi layuta nti: Layuhela asui ami, Layunya elundji ka lunyangu, 
layongenangena, 

28Pa yami yambumbata asulu. Dimi mbeyaka nti: We homenya uku untu laha la 
unungu. 

29Dimi layushama unungu: Okoko wana wayasuyami usuyasuya? 

30Kuyanga layuyaotsha lʼashi wa pudipudi, Kuyanga layedia anya ami pudipudi 
ka wulu, 

31We ayuntambiya lu loteke, Ki alondo ami wayumbete wononyi. 

32Ndi kema untu uku dimi, dia dimi mbukaluya diui, Dia shu ntsho kame 
lʼelumbwelu. 

33Nduku usambudi lʼasami la ndi, Dia ndi ntahe, dimi la ndi anya. 

34Ndi anya ohehela andi uma le mi, Woma andi a wuki tawompenyahenyaki ntu. 

35Ku dimi layoteketa, haluka woma. Naka aha osoku, dime hakuki. 

Jobo 10 

Jobo Ambulela Pa Kandi 

1Utema ami ambuheko lumu! Dimi layuyateketela, Layoteketaka la lokonyo 
lʼutema ami. 

2Dimi layutela Unyashungu nti: Tumbishaki unungu! Omenya kene keli lʼasami 
la ye! 

3Eko ololo le ye dia nsuya, Dia mpetsha ulimu wʼanya aye, La ntshokola ului 
wʼantu wa kolo? 

4Undi, ashu wʼuntu mbeli la ye, We menaka uku untu? 

5Nshi yaye yeko uku nshi yʼuntu, La deku diaye uku deku diʼuntu, 

6Dia we nyanga uhedia ami, Dia we nkonya kolo kami, 

7Kuyanga we mbeyaka wati: Dimi kema la kolo, La nduku untu lukuki 
ntshungulami uma lʼanya aye? 

8Anya aye mbakantungi, mbakankengi, Vo mbakantshi, utundu tshe, ku we 
ambunanya! 

9Dimi lambukosengasenga dia we mbuho wati: We akankingi uku diwumba, 
Undi, we nangaka nkadimulami ditshu ntu? 

10We konkediami uku awele? Kunkamiami uku awele wʼukamu? 

11We akakumbi diuwu la emunyi, Akamamanya weka la eshisha. 

12We akambisha lumu la ngandji ka mamba. Elamelu kaye kakumbi lumu lami. 

13Keli we akashe akambu ane lʼutema aye. Dimi mbeyaka kene kakayasanguya 
lʼutema. 

14Naka dimi lambutsha kolo, we atumendaka, We hanyindja lu uhedia ami. 

15Naka untu a kolo kemi, mananu keko le mi! Naka ololo mbemi, dimi haleyi 
mbedia ote, Ne dia lambulula too la sonyi, lambomenama lʼatei wʼasui! 

16Naka dimi layedia ote, we atundjelaka uku tambwe. We atusuyaka ndu 
lʼakambu wa mamba. 

17We atunkitshiyaka emenyi aye ntu la ntundu kami. Atufudiaka ududu aye le 
mi. We atunkashimulaka la elui wʼasui wahonyi. 

18Dikambu kuna diakayantundja uma lʼutema a nyomi? Utumuvo, nduku untu 
utomena. 

19Dimi lutuyala uku dimi kundjala, Utuwumbetsha uma lʼutema a nyomi utsha 
lu diumbu. 

20Nshi yami aha tshitshe mbeyo? Unkimo Umo le mi, keli mbetsha lumu yema 

21Ntundu latatshu lene ahamukalula ntu, Lu kete ya udjima, ndu ya dedi dia nyoi. 

22Kete ya udjima a tshududu, Kete ya dedi dia nyoi, la ufutanu, Lenʼeli usasi 
udjima utu. 

Jobo 11 

Zofara Ambukitsha Unungu le Jobo 

1Ku Zofara, usi Nama, akahula diui ati: 

2Aui efula wuhu oso, ku aha nkaluya nduku diui uka? Undi, ololo untu 
latoteketaka aui efula nyindjama? 

3Undi, ololo oteketa aye wʼoteketateketa nembohaya antu? Lamʼayasokaye, ku 
nduku untu lukuki nkutsha sonyi? 

4We mvutaka wati: Dietshelu diami dieko ololo, La dimi leko pudipudi lu ashu 
aye. 

5Utunduyala Unyashungu atekete, Utundufula elomo dia nkukaluya diui li, 

6Ndu utundukenya akambu wushami lu yimba yandi, Ne dia ndi la yimba 
hangone, We utena wati: Unyashungu hakutshela uku yediko ya kolo kaye! 

7Undi, we nkukaka nimbitela yimba ya Unyashungu: We nkukaka mbedika ewu 
kʼuluwanyi ka Kanga-Wulu-Tshe? 

8Ewu kako ndeka ulungu utali, kukukiye ntsha na? To ndeka Dihuli diʼEdu 
ohongo, kukukiye mbeya na? 

9To ndeka kete utali, Ndu to ndeka ashi a waki wuki. 

10Naka ndi ayeta la kete, ayunda antu; Naka ndi ayeta antu lu elumbwelu, akona 
ukuki mbushimba? 



924 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

11Ndi nimbitelaka antu wʼanyanya. Ndi atenaka ndu kolo, ku nai hadji yimba 
loko? 

12Keli untu anyanya kema osoku, ndi kema la yimba. Ndi akuto uku onʼa 
mangana. 

13Naka we nangaka mbedia utema aye, Usimbuli anya utsha le Unyashungu. 

14Naka kolo keko lu lunya laye, ukikadja. Tetawoki kolo mbidjase lu luudu laye 
la dipema. 

15Ku we ayeya mbedia elundji kaye, aha la diwadi; Ku we ayushikikala, aha la 
woma. 

16We ayuhela pa kaye. Ayukiuho uku ashi wambeta. 

17Ku lumu laye layuleka unya lʼatei ote ngaingai; Udjima wa lumu laye wayuyala 
uku sasi dia pindju. 

18We ayuyala la elungamelu; ekungelu kaye huyala uyalayala. We ayenda lu 
utshimba aye, ku we ayumuya la lutui tshitshi. 

19We ayetamaka, ku nduku layukohenyahenya: Antu efula wayukosenga. 

20Keli ashu wʼantu wa kolo wayelo. Vo hawenyi mbuka ka ndawo, Elungamelu 
kawo paka nkitshiya. 

Jobo 12 

Jobo Ambuta dia Wulu la Yimba ya Unyashungu 

1Ku Jobo akakaluya diui ati: 

2Mete, nyu mbeli antu, La yimba yayuvo kame la nyu. 

3Keli dimi la yimba uku nyu, Dimi kema lʼesi kanyu. Akona ahuki akambu wa 
wuhu one? 

4Dimi lambuyala uku engo ka tola le anyami. Dimi lakalombaka ekimanyelu uma 
le Unyashungu, ku ndi akankaluyaka diui. Untu ololo, untu laha la unungu, 
ambuyala engo ka tola! 

5Untu latenaka olo atonyolaka omenyi fono. Atusukuyaka one lamboselo. 

6Mvudu yʼapema yʼatomboki yeko ki, Waku watotengaka Unyashungu weko la 
lutui tshitshi, Ee, waku watuhimbaka mbetoya Unyashungu lu mbuka 
kalangawo. 

7Kakiane umbuli nyama, ku yo yayuketsha; Ndu fudu ya lʼulungu, ku yo 
yayukulakanya. 

8Otekete la kete, ku yo yayuketsha; Ndu le nsi ya lu ashi a waki, ku yo 
yayukusanyia. 

9Lʼatei ayo tshe, kakona kaheyi ati: Lunya la Latuyalaka mbakatshi dikambu ne? 

10Ndi katukimelaka lu lunya landi kene tshe keli la lumu, Ndu ehengelo kʼuntu 
tshe. 

11Undi, tui hadieyi ntshikitanya aui Uku atunganelaka lulimi diango dia nde? 

12Yimba yatuyalaka le esumbi, Ndu ewu lu efula ka nshi ya lumu. 

13Le Unyashungu katuyalaka yimba la wulu; Ndi kukanga daku la ewu. 

14Naka ndi ambuhandjula, nduku leya mpika; Naka ndi ambudiha untu, nduku 
leya mbudihula. 

15Naka ndi ambukimela ashi, ku tshe muma; Naka ndi ambatuma, ku vo 
nkukanela kete tshe. 

16Ndi kukanga wulu la yimba, Ukesami ndu ukesanyi weli la ndi. 

17Ndi katushilaka andakanyi yimba, Kateteka embadi akanga a dinginya. 

18Ndi katukululaka khumi ya dikanga eya, Katakelekaka ekodi lu kendi yawo. 

19Ndi katunyaka elombedi uma lʼulimu, Katolembiaka akanga a wulu. 

20Ndi katunyaka akanga a tutshundju aui wʼololo, Katushilaka dihangamendi 
ewu. 

21Ndi katonyolaka antu a waki, Katukululaka uya wa kanga wulu. 

22Ndi katushulaka akambu wushami, Kateteka dedi dia nyoi usasi. 

23Ndi kateteka wedja waki, ndi katelanyaka, Ndi katuhamiaka wedja, katetolaka 
etali. 

24Ndi katunyaka ewu uma le ewandji a wedja, Katawekekuyaka lʼusui wa shenga 
waha la mbuka. 

25Vo watamambaka lu udjima, hawutenaka ololo, Ndi katuwaekekuyaka uku 
ambidjoki. 

Jobo 13 

Jobo Ambuyateketela 

1Enda, su diami diakenyi akambu aku tshe, Tui diami diakawauki, diakahukama. 

2Akambu weyanyu, ndu dimi mbaeyaka pupu: Dimi kema lʼesi kanyu. 

3Dimi nangaka nteketa la Kanga-Wulu-Tshe, Nangaka ndjateketela la ntundu ka 
Unyashungu. 

4Nyu nyeli akanga a kashi, Nyu tshe nyeli wetshi wa kashi. 

5Utunyutshikala ki, Mbutunyuyala akanga a tumba. 

6Nyulungi tukanyi tami, Nyuhukami esengosengo wʼuma lʼelomo ami. 

7Nyu nyayoteketa akambu wahasimbwi lu dikambu dia Unyashungu? Nyayuta 
akambu wa lukesu lu dikambu diandi? 

8Undi, Unyashungu kalanganyu nemia? Ndi kalanganyu nteketela? 

9Naka ndi ayunyushishima, nyayuyala aha la unungu? Nyu nyayukesa uku 
atuwukesaka untu? 

10Mete, ndi ayunyuhangwela, Naka nyu nyayolemia olemialemia paka lu 
usheshe. 

11Wuki andi hawunyutsha woma? Woma andi wa mamba hawunyunda? 

12Aui anyu weli tukedi ta wutata, Ahimbwelu anyu weli wodu wodu uku loteke. 

13Nyolembohali, nyunkimo ntekete! Kene katumba, kakiutumbi. 

14Dimi layanga nfumba evo ami, Lutsha nsundja lumu lami. 

15Mete, ndi ayundjaka, dimi kema la elungamelu ntu. Keli dimi ndjateketele la 
ntundu kandi. 

16Dikambu diako mbeyaka nkimanyiami lu panda, Ne dia untu a kolo heyi 
memala la ntundu kandi. 

17Nyulungi, nyulungi aui ami, Nyuhuke atui lu kene katami. 

18Dimi lambuyalongosola dia ndjateketela; Dimi mbeyaka nti: Layuyinga. 

19Akona ayama la mi? Laso, dimi lambolembohala, dimi nangaka mvo. 

20Dikambu otoi, untsheli akambu ahendi, Ku dimi haluyashe uma lʼelundji kaye: 

21Unya lunya laye uma ladiku diami, Ndu woma aye wa mamba 
tawompenyahenyaki ntu. 

22Lʼokongo diku, umbeti, ku dimi layetawo. Naka dimi lamboteketa, ku we 
nkaluyami diui. 

23Na efula keli ehedia ami la kolo yami? Unimbitshiya enganelu kami la kolo 
kami. 

24Ukundi ambisheye elundji kaye? Ukundi amendaye uku utunyi aye? 

25We nangaka nkomola dikatshi diasutshasutshama? We nangaka ndjela puhudi 
yambuma? 

26We ambumpimbwela asui a wulu, Ambumbahela kolo ya nshi yami yʼolongo a 
pami. 

27We ambumbidja ekulu lu luweti, Ambotonga esukusuku ami tshe, Ambudjela 
ekulu ami ulelu, 

28Untu atosengosengoka uku engo kambohonda, Uku dihondo diambolema le 
wediya. 

Jobo 14 

Jobo Ambukana Yimba Dia Nshi Tshitshe ya Lumu 

1Untu akuto uma le umuntu! Lumu landi leli mundumundu, halukimo 
nsutshasutshama. 

2Ndi atutoka, atuhimbwamaka uku dembo; Atulawoka, atushishoka uku dedi. 

3We atudihulaka ashu aye ladiku diʼuntu a wuhu uku? We atutshokaka kame la 
ndi utsha lʼelumbwelu? 

4Untu akona ayeya ntundja engo ka pudipudi uma lʼengo ka mindu? Nduku untu. 

5We akashikike nshi yandi, akali ngondo yandi, Akayidji ulelu waha ndi ndekana. 

6Unya ashu uma le ndi, uwusha mumuya, Edja ndu lamʼayundukutsha lushi landi 
uku usi ulimu. 

7Utamba weko lʼelungamelu. Lamʼatuwokotaka, vo watomenaka, Watutundjaka 
songusongu ntu, 

8Kuyanga udiu awo ambolengela lu kete, La utundu awo ambuma lu ditshu. 

9Naka ashi wambusukana lasuki la wo, Vo wayomena, wayutundja tahi uku 
etumbatumba kʼuyuyu. 

10Keli untu atuvokaka, atushishaka wulu andi. Lamʼambukitshiya untu, lendi 
endi na? 

11Uku atunyamanyamaka ashi lʼeduwa, Atumaka ashi lu ekedi; 

12Uku atetamaka untu ku heto; Ndi heto edja ndu lamʼayushila ulungu. Nduku 
layuwetula uma lu djo yandi. 

13Utuyetawo mbishemi lu Dihuli diʼEdu, Utuyetawo namami lu usheshe, edja 
ndu lamʼambukitakita kele kaye, Utuyetawo nshikike etena ka we mbuhomi li! 

14Undi, naka untu ambuvo, ndi ayulumba ntu? Dimi lutukikitala lu nshi tshe 
yʼasui ami, Edja ndu lamʼayumutshungo. 

15We ayumbeta, ku dimi layuketawo; We ayukaka ulimu wʼanya aye ketshi. 

16Keli kakiane, we ambala wanya ami tshe. Undi, we huka kolo yami su? 

17Ehedia ami wayukelekama lu tapa; Ndu we ayukumba kolo yami. 

18Ukungu wayunyukuto, wayushila; Dive diayushisho uma lu dihuli diadio. 

19Ashi watohelolaka ave; Dula diawo diatembaka ditshu dia kete. Osoku 
mbalanyaye elungamelu kʼuntu. 

20We atokolamelaka mbusuya, ku ndi mumo; We atukadimulaka elundji, ku 
mbokendja. 

21Anʼandi wʼapami watukundjaka nemo, keli ndi heyi; Vo 
watukitshakitshamaka, keli ndi halimbitela. 

22Ndi atukaka kandji paka lu dimba diandi, Ku ndi atuyalelaka paka ndame. 

Jobo 15 

Elifaze Ambuhangwela Jobo 

1Ku Elifaze, usi Temana, akahula diui ati: 

2Ololo kanga yimba nkaluya aui wʼoteketateketa, La ndudia wongo andi lʼaui 
wʼanyanya? 

3Ololo ndi mvuta aui waha la waho, Kana alaku waheyi nkimanyia untu? 

4We atunyaka woma a Unyashungu, Atukitshakitshaka ekesanelu ka ntundu 
kandi. 

5Kolo kaye katulakanyaka unyo aye: We atosonolaka oteketa wa kanga lukesu. 

6Aha dimi, keli unyo aye mbambukamia; Elomo aye wambukudja lʼunungu. 

7Undi, we akuto la ntundu kʼantu tshe? We akutama ntundu kʼakuna? 

8We akalungula alaku wa Unyashungu? We ambuyafuna yimba? 

9Kakona keyaye, kahateyi? Kalimbitelaye, kahatalimbitela? 

10Akanga a ndjui la esumbi weko lʼatei asu, Wuleki sho deku efula. 

11Undi, asambelu wa Unyashungu weko dikambu dia tshitshe le ye, Ndu aui asu 
wa memakana le ye? 

12Ukundi etawoye utema aye nketoya? Na kitshimudi ka engadimwelu kʼashu 
aye, 

13Dia we nkadimula kele kaye utsha le Unyashungu, La dia we nteketa aui wa 
wuhu oso? 

14Untu eli na, dia ndi ndjala pudipudi, Kana one lakuto uma le umuntu, dia ndi 
ndjala uluwanyi? 

15Naka Unyashungu hekama ekilami andi, Naka ulungu kema pudipudi lu ashu 
andi, 

16Keti one leli wononyi la kolo, Untu latonokaka kolo uku ashi! 

17Uhukami keli nkenya; Dimi layukusanyia kene kakamenyi, 

18(Kakataka asi yimba, Uma le washewo, vo kunkishe. 

19Vo vame mbakayala akanga a kete, Laso ku nduku ongendangenda ambeta 
lʼatei awo). 

20Untu a kolo atetaka lʼatei wʼasui lu nshi yandi tshe, Lʼatei wa deku 
diakasonwama dikambu dia kanga usihi. 

21Lundju la woma a mamba watukemaka lu atui andi. Lu nshi ya ki, unanyishi 
ayuwunda. 

22Ndi halungamela panda udjima; Yombo yeko lu mbukungela. 

23Ndi atulawolawoka lene la lene, dia ntayangi ma; ambula ati: Lendʼedio? Ndi 
mbeyaka ati: Lushi la udjima laya suki. 

24Toshoko la asui wambuwutsha woma. Vo wambuwumamela uku 
khumʼekanga kakayalongosola dia ndo ta, 

25Ne dia ndi akedia lunya dia ndo la Unyashungu, Akasemela Kanga-Wulu-Tshe 
khudu. 

26Ndi ambulawo utsha le ndi la dihunga La dingawu diandi dia keka dia atombo 
atombo, 

27Ne dia elundji kandi kakayala iso ketu, La dikundju diandi diakasemo wuki. 

28Ndi akadjase lu esumba wakalana, Lu mvudu yakawaseke, Yaki lasuki la ndjala 
elanyelu. 

29Ndi hongona ntu; diango diandi hadiutshikala; Ongonyi andi hawufulanela lu 
kete ntu. 

30Ndi heya mpanda udjima; Lumbi la dja layutshumba songusongu yandi; 
Lopepe layunya efufelu ka lumu landi. 

31Tayakesaki dia mbekama akambu wʼanyanya, Ne dia akambu ako wʼanyanya 
mbayuyala difutu diandi. 

32Dio diakakukiama ntundu ka etena kandi, Lutahi landi halutundja akatshi ntu. 

33Ndi ayololola elua andi wʼepudi uku ekodi wa vinyo, Ayololola alembo andi 
uku utamba wa mbeli. 

34Ului wʼamonyodi wa Unyashungu wayuyala dikumba; Dja yayutshumba 
mvudu ya waku walungula mbu yʼutshu. 

35Vo watutshokaka waemi wa munga, ku watutaka kolo. Etema awo 
watolongosolaka akambu wa lukesu. 

Jobo 16 

Jobo Ambukiyana Dia Ditshelu Dia Unyashungu 

1Ku Jobo akakaluya diui ati: 

2Dimi latukaka akambu wa wuhu oso tena tshe; Akanudi mbenyu, nyu tshe. 

3Kaandi ayushila aui aso wʼanyanya? Dikambu diakona diambukuhindja utema, 
dia we nkaluya diui? 

4Dimi lu dihuli diami. Utunyuyala luteya nteketa uku nyu, Dimi lutunyuhekuya 
lʼaui, Lutunyunyinginyia ote. 

5Dimi lutunyukikitsha lʼaui uma lʼunyo ami; Esambelu kʼelomo ami 
kutukitshakitsha pa kanyu. 

6Naka dimi lamboteketa, okei ami hawukitakita; Naka lamboʼembohala, sui 
diakona diayumo uma le mi? 

7Mete mete, Unyashungu ambumpekuya kakiane; Ambulanya wa lu luudu lami 
tshe. 

8Ndi akamu ndi, endelu kako keli omenyi lu dikambu diami; Ndu wondju ami 
wambunela, wambonsongwela. 

9Ndi akambatshaka, ku nduku andi akansuya. Ndi akankeketanyia wanyu, 
Utunyi ami akantosha ashu. 

10Antu wakase enyo dia mpatulami, Wakankomola mbala ya dionyo lu atama, 
Watomotaka kame lu dikambu diami. 

11Unyashungu akankimo le wane wahawetawo, Akambikadja lʼanya wʼantu wa 
kolo. 

12Dimi laki ki, ku ndi akansutshasutsha. Ndi akankimela la kotshi, 
akantetshatetsha; Akambete pole ya mbukakami pitu. 

13Ambuki andi weta wakanyingi kwi. Ndi akatsheta ashu ami wʼokongo, aha la 
ketshi, Akadianganya esongu kami lu kete. 

14Ndi akambete eshu eshu, Akamumbamela uku ondoshi wa ta. 

15Dimi lakayatelela dikutu, lakadilote; Lakakitsha wulu ami lu ditshu. 

16Elundji kami ambukadimo la delu; Dedi dia nyoi dieko ladiku dia toki yami. 

17Keli dimi kuntsha dikambu dia ngala; Dombelo diami diaki pudipudi. 

18Kete li! tukumbaki dikila diami. Tetawoki tukuku tami nkundja dihuli dia 
mumuya! 

19Enda kakiane, omenyi ami eko lʼulungu. Ukeketshi ami eko ladiku. 

20Engenyi ami watonsokaka. Keli dimi latosengasengaka Unyashungu la asoi, 

21Dia omenyi ako nshikike sambu kʼololo kʼuntu lʼasandi la Unyashungu, La ka 
ona untu lʼasandi la unyandi! 

22Ne dia lamʼayeta deku dimotshi, Dimi layutsho lu mbuka kahameyi nkalula. 

Jobo 17 

1Lumu lami lambuheko; Nshi yami yambukume; Diumbu diambunkungela. 

2Amonyodi wambunyinga; Ashu ami menaka dionyo diawo. 

3Kakiane, we weme, uyali usungi ami. Untu eko, layetawo ndjala lu wedi ami 
uka? 

4We akadihi etema awo lu ewu. Okone kema ololo we mbalemia. 

5One lateteka engenyi andi diango dia dimbu, Ashu wa anʼandi wayushila wulu. 

6Keli ndi akambete wela le antu. Vo watompongwelaka soi. 

7Ashu ami wambuyala enguli la okei; Biyu diami tshe diaya akandja atu, 

8Antu wʼusimbwi wambukashimo dikambu diadio. La untu laha la unungu 
ayunela dia ndo lʼomonyodi a Unyashungu. 

9Untu lʼololo ayokolamela lu mbuka kandi, La one leli la anya a wulu, 
ayutakolamelaka ndjala la wulu. 

10Keli nyu tshe, nyeso nyumuta ntu, Ne dia dimi hatani kanga yimba lʼatei anyu. 

11Nshi yami yambeta; sangweyu diami diambulana, Sangweyu diaki lʼutema ami. 

12Le nyu, utshu ndjalaka uku yanyi. Nyu mvutaka nyati: Usasi aya suki lamʼeli 
udjima. 

13Naka dimi lambukungela edjaselu kami lu Dihuli diʼEdu, Lambala mbetu kami 
lu udjima; 

14Naka dimi lambutela diumbu nti: We keli papa, La lukusu nti: We keli nyomi la 
kadiyemi, 

15Ku laso lenʼeli elungamelu kami? Akona ayena elungamelu kako? 

16To kayuhulo utsha lʼasuku wa Dihuli diʼEdu? Dimi la to tayuhulo kame dia 
ntumuya lu ditshu? 

Jobo 18 

Bilidade Ambulimbitshiya Akambu Watuyalaka le Untu a Kolo 

1Ku Bilidade, usi Shua, akahula diui ati: 

2Edja ndu kaandi ayuyukimo nyanga aui wa mvuta? Ukani yimba, ku shu 
tayoteketa. 

3Okoko wana watendaye uku nyama? Ukundi wesu paka tuleli lu ashu aye? 

4We layatshatsha lu ududu aye li, Kete mbeyaka nsekwama lu dikambu diaye, 
Kuyanga ave nshisho uma lu ahuli awo? 

5Usasi wʼuntu a kolo wayudimala, Lumbi la dja yandi haloheta. 

6Usasi ayuyala udjima lu luudu landi la dipema: Tala diandi dieli ladiku diandi 
diayudimala. 

7Wanya andi wakandatalulaka wayuyala suki suki; Sangweyu diandi 
diayuwutakanya. 

8Ekulu andi wambuwotshiya lu djunga; Ndi ambokendakenda ladiku dia wawu. 

9Djunga yambuwunda lʼetshindji, Otei wambudingama; 

10Okodi wambushama lu kete, Suni diambukungela lu mbuka. 

11Woma wa mamba wambohenyahenya lu beke tshe, Wambahatana la ndi. 

12Ohenyohenyo ambukumbula mbole, Elanyelu kambukungela dia ndi ntakana. 

13Betshi dia diuwu diandi diambolema otoi otoi, Ona enundu a nyoi ambole biyu 
diandi. 

14Wambuwunya uma lu luudu landi la dipema lakandekamaka; Wambuwela le 
khumʼekanga ka weoma wa mamba. 

15One lahuto la ndi ambudjase lu luudu landi la dipema; Wambudianganya tsho 
ladiku diʼedjaselu kandi. 

16Ediu andi wambuma la tshina; Tahi yandi yambuhimbwama. 

17Euhwelu kandi kambushisho la kete, Lukumbu landi kema ntu lu esese. 

18Wambusukula uma lusasi utsha lu udjima, Wambuwutshanya andja. 

19Ndi kema la ona, kuyanga ukana, lʼatei a wudja awo, Kuyanga utshikadi lene 
akandadjashi. 

20Wane wudjashi lu leke lʼedjelu wambukashimo, Ndu wane wa lu ehutwelu 
wambate asulu. 

21Mete, osoku mbeli edjaselu kʼuntu a kolo, Ndu edjaselu ka one laheyi 
Unyashungu. 

Jobo 19 

Mbetawo ka Jobo Kako Kayushimbela Unyashungu 

1Jobo akahula diui ati: 

2Edja ndu kaandi ayunyukimo mpenyahenya lumu lami, La mbatshatshami lʼaui 
anyu? 

3Nyendi tena dikumi ne diambunyontenga. Undi, nyu kema la sonyi dia 
ntshimbiami yimba okone? 

4Utunduyala dimi lakangi mete mete, Dimi lututshikala dime la unungu ako. 

5Naka nyu nyayuyambiya lu dikambu diami, Nyayete shoko yami omenyi dia 
mbidjami lʼunungu, 

6Nyeyi nyati: Unyashungu ndame kambunanya, Ndu kambunyinga la otei andi. 

7Enda, dimi lambuda tukuku, keli nduku untu ambukela; Lambukawana, keli 
sambu kʼololo kema. 

8Unyashungu akandjihela mbuka yami tshe, diaha dimi mbeta; Akankitshiya 
udjima lu mbuka yami. 

9Ndi akampotola lutumbu lami, Akambahula dembo dia kusu lʼote. 

10Ndi akantetshatetsha lu beke tshe, dimi mbumweli; Akahatula elungamelu 
kami uku utamba. 

11Ndi akamvudanganela la kele, Akambali uku utunyi andi omotshi. 

12Elui wʼalimbi andi wakayi kame, Wakayatela mbuka dia ndjolo la mi, 
Wakadingi luudu lami la dipema kwi. 

13Ndi akamanganyia analingu etali. Engenyi ami wakakadimo uma le mi. 

14Wane wuto la mi wambonseka; Engenyi ami wa ngandji wambumbuhela. 

15Wane wudjashi lu luudu lami, vo la ekambi ami wʼamantu, wumenda uku 
ongendangenda. Dimi lambuyala uku untu lahaweyi lu ashu awo. 

16Dimi lambeta ukambi ami, ku ndi hakaluya diui: Dieli la mi mbosengasenga 
lʼunyo ami. 

17Luwi lami lambuyala wutshu le watiemi, La sulu kami le ana wʼapami wakuto 
la mi utema otoi. 

18Ana wa tshitshe watomonyolaka. Lamʼatumunelaka, vo watonsokaka. 

19Engenyi ami wa ngandji tshe womenga waengekhu, La wane wakamukaka 
ngandji, wambontombokwela. 

20Weka ami wambumamana la diuwu diami ndu la emunyi ami: Dimi 
lambutshikala uku wemi one. 

21Engenyi ami le, nyumbuki ketshi, nyumbuki ketshi, Ne dia Unyashungu 
kambumbahe lunya. 

22Okoko wana wansuyanyu, uku ansuya Unyashungu? Ukundi wahanyaheko 
ndemi? 

23Dimi latulanga aui ami nfundama; Vo wutufundama lu buku! 

24Dimi lutulanga vo ntshimama la utshimo ndu la luwulu la wulu Dia vo 
nfundama pundju lu dive. 

25Keli dimi mbeyaka nti: One layunyindja eko. Ndi ayuyemala lʼekumelu ladiku 
dia kete. 

26Lʼokongo wa elanyelu ka diuwu diami, Lamʼahamuyala la emunyi ntu, dimi 
layena Unyashungu. 

27Dimi dime layuwena. La ashu ami, aha wʼuntu ukina, Kuyanga mbambuheko 
utemʼami ekungelu. 

28Naka nyu nyayumbwana nyati: Ukundi ayutusuya? Naka nyu nyayuta nyati: 
Utundu wa dikambu wambutanema le ndi, 

29Nyuki yombo woma: Ne dia kele katelaka asui wa yombo! Dia nyu mbeya 
nyati: Elumbwelu keko. 

Jobo 20 

Zofara Ambulimbitshiya Sui Dia Untu a Kolo 

1Zofara, usi Nama, akahula diui ati: 

2Tukanyi tami tambunkikitsha dia dimi nkaluya diui, Wuhu wahameyi 
ndjakimela. 

3Dimi lakuki luhangu lambumbukia sonyi. Yimba ya ewu kami yayukaluya diui. 

4We heyi umaka edjedja, Umaka etena kakakitshama untu lu kete wati: 

5Elembielo ka untu a kolo keko tshinyitinyi, La ongenongeno wa untu laheyi 
Unyashungu weko yema tshitshe? 

6Kuyanga mbendi utali tshwaa utsha lʼulungu, La ote andi nkumaka lu wangi, 

7Ndi ayulanyema pundju uku tumi tandi. Ku wane wakawenaka, wayumbula 
vati: Lendʼendi na? 

8Ndi ayukumbo uku do, hutanema ntu; Ndi ayushisho uku enelo kʼutshu. 

9Su diakawendaka, hadiuwenda ntu, La dihuli diakandadjashi, hadiuwena ntu. 

10Anʼandi wayuyanga ekimanyelu uma le asi weula, La anya andi wayukalula 
kene kakandahotola. 

11Weka andi weki wʼolongo a pami, Keli vo wayetama la ndi lu ditshu. 

12Kuyanga kolo kaki pe lʼunyo andi, Kuyanga ndi akakishe lʼesi a lulimi landi, 

13Kuyanga ndi kumbetawo nkikimo, Akakilami lʼunyo andi, 

14Ma diandi diambukadimo lu esohi andi; Dio diambuyala lolengo la dikhuha lu 
dimba diandi. 

15Ndi akamene ekundji esudia, ayetuho. Unyashungu ayuwetshanya uma lu 
dikundju diandi. 

16Ndi ayuhiha lolengo ia dikhuha; Wanga wa kunga wayudiaka. 

17Ndi huka ashu lu ekedi, Lu tokoko tuludi too lʼusanga la awele. 

18Ndi ayukaluya kene kakandakundja waho, ndi hukile; Ndi hongenangena la 
waho wakandakundja, 

19Ne dia ndi akasuya akanga a weula, akaseke. Ndi akahotola luudu la ngala 
lakindi kumpika. 

20Lukaki landi kundjala lʼekumelu, Diako mbakindi kunshimbela engo 
kakandalekaka nanga. 

21Nduku engo kakahandi lu deshi diandi, Diako mbahutshikala engonyi andi 
edja. 

22Lʼatel wa diango efula, ndi ayuyala la uhumba; Amenyi fono tshe wayuwahe 
anya. 

23Dia ndi ndutsha dikundju diandi too, Unyashungu ayutumela ududu wa kele 
kandi, Ayoloshiyewo uku mvula. 

24Naka ndi ayuhanda dihumo dia luwulu, Dikuwa diʼohotela diayutsheta. 

25Ndi ambudikula uma lu dimba diandi. Dio diambulingalinga la etumbelu kadio 
uma lʼesohi, Ku woma wa mamba wambuwunda. 

26Udjima wa tshududu wambumbama uku ukundji andi; Dja yahohetsha untu 
yayutshumba; Yo yayutshumba kene kayutshikala lu luudu landi. 

27Ulungu ayushula kolo kandi, Kete yayunela dia ndo la ndi. 

28Diango dia lu luudu landi diayembama. Dio diayusungo lu lushi landi la kele. 

29Oso eli etenyi kambulamela Unyashungu untu a kolo, Sangu diambukitshiya 
Unyashungu. 

Jobo 21 

Jobo Ambuta Dia Engonelo ka Untu a Kolo 

1Jobo akahula diui ati: 

2Nyuhukami aui ami, Dikambu so diayali esambelu kanyu le mi. 

3Nyunkimo ntekete, Ku lamʼayumoteketa, nyu mbeyaka nsokami. 

4Undi, delu diami dieli uma le untu? Okoko wana wahuhasahasa utema ami? 

5Nyumendi, nyukashimo, Nyahe anya lu atama. 

6Lamʼakanami dikambu so, dimi lambukanana; Woma wa mamba 
wambumunda. 

7Okoko wana watulumbaka antu wa kolo? Okoko wana watuwutshundaka, 
watuwuyalaka la wulu? 

8Anʼawo watulaka lu ashu awo, Ndu ekanʼawo lamʼekiwo la lumu. 

9Wa lu mvudu yawo weko ki, waha la woma; Ohehela wa Unyashungu 
hawukumi le wo. 

10Waumi awo wa ngombe weko la wulu, watutshushaka waemi tena tshe. 
Ngombe yawo ya wadi mbutaka, hayutumbi waemi. 

11Vo watukimoka anʼawo dia vo ndawolawo uku ekoko, Ku anʼawo 
watulimbolimboka la wenye. 

12Vo watimbaka esambu la ngomo la losese, Watongenangenaka la lundju la 
wembiya. 

13Nshi yawo tshe mbetaka lu ongonyi utu. Vo watuhuloka la ki utsha lu Dihuli 
diʼEdu. 

14Vo watutelaka Unyashungu vati: Utumweli, Shu hatulangi nimbitela mbuka 
yaye. 

15Kakona keli Kanga-Wulu-Tshe, dia shu mbotemola? Waho akona 
wayutukundja dia shu mbolomba? 

16Undi, wulu wa ndjatungela ongonyi kema lʼanya awo? Elakelu kʼantu wa kolo 
kayali etali uma le mi! 

17Tena dingana diambudimala atala wʼantu wa kolo, Diambuya asui le wo, 
Diambakahanya Unyashungu asui lu kele kandi? 

18Tena dingana diambuwuyala uku nengese yatembaka lopepe, Kana uku 
puhudi yatembaka punganendji? 

19Nyu mvutaka nyati: Unyashungu atulamelaka anʼawo kolo yawo? Ndi 
asomboya vame, dia vo nimbitela. 

20Ashu awo wenyi elanyelu vame, Vo wano kele ka Kanga-Wulu-Tshe. 

21Lusambi lakona leki lʼasawo la wa lu mvudu yawo, Lamʼambushila nshi yawo? 

22Akona ayulakanya Unyashungu, One latulumbuyaka wa lʼulungu? 

23Untu omotshi atuvokaka lʼatei wʼongonyi, Atuyalaka la ongenongeno. 

24Dimba diandi lonyengo lutu, Ehiho a weka andi too la iso. 

25Untu omotshi atuvokaka la lokonyo lʼutema, Aha mena olo nduku yema. 

26Ku vo ahendi watukhundemaka lu kete; Kusu yatuwalekaka. 

27Enda, dimi mbeyaka tukanyi tanyu, La wuhu wa kolo walanganyu ntshelami. 

28Nyu mumbulaka nyati: Lendʼeli luudu lʼuntu a wuki? Lendʼeli luudu la dipema 
lakadjashi untu a kolo? 

29Undi, nyu kumumbula ambetshi a mbuka? Nyu nangaka mendjula aui 
wanyutelawo vati: 

30Lu lushi lʼelanyelu, untu a kolo atuhandaka; Lu lushi la kele, ndi 
atushimbamelaka? 

31Akona ayuwamia la ntundu kandi, Ayosomboya lu akambu wakandatshi? 

32Wayuwemba utsha la diumbu, Wayukitshaka ulami la diumbu diandi. 

33Ekama wa kete ya lʼukidi ndjalaka pe ketu le ndi. Antu tshe wayuyela lu mbuka 
kako, Uku akatshu antu efula lu mbuka kako la ntundu kandi. 

34Ukundi ansambanyu usambasamba? Nduku diui diambutshikala le nyu, paka 
lukesu lutu. 

Jobo 22 

Elifaze Ambukana Ati: Jobo Akatshi Kolo ka Wuki 

1Elifaze, usi Temana, akahula diui ati: 

2Undi, untu mbeyaka ndjala uhumba le Unyashungu? Kema, kanga yimba 
ndjalaka uhumba paka le ndi ndame. 

3Naka we eli ololo, undi, dikambu so dieli ongenongeno le Kanga-Wulu-Tshe? 
Naka we ambuluwanya akambu aye, waho akona weli la ndi lu dikambu so? 

4Ukundi, uma lu woma wawukaye, mbakusuyandi, Mbakulumbuyandi? 

5Undi, unungu aye kema wuki? Kolo yaye hushila. 

6We akahotola ananyo ekole ohotolahotola. We akahumbia wane waki 
etakataka ahondo awo. 

7We kumbisha one lakumi wudi ashi; Akadimi one laki la ndjala ma. 

8Kete yakayala lu anya wa one lakaleki wulu, Ku kanga nemo akayudjase loko. 

9We akakendja wadi waki edu anya atu; Anya wʼana wa ditshiki wakawele. 

10Uma lu dikambu so mbambukudinga tulunga, Ndu mbambukunda woma wa 
mamba shashimuya. 

11Okone usasi aye ambukadimo udjima diaha we mena, La ashi wʼelula 
wambukukhukume. 

12Unyashungu aha etali kendi lʼulungu? Uhenda kuma ka toto uku weto etali! 

13We mumbulaka wati: Kakona keya Unyashungu? Ndi mbeyaka numbuya ledia 
a udjima a tshududu? 

14Wangi wa tshududu mbudinga, ndi henyi nduku engo; Ndi atokendakendaka 
paka ladiku diʼulungu. 

15We nangaka nkendakenda lu mbuka kʼedjedja Kakakendakendaka antu wa 
kolo? 

16Vo wakanyema la ntundu ka etena kawo, Etshina kawo kakembama uku ashi. 

17Vo wakatela Unyashungu vati: Umo uma le su. Kakona keya Kanga-Wulu-Tshe 
ntutshela? 

18Keli ndi akaludia mvudu yawo la diango diʼololo. Elakelu kʼantu wa kolo hayali 
etali uma le mi. 

19Antu wʼololo wayena elanyelu kʼantu wa kolo, wayongenangena; Antu waha la 
unungu wayuwaola vati: 

20Mete, atunyi asu wambulanyema! La ekundji awo wambutshumbama lu dja! 

21Umamemi Unyashungu, ku we ayuyala la ki; We ayenaka olo. 

22Dimi lambukosengasenga nti: Ulungi wetshelu wʼuma lʼunyo andi. Ulamaki aui 
andi lʼutema aye. 

23Naka we ayukalula le Kanga-Wulu-Tshe, we ayukikitala, Naka we ayunya 
akambu wa kolo uma lu luudu laye la dipema, 

24Ayukadja paunyi lu ditshu, Paunyi kʼuma lʼOfira lʼatei a mboko ya lu ekedi, 

25Ku Kanga-Wulu-Tshe ayuyala paunyi yaye, Ndu fesa yaye yʼushinga a wulu. 

26Ku we ayongenangena le Kanga-Wulu-Tshe, Ayedia elundji kaye utsha le 
Unyashungu, 

27We ayolombaka, ku ndi ayukukelaka; We ayushidiyaka dokoloko diaye. 

28Kene tshe kayuyusanguyaka, kayuluwanaka; Usasi ayoketaka lu mbuka yaye. 

29Unyashungu atukitshakitshaka akanga wʼutaku, Atushimbelaka akanga a 
ndjakitshakitsha. 

30Ndi atushimbelaka untu laha la unungu, Ndi ayukushimbamela uma lu 
pudipudi kʼanya aye. 

Jobo 23 

Jobo Ambukumbula Nteketa Dikambu Diandi la Ntundu ka Unyashungu 

1Ku Jobo akahula diui ati: 

2Ndu kakiane ukiyanu ami wambotomboko. Lunya lami halukuka nshimba 
dikhumu diami. 

3Utumeya dihuli dia mbushula li, Utumuyala la wulu wa nkuma la ntundu ka kiti 
kandi li! 

4Dimi lutusanya dikambu diami la ntundu kandi, Lutuludia unyo ami too lʼaui 
wa tamu. 

5Dimi lutuka aui wutundunkaluya; Dimi lutulimbitela kene kutundumvutela. 

6Ndi utondosha la wulu andi tshe? Kema, ndi utumbukela. 

7Leko, untu lʼusimbwi utoteketa la ndi ololo, Umbadi ami utunyindja pundju. 

8Naka layutsho utsha la ntundu, ndi kema leko; Naka layutsho utsha lʼokongo, 
dimi haleyi mbutana. 

9Naka dimi layuyanga lu lunya la lomoso, dimi haluwena; Naka dimi layukadimo 
utsha lu lunya la pami, dimi haluwushula. 

10Keli ndi mbeyaka mbuka katumokendakendaka, Lamʼayundushidiya mbedika 
asui ane, dimi layutumba uma loko pudipudi uku paunyi. 

11Akaka ami wakatayelaka wanya andi; Dimi lakatalamaka mbuka kandi, 
kombetola uma loko. 

12Dimi konseka elembe wʼuma lʼelomo andi, Lakalamaka aui wʼuma lʼunyo andi 
lʼutema ami. 

13Ndi ambushikike esangweyu kandi, eya mbukadimula uma loko? Kene kalanga 
utema andi, katundutshaka. 

14Ndi ayushidiya kene kakandasanguya lu dikambu diami; Akambu wa wuhu 
ako weko efula le ndi ntu. 

15Diako mbukami woma la ntundu kandi. Lamʼakanami dikambu diako, dimi 
mbukaka woma. 

16Unyashungu akambati asulu, Kanga-Wulu-Tshe akandudia la woma, 

17Ne dia lambukanana lu dikambu diahamamani fundu ne; Udjima a tshududu 
ambunkumba elundji. 

Jobo 24 

Jobo Ambukiyana ne dia Unyashungu Mendjulaka Kolo 

1Okoko wana wahatushikikeka Kanga-Wulu-Tshe tena diandi? Okoko wana 
wahatenaka wane watulimbitelaka nshi yandi? 

2Antu amotshi weko, watosekolaka elelu, Watohotolaka dungalunga la khudu, 
watudileshaka. 

3Vo watutshanyaka punda kʼona etshiki, Watosaka ngombe ka wadi aki udu 
okole. 

4Vo watusukulaka uhumbi uma lu mbuka, Akanga a weula tshe wa la kete 
watuwashamaka. 

5Uku atutumbaka mangana lʼusui wa shenga, Mbatuwutumbaka la pindju dia 
ntuyanga diango dia nde. Vo watutanelaka anʼawo mbu ya nde paka lʼusui wa 
shenga, 

6Vo watuhimbulaka nengese yatutshikalaka lu dikambo, Watokoholaka elua iu 
dikambo dia vinyo diʼakanga a kolo. 

7Vo watetamaka utshu tshe utakataka, aha la dihondo, Aha lʼulangitshi wa 
ndjakumba tshitshi. 

8Vo watolwelaka mvula lu ekungu, Watuyadingaka ave uku eshamelu. 

9Antu amotshi weko, watohotolaka ana wa ditshiki awele, Watosaka ekole uma 
le akanga a weula. 

10Okone asi weula ako watengolaka etakataka etu, aha la ahondo. Lamʼewo lu 
ntembe dikanda, vo watukaka ndjala. 

11Vo watuhinaka iso lʼatei a kumbu yʼantu wa kolo; Watuvokaka pusa lamʼewo 
lu mpina ashi wʼelua. 

12Akhumu wʼantu wayanga mvo watukemaka lʼusumba; Etema a waku 
wakahumo watulekaka. Keli Unyashungu hadji tukanyi lu akambu wutshatsha 
aso! 

13Antu amotshi weko, watutunaka usasi. Vo haweyi mbuka kʼusasi ako, 
Hawutokendakendaka loko. 

14Udjakanyi atetoka la kesekese, Atudiakaka usi wula la uhumbi; Atuvaka 
lʼutshu. 

15Ashu wa kanga munanyi watukungaka tushu ta shimba, Ata ati: Nduku untu 
layomena; Ndi atukumbaka elundji kandi. 

16Lʼutshu, antu ako watutundulaka mvudu, La yanyi, watuyadihaka: Vo haweyi 
usasi. 

17Udjima a tshududu eli pindju le wo. Vo well engenyi a woma wa mamba wa 
udjima a tshududu. 

18Antu wa kolo watembamaka esadi lʼashi, Etenyi kawo kambudjama mananu la 
kete. Vo hawutelelaka pundju utsha lu dikambo dia vinyo! 

19Uku atukutulaka owo la luhaladi ashi wa lungi, Osoku mbatomenaka Dihuli 
diʼEdu waku watutshaka kolo! 

20Etema wakawauti wayuwauhela; Kusu yayongenangena dia mbale; 
Hawuwauho ntu! Antu wa kolo wayowediawediama uku utamba. 

21Vo watusuyaka amantu wa dikumba, waha la ana; Hawututshelaka wadi waki 
edu ololo! 

22Kema, Unyashungu uma lu wulu andi mbatundutalulaka nshi yʼantu wa kolo. 
Waku waki kundjala la elungamelu ka lumu, vo aku wambemala. 

23Unyashungu atuwashaka eku la ekamelu; Ashu andi watendaka mbuka yawo. 

24Vo watuyaediaka; etenyi ka yema tshitshe ku vo kema ntu. Vo watokokaka, 
watuvokaka uku antu tshe, Watuhimbwamaka uku tosodi ta washa. 

25Naka aha osoku, ayumamia na? Ayete aui ami anyanya? 

Jobo 25 

Bilidade Hetawo Ati: Untu Mbeyaka Nyindjama la Ntundu ka Unyashungu 

1Ku Bilidade, usi Shua, akahula diui ati: 

2Unyashungu kukanga wulu la woma wa mamba; Ndi katutungaka ki lu ahuli 
andi wa ladiku. 

3Efula ka lulimbilimbi landi mbeyaka mbalema uka? Ladiku dia na ahatohetaka 
usasi andi? 

4Undi, untu mbeyaka ndjala ololo la ntundu ka Unyashungu? Untu lakuto le 
umuntu, mbeyaka ndjala pudipudi uka? 

5Nyendi, naka ngondo kema ngaingai, La toto kema pudipudi lu ashu andi, 

6Keti huki untu leli lukusu, La ona untu leli osoho! 

Jobo 26 

Jobo Ambulimula Wuki wa Luwandji la Unyashungu 

1Ku Jobo akahula diui ati; 

2We ambukimanyia one laha la wulu; Ambushimbela lunya laha la wulu! 

3Ndi alaku wʼamena wambuyulaka one laha la ewu li! Ndi efula ka yimba 
kambuyukahanya li! 

4Akona atoteketaka la ye, Ndu atukushaka yimba nye? 

5Djimu diakadidima la tshina dia kete, Ndu ashi la waku watudjaseka loko. 

6Dihuli diʼEdu dieko hwe la ntundu ka Unyashungu, La ohongo adio kema la 
ukumbo. 

7Ndi atunanulaka leke la ngeʼla kushi lu dihuli dia hwe. Atolendjalendjaka kete 
lamʼaha nduku engo. 

8Ndi atombaka ashi la wangi andi wa keka, Ku wangi hawutundo la tshina la 
wutshu awo. 

9Ndi atukumbaka kiti kandi ka diulelu beke tshe, Atukifeka dingi. 

10Ndi akadji utshimbedi ladiku diʼashi, Uku ulelu lʼasa usasi la udjima. 

11Dikoho dia lʼulungu diatusukasukaka, Ndu diatambaka luhangu landi. 

12Uma lu wulu andi, mbatundudiyaka ashi a waki; Uma lu ewu kandi, 
mbatundolembiaka shimiamba. 

13Efufelu kandi kateteka ulungu pudipudi, La lunya landi 
mbatundutundutunduyaka kengandu. 

14Enda, waso weli paka emamu wa mbuka yandi, Paka lohokoso la tshitshe 
mbatutukaka uma le ndi, Keli akona eya nimbitela dikhungula dia wulu andi? 

Jobo 27 

Jobo Ambulimbitshiya Sangu Dia Untu a Kolo 

1Jobo akahula diui ntu, la aui wʼeshika ati: 

2Uku eli Unyashungu, lakanyimi sambu kʼololo, la lumu, Kanga-Wulu-Tshe, 
lakaludia utema ami too la lokonyo; 

3Ndu uku ayuyalaka lumu lami lu dimba diami; La efufelu ka Unyashungu lu 
ehembe ami, 

4Elomo ami hawutaki nduku diui dia kashi, Lulimi lami halutaki nduku diui dia 
lukesu. 

5Kanyi ya mbetawo aui anyu yeko etali uma le mi. Edja ndu lamʼayumukitshiya, 
dimi halunya akambu ami wʼusimbwi uma le mi. 

6Dimi layukimelaka ololo ami, halukimo. Utema ami hawumamia nduku etena 
lu nshi yekimi la lumu. 

7Utunyi ami ayali uku untu a kolo, La one lunela dia ndo la mi, uku untu 
lahasimbwi. 

8Kuyanga omonyodi a Unyashungu eko la ukundji, Na elungamelu kayuyala le 
ndi Lamʼayunya Unyashungu lumu landi? 

9Lamʼayuya asui le ndi, Unyashungu ayulunga elelu andi uka? 

10Undi, ndi ayongenangenaka le Kanga-Wulu-Tshe? Ayolombaka Unyashungu 
tena tshe? 

11Dimi layunyetsha dia lunya la Unyashungu, Dimi halunyushe kene keli le 
Kanga-Wulu-Tshe. 

12Keli nyu tshe nyakalimbitela, nyaketawo. Okoko wana wambunyuyakimo lu 
tukanyi tʼanyanya? 

13Onʼeli etenyi ka sangu kambulamela Unyashungu untu a kolo, Ukito 
wayulungula asuyanyi uma le Kanga-Wulu-Tshe. 

14Naka anʼandi wambuyala efula, keti dia vo ndjakema la yombo, La ekana andi 
wayuhumbaka mbu ya nde. 

15Waku wambuhanda, wayuvo lʼelandu, Wadi wakiwo hawuwalela. 

16Kuyanga ndi ayomotsha fesa uku ditshu, La motsha ahondo ului uku diwumba, 

17Ndi mbeyaka mbakitsha, keli untu lʼololo kayalota, Ku one laha la unungu, 
ayukahanya fesa. 



944 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

18Ndi atuhikaka luudu leli uku otei wa dihuha, Uku tshumbutumbu yatuhikaka 
ulami. 

19Ndi ambetama ongonyi, keli ndi huyala osoku ntu. Ndi ambudihula ashu, ku 
dio tshe diambushisho. 

20Weoma wa mamba wambuwunda shashimuya uku elula, Punganendji 
kambuwemba lʼatei utshu. 

21Lopepe lʼuma lʼehutwelu lambuwemba, ndi ambutsho. Lo lambuwunya la 
wulu uma lu dihuli diandi. 

22Unyashungu atuwukaka pitu aha la ketshi. Ku untu ako atulangaka ndawo dia 
ndjihanda. 

23Unyashungu atuwonyolaka la ntundu kantu, Atuhinwelaka elomo uma 
lʼulungu. 

Jobo 28 

Untu Ambuyanga Yimba 

1Mete, dihuli dieko lene atuwosaka diango dia ntsha fesa, Ndu dia paunyi 
yatuwutshulaka. 

2Vo watosaka luwulu uma lu kete, Watolelolaka udjulu uma lu ave. 

3Untu atosenyaka udjima. Ndi atuyangaka ave weli lu didjidji dia nyoi, kana lu 
udjima a tshududu. Pulu ndu lu ahuli wuleki ehongo. 

4Ndi atutshimaka afuku lu ahuli wahatetetaka antu. Ambetshetshi 
watuwuhelaka; Ndi atolendalendaka, atusukasukaka. 

5Kete yako yatutumbaka mbu ya nde. Yo yatukadimoka lʼatei uku nye 
yambulungula dja. 

6Mboko yʼedima yʼushinga a wulu yatuyalaka lʼatei ave ayo, Ndu efushi wa 
paunyi watutanemaka loko. 

7Nduku fudu katuhatulaka emunyi keya mbuka kʼutsha leko, Ndu ashu wa lodi 
watakienyi. 

8Nyama ya waki yatakamela leko. Tambwe ka ngala kateti leko nduku lushi. 

9Untu ataheka lunya landi ladiku dia dive dia wulu. Ndi atukadimulaka ekungu 
etshulitshuli umaka tshina diawo. 

10Ndi atataka mbuka lʼatei wʼave. Su diandi diatendaka engo tshe keli ushinga a 
wulu. 

11Ndi atushimbaka ashi diaha vo nkela, Atutundjaka engo tshe katushamaka uya 
lʼusasi. 

12Keli yimba, lendi atuyutanemaka? Lenʼeli edjaselu ka ewu na? 

13Untu heyi ushinga ayo, Yo hayutanemaka lu kete ya wasena. 

14Ohongo mvutaka ati: Yo kema le mi; Ndu ashi a waki vati: Yo kema kame la mi. 

15Yo hayeyi nkundjama la paunyi, Kuyanga nsumbama la wutshu wa fesa ya 
ledika. 

16Yo hayeyi mbedikama la paunyi yʼuma lʼOfira ushinga, Kuyanga la mboko 
yʼushinga a wulu ya pesopeso, kana yʼedima. 

17Paunyi la talatala hayeyi mbedima la yo. Yo hayeyi mengwanyema la puki ka 
paunyi ka lutshula. 

18Pusu ya keli, kana ave wa ngaingai, ndjalaka paka anyanya lasuki la yo. Yimba 
ndeka mboko ya tilili ushinga a wulu. 

19Mbulu ya ngaingai yʼuma lʼEtiyopiya hayedimi la yo, Paunyi ka pudipudi heyi 
mbedima la yo. 

20Keli uma lendi atuyakaka yimba? Lendʼeli edjaselu ka ewu na? 

21Yo yambushama lu ashu wa wasena tshe, Yambudihama le fudu ya lʼulungu. 

22Ohongo wa Dihuli diʼEdu la nyoi wambuta vati: Shu takuki lukumu layo lu atui 
asu. 

23Unyashungu kateyaka mbuka kʼutsha leko, Katulimbitelaka dihuli diayo. 

24Ndi katendaka pulu ndu lu kuma ya kete, Katenaka tshe keli lʼesi a ulungu. 

25Lamʼakandedika wutshu wa lopepe, Lamʼakandashikike yediko yʼashi, 

26Lamʼakandadjela mvula elembe, Ndu lamʼakandatela dingadimu la dikhungula 
mbuka, 

27Ndi akenyi yimba, akateketa dikambu diayo; Akayishikike atshina ayo, 
akayedika. 

28Ku ndi akatela untu ati: Ulungi, woma wa Khumesu mbeli yimba; La anganelu 
kʼuma lu kolo keli ewu. 

Jobo 29 

Jobo Ambuho Ongenongeno Waki Landi Ntundu 

1Jobo akahula diui ntu, la aui wʼeshika ati: 

2Utunduyala ndjali uku akimi ntundu, Uku lu nshi yakanamaka Unyashungu, 

3Lamʼakampetelaka tala diandi lʼote, Lamʼakanombolaka usasi andi lʼutshimba 
li! 

4Utunduyala ndjali uku nshi yakimi la wulu, Yakalamaka Unyashungu luudu 
lami la dipema uku ongenyi, 

5Lamʼakayalaka Kanga-Wulu-Tshe kame la mi, Ndu lamʼakanyingaka anʼami, 

6Lamʼakaloyamaka ekulu ami lʼawele Ndu lamʼakakediaka dive ekedi wa biso 
lasuki la mi li! 

7Utunduyala ntumbi dia ntsho utsha la suku diʼusumba, Ndu utumulongosola 
edjaselu lu dihuli diako li! 

8Lu nshi sho, elongo wʼapami wakamenaka, wakashamaka, Esumbi wakunelaka 
dia nemiami. 

9Ewandji wakahimbulaka aui awo, Wakaheka anya awo lu atama. 

10Aui wa dihangamendi wakayala ki, Nimi yawo yakakakatelaka lu kumbi yawo 
ya nimi. 

11Atui wakukaka aui ami, wakamandulaka; Ashu wakamenaka, wakayala 
emenyi ami; 

12Ne dia dimi lakatshungulaka akanga a wula wakalelaka, Ndu ana wa ditshiki, 
wakahumbaka ukimanyidi. 

13Wane waki lasuki la nyoi, wakatantshikelaki etshoko. Dimi lakaludiaka etema 
a wadi waki edu too lʼesambu wʼongenongeno. 

14Dimi lakalotaka sambu kʼololo, ku to kakayala uku dihondo le mi. Akambu ami 
wʼusimbwi wakayalaka uku koti la dembo dia kusu le mi. 

15Dimi laki ashu wʼakanga a tshungu, La ekulu wʼakanga a tshumbi. 

16Dimi laki umbutshi wʼahumbi; Lakashishimaka akambu a waku wakimi 
kumbeya. 

17Dimi lakokolaka manga yʼantu wa kolo, Lakahatulaka diango diakawose uma 
lʼanyu awo. 

18Ku dimi lakataka nti: Dimi lukuvo ka luudu lami, La nshi yami yayuyala efula 
uku seke ya lokongo, 

19Ediu ami wakasimbimala pulu ndu lʼashi, Dihohe diakahemaka lu tahi yami 
lʼutshu, 

20Lutumbu lami lakayalaka uyuyu utu, La uta ami ndjalaka uvuyu utu lu lunya. 

21Antu wakanungaka, wakatshikalaka wakunga, Wakalembohalaka ki, walunga 
alaku ami. 

22Lamʼakamashilaka nteketa, nduku lakankaluyaka diui; Aui ami waki uku 
dihohe dia yoyo le wo tshe, 

23Vo wakankungelaka, uku atuwukungelaka mvula, Wakaseka enyo awo, uku 
atuwulungamelaka mvula yʼalohoki. 

24Dimi lakamonemonelaka lamʼakiwo kundjalaka la elungamelu. Vo kuntunaka 
ngaingai kʼelundji kami. 

25Dimi lakasonwelaka mbuka, lakayalaka olombodi awo, Dimi lakayalaka uku 
khumʼekanga lʼatei wʼelui andi wʼalimbi, Uku usambi le wane wakalelaka. 

Jobo 30 

Jobo Ambulela Dia Shoko Yeli la Ndi 

1Keli kakiane, dimi lambuyala uku engo ka tola le wane wuledimi, Le ana a waku 
wakamasekaka nkitsha kame la fo yakalamaka dungalunga diami. 

2Kakona kayumukundja uma lu wulu wʼanya awo Lamʼahawukuma lu nshi yawo 
yʼesumbi? 

3Vo wambonda la ndjala la ehumba, Watolekaka kete lu esui wa shenga. 

4Vo watuhatulaka akatshi wʼanyanya uma lʼakumbu, La ediu wʼadiyu a wulu 
watuyalaka ma diawo. 

5Antu wakawatshanvaka uma lʼatei wʼantu, Wakatawatijelaka ndjoka uku evi 
lʼokongo awo. 

6Okone vo wakatadjaseka lʼekidi wa dingeno, Lu weuku wa lu kete ndu lu wʼave. 

7Vo wakatadaka tukuku lʼatei wʼakumbu, Wakatasanganaka lʼatshina wʼekodi 
wʼadungu. 

8Ana wa dinginya, ndu amonywami mbewo, Wakatasukuyaka uma lu wudja. 

9Dimi lambuyala engo ka kimbu yawo, Lambuyala engo ka losoko le wo. 

10Vo watomengaka waengekhu, watemalaka tshalula, Watumvutelaka soi 
lʼelundji. 

11Unyashungu akahimbula olemo wʼuta ami, akansuya, Vo hawuyakimela lasuki 
la mi ntu. 

12Antu watunelaka lu lunya lami la lu pami, watusukulaka akaka ami, 
Watondoshaka la ditshelu diawo diʼelanyelu. 

13Vo watulanyaka mbuka kami, watusanguyaka nshishami, Hawutuyakimelaka. 

14Uku atuwunyukula ekeli ushu a wuki, mbayawayi uya le mi, Uma lʼatei 
wʼelanyelu mbatuwukhungusoka uya le mi. 

15Woma wa mamba wambunyinga; Lutumbu lami lambembama uku lu lopepe, 
Diese diami diambeta uku dingi. 

16Lumu lami lambutshulo lʼutema ami, Nshi yʼasui yakamundi. 

17Lʼutshu weka ami watohondaka, Wendjwelu watukendjulaka, hawutumuyaka 
nduku yema. 

18Uma lu wulu wa kandji, ahondo ami wambukadimo wuhu ukina. Kandji kako 
kambumamema lu dimba diami maa uku sumishi. 

19Unyashungu akantambiya lu loteke; Dimi lambuyala uku ditshu la utuku. 

20Dimi latulelaka le ye, ku we hankalula nduku diui; Lambemala, ku we 
mendakami menda tshu. 

21We ambuyala kanga ukunda le mi. Atunsuyaka la lunya laye la wulu. 

22We atumbediaka, atunfumbulaka lu lopepe; Atompenyahenyaka la lundju la 
ngimbi. 

23Dimi mbeyaka nti: We eko lu ntanombola utsha lu nyoi, Utsha lu dihuli 
diatusanganaka wasena tshe 

24Keli lamayanga untu mvo, ku ndi hasimbula anya? Lamʼendi la pa, ku ndi 
hayangi ekimanyelu? 

25Undi, dimi kundelaka lu dikambu dia one laki la pa? Utema ami kunyangaka lu 
dikambu diʼuhumbi? 

26Lamʼakamalungamelaka diese, ku kolo kakayi! Lamʼakamakungelaka yanyi, ku 
udjima wakayi! 

27Utemʼami atuhasahasaka, hawumuya. Nshi yʼohenyohenyo yakakumi le mi. 

28Dimi lambuhinda tshududu, keli aha uma lu yanyi! Latunelaka lʼatei wa 
lusanganya; latulekaka! 

29Dimi lambuyala onangu wa mbulu, Okendji a wa kumbaka. 

30Diuwu diami diambuhinda, diatokokaka; Weka ami wambulungula la dja. 

31Losese lami lambuyala paka engo kʼutanda, Ndu wembiya ami, paka lundju la 
waku walela. 

Jobo 31 

Jobo Ambuta Dia Akambu Andi wʼUsimbwi 

1Dimi lakalakana lʼashu ami, Diaha nkumbula usekaseka wʼemuma pundju. 

2Etenyi kakona kutumukundja uma le Unyashungu leli ladiku? La sangu diakona 
uma le Kanga-Wulu-Tshe leli lʼulungu? 

3Aha paka asui watuyakaka le untu a kolo, Ndu elanyelu le atshi wa kolo? 

4Ndi hatendaka mbuka yami; Ndu hatalaka wanya ami tshe, uka? 

5Naka dimi lakakendakenda lu kashi, Naka lukulu lami lakalawo utsha lu lukesu; 

6(Wambediki lu kilo kʼololo Ku Unyashungu eyi akambu ami wʼusimbwi!) 

7Naka na diami diaketola uma lu mbuka kʼusimbwi, Naka utema ami akayeli 
ashu ami, Ndu naka diwadi diakamamema lu anya ami, 

8Laso dimi muni diango, keli ukina kayudili. Ndi kakuli ndu diango tshe dia 
lʼekambo kami! 

9Naka utema ami akakomiya umuntu omotshi, Naka dimi lakatukungela la suku 
dia unyami, 

10Wademi katwele pami kekina ma, La akina kaweyani la ndi. 

11Oso utuyala kolo kahangone, Kolo ka wuki, kutunsuya embadi. 

12To keli dja, yatutshumbaka pulu ndu lʼesi a Dihuli diʼEdu, Yututshumba 
ongonyi ami tshe. 

13Naka dimi lakonyola ukambi ami a pami kana a umuntu, Lamʼakawamaka la 
mi, 

14Ukundi utumutsha, lamʼambunela Unyashungu? Diui diakona diutumukaluya 
lamʼamunduya le mi? 

15One lakantungi lʼutema wa nyomi, kumbutunga ndu ndi uka? Aha Unyashungu 
wame kakatutungi lu etema wʼanyengesu? 

16Dimi lakadimi asi wula kene kakawanombe uka? Dimi lakalingailingai ashu a 
wadi aki udu? 

17Undi, dimi lakalekaka ma diami dime, La aha mbisha ona etshiki nduku yema? 

18Kema, dimi lakudiaka ona etshiki uku umbutshi uma lu nshi yami yʼolongo a 
pami; Lakalombolaka wadi aki udu umaka eutwelu kami. 

19Naka dimi lakenyi untu avo la ulanda wa dihondo, Kana uhumbi aha 
lʼulangitshi; 

20Naka utema andi kumandulami, Naka ndi kunshimba tshitshi la diosa diʼuma 
lʼana wʼekoko ami; 

21Naka dimi lakedia lunya lami dia ntshela ona etshiki kolo, Ne dia dimi lakenyi 
nti: Embadi wayunyindja, 

22Laso diheka diami diakungo, Lunya lami lawelewele uma lu songa dialo! 

23Ne dia asui wa Unyashungu wambumbutsha woma wa mamba, Okone dimi 
haleyi ntsha nduku dikambu la ntundu ka wuki andi. 

24Naka dimi lakakitsha ekamelu kami lu paunyi, Naka lakatela paunyi ka 
pudipudi nti: We keli elungamelu kami: 

25Naka dimi lakangenangena dia wuki wʼongonyi ami, Ndu ne dia lunya lami 
lakakundja diango efula; 

26Naka dimi lakendi unya lamʼakawayahetaka ngaingai, Kana ngondo 
lamʼakatayakashiyaka; 

27Naka utema ami akakesama lu usheshe dia mbatemola, Kana nkitsha anya 
lʼunyo dia mbandula, 

28Ndu lu dikambu so mbutunsuya embadi, La dimi lutanguna Unyashungu 
ludjashi ladiku! 

29Undi, dimi lakangenangena lu elanyelu ka one lakampetshaka? Dimi 
lakalimbolimbo lʼongenongeno lamʼakawundi kolo, uka? 

30Kema, dimi kumbetawo unyo ami ntsha kolo, Dia nomba lumu landi la 
mananu. 

31Undi, untu omotshi uma lu luudu lami kumumbula ati: Akona eya ntana untu 
laki nkunduta ma lakandi? 

32Mete, ongendangenda kumbetama lʼosese; Dimi lakadihwela umbetshi a 
mbuka kuki ya luudu lami. 

33Naka dimi lakakumbi kolo yami uku Adama, Naka lakasne munga kami 
lʼutema, 

34Ne dia laki la woma wʼuiui wʼantu, Kana ne dia lakuki dionyo dia khumbu 
woma wa mamba, Dimi lutuyala ki, aha ntumba uma lu luudu. 

35Utumukundja one lambukele li! Aui ami ku keso: Kanga-Wulu-Tshe ankaluya 
diui! Utumukundja buku diakafundi utunyi ami li! 

36Dimi lutudiemba lu diheka diami, Lutudiahe lʼote uku dembo dia kusu, 

37Tshiki lutusanyia okondo a wanya ami tshe; Dimi lutusukana uku uwandji le 
ndi. 

38Naka kete yami yambundelela, La eshidi ayo wʼemunda wambonkedia asoi; 

39Naka dimi lakali elua ayo olele, aha ndjifuta, Naka lakadiaki akanga ayo; 

40Ahangulakoi wamene lu dihuli diʼepunga wa menge, La adiyu wa kolo lu dihuli 
diʼepunga wa yelela! Ekumelu kʼasui wa Jobo keso. 

Jobo 32 

Elihu Ambuyandula Dia Ewu Kandi ka Nkaluya Jobo Diui 

1Okone apami ane asatu wakakimo nkaluya Jobo aui, ne dia ndi ndame 
akayaeneka ololo lu ashu andi. 

2Ku Elihu, onʼa Barakele, usi Buza, uma lu khumbu ka Rama, akuki kele. Ndi 
akadanganela Jobo la kele, ne dia Jobo akayayindja, kunyindja Unyashungu. 

3Elihu akadanganela ndu engenyi andi esatu la kele, ne dia vo kumbishula diui 
dia nkuluya Jobo, paka mbâmia tshu. 

4Elihu akakungi dia nteketa la Jobo, ne dia vo wakuleki dikumanyi. 

5Lamʼakenyi Elihu ati: Apami ane asatu kema la diui dia nkaluya, ndi 
akadanganela la kele. 

6Ku Elihu, onʼa Barakele, usi Buza, akahula diui ati: Dimi leki dikenda, nyu nyaya 
dikumanyi. Diako mbakamalembohalaka, Mbakimi kutundja tukanyi tami. 

7Dimi lakataka lʼutema ami nti: Loledu komenaka hulela divu; Ndu ati: Yakhunyi 
a kienda hataka na dia wudjulu. 

8Keli mete, lumu leko le untu, Efufelu ka Kanga-Wulu-Tshe katushaka untu 
yimba; 

9Aha ne dia efula ka deku diaya untu, mbatushaka untu yimba, Ndu aha ne dia 
usumbi wʼuntu, mbatushaka untu yimba ya nsambula, 

10Diako mbutshimi nti: Nyumbukeli, Ndu dimi mvuti kanyi yami! 

11Nyendi, dimi lakakungi aui anyu. Dimi lakalungi diamanyelu dianyu 
Lamʼakanyayangaka aui wa mvuta. 

12Dimi lakaki lutui lu aui anyu. Keli nduku untu lʼatei anyu akatewadia Jobo, 
Kuyanga mbolembia lu aui. 

13Keli tanyutaki nyati: Shu tambushula yimba; Unyashungu ndame 
kayutewadia, aha untu! 

14Ndi atasimbo la mi dime lʼaui. Keli dimi halukaluya aui uku akanyukaluyaka. 

15Vo wambomeno aui, nduku diui dia nkaluya diui, Aui awo wambuhimbo pe! 

16Undi, dimi nkungaki nkunga tshu, lamʼahawati nduku diui, 
Lamʼambuwolembohala ki ketu, aha mvuta nduku diui? 

17Ndu dimi nangaka mvuta diui, Ndu dimi nangaka nyenya kanyi yami. 

18Dimi leko la aui efula wa mvuta, Utema ami ambuntshutshiya. 

19Tukanyi teli lʼutema ami taya uku wanu wudihami khu. Utema ami wambuyala 
uku atapa wa dikuhu diʼeyuyu diutsha nkamo la wanu. 

20Dimi layoteketa, mbayumuka yema. Dimi layufula unyo ami, layuta diui. 

21Dimi haluyala la shonodi le untu, Kuyanga mandula untu wandula andula, 

22Dimi haleyi nemia untu olemialemia; Utungi ami atukuminya esadi. 

Jobo 33 

Elihu Ambamia Jobo 

1Kakiane, we Jobo, uhukami aui ami, Uhuke tui lu aui ami tshe! 

2Enda, dimi lambufula unyo, Lulimi lami lambokendakenda lʼunyo. 

3Aui ami wayuta dia esimbwelu kʼutema ami, La elomo ami wayeya vati: Mete 
katawo. 

4Nyuma ka Unyashungu akantungi, La efufelu ka Kanga-Wulu-Tshe kakambisha 
lumu. 

5Naka we mbeyaka nkaluyami diui, Olongosole aui aye, uwati! 

6La ntundu ka Unyashungu, dimi leko uku we, Dimi lakatungama lu kete 
yʼomona uku we. 

7Enda, woma ami wa mamba hawukata asulu, La wutshu ami hawukuhekuya. 

8Mete, we akateketa lu atui ami. Dimi lakuki aui aye wati: 

9Dimi leko pudipudi, laha la kolo, Dimi laha la unungu, nduku dikambu dia kolo 
dieli le mi. 

10Enda, Unyashungu ambumamia wamamia, Ambumbete uku utunyi andi, 

11Ndi ambudja ekulu ami lu luweti, Atendaka wanya ami tshe. 

12Ulungi, nkuteli diui. Lu dikambu ne, we kema la eyingelu, Ne dia Unyashungu 
ndeka untu wuki. 

13Ukundi ambuyama la ndi Ata wati: Ndi hadji tukanyi tandi lu akambu wʼantu? 

14Ne dia Unyashungu atoteketaka wuhu one, Kana wuhu ukina, keli antu 
hawudji yimba loko. 

15Ndi atoteketaka lu alo, lu waenelo lʼutshu Lamʼatutshudungoka antu lu djo ya 
wulu, Ndu lamʼatohohelaka antu lu mbetu yawo. 

16Ku ndi atudihulaka atui wʼantu, Atuwautshaka woma wa mamba la waewelu 
andi, 

17Dia ndi nkaluya untu uma lu kolo kandi, La mbushimba uma lʼutaku; 

18Dia ndi nshimba utema wʼuntu uma lu Difuku, La lumu landi uma lu nyoi ka 
yombo. 

19Untu mbeyaka nsuyama ndu la kandji lu tangi, La ohenyohenyo a wulu lu weka 
andi, 

20Edja ndu lumu landi haluyulanga ma, Kuyanga utema andi ma dia dimena, 

21Dimba diandi diambonda, diambuma tu; Weka andi waki komenamaka, 
wambenama, 

22Utema andi ambusukana la Difuku, La lumu landi le ananyishi. 

23Keli naka dikendji diambuyala la ndi, Oteketedi, otoi lʼatei a kinunu, Dia menya 
untu mbuka kahumbandi ndjela, 

24Ku Unyashungu ambuwuka ketshi, ata ati: Utshunguli, atukuhulo utsha la 
Difuku, Dimi lakatani ushinga wʼetshungwelu. 

25Ku dimba diʼuntu ako diayuyala ashashi uku dimba dia dikenda. Ndi ayuyala 
uku akindi lu nshi yandi yʼolongo a pami. 

26Ndi atolombaka Unyashungu, ku ndi atuhumuyaka lukulu lʼolo, Untu ako 
atuyakaka la ntundu kandi lʼongenongeno; Atutelaka antu dikambu dia panda 
kandi. 

27Ndi atimbaka esambu la ntundu kʼantu, ata ati: Dimi lakatshi kolo, lakalanya 
sambu kʼololo, Keli dimi kunsuyama uku aki kolo yami, 

28Ndi akashimbela utema ami diaha vo mpulo utsha lu Difuku, Okone lumu lami 
layendaka usasi, 

29Enda, akambu ane tshe mbatutshaka Unyashungu, Tena pendi, tena satu kame 
la untu, 

30Dia nkaluya utema andi uma lu Difuku, Dia mbosenya la usasi a lumu. 

31Jobo li, ulungi, uhukami! Olembohali, keli ntekete! 

32Naka we la diui dia mvuta, uti, Otekete, dimi layulanga nkuyindja. 

33Naka kema, ulungi aui ami! Olembohali, ku layuketsha yimba. 

Jobo 34 

Elihu Ambuyindja Unyashungu 

1Ku Elihu akati ntu ati: 

2Nyu akanga a yimba, nyulungi aui ami! Nyu akanga wa ewu, nyumbisha lutui! 

3Ne dia tui diatutshikitanyaka aui, Uku atunganelaka lulimi mbu ya nde. 

4Tosonole kene kʼusimbwi, Teyi kene keli ololo lʼatei asu, 

5Ne dia Jobo akati ati: Dimi kayinga, Keli Unyashungu ambunyima sambu kʼololo, 

6Kuyanga mete katami, lambenama uku kanga kashi, Puta kami hokono kuyanga 
dimi kema la unungu. 

7Akona eli uku Jobo, Latonokaka losoko uku ashi, 

8Latekesanelaka lʼatshi wa kolo, Latokendakendaka lʼantu wa kolo? 

9Ne dia ndi akati ati: Kema uhumba wa untu Nkitsha elungamelu kandi le 
Unyashungu. 

10Okone nyu akanga a yimba, nyumbukeli! Dia ntsha kolo, eko etali uma le 
Unyashungu, Dia munganela mbuka eko etali uma le Kanga-Wulu-Tshe. 

11Ndi ayufuta untu uku ulimu andi. Ayutshela untu tshe uku ditshelu diandi. 

12Mete, Unyashungu hatutshaka kolo, Kanga-Wulu-Tshe hatulanyaka sambu 
kʼololo. 

13Akona akawusha okende wa nama kete? Akona akawembia wutshu wʼandja 
wʼutundu? 

14Utunduyakanela ndame, Utunduyalamela lumu landi la efufelu kandi, 

15Tshiki diango tshe dieli la lumu diutuvo, La untu utukalula lu ditshu. 

16Naka we la ewu, ulungi dikambu ne, Uhuke tui lu aui ami! 

17Utunyi wa sambu kʼololo ayulela uka? Undi, we ayamia untu ololo, kanga wulu, 

18Latutaka dia khumʼekanga ati: Untu anyanya kendi, La dia antu a waki ati: Antu 
wa kolo mbewo? 

19Lahatuyalaka la shonodi le ewandji, Kuyanga nemia akanga wʼengonyi wuleki 
asi wula, Ne dia vo tshe weli ulimu wʼanya wa Unyashungu? 

20Vo watuvokaka shashimuya, Watudidimaka lʼasa ndeki, watulanyemaka, 
Akanga a wulu watunyemaka, aha uma lu wulu wʼantu. 

21Ashu wa Unyashungu watenaka kendo yʼuntu; Ndi atendaka wanya andi tshe. 

22Nduku udjima kuyanga didjidji dia nyoi dieko, Diukuki atshi wa kolo 
mbishama, 

23Ne dia Unyashungu hasonola etena ka shikaa Ka untu ntemala la ntundu kandi 
lʼelumbwelu, 

24Ndi atulanyaka antu a waki, aha nyanga emenyi, Atudjaka akina lu ahuli awo, 

25Ne dia ndi mbeyaka elimu awo, Mbatunduwambaka lʼutshu, 
mbatuwohotshahotshamaka, 

26Ndi atakomolaka uku antu wa kolo Lu ashu wʼantu, 

27Ne dia vo wakakadimo uma le ndi, Wakatuni mbuka yandi tshe, 

28Vo wakaledia asi wula, edja ndu delu diawo diakakumle ndi; Ndi akuki alelu 
wʼamenyi fono, 

29Naka Unyashungu ambuyala ki, akona ukuki mbamia? Naka ndi ambushe 
elundji kandi, akona ukuki mbena; Kana le wudja kana le untu? 

30Diaha untu a kolo mbulela ntu, Ne dia ndi atukuya djunga le antu. 

31Undi, untu omotshi akatela Unyashungu ati: Dimi lakasuyama, handjutsha 
kolo ntu? 

32Umbetsha kene kahameyi, Naka dimi lakatshi kolo, dimi handjutsha ntu, 

33Undi, ndi ayukufuta uku alangaye, ne dia we ntunaka? Dieli la ye dia nsonola 
weme, aha dimi! Okone utaki kene keyaye. 

34Akanga a yimba watukaka aui ami, Akanga wʼewu watumvutelaka vati: 

35Jobo atoteketaka uku untu laha la yimba, Atutaka aui wutata. 

36Aki ololo Jobo numbuyama pulu ndu lʼekumelu ka dikambu ne, Ne dia ndi 
atukaluyaka aui uku antu wa kolo. 

37Ndi atahanyaka uhedia ladiku dia kolo kandi, Atosokaka Unyashungu lʼatei 
asu, Atufudiaka aui andi dia nsemanela la ndi. 

Jobo 35 

1Elihu akati diui ntu ati: 

2We nkanaka wati: Dimi kayinga lu dikambu ne? We nkanaka wati: Ololo ami 
ndeka wa Unyashungu? 

3We atutaka wati: Ekimanyelu kakona kakundjami uma loko? Waho akona weli 
la mi wuleki one wutumukundja lamʼutumutsha kolo? 

4Dimi luyanga nkukaluya diui, Ndu we ndu engenyi aye. 

5Edia ashu utsha lʼulungu, uhenda, Endi wangi weli etali ladiku diaye! 

6We kuntshaka kolo, dikambu so mbeyaka nsuya Unyashungu uka? Ndu naka 
kolo yaye yambufulanela, kakona kutshelaye? 

7Naka we eko ololo, kakona kaduwula Unyashungu uma le ye? Kakona 
kayundulungula uma lʼanya aye? 

8Kolo yaye mbeyaka nsuya paka unyaye untu, La ololo aye mbeyaka ntshokola 
paka untu. 

9Antu watulelaka ne dia efula kʼasui, Watuyangaka ekimanyelu, ne dia lunya la 
kanga wulu leko ladiku diawo. 

10Nduku lambula ati: Lendʼeli Unyashungu, Utungi ami, Latushanaka esambu 
wʼongenongeno lʼutshu, 

11Latutetshaka uleki nyama ya la kete, Latoteteka la ewu uleki fudu ya lʼulungu? 

12Vo watulelaka ulelalela, keli Unyashungu hakaluya diui, Ne dia utaku wʼantu 
wa kolo. 

13Mete, Unyashungu hatulungaka delu diʼanyanya, Kanga-Wulu-Tshe hatudjaka 
ashu leko. 

14Kuyanga we ambuta wati: Halawenyi, Elumbwelu keko la ntundu kandi, dieli 
la ye dia mbukungela! 

15Keli kakiane ne dia kele kandi atatumbi, Ndu ndi haleki mbidia ashu lu kolo, 

16Mbafulaye, we Jobo, unyo aye ufulafula, Mbafudiaye aui waha la ewu. 

Jobo 36 

Elihu Ambulimula Wuki wa Unyashungu 

1Elihu akakolamela nteketa ati: 

2Uhukunga yema, nkuteli, Ne dia dimi leki la aui lu dikambu dia Unyashungu. 

3Dimi layutosa yimba yami uma lʼetali, Layushikike ololo wʼUtungi ami. 

4Mete, aui ami kema kashi, One leli la yimba tshe, eko la ye. 

5Enda, Unyashungu eli kanga wulu, keli ndi honyola untu. Ndi eli kanga wulu lu 
efula ka ewu kandi. 

6Ndi hatulamaka lumu lʼuntu a kolo dia ndi numba, Keli ndi atusambwelaka 
amenyi fono. 

7Ndi hatunyaka ashu andi uma le antu wʼololo, Ndi atuwatdjashaka lu kiti ya 
waulelu kame la khumi ya dikanga, Atuwatijashaka loko pundju dia vo ndjala la 
lutumbu. 

8Naka vo wambudjama molola, Naka vo wambukelekama la ekodi wʼasui, 

9Ndi atuwaenyaka elimu awo, La ehedia awo wakawayasemaka. 

10Ndi atudihulaka atui awo la wetshelu, Atuwatelaka dia vo nkalula uma lu kolo. 

11Naka vo wayulunga, ndu wayukitanyia, Vo wayutahumoka lukulu lʼolo lu nshi 
yawo tshe, Ndu wayutayalaka la ongenongeno lu deku diawo. 

12Naka vo hawulungi, wayudiakema la tombo, Vo wayuvo lu dinginya diawo. 

13Keli amonyodi wa Unyashungu watuyakimoka lu kele, Hawutulelelaka 
Unyashungu lamʼatundakelekaka, 

14Vo watuvokaka weko elongolongo la esekaseka, Nyuma yawo yatukumeka lu 
akambu wa sonyi. 

15Unyashungu atushimbelaka amenyi fono uma lu fono yawo, Atuwaewulaka 
uma lu asui. 

16Unyashungu akalangi nkolombola uma lu asui, Utsha lu dihuli dia ki la 
ndjadjasela. Mbu ya nde yʼololo yakayalaka lu mesa aye. 

17We nkanaka dia numbuya antu wa kolo, Kakiane elumbwelu la sambu kʼololo 
wambukuma le ye. 

18Tetawoki kele kaye nkete kanga losoko, La wuki wʼetshungwelu kaye nketoya 
uma lu mbuka! 

19Delu diaye nkukaka dia nkutundja uma lu fono, Kuyanga we ayuhimba la wulu 
aye tshe uka? 

20Tukumbulaki utshu, Etena katunyemaka antu uma lu ahuli awo. 

21Ewo, telelelaki utsha lu kolo, Ne dia we ambosonola kolo lu dihuli diʼasui. 

22Unyashungu eli wuki uma lu wulu andi. Akona eya mbetsha uku ndi? 

23Akona eya mbulimbitshiya mbuka? Kuyanga mbutela ati: We ambutsha kolo? 

24Uho dia nemia elimu andi, Watandulaka antu tshe. 

25Antu tshe watendaka elimu ako, Untu lʼuntu atendaka tshalula. 

26Unyashungu eli wuki, shu hat nani fundu. Efula ka deku diandi hadieyama 
mbalema. 

27Ndi atukutulaka apopo wʼashi le ndi, Atakadimulaka wangi, 

28Wangi ako watoloshaka mvula, Watukiloshiaka antu. 

29Akona amana enanwelu ka wangi fundu, Kuyanga akuma wʼuma lu mbalasa 
kandi? 

30Ndi atudianganyaka ndjadi lʼutshimba andi tshe, Atukumbaka kete la tshina 
diʼashi a waki. 

31La diango so mbatundulumbuyaka wedja, Ndi atuwashaka mbu ya nde efula 

32Ndi atombaka anya andi la ndjadi, Atukishaka wulu wa munda engo 
kalangandi. 

33Lundju lato latutaka dikambu diandi. Ndi eli kanga kandjema, latukaka kolo 
kele. 

Jobo 37 

1Lu dikambu ne, utema ami atusakaka lukumba, Atumoka uma lu dihuli diawo. 

2Uki ukuma wa diui diandi; Dikita diatumba uma lʼunyo andi! 

3Ndi atukukanyaka lʼutundu wʼulungu, La ndjadi yandi edja ndu la kuma ya kete. 

4Lʼokongo a ndjadi, diui diandi diatudikitaka. Ndi atukhungulaka la diui diandi 
dia mamba; Ndi hatushimbaka ndjadi kamʼukema diui diandi. 

5Unyashungu atukhungulaka la diui diandi wuhu wa mamba, Atutshaka akambu 
a waki wahatalimbitela. 

6Ndi atutelaka lungi lʼekama la tshitshi ati: Olo la kete. Wuhu ako 
mbatundutelaka tshokotoko ndu mvula la ngimbi pupu. 

7Ndi atunyaka antu uma lʼulimu, Dia antu tshe mbeya ulimu andi. 

8Nyama ya lʼukunda yatutshokaka lu ahuli wʼeshamelu, Yatetamaka lu afuku 
ayo. 

9Uma la diku dia kushi katuyakaka luhunga, La lopepe la tshitshi uma la ngelʼa 
kushi. 

10Uma lu efufelu ka Unyashungu mbatukamaka ashi, Ku ashi efula watukamaka. 

11Ndi atuludiaka wangi too lʼashi, Atunanulaka wangi andi wa ndjadi. 

12Wangi ako watukadimokadimoka la diui diandi, Dia vo ntsha akambu tshe 
wawandjangelandi Ladiku dia kete yʼudjashi antu. 

13Kana wangi ako wambuya uku ohehela, kana dia nkimanyia kete yandi, Kana 
lu dikambu dia ngandji, ndi katatumaka. 

14Jobo li, uhukami dikambu ne! Ukungi, ukani yimba lu akambu wa mamba wa 
Unyashungu! 

15We mbeyaka uku atolombolaka Unyashungu wangi ako, La uku 
atundungadimuyaka ndjadi loko? 

16We mbeyaka uku atundedikaka wangi, Akambu wa mamba wa one leli la 
yimba yuleki? 

17We mbeyaka okoko wana watulumbalumbaka ahondo aye Lamʼatuyalaka kete 
yoyo la lopepe lʼuma la diku dia kushi? 

18We mbeyaka mombola ulungu, Weli wulu uku lulindu la lolelola, uku ndi? 

19Utetsha aui wahumbasu mbutela. Shu hateyi nongosola tukanyi tasu, ne dia 
eko paka udjima utu. 

20Undi, dimi layuwumbula nti: Ntekete la ye? Untu akona ayulanga mvuta ati: 
Nshisha lumu elo? 

21Antu haweyi menda unya tee lamʼahetawo ngaingai lʼulungu, Naka lopepe 
lambopepa ndu lambukumbula wangi, 

22Esasi wa ngaingai watungadimoka lu leke la ngelʼa kushi. Ndi lutumbu la 
Unyashungu mamba li! 

23Kanga-Wulu-Tshe, nduku untu laweya ote. Ndi eli wuki lu wulu andi, Lu sambu 
kʼololo, ndu lu ololo waheyama mbedika. Ndi hasuya untu usuyasuya! 

24Okone antu mpumbaka mbuka woma, Ne dia ndi hatudjaka ashu le akanga 
wʼutaku. 

Jobo 38 

Latuyalaka Ambetawuya Jobo Ati: We Kema la Yimba 

1Latuyalaka akakaluya diui uma lʼatei a punganendji ati: 

2Akona oso ete sangweyu diami udjima La aui waha la ewu? 

3Ukikitsha uya uku pami! Dimi layanga nkumbula embula, keli we unkaluya aui. 

4Lendi akiye lamʼakamahiki atshina wa kete? Uti, naka we la ewu. 

5Akona akashikike tediko tayo, we mbeyaka? Akona akasimbula ushinga ladiku 
diayo? 

6Ladiku dia na akahikama atshina ayo? Akona akakitsha dive diayo dia lu 
tshuku, 

7Lamʼakimbaka toto ta pindju esambu kame, Ndu lamʼakalimbolimboka ana tshe 
wa Unyashungu lʼongenongeno? 

8Akona akadihi ashi a waki la kuki, Lamʼakawafuko uma lʼetungelu, 

9Lamʼakamatungela wangi dihondo diawo, La udjima a tshududu uheli awo; 

10Lamʼakamedika elelu awo, Ndu lamʼakamadji kungi la kuki yawo; 

11Lamʼakamati nti: Kuyakaki edja ndu lane, keli tulekanaki; Utaku wʼasukhu aye 
kawuyukumeki paka lane? 

12Umaka eutwelu kaye, we akadjela pindju olembe? We akalimbitshiya 
hyutshihutshi dihuli diaye, 

13Dia yo nkimela kuma ya kete, La antu wa kolo nsutshasutshama uma loko; 

14Dia kete nkadimo uku diwumba la tshina dia dimatelu, La dia yo nengama uku 
dihondo; 

15Dia antu wa kolo ndjala aha la usasi ayo, Dia lunya lediami mbediawediama? 

16We akoto pulu ndu lu teko diʼashi a waki? We akakindula la tshina diʼehongo? 

17Wakakulimbitshiya asukhu wa nyoi, Kana we akenyi kuki ya dedi dia nyoi? 

18We nimbitelaka wuki wa kete? Uti, naka we mbeyaka akambu aso tshe. 

19Lendʼeli mbuka kʼutsha lʼedjaselu kʼusasi; La udjima, lendʼeli dihuli diawo, 

20Dia we mbutshindela utsha lʼulelu awo, La dia we mbeya mbuka yʼutsha 
lakawo? 

21We mbeyaka, ne dia we akuto lʼetena keko. Nshi yaye yaya efula. 

22Undi, we akoto lu waumbelu wa lungi lʼekama la tshitshi, Kana mena 
waumbelu wa mboko ya mvula, 

23Wakamalamaka ne dia etena ka pa, Ne dia nshi yʼata? 

24Lendʼeli mbuka kʼutsha li dihuli diatuwudianganyaka usasi, Kʼutsha lu dihuli 
diatuwudianganyaka lopepe lʼuma lʼehutwelu? 

25Akona akadihwela mvula mbuka, Kana mbatela ndjadi la dikhungula osese, 

26Dia ndosha mvula lu kete yahadjashi antu, Lʼusui wa shenga waha la antu; 

27Dia ndoshiya kete yʼanyanya yʼoseko ashi, Dia menya kete adiyu? 

28Undi, mvula eko la shi? Akona akuti apopo wa dihohe? 

29Uma lʼutema akona wakatumbi ashi wʼukamu? Akona akuti lungi la tshitshi? 

30Ashi watukamaka uku dive La diku diʼashi, nkimanelaka ka. 

31We mbeyaka nkeleka molola wa “Ana Wʼului”, Kana ntshungula ekodi wa 
“Tshula l a Fo la Nyama”? 

32We mbeyaka nombola “Esasi a Waki” dikumi la ehendi lu tena diawo? We 
mbeyaka nombola “Sungu a Yoto” kame la anʼayo? 

33We mbeyaka adjangu wa lʼulungu? We la wulu wa nshikike diulelu diawo lu 
kete? 

34We mbeyaka mbedia diui pulu ndu lu wangi, Dia ndjaloshiya mvula? 

35We mbeyaka ntumandjadi, kuyontsho? La yo mbeyaka nkutela vati: Shu ane? 

36Akona akadji yimba lʼatei a wangi wa tshududu, Kana mbisha lungi ewu? 

37Akona eli la yimba ya mbala efula ka wangi? Akona eya ntshulula ashi wa lu 
atapa wa dikuhu dia lʼulungu, 

38Lamʼambomotshama ditshu efula, Ndu lamʼambukakatala kete wulu? 

39We mbeyaka nyangela wadi a tambwe nyama ka nde, We mbeyaka nshidiya 
ndjala kʼesongo wa tambwe, 

40Lamʼatuwetamaka lu die diawo, Ndu lamʼatuwuhulamaka? 

41Akona atushaka dingwangwa mbu ya nde, Lamʼatulelelaka tana tadio 
Unyashungu, Lamʼatuwekekoka la ndjala? 

Jobo 39 

1We mbeyaka etena katutaka peli anʼato? We mbeyaka etena katutaka 
mangana? 

2We mbeyaka efula ka ngondo katuyutshokaka waemi, Kana etena katuyutaka? 

3Yo yatutataka lono, yatokemaka ona, Yatutaka anʼayo. 

4Anʼayo watukikitalaka esadi, watulaka lu dihuli dia hwe. Vo watutshokaka etali, 
hawutukalulaka ntu. 

5Akona akakimo mangana wolola, Akakikelekula ekodi tshe? 

6Dimi lakete usui wa shenga ngelu kato, La kete ya leho edjaselu kato. 

7To katonyolaka lufungusu lʼuma lʼusumba, Hatukaka luhangu la umbuledi. 

8To katetetaka lʼekungu, katayangi mbu ya nde. To katuyangaka tumbatumba 
tshe diʼeyuyu. 

9Undi, ndjati mbetawoka nkukambelaka ulimu? To mbeyaka ntshikala lʼukutu 
aye lʼutshu uka? 

10We mbeyaka nkikeleka okodi, dia to mbata elumbi? To mbeyaka ntsho 
lʼokongo aye dia ntudiudiaka elumbi wa lʼukidi? 

11We ayukiekamaka ne dia wulu andi weli efula, Ayukisha okende wʼelimu aye? 

12We ayusawula la to, dia to nkelaka diango dia dinela, Kana dia to 
nkomotshiyaka epunga aye lu dihuli diʼesuswelu? 

13Dikonde diatuhuhanyaka ahafu adio lʼutaku; Ahafu ako wa ngandji uka? 

14Dikonde atukaleka ekeli adio lu kete, Atetshikaka dia vo mpetaheta lu ditshu. 

15Dio diatuweuhelaka, ati: Dikaka diʼuntu mbeyaka mbeula, Kana nyama 
kemotshi ka lʼukunda mbeyaka mbekamela. 

16Dio diatuyalaka la utema wulu le anʼadio, uku vo kema anʼadio. Kuyanga ulimu 
adio weli utshatsha, dio hadiutukaka woma, 

17Ne dia Unyashungu akadidimi yimba, Kudisha ewu. 

18Lamʼatudiunelaka dia nfumbo, Dio diatonyolaka falasa la umbahemi ato. 

19We katushaka falasa wulu? We katukikitshaka kingu kato? 

20We katukilimbulimbuyaka uku ondjo? Embelo kʼuma lʼehembe ato keko woma 
wa mamba. 

21To katufusulaka kete lʼukidi, katongenangenaka lu wulu ato. To 
katuknungusoka dia ntuhumana la dihumo dia ta. 

22To katonyolaka woma, kema la ukandukandu. To hatutukaka yombo okongo. 

23Ladiku diʼato, katetaka luhelu la dikhuwa, Dikonga diangadimo la wuna. 

24To katomenaka ditshu lʼududu ato, Katuyakimelaka lamʼukato lundju la 
dimama. 

25Tena tshe lamʼatuwudaka dimama, to katutaka ati: Huki! To atukaka sulu ka ta 
lamʼedio etali, Luhangu lʼelombodi wa ta la waelu wa ta. 

26Undi, uma lʼewu kaye katufumboka lodi, Katulusimbulaka ahafu utsha lu leke 
la diku dia kushi? 

27Uma lu diui diaye mbatumbelaka pungu utsha ladiku, Mbatundutshaka kefu 
kato lu ahuli wa ladiku uka? 

28Lʼatei wʼave katuwudjaseka, katundutshaka kefu kato, Ladiku diʼave, lʼote wa 
dikuna. 

29Uma leko katundushishimaka engo ka to munda; Ashu ato watukienaka etali. 

30Ana ato watonokaka dikila. Lenʼeli edu wudiakimi, keti pungu keko laawo. 

Jobo 40 

1Latuyalaka akambula Jobo ntu ati: 

2Kanga tamu ayutetemala mama la Kanga-Wulu-Tshe? One lama la Unyashungu, 
akaluya diui. 

3Ku Jobo akakaluya Latuyalaka diui ati: 

4Enda, engo kʼanyanya kemi, aui akona wakûkaluyami? Dimi lambufe lunya lami 
lʼunyo. 

5Dimi lakateketa etena otoi, keli handjuta ntu; Lakateketa tena pendi, keli 
handjahe nduku diui. 

Akambu Watenya Wulu wa Unyashungu 

6Ku Latuyalaka akakaluya Jobo diui uma lu punganendji ati: 

7Ukikitsha uya uku pami! Dimi layanga nkumbula embula, keli we unkaluya aui. 

8We ayulanya sambu kami kʼololo, Ayumamia dia we nyindjama? 

9We la lunya uku lunya la Unyashungu, La diui uku dikhungula uku diandi? 

10Kakiane uyalenge la uluwanyi la wuki, Olote nemo la lutumbu. 

11Utshululi ududu wa kele kaye, Endaki untu tshe leli la utaku, ukitshakitsha. 

12Endaki untu tshe leli la utaku, uhuluya; Ohotshahotsha antu wa kolo kaku. 

13Uwashe, vo tshe kame lu ditshu, Ukumbi dundji diawo la udjima. 

14Ku ndu dimi layukandula nti: Lunya laye la pami nkukaka nkushimbela. 

15Enda nguwu kakamatungi uku we, To katolekaka adiyu uku ngombe. 

16Enda, wulu ato weko lu lukendi lato, La khudu kato lu emunyi wa lu dikundju 
diato. 

17To katusinetadiaka wela ato uku utamba wʼusasi; Eshisha wa lu pelohelo diato 
watuhekitanaka. 

18Weka ato weli uku epundu wʼohotela; Weka ato wa pandju weli uku etandi wa 
mbulu. 

19To keli engo ka ntundj lʼatei a diango diakamatungi, dimi Unyashungu, One 
lakakitungi, kakakisha wulu. 

20Ekungu watukingonyiyaka mbu ya nde, Lene atokenyaka nyama tshe ya 
lʼukunda. 

21To katushamaka lu atshina a waka, Lʼatei wʼasopo la kungu. 

22Akatshi a waka watuwushaka dedi, La eduwula watudingaka. 

23Kuyanga okedi wambuyala elula, to huki woma. Kuyanga ashi wa Jorodana 
nkokomola sukhu lʼunyo, to katutshikalaka ki. 

24Undi, untu mbeyaka nkinda la koho, Kana nkitundula ohembe la wuna? 

Jobo 41 

1Undi, we mbeyaka munda shimiamba la yodi, Kuyanga nkeleka lulimi landi la 
okodi? 

2We mbeyaka mbudja okodi la ehembe, Kana mbutundula luwanga la yodi uka? 

3Undi, ndi ayukokokwela lusaka tena efula, Ayoteketa la ye la aui 
wʼosengosengo? 

4Ndi ayudja la ye sheki, Dia ndi ndjala fumbi kaye pundju uka? 

5Undi, we ayokenya la ndi uku fudu? Kana mbukelekela esekaseka aye 
wʼamantu, dia vo nkenya la ndi? 

6Amundji wa nsi mbeyaka mbutsha ukunda, Kana mbosesa dia mbusundja le asi 
ukanda uka? 

7We mbeyaka ntundutunduya ekuhu kandi la dikonga, Kuyanga ote andi la 
wuna? 

8Uhuwahe lunya, Uhukana dia ta; we heya ntsha dikambu diako ntu! 

9Enda, elungamelu kʼuntu kambukumela! Ndi ambukita balakata 
lamʼambunduwena. 

10Nduku untu leli la dihunga dia mbukhusula. Ku akona ayemala la ntundu 
kami? 

11Akona unkuli dibasa, dia dimi mbosombwela? Kene tshe keli la tshina 
diʼulungu, kami keto. 

12Dimi nangaka moteketa dikambu dia biyu diandi, Wulu andi, ndu uluwanyi wa 
dimba diandi. 

13Akona ukuki mbuwula ekuhu? Akona ayoto lʼasa manga yandi? 

14Akona eya mbufula unyo andi? Lʼutshimba a wanyu andi, eko woma wa 
mamba! 

15Akamba andi watunduyasemaka, Watumamanaka ma ma. 

16Vo watahatanaka dimotshi ladiku dia dikina, Ku luwi haleyi mboto lʼasawo. 

17Vo watumamatanaka, Watukimanelaka, wuhu wahakuki mamitwana. 

18Lukashi landi ndjalaka usasi. Ashu andi ndjalaka uku ehutwelu ka unya. 

19Fuki dia dja diatutumbaka uma lʼunyo andi, Sasi ya dja yatuhanohanoka uma 
loko. 

20Dinga diatutumbaka uma lʼehembe andi, Uku dinga dia puki kadodo, kahewo 
la dja ya kombe. 

21Efufelu kandi katohetshaka akalanga. Lumbi latutumbaka uma lʼunyo andi. 

22Wulu watuyalaka lu kingu kandi; Woma wa mamba watulimbolimboka la 
ntundu kandi. 

23Wana wʼemunyi andi watukimanelaka. Vo watumamemaka lʼuntu andi, 
haweyi nkakito. 

24Utema andi weko wulu uku dive, Wulu uku dive diʼohelo. 

25Lamʼatundunelaka, akanga a dihunga watukaka woma; Ashishimu 
watuwataka asulu. 

26Kuyanga untu ayuwuka yombo, yo hayoto; Ndu dikonga, dikhuwa la osongo 
pupu. 

27Ndi atenaka luwulu uku lolengese, La ohotela uku utamba wʼohondju. 

28Dikhuwa hadieyi mbulawuya. Mboko yʼuma lu yukaave yeli uku adiyu le ndi. 

29Ndi atenaka tukalimba uku adiyu, Atolaka luhelu la dikonga. 

30Lʼesi a dikundju diandi, eli akamba wa sodi. Ndi atuyasimbulaka uku lungu 
lʼahangu ahangu lu loteke. 

31Ndi atududuyaka ashi wa lʼohongo uku ashi wa lu puki, Ateteka ashi a waki 
uku puki ka malashi! 

32Ndi atutshikaka mbuka kʼusasi lʼokongo andi. Ku antu watukanaka vati: Ashi 
wa lʼohongo wambuyala wema uku ndjui! 

33Lu kete tshe, nduku leli uku ndi; Ndi akatungama, diaha mbuka nduku engo 
woma. 

34Ndi atendaka engo tshe katuyambiyaka la dionyo. Ndi eli khumʼekanga ka 
engo tshe katuyambiyaka. 

Jobo 42 

Jobo Ambushula Kolo; Ambulungwama 

1Jobo akakaluya Latuyalaka diui ati: 

2Kakiane dimi lambulimbitela nti: We mbeyaka ntsha akambu tshe, La nduku 
esangweyu kaye keye nkadimo. 

3Akona one ambukumba aui waha la ewu? Elu, dimi lakateketaka akambu 
wakimi kumana fundu, Akambu wa mamba wundeki wulu, wakimi kunimbitela. 

4Lambukosengasenga nti: Ulungi, keli ntekete! Dimi layukumbula umbula, ku 
we ayunkaluya diui. 

5Dimi lakukaka lukumu lʼakambu aye lu atui, Keli kakiane lambukena la ashu 
ami. 

6Diako mbamumuyamia, Mbamumuyatshumuya ludjashi lu ditshu la lʼutuku. 

7Lamʼakashili Latuyalaka mvutela Jobo aui aso, Latuyalaka akatela Elifaze, usi 
Temana, ati: Dimi lambukuka kele ka wulu, we la engenyi aye ehendi, ne dia nyu 
konteketa aui wʼusimbwi lu dikambu diami, uku akateketaka ukambi ami Jobo. 

8Kakiane, nyose esongo a ngombe esambeli la waumi wʼekoko esambeli. 
Nyutshu le ukambi ami Jobo, nyutuyalambweli ulambu wa lutshumba, ku 
ukambi ami Jobo ayunyolombela. Dimi layuwukela, mbahamunyutshela uku 
dinginya dianyu, ne dia nyu konteketa aui wʼusimbwi lu dikambu diami, uku 
akateketaka ukambi ami Jobo. 

9Ku Elifaze, usi Temana, Bilidade, usi Shua, la Zofara, usi Nama, wakatshu; 
wakatutsha kene tshe kakawatela Latuyalaka. Ku Latuyalaka akukela Jobo lu 
dombelo. 

Ongonyi wa Jobo Wambukalula 

10Lamʼakalombela Jobo engenyi andi, Latuyalaka akawete uku akindi 
ntundu. Latuyalaka akasha Jobo tena pendi dia kene kaki la ndi ntundu. 

11Anangu Jobo, akadiyendi la engenyi andi wakayi vo tshe dia ndjuwenda 
lakandi. Vo wakali la ndi ma lakandi; wakuleli, wakusambi lu asui tshe 
wakutshela Latuyalaka. Ku vo tshe untu lʼuntu akawusha lufalanga lʼukenga la 
lohete la paunyi. 

12Okone Latuyalaka akatshokola Jobo lu nshi yandi ya lʼokongo, uleki nshi yandi 
ya ntundu. Jobo akayala la ekoko nunu dikumi la nei, kamelo nunu samalu, 
ngombe nunu pendi la punda ya wadi kinunu. 

13Ndi akayuta ntu ana apami esambeli, la ana amantu asatu. 

14Ndi akole onʼandi la umuntu lʼenundu lukumbu ati: Jemima; la hendi ati; 
Keziya; la one la satu ati: Kerena-Hapuka. 

15Nduku umuntu aki dimena lu kete tshe uku ana amantu wa Jobo. Shewo 
akatawasha etenyi kʼukito kame la anengewo wʼapami. 

16Lʼokongo wʼakambu aso, Jobo akalumbi deku lukama la akumi anei. Ndi akenyi 
anʼandi, ekana andi, edja ndu lolonga la nei. 

17Ku Jobo akavu usumbi a lukusumbi, akunduya andja. 

Esambu 

Esambu 1 

BUKU DIA NTUNDU 
Untu Ololo la Untu a Kolo 

1Untu lahayeli kanyi yʼantu wa kolo, Lahemala lu mbuka kʼatshi wa kolo, Ndu 
lahadjase lʼului wʼamonyodi, eli la otshoko. 

2Keli ndi atongenangenaka lu elembe wa Latuyalaka; Atukanaka yimba dia 
elembe ako ndu la yanyi ndu lʼutshu. 

3Ndi eli uku utamba wakawune lasuki lʼekedi wʼashi, Watotokaka elua awo lu 
deku diawo. Nduku dikatshi diawo diatolengelaka, Lu akambu tshe watshandi, 
ndi atongonaka. 

4Keli antu wa kolo hawuyala osoku. Vo weli uku fufudi yatembaka lopepe. 

5Okone untu a kolo hemala lʼelumbwelu, Kuyanga atshi wa kolo lʼului wʼantu 
wʼololo, 

6Ne dia Latuyalaka mbeyaka mbuka kʼuntu ololo, Keli mbuka kʼuntu a kolo 
ayulana. 

Esambu 2 

Diulelu dia Ukitami wʼIso wa Latuyalaka 

1Okoko wana wadja asi wedja sheki, Ndu watsha antu fyungi anyanya? 

2Khumi ya dikanga ya la kete wambuyashikike, Ndu embuledi wambudja sheki 
kame la wo, Dia nsemanela la Latuyalaka ndu la one lakandakiti iso, vati: 

3Tuhimbuli molola awo, Tuyatshunguli uma lʼekodi awo. 

4One ludjashi lʼulungu ayuwaola, Khumesu ayuwaonyola. 

5Ndi ayuwateketela la kele, Ayahenyahenya lʼududu andi ati: 

6Dimi lambukitsha khumʼekanga kami La Siona, dikuna diami diʼekila. 

7Dimi layudianganya didjangu Latuyalaka. Ndi akamvutela ati: Onʼami a pami 
keye, Elo kene knkutshimi. 

8Onombe, ku dimi layukusha wedja ukito, Kuma ya kete yayuyala yaye. 

9We ayuwaulela la ukalimba wa luwulu, Ayahandjula lku puki kʼukingi. 

10Kakiane nyu khumi ya dikanga, nyuyalombole la ewu; Nyu embadi wa la kete, 
nyuyakimeli. 

11Nyukambeli Latuyalaka ulimu la woma, Nyongenengene la lukumba. 

12Nyonone ona pami, ndi atukumala kele, Ku nyu nanyema lu mbuka kanyu. Kele 
kandi kayufulanela esadi. Wane tshe watekamaka le ndi, wayongenangenaka. 

Esambu 3 

Dombelo Dia Pindju, Dia Mbekama le Unyashungu 

1Latuyalaka li, atunyi ami wambuyala efula; Antu efula wambunela dia ndjolo la 
mi ta! 

2Antu efula wambuta dia lumu la mi vati: Ndi heyi ntana ekimanyelu le 
Unyashungu. 

3Keli Latuyalaka, we katukumbelaka lʼutshimba ami uku engawu We keli 
lutumbu la mi, we katediaka ote ami. 

4Dimi latulelaka la diui dia wulu le Latuyalaka. Ndi atunkaluyaka diui uma lu 
dikuna diandi diʼekila. 

5Dimi latetamaka, ndu latulalaka djo. Dimi latetoka, ne dia Latuyalaka eli usuko 
ami. 

6Dimi haluki nunu nunu diʼantu woma Kuyanga vo wambunyinga lasuki la beke 
tshe. 

7We Latuyalaka, uneli, unshimbeli, we Unyashungu ami, Ne dia we ayokomola 
atunyi ami tshe lu tama. We ayungula anyu wʼantu wa kolo. 

8Panda keko le Latuyalaka; Otshoko aye wayali le wudja aye. 

Esambu 4 

Dombelo Dia Dikolo, Dia Mbekama le Unyashungu 

1Unyashungu wa uluwanyi ami li, umbukeli lamʼaketami; Unshimbeli lamʼemi 
lʼatei wʼasui; Umbuki ketshi, uki dombelo diami! 

2Nyu ana wʼapami, edia ndu kaandi ayunyukimo mongola nemo diami? Edja ndu 
kaandi ayunyukimo mbuka engo kʼanyanya ngandji, La nyanga engo keli kema 
mete? 

3Nyeyi nyati: Latuyalaka akayasonwela one latutshaka ololo. Latuyalaka 
atumbukelaka lamʼatumuwetaka. 

4Nyudidimi, keli tanyutshaki kolo; Nyotekete lu khumi yʼetema yanyu lamʼenyu 
lu tangi, ku nyuyali ki. 

5Nyulambuli elambu anyu wʼololo; Nyekami le Latuyalaka. 

6Antu efula mvutaka vati: Ayutenya diese na? Latuyalaka li, utediya elundji kaye 
kʼongenongeno! 

7We ambudja ongenongeno utamanya lʼutema ami Wuleki a wane wambuyala 
la dinela diʼololo diʼahoho la diʼelua wa ntsha wanu. 

8Dimi latetamaka, latulalaka djo la ki, Ne dia weme Latuyalaka, katunamaka lu 
luudu lami. 

Esambu 5 

Dombelo dia Nomba Elamelu 

1Latuyalaka li, uhuke tui lu aui ami, Ulungi tukanyi tʼutema ami! 

2Uhukami tukuku ta delu diami, we khumʼekanga kami la Unyashungu ami, Ne 
dia le ye katumolombaka lu dombelo diami. 

3Latuyalaka li, la pindju mbayuyukaka diui diami! Dimi layukungelaka diui 
diaye, ne dia la pindju mbatumukolombaka. 

4We kema Unyashungu watongenangenaka lu kolo; Untu a kolo hatudjaseka 
kame la ye. 

5Akanga wʼetaku haweyi ntshikala la ntundu kaye; We mpetshaka wane tshe 
watutshaka kolo. 

6We ayulanya wane watutaka kashi. Latuyalaka mbukaka atomboki la akanga a 
lukesu wononyi. 

7Keli dimi latotoka lu luudu laye paka uma lu ketshi kaye ka mamba. Dimi 
latukhuseka adui la woma lu luudu laye lʼekila. 

8Latuyalaka li, onombolaki lu ololo aye ne dia atunyi ami weko! Usimbuli mbuka 
kaye la ntundu kami. 

9Nduku dikambu dia mete dieli lʼenyo awo. Etema awo wambulula too la kolo. 
Weudi awo weli waumbu wa hwe, Aui awo wa diandu weli lukesu. 

10Unyashungu li, akanga wʼenungu mbewo, uwamia! Sangweyu diawo diatungi 
ekwelo kawo. Uwatshanya lu kolo yawo yahayeyama mbala, Ne dia vo 
wambukotombokwela. 

11Keli wane tshe watukekamaka, wangenegene, Walimbolimbo lʼongenongeno 
pundju, ne dia we atalamaka; Wane watukaka lukumbu laye ngandji, 
wanenengene. 

12Latuyalaka li, we ayotshokola untu ololo; Ayudinga la ngandji kaye ka mamba 
uku engawu. 

Esambu 6 

Dombelo Dia Mbukama Ketshi lu Nshi ya Ohenyohenyo 

1Latuyalaka li, tumpangwelaki lu kele kaye, Tonkomolaki lʼududu aye! 

2Latuyalaka li, umbuki ketshi ne dia dimi kema la wulu! We Latuyalaka, 
onkonoya ne dia weka ami wambusaka lukumba. 

3Ndu utema ami tshe wambukanana, We Latuyalaka, edja ndu kaandi? 

4Ukaluli, Latuyalaka li, utshunguli utema ami, Unshimbeli uma lu ketshi kaye, 

5Ne dia one lambuvo Kema lʼeuhwelu kaye! Untu akona ayukandula lamʼendi lu 
diumbu? 

6Dimi lambokomo la delu; Etshu tshe, mbetu kami katutehaka lu asoi ami; Tangi 
kami katolowaka la alelu ami. 

7Ashu ami wambuyala enguli la delu; Atunyi ami wambuwaete esumbi. 

8Nyumanganeli, nyu tshe watutshaka kolo. Ne dia Latuyalaka ambuka kuku ya 
delu diami. 

9Latuyalaka ambuka osengosengo ami; Ndi ayetawo dombelo diami. 

10Atunyi ami tshe wayutshama sonyi ndu wayukanana; Vo wayusikiso, 
wayolombo la sonyi shashimuya. 

Esambu 7 

Dombelo Dia Nshimbamela 

1Latuyalaka, Unyashungu ami, lambuyanga eshamelu kami le ye. Unshimbeli 
uma le wane tshe wayandjeli, ndu untshunguli, 

2Vo watukatshatsha utema ami uku tambwe, Ku nduku untu laya dia 
ndjumamela. 

3Latuyalaka, Unyashungu ami li, naka dimi lakatshi dikambu ne; Naka kolo keko 
lʼanya ami; 

4Naka lakatshela one laha lami dikambu kolo, Ndu naka lakasongwela one 
lakantuni utunatuna, 

5Ku utunyi ayeli utema ami, awundi, Ee, akameli lumu lami la kete, Akhunde 
lutumbu lami lu ditshu. 

6Latuyalaka li, unela la kele kaye, Olo la ududu wʼatunyi ami ta. Unyashungu li, 
uneli, unkimanyia ne dia weme kakadji olembe wʼelumbwelu! 

7Ului wʼantu wakudingi, Umbeli ladiku diawo utsha lu dihuli dia lutumbu. 

8Latuyalaka atalaka akambu wʼantu. Latuyalaka li, unyindja uku ololo ami la 
uluwanyi ami! 

9Kolo kʼuntu a kolo kakumi, Keli ukikitsha untu ololo, Ne dia Unyashungu 
wʼololo katushishimaka tukanyi lʼetema wʼantu. 

10Engawu kami keko Unyashungu. Ndi atushimbelaka one leli la utema 
wʼusimbwi. 

11Unyashungu eli usambudi wʼololo. Ee, Unyashungu atuhetshaka kolo la lushi 
la lushi. 

12Naka untu a kolo hakadimo, Unyashungu ayudja yombo yandi diesa, Ayolema 
uta andi, ayukungela. 

13Ndi ayolongosola dihumo dia nyoi dikambu diandi, Ayete pitu yandi uku dja. 

14Enda untu a kolo akatshu diemi dia kolo; Ndi aki la diemi diʼufutanu, Ku ndi 
akuti kashi. 

15Ndi akalongosola difuku, akaditshimi ohongo, Ku ndame akako lu difuku 
diakandatshimi. 

16Kolo kandi kambukalula lʼote andi, La ngala kandi kambuhulo lu fumu kandi. 

17Dimi layukaka Latuyalaka lusaka ne dia ololo andi. Dimi layandulaka lukumbu 
la Latuyalaka, KhumʼUlungu, la esambu. 

Esambu 8 

Lutumbu la Unyashungu, la Nemo Dia Untu 

1Latuyalaka Khumesu li, Lukumbu laye leli dimena otekoya lu kete tshe, Ndu 
lutumbu laye lambumbela ladiku diʼulungu! 

2Uma lʼenyo wʼakenda ndu wa wane waloma, mbakayaki lutumbu laye dia 
ntewadia atunyi aye, La dia nembohaya utunyi ndu osomboyishi. 

3Lamʼatumendaka ulungu, ulimu wʼanya aye, Ngondo la toto takayatungi, 

4Untu eli na, dia we mbukanela? La ona untu eli na, dia we mbekesanela la ndi? 

5We akutungi lasuki la mbedima la Unyashungu, Akulimbe lufule la lutumbu ndu 
la dimena. 

6We akukitsha umbahemedi wʼelimu wʼanya aye. We akakitsha diango tshe la 
tshina dia akaka andi: 

7Ekoko tshe la ngombe, Ee, ndu nyama ya lʼukunda, 

8Fudu ya lʼulungu ndu nsi ya lʼashi, Ee, engo tshe katokendakendaka lʼashi. 

9Latuyalaka, Khumemi li, Lukumbu laye leli dimena otekoya lu kete tshe! 

Esambu 9 

Lusaka Ne Dia Sambu kʼOlolo ka Unyashungu 

1Latuyalaka, dimi layukukaka lusaka lʼutema ami tshe. Dimi layenyaka antu 
elimu aye tshe wa mamba. 

2Dimi layongenangena le ye, layongenangenaka otekoya. Dimi layimbelaka 
lukumbu laye esambu wa diandu, we Khumʼulungu. 

3Atunyi ami wakakalula ekongokongo, Wakatakana, wakalanyema la ntundu 
kaye. 

4We akashikike dikambu diami ndu ololo ami. We katudjaseka lu kiti ka diulelu 
asambula akambu wʼololo. 

5We mpangwelaka wedja, we nanyaka antu wa kolo. We akadimi kumbu yawo 
pundju, pundju. 

6Atunyi tshe wakashili, elanyelu ka pundju akayala! We akalanya esambu awo, 
Ndu euhwelu kawo kakashili. 

7Keli Latuyalaka ayulelaka pundju; Ndi akalongosola kiti kandi kʼelumbwelu. 

8Ndi atulumbuyaka andja tshe la sambu kʼololo; Ndi atolombolaka antu lu 
yediko yʼusimbwi. 

9Latuyalaka eli eshamelu kʼusuyami, Ee, eshamelu kandi lu nshi ya pa. 

10Wane wateyaka lukumbu laye, watukekamaka, Ne dia we Latuyalaka haseke 
wane watukuyangaka. 

11Nyimbelaki Latuyalaka ludjashi lu Siona esambu wa diandu, Nyudianganyaki 
lukumu la etsha andi wʼololo lʼatei wʼantu, 

12Ne dia one latosomboyaka dikila mbauhoka. Ndi huhela delu dia kanga 
ndjakitshakitsha. 

13Latuyalaka li, umbuki ketshi; Enda sui diamumusuwa uma le wane 
watumpetshaka! We atumunyiyaka uma lu suku dia nyoi, 

14Dia dimi nkutumbulaka lu asuku wa dikuna dia Siona. Dimi layongenangenaka 
lu panda kaye. 

15Wedja wʼantu watutambelaka lu afuku wakawatshimi. Akaka awo watutalaka 
lu eshinga wakawambi. 

16Latuyalaka atuyaenyaka, atalaka dialelu diʼololo. Ndi atundaka untu a kolo lu 
djunga yakandambi ndame. 

17Antu wa kolo wayuhulo lu Dihuli diʼEdu Kame la wedja tshe watuhelaka 
Unyashungu. 

18Uhumbi huhamela pundju. Elungamelu kʼusi wula hayala uyalayala pundju. 

19Latuyalaka li, uneli, untu talembiaki! Wedja walumbuyaki la ntundu kaye. 

20Latuyalaka li, uwaukia woma, Wedja weyi vati: Antu wakatungama mbewo! 

Esambu 10 

Dombelo Dia Nanya Antu wa Kolo 

1Latuyalaka li, ukundi emalave tshalula? Ukundi atuyushamaka lu nshi yʼasui? 

2Uma lʼutaku a kanga kolo mbatundutshanyaka usi wula. Antu wa kolo watali 
vame lu tulunga takawambi. 

3Keli untu a kolo atuyasemaka lu dikambu dialanga utema andi. Kanga okomiya 
atotengaka ndu atonyolaka Latuyalaka. 

4Untu a kolo atutaka lʼutaku andi ati: Unyashungu hasomboya. Tukanyi tandi 
nshi tshe ati: Nduku Unyashungu weko. 

5Mbuka yandi yatuluwanaka tena tshe; Dumbwelu diaye diambumo etali uma lu 
ashu andi. Ndi atuhinwelaka atunyi andi tshe elomo. 

6Ndi atutaka lʼutema andi ati: Nduku lukuki minyami. Dimi hampumoki lukulu 
lʼengeno pundju! 

7Unyo andi ambulula too la didjelu dia mananu, la dimbiyelu dia lukesu. Usehi la 
akambu wa kolo weko la tshina dia lulimi landi. 

8Ndi atuhulamaka lasuki la ngelu. Atudiakaka untu laha la unungu lu dihuli dia 
usheshe. Ashu andi watendaka uhumbi dia mbutshela kolo. 

9Ndi atuhulamaka lu usheshe uku atuhulamaka tambwe lu difuku diato. Ndi 
atuhulamaka la ki dia munda uhumbi Atukunguswelaka, atudingitanyaka lʼotei 
andi. 

10Ndi atukutamaka, atunyamaka, Ku asi wula watokokaka lu anya andi wa wulu. 

11Ndi atutaka lʼutema andi ati: Unyashungu ambuhela; Ndi mbisheka elundji 
kandi, hatendaka pundju. 

12Latuyalaka li, uneli, Unyashungu li, edia lunya laye! Tuhelaki amenyi fono. 

13Okoko wana watonyolaka untu a kolo Unyashungu? Ukundi atundutaka 
lʼutema andi ati: We hosomboya? 

14We akenyi dikambu ne, ne dia we atenaka toshoko la asui. We ayemba wutshu 
awo lʼanya aye, Ne dia le ye katekamaka amenyi fono. We katukimanyiyaka 
etshiki. 

15Okole lunya lʼuntu a kolo; Usuya untu a kolo ne dia kolo yandi edja ndu yo 
yambushila. 

16Latuyalaka eli khumʼekanga pundju, pundju. Wedja wayushila ushiki uma lu 
kete yandi. 

17Latuyalaka, we atukaka nangu yʼakanga a djakitshakitsha. We atukikitshaka 
etema awo, we atuhukeka tui, 

18Dia nsambwela etshiki la usuyami, Dia untu lakatungama uma lu kete tayalaki 
la somboki ntu. 

Esambu 11 

1Dimi latuyangaka eshamelu le Latuyalaka. Ukundi atuyumvutelaka wati: 
Ufumbo uku fudu utsha lu akuna? 

2Enda, antu wa kolo watolemaka eta, Wambudja pitu lʼelemo awo, Dia vo ntsheta 
wane weli la etema wʼololo lu usheshe. 

3Naka atshina wayulana, Ukundi ayutsha untu ololo? 

4Latuyalaka ndjalaka lu luudu landi lʼekila. Kiti kandi ka diulelu keko lʼulungu. 
Ashu andi watendaka, Toki yandi yatushishimaka ana wʼantu. 

5Latuyalaka atushishimaka untu ololo ndu untu a kolo. Keli utema and 
atuhetshaka untu a kolo, ndu one latulangaka akambu wa djawudi. 

6Ndi atoloshiyaka antu wa kolo Akalanga wa dja la tsho la lopepe dia 
mbatshumba. Oso eli etenyi kawo ka dikoho diʼukito. 

7Latuyalaka eli ololo, ndi atongenangenaka sambu kʼololo. Antu wʼololo wayena 
elundji kandi. 

Esambu 12 

Dombelo Dia Nkundja Ekimanyelu ka Nembia Antu wa Kolo 

1Latuyalaka li, unkimanyia ne dia nduku ololo lekiko. Ndu kolamelu yambumo 
lʼatei wʼantu. 

2Vo tshe watutanelaka kashi; Elomo awo weli la aui wa diandu dia lukesu. Vo 
watutaka aui la etema ehendi. 

3Latuyalaka li, uhimbuli elomo tshe weli la diandu dia lukesu, La lulimi latutaka 
akambu wa ndjasema! 

4Wane watutaka vati: Shu tatuyalaka la wulu uma lu nimi yasu. Elomo asu weko 
kame la su, Akona ayuyala umbahamedi asu? 

5Latuyalaka kata ati: Kakiane dimi layunela ne dia asui wʼomenyi fono, Ndu ne 
dia tukuku tʼalelu tʼasi wula. Layuwaela panda katuwukumbulaka. 

6Aui wa Latuyalaka weli aui wa pudipudi, Uku fesa kakawalelola tena esambeli 
lu khuka ka dja, dia kiete pudipudi. 

7Latuyalaka li, we ayalamaka, Ayuwaumba pundju uma lu lolonga lone! 

8Lamʼatulelaka untu luleki kolo, Antu wa kolo watukindulaka lu beke tshe. 

Esambu 13 

Dombelo Dia Nkundja Ekimanyelu lu Asui 

1Latuyalaka li, edja ndu kaandi ayuyukimo mbuhulami? Edja ndu kaandi 
ayuyukimo mbishe elundji kaye? 

2Edja ndu kaandi ayumukimo ndjala la wuthu lu lumu lami, Ndu okei la lushi la 
lushi lʼutema ami? Edja ndu kaandi ayukimo utunyi ndoshami? 

3Ulungi, Latuyalaka, Unyashungu ami, unkaluya diui, Osenya ashu ami, Dimi 
ntukulala djo ya nyoi. 

4Utunyi ami atukuta ati: Dimi lambolembia; Ndu wane watumpetshaka 
watukongenangena lamʼayumoselo. 

5Dimi latekamaka lʼololo aye. Utema ami atuyalaka la ongenongeno ne dia panda 
kaye. 

6Dimi layimbelaka Latuyalaka esambu, Ne dia ndi akantshela ololo. 

Esambu 14 

Nginyanginya la Kolo kʼAntu 
(Esam. 53:1-6) 

1Enginya katutaka lʼutema andi ati: Nduku Unyashungu weko. Etema awo weli 
kolo, watutshaka akambu wa djetete. Nduku untu otoi latutshaka ololo. 

2Latuyalaka atendaka antu uma lʼulungu, Dia mena kana untu omotshi eko la 
yimba, Latuyangaka Unyashungu. 

3Vo tshe wakanganela, wakayafutanya. Nduku untu lʼatei awo latutshaka ololo. 

4Wane tshe watutshaka akambu wa kolo waha la yimba uka? Vo watolekaka 
wudja ami uku atuwolekaka ma, Keli vo hawutetaka dia ntemola Latuyalaka. 

5Vo wayudidima la woma, Ne dia Unyashungu eko lʼatei a diuhu diʼantu wʼololo. 

6Nyu nyatonyolaka elungamelu kʼomenyi fono. Keli Latuyalaka eli eshamelu 
kandi. 

7Etena kakona kayuya etshungwelu ka Isariyele lu dikuna dia Siona? 
Lamʼayuhumuya Latuyalaka wudja andi lukulu lʼolo, Jakoba ayongenangena 
efula, Isariyele ayuyala la ongenongeno. 

Esambu 15 

Wane Wudjashi lu Dikuna diʼEkila Dia Unyashungu 

1Latuyalaka, akona ayudjase lu luudu laye? Akona ayutshikala lu dikuna diaye 
diʼekila? 

2One latokendakendaka ololo, Latutshaka akambu wʼuluwanyi, Ndu latutaka 
mete lʼutema andi, 

3One lahatumamanyiaka la lulimi landi, Lahatutshelaka usikandi kolo, Ndu 
lahatonyolaka usukanyi andi. 

4One latnhetshaka omonyodi, Keli atolemiaka wane watukaka Latuyalaka 
woma, Lahatukadimoka uma lʼetshibelu kandi, kuyanga ndi ayusuwa loko. 

5One lahatosondjanyaka falanga yandi dia nkundja waho. Lahatulungulaka mbu 
yʼutshu dia mamanyia antu waha la unungu. One latutshaka akambu ane, 
kayushikimala pundju. 

Esambu 16 

Sangu DiʼOlolo 

1Unyashungu li, unamaki, ne dia le ye katumekamaka! 

2Dimi latutelaka Latuyalaka nti: We keli Khumemi, We keli ololo ami wuleki. 

3Ekilami wa la kete, antu wʼotolo, Weli la ongenongeno ami tshe. 

4Waku watulambulaka ukina elambu, watufudiaka okei awo. Dimi haletawo 
nambula elambu awo wa dikila, Kuyanga mvuta kumbu yawo lʼelomo ami. 

5Latuyalaka, we eli sangu diami la dikoho diami diʼukito. We atunamelaka etenyi 
kami. 

6Vo wambombedikela etenyi kuleki ololo, Ee, etenyi kami kʼukito keli dimena. 

7Dimi layutumbulaka Latuyalaka, Undaki ami, Ee, ndu utema ami watundakaka 
lʼutshu. 

8Latukitshaka Latuyalaka la ntundu kami nshi tshe. Lamʼatunduyalaka lu lunya 
lami la pami, dimi hatudidimaka la woma. 

9Utema ami atongenangenaka otekoya. Okone khumʼutema kami atuyalaka 
lʼongenongeno, Ndu dimba diami diatuyalaka la elamelu. 

10We hutshika utema ami lu Dihuli diʼEdu, Kuyanga mbetawo ulangimi aye mena 
diumbu. 

11We ayomenyaka mbuka ka lumu; Engenongeno wa mamba weko la ntundu 
kaye; Engenongeno wa pundju weko lu lunya laye la pami. 

Esambu 17 

Dombelo Dia Nkundja Elamelu Uma le Akanga a Somboki 

1Latuyalaka, uki mete kʼakambu ami, uhukami delu diami. Uhuke tui lu dombelo 
diami diatumolombaka lʼelomo waha la lukesu. 

2Eyindjelu kami katumbi uma le ye, Ashu aye wendaki kene keli ololo. 

3Naka we ayedika utema ami, naka we ayumenda lʼutshu, Naka we 
ayunshishima, we hutana nduku engo ka kolo le mi. Kanyi yami hayutshikitana 
lʼaui watumba uma lʼunyo ami. 

4Lʼatei a ditshelu diʼantu, dimi latulamaka diui diʼuma lʼunyo aye. Uma lu diui 
diako mbatumuyalamaka lu mbuka ya tomboki. 

5Ekulu ami watushikikalaka lu mbuka yaye, Akaka ami hawutoseloka. 

6Unyashungu li, dimi latuketaka ne dia we atumbukelaka! Usukanya tui diaye 
uya le mi, ulungi diui diami. 

7Enya antu ngandji kaye ka mamba, we latushimbelaka wane watuyangaka 
eshamelu; Ndu we atutshungulaka la unya laye la nami lima le waku 
watahetshaka. 

8Unamaki uku ukeli wa su. Unkumbi la didjidji diʼahafu aye. 

9Uma le antu wa kolo watunsuyaka, Atunyi ami a wulu watunyingaka. 

10Vo watudihaka etema awo, Watuyalaka lʼaui wa lahi lʼenyo awo. 

11Kakiane wambutuyela lu wanya, wambutudinga, Wambutotonga dia ntokosha 
la kete. 

12Ndi eli uku tambwe kahahula nyama kakatandji, Uku ona tambwe kuhulami 
lʼahuli wa usheshe. 

13Uneli, we Latuyalaka, uhumani la ndi, uwumbi. Untshunguli uma le untu a kolo 
la yombo yaye. 

14Latuyalaka li, untshunguli la lunya laye uma le antu wa kete nye. Vo weko la 
etenyi kawo lu lumu lone. Uludia akundju awo lʼekundji aye, Anʼawo waluti, 
Watshikeli ekanʼawo. 

15Keli le mi, dimi layendaka elundji kaye la sambu kʼololo. Dimi layuludiama 
lamʼayumeto lʼefanelu kaye. 

Esambu 18 

Lusaka ne dia Etshungwelu 
(2 Sam. 22:1-51) 

1Latuyalaka li, we wulu ami, dimi latukukaka ngandji. 

2Latuyalaka keli dive diami, wumbe ami wa ta la utshungudi ami; Unyashungu 
ami, dive diami, lene atumushamaka, Engawu kami, dimama dia panda kami, 
lungeli lami la wuki. 

3Dimi layuhangohangoka nti: Latuyalaka atumbwami! Ku layushimbamela uma 
le atunyi ami. 

4Asukhu wa nyoi watonkomolaka, La dula diʼelanyelu diatumbutshaka woma. 

5Ekodi wa diumbu watunyingamaka, Tulunga ta nyoi tatutshimbaka. 

6Lamʼakimi lʼasui, dimi laketi Latuyalaka, Lakalelela Unyashungu ami. Uma lu 
luudu landi lʼekila, ndi akuki diui diami, Ndu delu diami diakukema lʼatui andi. 

7Ku kete yakasukasuka, yakadidima; Ndu atshina wʼakuna wakadidima, 
Wakasutshasutshama lamʼakandumala. 

8Dinga diakatumbi uma lʼehembe andi, Ndu lumbi la dja uma lʼunyo andi. 
Akalanga wakahete la lumbi lako. 

9Ndi akahuluya ulungu, ku ndi akakiti. Dingi dia tshududu diaki la tshina 
diʼakaka andi. 

10Ndi akahema ladiku dia okeruba, akafumbo, Akatafumboka lu lopepe. 

11Ndi akete udjima eshamelu kandi, uku dipema dia mbukumba, Ashi wʼedima 
la wangi wa tshududu wakukumbi. 

12Wangi andi wa ngimbi waketi lʼusasi wakatatshokaka la ntundu kandi, 
Wakalosha mboka yʼave la akalanga wa dja. 

13Latuyalaka akakhungula lʼulungu, KhumʼUlungu akatundja diui diandi, Kame 
la mboka la akalanga wa dia. 

14Ndi akuki atunyi ami pitu, akahandjula. Ndi ikafudiya akuma wa ndjadi, 
akahenyahenya. 

15Kete ya la tshina diʼashi yakenama, Atshina wʼandja wakashwama Uma lu 
dianelu diaye, we Latuyalaka, La lundju lʼefufelu kʼehembe aye. 

16Ndi akasimbula lunya uma lʼulungu, akankimela, Ndi akantundja uma lʼashi 
efula. 

17Ndi akantshungula uma le uhetshi ami a wulu, Uma le atunyi ami 
wakandekaka wulu. 

18Vo wakayakaka le mi lamʼakimi la pa, Keli Latuyalaka aki usuko ami. 

19Ndi akanombola uya lu dihuli dia hwe, Akanshimbela, ne dia ndi 
atongenengenelaka. 

20Latuyalaka akantshela uku ololo ami, Akanfuti uku pudipudi kʼanya ami, 

21Ne dia dimi lakakolamelaka lu mbuka ya Latuyalaka, Dimi kundjala la dikambu 
dia kolo dia minyami uma le Unyashungu ami. 

22Adjangu andi tshe waki la ntundu kami. Dimi kombetola uma lʼelembe andi. 

23Ndu dimi laki ololo la ntundu kandi, Dimi lakayalami uma lu kolo. 

24Okone Latuyalaka akanfuti uku ololo ami, Ndu uku pudipudi kʼanya ami lu 
ashu andi. 

25Le kanga ketshi, we ayuwuka ketshi; Le kanga ololo, we ayuwenya ololo aye. 

26Le kanga pudipudi, we ayuwenya pudipudi kaye; Le kanga lukanyi, we 
ayutshela uku lukanyi landi. 

27We atushimbelaka akanga a ndjakitshakitsha, Atukitshakitshaka tulendu ta 
lahi. 

28Elu, we katohetshaka uwa ami, Usasi wa Latuyalaka, Unyashungu ami, 
atuminyiaka udjima, 

29Elu, uma le ye mbatumolembiaka ului wʼalimbi, Uma lu wulu wa Unyashungu 
ami, mbatumulimboka eheli ka lukumbu. 

30Mbuka ka Unyashungu katuyalaka ololo tshe. Diui dia Unyashungu 
diatushidiyamaka. Ndi eli engawu ka wane tshe watekamaka le ndi. 

31Akona eli Unyashungu, naka aha Latuyalaka? Ndu akona eli Dive dia wuki, 
naka aha Unyashungu asu? 

32Unyashungu atumbishaka wulu. Ndi atuluwanyaka mbuka kami ololo tshe. 

33Ndi ateteka ekulu andi esadi uku lufumbo; Atunkitshaka lʼahuli wa ladiku. 

34Ndi atetshaka anya ami dia ndo ta, Ku anya ami wateyaka nema uta wʼohotela. 

35We atumbishaka engawu ka panda kaye. Lunya laye la pami latunsukeka; 
Memakana kaye katumbeteka wuki. 

36We atonkokwelaka mbuka katumokendakendaka, Ku akaka ami 
hawutoseloka. 

37Dimi latuyelaka atunyi ami, latuwandaka; Hatukalulaka tshikima lambalanya. 

38Dimi latawediawediaka, edja ndu vo hawuyeya munela. Vo watokokaka la 
tshina dia akaka ami. 

39We atunkikitshaka lu ta, Atolembiaka wane watondoshaka. 

40We atukadimulaka ekongo wʼatunyi ami uya le mi, Ku dimi latushilaka wane 
watumpetshaka ushiki. 

41Vo watulelaka, keli nduku untu la mbashimbela. Vo watulelelaka Latuyalaka, 
keli ndi hatakaluyaka nduku diui. 

42Dimi latatshutshunaka uku ditshu diatembaka lopepe, Latahotshahotshaka 
uku loteke la lʼesese. 

43We atuntshungulaka uma lu tamu ta wedja, Atunkitshaka la diku dia wedja 
tshe. Ku wudja wakimi kumbeyaka, watunkambelaka ulimu. 

44Vo watukitanyiaka aui ami kamʼateketami. Asi wedja watumandulaka. 

45Asi wedja watolembaka, Watutumbaka uma lu wembe awo wa ta wayadidima. 

46Latuyalaka eli la lumu, dive diami atumbwamaki, Unyashungu a panda kami 
ediamaki! 

47Unyashungu atosomboyaka lu dikambu diami, Atunkitshikitshiyaka wedja. 

48Ndi atuntshungulaka uma le atunyi ami. Ee, we atumbediaka ladiku dia wane 
watondoshaka; Atunshimbelaka uma le tomboki. 

49Okone mbayumukukaka lusaka, we Latuyalaka, lʼatei wʼasi wedja. Dimi 
layimbaka esambu wa diandu ne dia lukumbu laye. 

50Ndi atushaka khumʼekanga kandi ditshungwelu diandi. Ndi atukaka one 
lakandakiti iso ketshi, Le Davidi la tukanula tandi pundju. 

Esambu 19 

Elimu la Diui Dia Unyashungu 

1Ulungu atusanyaka lutumbu la Unyashungu; Diango dia lʼulungu diatutenyaka 
ulimu wʼanya andi. 

2Yanyi yatulakanyaka yanyi kina; Utshu atushaka utshu ukina bewu. 

3Hawutukaka oteketa kuyanga asawu awo; Aui awo hawukema. 

4Keli aui awo watudianganaka lu kete tshe, Ndu asawu awo watukumaka la 
kuma yʼandja, Lene akahikela Unyashungu unya etumbu. 

5Unya atuyalaka uku utshuki a wadi lamʼatundutumbaka uma lu luudu landi. Vo 
watuyalaka la ongenongeno lu lokendo lawo uku pami ka wulu. 

6Vo atunelaka uma lu kuma kemotshi kʼulungu, Atetaka pulu ndu kuma kawo 
kekina: Nduku engo katushamaka lu yanyi yawo. 

7Olembe wa Latuyalaka eli ololo tshe, vo watululaka utema; Aui wa Latuyalaka 
weli shikaa, watushaka enginya yimba. 

8Adjangu wa Latuyalaka weli usimbwi, watongenyangenyaka utema; Elembe wa 
Latuyalaka weli pudipudi, watosenyaka ashu. 

9Woma wa Latuyalaka weli pudipudi, watutshikalaka pundju; Sambu ya 
Latuyalaka yeli mete, la ololo utu. 

10Yo ndeka paunyi ushinga wulu, ee, yo yatulekaka paunyi efula ya lutshula. Yo 
ndeka usanga wa djui mpe, ee, yo yatulekaka usanga wʼuma lu ehihi mpe. 

11Sambu yako yatewulaka ukambi aye; Ee, wane watuyilamaka, weko la difutu 
dia wuki. 

12Akona eya nimbitela munga yandi hita? Ombedia uma lu munga yami 
yahamalimbitela. 

13Ndu ushimbi ukambi aye uma lʼakambu wʼunginu, Vo tawumbulelaki! Ku dimi 
layuyala uluwanyi, Layuyindjama uma lu kolo ka wuki. 

14Aui wa unyo ami la tukanyi tʼutema ami Wayali ololo lu ashu aye, We 
Latuyalaka, Dive diami la Utshungudi ami. 

Esambu 20 

Dombelo Dia Nkundja Elembielo 

1Latuyalaka akukeli lu dombelo lu nshi ya pa. Lukumbu la Unyashungu a Jakoba 
lakulamaki! 

2Ndi akutumelaki ekimanyelu uma lu luudu lʼotemwelo, Akukikitshaki uma la 
Siona! 

3Ndi uhoki elambu aye tshe. Ndi alungulaki elambu aye wa lutshumba 
lʼongenongeno! 

4Ndi akushaki kene kalanga utema aye, Ndu akutshaki sangweyu diaye tshe! 

5Shu tayulimbolimbo lʼongenongeno ne dia elembielo kaye; Tayuhaneka ekuhu 
ka koi lu lukumbu la Unyashungu asu! Latuyalaka, uki dombelo dia nangu yaye 
tshe! 

6Kakiane, dimi lambeya nti: Latuyalaka atushimbelaka one lakandakiti iso. Ndi 
ayuwukelaka uma lʼedjaselu kandi kʼekila lʼulungu, Lʼekimanyelu ka wulu ka 
lunya landi la pami. 

7Amotshi watekamaka pusupusu yawo ya ta, ndu akina watekamaka falasa 
yawo. Keli shu tayudimulaka lukumbu la Latuyalaka, Unyashungu asu. 

8Vo watolembiamaka, watokokaka. Keli shu tatushikikalaka, tatemalaka too. 

9Latuyalaka, ashimbeli khumʼekanga, Atukeli lamʼolombasu. 

Esambu 21 

Diandu ne Dia Etshungwelu Uma le Atunyi 

1Khumʼekanga atongenangenaka lʼelamelu kaye, we Latuyalaka; Ndi 
atongenangenaka lʼekimanyelu kaye. 

2We akawusha kene kakalangi utema andi; We kumbudima kene kakalombe 
elomo andi. 

3We akatatela mbotshokola la etshoko wʼololo, Akulimbi dembo dia kusu dia 
paunyi lʼote andi. 

4Ndi akakolombe lumu, ku we akawushalo. We akawusha lulumbi la nshi kambi 
pundju. 

5Lutumbu landi leli wuki, ne dia ekimanyelu kaye. We atuwushaka nemo la 
lukumu. 

6We ambuwete otshokwami pundju, Atuludiaka lʼongenongeno too la ntundu 
kaye. 

7Khumʼekanga atekamaka le Latuyalaka. Ku uma lʼololo wa KhumʼUlungu, ndi 
hatoseloka. 

8Lunya laye layushula atunyi aye tshe, Lunya laye la pami layushula wane 
watukuhetshaka 

9We ayuwaete uku khuka ka dja Lʼetena kayuyenama. Latuyalaka ayalanya lu 
kele kandi; Ndu dja yayatshumba. 

10We ayushisha tukanula tawo tshe uma lu kete, Ndu diuhu diawo uma lʼatei 
wʼana wʼantu, 

11Ne dia vo wakasanguya nkutshela kolo. Vo wakasanguya tukanyi ta kolo, keli 
haweyi ntutsha. 

12We ayakadimula ekongo, Ku we ayatsheta lʼuta aye. 

13Latuyalaka li, utumbwami la wulu aye! Ku shu tayimbelaka wulu aye esambu 
wa diandu. 

Esambu 22 

Delu DiʼOkei, la Usambu wa Diandu 

1Unyashungu ami, Unyashungu ami, ukundi ansekaye na? Ukundi emalaye 
tshalula, aha nkimanyiami, ndu ahayalungi delu diami? 

2Unyashungu ami li, dimi latulelaka la yanyi, keli we hatunkaluyaka diui! 
Lʼutshu, dimi hatuyalaka la mumuya. 

3We keli Ekila, We katudjaseka lu diandu dia Isariyele. 

4Washesu wakekamaka le ye. Vo wakakekamaka, ku we akatshungulaka. 

5Vo wakalelaka la ntundu kaye, wakashimbamelaka; Vo wakakekamaka, ku vo 
kumbutshama sonyi. 

6Elambalamba kemi, aha untu. Omonywami le antu, la uhetshami a wudja 
mbemi. 

7Wane tshe watomenaka, watonsokaka, Watumpinwelaka elomo, 
watunyinginyaka ete; watutaka vati: 

8Ndi atuyaiumoka le Latuyalaka, Latuyalaka ushimbeli, Utshunguli, ne dia ndi 
atongenangenelaka. 

9Keli we akantundja uma lʼutema a nyomi; We akanamaka lamʼakimi lu noma 
awele wa nyomi, Ee, umaka eutwelu we keli Unyashungu ami. 

10Le ye kakamakimwama umaka eutwelu kami. Umaka etena kakambuti nyomi, 
we kaki Unyashungu ami. 

11Tanganaki uma le mi, ne dia asui waya suki. Nduku untu ukina layeya 
nkimanyiami. 

12Waumi wa ngombe efula weko lʼutshimba ami, Waumi wa ngombe wa wulu 
wʼuma la Bashana wambunyinga. 

13Yo yambase enyo ayo uya le mi, Uku tambwe kahatula ndu kadikita. 

14Dimi lambutshulwama uku ashi. Weka ami wambosongo. Utema ami 
ambolelo, ambuyala ashi atu. 

15Wulu ami ambushila; dimi laya uku etshi ka mbaka kambule. Lulimi lami 
latukakatelaka lu atama; We ambontola lu ditshu dia nyoi. 

16Fo yatunyingaka, Ului wʼantu wa kolo weko lʼutshimba ami. Vo wakatundula 
tambi diami la akaka ami. 

17Dimi mbeyaka mbala weka ami tshe. Vo watunshishimaka, watumendaka tee. 

18Vo wakakahana ahondo ami, Wakuki kishiwawu kami uwali. 

19Tanganaki etali uma le mi, we Latuyalaka! We keli wulu ami. Uyi esadi, 
uyunkimanyia. 

20Ushimbeli utema ami uma lu yombo, La lumu lami uma lu wulu wa fo. 

21Unshimbeli uma lʼunyo a tambwe, Untshunguli uma lu seki ya ndjati. We 
ambumbukela. 

22Dimi layudianganya lukumu la lukumbu laye lʼatei analingu, Layukandulaka 
lʼatei a lusanganya. 

23Nyu wane watukaka Latuyalaka woma, nyuwandulaki. Nyu, tukanula ta 
Jakoba tshe, nyutumbulaki, Nyu, tukanula ta Isariyele tshe, nyudidimaki la 
ntundu kandi! 

24Ndi kema la dionyo kuyanga wononyi lu asui wʼusuyami; Ndi hatusheka 
elundji kandi uma le ndi, Keli ndi atuwukelaka lamʼatundulelelaka. 

25Diandu diami diatuyalaka uma le ye lʼatei a lusanganya la wuki. Dimi 
layushidiyaka alaka ami la ntundu ka wane watukukaka woma. 

26Akanga a memakana wayolekaka, wayulutaka. Wane watuyangaka 
Latuyalaka, wayuwandulaka! Etema anyu watshikalaki la lumu pundju! 

27Kuma tshe ya la kete yayuhoka Latuyalaka, wayukadimo utsha le ndi. Khumbu 
tshe ya wedja wayukotemolaka. 

28Latuyalaka keli kanga diulelu; Ndi atulelaka wedja. 

29Akanga wʼenginu tshe wa la kete wayokolamaka, wayotemolaka ndu vo. Wane 
tshe watuhuloka utsha lu ditshu, watokolamaka la ntundu kandi, Ee, ndu one 
tshe laheyi nshimbela lumu landi. 

30Tukanula tawo wayukambelaka ulimu. Vo wayusawulaka la lolonga layayi lu 
dikambu dia Khumadiondjo. 

31Vo wayuyakaka, wayutaka sambu kandi kʼololo; Wayutelaka antu wahatuto 
dia ulimu andi. 

Esambu 23 

Latuyalaka Keli Ulami Ami 

1Latuyalaka keli ulami ami, halahumbi engo. 

2Ndi atumbetamiaka lʼomongela wʼadiyu, Atonombolaka utsha lʼashi wa hoi. 

3Ndi atululaka utema ami, Atonombolaka lu mbuka yʼakambu wʼololo Ne dia 
lukumbu landi. 

4Ee, lamʼatumetaka lʼukidi a udjima a tshududu, Dimi hatukaka kolo woma, ne 
dia we eli la mi. Ukalimba aye la danga diaye watunsambaka. 

5We atonongoswelaka mesa Lu ashu wʼatunyi ami. We ambukita iso lʼote ami; 
Dikoho diami diambumbombo. 

6Mete, ololo la ketshi wayundjelaka Nshi tshe ya lumu lami. Ku dimi layudjaseka 
lu luudu la Latuyalaka Pundju, pundju. 

Esambu 24 

Khumʼekanga ka Lutumbu 

1Latuyalaka keli kanga kete ndu diango tshe dieli loko, Andja la wane 
watudjaseka loko, 

2Ne dia ndi akayihiki ladiku diʼashi a waki, Akayishikike ladiku dia dula diʼashi. 

3Akona ayumbela lu dikuna dia Latuyalaka? Ayemala lu dihuli diandi diʼekila na? 

4One leli lʼanya wambotshama, la u tema a pudipudi; Lahakimo utema andi lu 
kashi, Lahatshibi la lukesu. 

5Ndi ayulungula otshoko uma le Latuyalaka, Ndu sambu kʼololo uma le 
Unyashungu panda kandi. 

6Wa lolonga lone watukuyangaka, Watuyangaka elundji kaye, we Unyashungu a 
Jakoba. 

7Kuki li, nyedie ete anyu! Nyuneli, nyu kuki yʼedjedja! Keli Khumʼekanga ka 
lutumbu oto. 

8Akona oso eli Khumʼekanga ka lutumbu? Latuyalaka, kanga wulu ndu wuki 
wuleki. Latuyalaka, kanga wulu lu ta. 

9Kuki li, nyedie ete anyu! Nyuneli, nyu kuki yʼedjedja! Keli Khumʼekanga ka 
lutumbu oto. 

10Akona oso eli Khumʼekanga ka lutumbu? Latuyalaka, Kanga lulimbilimbi, Ndi 
keli Khumʼekanga ka lutumbu! 

Esambu 25 

Dombelo dia Nkundja Elombwelo, Editnanyelu, la Elamelu 

1Latuyalaka li, dimi latediaka utema ami le ye! 

2We Unyashungu ami, dimi latekamaka le ye, tetawoki dimi mbutshama sonyi! 

3Tetawoki wane tshe weli la elungamelu le ye, mbutshama sonyi. Wane 
watudiakaka elembe, wutshami sonyi! 

4Unimbitshiya esese aye, we Latuyalaka! Umbetsha mbuka yaye. 

5Onombolaki lu mete kaye, umbetshaki, Ne dia we keli Unyashungu a panda 
kami. Dimi latukulungamelaka yanyi tshe. 

6Latuyalaka li, uhoki ketshi kaye la ngandji kaye ka shikaa! Ne dia yo yatuyalaka 
le ye umaka nshi yʼedjedja. 

7Tuhoki kolo yaki la mi lu nshi ya dikenda, kuyanga munga yami. Umbuhoki uku 
eli ngandji kaye ka shikaa, Ne dia ololo aye, we Latuyalaka! 

8Latuyalaka eko ololo ndu uluwanyi, Diako mbatundenyaka antu wa kolo 
mbuka. 

9Ndi atolombolaka akanga a ndjakitshakitsha lu akambu wʼololo, 
Atulimbitshiyaka akanga a ndjakitshakitsha mbuka kandi. 

10Tuwuka tshe ta Latuyalaka teli ngandji ka shikaa la kolamelu Le wane tshe 
watulamaka daka diandi la elembe andi. 

11Latuyalaka li, ne dia lukumbu laye, Unyimanyiya kolo kami, ne dia to keko 
wuki! 

12Untu akona atukaka Latuyalaka woma? Latuyalaka ayuwulimbitshiya mbuka 
kayundosonola. 

13Utema andi ayuyalaka ki; Tukanula tandi wayukita kete. 

14Ekesanelu ka Latuyalaka keko le wane watuwukaka woma. Ndi ayuwaetshaka 
daka diandi. 

15Dimi latediyaka ashu ami tena tshe utsha le Latuyalaka, Ne dia ndi ayunya 
akaka ami uma lʼotei. 

16Usikiso uya le mi, umbuki ketshi, Ne dia dimi lambukalema, lambusuyama. 

17Toshoko tʼutema ami tambotekoya: Uminya uma lʼatei wʼasui ami. 

18Endi shoko yami la sui diami, Unyimanyia kolo yami tshe. 

19Enda atunyi ami, vo waya efula, Vo watumpetshaka luhetshu la mamba. 

20Ulamaki utema ami, unshimbeli. Tetawoki dimi mbutshama sonyi 
Lamʼatumekamaka le ye. 

21Ololo la uluwanyi wanamaki Lamʼatumukulungamelaka. 

22We Unyashungu ushimbeli Isariyele Uma lʼehenyohenyo awo tshe. 

Esambu 26 

Eshikikelu kʼAkambu wʼUsimbwi 

1Latuyalaka li, unyindja ne dia dimi latokendakendaka lu akambu ami 
wʼusimbwi. Dimi latekamaka le Latuyalaka, ku dimi haselo. 

2Ombediki, we Latuyalaka, umpimbi! Ushishimi utema ami la wongo ami. 

3Ngandji kaye ka shikaa keko la ntundu kami; Dimi latokendakendaka lu 
kolamelu yaye. 



987 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

4Dimi hatudjaseka kame lʼakanga a kashi, Kuyanga mengola kame lʼakanga a 
lukesu. 

5Dimi latuhetshaka lusanganya la waku watutshaka kolo, Hatudjaseka kame 
lʼantu wa kolo. 

6Dimi latotshaka anya ami lu sambu kʼololo. Okone mbatumetaka lʼutshimba 
wʼediakelu kaye, we Latuyalaka, 

7Dia dimi mpangohango lʼaui wa lusaka, La nsanya akambu aye tshe wa mamba! 

8Dimi latukaka luudu ludjashiye ngandji, Ee, dihuli diudjashi lutumbu laye. 

9Tusanganyaki utema ami kame lʼantu wa kolo, Kuyanga lumu lami kame 
lʼatomboki, 

10Weli la anya wuludi too la kolo, Ndu weli la mbu yʼutshu too lʼanya awo 
wʼapami. 

11Keli uku le mi, dimi latokendakendaka lu akambu ami wʼusimbwi. 
Untshunguli, umbuki ngandji ka mamba. 

12Dikaka diami diambushikikala lu kete yukitanedi. Dimi layutumbulaka 
Latuyalaka lu sanganya. 

Esambu 27 

Latuyalaka Eli Usasi Ami, la Panda Kami 

1Latuyalaka keli usasi ami la panda kami, Akona ukami woma? Latuyalaka keli 
usuko a lumu lami, Akona ukami woma? 

2Lamʼakayi atshi wa kolo Dia ndjole emunyi ami, Atunyi ami la ampetshi ami 
Wakatakana, wakako. 

3Kuyanga ului wʼalimbi wayunyinga dia ntshelami kolo, Utema ami huka woma. 
Kuyanga ta diambuya dia ntshelami kolo, Dimi layokolamelaka lʼelungamelu 
kami. 

4Engo otoi kakamalombe Latuyalaka, to kayumuyangaka, Dia dimi mbidjase lu 
luudu la Latuyalaka lu nshi tshe ya lumu lami; Dia menda dimena dia Latuyalaka, 
Ndu dia mamba dia etemwelo kandi. 

5Lu lushi la pa, ndi ayumbishe lu luudu landi lʼekila. Lu dihuli diʼeshamelu dia 
luudu landi la dipema mbayundumbishe; Ndi ayumeme ladiku dia dive. 

6Ku ote ami ayediama ladiku dia atunyi ami wunyingi. Dimi layulambula elambu 
wʼongenongeno lu luudu landi la dipema; Dimi layimbaka esambu, ee, 
layimbeleka Latuyalaka esambu wa diandu. 

7Latuyalaka li, uki diui diami lamʼakulelelami! Umbuki ketshi, unkaluya diui. 

8We kata wati: Nyuyangi elundji kami. Okone utema ami ambetawo ati: 
Layuyanga elundji kaye, we Latuyalaka! 

9Tusheki elundji kaye uma le mi, Tusukuyaki ukambi aye lu kele: We keli 
ekimanyelu kami. Tunkimoki, tonsekaki, we Unyashungu a panda kami! 

10Lamʼamboseka papa la nyomi, Latuyalaka ayunungula. 

11Latuyalaka li, unimbitshiya mbuka kaye! Onombole lu vuka ya bamubamu, Ne 
dia atunyi ami. 

12Tunkimoki lu lulangu lʼatunyi ami, Ne dia emenyi wa kashi wambunela dia 
ntshelami kolo, Ndu wane watembaka la kele lʼehembe. 

13Dimi Iambetawo nti: Layena ololo wa Latuyalaka Lu kete ya wasena! 

14Ulungameli Latuyalaka; Uyali la wulu, utema aye ayali la dihunga; E, 
ulungameli Latuyalaka. 

Esambu 28 

Dombelo Dia Nkundja Ekimanyelu, Ndu Dia Nkimo Diandu ne Dia Unyashungu 
Ambukaluya Diui 

1Latuyalaka li, we katumulelelaka! We dive diami, tuyalaki kanga luhuki le mi, 
Ne dia naka we ayukunga, aha nkaluya diui, Dimi mbeyaka ndjala uku wane 
watuhuloka utsha lu Difuku. 

2Uki aui ami wʼosengosengo lamʼatumukulelelaka, Lamʼatumemeka anya ami 
utsha lu dihuli diaye diuleki ekila. 

3Tontolaki kame la antu wa kolo, ndu kame la akanga wʼesihi, Watusawulaka la 
asukanyi awo aui wʼololo wa ki Lamʼewo la ukunda lʼetema. 

4Atsheli uku elimu awo, Ndu uku ditshelu diawo diʼukunda. Afuti uku elimu 
wʼanya awo, Uwasha difutu diedimi la etsha awo, 

5Ne dia vo hawutukanaka yimba lʼelimu wa Latuyalaka, Kuyanga lʼulimu wʼanya 
andi. Ndi ayuwamba, keli huwaunyiya ntu. 

6Latuyalaka atumbwami! Ne dia ndi ambuka diui diami diʼosengosengo, 

7Latuyalaka keli wulu ami la engawu kami. Utema ami atekamaka le ndi, ku dimi 
latukimanyiamaka. Diako mbatongenangenaka utema ami. Dimi layuwandulaka 
lʼesambu ami. 

8Latuyalaka keli wulu wʼantu andi, Ndu lungeli la nshimbela one lakandakiti iso. 

9Ushimbeli wudja aye, otshokole sangu diaye; Uyali ulami awo, la usuko awo 
pundju. 

Esambu 29 

Diui Dia Latuyalaka lʼAtei a Ngimbi 

1Nyu wa lʼulungu li, nyutumbuli Latuyalaka! Ee, nyanduli Latuyalaka, ne dia 
lutumbu landi la wulu andi. 

2Nyutumbuli Latuyalaka, ne dia lutumbu la lukumbu landi. Nyotemolaki 
Latuyalaka lʼotemwelo wuleki dimena wa shikaa. 

3Diui dia Latuyalaka diatuyalaka ladiku diʼashi. Unyashungu a lutumbu 
atukhunguyaka dikhungula. Ndi keli Latuyalaka leli la diku dia ashi efula. 

4Diui dia Latuyalaka dieko la wulu; Diui dia Latuyalaka dieko wuki utamanya. 

5Diui dia Latuyalaka diatataka etamba; Latuyalaka atatshatshaka etamba wa la 
Lebanona. 

6Ndi atulimbulimbuyaka Lebanona uku osongo wa ngombe, Ndu Siriyona uku 
osongo wa ndjati. 

7Diui dia Latuyalaka diatutungaka nyumbi ya dja, 

8Diui dia Latuyalaka, diatudidimiaka usui wa shenga, Ee, Latuyalaka 
atudidimiaka usui wa shenga wa la Kadeshe. 

9Diui dia Latuyalaka diatutshaka fumbo ya wadi ana, Ndu dio diatutshikaka 
etamba wa lʼukunda ngandja tshu. Kene tshe katuyalaka lu luudu landi, 
katuhangohangoka ati: Lutumbu! 

10Latuyalaka akadjaseka lu kiti kandi ka diulelu lu nshi yʼelula, Ee, Latuyalaka 
atudjaseka lu kiti kandi ka diulelu, atulelaka pundju. 

11Latuyalaka atushaka wudja andi wulu, Latuyalaka atotshokolaka wudja andi, 
atuwashaka ki. 

Esambu 30 

Eukelu ka Lusaka ne Dia Ehandelu kʼUma lu Nyoi 

1Dimi layukumbiyaka, we Latuyalaka, ne dia we akambedia! We kunanga atunyi 
ami ngenagena ladiku diami. 

2We Latuyalaka, Unyashungu ami, Dimi lakakulelela, ku we akankonoya! 

3Latuyalaka li, we akatundja utema ami uma lu Dihuli diʼEdu! We akambulula 
uma lʼatei a waku watuhuloka utsha lu Difuku. 

4Nyimbeli Latuyalaka esambu wa diandu, nyu ekilami andi; Nyuwuki lusaka, ne 
dia euhwelu kandi kʼekila. 

5Kele kandi keko tshinyitinyi, Keli etshoko andi watutshikalaka nshi ya lumu 
tshe. Kuyanga delu diayuyala la dikolo, Ku la pindju ayuyala ongenongeno. 

6Dimi lakati lʼatei ongonyi ami nti; Dimi hasukasuka; 

7Latuyalaka li, uma lʼololo aye mbakayanshikike wulu uku dikuna! We akashe 
elundji kaye, Ku dimi lakakanana. 

8Dimi lakakulelela, we Latuyalaka! Dimi lakasengasenga Latuyalaka nti: 

9Waho akona wayuyukundja lu nyoi kami, Naka lambuhulo utsha lu Difuku? 
Undi, ditshu mbeyaka nkandula? Dio mbeyaka nsanya kolamelu yaye? 

10Umbukeli, we Latuyalaka, umbuki ketshi; Latuyalaka li, unkimanyia! 

11We akakadimula delu diami ongenongeno, We akakulula ahondo ami 
wʼutanda, akandotsha ahondo wʼongenongeno, 

12Dia utema ami nkimbelaka esambu aha ntshikala ki. We Latuyalaka, 
Unyashungu ami, dimi layukukaka lusaka pundju. 

Esambu 31 

Ulimu wa Ekamelu 

1Latuyalaka li, le ye katumuyangaka eshamelu: Tetawoki dimi mbutshama sonyi 
pundju. Untshunguli lu sambu kaye kʼololo! 

2Uhuke tui diaye uya le mi, untshunguli esadi! Uyali dive diami dia eshamelu la 
lungeli, la wulu dia nshimbelami! 

3Ee, we eli dive diami la lungeli lami. Okone ne dia lukumbu laye, omenyaki 
mbuka, onombolaki. 

4Untshunguli uma lʼotei wakawamambi lu usheshe, Ne dia we keli ulami ami. 

5Dimi latukitshaka lumu lami lʼanya aye; Latuyalaka, Unyashungu a mete, we 
ambuntshungula. 

6Dimi latuhetshaka waku watekamaka dikishi diʼanyanya; Ne dia dimi 
latekamaka Latuyalaka. 

7Uma lu ngandji kaye ka shikaa, mbayumuyala la ongenongeno ndu 
mbayumongenangena otekoya, Ne dia we atenaka fono kami, we mbeyaka ndu 
asui wʼutema ami. 

8We hunkimo lʼanya wʼutunyi. We ambukitsha ekulu ami lu dihuli dia hwe. 

9Umbuki ketshi we Latuyalaka, ne dia lu shoko kemi. Ashu ami wambule la delu, 
Ee, ndu utema ami la dimba diami wambulana. 



991 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

10Lumu lami lambeta la lunyangu, Ndu deku diami la tukuku tʼalelu. Wulu ami 
ambushila ne dia kolo kami, Ndu weka ami wambolelo. 

11Atunyi ami tshe wakambete omonywami, Ee, omonywami vuleki le asukanyi 
ami, ndu engo ka woma le engenyi ami. Wane watomenaka lʼandja, 
watundawoka etali. 

12Dimi lambuhamela uku udu, Lambuyala uku mbaka kambule. 

13Dimi lakuki aui wa lotengo uma le antu efula, Eutshelu ka woma ambulula 
lʼutshimba tshe. Lamʼakawasangana kame lu dikambu diami, Vo wakadji sheki 
vati: Katudiaki. 

14Keli dimi latukekamaka, we Latuyalaka; Latutaka nti: We keli Unyashungu 
ami. 

15Nshi yami yeko lʼanya aye: Untshunguli uma lʼanya wʼatunyi ami, ndu uma 
lʼanya a waku watunsuyaka. 

16Ohetsha elundji kaye ngaingai uya le ukambi aye. Unshimbeli la ngandji kaye 
ka shikaa, 

17Latuyalaka, tetawoki dimi mbutshama sonyi lamʼatumuketaka. Etawo atshi 
wa kolo mbutshama sonyi, Uwalembohaya lu Dihuli diʼEdu. 

18Etawo elomo wa kashi ndjala lumi, Wane watotengaka untu ololo Uma lʼutaku 
awo la dionyo diawo. 

19Ndi ololo aye wuki li! Wakayalamela wane watukukaka woma, Wakayumbela 
wane watuyangaka eshamelu kawo le ye lu ashu wʼana wʼantu. 

20We atalamaka lasuki la ye uma le wane watasuyaka, We atalamaka lu luudu 
laye uma lu nimi ya lotengo. 

21Latuyalaka atumbwami! Ndi akamenya ngandji kandi ka shikaa Lamʼakimi lu 
dihuli aia pika lʼusumba. 

22Dimi lakati diui shashimuya nti: Dimi lambutshanyema etali uma la ntundu 
kaye. Keli we akuki diui diami diʼosengosengo Lamʼakamakulelela. 

23Nyu ekilami tshe, nyuki Latuyalaka ngandji. Latuyalaka atulamaka kanga 
kolamelu, Keli ndi atusuyaka kanga utaku wulu. 

24Nyukikitali, etema anyu wayali la dihunga, Nyu tshe watulungamelaka 
Latuyalaka. 

Esambu 32 

Otshoko wa Edimanyelu 

1Untu lukanga uhedia wambudimanyema, lukanga kolo kambukumbama eli ia 
otshoko, 

2Umu laha la unungu la ntundu ka Latuyalaka, Ndu iana la lukesu lʼutema andi, 
eli la otshoko. 

3Lamʼakimi kumvuta kolo kami, dimba diami diakatakitakitaka, Ne dia akhumu 
wakamakhumaka yanyi tshe. 

4Lunya laye laki wutshu ladiku diami ndu la yanyi ndu lʼutshu, Wulu ami 
wakashili uku atumaka ashi lʼowo. 

5Dimi lakashula munga kami le ye. Dimi kumbishe kolo kami. Dimi lakati nti: 
Layushula ehedia ami le Latuyalaka. Ku we akanyimanyiya munga kami. 

6Okone untu ololo tshe akolombaki lʼetena kukukiye ntanema. Ku 
lamʼayululanela ashi a waki, vo hawukumi le ndi. 

7We keli eshamelu kami, we ayumumbaka uma lu pa, Ayunyinga la kimbu 
yʼetshungwelu. 

8Ku Latuyalaka ati: Dimi layuketshaka ndu layukenyaka mbuka ka we 
nkendakenda, Dimi layukulakaka, layukendaka. 

9Tuyalaki uku falasa kana uku punda kaha la yimba. Vo watuyisikisulaka lʼekodi 
wukelekami lʼete ndu lʼenyo, Ne dia yo yatukusukana le ye. 

10Nyangu efula yatuyalaka le untu a kolo, Keli one latekamaka le Latuyalaka, 
atudingamaka la ngandji ka shikaa. 

11Nyongenangenaki le Latuyalaka, nyuyali la ongenongeno utamanya nyu antu 
wʼololo. Nyuhangohango lʼongenongeno nyu tshe akanga wʼetema wʼusimbwi. 

Esambu 33 

Diandu le Utungi la Umumbi 

1Nyongenangenaki le Latuyalaka, nyu antu wʼusimbwi! Diandu nsunganaka uma 
le untu lʼuluwanyi. 

2Nyukaki Latuyalaka lusaka la losese, Nyuhumelaki kimbu ya diandu lu losese 
leli la ekodi dikumi. 

3Nyuwimbeli usambu wʼuyuyu, Nyuhelenganya sese yanyu. 

4Diui dia Latuyalaka dieli shikaa, Elimu andi tshe watushidiyamaka la kolamelu. 

5Ndi atulangaka sambu kʼololo la uluwanyi; Kete tshe yambulula la ngandji ka 
shikaa ka Latuyalaka. 

6Uma lu diui dia Latuyalaka mbakatungama ulungu, Ndu ului awo tshe uma lu 
luwi lʼunyo andi. 

7Ndi akamotsha ashi a waki kame, Akakitsha lʼahuli wa eumbelu. 

8Kete tshe yukaki Latuyalaka woma, Ndu antu wa lʼandja tshe wadidimaki la 
ntundu kandi. 

9Kamʼakandati diui, ku dio diakatshama. Ndi akadjanga didjangu, ku dio 
diakashikikala. 

10Latuyalaka atuhandjulaka sangweyu dia wedja, Ndi atulanyaka tukanyi tʼantu. 

11Keli sangweyu dia Latuyalaka diatutshikalaka pundju, Ndu tukanyi tʼutema 
andi lu lolonga la lolonga. 

12Wudja wetawo vati: Latuyalaka eli Unyashungu, weli la otshoko, Ee, wudja 
wakandasonola dia ndjala ukito andi, weli la otshoko. 

13Latuyalaka atendaka uma lʼulungu, Ndi menaka antu tshe. 

14Uma lu dihuli diʼedjaselu kandi, Katundushishimaka antu wa la kete tshe. 

15Ndi akakengi etema wʼantu tshe, Atulimbitelaka etsha awo tshe. 

16Khumʼekanga heyi nshimbamela ne dia ului andi a wuki wʼalimbi, Onembishi 
heyi ntshungwama ne dia wulu wʼotekoya. 

17Falasa kema la wulu wa nkundjiya untu mpanda, Wulu andi tshe haweyi 
ntshungula untu. 

18Enda, su dia Latuyalaka dieko le wane watuwukaka woma, Le wane 
watulungamelaka ngandji kandi ka shikaa, 

19Dia mpandja etema awo uma lu nyoi, Dia mbalama esenyu lu ndjala ka kasha. 

20Etema asu watulungamelaka le Latuyalaka, Ndi keli ekimanyelu kasu la 
engawu kasu. 

21Etema asu watongenangenaka le ndi, Ne dia shu tatekamaka lukumbu landi 
lʼekila. 

22Latuyalaka li, ngandji kaye ka shikaa kayali le su, Uku atutukilungamelaka uma 
le ye! 

Esambu 34 

Diandu ne Dia Etshungwelu Uma lʼAsui 

1Dimi layutumbulaka Latuyalaka tena tshe. Diandu diandi diayuyalaka lʼunyo 
ami la lushi la lushi. 

2Utema ami atuyandulaka le Latuyalaka, Amenyi fono wukaki, wangenangenaki. 

3Nyolemiaki Latuyalaka kame la mi, Shu tshe tediaki lukumbu landi kame. 

4Dimi lakayangi Latuyalaka, ku ndi akambetawo, Akantshungula uma lu weoma 
ami tshe. 

5Vo wakawendi, wakayala ngaingai la ongenongeno. Dundji diawo hadiutshama 
sonyi pundju. 

6Usi wula one akaleli, ku Latuyalaka akawukela, Akushimbela uma lʼasui andi 
tshe. 

7Ondjelo wa Latuyalaka atudingaka wane watuwukaka woma, Atashimbelaka. 

8Nyunganeli, nyenyi nyati: Latuyalaka eli ololo! Untu latuyangaka eshamelu 
kandi le ndi, keli la ongenongeno. 

9Nyukaki Latuyalaka woma, nyu ekilami andi, Ne dia wane watuwukaka woma, 
hawutuhumbaka engo. 

10Ana wa tambwe watuyalaka la ehumba, watukaka ndjala. Keli waku 
watuyangaka Latuyalaka, hawutuhumbaka engo kʼololo. 

11Nyuyi, nyu ana wa tshitshe, nyumbukeli, Ku layunyetshaka woma wa 
Latuyalaka. 

12Untu akona atulangaka lumu? Atulangaka nshi efula dia ndi menaka olo? 

13Ushimbaki lulimi laye uma lu kolo, Ndu elomo aye uma lʼaui wa lukesu. 

14Umo uma lu kolo, utshaki ololo, Uyangi ki, ukiyeli. 

15Ashu wa Latuyalaka weko le antu wʼololo, La atui andi weko hwe lu alelu awo. 

16Keli elundji ka Latuyalaka atumoka uma le atshi wa kolo, Dia minya euhwelu 
kawo la kete. 

17Antu wʼololo watulelaka, ku Latuyalaka atukaka; Atatshungula uma lʼasui awo 
tshe. 

18Latuyalaka eko lasuki la wane weli la etema wambate. Ndi atushimbelaka 
waku weli la etema wa ndjakitshakitsha. 

19Asui wʼuntu lʼololo watuyalaka efula, Keli Latuyalaka atutshungulaka uma loko 
nshi tshe. 

20Ndi atulamaka weka andi tshe, Nduku otoi ambowele. 

21Akambu wa kolo wayudiaka untu a kolo, Ndu waku watuhetshaka untu ololo, 
wayanyema. 

22Latuyalaka atushimbelaka etema wʼekambi andi. Nduku otoi ayanyema lʼatei 
a wane watuyangaka eshamelu le ndi. 

Esambu 35 

Dombelo Dia Ntshungwama Uma le Atunyi 

1Latuyalaka li, unshimbeli uma le atunyi ami; Olo ta la wane watondoshaka! 

2Ukimeli engawu ka tshitshe ndu ka wuki, Uneli dia ndjunkimanyia! 

3Utepia dikonga la osongo utsha le waku watunsuyaka; Uteli utema ami wati: 
Dimi keli panda kaye! 

4Utsha wane watuyangaka lumu lami sonyi, afutanya. Waku wakana yimba dia 
eshishwelu kami, wakaluli ekongokongo wahukusani! 

5Vo wayali uku fufudi yatembamaka la lopepe, Ku ondjelo wa Latuyalaka 
awatshanya! 

6Mbuka kawo kayali udjima ndu oselo, Ku ondjelo wa Latuyalaka ayeli! 

7Vo wakamambi otei lu usheshe wamamba, Wakatshimi difuku dia ndjakami 
udiakadiaka! 

8Elanyelu kayi le wo shashimuya; Watali vame lu otei wakawambi, Wako loko, 
walanyemi! 

9Ku utema ami ayuyalaka la ongenongeno le Latuyalaka, Ongenongeno 
wʼutamanya lu etshungwelu kandi. 

10Weka ami tshe wayuta vati: Latuyalaka, akona eli uku we? Latutshungulaka 
omenyi fono Uma le one luleki wulu; Omenyi fono la uhumbi Uma le one 
latulanyaka? 

11Emenyi wa kashi watunelaka, Watumumbulaka akambu wahameyi. 

12Vo watukaluyaka kolo lu ololo: Utema ami atuyalaka la wutshu. 

13Keli lamʼakawayalaka la kandji, dimi lakalotaka ahondo wʼemusu, 
Lakayasuyaka la dikilelu dia ma, Lakalombaka la ote wokolami lu tulu. 

14Dimi lakutshelaka uku ongenyi, kana uku onalingu, Lakanyamaka la delu uku 
untu lalela nyangu. 

15Keli vo wakangenangenaka lu asui ami, wakamotaka, wakamotelaka kame. 
Atomboki wakimi kumbeya, wakasangana kame dia ntshelami kolo, 
Wakantengiantengiaka, kumpeko. 

16Vo wakatetemala monyolami wonyolanyola, Wakankeketanyiaka wanyu. 

17Latuyalaka li, edja ndu kaandi ayuyukimo mbaenda wendenda? Untshunguli 
uma lu tulunga tawo, Ndu lumu lami uma le tambwe. 

18Ku dimi layukukaka lusaka lʼotemwelo a wuki, Ee, lʼatei ului a wuki wʼantu 
kayumukandulaka. 

19Tetawoki wane watuntunaka utunatuna ngenangena lu dikambu diami. 
Tetawoki wane watumpetshaka uhetshahetsha mpenwelami su. 

20Vo hawutoteketaka akambu wa ki. Vo watuyangaka aui wa lukesu dia ndosha 
akanga wa ki la kete. 

21Vo wakaseka enyo a wo dia ntshelami kolo, Wata vati: Ye! ye! ashu asu 
wakenyi dikambu diako. 

22Latuyalaka li, we menaka dikambu ne, tolembohalaki! Khumadiondjo li, 
tanganaki etali uma le mi! 

23Eto, uneli dia nsambula dikambu diami Dia nsambula unungu, we Unyashungu 
ami la Khumemi! 

24Latuyalaka, Unyashungu ami li, ali dikambu diami la sambu kaye kʼololo. Vo 
tawongenangenaki lu dikambu diami. 

25Tawutaki lʼetema awo vati: Elu, osoku mbalangasu le ndi! Tawutaki vati: 
Tambomena ndʼutundu. 

26Wane watongenangenaka lu fono kami, wutshami sonyi, wafutani; Wane 
watuyasemaka dia ntshelami kolo, walombo la sonyi ndu la dionyo! 

27Wane watongenangenaka lu sambu kami kʼololo, walimbolimbo 
lʼongenongeno; Wataki tena tshe vati: Latuyalaka atumbwami! Ee, one 
latongenangenaka la uluwanyi wʼukambi andi. 

28Lulimi lami layoteketaka dia sambu kaye kʼololo, Ndu dia diandu diaye nshi 
tshe. 

Esambu 36 

Ngandji ka Mamba ka Unyashungu 

1Kolo yatutshaka untu mvutaka lʼutema andi vati: Woma a Unyashungu kema la 
ntundu ka ashu andi. 

2Ndi atuyandulaka ndame, Ne dia kolo kandi atukenama, atukuhetshama. 

3Aui wa kolo ndu wa lukesu weko lʼunyo andi. Ndi ambuheko dia ndjala la yimba 
ndu ntsha ololo. 

4Lamʼetamindi, ndi atusanguyaka ntsha kolo. Atuyadjaka lu mbuka ka kolo; Ndi 
hatengaka kolo diengekhu. 

5Latuyalaka li, ngandji kaye ka shikaa keko lʼulungu! Kolamelu yaye nkumaka 
pulu ndu lu wangi. 

6Esambwelu kaye keko uku akuna wa Unyashungu, Dumbwelu diaye dieko uku 
luwinga la wuki. Latuyalaka li, we atulamaka ndu antu ndu nyama. 

7Unyashungu li, ngandji kaye ka shikaa keko ushinga a wulu! Antu watuyangaka 
eshamelu la tshina diʼahafu aye. 

8Vo watutshaka alambu lu efula ka diango dieli lu luudu laye; We atuwashaka 
dia no uma lʼokedi aye wʼengenongeno. 

9Eteko ka lumu keko lasuki la ye. Uma lu usasi aye mbatutenaka usasi. 

10Utetemalaki mbuka wane watukeyaka ngandji ka shikaa, Ndu panda kaye le 
wane well la etema wʼusimbwi! 

11Lukulu la kanga utaku takumaki le mi, dia ntshelami kolo, Ndu lunya la untu a 
kolo tambitshanyaki. 

12Atshi wa kolo wamboko, wambumbama, Ku haweyi munela ntu. 

Esambu 37 

Antu wa Kolo Kema la Eku 

1Tuyatshumuyaki ne dia atshi wa kolo, Tukaki wane watutshaka kolo kandjema. 

2Vo wayuhimbwama esadi uku adiyu, Wayolengela uku adiyu wʼeyuyu. 

3Ekamaki Latuyalaka, utshaki ololo, Ku we ayudjase la kete, ayulutshama uma 
lu kolamelu yandi. 

4Ndu ongenangenaki le Latuyalaka, Ku ndi ayukusha kene kalanga utema aye. 

5Uyakimo le Latuyalaka, ekamaki le ndi, Ku ndi ayukutshela dikambu diako. 

6Ndi ayudianganya sambu kaye kʼololo uku usasi, La ololo aye uku yanyi ya midi. 

7Uyalaki ki la ntundu ka Latuyalaka, ukungaki la Kolamelu. Tuyatshumuyaki ne 
dia one latuhumoka lukulu lʼolo lu mbuka yandi, Latushidiyaka sangweyu diandi 
dia kolo. 

8Ukimo kele, oseke yenyi. Tuyatshumuyaki, ne dia tshumu ntolaka untu utsha lu 
kolo. 

9Atshi wa kolo wayuhimbwama, Keli wane watulungamelaka Latuyalaka 
wayukita kete. 

10Etenyi ka tshitshe ketu, kʼuntu a kolo hatanema ntu. Kuyanga ayushishima lu 
dihuli diandi, ndi henama ntu. 

11Keli akanga a memakana wayukita kete, Ndu wayongenangena la etshoko 
efula wa ki. 

12Untu a kolo atusanguyaka dia ntshela untu ololo kolo, Atokeketanyiaka anyu. 

13Keli Latuyalaka ayola untu a kolo, Ne dia ndi menaka ati: Lushi landi laya suki. 

14Antu wa kolo wambosomola tombo tawo, Wambolema eta awo, Dia nembia 
amenyi fono la asi wula, La dia ndjaka wane watokendakendaka lu mbuka 
kʼololo. 

15Tombo tawo tayutundula etema awo, La eta awo wayowelama. 

16Diango tshitshe diʼuntu ololo Ndeka diango efula diʼantu wa kolo ololo. 

17Anya wʼantu wa kolo wayowele, Keli Latuyalaka atusukelaka antu wʼololo. 

18Latuyalaka mbeyaka nshi yʼantu wʼololo: Ukito awo ayutshikala pundju. 

19Vo hawutshama sonyi lu nshi ya pa, Ndu lu nshi ya ndjala ka kasha, vo 
wayulutshama. 

20Keli antu wa kolo wayushisho, Atunyi wa Latuyalaka wayuyala uku wata 
wʼesongo wʼekoko, Wayulungula, wayushisho uku dinga. 

21Untu a kolo atosombaka, keli hatosombolaka. Keli untu ololo atutshelaka antu 
la ketshi, atukahaka. 

22Wane wambotshokwama le Latuyalaka, wayukita kete. Keli waku 
watudjamaka mananu le ndi, wayunyema. 

23Latuyalaka atuluwanyaka lokendo lʼuntu ololo, Atongenangenaka mbuka 
kandi. 

24Kuyanga ndi ayoko, ndi hakomama wulu, Ne dia Latuyalaka atukimelaka lu 
lunya. 

25Dimi laki olongo a pami, ku laya usumbi, Keli latenyi untu ololo asekama, 
Kuyanga anʼandi walomba ma. 

26Ndi atukimoka diango la lukahu la mamba, atosondjanyaka; Anʼandi 
watuyalaka atshokwami. 

27Umo uma lu kolo, utshaki ololo. Osoku mbayuyudjase pundju. 

28Latuyalaka atulangaka sambu kʼololo. Ndi hatosekaka ekilami andi. Antu 
wʼololo watulamemaka pundju, Keli ana wʼantu wa kolo wayunyema. 

29Antu wʼololo wayukita kete, Wayudjaseka loko pundju. 

30Unyo wʼuntu ololo watutaka aui wa yimba, Ndu lulimi landi latutaka akambu 
wʼusimbwi. 

31Elembe wa Unyashungu watuyalaka lʼutema andi; Akaka andi hawutoseloka. 

32Untu a kolo atotongaka untu ololo, Atuyangaka dia mbudiaka, 

33Keli Latuyalaka hutshiki lʼanya andi, Kuyanga mbamia lamʼendi lʼelumbwelu. 

34Ulungamelaki Latuyalaka, okolamelaki lu mbuka kandi; Ndi ayukumiya dia we 
nkita kete. We ayena lamʼayunyema antu wa kolo. 

35Dimi lakenyi untu a kolo laki la wulu efula, Ndi akahakakala uku usasi wa 
Lebanona. 

36Dimi laketi ntu laawo, lakendi, keli ndi takiko ntu. Kuyanga dimi lakuyangi, keli 
kumbutana. 

37Udjaki ashu le untu laha la unungu, endaki untu lʼusimbwi, Ne dia ekumelu ka 
kanga ki eli ongenongeno. 

38Keli atshi wa kolo wayulanyema kame. Tukanula tʼantu wa kolo wayunyema. 

39Keli panda kʼantu wʼololo keko uma le Latuyalaka, Ndi keli usuko awo lu nshi 
ya pa. 

40Latuyalaka atakimanyiaka, atatshungulaka; Ndi atatshungulaka uma le antu 
wa kolo, atashimbelaka, Ne dia vo watuyangaka eshamelu kawo le ndi. 

Esambu 38 

Dombelo diʼUsuyami, Unyangi ne dia Kolo Yandi 

1Latuyalaka li, tumpangwelaki lu kele kaye, Tunsuyaki la ududu aye. 

2Pitu yaye yambuntsheta. Lunya laye lambuyala wutshu la diku diami. 

3Dimba diami tshe kema la ki, ne dia kele kaye. Weka ami tshe kema la wulu ntu 
ne dia kolo kami. 

4Kolo yami yambumbahema lʼote ami Uku ushiko wa wutshu wahakuki dimi 
memba. 

5Puta yami yambuyala sulu la tunya, Ne dia akambu ami wʼutshatsha. 

6Dimi lambukututema, lambolembiama, Latetetaka la lunyangu yanyi tshe. 

7Esohi ami wambutshumbama la kolo, Dimba diami kema ki. 

8Dimi kema la wulu, lambowediawediama tshe. Dimi latukhumaka akhumu ne 
dia ohenyohenyo weli lʼutema ami. 

9Khumadiondjo, lulangu lami lambeyama le ye, Akhumu ami hawukushama. 

10Diui diami diambudidima, wulu ami ambushila, Ndu ashu ami wambule. 

11Engenyi ami la ambekesanedi ami hawutusukanaka ne dia puta kami, Ndu asi 
khumbu kami watemalaka tshalula. 

12Waku watuyangaka lumu lami, watumambaka tulunga tawo. Waku 
watuyangaka elanyelu kami, watutaka aui wa utata, Ndu watukanaka akambu 
wa lukesu yanyi tshe. 

13Keli dimi latuyalaka uku kanga luhuki, lahuki; Ndu uku kanga lumi, lahateketa. 

14Ee, lambuyala uku untu lahuki, Ndu lahatukaluyaka diui uma lʼunyo andi. 

15Latuyalaka li, le ye keli elungamelu kami, Latuyalaka, Unyashungu ami li, we 
kayunkaluya diui. 

16Lambukolomba nti: Tetawoki vo ngenangena lu dikambu diami, Ne dia 
lamʼatoseloka dikaka diami, vo watuyasemaka. 

17Dimi laya lasuki la nko, La kandji kami keko la mi tena tshe. 

18Dimi lambushula munga kami, Lambunyanga ne dia kolo kami. 

19Atunyi ami weko la wulu efula, Ndu wane watumpetshaka uhetshahetsha, 
weko efula. 

20Vo watunkaluyaka kolo lʼololo. Vo weli atunyi ami, ne dia dimi latuyelaka 
akambu wʼololo. 

21Tonsekaki, we Latuyalaka! Unyashungu ami li, tuyalaki etali uma le mi. 

22Usamanya dia nkimanyiami, We Khumadiondjo, panda kami! 

Esambu 39 

Lumu la lʼAndja Leko Tshinyitinyi 

1Dimi lakati nti: Layuyalamaka lu mbuka yami, Dimi ntukutsha kolo la lulimi 
lami. Dimi layudihaka unyo ami khu, Lamʼayuyala untu a kolo la ntundu kami. 

2Dimi lakalembohala, Lakatshikala ki lamʼakimi lʼasui, Keli lunyangu lami 
lakatekoya. 

3Utema ami akatshumbo, Dja ya lʼetei yakantshumbi, Ku lakafula unyo, 
lakateketa. 

4Latuyalaka, unimbitshiya ekumelu kami, La okone eli yediko ya nshi yami; 
Unimbitshiya uku eli nshi ya lumu lami. 

5Enda, we akete nshi yami uku wuki wa pita nyei tshu, Ndu lulumbi lami uku 
engo kʼanyanya lu ashu aye. Mete, untu tshe lemadi, eli paka efufelu ketu! 

6Untu tshe atokendakendaka uku didjidji. Ndi atuyasutshasutshaka anyanya; 
Atomotshaka ekundji, keli ndi heyi one layesangula. 

7Khumadiondjo, kalungamelami kakiane na? Elungamelu kami keko le ye. 

8Untshunguli uma lʼehedia ami tshe. Tumbeteki omonywami le kanga enginya. 

9Dimi laki lumi, kunfula unyo, Ne dia we kakatshi dikambu so. 

10Unya dikomoki diaye uma le mi; Dimi lambolemba la dikomoki diʼuma lu lunya 
laye. 

11We atusuyaka untu ne dia kolo katundutshaka, Atulanyaka kene kulekindi 
nanga uku yumumbu. Untu tshe eli efufelu ketu. 

12Latuyalaka li, uki dombelo diami, uhuke tui lu delu diami. Tuyalaki kanga 
lunyu lamʼalelami. Dimi lambuyala usi wudja le ye, Umbetshi a mbuka, uku aki 
wapapa. 

13Utukumbete, dia dimi mbeya ongenongeno, La ntundu latatshu, ku halenama 
ntu! 

Esambu 40 

Diatidu ne Dia Etshungwelu 
(Esam. 70:1-5) 

1Dimi lakalungamela Latuyalaka la ki; Ndi akahuke tui uya le mi, ndi akuki delu 
diami. 

2Ndi akantundja uma lu difuku diʼelanyelu, Uma lu loteke; Ndi akameme ladiku 
dia dive, Akashikike lokendo lami. 

3Ndi akadji usambu wʼuyuyu lʼunyo ami, Usambu wa diandu le Unyashungu asu. 
Antu efula wayena dikambu ne, wayuka woma, Ndu vo wayekama le Latuyalaka. 

4Untu latekamaka le Latuyalaka, eko la ongenongeno. Ndi hatukadimoka utsha 
le akanga a lahi kuyanga le waku watutaka kashi. 

5We Latuyalaka, Unyashungu ami, akambu wa mamba wakayatshi, La tukanyi 
takayakani lu dikambu diasu, weko efula; Nduku ledimi la ye. Kuyanga 
layuhimba mbata, Vo weko efula kaheyama mbala. 

6We hatongenangenaka elambu kuyanga eshasha. We akadihula atui ami; We 
halombe ulambu wa lutshumba kuyanga ulambu wa kolo. 

7Ku dimi lakati nti: Dimʼone, lambuya; Akafundama lu buku dia wombo dikambu 
diami ati: 

8Dimi latongenangenaka dia ntsha lulangu laye, we Unyashungu ami. Ee, olembe 
aye ambufundama lʼutema ami. 

9Dimi lakadianganya lukumu lʼongenongeno la sambu kaye kʼololo lu ului a 
wuki. Enda, halashimbi elomo ami, Latuyalaka li, we mbeyaka osoku. 

10Dimi kumbishe sambu kaye kʼololo lʼutema ami. Dimi lakadianganyaka 
kolamelu yaye la panda kaye. Dimi kumbisheka ngandji kaye ka shikaa la mete 
kaye Lʼului a wuki wʼantu. 

11Latuyalaka li, tunyimaki ketshi kaye. Ngandji kaye ka shikaa la ketshi kaye 
wanamaki tena tshe, 

12Ne dia kolo yaheyama mbala yatunyingaka, Kolo yami yambonembia, Edja ndu 
haleyi mbedia ashu. Yo yambuleka divu dia lʼote ami efula; Ndu dihunga diami 
diambushila. 

13We Latuyalaka, etawo dia ntshungulami. We Latuyalaka, usamanya, 
unkimanyia. 

14Wane watuyangaka dia nanya utema ami Wutshami sonyi, wonywami vo tshe 
kame! Wane watongenangenaka lʼelanyelu kami Wakaluli esokosoko, 
wonywami! 

15Waku watomonyolaka vati: Ya! ya! Wakashimo la sonyi kawo. 

16Keli wane tshe watukuyangaka, Wangenangenaki le ye, walimbolimbo 
lʼongenongeno. Wane watulangaka panda kaye, Wataki tena tshe vati: 
Latuyalaka atumbwami! 

17Dimi leko usi wula la uhumbi, Keli Khumadiondjo atunkanelaka. We keli 
ukimanyidi ami ndu utshungudi ami; Unyashungu ami li, tutshimbatshimbaki. 

Esambu 41 

Dombelo Dia Ekonwelo 

1One latukanelaka usi wula eli la otshoko. Latuyalaka ayutshungula lushi lʼasui. 

2Latuyalaka atulamaka, atumbaka lumu landi. Ndi atongenangenaka la kete. We 
hukimo lu lulangu lʼatunyi andi. 

3Latuyalaka atuwushaka wulu lamʼendi lu tangi lʼasui. We atusambaka lu kandji 
yandi tshe lamʼendi lu tangi. 

4Dimi lakati nti: Latuyalaka li, umbuki ketshi! Okonoya utema ami, ne dia dimi 
lakakutshela kolo. 

5Atunyi ami watumbwanaka vati: Kaandi ayunduvo? Etena kakona kayushisho 
lukumbu landi? 

6Naka omotshi ambuya dia ndjumenda, ndi atutaka aui wa utata; 
Atukulunganyaka aui wa kashi lʼutema andi. Ku lamʼatumbandi, ndi 
atadianganyaka. 

7Wane tshe watumpetshaka, watungunangunaka dikambu diami. Vo 
watulungamelaka elanyelu kami vati: 

8Kandji kemotshi ka wulu kukime, Kakiane ndi aya baka, husungukala ntu. 

9Ndu ongenyi ami lakambekamaka, Lakalekaka la mi ma, Ambompota ina. 

10Keli we Latuyalaka, umbuki ketshi, umunyiya Dia dimi nsomboya kolo 
kakawantshela. 

11Naka utunyi ami hanembisha, Ku dimi mbeya nti: We ngenangenelakami. 

12We atunsukelaka lʼololo ami. Atumemeka la ntundu kaye nshi tshe. 

13Latuyalaka, Unyashungu wʼlsariyele, atumbwamaki pundju, pundju! Ayali 
osoku! Ayali osoku! 

Esambu 42 

BUKU DIA HENDI 
Pusa ka Unyashungu 

1We Unyashungu, utema ami atukukumbulaka, Uku atukumbulaka lufumbo ashi 
wa nkela. 

2Utema ami atukaka Unyashungu pusa, atukaka Unyashungu a lumu pusa. Etena 
kakona kayumutsho le Unyashungu, ndu kayumenana la ndi? 

3Asoi ami mbeli ma diami la yanyi ndu lʼutshu, Lamʼatuwumumbulaka tena tshe 
vati: Unyashungu aye, lendʼendi na? 

4Lamʼakenenemi utema, dimi lambuho akambu ane: Uku akamatatshokaka 
kame la ului a wuki wʼantu, Uku akamatalombolaka utsha lu luudu la 
Unyashungu La waelu wʼongenongeno ndu la esambu wa eukelu ka lusaka, Ului 
a wuki wʼantu wale dambu dia lushi la wuki. 

5Utema ami, ukundi ambuyolembiama, Ukundi ambuyutshutshumala na? 
Ulungamelaki le Unyashungu, Ne dia dimi layuwandula ntu. Ndi keli panda kami 
la Unyashungu ami. 

6Utemʼami ambolembiama lʼatei ami. Okone dimi lambukuho uma lu kete ya 
Jorodana ndu ya Heremona, Uma lʼUkungu a Mizara. 

7Dingunda diatetaka dingunda dikina la lundju la pela kʼashi; Asukhu aye tshe la 
emunda aye wʼashi watetaka ladiku diami. 

8Latuyalaka atomenyaka ngandji kandi ka shikaa la yanyi. Ku lʼutshu, usambu 
andi weko le mi, Uku dombelo le Unyashungu a lumu lami. 

9Dimi layumbula Unyashungu, dive diami, nti: Ukundi ambuyumbuhela? Bundi 
katumokendakendaka la delu, Ne dia ohenyohenyo wʼutunyi? 

10Dionyo diʼatunyi ami diatuyalaka uku yombo lu weka ami. Vo watumumbulaka 
tena tshe vati: Lendʼeli Unyashungu aye? 

11Utema ami, ukundi ambuyolembiama, Ukundi ambuyutshutshumala? 
Ulungamelaki le Unyashungu, Ne dia dimi layuwandula ntu; Ndi keli panda kami 
la Unyashungu ami. 

Esambu 43 

Dombelo Dia Nkundja Elamelu ndu Etshungwelu 

1We Unyashungu, unsambuli, unumbweli la wudja one wʼuhedia. Untshunguli 
uma le akanga wa lukesu la wengiya! 

2We keli Unyashungu ami, le ye katu mushamaka, ukundi ansukulaye na? 
Ukundi atumuyalaka la lunyangu ne dia ohenyohenyo wʼutunyi? 

3Utumi usasi aye la mete kaye, wanombole. Ee, wanombole pulu lu dikuna diaye 
diʼekila, Ndu lu edjaselu kaye. 

4Ku layutsho utsha lʼediakelu ka Unyashungu, Le Unyashungu, ongenongeno 
ami, ongenongeno ami wʼotekoya. Unyashungu, Unyashungu li, dimi 
layukimbelaka esambu wa diandu la losese! 

5Utema ami, ukundi ambuyolembiama, Ukundi ambuyutshutshumala? 
Ulungamelaki le Unyashungu, Ne dia dimi layuwandula ntu; Ndi keli panda kami 
la Unyashungu ami. 

Esambu 44 

Tshungwelu Dia Nshi ya Ntundu la Ehenyohenyo wa Nshi Nye 

1We Unyashungu, shu takuki lʼatui asu, Ee, washesu wakatutelaka Akambu 
wakayatshaka lu nshi yawo yʼedjedja. 

2We akatshanya wedja la lunya laye dia mbasekola, Akasuya antu dia 
mbadianganya lu ahuli akina. 

3Washesu konembia kete la wulu wa yombo yawo, Ndu vo kunshimbamela la 
wulu awo vame. Keli uma lu lunya laye la pami la usasi wʼelundji kaye, Ne dia 
we akawaukaka ngandji. 

4Unyashungu, we keli khumʼekanga kami, Uti diui dia ntshungula Jakoba. 

5Kame la ye, mbayutolembia atunyi asu, Kame la lukumbu laye, mbayutukamela 
wane watututshelaka kolo. 

6Dimi halekama uta ami, Kana yombo yami, dia nshimbamela. 

7We kakatushimbela uma le atunyi asu, Kakafutanya wane watutuhetshaka. 

8Lutumbu lasu leko le ye, we Unyashungu, Tayandulaka lukumbu laye pundju. 

9Keli we akatusukula, akatukia sonyi, Ndu we hayutsho kame lʼelui asu wʼalimbi 
ntu. 

10We atutukaluyaka ekongokongo la ntundu kʼutunyi asu, Atutulawuyaka la 
ntundu kʼutunyi. Ku waku watutuhetshaka, watutohotolaka diango diasu. 

11We ambutukimo le wo uku ekoko dia ndjala unatshi awo, Ambutuhandjula 
lʼatei a wedja tshe. 

12We ambusundja wudja aye usundjasundja Lʼushinga wa lʼesi, wahakusha 
waho wʼololo. 

13We ambutete engo ka dionyo le asukanyi asu, Engo Ka losoko la ka tola le wane 
wutudingi. 

14We ambutete engo ka lotengo lʼatei a wedja, Engo kʼantu nyinginyaka ete la 
losoko. 

15Dionyo diatuyalaka la ntundu kami nshi tshe, La sonyi katukumbaka elundji 
kami, 

16Uma lu aui wa one latomengaka diengekhu ndu latontengaka La ntundu 
kʼutunyi la osomboyishi. 

17Akambu ane tshe wambuyala le su, Keli shu tatakuhela, Tatakukesi lu sheki 
yaye. 

18Etema asu watamo uma le ye, Ndu ekulu asu watetola uma lu mbuka kaye, 

19Dia we tutatshatshaki lu ahuli watetamaka mbulu, La ntukumba la udjima a 
nyoi. 

20Naka shu takuhela lukumbu la Unyashungu asu, Kana shu takasimbula anya 
asu utsha le etemolatemola kemotshi, 

21Unyashungu leya akambu wa usheshe wa lʼetema, Ndi tuteya dikambu so uka? 

22Keli lu dikambu diaye, mbatutudiakemaka nshi tshe, Mbatutalemaka uku 
ekoko wakawasonola dia mbadiaka. 

23Khumadiondjo, eto, ukundi alalaye djo? Eto, tutusukulaki pundju. 

24Ukundi asheye elundji kaye? Ukundi uhelaye fono kasu la ohenyohenyo asu? 

25Etema asu wambolembiama lu ditshu, Alimba asu wambumamatana la kete. 

26Uneli, utukimanyia. Lu ngandji kaye ka shikaa, ututshunguli. 

Esambu 45 

Usambu wa Tshuki Dia Khumʼekanga 

1Dikambu dimotshi diʼololo diambulula lʼutema ami. Dimi luyanga nteketa 
akambu wakamalongosola dikambu dia khumʼekanga. Lulimi lami leli uku 
lukala lʼufundji wʼololo. 

2We kuleki ana apami wʼantu dimena. Ngandji ka mamba keko lʼelomo aye, 
Diako mbakakotshokola Unyashungu pundju. 

3We pami ka wulu, osome yombo yaye lʼuya, Olote elengalenga kaye la lutumbu 
laye. 

4Lu lutumbu laye, uyali undeki wʼutamanya, Lu akambu wa mete, 
ndjakitshakitsha, la sambu kʼololo. Lunya laye la pami layuketsha akambu wa 
ngala. 

5Pitu yaye yeko sodi efula; Yo yatutshetaka etema wʼatunyi wa khumʼekanga. Ku 
vo watokokaka la tshina diaye. 

6Kiti kaye ka diulelu keli uma le Unyashungu pundju, pundju. Danga dia diulelu 
diaye, dieli danga dia sambu kʼololo. 

7We atulangaka sambu kʼololo, atuhetshaka kolo, Diako mbakakukiti 
Unyashungu aye iso, Ee, iso kʼongenongeno kuleki kʼasikaye. 

8Ahondo aye tshe weko la upumu wʼololo wa malashi. Dihumelu dia sese 
diatukongenyangenyaka lu mvudu ya diulelu. 

9Ana amantu wa khumi ya dikanga weko lʼului wa amantu aye wa lukumu. 
Wadeye atuyalaka lu lunya laye la lupami, uyalengi la paunyi kʼuma lʼOfira. 

10Ona umuntu, endi, uhuki tui, Uheli wudja aye ndu luudu la sho. 

11Osoku mbayongenangena khumʼekanga dimena diaye; Ne dia ndi keli 
khumeye, olemiaki. 

12Ona umuntu a la Tura la ushasha andi, Kame la akanga wʼongonyi wuleki wa 
lu wudja, wayuyanga etshoko uma le ye. 

13Ona umuntu a khumʼekanga atuyalaka la lutumbu tshe lʼatei a luudu la shi. 
Ekutu andi wakatelama la eshinga wa paunyi. 

14Ndi ayolombama utsha le khumʼekanga, Olotshi ekutu andi weli la alangi a 
wehu wehu, Ndu esekaseka wʼantu watekesanelaka la ndi, watuyeli, 
wayolombwama la ntundu kaye. 

15Vo wayolombwama lʼongenongeno otekoya, Wayoto lu luudu la khumʼekanga. 

16Anʼaye wayosa ahuli a washo; We ayuwadja ewandji lu kete tshe. 

17Dimi layuhulaka nonga tshe lukumbu laye. Ku antu wayukandulaka pundju, 
pundju. 

Esambu 46 

Unyashungu Eli Eshamelu Kasu la Wulu Asu 

1Unyashungu eli eshamelu kasu la wulu asu, Ekimanyelu ka wulu lu nshi ya pa. 

2Okone shu hatuyuka woma kuyanga kete yayukungokungo, Kana akuna 
wayusukasuka, wayutambela lʼashi wa waki, 

3Kana ashi awo wayudodo, wayutumba lufulu, Wayumbela ladiku dia ndjidimia 
akuna. 

4Ndjali kemotshi keko la tokoko tatongenyangenyaka usumba wa Unyashungu, 
Ee, dihuli diʼekila diʼotemwelo wa KhumʼUlungu. 

5Unyashungu eko lʼatei awo, usumba ako hawudidima; Unyashungu 
ayuwukimanyia esadi a wulu. 

6Wedja wakahanahana wulu, waulelu wakasukasuka. Unyashungu akati diui, ku 
kete yakalelo la woma. 

7Latuyalaka, Kanga lulimbilimbi eko la su, Unyashungu a Jakoba eli lungeli la su 
la wuki. 

8Nyuyi, nyuyendi elimu wa Latuyalaka, Alanyelu wa mamba wakandatshi la 
kete. 

9Ndi atukumiyaka ata pulu ndu lu kuma ya kete, Atowelaka uta, atokolaka 
dikonga, Atutshumbaka pusupusu ya ta lu dja. 

10Nyuyali ki, nyeyi nyati: Dimi keli Unyashungu. Dimi layahamela wedja, 
layahamela kete tshe. 

11Latuyalaka, Kanga lulimbilimbi, eko la su, Unyashungu a Jakoba, eli lungeli lasu 
la wuki. 

Esambu 47 

Unyashungu Khumʼekanga ka Kete Tshe 

1Nyu antu tshe, nyuhumi saka, Nyudjeli Unyashungu dielu diʼongenongeno, 

2Ne dia Latuyalaka, KhumʼUlungu, eli woma efula! Ndi keli Khumʼekanga ka 
wuki ka kete tshe, 

3Ndi atutukitshikitshiyaka antu, Atukitshaka wedja la tshina diʼakaka asu. 

4Ndi atutosonwelaka sangu diasu, Ee, lutumbu la Jakoba latundulangaka. 

5Unyashungu ambumbela lʼatei a dielu diʼelembielo, Ee, Latuyalaka ambumbela 
lʼatei a lundju la amama. 

6Nyimbelaki Unyashungu esambu wa diandu, ee, nyuwimbeli. Mete, nyimbeli 
Khumʼekanga kasu esambu wa diandu, ee, nyuwimbeli. 

7Unyashungu keli Khumʼekanga ka kete tshe, Nyuwandulaki lʼusambu. 

8Unyashungu atulelaka wedja, Atudjaseka lu kiti kandi kʼekila ka diulelu. 

9Ana wʼewandji wa wedja wambusangana, Ee, wudja wa Unyashungu a 
Abarahama. Unyashungu kukanga dingawu dia la kete. Ndi eli umbediami wa 
ladiku. 

Esambu 48 

Dimena la Lutumbu la Siona 

1Latuyalaka eli wuki, ndi kukuki mandwama Lʼusumba wa Unyashungu asu! 

2Ukungu a Siona wa lu leke la ngelʼa kushi weko dimena efula, Ee, ongenongeno 
wa la kete tshe mbewo, Usumba wa khumʼekanga ka wuki. 

3Unyashungu atenamaka uku lungeli lawo, Lu mvudu ya diulelu lʼusumba ako. 

4Enda khumi ya dikanga yakasangana, Yaketeta kame. 

5Vo wakendi, wakakashimo, Wakakanana, wakuki woma, wakalawo. 

6Lukumba lakawandi laawo, Uku kandji ka lono latutataka umuntu lutsha 
mbuta. 

7We akalanya, uku atulanyaka lopepe lʼuma lʼehutwelu ka unya Mashua 
wʼapema wa la Tarashishi. 

8Uku akatuki wata, mbakatenyi lʼusumba wa Latuyalaka, Kanga lulimbilimbi, 
Lʼusumba a Unyashungu asu vati: Unyashungu ayushikike usumba ako pundju. 

9We, Unyashungu, shu takakanaka yimba lu ngandji kaye ka shikaa Lu luudu 
laye lʼotemwelo. 

10Unyashungu li, uku eli lukumbu laye Mbatukumaka diandu diaye pulu ndu lu 
kuma ya kete! Lunya laye la lupami lambulula too la sambu kʼololo. 

11Ukungu a Siona, angenengene. Ana amantu wa Juda, wangenengene otekoya, 
Ne dia dumbwelu diaye. 

12Nyokendekende lu Siona, nyutshimbi lʼutshimba awo, Nyali efula ka mvudu 
yawo yʼetangelu. 

13Nyendi ngeli yawo ololo, Nyushishimi mvudu yawo ya diulelu, Dia ndjusanyiya 
lolonga layayi 

14Nyati: Unyashungu, eli Unyashungu asu pundju, pundju. Ndi ayuyala olombodi 
asu pundju. 

Esambu 49 

Enginya ka Mbekama lu Ekundji 

1Nyu antu tshe, nyulungi dikambu ne; Nyu wa la kete tshe, nyuhuke tui, 

2Wa tshitshe ndu wa waki, Akanga wʼengonyi ndu asi wula. 

3Unyo ami utsha mvuta aui wa yimba, Ndu utema ami ambulula too la bewu. 

4Dimi layuhuke tui lu wela, Layukadimula yukedi yami lu losese. 

5Ukundi ukami woma lu nshi ya kolo, Lamʼatunyingaka kolo kʼatunyi ami? 

6Vo watekamaka lʼekundji awo, Ndu watuyasemaka dia efula kʼengonyi awo. 

7Nduku otoi lʼatei awo leya ntshungula unyandi, Kuyanga mbisha Unyashungu 
ushinga wʼetshungwelu. 

8Etshungwelu kʼetema awo keko ushinga a wulu, To hakieyi nkuka pundju, 

9Dia ndi numba pundju, La diaha ndi mena Difuku. 

10Mete, ndi ayudiena, ne dia akanga a tumba mvokaka; Enginya la kanga ngala 
watuvokaka pupu, Ku watutshikelaka akina ekundji awo. 

11Vo watulekaka nkana dia khumbu yawo ntshikala pundju, Dia adjaselu awo 
ntshikala lu lolonga la lolonga. Vo watoleka kete yawo kumbu yawo. 

12Kuyanga untu la nemo, ndi hatshikala pundju. Ndi ayuvo uku atuvokaka 
nyama. 

13Osoku mbeli mbuka kawo vo akanga a dinginya. Keli wane watayelaka, 
watongenangenaka la aui awo. 

14Vo wambosonwama utsha lu Dihuli diʼEdu, Uku ului wʼekoko utsha lu dihuli 
diʼediakelu, Nyoi ayuyala ulami awo. Vo wayuhulo pulu utsha lu diumbu; alimba 
awo wayohonda. Dihuli diʼEdu diayuyala ngelu kawo. 

15Keli Unyashungu ayutshungula utema ami uma lu wulu wa Dihuli diʼEdu, Ne 
dia ndi ayombosa. 

16Tukaki woma lamʼayongona untu, Kana lamʼayufulanela ekundji wa lu luudu 
landi, 

17Ne dia lamʼayunduvo, ndi hotola nduku engo; Ndu lutumbu landi haleyi 
mbuyela. 

18Kuyanga ndi atongenyangenyaka utema andi lamʼekindi la lumu, La antu 
watuwandulaka anyanya lamʼatunduyangenyangenyaka, 

19Ndi ayutsho utsha le washi, Wahenaki usasi pundju. 

20Untu leli la nemo ku hayalimbitela, Ayuvo uku atuvokaka nyama. 

Esambu 50 

Unyashungu Usambudi 

1Latuyalaka, Unyashungu, Kanga-Wulu, kateketa, atetaka kete Uma lʼehutwelu 
ka unya pulu ndu lʼedjelu kawo. 

2Unyashungu atohetaka ngaingai Uma lu Siona, dimena otekoya. 

3Unyashungu tuyakaka, hatutshikalaka ki. Dja yatohetaka la ntundu kandi, 
Lʼutshimba andi tshe, atuyalaka uku ngimbi ka wulu. 

4Ndi atetaka wa lʼulungu Ndu wa la kete, dia numbuya wudja andi. 

5Usanganyia ekilami ami kame, Waku wakadji la mi sheki yʼulambu wa 
lutshumba. 

6Wa lʼulungu wayusanyaka sambu kandi kʼololo, Ne dia Unyashungu ndame keli 
usambudi. 

7Nyu wudja ami, nyulungi, keli ntekete. Isariyele li, dimi layukulimbitshiya: Dimi 
Unyashungu, keli Unyashungu aye! 

8Dimi hakutshumula ne dia elambu aye, Elambu aye wa lutshumba watuyalaka 
la ntundu kami tena tshe. 

9Dimi halosa osongo a ngombe uma lu luudu laye. Kuyanga waumi wa mbudi 
uma lʼekutu aye, 

10Ne dia nyama tshe ya lʼukunda yeli yami, La ngombe yeli lu akuna kinunu. 

11Dimi latulimbitelaka fudu tshe ya lʼulungu; Ndu tshe yatetetaka lʼusui, yami 
mbeyo. 

12Utunduyala dimi mbuki ndjala, tshiki dimi kunkutela, Ne dia andja tshe weli 
wami, ndu diango tshe dieli loko. 

13Emunyi a waumi wa ngombe mbatumolekaka? Kana dikila dia mbudi 
mbatumonokaka? 

14Nyulambuli Unyashungu elambu wʼeukelu ka lusaka, Nyushidiya alaka anyu le 
KhumʼUlungu. 

15Kumbeti lu lushi laye la pa. Dimi layukutshungula, ku we ayuntumbula. 

16Keli Unyashungu atutelaka untu a kolo ati: Ukundi atuyudimulaka elembe 
ami? Ukundi atuyudjaka daka diami lʼunyo? 

17We katuhetshaka wetshelu ami, Ndu katukadjaka aui ami lʼokongo. 

18Lamʼatuyenaka uvi, we atongenangenaka kame la ndi; We atekesanelaka kame 
la akanga a luseka. 

19We atukimoka unyo aye lu kolo, Ndu lulimi laye latutaka akambu wa nyimbiya. 

20We atudjaseka, atosongwelaka onanyo, Atotengaka ona pami lakuti nyo. 

21Akambu aso mbakayatshaka, ku dimi lakatshikalaka ki. We akakanaka yimba 
wati: Dimi pupu la ye. Keli dimi luyanga nkuhangwela, layukitsha dikambu ne la 
ntundu kaye. 

22Kakiane nyendi ololo, nyu wane watuhelaka Unyashungu. Dimi 
tukunyatshatsha betshi betshi, ku nduku untu layunvutshungula. 

23One latukimoka ulambu wʼeukelu ka lusaka, latumandulaka, Ndu 
latuluwanyaka lokendo landi, Dimi layuwenya panda ka Unyashungu. 

Esambu 51 

Dombelo Dia Ediamelu 

1Unyashungu li, umbuki ketshi uku eli wuki wa ngandji kaye ka shikaa. Udimuli 
kolo yami uku eli efula ka ketshi yaye. 

2Unsuli pudipudi uma lu wengiya ami, Ombedia uma lu kolo kami, 

3Ne dia dimi mbeyaka ehedia ami. Kolo kami keko la ntundu kami nshi tshe. 

4Dimi lakakutshela kolo weme, Lakatshi kolo lu ashu aye, Ne dia we 
atusambulaka akambu ololo, Atulumbuyaka aha la shonodi. 

5Enda, dimi lakuto la unungu, Ee, uma lʼetatelu ka diemi diami le nyomi, dimi 
laki kolo. 

6We atulangaka mete kʼumakʼesi utema, Ayumbetshaka akambu wa yimba lʼatei 
utema. 

7Ombedia lʼasbi wa malashi, ku dimi layuyala pudipudi; Ombotsha, ku dimi 
layuleka pembe wema. 

8Undudia lʼongenongeno la ki, Etawo weka wakayokola wangenengene. 

9Unya ashu aye uma lu kolo yami, Udimuli wengiya ami tshe. 

10We Unyashungu, untungeli utema wa pudipudi, Umumbisha lumu lʼololo. 

11Tumbitshanyaki etali uma la ntundu kaye, Tunyaki Nyuma kʼOlolo kaye uma 
le mi. 

12Unkaluya lu ongenongeno wa panda kaye, Unsukeli la utema wa lulangu. 

13Ku dimi layetshaka akanga wʼehedia mbuka yaye, La antu wa kolo wayukalula 
le ye. 

14Unyashungu li, we Unyashungu a panda kami, untshunguli uma lu unungu wa 
dikila. Ku lulimi lami layukandulaka ne dia ketshi kaye. 

15Khumadiondjo li, udihuli elomo ami, Ku unyo ami ayudianganyaka lutumbu 
laye. 

16Utunduyala we atongenangenaka ulambu wa lutshumba, mbutumukushawo. 
Keli we hangenangena ulambu wa lutshumba. 

17Elambu watongenangenaka Unyashungu well sulu diambate. Unyashungu li, 
we hatuni sulu diambate kana utema wa ndjakitshakitsha. 

18Utshelaki Siona ololo uku alangaye, Uhiki lukumbu la Jerusalema ntu. 

19Ku we ayongenangena lʼelambu wʼololo, La ulambu wa lutshumba. Ku vo 
wayukulambulaka esongo wa ngombe lʼediakelu kaye. 

Esambu 52 

Ndjasema lu Kolo Eko Anyanya 

1We kanga khudu ukundi atuyuyasemaka lu munga kakayatshela untu ololo? 
Nshi tshe mbatuyusanguyaka elanyelu. 

2Lulimi laye leko diesa uku luhayu, We kanga ukadi. 

3We atulangaka kolo uleki ololo, La mvuta kashi uleki mvuta akambu 
wʼusimbwi. 

4We atulangaka aui tshe wa nshila antu, La lulimi lʼukadi. 

5Ukuku mbayukulanya Unyashungu pundju, Ndi ayukunda, Ku ayukutundja 
uma lu luudu laye la dipema, Ayukunyia uma lu kete ya wa sena. 

6Ndu antu wʼololo wayena dikambu diako, Wayuka woma, wayosoka vati: 

7Enda, untu one kombekama le Unyashungu, Keli akekama lʼefula kʼongonyi 
andi. Ndi akayakikitsha lu kolo kandi. 

8Keli dimi latuyalaka uku utamba wʼuweli, Weli la akatshi wa tshududu lu seke 
dia luudu la Unyashungu. Dimi latekamaka lu ngandji ka mamba ka Unyashungu 
pundju, pundju. 

9Dimi layukutumbulaka pundju, Ne dia we ambutsha dikambu ne. Elungamelu 
kami keko lu lukumbu laye, Ne dia lo leli ololo Lu ashu wʼekilami aye. 

Esambu 53 

Enginya la Kolo yʼAntu 

(Esam. 14:1-7) 

1Enginya katutaka lʼutema andi ati: Nduku Unyashungu weko. Etema awo weli 
kolo, vo watutshaka akambu wa wononyi. Nduku untu otoi latutshaka ololo. 

2Unyashungu atendaka antu uma lʼulungu, Dia mena kana untu omotshi kanga 
yimba eko, Latuyangaka Unyashungu. 

3Vo tshe wakanganela, wakayala sulu. Nduku untu lʼatei awo latutshaka ololo, 
ee, kema nduku otoi. 

4Wane watutshaka akambu wa kolo waha la yimba uka? Vo watolekaka wudja 
ami uku atuwolekaka ma. Keli vo hawutetaka Latuyalaka dia mbotemola. 

5Lu dihuli diaki kundjala woma ntundu, Vo wakatamanya mbuka woma, Ne dia 
Unyashungu akadianganya weka wa one lakakukela wumbe. We akawautsha 
sonyi ne dia Unyashungu akatuni. 

6Panda ka Isariyele li, atumbi uma lu Siona! Lamʼakaluya Unyashungu wudja 
andi uma lu fumbi, Ku Jakoba ayongenangena, ee, Isariyele ayuka olo. 

Esambu 54 

Dombelo Dia Nkundja Elamelu Uma le Atunyi 

1Unyashungu li, unshimbeli lu lukumbu laye, Unumbuya lu wulu aye. 

2Unyashungu li, uki dombelo diami, Uhukami aui wʼuma lʼunyo ami, 

3Ne dia asi wedja wambunela dia ndoshami, La akanga a ngala wambuyanga 
lumu lami. Vo hawukitsha Unyashungu la ntundu kawo. 

4Enda, Unyashungu keli usuko ami, Khumadiondjo eli kame la waku 
watushikikeka lumu lami. 

5Ndi ayosomboya le atunyi ami la kolo. Uwashili ushiki lu kolamelu yaye. 

6Dimi layukulambula ulambu lʼutema otoi. Latuyalaka li, dimi layutumbulaka 
lukumbu laye, ne dia io leli ololo; 

7Ne dia we akantshungula uma lu fono yami tshe, Ndu lambena kene kalangami 
le atunyi ami. 

Esambu 55 

Dombelo Dia Akanga wʼUkadi Nanyema 

1Unyashungu li, uhukami dombelo diami, Tuyasheki lamʼakalombami, 

2Umbukeli, unkaluya diui. Dimi lambuhasahasa lu pa kami, Lambukiyana, 

3Ne dia diui diʼutunyi ami, ndu ne dia asui wʼuma le antu wa kolo; Ne dia vo 
watuntshelaka kolo, Watumpetshaka, watunsuyaka. 

4Utema ami atuyalaka la lokonyo, La woma wa nyoi watumundaka, 

5Woma la lukumba wambumunda. Dimi lambukuka woma utamanya. 

6Ku dimi lakati nti: Utumuyala la ahafu uku inga li, Tshiki lutufumbo la ntumuya; 

7Tshiki lutekeko etali, Lutudjase lʼusui; 

8Tshiki lutusamanya dia mpanda Uma lu lopepe la mamba ndu ngimbi! 

9Khumadiondjo li, ulanya antu ako, atshatsha nimi yawo, Ne dia dimi latenaka 
akambu wa ngala ndu wʼufutanu lʼusumba. 

10Vo watetetaka ladiku dia lukumbu lawo, ndu la yanyi ndu lʼutshu. Kolo la 
lukesu latenamaka lʼatei awo. 

11Kolo yatuyalaka lʼatei awo, Ehotwelo la Iukesu hawumoka uma lʼesese awo. 

12Utunduyala utunyi akansuya, Tshiki dimi lutolembohala; Utunduyala utunyi 
ami akayaseme dia ndo la mi, Tshiki dimi lutuwushama. 

13Keli dikambu ne dieli uma le ye, we untu ledimi la mi, We umbekesanedi ami, 
ndu ongenyi ami. 

14Shu takalakanaka, Takakendakendaka lu luudu la Unyashungu lu ekesanelu. 

15Nyoi awandi shashimuya, Wahulo esenyu utsha lu Dihuli diʼEdu. Vo wamo lu 
woma wa mamba utsha lu waumbu awo. 

16Keli dimi layotemolaka Unyashungu, Ku Latuyalaka ayunshimbela. 

17Dimi layukiyanaka, layukhumaka akhumu yanyi tshe, Ku ndi ayumbukela. 

18Ndi ayutshungula lumu lami uma lu ta diatuwolokaka la mi, ku ndi ayumbisha 
ki, Ne dia wane watolokaka la mi weko efula. 

19Unyashungu ayuka, ayakitshakitsha, Ee, one latuyalaka pundju pundju, 
ayudjaseka lu kiti kandi ka diulelu. Vo hawukadimo, Hawuki Unyashungu woma. 

20One latunyiyaka anya andi dia ndo la wane waha la ndi dikambu, Ambulanya 
daka diandi. 

21Lulimi landi laki oselo uku iso, Keli ta diaki lʼutema. Aui andi ndeka iso oselo, 
Keli tombo ta diesa mbakiwo. 

22Ukitsha wutshu aye le Latuyalaka, Ku ndi ayukembelawo. Ndi hetawo untu 
ololo nsutshasutshama. 

23Keli we Unyashungu ayahuluya utsha lʼesi lu difuku dia kʼesi. Atomboki la 
akesanyi, Hawulumbi edja, paka yema tshu. Keli dimi layukekamaka. 

Esambu 56 

Dombelo Dia Ekamelu 

1Unyashungu li, umbuki ketshi, ne dia antu watulangaka mpotshahotshami. Nshi 
tshe, vo watolokaka la mi, watunsuyaka. 

2Ee, atunyi ami watulangaka mpotshahotshami la lushi la lushi, Ne dia waku 
watolokaka la mi, weko efula, 

3Dimi layukekamaka tena tshe lamʼemi la woma. 

4Dimi latandulaka Unyashungu lu diui diandi, Latekamaka le ndi, handjuka 
woma. Keya antu ntshelami na? 

5Nshi tshe, vo watufutanyaka aui ami, Watukanaka dia ntshelami kolo. 

6Vo watusanganaka kame, Watushamaka, watolondaka wanya ami, 
Watunkungelaka dia ndjakami. 

7Vo wayuhanda uma lu kolo kawo uka? Unyashungu li, uhandjuli antu lu kele 
kaye! 

8We atalaka kendo yami, Udji asoi ami lʼolondo aye. Efula kawo kunfundama lu 
buku diaye uka? 

9Lamʼatumukulelelaka, ku atunyi ami watukalulaka ekongokongo, Dimi 
mbeyaka dikambu ne, ne dia Unyashungu eko la mi. 

10Dimi latandulaka Unyashungu la diui diandi, Ee, latutumbulaka diui dia 
Latuyalaka. 

11Dimi latekamaka le Unyashungu, handjuka woma. Keya untu ntshelami na? 

12Unyashungu li, alaka wakamakulaki watashili. Dimi layukulambulaka elambu 
wa eukelu ka lusaka. 

13We akatshungula lumu lami uma lu nyoi, We akashikike akaka ami 
watukoselo, Dia dimi nkendakenda lʼusasi a lumu la ntundu ka Unyashungu. 

Esambu 57 

Dombelo Dia Etshungwelu kʼUma le Asuyanyi 
(Esam. 108:1-5) 

1Unyashungu li, umbuki ketshi, umbuki ketshi! Ne dia lumu lami latuyangaka 
eshamelu le ye. Ee, la tshma dia ahafu aye katumushamaka, Edja ndu asui wa 
wulu wambushila. 

2Dimi layulelelaka Unyashungu, KhumʼUlungu, Le Unyashungu latunkimanyiaka 
lu akambu tshe. 

3Ndi ayutuma diui uma lʼulungu, ayunshimbela Uma lu sui dia one layanga 
ntshelami kolo. Unyashungu ayomenyaka ngandji kandi ka shikaa la kolamelu 
yandi! 

4Lumu lami leko lʼatei wa tambwe. Lu dja kemi lʼatei awo: Anyu awo mbesaka 
uku akonga la akuwa, Nimi yawo mbesaka uku tombo ta pemo. 

5We Unyashungu, ediami ladiku diʼulungu tshe! Lutumbu laye layali ladiku dia 
kete tshe! 

6Vo wakamambi djunga lamʼatumetetaka. Utema ami ambukhunyama. Vo 
wakantshimela difuku, Ku vame wamboko loko. 

7Utema ami ambukikitala, Unyashungu li, utema ami ambukikitala! Dimi 
layimbaka esambu, ee, layimbaka esambu wa diandu. 

8Utema ami emo, dikembi diami la losese lami, nyemo. Dimi layeto la kesekese. 

9Khumadiondjo li, dimi layukutumbulaka lʼatei antu. Layukimbelaka esambu wa 
diandu lʼatei a wedja. 

10Ngandji kaye ka shikaa nkumaka pulu ndu lʼulungu, La kolamelu yaye pulu ndu 
lu wangi. 

11Unyashungu li, utumbwami la diku diʼulungu. Lutumbu laye layali la diku dia 
kete tshe. 

Esambu 58 

Dombelo Dia Antu wa Kolo Nsuyama 

1Nyu antu a waki, nyu nyatudjangaka adjangu wʼusimbwi uka? Nyu 
nyatulumbuyaka antu lu mbuka kʼusimbwi uka? 

2Ee, nyu nyatusanguyaka kolo lʼetema anyu, Nyu nyatanelaka antu dia 
mbatshela la ngala. 

3Antu wa kolo watutoka la kolo uma lʼetema wʼanyengewo. Kamʼatuwutoka 
katuwunganelaka, katuwutaka kashi. 

4Vo weko la lolengo uku lolengo lʼului, Uku kutu ka luhukutui, kahatukaka. 

5Vo hawutukaka aui wa wetshi, Kuyanga aui wa wetshi a lukumbakumba 
latutshaka aloho. 

6Unyashungu li, okole anyu weli lʼenyo awo! Latuyalaka li, okole songo yʼanyu 
wʼesongo wa tambwe! 

7Vo washisho uku ashi wambeta; Wakamakamemi uku adiyu, walengele. 

8Vo wayali uku dikolo mbambohonda lu luhusu; Uku diemi diahatakuki ngondo 
mbambutumba, tawenaki unya. 

9Ntundu puki yanyu yatahete la kunyi, Punganendji ayuwaemba shashimuya 
wasena. 

10Untu ololo ayongenangena lamʼayundena esombweyo. Ndi ayotsha ekulu andi 
lu dikila diʼuntu a kolo. 

11Osoku mbayuta antu vati: Difutu diʼuntu ololo dieko. Mete, Unyashungu 
watulumbuyaka wa la kete mbendi. 

Esambu 59 

Dombelo Dia Ntshungwama Uma le Atunyi  

1Untshunguli uma le atunyi ami, we Unyashungu ami. Umpandja uma le wane 
watulangaka dia ndo la mi. 

2Untshunguli uma le atshi wa kolo, Untshunguli uma le tomboki. 

3Enda, vo watuhulamelaka lumu lami. Akanga a wulu watusanganaka dia 
ntshelami kolo. Keli aha ne dia uhedia ami, kuyanga kolo kami, we Latuyalaka, 

4Aha ne dia munga kami mbatuyalongosolaka dia ntshelami kolo. Emo, uyi dia 
ndjukimanyia, uyendi! 

5Latuyalaka, we Unyashungu Kanga lulimbilimbi, we keli Unyashungu wa 
Isariyele. Uneli dia ndjusuya wedja tshe. Tusambwelaki nduku otoi a wane 
watutshaka kolo. 

6Vo watukalulaka la dikolo, watudaka engumba uku fo, Watutshimbaka usumba. 

7Vo watutaka aui wa lotengo, Tombo teko lʼelomo awo, Ne dia vo 
watumbwanaka vati: Uka akambu watasu na? 

8Keli we Latuyalaka ayuwaola, Ee, we ayonyola wedja tshe. 

9We Wulu ami, dimi layukimbelaka esambu wa diandu, Ne dia we Unyashungu, 
keli wumbe ami wa ta. 

10Unyashungu ami ayuhumana la mi la ngandji kandi ka shikaa. Unyashungu ami 
ayomenya elembielo kalangami le atunyi ami. 

11Tadiakaki, asikami watukuhela dikambu ne; Adianganya la wulu aye, 
akitshakitsha, We Unyashungu, engawu kasu. 

12Kolo keko lʼenyo awo, lu aui wa kolo lʼelomo awo. Okone wandami lu utaku 
awo, Ndu lu aui wa dionyo la wa kashi watuwutaka. 

13Amani tu lu kele kaye, ashili ushiki! Vo weyi vati: Unyashungu katulelaka 
Jakoba Pulu ndu lu kuma ya kete. 

14Vo watukalulaka la dikolo, watudaka engumba uku fo, Watutshimbaka 
usumba. 

15Vo watetetaka lu dihuli la dihuli lu ntayangi ma, Watuhutuyaka hutu, ku 
hawuluti. 

16Keli dimi layukimbelaka esambu ne dia wulu aye, Layukandulaka la pindju la 
esambu, ne dia ngandji kaye ka shikaa; Ne dia le ye kendami, We keli eshamelu 
kami lu nshi ya pa. 

17We Wulu ami, dimi layukimbelaka esambu wa diandu, Ne dia we Unyashungu, 
keli wumbe ami wa ta, Unyashungu latomenyaka ngandji ka shikaa. 

Esambu 60 

Dombelo Dia Nkundja Ekimanyelu ka Nembia Atunyi 
(Esam. 108:6-13) 

1Unyashungu li, we ambutuhandjula, ambutudianganya vwa; We ambumala 
kele, ukaluya wulu asu. 

2We ambudidimia kete, ambuyata elonge; Utedia elonge ako ne dia djo 
yusukasuka. 

3We ambenya wudja aye akambu a wulu, Ambutonosha wanu wa wulu 
wambutudjuya. 

4We akasha wane watukukaka woma dembela, Dia dio menama shikaa. 

5Utukeli, utushimbeli la lunya laye la lupami, Dia elangimi aye ntshungwama. 

6Unyashungu kamboteketa lu ekila kandi ati: Dimi layongenangena, 
Layukahanya Shekeme, ndu layukaha Ukidi a Sukota. 

7Ngiliyade kami keto; ndu Manase kami keto; Efarayima eli ukumbo wʼote ami; 
Juda keli danga diami dia diulelu; 

8Moaba keli donga diami dia mboka; Ladiku dia Edome kayumukadja sabata 
yami; Dimi layudja dielu diʼongenongeno ladiku dia Filistiya. 

9Akona ayonombola utsha lʼusumba a wulu? Akona ayonombola utsha lʼEdome? 

10We Unyashungu, we kuntusukuya uka? Mete Unyashungu, we hatshu kame 
lʼelui asu wʼalimbi. 

11Utukimanyia dia nembia utunyi, Ne dia ekimanyelu kʼuma le antu keli 
anyanya. 

12Uma le Unyashungu mbayutuyala andeki wʼutamanya, Ne dia ndi ayukamela 
atunyi asu la tshina diʼakaka andi. 

Esambu 61 

Elungamelu kʼElamelu ka Unyashungu 

1Unyashungu li, uki delu diami! Ulungi dombelo diami. 

2Lamʼayokomo utema ami, dimi layukulelelaka kuyanga la kuma ka kete kemi. 
Onombole, utunshikike lu dive diuleki utali. 

3We keli eshamelu kami, Lungeli la nshimbami uma le atunyi mbeye. 

4Dimi layudjaseka lʼetemwelo kaye pundju, Layushamaka la tshina dia ahafu 
aye. 

5We Unyashungu, katukaka alokoloko ami, Ne dia we atushaka wane watukaka 
lukumbu laye woma ukito. 

6Ufudia nshi ya lumu la khumʼekanga, Enonyi andi wakumi lu nonga tshe. 

7Ndi ulelaki antu la ntundu ka Unyashungu pundju. Ngandji kaye ka shikaa la 
kolamelu yaye wulamaki. 

8Osoku mbayumimbaka esambu wa ntumbulaka lukumbu laye pundju, Dia dimi 
nkutsha alokoloko ami la lushi la lushi. 

Esambu 62 

Unyashungu Keli Eshamelu ka Mete 

1Utema ami atulungamelaka Unyashungu la ki; Ndi katumpandjaka. 

2Ndi keli dive diami la panda kami. Ndi keli wumbe ami wa ta, dimi 
halusutshasutshama. 

3Ukundi asuyanyu untu edja okone na? Ukundi ayanganyu mbudiaka, Uku eheli 
kambengama, Kana uku lukumbu lutsha nyuko? 

4Vo watukanaka yimba dia mbukitshakitsha uma lu lutumbu landi. Vo 
watongenangenaka lu kashi, Watotshokolaka lʼenyo awo. Keli lʼetema, vo 
watuwudjaka mananu. 

5Utema ami ulungameli paka Unyashungu la ki, Ne dia elungamelu kami keko le 
ndi. 

6Ndi keli dive diami la panda kami; Ndi keli wumbe ami wa ta, dimi 
halusutshasutshama. 

7Le Unyashungu keli panda kami la lutumbu lami; Ndi keli dive dia wulu ami la 
eshamelu kami. 

8Nyu antu tshe, nyekamaki le Unyashungu tena tshe, Nyokenene etema anyu la 
ntundu kandi. Unyashungu keli eshamelu kasu. 

9Mete antu kʼantu, anyanya mbewo. Ndu antu a waki, akanga kashi mbewo. Naka 
vo wayedikama lu kilo, Vo tshe kame wayuleka luwi lafufa untu usadi. 

10Tanyekamaki akambu wa ngala, Tanyokomiyaki dia ehotwanelu ka diango. 
Kuyanga diango diambufulanela, Tanyudiekamaki. 

11Etena kemotshi Unyashungu akateketa; Ee, tena pendi mbakamuki dikambu 
ne ati: Wulu tshe weko paka le Unyashungu. 

12Khumadiondjo li, ndu ngandji ka shikaa katuyalaka le ye, Ne dia we atufutaka 
untu tshe uku etsha andi. 

Esambu 63 

Utema Watuyangaka Unyashungu Wayulutshama 

1Unyashungu li, we keli Unyashungu ami, dimi layukuyangaka lʼutema tshe. 
Utema ami atukuvoka pusa, dimba diami diatukukumbulaka, Uku kete ya wumu 
mbahumba ashi, lenʼeli kema ashi. 

2Okone mbakamakendaka lʼotemwelo, Dia mena wulu aye la lutumbu laye. 

3Elomo ami wayukutumbulaka, Ne dia ngandji kaye ka shikaa kuleki lumu ololo. 

4Dimi layediaka anya ami lu lukumbu laye, Layukutumbulaka lamʼekimi la lumu. 

5Utema ami ayulutshama uku atulutaka untu ma diʼololo. Dimi layukimbelaka 
esambu wa diandu lʼongenongeno. 

6Lamʼatumukuhoka lu tangi kami, Dimi latulalaka ungundu 
lamʼatumukukanaka, 

7Ne dia we katunkimanyiaka, Okone mbatumongenangenaka la tshina diʼahafu 
aye. 

8Lumu lami latutamanyaka nkuyela, Lunya laye la lupami latunsukelaka. 

9Keli waku watuyangaka ndjakami Wayukhundema lʼudimu a pengandu, 

10Ee, vo wayudiakema la yombo ya ta, Ku mbulu yayuwale. 

11Keli khumʼekanga ayongenangenelaka Unyashungu. Untu tshe latutshibelaka, 
ayutumbwama, Ne dia enyo wʼakanga a kashi, wayudihama. 

Esambu 64 

Dombelo Dia Mpanda uma le Atunyi wa lu Usheshe 

1Unyashungu li, umbukeli lamʼakhumami akhumu. Unamaki uma lu woma 
wʼatunyi. 

2Umbisheki uma lu tuseki tʼantu wa kolo, Ee, uma lu lundju lʼului wʼantu wa kolo. 

3Umbisheki uma le waku watoketemolaka nimi yawo uku yombo ya ta, 
Watukaka aui awo wa lolengo uku pitu, 

4Dia vo ntsheta untu ololo lu usheshe. Vo watuwukaka pitu yako shashimuya, 
waha la woma. 

5Watuyashikikeka lʼesangweyu ka kolo. Vo watudjaka sheki ya mamba tulunga 
lu usheshe, Wambwana vati: Ayutena na? 

6Ayeya mbishula kolo yasu na? Vo watuyangiayangiaka dikambu diuleki kolo, 
Watutaka vati: Tambudishula. Mete, kanyi yʼuma la tshina diʼutema wʼuntu eli 
dikambu dia mamba. 

7Keli Unyashungu ayatsheta dikhuwa, Diayahumuya shashimuya. 

8Ne dia nimi yawo mbayundaela elanyelu. Antu tshe wayuwaena, wayutshindja 
ete awo. 

9Ee, antu tshe wayuka woma, Ku vo wayusanyia akina dia etsha wa Unyashungu. 
Okone mbayuwukana yimba ololo dia etsha andi. 

10Antu wʼololo wayongenangenelaka Latuyalaka, Wayuwekama. Akanga 
wʼetema wʼusimbwi tshe wayutumbwama. 

Esambu 65 

Diandu le Unyashungu ne dia Diango Diakandatungi lʼAndja 

1Unyashungu li, lutumbu lambukukungela lu Siona! Alaka tshe wakalakema le 
ye wayushidiya. 

2Le ye, we tatuka dombelo! Antu tshe wayuya ne dia kolo. 

3Ehimba watutohenyahenyaka wulu. Keli we ayutudimanyia kolo yasu tshe. 

4Antu watuyosonolaka, la watuyusukanyaka Dia mbidjase lʼetemwelo kaye, 
watuyalaka la ongenongeno. Shu tatongenangenelaka ne dia eluwanelu ka luudu 
laye, Ee, etemwelo kaye kʼekila. 

5We Unyashungu a panda kasu, We ayukadimula dombelo diasu la sambu 
kʼololo. We keli elungamelu ka wane weli lu kuma ya kete, Ndu ka wane weli lu 
ashi a waki wuleki etali. 

6La wulu andi mbatushikikalaka akuna wʼetali. Ee, la wulu andi 
mbayunduwakelekaka. 

7Ndi atolembohayaka dikita dia ashi a waki, Ee, dikita dia asukhu awo, Ndu 
lufungusu la antu. 

8Waku watudjaseka pulu ndu kuma ya la kete, mbukaka tulimbitelu taye woma. 
We atongenyangenyaka ehutwelu la edjelu ka unya. 

9We atengolaka la kete, atuyiloyaka, Ndu we atuyingonyaka. Ndjali ka 
Unyashungu katululaka too la ashi. Lamʼatuyolongosolaka kete osoku, 
Mbatuyukukiaka mbu ya nde ya antu. 

10We atoloyaka dikambo la mvula, Atolamiaka emunda, Atolembiaka kete la 
mvula, Ndu atongonyaka atikita weli loko. 

11We atotshokolaka tumbatumba la ololo aye, Ee, diango diatongonaka ololo lu 
ahuli tshe watuyengolaka. 

12Adiyu wa lʼesui watongonaka efula, La mbu ya nde yatufulanelaka lu akuna 
tshe. 

13Dungalunga diatululanelaka lu esui wʼadiyu wʼomongela, Ndu ekedi tshe 
watukumbamaka, watufulamaka la mbu ya nde. Antu watimbaka esambu, 
watudjaka waelu wʼongenongeno. 

Esambu 66 

Diandu le Unyashungu ne dia Akambu Andi wa Mamba 

1Nyu wa la kete tshe, nyudjeli Unyashungu dielu diʼongenongeno. 

2Nyuwimbeli, nyutumbuli lukumbu landi, Nyutamanya mbutumbula. 

3Nyuteli Unyashungu nyati: Etsha aye dikambu dia mamba mbewo. Uma lu wuki 
a wulu aye, Mbayuyukitshakitshaka atunyi la ntundu kaye. 

4Wa la kete tshe wakotemole, Wakimbeli esambu wa diandu, Watumbuli 
lukumbu laye. 

5Nyuyi, nyuyendi etsha wa Unyashungu. Etsha andi le antu dikambu dia mamba. 

6Ndi akete ashi wʼuduwa mbuka ka wumu; Antu wakateho ndjali lʼekulu. Ku 
takangenangena lu lukumbu landi. 

7La wulu andi mbatundulelaka antu pundju. Ashu andi watenaka wedja tshe; 
Akanga wʼehedia tawuyasemaki. 

8Nyu antu, nyanduli Unyashungu. Delu dia lutumbu landi diukami. 

9Ndi atulamaka nyumu yasu, Ndi hetawo akaka asu nselo, 

10Ne dia we, Unyashungu, atutedikaka, Atututshululaka uku atuwutshululaka 
fesa lu yandju. 

11We akatudji lu otei, Akatembia wetshu wa wulu. 

12We aketawo antu ntahamela; Takadienaka lu dja ndu lu ashi. Keli we 
akatukumia lu dihuli diʼololo. 

13Dimi layoto la elambu wa lutshumba lu etemwelo kaye, Layushidiya alaka ami 
le ye, 

14Wakati elomo ami, Ee, wakamakulaki lamʼakimi lu fono. 

15Dimi layukulambulaka elambu wa lutshumba wʼuluwanyi, Ee, waumi wʼekoko 
watutundjaka edinga wa diendje, Layukulambulaka waumi wa ngombe ndu wa 
mbudi. 

16Nyuyi, nyuhukami, nyu wane watukaka Unyashungu woma. Nyusanyia 
akambu wakandatshela utema ami. 

17Dimi lakulelela, Lakutumbula la lulimi lami. 

18Naka layushe kolo lʼutema ami, Ku Unyashungu humbukela. 

19Mete, Unyashungu atumbukelaka, Atuhukama dombelo diami. 

20Unyashungu lahatutunaka dombelo diami, Lahatunyaka ngandji kandi ka 
shikaa uma le mi, Atumbwami! 

Esambu 67 

Wedja Tshe Watumbuli Unyashungu 

1Unyashungu, utuki ketshi, utotshokole. Etawo usasi wʼelundji kaye ntohetela, 

2Dia mbuka kaye mbeyama le wa la kete, Ndu panda kaye lʼatei a wedja tshe. 

3Unyashungu li, wa la kete wakanduli, Wedja tshe wakutumbuli! 

4Wedja tshe wangenengene, wimbi esambu wʼongenongeno, Ne dia we 
katulumbuyaka antu la sambu kʼololo, Katulelaka wedja tshe wa la kete. 

5Unyashungu li, wa la kete wakanduli, Wedja tshe wakutumbuli. 

6Kete yakangonya diango diayo. Unyashungu, Unyashungu akatotshokola. 

7Unyashungu akatotshokola. Antu tshe pulu ndu la kuma ya kete kawuwukaki 
woma! 

Esambu 68 

Unyashungu wa Sinai ndu wa Luudu lʼEtemwelo 

1Unyashungu, uneli, atunyi andi wadiangani! Waku watuhetshaka, walawo uma 
la ntundu kandi. 

2Uwatshanya uku atufumbulaka lopepe dinga, Ee, uku atoleloka ulangi lu dja. 
Okone antu wa kolo washili ushiki la ntundu ka Unyashungu. 

3Keli antu wʼololo wangenengene, Watumbuli Unyashungu, Ee, watamanya 
ngenangena. 

4Nyimbeli Unyashungu esambu, Nyutumbuli lukumbu landi la esambu wa 
diandu. Nyolongoswele one latetetaka lʼesui wa shenga osese, Latuyalaka keli 
lukumbu landi, nyongenengene la ntundu kandi. 

5Unyashungu ludjashi lu edjaselu kʼekila, Ndi keli shi ana wa ditshiki, La umbadi 
a wadi waki edu. 

6Unyashungu katotshiyaka ona lukalemi lu khumbu. Ndi katutshungulaka asi 
lukanu, katuwaenyaka olo. Keli akanga wʼehedia watudjaseka lu kete ya shenga. 

7Unyashungu li, lamʼakayatatshokaka la ntundu ka wudja aye, 
Lamʼakayakendakendaka lʼusui wa shenga, 

8Kete yakadidima; Mvula yakatalokaka uma lʼulungu la ntundu ka Unyashungu. 
Ndu dikuna dia Sinai diakadidima lamʼakasukana Unyashungu Ee, Unyashungu 
wa Isariyele. 

9Unyashungu, we akalosha mvula efula. Lamʼakakomo wudja aye, we 
akakikitsha. 

10Ului aye wa antu wakadjase lʼololo aye, We Unyashungu akakutsha ehumba 
wʼamenyi fono. 

11Khumadiondjo katukimoki didjangu. Ndi ului a wuki wakadidianganya vati: 

12Khumi ya dikanga yʼelui wʼalimbi wambulawo, wambulawo li! Amantu 
wakatshikala la ngelu, wambukahanaka diango diawo, 

13Kuyanga vo wakatshikala lʼatei wʼekutu wʼekoko Aha wa inga wakakumbama 
la fesa, La sala yato la paunyi kʼeleselese. 

14Lamʼakadianganya Kanga-Wulu-Tshe khumi ya dikanga, Lungi lʼekama la 
tshitshi lakalo lu Zalamona. 

15We ukungu a wulu, ukungu wa Bashana; We ukungu weli la ete wʼetali efula, 
ukungu wa Bashana! 

16We ukungu weli la ete efula, ukundi atunyukaka ukungu Wakasonola 
Unyashungu dia mbidjase kandjema? Latuyalaka ayudjaseka loko pundju. 

17Pusupusu ya nemo ya Unyashungu yeko nunu akumi ahendi, Ee, nunu nunu 
mbeyo. Khumesu eko lʼatei awo lʼetemwelo kandi uku akindi lu Sinai. 

18We akambela lʼukungu wʼutali, atalombola fumbi, Atalungula eshasha uma le 
antu, Ee, uma le akanga wʼuhedia dia Latuyalaka, Unyashungu ntudjase laawo. 

19Khumadiondjo latutembelaka wetshu asu, atumbwami! Ee, Unyashungu keli 
panda kasu. 

20Unyashungu keli utshungudi asu, Latuyalaka, Khumadiondjo katutuhandjaka 
uma lu nyoi. 

21Keli Unyashungu ayutunguya ete wʼatunyi andi puta, Ee, ete a waku 
watuyasemaka lu kolo yawo. 

22Khumadiondjo kata ati: Dimi layalombola uma la Bashana, Layakaluya uma 
lʼatei ashi a waki, 

23Dia nyu mbatshatsha la mbikamela dikila diawo lʼekulu, Ndu dia fo yanyu 
nduta emunyi wʼatunyi anyu. 

24Unyashungu li, vo watenaka wetetu aye. Ee, wetetu a Unyashungu ami, Ndu 
khumʼekanga kami, lamʼatundotoka lʼetemwelo. 

25Emimbi watutshokaka la ntundu ka ahumi wa dihumahuma watuyeli, Kame la 
esekaseka wʼamantu watuhumaka sese. 

26Nyutumbuli Unyashungu lu elui wʼantu a waki. Ee, nyu tukanula ta Isariyele, 
nyutumbuli Unyashungu. 

27Vo aku: Bendjamina luleki tshitshe lʼatei awo, aya umbuledi awo. Ewandji wa 
Juda la elui awo, Ewandji wa Zebuluna, la wa Nafetali. 

28Unyashungu aye katukukikitshaka. Unyashungu li, ushikike akambu 
wakayatutshela! 

29Ne dia etemwelo kaye keko la Jerusalema, Mbatukelaka khumi ya dikanga 
eshasha. 

30Uhangweli nyama yudjashi lʼatei a kombe, Limba la waumi wa ngombe yʼantu 
kame la ana ayo. Ukameli wane walanga nfutanya sambu kʼololo la falanga 
yʼulambu. Uhandjuli antu watongenangenaka lu ta. 

31Edjulu wayi uma lʼEdjibitu. Etiyopia asimbuli anya andi utsha le Unyashungu. 

32Nyu waulelu wa la kete, nyimbeli Unyashungu esambu, Nyimbeli 
Khumadiondjo esambu wa diandu, 

33One latudjaseka ladiku diʼulungu a pundju, Katutaka diui diandi; diui diako 
wulu. 

34Nyutumbuli Unyashungu ne dia wulu andi! Lutumbu landi latahemelaka asi 
Isariyele, la wulu andi atenamaka lu wangi. 

35Unyashungu katutshaka akambu wa mamba lʼedjaselu kandi kʼekila. 
Unyashungu katukikitshaka wudja andi. Unyashungu atumbwami! 

Esambu 69 

Delu diʼOmenyi Fono 

1Unyashungu li, unshimbeli! Ne dia ashi wambukuma pulu lu kingu kami. 

2Dimi luyanga ndjita lu loteke, lahene la memala. Laya lʼashi wa dingunda, elula 
utsha ndjitshami. 

3Lambuheko mbawana, wudi ami ambuma tu la delu, Ashu ami wambule 
lamʼewewami Unyashungu ami. 

4Wane watumpetshaka uhetshahetsha ndekaka weondji wa divu diami efula. 
Atunyi ami watutaka kashi dia ndjakami, weko efula, Dieli la mi dia nkaluya 
diango diakimi kompotola antu. 

5Unyashungu li, we mbeyaka utshatsha ami, Kolo yami hayushamaka la ntundu 
kaye. 

6Khumadiondjo, Unyashungu, Kanga lulimbilimbi li, Tetawoki waku 
watukulungamelaka mbutshama sonyi lu dikambu diami! Unyashungu wa 
Isariyele li, Tetawoki wane watukuyangaka monywama lu dikambu diami! 

7Dia dikambu diaye mbakamatengama, Lakavu sonyi. 

8Dimi lambuyala uku ongendangenda le asikami, Lambuyala uku untu kʼuntu le 
wane wakuto la mi utema otoi. 

9Ngandji kʼutamanya kukami etemwelo kaye kambundjaka. Tengo 
yatukotengaka atunyi aye, yaya lʼote ami. 

10Dimi lakakulelela, lakasuya lumu lami lʼekilelu ka ma, Diako 
mbakamatengama. 

11Lamʼakamalote ahondo wʼutanda, Ku wakambukana wela. 

12Wakambidjasela la suku dia lukumbu, Ndu lakimbama le anoshi a wanu. 

13Latuyalaka li, le ye katumolombaka lʼetena kʼololo, Unyashungu li, umbukeli 
uku eli efula ka ngandji kaye ka shikaa! Lu mete ka panda kaye, unkaluya diui. 

14Untundja uma lu loteke lone, ntukudita loko. Umpandja uma lʼanya wʼatunyi, 
ndu uma lʼashi wa dingunda. 

15Tetawoki elula ndjitshami, Kuyanga dingunda menami; Tetawoki difuku 
ntediami. 

16Latuyalaka li, umbukeli, ne dia ngandji kaye ka shikaa keli ololo. Usikiso uya le 
mi, unkaluya diui uku eli ololo la efula ka ketshi kaye. 

17Tusheki elundji kaye uma le ukambi aye, Ne dia lu fono kemi, umbukeli esadi. 

18Usukani uya lʼutema ami, untshunguli, Umpandja uma le atunyi ami. 

19We mbeyaka uku atengawo, uku akamutshama sonyi, la uku akamonywama. 
Atunyi ami tshe weko la ntundu kaye. 

20Tengo yambukhunyamia utema ami khunya. Dimi latuyangaka wane wa 
mbuka ketshi, ku nduku untu; Latuyangaka wane wa nsamba, ku nduku untu. 

21Watumbishaka lolengo uku ma; Lamʼatumukaka pusa, watuwumbishaka ashi 
wʼukai. 

22Mesa awo atakanya; Lamʼudjashiwo loko dia nde ma, wayali djunga le wo. 

23Ashu awo wayali lungi diaha vo nsena; Uwadidimiaki tena tshe lʼetema awo. 

24Uwaumali kele utamanya, Uwauki ududu wa mamba. 

25Ngelu Kawo kayali tuuku, Kaheyi antu mbidjase lu mvudu yawo yʼapema. 

26Vo watusuyaka one lakayakomola, Watutanelaka dia okei wa one lakayakote 
puta. 

27Ahatanyiawo kolo ladiku dia kolo kawo, Osoku mbahawakumi lu sambu kaye 
kʼololo. 

28Dimulawo kumbu uma lu buku dia wasena, Ndu tawufundamaki kame lʼantu 
wʼololo. 

29Keli usi wula la omenyi fono mbemi. Unyashungu li, panda kaye kanshikike lu 
dihuli dia ladiku. 

30Dimi layandula lukumbu la Unyashungu lʼusumba, Layutumbula leukelu ka 
lusaka. 

31Dikambu ne diayoneenyangenya Latuyalaka, uleki ulambu wa ngombe Kana 
osongo wa ngombe weli la seki la sanga. 

32Akanga a memakana watenaka dikambu ne, watongenangenaka. Etema anyu, 
nyu wane watuyangaka Unyashungu, watshikalaki la lumu. 

33Latuyalaka atukelaka asi wula; Ndi honyolaka fumbi yandi. 

34Ulungu la kete wutumbuli, Ndu ashi a waki la diango tshe diatokendakendaka 
loko. 

35Unyashungu ayushimbela Siona, ayuhika esumba wa Juda ntu. Ku ekambi andi 
wayudjaseka loko, wayuyikita. 

36Tukanula tʼekambi andi mbayuyikita; La waku watulangaka lukumbu landi, 
mbayudjaseka loko. 

Esambu 70 

Dombelo diʼEtshungwelu 
(Esam. 40:13-17) 

1Unyashungu li, usamanya dia ndjuntshungula! We Latuyalaka, usamanya dia 
ndjunkimanyia! 

2Waku watuyangaka lumu lami, Wutshami sonyi, wahukusani; Waku 
watulangaka dimi nsuyama, Wakaluli ekongokongo, wonywami. 

3Waku watokotshaka vati: Kawo, kawo! Wakaluli ekongokongo, wavu sonyi. 

4Keli waku tshe watukuyangaka, Wangenengene, watamanya nkongenengenela. 
Ndu waku watulangaka panda kaye, Wakolameli mvuta vati: Unyashungu 
atumbwami! 

5Uhumbi la usi wula kema: Unyashungu li, usamanya uya le mi. We keli 
ukimanyidi ami la utshungudi ami: Latuyalaka li, tutshimbatshimbaki! 

Esambu 71 

Dombelo diʼUsumbi 

1Latuyalaka li, we kekamimi. Tetawoki dimi mbutshama sonyi pundju. 

2Unshimbeli lʼololo aye, umpandja; Umbukeli, unshimbeli. 

3Uyali dive dia dimi ndjasheka loko pundju; We kakadjanga didjangu dia 
nshimbelakami. We keli dive diami diʼeshamelu la wumbe ami wa ta. 

4We Unyashungu ami, umpandja uma lʼanya wʼantu wa kolo, Ee, uma lʼanya 
wʼatshi wa kolo la akanga ngala. 

5Khumadiondjo, Latuyalaka, we keli elungamelu kami, Dimi latukekamaka 
umaka dikenda. 

6Umaka utema a nyomi, mbakayansukela. We kakantundja uma lʼutema wa 
nyomi, Dimi layokolamelaka nkutumbulaka. 

7Antu efula watambaka dikambu diami; We keli eshamelu kami ka wulu. 

8Unyo ami aluli too la lutumbu laye, Nkolemiaki pundju. 

9Tunsukulaki lu nshi yami yʼusumbi, Tonsekaki lamʼashila wulu ami. 

10Atunyi ami watutanelaka dikambu diami, Ndu watudjaka sheki 
lamʼatuwukungelaka lumu lami, 

11Wata vati: Unyashungu amboseka. Nyuyeli, nyuwundi, ne dia nduku untu 
ukina leya mbushimbela. 

12Unyashungu li, tanganaki etali uma le mi. We Unyashungu ami, usamanya dia 
ndjunkimanyia. 

13Uvusha atunyi ami sonyi, wahukusani, Waku walanga ntshelami kolo, 
wutshami sonyi, wonywami. 

14Keli dimi layokolamela nkulungamelaka, Layutakutumbulaka tshu. 

15Dimi layutelaka antu dia sambu kaye kʼololo, Ndu dia panda kaye nshi tshe, Ne 
dia dimi haleyi mbala efula kayo. 

16Lu wulu wa Khumadiondjo, Latuyalaka, mbatamengola. Dimi layutelaka antu 
dia sambu kaye kʼololo ketu. 

17Unyashungu li, kakambetshaka umaka dikenda, La umaka nshi sho 
mbakamasanyiaka antu dia akambu aye wa mamba. 

18Unyashungu li, tonsekaki lamʼayami usumbi la ote aya kasa la ndjui, Edja ndu 
lambutela wa lolonga lone dia lunya laye la wulu, La wulu aye le untu tshe 
layutoka. 

19Unyashungu li, wulu aye la sambu kaye kʼololo nkumaka pulu ladiku diʼulungu. 
We atutshaka akambu a waki; We Unyashungu, akona eli uku we? 

20We lakatenya toshoko tahangone, Ayutulula ntu; Ayutuntundja ntu uma lʼetei 
a kete. 

21Uhamia lutumbu lami utamanya, Usikiso, unsambi. 

22Unyashungu ami, dimi layukandulaka lʼesambu, Ne dia kolamelu yaye; Dimi 
layukimbelaka esambu la losese, We lʼEkila la Isariyele. 

23Dimi layongenangenaka utamanya lamʼayumukimbelaka esambu wa diandu. 
Ndu utema ami wakayatshungula, wayongenangena. 

24Dimi layutaka dia sambu kaye kʼololo nshi tshe, Ne dia wane watuyangaka 
ntshelami kolo Wambutshama sonyi, wambuhukusana. 

Esambu 72 

Diulelu dia Khumʼekanga kʼOlolo 

1Unyashungu li, ulakanya khumʼekanga lamʼambala akambu wʼololo, Enya ona 
khumʼekanga sambu kaye kʼololo. 

2Ndi asambulaki akambu wa wudja aye ololo, Ndu akambu wʼasi wula la dialelu 
diʼusimbwi. 

3Ekungu washa antu ki, Ndu akuna waluwanya antu. 

4Ndi kalelaki amenyi fono ololo, Kamelaki ana wʼasi wula, Katshatshaki asuyanyi 
tetshitetshi. 

5Okone mbayuwukukaka woma lu nonga tshe, Lamʼatuwaleka yanyi, Ndu 
lamʼatukashiyaka wedi. 

6Ndi atshokolaki antu uku atolokaka mvula lʼekambo, Uku atoloyaka mvula kete. 

7Lu nshi yandi kukongona antu wʼololo, Ki ka mamba kayalaki le wo edja ndu 
ngondo hayale ntu. 

8Ndi kulelaki uma lʼashi a waki pulu ndu lʼashi akina a waki, Ndu uma lu Ndjali 
pulu ndu lu kuma ya kete. 

9Waku wudjashi lʼusui wayukhusamela, La atunyi andi wayuyatelaka ditshu. 

10Khumi ya dikanga ya la Tarashishi ndu nye ya lu kete ya lʼatei wʼashi 
wayulambula elambu. Ndu khumi ya dikanga ya Sheba la ya Seba wayuwushaka 
eshasha. 

11Khumi ya dikanga tshe kawukhusameli, Wedja tshe kawukambeli ulimu. 

12Ndi kameli uhumbi lamʼawulelelandi, Ndu usi wula laha la ukimanyidi pupu. 

13Ndi kukaki amenyi fono la asi wula ketshi, Kamelaki nyumu ya amenyi fono. 

14Ndi katshunguli nyumu yawo uma le akangʼa lukesu la wa ngala. Dikila diawo 
diayuyala ushinga a wulu lu ashu andi. 

15Ndi kalumbaki, ku vo wayuwusha paunyi ya la Sheba. Antu wayowolombelaka 
Unyashungu tena tshe. Ndi ayutumbwamaka la lushi la lushi. 

16Kete ya lʼete wʼakuna yayongonyaka mbu ya nde efula. Elua wʼetamba awo 
kawolendelende sandji sandji uku lu etamba wa la Lebanona. Asi esumba 
kawufulaneli uku adiyu wa lu kete. 

17Lukumbu landi layutshikalaka pundju, Lukumbu landi layutshikalaka edja ndu 
yanyi hayuwale pundju. Antu wayotshokwamaka le ndi, Wedja tshe 
wayuwetaka vati: Otshokwami. 

18Unyashungu, Latuyalaka, atumbwami, Unyashungu wa Isariyele, ndame 
katutshaka akambu wa mamba! 

19Lukumbu landi la mamba latumbwami pundju! Kete tshe yaluli la lutumbu 
landi! Ayali osoku! ayali osoku! 

20Alombelo wa Davidi, onʼa Jese, wambukumela. 

Esambu 73 

BUKU DIA SATU 
Akambu Watuyalaka le Antu wa Kolo 

1Mete, Unyashungu atutshelaka asi Isariyele ololo, Ee, waku weli la etema a 
pudipudi. 

2Ekulu ami wakahahoka, La akaka ami wakayangi nselo. 

3Dimi lakuki dingalinga kandjema, Lamʼakamendaka lukulu lʼolo lakahumo antu 
wa kolo. 

4Vo hawusuyama la kandji ka wulu, Watuyalaka la wulu tena tshe. 

5Vo hawutenaka pa uku antu akina, Hawutusuwaka la kandji uku antu akina. 

6Utaku awo atuyalaka uku dengalenga dialotawo lu kingu, Akambu awo a ngala 
watakumbaka uku dihondo. 

7Ashu awo watulutaka la endelu kʼengonyi awo, Efula ka diango diawo ndekaka 
ne diakumbula etema awo. 

8Vo watoteketaka akambu efula la djawudi, Watonyolaka antu, watutaka kashi 
ne dia nsuya antu. 

9Vo watolokaka la Unyashungu la enyo awo, Watuyasemaka lʼatei a wa la kete la 
nimi yawo. 

10Watenaka olo uma le wo, Haweyi vati: Atshi wa kolo mbewo. 

11Vo watumbwanaka vati: Ukundi ayeya Unyashungu dikambu ne? 
KhumʼUlungu la yimba uka? 

12Enda antu wa kolo ane: Watenaka olo, watongonaka. 

13Dimi lakalongosolaka utema ami olongosolalongosola, Lakayakimelaka 
ukimelakimela. 

14Dimi lakadienaka wenena nshi tshe, La pindju tshe mbatumusuwaka 
usuwasuwa. 

15Utunduyala dimi lakateketa okone, Tshiki lakatakanya anʼaye wa lolonga lone. 

16Lamʼakamakani yimba dia nama dikambu ne fundu, Dio diakandeki wulu, 

17Edja ndu lamʼakamoto lu luudu la Unyashungu, Mbakamayulimbitela ekumelu 
kawo. 

18Mete, we atakitshaka lu mbuka yʼeselo, Atasukulaka utsha lʼelanyelu. 

19Enda, wambulanyema shashimuya, Woma wa mamba wambuwanda. 

20Uku atukashimoka untu lamʼenandi do, Osoku mbayuyuhetsha ekishi kawo, 
We, Khumadiondjo lamʼayuyeto. 

21Lamʼakakanana lumu lami, Ndu lamʼaki utema ami la lokonyo, 

22Dimi laki nginya kaha la yimba, Ndu laki uku nyama la ntundu kaye. 

23Keli dimi latuyalaka la ye nshi tshe, We atunkimelaka la yimba yaye, 

24Ku lʼokongo diku, we ayunkumia lu lutumbu laye. 

25Dimi la ukina lʼulungu uku we? Ndu lʼatei a wa la kete, nduku otoi 
latumulangaka uku we. 

26Dimba diami la utema ami watokomoka. Keli Unyashungu atukikitshaka 
utema ami, Ndi keli wulu ami pundju, pundju. 

27Enda, waku watunganelaka etali uma le ye, wayushisho. We akalanya waku 
tshe wakakoseke dia ntemola ditemolatemola. 

28Keli dia dimi nsukana lasuki la Unyashungu mbeli ololo. Dimi latushamaka le 
ye, we Khumadiondjo, Latuyalaka, Dia dimi nsanyiaka antu dia akambu aye tshe. 

Esambu 74 

Osengosengo le Unyashungu Dia Nanya Atunyi 

1Ukundi ambuyutukadja pundju? Ukundi adodo kele kaye uya le ekoko wa lu 
lukumbu laye? 

2Uhoki ului wʼantu aye wakayakundja edjedja, Wakayatshungula dia ndjala 
wudja wʼukito wʼetshoko aye, Ndu wa Ukungu a Siona, lene atuyudjaseka. 

3Ukuli ekulu, utendi elanyelu ka mamba. Utendi akambu wa kolo wakatshi 
atunyi lu luudu laye lʼekila. 

4Wakakitsha diango diʼotemwelo awo. Lu ahuli waki diango diaye diʼekila. 

5Vo wakahandjula etemwelo kaye la tokenge, Uku atokotaka antu ekota. 

6Vo wakalanya elimu tshe wakatshama la komba La tokenge tawo lʼehumo awo. 

7Vo wambutshumba etemwelo kaye. Vo wakalanya edjaselu kaye, 
wakakihandjula vwa. 

8Vo wakatanela vati: Tulanya temwelo diawo tshe. Ku wakatshumbi temwelo 
tshe dia Unyashungu lu kete. 

9Shu hatuyena diango diatuyalaka lʼetemwelo. Nduku umvutshi weki lʼatei asu, 
Nduku otoi lʼatei asu leya ekumelu ka dikambu ne. 

10Unyashungu li, etena kakona kayuheko utunyi nkusula? Utunyi ayonyolaka 
lukumbu laye pundju? 

11Ukundi atuyushimbaka lunya laye, ee, lunya laye la pami, Ulutundja uma lu 
tulu, atshumbi udiwu utu. 

12Unyashungu keli khumʼekanga kami kʼedjedja, Atenyaka wa la kete panda 
kandi. 

13La wulu aye mbakayatanya ashi a waki; We katudiudiaka ete wa nyama ya 
waki yeli lu ashi a waki. 

14We katudiudiaka ete wa konde, Ku mbishaka asi esui unatshi. 

15We katutshimaka teko diʼashi, Katutumaka elula, Katumiaka ndjali ya waki. 

16Yanyi, yaye mbeyo; ndu utshu, waye mbewo. We kakatungi ngondo la unya. 

17We kakashikike elelu tshe wa la kete, Kakatungi diye la owo. 

18We Latuyalaka, uhoki dikambu ne; atunyi wakakonyola, Wudja wa 
tunginyanginya wakatenge lukumbu laye. 

19Tukimoki lumu lʼunangimi aye utsha le antu wa kolo, Tuhelaki ului aye 
wʼamenyi fono pundju. 

20Olemiaki sheki yaye, Ne dia ahuli wa udjima wa la kete wambulula too la 
akanga a ngala. 

21Tetawoki asuyami mbutshama sonyi. Etawo amenyi fono la asi wula ntumbula 
lukumbu laye. 

22We Unyashungu, uheli, onteketele, Uho uku atukotengaka akanga a dinginya 
nshi tshe. 

23Tuhelaki aui wʼatunyi aye, Lufungusu la waku watukoloshaka, latutuwoka 
nshi tshe. 

Esambu 75 

Unyashungu Atuhuluyaka Antu wa Kolo, Atumbiyaka Antu wʼOlolo 

1Unyashungu li, shu tatukukaka lusaka, ee, tatukukaka lusaka, Ne dia lukumbu 
laye latuyalaka lʼenyo asu! Shu tatusanyaka dia elimu aye wa mamba. 

2Lʼetena kayumosonola, Dimi layusambula akambu ololo. 

3Lamʼatudidimaka kete la antu tshe wudjashi loko, Dimi, dime katuyishikikeka. 

4Dimi lakatela akanga wa djawudi nti: Tanyuyambiyaki. Ndu antu wa kolo nti: 
Tanyuyasemaki. 

5Tanyuyasemaki la ntundu kami, Tanyusekekeki kingu dia mvuta aui a wulu, 

6Ne dia aha uma lʼehutwelu kana uma lʼedjelu ka unya katuyakaka elumbwelu, 
Kuyanga uma lʼusui. 

7Keli Unyashungu ndame keli usambudi. Ndi atukitshakitshaka omotshi, 
atumbiyaka ukina. 

8Latuyalaka atukimelaka dikoho dia wanu wa kele kandi, Atangulaka wanu wa 
losohanya. Dieli lʼantu wa kolo tshe wa la kete mbahiha la mbano, ndu ditshi 
diawo tshe. 

9Dimi layusanyaka akambu ane pundju, Layimbelaka Unyashungu a Jakoba 
esambu wa diandu, 

10Ne dia ndi ayukitshakitsha antu wa kolo, Ayumbiya antu wʼololo. 

Esambu 76 

Unyashungu wʼElembielo ndu wʼElumbwelu 

1Unyashungu ateyamaka la Juda, Lukumbu landi leko wuki lu Isariyele. 

2Etemwelo kandi keko la Salema, La edjaselu kandi lu Siona, 

3Leko kakandalanya akhuwa, Engawu, yombo, la diango dia ta. 

4We keli kanga lutumbu la wulu wuleki Ekungu wa pundju. 

5Ahuka wa dihunga wakalembiama, Wakalali djo ya ndjihelu. Wulu wʼahuka ako 
wakashili, kumbeya ndo ta ntu. 

6We Unyashungu a Jakoba, la luhangu laye Mbakalanyema pusupusu ya ta la 
falasa. 

7We weme kukawo woma! Untu akona ayemala la ntundu kaye lamʼumalaye? 

8Elumbwelu kʼuma lʼulungu kakukema; Wa la kete wakuki woma, 
wakalembohala, 

9Lamʼakunela Unyashungu dia nsambula akambu, Dia nshimbela akanga a 
memakana tshe wa la kete. 

10Lamʼayuyumala kele kaye tshe, Mete, kele kʼuntu kayukutumbula. 

11Nyulaki Latuyalaka alaka anyu, nyukutsha alaka ako le Unyashungu anyu. 
Wane tshe wudingi, wela Unyashungu kengandu eshasha. 

12Ndi katukitshakitshaka utaku wʼana wa khumi ya dikanga. Ndi atutshelaka 
khumi ya dikanga akambu wa mamba. 

Esambu 77 

Euhwelu kʼAkambu wa Mamba wa Unyashungu Ntungaka Esambelu 

1Dimi layulelelaka, Layudaka tukuku, Ku ndi ayumbukela. 

2Dimi lakayangi Khumadiondjo lu lushi lami la pa. Ndu lʼutshu, dimi kumpeko 
nsimbula lunya lami utsha le ndi lu dombelo. Utema ami akatuni esambelu. 

3Dimi latuhoka Unyashungu, latudaka tukuku. Dimi latukanaka yimba lu 
dikambu diandi, Ku lumu lami latushilaka wulu. 

4We atunshimbaka dia mbetama djo. Dimi haleyi nteketa, ne dia wutshu lʼutema. 

5Dimi latukanaka yimba dia nshi ya ntundu, Latuhoka deku diʼedjedja. 

6Dimi latuyauhulaka esambu ami lʼutshu, Latumbulaka utema ami, 
Latushishimaka utema ami. 

7Khumadiondjo ayutukadja pundju? Hututshela ololo ntu? 

8Ngandji kandi ka shikaa kambushila pundju? Daka dianai diambushila pundju? 

9Ndi ambuhela ntuka ngandji ka mamba uka? Uma lu kele kandi, 
mbahandayutuka ketshi? 

10Dimi lakati nti: Delu diami ne, Lunya la pami la KhumʼUlungu lambukadimo, 
lambumo uku akilo. 

11Dimi layusanyaka dia elimu wa Latuyalaka, Ne dia dimi latuhoka akambu aye 
wa mamba wa nshi yʼedjedja. 

12Dimi layukanaka yimba dia elimu aye tshe, Layusawulaka lʼutema ami ne dia 
etsha aye. 

13Unyashungu li, mbuka yaye yeko ekila. We Unyashungu asu, etemolatemola 
kakona keli wuki uku we? 

14We keli Unyashungu latutshaka akambu wa mamba; We atenyaka antu tshe 
wulu aye. 

15La lunya laye mbakayatshungula wudja aye, Ana wa Jakoba la wa Josefu. 

16Ashi wakakenyi, we Unyashungu, Ashi wakakenyi, wakadidima; Ndu angunda 
wakasaki kumba. 

17Wa igi wakalosha mvula ya ngimbi, Akhungula wakaluli lʼulungu, Angadimu 
aye wakakukanela lu ahuli tshe. 

18Lundju la dikhungula diaye lakukema lʼatei a ngimbi. Angadimu wa ndjadi 
wakangadimo, wakasenyaka andja. Kete yakadidima, yakasaki lukumba. 

19We atetetaka lu ndjali ndu lu ashi a waki. Keli wanya aye hawutenamaka. 



1036 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

20We akalombola wudja aye La lunya la Mose ndu la Arona, Uku atolombolaka 
ulami limba landi la dungalunga. 

Esambu 78 

Kolamelu ya Unyashungu le Wudja Andi, Waha la Kolamelu 

1Nyu asikami, nyuhukami olembe ami. Nyuhuke atui lu aui watumba uma lʼunyo 
ami. 

2Dimi layufula unyo ami dia nyutela wela, Ndu layunyukela tukedi tʼedjedja, 

3Takatuki ndu teyasu, Takatusanyiaka washesu. 

4Shu hatushe anʼawo akambu ane; Dimi layusanyiyaka lolonga layayi dia 
lutumbu la Latuyalaka, Wulu andi, ndu akambu wa mamba wakandatshaka. 

5Ndi akashikike omenyi lu wudja wa Jakoba, Akadji olembe lu Isariyele, 
Wakandadjangela washesu Dia vo mbetsha anʼawo, 

6Dia vo mbeyama le lolonga layayi, Ndu le ana wukuto. Lamʼayuwuyala 
dikumanyi, ku vo ndjusanyia anʼawo, 

7Dia vo mbekama le Unyashungu, Aha mbuhela elimu andi, La dia vo nama 
elembe andi. 

8Tawuyalaki uku washewo. Lolonga lʼehedia la etema a wulu, Lolonga laki 
kundjala la etema wʼusimbwi, La nyumu yekami le Unyashungu. 

9Ana wa Efarayima wakose diango dia ta, wakembe eta awo. Keli lushi lakatumbi 
ta, vo wakalawo. 

10Vo kunama sheki ya Unyashungu, Wakonyola elembe andi. 

11Vo wakuhela etsha andi, La akambu andi wa mamba wakandawaenyaka. 

12Ndi akatshi akambu wa mamba lu ashu a washewo, Lu kete ya Edjibitu, lʼusui 
wa Zoana. 

13Ndi akatanya ashi wʼuduwa, akawaetsha laawo, Akemadia ashi uku eheli. 

14La yanyi, ndi akalombolaka la dingi; Ku lʼutshu tshe, la usasi wa dja. 

15Ndi akati ave lʼusui wa shenga, Akawasha ashi wa no efula uku wʼuma lʼeshima 
a waki. 

16Ndi akatundja tokedi tʼashi uma lu dive, Akakedia ashi uku kushi 

17Keli vo wakakolamela mbutshela kolo, Wakatombokwela KhumʼUlungu lʼusui 
wa shenga. 

18Vo wakahimbaka Unyashungu lʼetema awo, Lamʼakawalombe ma uku lulangu 
lawo. 

19Vo wakangunangunela Unyashungu, Wakambwana vati: Unyashungu 
mbeyaka Ntolongoswela mesa lʼusui one wa shenga? 

20Enda, ndi akakomola dive, ku ashi wakatumbi, Ku akeledu wakakelanela. Ndi 
la wulu wa mbisha wudja andi ma, Kana mbasha unatshi? 

21Latuyalaka akuki, ku ndi akumala; Dja yakahetela Jakoba, La kele kandi 
kakafulanela uisha le Isariyele, 

22Ne dia vo kumbetawo Unyashungu, Kuyanga nungamela panda kandi. 

23Ndi akadjangela wangi, Akadihula asuku wa lʼulungu. 

24Ndi akaioshiya mana ya vo nde, Akawasha mbu ya nde yʼuma lʼulungu. 

25Untu tshe akalekaka ma diʼuma lʼulungu. Ndi akatumela ma efula 
diakawalutaka. 

26Ndi akapepia lopepe uma lʼehutwelu ka unya, La wulu andi mbakandela 
lopepe uma la diku dia kushi. 

27Ndi akaloshiya unatshi efula uku ditshu, Ndu fudu uku losenga la lʼumamu 
wʼashi a waki. 

28Ndi akakoshiyakayo lʼatei a pangu kawo, Lʼutshimba tshe wa mvudu yawo. 

29Osoku mbakawalekaka, mbakawalutaka akundju too. Unyashungu akawasha 
kene kakawalangaka. 

30Vo kumunduyaka saki kawo. Lamʼaki ekama wa ma weki kʼenyo awo, 

31Kele ka Unyashungu kakayi le wo; Akadiaki waku waki la alimba a wulu, 
Akasuya elongo wʼapami wʼasi Isariyele. 

32Kuyanga mbakayala akambu ane tshe, vo wakatetemala ntsha kolo, 
Kumbetawo akambu wa mamba wakandatshaka. 

33Okone uma lu dinginya diawo, mbakandasusi nshi yawo, Ndu akaludia deku 
diawo lʼehenyohenyo. 

34Lamʼakandadiakaka, mbakawuyangaka. Vo wakakalula, wakayangi 
Unyashungu lʼutema otoi. 

35Ku vo wakuho vati: Unyashungu keli dive diawo, Unyashungu, KhumʼUlungu, 
keli utshungudi awo. 

36Keli vo wakudimbiyaka lʼenyo awo, Wakawutelaka kashi la nimi yawo, 

37Ne dia etema awo kombekamaka le ndi, Ndu vo kundjala la kolamelu lu daka 
diandi. 

38Keli ndi akawauki ketshi, Akadimanyia kolo yawo, Kumbadiaka. Tena efula, 
ndi akayakimela lu kele kandi, Kundeka mvudunganela la kele. 

39Ndi akuho ati: Emunyi etu mbewo, Uku lopepe latetaka, ku halukalula ntu. 

40Ndi tena efula diakawotombokwelaka lʼusui wa shenga li! Ndi tena efula 
diakawuhindjaka utema lʼusui wa shenga li! 

41Wakatetemala mpimba Unyashungu, Wakadji lʼEkila lʼlsariyele tofwefwe. 

42Vo kumbuho lunya landi, Kuyanga lushi lakandatshungula uma le atunyi. 

43Vo kumbuho tulimbitelu ta mamba takandatshi lʼEdjibitu, Ndu akambu wa 
mamba wakandatshi lʼusui wa Zoana. 

44Ndi akakadimula ashi wa kushi yawo dikila. Okone vo kumbeya no ashi uma 
lu tokoko tawo. 

45Ndi akatumela tshingu momamoma yakalumata, Ndu ekole wakalanya. 

46Ndi akasha eto wa konabi dinela dia dikambo diawo, Ndu endjo diango 
diakawangonya lu dikambo diawo. 

47Ndi akalanya ekodi awo wʼelua la ngimbi ka mboko, Ndu etamba awo wʼelua 
la mboko ya waki. 

48Ndi akadiaki ngombe yawo la ngimbi ka mboko, Ndu ekoko awo la ndjadi. 

49Ndi akawauki kele ka mamba, Yenyi, ududu, la etshuku, ului wʼakendji 
wʼelanyelu. 

50Ndi akalongoswela kele kandi mbuka. Ndi kumpandja nyumu yawo uma lu 
nyoi. Keli ndi akadiaki lʼelandu. 

51Ndi akadiaki ana tshe wa nundu lu Edjibitu, Ana wa nundu wʼuma lu mvudu 
ya Hama. 

52Keli ndi akatundja wudja andi uku ekoko, Akalombola lʼusui wa shenga uku 
limba la dungalunga. 

53Ndi akalombola ololo, vo kumbuka woma. Keli uduwa akaditsha atunyi awo. 

54Ndi akalombola uya lʼumamu wa dihuli diʼekila, Ee, utsha lʼukungu uku 
akandakundja la lunya landi la pami. 

55Ndi akatshanya wedja la ntundu kawo, Akawasha kete sangu, Akadjasha 
waunu wa Isariyele lu ahuli awo hita. 

56Vo wakatahimbaka Unyashungu, KhumʼUlungu, wakatawudjaka tofwefwe, 
Kunkitanyia adjangu andi. 

57Vo wakangana etali, ndu wakayala la uhedia uku aki washewo, Wakekeko uku 
luhitu laha la loteka. 

58Vo wakawukia kele lu temwelo diawo dia lu alunga, Wakawukia kandjema la 
dikishi diawo. 

59Lamʼakuki Unyashungu dikambu so, ndi akumala, Akenge Isariyele diengekhu 
dia wulu. 

60Okone ndi akaseke luudu landi lʼotemwelo la la Shilo, Luudu la dipema, lene 
akandadjaseka lʼatei wʼantu? 

61Ndi akakimo wulu andi lu fumbi, La lutumbu landi lu anya wʼutunyi. 

62Ndi aketawo wudja andi ndjakema la yombo, Akuki ukito wʼetshoko andi kele. 

63Dja yakatshumbi elongo awo wʼapami, Ku esekaseka awo wʼamantu kumbeya 
ntshukama. 

64Elombedi awo wakadiakema la yombo. Wadi waki edu lʼatei awo, kumbeya 
ndela. 

65Khumadiondjo akakashimo uku untu laki uma lu djo, Uku untu a wulu 
kahangohango ne dia edjwelu ka wanu. 

66Ndi akakaluya atunyi andi ekongokongo, Akawautsha sonyi pundju. 

67Ndi akatuni wa lu luudu la Josefu, Ndu ndi konsonola diuhu dia Efarayima. 

68Keli ndi akasonola diubu dia Juda, Ukungu wa Siona, wakandalangaka. 

69Ndi akahiki luudu landi lʼotemwelo uku ulungu wa ladiku, Uku kete 
yakandahiki pundju. 

70Ndi akasonola ukambi andi Davidi, Akaweti uma lʼekutu wʼekoko. 

71Lamʼakandatayelaka wali wʼekoko lʼanʼawo, mbakandawose, Dia ndjala ulami 
wa Jakoba, wudja andi, Ndu Isariyele, ukito wʼetshoko andi. 

72Ndi akalamaka uku aki uluwanyi wʼutema andi, Akalombola la komba. 

Esambu 79 

Delu ne Dia Elanyelu ka Jerusalema 

1Unyashungu li, wedja wʼantu wakoto lu kete yakayasonola, Wakafutanya 
etemwelo kaye kʼekila, Wakahandjula Jerusalema vwa. 

2Vo wakakimo edu wʼekambi aye Dia fudu ya lʼulungu mbehatula; La edu wa 
ekilami aye, Le nyama ya la kete. 

3Vo wakakedia dikila diawo uku ashi Lʼutshimba tshe wa Jerusalema. Nduku 
untu akiko dia mbakhunde. 

4Takayala amonywami le asukanyi asu, Ndu asokami la ambolami le wane 
wutudingi. 

5Latuyalaka li, edja ndu kaandi! We ayumala kele pundju? Kandjema kaye 
ayoheta uku dja uka? 

6Utshulweli wedja wahatukeyaka kele kaye, Ndu waulelu wahatotemolaka 
lukumbu laye! 

7Ne dia vo wakali Jakoba, Wakuhandjwela ngelu. 

8Taheki kolo yakatshaka watshesu lʼete asu! Ketshi kaye ka mamba asamanya 
dia ndjuhumana la su! Ne dia tambutamanya nkitshakitshama. 

9We Unyashungu a panda kasu, Utukimanyia dia lukumbu laye ntumbwama. 
Ututshunguli, Ne dia lukumbu laye, utudimanyia kolo yasu, 

10Ukundi ayumbula asi wedja vati: Lendʼeli Unyashungu ami? Wedja tshe weli la 
ntundu kasu weyi vati: We katosomboyaka dikila diʼekambi aye 
diakatshulwama. 

11Tukuku ta delu tʼasi lukanu tukami le ye! Uma lu lunya laye la wulu, ushimbeli 
wane wutsha ndjakema! 

12Khumadiondjo li, uhoki tengo yakakotengaka asukanyi asu, Uwasomboya tena 
esambeli. 

13Ku shu wudja aye, ekoko watuyuleshaka, Tayukukaka lusaka pundju, 
Tayukandulaka lu lolonga la lolonga. 

Esambu 80 

Dombelo dia Ekaluyelu 

1Uhuke tui, we ulami wa Isariyele, We latolombolaka Josefu uku limba lʼekoko. 
Ohetaki ngaingai, We latudjaseka ladiku dia akeruba! 

2Enya Efarayima, Bendjamina, la Manase wulu aye, Uyi, uyutushimbeli. 

3We Unyashungu, utukaluya. Elundji kaye atohetele, ku shu tayushimbamela! 

4Latuyalaka, Unyashungu, Kanga lulimbilimbi, Edja ndu etena kakona 
kayuyukimo ntuna dombelo dia wudja aye? 

5We akalesha asoi uku ma, Akanosha asoi efula uku ashi. 

6We ambutete amonywami le asukanyi asu, Atunyi asu watutolaka. 

7We Unyashungu, Kanga lulimbilimbi, utukaluya. Elundji kaye atohetele, ku shu 
tayushimbamela. 

8We akela Isariyele uku luno uma lʼEdjibitu. We akatshanya wedja, Ku we akune 
luno lako. 

9We akalolongoswela dihuli diʼololo, Ku lo lakadji ediu, lakaludia kete. 

10Ekungu wakakumbama la dedi dialo, Tutahi talo takayala uku etamba a waki 
wʼololo. 

11Tahi yalo yakakumi pulu ndu lʼashi a waki. Ndu amonga alo pulu ndu lu Ndjali. 

12Okoko wana wakayahandjula kumbu yalo, Dia wane tshe weta laawo 
ntakoholaki elua alo? 

13Sumbu kʼukunda atululanyaka, Ndu nyama ya lʼusui yatulolekaka. 

14Unyashungu, Kanga lulimbilimbi li, Shu tambukosengasenga shad: Usikiso, Uki 
su uma lʼulungu, Endi luno lone! 

15Ulamaki kene kakune lunya laye la pami, Ndu onʼaye a pami lakayayasonwela. 

16Lo lakakotama, lakatshumbama lu dja. Vo wakalana la ntundu kʼelundji kaye 
ka kele. 

17Ahe untu leli lu lunya laye la lupami lunya. Ladiku dia onʼuntu lakayakikitsha 
ndame. 

18Ku shu hatangana uma le ye ntu. Utukikitsha, ku shu tayetaka ndu 
tayotemolaka lukumbu laye. 

19We Latuyalaka, Unyashungu, Kanga lulimbilimbi, utukaluya. Elundji kaye 
atohetele, ku shu tayushimbamela. 

Esambu 81 

Ololo wa Unyashungu la Luhukutui lʼIsariyele 

1Nyimbeli Unyashungu, wulu asu, esambu lʼongenongeno. Nyudjeli Unyashungu 
a Jakoba dielu diʼongenongeno. 

2Nyutateli usambu Nyuhumi lohenga, Losese la dikembi. 

3Kanyudaki pungi lushi lʼalelu ka ngondo, Ndu lamʼayuyalaka ngondo emuma, lu 
lushi lasu la wuki,  

4Ne dia oso keli olembe le Isariyele, Ndu didjangu dia Unyashungu le Jakoba. 

5Ndi akadjangela Josefu dikambu ne uku olembe, Lamʼakandetetaka lu kete ya 
Edjibitu. Dimi lakuki oteketa wakimi kumana fundu ati: 

6Lakanya wutshu uma lu diheka diandi, Ndu saka uma lʼanya andi. 

7We akanombe lamʼakiye la asui, ku lakakuntshungula; Uma lu dihuli dia 
usheshe dia dikhungula, mbakamakûkaluya diui. Dimi lakedika mbetawo kaye 
lu ashi wa Meriba. 

8Nyu wudja ami, nyulungi, keli nyuteli dikambu. Nyu Isariyele, utunduyala 
nyambumbukela, 

9Tshiki nduku etemolatemola keli lʼatei anyu, Tshiki hanyukhusamela 
ditemolatemola diʼasi wedja. 

10Dimi keli Latuyalaka, Unyashungu aye, lakakutundja uma lu kete ya Edjibitu. 
Ase unyo aye wulu, ku layuludia. 

11Keli wudja ami kumbukelami, Isariyele kunkitanyia aui ami. 

12Okone mbakamakimo lu saki yʼetema awo, Dia vo ndjela tukanyi tawo hita. 

13Utumbukela wudja ami, Utokendakenda Isariyele lu mbuka yami, 

14Tshiki dimi lutolembia atunyi awo esadi, Lututshanya atunyi awo la lunya 
lami. 

15Atunyi wa Latuyalaka wutuyakitshakitsha vame la ntundu kandi; Isariyele 
wutena olo pundju. 

16Dimi lutuwalesha mbu ya nde yulek i ololo, Lutuwalutsha lʼusanga. 

Esambu 82 

Luhangu lu Dumbwelu Diahasimbo 

1Unyashungu atemalaka lʼatei wʼantu andi, Lʼatei a ditemolatemola, ndi keli 
usambudi. 

2Edja ndu kaandi ayunyuheko mbala akambu walala, La mbekamaka antu wa 
kolo? 

3Nyusambwelaki asi wula la ana wa ditshiki la sambu kʼololo, Nyali akambu 
wʼasuyami la ahumbi la dialelu diʼololo. 

4Nyamelaki asi wula la amenyi fono, Nyatshunguli uma lʼanya wʼantu wa kolo. 

5Antu ako haweyi, hawumani fundu. Vo watokendakendaka lu udjima. Atshina 
tshe wa kete wambusutshasutshama. 

6Dimi lakati nti: Ditemolatemola mbenyu, Nyu tshe, ana wa KhumʼUlungu 
mbenyu. 

7Keli nyu nyayuvokaka uku antu, Nyayolembiamaka uku atolembiamaka onʼa 
uwandji. 

8Unyashungu li, uneli, ulumbuya wa la kete! Ne dia wedja tshe waye mbewo. 

Esambu 83 

Dombelo Dia Atunyi wa Isariyele Nanyema 

1Unyashungu li, tutshikalaki ki, Tolembohalaki, Tumuyaki, we Unyashungu. 

2Enda atunyi aye wambuhasahasa, Wane watukuhetshaka, wambunyiya ete. 

3Vo wambudja sheki ya wulu dia ntshela wudja aye kolo, Wambusanga lulimi 
dia nanya wane watuyulangaka. 

4Vo wambuta vati: Nyeso, tutushili wudja awo ushiki, Dia lukumbu la Isariyele 
mbuhamela pundju. 

5Antu ane wambusanga lulimi la utema otoi, Wambukudjela sheki ya nkutshela 
kolo: 

6Asi Edome, asi Ishamele, Asi Moaba, asi Hangara, 

7Asi Ngebala, asi Amona, asi Amaleka, Asi Filistiya, kame la asi Tura. 

8Ndu asi Asuriya wambuyala kame la wo. Vo wakakimanyia ana wa Lota. 

9Uwatsheli uku akayatshela Midiyana, Sisera, la Jabina lu okedi wa Kishona. 

10Vo wakalanyema la Ene-Dora, Wakayala eteto ka ntemia kete. 

11Utsheli ewandji awo uku akayatshela Oreba la Zeba, Ndu ana awo wʼewandji 
uku Zeba la Zalamuna. 

12Vo wambuta vati: Nyeso tahotole kete ya Unyashungu Yo yayali yasu hita. 

13Unyashungu ami li, uwaete uku ditshu dia punganendji, Uku fufudi yatembaka 
lopepe. 

14Uwaete uku dja yatalalo lʼukunda, Uku nyumbi yatadikita lʼakuna. 

15Uwatshanya la luhunga laye, Uwaukia woma la ngimbi kaye, 

16Ukumbi dundji diawo la sonyi, Edja ndu vo wambetawo nyanga lukumbu laye, 
we Latuyalaka! 

17Wutshami sonyi, wasakaki kumba pundju, Wakanani, washili la sonyi. 

18Kaweyi vati: We latuwetaka vati: Latuyalaka, Weme keli KhumʼUlungu, 
umbuledi wa kete tshe. 

Esambu 84 

Lulangu la Mamba la Luudu la Unyashungu 

1We Latuyalaka, Kanga lulimbili mbi, Ndi temwelo diaye amena li! 

2Lumu lami latukumbulaka ndjala lu seke diʼetemwelo ka Latuyalaka Edja ndu 
dimba diambukita balakata. Utema ami la dimba diami watukumbulaka 
Unyashungu a lumu. 

3Esole kambutana dihuli dia ntsha kefu kato, La yengenga dihuli dia mbudia 
anʼayo, Lu diakelu diaye, we Latuyalaka, Kanga lulimbilimbi, Khumʼekanga kami 
la Unyashungu ami. 

4Wane watudjaseka lu luudu laye, watongenangenaka otekoya! 
Watukutumnulaka pundju. 

5Wane watekamaka le ye, watongenangenaka, Esese wʼutsha la Siona 
watuyalaka lʼetema awo. 

6Lamʼatuwetaka lʼukidi a lunyangu, Vo wateteka ukidi ako dihuli dia teko 
diʼetshoko, Ndu uku kete yamboloyama la mvula yʼalohoki. 

7Wulu awo atutamanyaka nfula lamʼatawakendakenda. Vo tshe watuyaenyaka 
le Unyashungu lu Siona. 

8We Latuyalaka, Unyashungu, Kanga lulimbilimbi, uki dombelo diami. Uhuke tui, 
we Unyashungu a Jakoba. 

9We Unyashungu, engawu kasu, Endi one lakayakiti iso. 

10Dia ndjala lʼetemwelo kaye lushi otoi, ambuleka ndjala nshi kinunu amʼakina 
ololo. Dimi lambuleka nanga ndjala ulami wa suku dia luudu la Unyashungu ami, 
Uleki mbidjase lu mvudu yʼantu wa kolo, akanga wʼengonyi, 

11Ne dia Latuyalaka, Unyashungu keli unya la engawu. Ndi atukahaka ngandji ka 
mamba ndu lutumbu; Ndi hatudimaka wane watokendakendaka lu akambu 
wʼusimbwi engo kʼololo. 

12Latuyalaka, Kanga lulimbilimbi li, Untu tshe latukekamaka eli la ongenongeno! 

Esambu 85 

Dombelo Dia Unyashungu Mbuka Isariyele Ketshi 

1Latuyalaka, we akatshelaka wudja aye ololo, Akangonyaka Jakoba. 

2We akadimanyia wudja aye ehedia awo, Akakumbi kolo yawo tshe. 

3We akakimo yenyi yaye tshe, Akakadimo uma lʼududu aye wa kele. 

4We Unyashungu panda kasu, utukadimuli! Ushimbi kele kaye le su. 

5We ayutuka kele pundju? We ayutatalulaka kele kaye lu lolonga la lolonga? 

6We hutulula ntu, Dia wudja aye nkongenengenela? 

7We Latuyalaka utenya ngandji kaye ka mamba, Utushimbeli. 

8Dimi layulunga kene tshe kayuta Unyashungu, Latuyalaka. Ndi ayoteketaka 
akambu wa ki le wudja andi ndu le ekilami andi. Keli tawukalulaki lʼakambu 
wʼenginya. 

9Mete, panda kandi atuyalaka lasuki la waku watuwukaka woma, Dia lutumbu 
ntshikala lu kete yasu. 

10Ketshi la mete wambuhumana, Ololo la ki wambukhumbatanela. 

11Mete katutumbaka uma lu kete, La ololo watendaka uma lʼulungu. 

12Ee, Latuyalaka atukahaka kene keli ololo, La kete yasu yatongonyaka mbu ya 
nde. 

13Ololo watutshokaka la ntundu kandi, Ndu watatelaka ekulu andi mbuka. 

Esambu 86 

Dombelo Dia Ketshi ka Unyashungu Ntetemala 

1Latuyalaka li, uhuke tui, umbukeli! Ne dia usi wula la uhumbi kemi. 

2Ulamaki lumu lami, ne dia kanga kolamelu kemi! We Unyashungu ami, 
ushimbeli ukambi aye latukekamaka. 

3Khumadiongo li, umbuki ketshi! Ne dia we katumulelelaka la lushi la lushi. 

4Ongenyangenya utema wʼukambi aye, Ne dia le ye, we Khumadiondjo, 
katumediaka utema ami, 

5Ne dia we Khumadiondjo keli ololo, katetawoka nyimanyia antu kolo. We 
kuludi too la ngandji le waku tshe watuketaka la watukotemolaka. 

6We Latuyalaka, uhuke tui lu dombelo diami, Uki aui ami wʼosengosengo. 

7Dimi latukolombaka lu nshi yami ya pa, Ku we atumbukelaka. 

8Lʼatei a ditemolatemola, nduku kene kedimi la ye, Nduku ulimu ukina wedimi 
la elimu aye. 

9Wedja tshe wakayatungi wayuya La ndjukotemola, we Khumadiondjo. Vo tshe 
wayutumbulaka lukumbu laye, 

10Ne dia we keli wuki, katutshaka akambu wa mamba; We weme keli 
Unyashungu. 

11Latuyalaka li, unimbitshiya mbuka kaye, Ku dimi layokendakendaka lu mete 
kaye. Olongosole utema ami, dia dimi mbuka lukumbu laye woma. 

12Dimi layukandulaka lʼutema tshe, we Khumadiondjo; Layutumbulaka 
lukumbu laye pundju, we Unyashungu ami. 

13We atumbukaka ngandji ka shikaa, Ne dia we atushimbelaka lumu lami uma 
lu diumbu. 

14Unyashungu li, akanga wʼetaku wakunela dia ntshelami kolo, Ului wʼatomboki 
watuyangaka lumu lami. Vo hawutuketshaka la ntundu lu nyumu yawo. 

15Keli we Khumadiondjo, keli Unyashungu wuludi too la ketshi la ngandji, 
Lahuki kele esadi, keli we ambulula too la ololo la mete. 

16Ukadimo uya le mi, umbuki ketshi, Usha ukambi aye wulu, Ushimbeli onʼa 
ukambi aye a umuntu! 

17Omenya djimbitelu yʼololo, Dia wane watumpetshaka yena ndu mbutshama 
sonyi, Ne dia we Latuyalaka, katunkimanyiaka ndu katunsambaka. 

Esambu 87 

Diese Dia Ndala lu Siona 

1Usumba wa Unyashungu wakakama lu ukungu wʼekila. 

2Latuyalaka atulangaka kuki ya la Siona Uleki ya lu ahuli tshe watudjaseka 
Jakoba. 

3Akambu wa mamba mbatuwutaka dikambu diaye, We usumba wa 
Unyashungu. 

4Dimi mbeyaka nshila Edjibitu la Babilona lʼatei a waku watumbeyaka; Enda, 
ndu lʼatei a Filistiya, Tura la Etiyopiya nti: La Siona kakawuto. 

5Ndu vo mvutaka lu dikambu dia Siona vati: Ndu one ndu uku wakuto leko. Ku 
KhumʼUlungu ndame ayushikike Siona. 

6Latuyalaka ayala antu lamʼayundafunda ati: One akuto leko. 

7Ndu wane watimbaka ndu wane watonokaka wenye, watuhangohangoka vati: 
Teko diami tshe dieko le ye. 

Esambu 88 

Dombelo Dia Panda Nyoi 

1We Latuyalaka, Unyashungu a panda kami, Dimi latukulelelaka ndu la yanyi 
ndu lʼutshu. 

2Etawo dombelo diami nkuma le ye! Uhuke tui lʼosengosengo ami, 

3Ne dia utema ami wambohenyahenyama efula, La lumu lami lambelela utsha lu 
Difuku. 

4Dimi lambalema lʼonongo wʼedu, Lambuyala uku untu laha la wulu. 

5Dimi lambukalema lʼatei wʼedu, Uku waku wakadiakema wetami lu waumbu, 
Uku wane wahayayuho, Uku waku wakamo uma lu lunya laye. 

6We akambikadja lu difuku diʼutali, Lʼohongo, lʼudjima a tshududu. 

7Kele kaye aya wutshu a wulu le mi, We ambunsuya la asukhu aye tshe. 

8We akamanganyia engenyi ami etali, Akambete engo ka dionyo le wo. Ndu 
lambudihama, ku haleyi ntumba. 

9Ashu ami wambule lʼokei. Dimi latukolombaka nshi tshe, we Latuyalaka! 
Latusimbulaka anya ami le ye. 

10We ayutshela edu akambu wa mamba? Wane wakavu, wayulo, wayukandula 
uka? 

11Wayoteketa dia ngandji kaye ka shikaa lu waumbu, Kana dia kolamelu yaye 
lʼudimu a pengandu? 

12Akambu aye wa mamba wayeyama lu udjima, La sambu kaye kʼololo lu wudja 
wambuhamela? 

13We Latuyalaka, le ye katumulelaka, Dombelo diami diatumbelaka le ye la 
pindju. 

14Latuyalaka, dikambu kuna diatuyusukulaka utema ami? Bundi, 
katuyumbishelaka elundji? 

15Dimi latusuyamaka, latuyalaka lasuki la nyoi umaka nshi yami ya dikenda, 
Dimi latokomoka lamʼatumusuyamaka la woma aye. 

16Ududu wa kele kaye watetaka ladiku diami, Woma aye wambumbitshanya. 

17Woma watunyingaka nshi tshe uku ashi, Vo tshe watunyingaka kame. 

18We akamanganyia umbekesanedi la ongenyi. Wane wukami ngandji 
wakashisho. 

Esambu 89 

Daka Dia Unyashungu le Davidi 

1Dimi layimbaka nshi tshe dia ngandji ka shikaa ka Latuyalaka. Unyo ami 
ayusanyiyaka nonga tshe dia kolamelu yaye, 

2Ne dia dimi lakati nti: Ketshi kayushikikalaka pundju. We ayushikike kolamelu 
yaye lʼulungu. 

3Dimi lakadji la osonwami ami sheki. Dimi lakatshibela ukambi ami Davidi 
okone nti: 

4Dimi layushikike tukanula taye pundju, Layukitsha kiti kaye ka diulelu lu 
lolonga la lolonga. 

5We Latuyalaka, ulungu atandulaka akambu aye wa mamba, Ndu kolamelu yaye 
lu lusanganya lʼekilami aye. 

6Akona eli lʼulungu, ledimi la Latuyalaka? Ndu lʼatei ana wa lʼulungu, akona 
ufanyi la ye? 

7Ndi keli Unyashungu, katukamaka woma utamanya le ului wʼekilami. Ndi 
katolemiamaka ndeka wane tshe wudingi. 

8We Latuyalaka, Unyashungu Kanga lulimbilimbi, akona eli la wulu uku we? 
Kolamelu yaye yatukudingaka kwi. 

9We atulelaka ashi a waki. Lamʼatunelaka asukhu a wulu, we katalembohayaka. 

10We akatshatsha Edjibitu betshi betshi uku udu, Akadianganya atunyi aye la 
lunya laye la wulu. 

11We kukanga ulungu la kete, We kakatungi andja tshe ndu tshe keli loko. 

12We kakatungi ngele ndu diku dia kushi. Ekungu wa Tabora la Heremona 
watongenangenelaka lukumbu laye. 

13We keli la lunya la wulu, Etambi kaye ka wulu, ka lunya la pami, kambediama 
utsha ladiku. 

14Sambu kʼololo la uluwanyi weli ekitshelu ka kiti kaye ka diulelu. Ngandji kaye 
ka shikaa la mete watutshokaka la ntundu kaye. 

15Antu watulimbitelaka pungi kʼotemwelo, weli la ongenongeno. We Latuyalaka, 
vo watokendakendaka lʼusasi wʼelundji kaye. 

16Vo watongenangenaka lu lukumbu laye nshi tshe, Watutumbwamaka lu 
sambu kaye kʼololo. 

17We keli lutumbu la wulu awo. Uma lʼetshoko aye mbatufulaka wulu asu. 

18Latuyalaka keli kanga engawu kasu, LʼEkila la Isariyele keli kanga 
khumʼekanga kasu. 

19We akateketa lʼukilami aye lʼenelo wati: Lakalimbe kanga wulu dembo dia 
kusu, Lakambiya one lakasonwama uma lʼatei wʼantu. 

20Dim lakasonola ukambi ami Davidi Lakukiti iso kami kʼekila. 

21Etambi kami kayusukulaka, Ndu lunya lami layukikitsha. 

22Utunyi heyi mbohotola diango, Ndu untu a kolo heyi mbusuya. 

23Dimi layuhandjulaka atunyi andi uma la ntundu kandi, Layudiaka waku 
watuhetshaka. 

24Keli kolamelu yami la ngandji ka shikaa wayuyalaka la ndi. Uma lu lukumbu 
lami mbayediamaka wulu andi. 

25Dimi layahe lunya landi ladiku dia ashi a waki, Ndu lunya landi la pami ladiku 
dia ndjali. 

26Ndi ayundelelaka ati: We keli Papa, Unyashungu ami, la dive tha panda kami. 

27Dimi layuwete onʼenundu, Luleki khumi ya dikanga tshe ya la kete. 

28Layulamelaka ngandji kami ka shikaa pundju, Layushikike daka diami le ndi. 

29Dimi layete tukanula tandi pundju, Ndu kiti kandi ka diulelu kayutshikalaka 
pundju. 

30Naka an anc wayuhedia olembe ami, Ndu aha nkendakenda lu adjangu ami, 

31Naka vo wayuhendula adjangu ami Ndu aha nama elembe ami, 

32Ku dimi layakomola lʼukalimba ne dia ehedia awo, Ndu mbala ne dia kolo 
yawo. 

33Keli dimi haminyaki ngandji kami ka shikaa tshe, Kuyanga minya kolamelu 
yami tshe uma le ndi. 

34Dimi hananyaki daka diami Kuyanga nkadimula diui diakatumbi uma lʼunyo 
ami. 

35Etena otoi kakamatshibi lʼekila kami nti: Hamvutelaki Davidi kashi. 

36Tukanula tandi tayuyalaka pundju; Ndu kiti kandi ka diulelu uku unya la 
ntundu kami. 

37Kiti kako kayushikikala pundju uku ngondo, Omenyi wa kolamelu lʼulungu. 

38Keli we akuki one lakayakiti iso kele, Akoseke, akutuni, akusukula. 

39We ukonyola sheki yakayadji lʼukambi aye, Akahotshahotsha dembo diandi 
dia kusu la kete. 

40We akahandjula peli dia lukumbu landi tshe, la ngelu kandi, Akalanya ngeli 
yandi. 

41Ambetshetshi tshe watohotolaka diango. Ndi ambuyala engo ka dionyo le 
asukanyi andi. 

42We akunyiya lunya la pami la atunyi andi, Akangenyangenya atunyi andi tshe. 

43We akakaluya pemo ka yombo yandi ekongokongo, Kumbusukela lu ta. 

44We akanya ngaingai kandi, Akakadja kiti kandi ka diulelu la kete. 

45We akondja nshi yandi yʼolongo a pami, Akawutsha sonyi. 

46Latuyalaka li, ukundi? We ayuyasheka pundju? Kele kaye kayohetaka uku dja 
utu? 

47Uhoki uku eli lumu lami tshinyitenyi. Mete, we akatungi antu tshe la nyumu ya 
tshinyitinyi. 

48Untu omotshi eko, lukuki numba, ku aha mena nyoi? Eya nshimbela lumu landi 
uma lu Dihuli diʼEdu na? 

49Khumadiondjo li, lendʼeli ngandji kaye ka ntundu, Kakayatshibela Davidi lu 
kolamelu yaye? 

50Khumadiondjo, uho dionyo dionyolawo ekambi aye, Uhoki efula ka dionyo 
diʼuma le antu tshe, diatuyalaka lu tulu kami. 

51We Latuyalaka, uhoki tengo yʼatunyi aye, Yakawatenge one lakayakiti iso lʼote. 

52Latuyalaka atumbwami pundju! Ayali osoku! Ayali osoku! 

Esambu 90 

BUKU DIA NEI 
Unyashungu Katuyalaka, Untu Ndjala Nshi Motshi Tshu 

1We aki edjaselu kasu Lu nonga tshe. 

2Ntundu akuna watatungama, Ndu we atatungi kete la andja, Umaka 
mombokombola, we keli Unyashungu. 

3We atukadimulaka antu ditshu dia kete, Atutaka wati: Nyukaluli, nyu ana 
wʼantu! 

4Ne dia deku kinunu lu ashu aye, Dieli uku lomo unya, Uku djo ya ntundu lʼutshu. 

5We atetshaka antu uku elula kʼashi. Vo watuyalaka uku do, Watuyalaka la 
pindju uku adiyu wʼomongela. 

6La pindju, vo watomongaka, watuyalaka ashashi atu. Ku la dikolo, 
watuhimbwamaka, watolengelaka. 

7Shu tambutshumbama la kele kaye, Ndu ududu aye ambutukitsha balakata. 

8We atukitshaka ehedia asu la ntundu kaye, Ndu kolo yasu ya lu usheshe lu usasi 
wʼelundji kaye. 

9Nshi yasu tshe yambeta lu kele kaye utu. Shu tatukumiyaka nyumu yasu la dimu 
dia nyoi. 

10Nshi ya lumu lasu nkumaka lu deku akumi esambeli, Wane wuleki wulu pulu 
ndu deku akumi enanei. Keli nshi yawo ndjalaka paka pa la asui. Yo yatushilaka 
esadi, ku shu nfumbo. 

11Akona ateyaka wulu wa kele kaye, Lu yediko yahumbasu mbuka ududu aye 
woma? 

12Utetsha lama mbala nshi yasu, Dia shu ndjala la etema wa yimba. 

13We Latuyalaka, etena kakona kayuyukalula? Uki ekambi aye ketshi! 

14Utulutshaki la ngandji kaye ka shikaa pindju tshe, Dia shu ndjalaka la 
ongenongeno, la menaka olo nshi yasu tshe. 

15Utongenyangenya nshi efula uku efula ka nshi yakayatusuyaka, Uku efula ka 
deku diakatadienaka. 

16Ulimu aye wenami le ekambi aye, Ndu lutumbu laye le anʼawo. 

17Ngandji ka mamba ka Khumadiondjo, Unyashungu asu kayali la su. Ushikike 
ulimu watutukambaka lʼanya! Ee, ushikike ulimu wʼanya asu. 

Esambu 91 

Edjaselu ka lu Didjidji Dia Kanga-Wulu-Tshe 

1One latudjaseka lu ekumbelu ka KhumʼUlungu, Kayuyalaka lu didjidji dia 
Kanga-Wulu-Tshe. 

2Dimi latutaka dia Latuyalaka nti: Ndi keli eshamelu kami la lungeli lami, 
Unyashungu ami katumekamaka. 

3Ndi ayukuhandja uma lu djunga yʼumambi, Ndu uma lʼelandu wa nyoi. 

4Ndi ayukukumbaka la sala yandi, Ku we ayushama la tshina diʼahafu andi. Mete 
kandi keli engawu la ukumbo wa mbulu. 

5Tuyalaki la ohodu lu woma wa lʼutshu, Kuyanga lu pitu yatuwukaka la yanyi. 

6Tukaki elandu watudianganaka lʼutshu woma, Kuyanga elanyelu katuyakaka la 
midi. 

7Antu kinunu wayoko lu wedi aye omotshi, Ndu antu nunu dikumi lu lunya laye 
la pami. Keli akambu aso hawukuma le ye. 

8Paka lʼashu aye atu mbayuyenda, Ku we ayena difutu diʼantu a kolo. 

9We atutaka wati: Latuyalaka keli eshamelu kami, KhumʼUlungu keli edjaselu 
kami. 

10Okone dikambu so dia kolo hadiukuma le ye, Ndu nduku hemo kayusukana 
lasuki la luudu laye. 

11Ndi ayukosengwela andjelo andi. Dia vo nkulama lu mbuka yaye tshe. 

12Vo wayukemba lʼanya awo, Ne dia utukuhumanya dikaka diaye lu dive. 

13We ayukamela tambwe la dikhuha, We ayohotshahotsha onʼa tambwe la ului 
la tshina diʼakaka 

14Dimi layushimbela, ne dia ndi atumbukaka ngandji; Layuwumbiya, ne dia ndi 
ateyaka lukumbu lami. 

15Lamʼayundumbetaka, dimi layuwetawoka, Layuyalaka la ndi lu pa, Ku 
layûshimbela ndu layolemiaka. 

16Dimi layulumbia edja, Layuwenya panda kami. 

Esambu 92 

Diandu le Unyashungu Dia Ololo Andi 

1Eko ololo mbukaka Latuyalaka lusaka, Ndu dia mandulaka lukumbu laye, we 
KhumʼUlungu, 

2Dia nsanyaka ngandji kaye ka shikaa la pindju, Ndu kolamelu yaye lʼutshu, 

3La losese lʼekodi dikumi la dikimbi, Lʼekuma wa losese. 

4Latuyalaka li, we atongenyangenyaka lu akambu aye! Layukutumbulaka ne dia 
elimu wʼanya aye. 

5We Latuyalaka, ndi elimu aye waki li! Ntu tukanyi taye dikambu dia mamba! 

6Djeli yʼuntu heyi dikambu ne, Ndu enginya hadilimbitela: 

7Lamʼatuluwanaka atshi wa kolo uku adiyu, Ndu lamʼatongonaka waku tshe 
watutshaka kolo uku adiyu wʼomongela, Eli paka dia vo nanyema pundju. 

8Keli we Latuyalaka keli KhumʼUlungu pundju, 

9Ne dia atunyi aye, we Latuyalaka, Waku watukuhetshaka, wayulanyema. Waku 
tshe watutshaka kolo, wayuhandjwama. 

10We akambisha wulu uku wa ndjati. Dimi lakaloyama lʼiso kʼuyuyu. 

11Ashu ami wambena kene katumulangaka mena le atunyi ami, Ndu atui ami 
wambuka kene katumulangaka mbuka le antu wa kolo waku watumpetshaka. 

12Antu wʼololo watuluwanaka uku atuku. Vo watulaka uku etamba a waki wa la 
Lebanona. 

13Vo watunemaka lu luudu la Latuyalaka, Watongonaka lu aseke a Unyashungu 
asu. 

14Vo wayotokaka elua ndu lu nshi yawo yʼesumbi. Vo wayuyala uku utamba 
wuludi too lʼashi ndu lʼakatshi wʼeyuyu, 

15Dia menya ati: Latuyalaka kʼusimbwi. Ndi keli dive diami, nduku dikambu dia 
kolo dieli le ndi. 

Esambu 93 

Wukiwuki wa Latuyalaka 

1Latuyalaka atulelaka. Ndi katuyalotshaka la lutumbu. Latuyalaka atuyalotshaka 
la wulu. Ndi katuyakikitshaka dikawa, Ku andja tshe watushikikalaka, 
Hawusutshasutshama. 

2Kiti kaye kakashikikalaka umaka nshi yʼedjedja. We atuyalaka umaka 
mombokombola. 

3We Latuyalaka, dula diʼashi diakafulanela. Dula diakaheli la lundju la wulu, Dio 
diakatamanya ndjikita uma lʼasukhu. 

4Keli Latuyalaka lʼudjashi lʼulungu, eli la wulu, Ndeka luhelu lʼashi, Kana dikita 
diʼasukhu wʼashi a waki. 

5Elembe aye weli shikaa. Ekila katusunganaka lu luudu laye Pundju, we 
Latuyalaka. 

Esambu 94 

Dombelo Dia Nsomboya 

1Latuyalaka li, we keli Unyashungu latosomboyanyaka! We Unyashungu 
latosomboyanyaka, uyaenya. 

2Uneli, we usambudi a wa la kete, Ufuti akanga wʼutaku uku etsha awo. 

3Latuyalaka, edja ndu kaandi ayutshikalaka antu wa kolo? Edja ndu kaandi 
ayutshikala antu a kolo la wulu? 

4Vo watoteketaka oteketateketa, watoteketaka lʼutaku; Atshi wa kolo tshe 
watuyasemaka. 

5We Latuyalaka, vo watatshatshaka antu aye, Watengiyaka wudja aye. 

6Vo watuhimbulaka wadi waki edu la angendangenda ete, Watudiakaka ana wa 
ditshiki. 

7Ku watutaka vati: Latuyalaka hadji ashu leko, Unyashungu a Jakoba heti leso. 

8Nyu akanga a ngala weli lʼatei wʼantu, nyukani yimba. Nyu dinginya, etena kako 
kayunyuyala la yimba? 

9One lakatungi tui, huka uka? One lakatungi su, hena? 

10One latetshaka wedja, hatuwangulaka uka? Aha ndi katushaka antu yimba? 

11Latuyalaka atulimbitelaka tukanyi tʼantu ati: Anyanya mbeto. 

12We Latuyalaka, untu latuyungulaka eko la otshoko, Ndʼako katuyetshaka 
elembe aye. 

13We mbeyaka mbusha ki uma lu nshi ya lutunu lʼutunyi, Edja ndu 
lamʼayuwutshimela untu a kolo diumbu. 

14Latuyalaka hatukadjaka antu andi, Ndu hatosekaka wudja andi. 

15Elumbwelu kayedima pupu la sambu kʼololo, La antu tshe weli la etema 
wʼusimbwi, wayukietawo. 

16Ayunela dia ndwelami la antu wa kolo ta? Ayunsukela dia ndo la antu wa kolo 
ta? 

17Utunduyala Latuyalaka kunkimanyiami, Tshiki lumu lami lututsho esadi lu 
ngelu ka ki. 

18Lamʼakamati nti: Dikaka diami diamboselo, Ngandji kaye ka shikaa 
akansukela, we Latuyalaka. 

19Lamʼatufutanaka tukanyi tami, Sambelu diaye diatongenyangenyaka utema 
ami. 

20Khumi ya dikanga ya kolo watudjaka akambu wa lukesu uma lʼolembe, 
Mbeyaka mbekesanela la ye uka? 

21Vo watusanganaka dia ntshela lumu la untu ololo kolo, Ndu dia ndjaka untu 
laha la unungu. 

22Latuyalaka keli lungeli lami, Unyashungu ami keli dive diʼeshamelu kami. 

23Ndi ambukaluya kolo yawo lʼete awo. Ndi ayalanya ne dia ehedia awo, 
Latuyalaka, Unyashungu asu, ayalanya. 

Esambu 95 

Usambu a Diandu la Otemwelo 

1Nyuyi, tuyimbeli Latuyalaka esambu lʼongenongeno! Tudjeli dive dia panda 
kasu dielu diʼongenongeno! 

2Tutshu la ntundu kandi, tutuwuki lusaka, Tuwimbeli esambu wa diandu 
lʼongenongeno! 

3Ne dia Latuyalaka keli Unyashungu a wuki, Ndi keli Khumʼekanga ka wuki 
ladiku dia ditemolatemola tshe. 

4Ndi atukimelaka ehongo wa la kete lu lunya landi, Ndu ete wʼekungu weli 
wandi. 

5Ndi kukanga ashi a waki, ndi kukatungi; Ndu kete, anya andi mbakayitungi. 

6Nyeso totemole, tokolami, Tukhuse adui la ntundu ka Latuyalaka Utungi asu. 

7Ndi keli Unyashungu asu; Shu teli antu wa lʼekambo kandi, La ekoko 
watundolombolaka la lunya landi. Nyulungi diui diandi elo! 

8Tanyukikitshaki etema anyu, uku akanyatshi la Meriba, Uku akanyatshi lushi 
luku la Masa, lʼusui wa shenga. 

9Leko, washenyu wakampimbi, Wakambedika, kuyanga vo wakenaka elimu ami. 

10Lolonga lako wakampenyahenya deku akami anei, Ku lakati nti: Etema wʼantu 
ane wambunganela; Hawulimbitela mbuka yami. 

11Diako mbakamatshibi la kele nti: Vo hawoto lu mumuya kami. 

Esambu 96 

Usambu a Diandu 
(1 Ek. 16:23-33) 

1Nyimbeli Latuyalaka usambu wʼuyuyu! Nyu wa la kete tshe, nyimbeli 
Latuyalaka! 

2Nyimbeli Latuyalaka, nyutumbuli lukumbu landi, Nyutaki dia panda kandi la 
lushi la lushi! 

3Nyusanyaki lutumbu landi lʼatei a wedja, La elimu andi wa mamba lʼatei antu 
tshe. 

4Latuyalaka keli wuki, ndi kukuki ntumbwama efula, Kukuki mbukama wama 
ladiku dia ditemolatemola tshe, 

5Ne dia ditemolatemola tshe diʼantu dieko dikishi. Keli Latuyalaka kakatungi 
ulungu. 

6Nemo la lutumbu weko la niundu kandi, Wulu la dimena weko lʼetemwelo 
kandi. 

7Nyu wauhu wʼantu, nyanduli Latuyalaka, Nyanduli Latuyalaka ne dia lutumbu 
la wulu andi! 

8Nyanduli Latuyalaka la lutumbu ledimi la lukumbu landi! Nyela elambu, nyoto 
lu aseke andi. 

9Nyotemole Latuyalaka lʼotemwelo wuleki dimena wa shikaa. Nyu wa la kete 
tshe, nyudidimaki la ntundu kandi! 

10Nyutelaki wedja nyati: Latuyalaka kuledi, Ndu andja watushikikalaka, haweyi 
nsutshasutshama. Unyashungu ayusambula akambu aha la shonodi. 

11Ulungu angenengene, kete atamanya ngenangena. Ashi a waki wadikitaki 
kame la diango tshe dieli loko. 

12Usui angenengene kame la diango tshe diatuyalaka loko. Etamba tshe wa 
lʼekunda wadjaki dielu diʼongenongeno 

13La ntundu ka Latuyalaka, ne dia ndi uyayi. Ndi uyayi dia ndjulumbuya kete: 
Ndi ayulumbuya andja la sambu kʼololo, La antu la mete kandi. 

Esambu 97 

Diulelu la Wulu wa Latuyalaka 

1Latuyalaka kuledi; kete yangenengene, Elui wʼantu watudjaseka lu asenga 
wayali la ongenongeno! 

2Wangi la udjima watudingaka. Sambu kʼololo la uluwanyi weko etshina ka kiti 
kandi ka diulelu. 

3Dja yatutshokaka la ntundu kandi, Yatutshumbaka atunyi weli lʼutshimba andi. 

4Angadimu andi watosenyaka andja, Kete yakenyi, yakasaki lukumba. 

5Ekungu wakalelo uku tsho la ntundu ka Latuyalaka, La ntundu ka Khumi ka 
kete tshe. 

6Ulungu atutaka dia sambu kandi kʼololo, Ku wedja tshe watenaka lutumbu 
landi. 

7Waku tshe watotemolaka ditemolatemola dia losela, Ndu watuyalaka la osemo 
ne dia dikishi diawo, wutshami sonwi. Nyu ditemolatemola tshe, nyotemole. 

8Siona akuki, ku akayala la ongenongeno; Ana wʼamantu wa Juda 
wakangenengene, Ne dia dumbwelu diaye, we Latuyalaka! 

9We Latuyalaka keli KhumʼUʼlungu ladiku dia kete tshe. We akediama etali 
ladiku dia ditemolatemola tshe. 

10Nyu wane watukaka Latuyalaka ngandji, nyuhetshaki kolo. Ndi katulamaka 
nyumu yʼekilami andi, Katatshungulaka uma lʼanya wʼantu a kolo. 

11Usasi atohetaka ne dia antu wʼololo, Ndu ongenongeno atuyalaka ne dia 
akanga wʼetema wʼusimbwi. 

12Nyu antu wʼololo, nyongenangenaki le Latuyalaka, Nyukaki lusaka ne dia 
mbuhoka lukumbu landi lʼekila! 

Esambu 98 

Diandu le Unyashungu ne Dia Ololo Andi 

1Nyimbeli Latuyalaka usambu wʼuyuyu, Ne dia ndi akatshi akambu wa mamba! 
Etambi kandi ka lunya la pami la lunya landi lʼekila wakukundjiya elembielo. 

2Latuyalaka akenya antu elembielo kandi, Akakenenadia ololo andi hwe la 
ntundu ka wedja. 

3Ndi akuho ngandji kandi ka shikaa la kolamelu yandi le khumbu ka Isariyele, 
Kuma tshe ya kete yakenyi elembielo ka Unyashungu asu. 

4Nyudjeli Latuyalaka dielu diʼongenongeno, Nyu wa la kete tshe! Nyeso nyimbi 
lʼongenongeno, nyimbi esambu wa diandu! 

5Nyimbeli Latuyalaka esambu wa diandu la losese, Nyuhelinganya dihumahuma 
la lundju lʼololo! 

6Nyudi pungi la amama, Nyudji dielu diʼongenongeno la ntundu ka 
Khumʼekanga, Latuyalaka! 

7Ashi a waki wadikitaki kame la diango tshe dieli loko. Ndu andja tshe la wane 
watudjaseka loko wangenengene. 

8Dula diʼashi diahumi saka, Akuna wadji dielu diʼongenongeno kame 

9La ntundu ka Latuyalaka! Ne dia ndi uyayi dia ndjulumbuya kete. Ndi 
ayulumbuya andja la sambu kʼololo, Ndu antu aha la shonodi. 

Esambu 99 

Kolamelu ya Latuyalaka le Isariyele 

1Latuyalaka kuledi, antu wasakaki kumba. Ndi atudjaseka ladiku dia akeruba, 
kete yadidimaki. 

2Latuyalaka keli wuki lu Siona. Ndi kahemedi antu tshe. 

3Wandulaki lukumbu laye la wuki la mamba! Ndi ekila kendi li! 

4Khumʼekanga ka wulu atulangaka elumbwelu kʼololo. We atushikikeka akambu 
wʼusimbwi, Atuluwanyaka elumbwelu ka sambu kʼololo lu Jakoba. 

5Nyutumbuli Latuyalaka, Unyashungu asu, Nyuyotemole lasuki la kihuna kandi 
ka nkitsha ekulu! Ndi ekila kendi li! 

6Mose la Arona lʼatei wa elombedi andi, La Samuele lʼatei a wane wakatemolaka 
lukumbu landi, Wakalombaka Latuyalaka, ku ndi akawaukelaka. 

7Ndi akateketaka la wo lu ekoho ka dingi. Vo wakalamaka elembe andi, Ndu 
didjangu diakandadjangela. 

8Latuyalaka, Unyashungu asu li, we akawaukela. We keli Unyashungu 
lakadimanyiaka, Kuyanga we akasuya ne dia munga yawo. 

9Nyutumbulaki Latuyalaka, Unyashungu asu. Nyôtemolaki la ukungu andi 
wʼekila, Ne dia Latuyalaka, Unyashungu asu eli ekila! 

Esambu 100 

Daku lu Eukelu ka Lusaka 

1Nyudjelaki Latuyalaka dielu diʼongenongeno, Nyu wedja tshe wa la kete! 

2Nyukambelaki Latuyalaka ulimu lʼongenongeno, Nyuyaki la ntundu kandi 
lʼesambu! 

3Nyeyi nyati: Latuyalaka keli Unyashungu! Ndi kakatutungi, wandi mbesu. Shu 
teko antu andi, ndu ekoko watunduleshaka. 

4Nyotoki lʼasuku wʼetemwelo kanui la lusaka, Ndu lu aseke andi la diandu! 
Nyuwukaki lusaka, nyutumbulaki lukumbu landi, 

5Ne dia Latuyalaka eli ololo! Ngandji kandi ka shikaa katuyalaka pundju, Ndu 
kolamelu yandi le wa lu nonga tshe. 

Esambu 101 

Daka Dia Ndjalaka Ololo 

1Dimi layimbaka dia kolamelu ndu dia sambu kʼololo Le ye, we Latuyalaka, 
kayumimbaka esambu wa diandu. 

2Dimi layokendakendaka la yewu lu mbuka kʼusimbwi. Kaandi ayuyuya le mi? 
Dimi layuyalaka la utema wʼololo, Lʼatei a luudu lami. 

3Dimi halukitsha dikambu dia kolo la ntundu kami. Dimi latuhetshaka lokewo 
lʼantu watunganelaka; Lo halusungana le mi. 

4Utema wa kolo amanganeli etali. Dimi handjulanga mbeya nduku dikambu dia 
kolo. 

5Dimi layulanya one latotendaka usukanyi andi. Dimi haluyala la memakana le 
kanga lahi, leli la utaku. 

6Ashu ami weko le akanga wa kolamelu wa lu wudja, Dia vo mbidjaseka la mi. 
One latokendakendaka lu mbuka kʼololo kayuyala ukambi ami. 

7One latuyakimoka lu akambu wa lukesu, hudjase lu luudu lami; One latutaka 
kashi, hutshikala la ntundu kami. 

8Pindju tshe, mbayumulanyaka antu wa kolo wa lu wudja, Dia nshila antu wa 
kolo ushiki uma lʼusumba wa Latuyalaka. 

Esambu 102 

Delu lu Nshi ya Pa 

1Latuyalaka li, uki dombelo diami, Etawo delu diami nkuma le ye! 

2Tumbisheki elundji kaye lu lushi lami la pa! Uhuke tui, unungi, Lamʼaketami, 
umbetawo esadi. 

3Nshi yami yambeta uku lungi, Weka ami wambulungula uku efuki ka dja, 

4Utema ami wambokomwama, wambolengela uku adiyu; Lambuhela ndu nde 
ma. 

5Uma lʼakhumu ami wʼokei, Weka ami wambumamana la emunyi. 

6Dimi lambufana uku teki dia lʼusui, Lambuyala uku ekuki ka lʼusui wa shenga. 

7Dimi latendaka, lambuyala uku esole, Kuyadjasedi lʼulumbi a luudu. 

8Atunyi ami watomonyolaka la lushi la lushi, Wane watumpetshaka 
watuntshibaka. 

9Dimi latolekaka utuku uku ma, Latosohanyaka asoi la dinono diami, 

10Ne dia ududu aye la kele kaye. We akambedia, ku akambikadja. 

11Nshi yami yatutaloka uku didjidji dia dikolo; Dimi lambolengela uku adiyu. 

12Keli we Latuyalaka, atulelaka pundju, Euhwelu kaye kayutshikalaka lu nonga 
tshe. 

13We ayunela, ayuka Siona ketshi. Etena ka mbuka Siona ketshi ambukuka, Ee, 
etena kakayasonola ambukuka, 

14Ne dia ekambi aye watukaka ave wʼuma leko ngandji, Watulangaka ditshu dia 
kete diʼuma leko. 

15Asi wedja wayuka lukumbu la Latuyalaka woma, Ndu khumi ya dikanga tshe 
ya la kete lutumbu laye. 

16Latuyalaka ayuhika Siona. Ndi ayene lu lutumbu landi leko. 

17Ndi atulungaka dombelo dia amenyi fono, Hatutunaka dombelo diawo. 

18Dikambu so diafundami dia menya nonga yayayi, Ku antu wahatuto, 
wayandulaka Latuyalaka. 

19Ndi atendaka uma lʼedjaselu kandi kʼekila; Uma lʼulungu katendaka Latuyalaka 
kete, 

20Dia mbuka tukuku tʼalelu wʼasi lukanu, Dia ntshungula wane wayanga 
ndjakema; 

21Dia antu nsanya dia lukumbu la Latuyalaka lu Siona, La dia diandu diandi lu 
Jerusalema, 

22Lamʼayusangana antu kame, Ndu waulelu dia ntemola Latuyalaka. 

23Ndi akakitshakitsha wulu ami lu mbuka, Akasusi nshi yami. 

24Dimi lakalombe nti: Unyashungu ami li, tombosaki lamʼeki nshi yami efula. We 
keli la deku diatuyalaka lu nonga tshe! 

25We kakahiki etshina ka kete edjedja, Ndu ulungu eli ulimu wʼanya aye. 

26Vo wayushisho, keli weme kayuyalaka; Vo tshe wayuyala esumbi uku emusu 
wʼahondo. We ayaengula uku dihondo, ku vo wayengwama. 

27Keli we, we atutshikalaka pupu, Deku diaye kema la ekumelu. 

28Ana wʼekambi aye wayudjaseka lu wudja awo pundju, La tukanula tawo 
wayushikikalaka la ntundu kaye. 

Esambu 103 

Diandu le Latuyalaka ne Dia Etshoko Andi 

1Utema ami, utumbuli Latuyalaka! Tshe keli lu lumu lami katumbuli lukumbu 
landi lʼekila! 

2Utema ami, utumbuli Latuyalaka, Tuhelaki etsha wʼololo wa Latuyalaka, 

3One latukudimanyiyaka kolo yaye tshe, Ndu latokonoyaka hemo yaye tshe; 

4One latushimbelaka lumu laye uma lu Difuku, Latukulembeka dembo dia kusu 
dia ketshi la ngandji ka shikaa; 

5One latukunduyaka lu deku diaye la diango diʼololo, Latukukaluyaka wulu 
wakiye olongo a pami uku pungu. 

6Latuyalaka atutshaka ololo, Atusambwelaka asuyami tshe la elumbwelu 
kʼusimbwi. 

7Ndi akalimbitshiyaka Mose mbuka yandi, Ndu asi Isariyele etsha andi. 

8Latuyalaka keli kanga ketshi la ngandji ka mamba. Ndi huki kele esadi, 
ambulula too la ngandji ka shikaa. 

9Ndi hatudjaka lʼuntu tamu pundju, Kuyanga ntshikala la kele pundju. 

10Ndi hatututshelaka uku kolo yasu, Kuyanga ntufuta uku ehedia asu. 

11Uku wanganyi ulungu la kete etali, Osoku mbeli ngandji kandi ka shikaa wuki 
le waku watuwukaka woma. 

12Uku wanganyi ehutwelu la edjelu, Mbatundutanganyiyaka ehedia asu etali. 

13Uku atusambaka umbutshi anʼandi, Mbatusambaka Latuyalaka wane 
watuwukaka woma, 

14Ne dia ndi mbeyaka uma lu na akatatungama. Ndi atuhoka ati: Ditshu mbesu. 

15Untu, nshi yandi yeko uku adiyu, Atulaka uku dembo dia lʼusui. 

16Lamʼatopepaka lopepe ladiku adio, dio diatushishoka. Ku dihuli diakidio 
hadieyama ntu. 

17Keli ngandji ka shikaa ka Latuyalaka katutshikalaka pundju, pundju, Le waku 
watuwukaka woma, Ndu ololo andi pulu ndu le tukanula tawo; 

18Le waku watulamaka daka diandi, Ndu le waku watuhoka elembe andi dia 
mbekitanyia. 

19Latuyalaka akakitsha kiti kandi ka diulelu lʼulungu. Diulelu diandi dieli ladiku 
dia andja tshe. 

20Nyutumbuli Latuyalaka, nyu andjelo andi! Nyu akanga a khudu utamanya, 
nyatutshaka aui andi, Nyatukitanyiyaka aui andi! 

21Nyutumbuli Latuyalaka, nyu lulimbilimbi landi tshe, Nyu ekambi andi 
watutshaka lulangu landi! 

22Nyutumbuli Latuyalaka, nyu ditungatunga diandi tshe, Lʼahuli tshe wa diulelu 
diandi! Utema ami, utumbuli Latuyalaka! 

Esambu 104 

Latuyalaka Atulamaka Etungelu Kandi 

1Utema ami, utumbuli Latuyalaka! We Latuyalaka, Unyashungu ami, we keli 
wuki utamanya! We kolotshi nemo la lutumbu! 

2We katuyakumbaka lʼusasi uku dihondo, Katunanulaka ulungu uku dihondo. 

3We atuhikaka dikoho dia luudu laye lʼashi, Ateteka wangi pusupusu kaye, 
Atahemaka lu ahafu wa lopepe. 

4We ateteka pepe akendji aye, La nyumbi ya dja ekambi aye. 

5We akashikike kete lu dikitshelu diayo, Diako mbahayasukasukaki pundju. 

6We akayikumbi lʼashi a waki uku dihondo, Ashi wakambela ladiku diʼekungu. 

7La luhangu laye mbakawadiangana, Wakahandjo la diui diaye dia dikhungula. 

8Ekungu wakambela, ku ekidi wakahulo Lu ahuli wakayatungela. 

9We akadjela ashi ulelu wahawatulekanaka, Diaha vo nkumba kete ntu. 

10We atokediaka ekedi utsha lʼekidi, Watokelaka lʼasa akuna. 

11Vo watonoshaka nyama tshe ya lʼesui, La mangana yatonokaka ashi awo. 

12Fudu ya lʼulungu yatahemaka lʼemamu awo, Yatimbaka lu etamba. 

13Uma lʼedjaselu kaye ka ladiku katuyoloyaka ekungu; Kete yambulula la elua 
wʼelimu aye. 

14We katutundjaka adiyu dikambu dia dungalunga, La tumbatumba ne dia 
ehumba wʼantu, Dia vo ngonya mbu ya nde la kete; 

15La wanu watongenyangenyaka etema awo, Ndu iso ka ningialingia dundji 
diawo, La dia nde dia mbisha nyumu yawo wulu. 

16Etamba wa Latuyalaka watulutaka, Etamba a waki wa la Lebanona 
wakandune. 

17Leko katuhikaka fudu kefu yawo; Eki atuhikaka kefu kato lu etamba wʼetali la 
wa leko 

18Lu ekungu wʼetali watengolaka peli, Lʼatei ave katushamaka etumba. 

19Ndi akatungi ngondo dia nkahanya tena; Unya mbeyaka etena katuwudjaka. 

20We atelaka udjima, ku vo watuyalaka utshu: Okone nyama ya lʼukunda 
yatengolaka; 

21Esongo wa tambwe watulelaka lʼokongo wa nyama, Watuyangaka ma diawo le 
Unyashungu. 

22Unya ambuhuto, ku yo mangana, Dia ntetama lu ahuli ayo watuyushamaka. 

23Ku untu atutshokaka lʼulimu andi, Atukambaka edja ndu dikolo. 

24Latuyalaka li, ndi elimu aye efula li! La yimba mbakayetungi tshe Kete 
yambulula too lʼekundji aye. 

25Uhenda ashi a waki: Loko katokendakendaka diango diaheyama mbala, Ndu 
nyama ya tutshitshe ndu ya waki. 

26Loko katokendakendaka mashua, Ndu shimiamba, lakayatungi dia ndi 
kenyaka loko. 

27Nyama yako tshe yatulungamelaka le ye, Dia we mbasha ma lu tena diadio. 

28We atuwashaka, ku vo watudiosaka. We atuknukulaka anya, ku vo watulutaka 
diango diʼololo. 

29Lamʼatuyusheka elundji kaye, vo watukananaka. Lamʼatuyosaka nyumu yawo, 
vo watuvokaka, Watukadimoka ditshu ntu. 

30We katutumaka lumu laye, mbatuwutungamaka; We katukadimulaka kete 
uyuyu. 

31Lutumbu la Latuyalaka latshikalaki pundju! Latuyalaka angenangenaki dia 
elimu andi! 

32Ndi atendaka kete, ku yo yatudidimaka. Ndi atunandaka ekungu, ku vo 
watututoka dinga. 

33Dimi layimbelaka Latuyalaka esambu nshi tshe ya lumu lami, Layandulaka 
Unyashungu ami kamʼekimi la lumu. 

34Tukanyi tʼutema ami tayali ololo le ndi! Dimi layongenangenaka le Latuyalaka. 

35Atshi wa kolo washili la kete, Antu wa kolo tawuyalaki ntu! Utema ami, 
utumbuli Latuyalaka, Ee, nyutumbuli Latuyalaka! 

Esambu 105 

Usambu wʼEukelu ka Lusaka 
(1 Ek. 16:7-22) 

1O! Nyukaki Latuyalaka lusaka, nyetaki lukumbu landi, Nyusanyiaki antu dia 
etsha andi! 

2Nyuwimbelaki esambu, nyuwandulaki, Nyutaki dia elimu andi wa mamba! 

3Nyongenangenaki lu lukumbu landi lʼekila. Etema a wane watuyangaka 
Latuyalaka, wangenangenaki! 

4Nyuyangaki Latuyalaka ndu wulu andi. Nyutetemalaki nyanga elundji kandi! 

5Nyuhoki akambu wa mamba wakandatshi, Ee, tulimbitelu tandi ta mamba la 
dumbwelu diʼuma lʼunyo andi, 

6Nyu tukanula tʼAbarahama ukambi andi, Nyu ana wa Jakoba, esonami andi! 

7Latuyalaka keli Unyashungu asu. Dumbwelu diandi diatuyalaka lu kete tshe. 

8Ndi atuhoka daka diandi pundju, Ndu diui diakandadjanga edja ndu nonga 
kinunu, 

9Daka diakandadji la Abarahama, La etshibelu kakandatshibela Isaka. 

10Ndi akashikike daka diako, uku olembe le Jakoba, Ee, daka dia pundju le 
Isariyele, 

11Ati: Layukusha kete ya Kanana, Etenyi kaye kʼukito. 

12Lamʼakiwo kema kambi, Atoi wʼantu la angendangenda lu kete yako; 

13Ndu lamʼakawatekekoka lu wudja la wudja, La uma lu diulelu dimotshi utsha 
le antu akina, 

14Ndi kumbetawo untu mbatshela kolo. Ndi akahangwela khumi ya dikanga dia 
dikambu diawo, 

15Ati: Tanyunandaki wane wakamakiti iso, Ndu tanyutshelaki amvutshi ami 
kolo! 

Akambu wa Mamba wa Latuyalaka lu Dikambu Dia Isariyele 

16Ndi akatumi ndjala ka kasha lu kete, Akadihi mbuka tshe ya nkundja mbu ya 
nde. 

17Ndi akatumi untu la ntundu kawo, Josefu lakasundjama lu fumbi. 

18Ekulu andi wakahambo lʼekodi, Wakukeleka molola lu kingu, 

19Edja ndu lamʼakashidiyama diui diakandati, Edja ndu diui dia Latuyalaka 
diakawedika. 

20Khumʼekanga akatumi diui dia ntuntshungula, Umbuledi wʼantu 
akutshungula. 

21Ndi akawudji uwandji wa luudu landi, La umbuledi wa diango diandi tshe, 

22Dia ndi nkeleka ewandji uku akandalangi, Ndu mbetsha dihangamendi diandi 
akambu wa yimba. 

23Isariyele akayi lu Edjibitu, Ee, Jakoba akayudjase lu kete ya Hama. 

24Unyashungu akasha wudja andi diwutshi, Akawaete akanga a wulu ndeka 
atunyi awo. 

25Ndi akakadimula etema awo dia vo mpetsha wudja andi, La dia vo nkesa 
ekambi andi. 

26Ndi akatumi ukambi andi Mose, Ndu Arona lakandasonola. 

27Vo wakawaenya tulimbitelu tandi, La akambu andi wa mamba lu kete ya 
Hama. 

28Ndi akatumi udjima, akuhindja tshududu. Ku vo wakatetemala mpedia diui 
diandi. 

29Ndi akakadimula ashi awo dikila, Akadiaki nsi yawo. 

30Kete yakalulanela lʼekole, Pulu ndu lu mvudu ya khumi ya dikanga yawo. 

31Ndi akati diui, ku tshingu yakafulanela, Ndu shidi lu beke tshe dia kete yawo. 

32Ndi akaloshiya ngimbi ka mboko lu dihuli dia mvula, Ndu nyumbi ya dja lu 
wudja awo. 

33Ndi akalanya ekodi awo wʼelua ndu etamba awo wa fingu, Akokola etamba wa 
lu wudja awo. 

34Ndi akati diui, ku endjo wakayi, Ndu akata waheyama mbala. 

35Vo wakali tumbatumba tshe dia lu kete yawo, Wakamani dinela dia lu dikambo 
diawo. 

36Ndi akadiaki ana wa nundu tshe lu kete yawo, Ditatelu tshe dia wulu awo. 

37Ndi akatundja wudja andi la fesa la paunyi, Nduku otoi aki wodu lʼatei wauhu 
andi. 

38Lamʼakatumbi asi Isariyele, asi Edjibitu wakangenangena, Ne dia woma awo 
wakawandi. 

39Ndi akakokola dingi, akakumbi; Ndu dja, dia mbasenya lʼutshu. 

40Vo wakolombe, ku ndi akatumela tuluhu; Akalutsha la ma diʼuma lʼulungu. 

41Ndi akakomola dive, ku ashi wakafuko; Ku vo wakakele uku okedi lu kete 
yʼufumbu. 

42Ndi akuho diui diandi diʼekila, Ndu Abarahama ukambi andi. 

43Ndi akatundja wudja andi lʼongenongeno, Esonami andi la esambu 
wʼongenongeno 

44Ndi akawasha kete ya wedja. Ku vo wakayala akanga wʼelua wʼelimu wa wedja 
ako, 

45Dia vo nama adjangu andi, La nkitanyia elembe andi. Ee, nyanduli Latuyalaka! 

Esambu 106 

Etombokwelo ka Isariyele 

1Nyanduli Latuyalaka! Nyukaki Latuyalaka lusaka, ne dia ndi eli ololo, Ngandji 
kandi ka shikaa katuyalaka pundju! 

2Akona ayeya mvuta etsha a waki wa Latuyalaka, Kana nyangaka lukumu la 
diandu diandi tshe? 

3Wane watuyelaka sambu kʼololo weli la otshoko, Ndu wane watutshaka ololo 
tena tshe! 

4Latuyalaka li, umbuhoki la ololo aye lamʼatuyutshelaka wudja aye! Uyi le mi la 
panda kaye, 

5Dia dimi mena diese diʼesonami aye. Ku dimi layongenangena dia ongenongeno 
wa wudja aye, Ndu layuyasema kame lʼukito aye! 

6Takatshi kolo uku washesu, Shu takayala la uhedia, takatshi kolo. 

7Washesu kunkana yimoa dia akambu aye wa mamba wa lʼEdjibitu. Vo kumbuho 
wuki wa ngandji kaye ka shikaa. Vo wakayala la uhedia lʼumamu wʼuduwa, ee, 
Uduwa a Tilili. 

8Keli ndi akashimbela ne dia lukumbu landi, Dia menya wulu andi wa mamba. 

9Ndi akahangwela Uduwa a Tilili, ku vo wakumi, Okone ndi akawaetsha lʼohongo 
uku lʼusui. 

10Ndi akashimbela uma lʼanya wa one lakahetshaka, Akatshungula uma lʼanya 
wʼutunyi. 

11Ashi wakakhukumela atunyi awo. Nduku otoi lʼatei awo akatshikala. 

12Ku vo waketawo aui andi, Wakawimbela esambu wa diandu. 

13Keli kemʼedja, vo wakuhela elimu andi, Kunkungela tukanyi tandi. 

14Keli vo wakaleki ndjela nangu yʼalimba awo lʼusui, Ndu wakahimbaka 
Unyashungu lʼusui wa shenga. 

15Ndi akawasha kene kakawalangi, Keli etema awo wakumi. 

16Vo wakuki Mose kandjema lu pangu kawo, Ndu Arona ukilami wa Latuyalaka. 

17Ku kete yakate, yakamene Datana, Yakakhukume ului wakayeli Abirame. 

18Ku dja yakahete lʼatei awo, Lumbi la dja lakatshumbi antu wa kolo. 

19Vo wakatshi yana ya ngombe lu Horeba, Wakatemola etemolatemola ka 
lolelola, 

20Wakengonya lutumbu lawo La efanyelu ka ngombe katolekaka adiyu. 

21Vo wakuhela Unyashungu, Ushimbedi awo, Lakatshaka akambu a waki lu 
Edjibitu, 

22Lakatshi elimu a waki lu kete ya Hama, La akambu wa mamba lʼUduwa a Tilili. 

23Okone mbakandati dia mbashila ushiki; Keli Mose, osonami andi, akahakema 
lʼasandi lʼantu, Diaha ndi mbalanya. 

24Vo wakonyola kete yʼololo, Kumbetawo diui diandi. 

25Vo wakangunanguna lu mvudu yawo yʼapema, Kunkitanyia diui dia 
Latuyalaka. 

26Diako mbakandeme lunya landi, mbakandatshibi Dia mbalanya lʼusui, 

27Ndu dia nanya tukanula tawo lʼatei a wedja, La mbahandjula lu wedja tshe. 

28Vo wakamamema Bala-Peore, Wakali elambu wakawalambula djimu. 

29Vo wakawukia kele uma lʼetsha awo, Ku asui a wulu wakayi le wo. 

30Ku Finehasi akunela, akoto wulu lu dikambu, Ku asui wakashili. 

31Dikambu diako diakalema le ndi uku sambu kʼololo, Lu nonga la nonga pundju. 

32Vo wakukia Latuyalaka kele ndu lasuki lʼashi wa Meriba, Ku Mose akasuwi lu 
dikambu diawo, 

33Vo wakahindja utema andi, Ku ndi akatundja aui waki kunkuka lʼelomo andi. 

34Vo kundjaka akanga a kete, Uku akawadjangela Latuyalaka. 

35Keli vo wakekesanela lʼasi wedja, Wakeki ditshelu diawo. 

36Vo wakakambela dikishi diawo ulimu, Diako diakayala utakanya le wo. 

37Vo wakadiakela djimu anʼawo wʼapami La anʼawo wʼamantu. 

38Vo wakatundja dikila diʼantu waha la unungu, Ee, dikila dia ana awo wʼapami 
ndu dia anʼawo wʼamantu, Wakadiakela dikishi diʼasi Kanana, Ku kete yakalana 
la dikila. 

39Osoku mbakawayalanya lʼetsha awo, Mbakawaseke Unyashungu lu ditshelu 
diawo. 

40Okone Latuyalaka akatamanya mbuka wudja andi kele, Akenge antu andi 
diengekhu. 

41Ndi akakimo lʼanya wʼasi wedja, Ku waku wakahetshaka wakawaulela. 

42Atunyi awo wakasuyaka, Vo wakalembiama la tshina dia wulu awo. 

43Ndi akatshungulaka tena tshe. Keli vo wakayalaka la uhedia lu tukanyi tawo, 
Wakayalaka amenyi fono ne dia kolo kawo. 

44Keli Latuyalaka akendi fono yawo Lamʼakanduki delu diawo. 

45Ndi akuho daka diandi le wo, Akalembe utema, ne dia efula ka ngandji kandi 
ka shikaa. 

46Ndi akawaukamia ketshi Ndu le waku tshe wakalungaka fumbi. 

Elombelo ka Nkundja Etshungwelu 

47Latuyalaka, Unyashungu asu, utushimbeli! Utukaluya uma lʼatei a wedja, Dia 
shu mbukaka lukumbu laye lʼekila lusaka, La dia shu ndeka nkandula. 

48Latuyalaka, Unyashungu wa Isariyele, atumbwami Pundju, pundju! Antu tshe 
wataki vati: Ayali osoku! Nyanduli Latuyalaka! 

Esambu 107 

BUKU DIA TANU 
Latuyalaka Katushimbelaka Antu Uma lʼOhenyohenyo 

1Nyukaki Latuyalaka lusaka, ne dia ndi eli ololo, Ngandji kandi ka shikaa 
katuyalaka pundju! 

2Wane wakatshungwama le Latuyalaka, wataki dikambu diako; Waku 
wakandatshungula uma lʼanya wʼatunyi, 

3Wakandakaluya uma lu kete kina, Uma lʼehutwelu la edjelu ka unya, Ndu uma 
la diku la ngelʼa kushi! 

4Vo wakatekekoka lʼusui wa shenga ya wulu, Kuntana ngelu ka vo mbidjase. 

5Vo wakadienyi la ndjala la pusa kʼashi; Ku etema awo wakalembe. 

6Vo wakalelela Latuyalaka lu pa kawo, Ku ndi akatshungula uma lu toshoko 
tawo. 

7Ndi akalombolaka lu mbuka kʼusimbwi, Dia vo ntukuma lʼusumba wa vo 
mbidjase. 

8Dimi lambukumbula dia antu ntumbula Latuyalaka, Ne dia ngandji kandi ka 
shikaa, Ndu ne dia elimu andi wa mamba le antu! 

9Ndi atunduyaka utema weli la pusa, Atuludiaka utema weli la ndjala la mbu ya 
nde yʼololo. 

10Antu wakadjaseka lu udjima la lu didjidji dia nyoi, Wukelekami lu asui ndu lu 
molola, 

11Ne dia vo wakatuni aui wa Unyashungu, Ndu wakonyola tukanyi ta 
KhumʼUlungu. 

12Diako mbakandahekuya etema awo lʼelimu a wulu. Vo wakako, ku nduku untu 
akeyi mbakimanyia. 

13Vo wakalelela Latuyalaka lu pa kawo, Ku ndi akatshungula uma lu toshoko 
tawo. 

14Ndi akatundja uma lu udjima, ndu uma lu didjidji dia nyoi, Akahimbula ekodi. 

15Dimi lambukumbula dia antu ntumbula Latuyaiaka, Ne dia ngandji kandi ka 
shikaa, Ndu ne dia elimu andi wa mamba. 

16Ndi atuhandjulaka kuki yʼehotela, Atokolaka esimbi wa mbulu. 

17Akanga a dinginya wakasuyamaka, Ne dia ehedia awo, ndu kolo yawo. 

18Vo wakengaka wehu tshe wa ma diengekhu, Wakasukanaka lʼasuku wa nyoi. 

19Vo wakalelela Latuyalaka lu pa kawo, Ku ndi akatshungula uma lu toshoko 
tawo. 

20Ndi akatumi diui diandi, akakonoya, Akahandja uma lu waumbu. 

21Dimi lambukumbula dia antu ntumbula Latuyalaka, Ne dia ngandji kandi ka 
mamba, Ndu ne dia elimu andi wa mamba le antu. 

22Dimi lambukumbula dia vo nambula elambu wa eukelu ka lusaka, La dia vo 
nyanganyaka lukumu lʼelimu andi lu esambu wʼongenongeno. 

23Antu watuhuloka lu mashua lu ndjali ya waki, Watutshaka elimu ladiku dia 
ashi a waki. 

24Vo watenaka elimu wa Latuyalaka, La akambu andi wa mamba lʼatei a 
dingunda. 

25Ndi atutaka diui, atopepiaka lopepe la ngimbi, Latunyiaka asukhu. 

26Ku vo watumbelaka utsha lʼulungu, watuhuloka utsha lʼohongo. Etema awo 
watuyalaka ladiku, ne dia pa kawo. 

27Vo watundamaka la yimba tshimba, watusukosukoka uku umbidjoki. Ku 
yimba yawo yatushishoka tshe. 

28Vo wakalelela Latuyalaka lu pa kawo, Ku ndi akatshungula uma lu toshoko 
tawo. 

29Ndi akalembohaya ngimbi, Ku asukhu wakalembohala yoo. 

30Vo wakangenangena ne dia asukhu ako wakanyukama. Ku Latuyalaka 
akalombola utsha lu dibungu diakawakumbulaka. 

31Dimi lambukumbula dia antu ntumbula Latuyalaka, Ne dia ngandji kandi ka 
shikaa, Ndu ne dia elimu andi wa mamba le antu. 

32Wutumbulaki lʼului wʼantu andi, Wawandulaki lu lusanganya la 
dihangamendi! 

33Ndi atukadimulaka ekedi usui wa shenga, La teko diʼashi, kete yʼufumbu; 

34Ndu kete yʼeteto, shenga ya leho, Ne dia kolo ya waku watudjaseka loko. 

35Ndi atukadimulaka usui wa shenga landa, Ndu kete yʼufumbu teko diʼashi. 

36Leko katunduladiaka avushi ndjala, Dia vo mpika usumba wa vo mbidjase; 

37Dia vo nkamba dikambo la mune kuno yʼekodi wʼelua, Dia vo najalaka la dinela 
uma loko. 

38Ndi atatshokolaka, ku vo watufulanelaka utamanya. Ndi hatetawoka ngombe 
yawo nkitakita. 

39Tena dimotshi vo watukitakitaka, Watukiyanaka uma lu wengiya, pa, la 
nyangu. 

40Ndi atonyolaka antu a waki, Atuwaekekuyaka lʼusui wa shenga, lene aha 
mbuka. 

41Ndi atediaka uhumbi, atuwunyaka uma lʼasui, Atufudiaka khumbu kandi uku 
limba la dungalunga. 

42Antu wʼololo wayenaka dikambu ne, wayongenangenaka, Keli kolo tshe 
kayudiha unyo. 

43Ku akanga a yimba wayulamaka akambu ane, Ndu wayukanaka yimba la 
ngandji ka shikaa ka Latuyalaka. 

Esambu 108 

Dombelo dia Ndeka Utunyi Wulu 
(Esam. 57:7-11; 60:5-12) 

1Unyashungu li, utema ami ambukikitala! Dimi layimbaka esambu, Ee, 
layimbaka esambu la wulu ami tshe. 

2Dikimbi diami la losese lami, nyemo! Dimi dime layeto la kesekese. 

3Latuyalaka li, dimi layukutumbulaka lʼatei antu! Dimi layukimbelaka esambu 
wa diandu lʼatei a wedja, 

4Ne dia ngandji kaye ka shikaa nkumaka pulu ndu lʼulungu, La kolamelu yaye 
pulu ndu lu wangi. 

5We Unyashungu, utumbwami ladiku diʼulungu! Lutumbu laye layali ladiku dia 
kete tshe. 

6Utukeli, utushimbeli la lunya laye la pami, Dia elangimi aye ntshungwama. 

7Unyashungu kata lʼekila kandi ati: Layongenangena, Layukahanya Shekeme, 
ndu layukaha ukidi wa Sukota. 

8Ngiliyade kami keto, ndu Manase kami. Efarayima eli ukumbo wʼote ami, Juda 
keli danga diami dia diulelu; 

9Moaba keli donga diami dia mboka; Ladiku dia Edome kayumukadja sabata 
yami; Layudja dielu diʼongenongeno ladiku dia Filistiya! 

10Akona ayunkumia lʼusumba a wulu? Akona atonombola utsha lʼEdome? 

11Unyashungu li, aha we kakatusukula? Unyashungu li, we hayutsho kame lʼelui 
asu wʼalimbi! 

12Utukimanyia dia nembia utunyi, Ne dia ekimanyelu kʼuma le untu keli 
anyanya. 

13Uma le Unyashungu, mbayutuyala andeki wʼutamanya, Ne dia ndi ayukamela 
atunyi asu la tshina diʼakaka andi. 

Esambu 109 

Delu Dia Nsomboya 

1We Unyashungu, latumutumbulaka, tolembohalaki! 

2Antu wa kolo la akanga a kashi watumbaselaka enyo, Watutaka akambu wa 
kashi dikambu diami. 

3Vo watunyingaka lʼaui wa luhetshu, Watondoshaka oloshalosha. 

4Lamʼatumuwaukaka ngandji, ku vo watumpetshaka. Keli dimi latuyakimoka lu 
dombelo. 

5Vo watukaluyaka kolo lʼololo, La lutunu lu ngandji kami. 

6Etawo untu a kolo mbulela utunyi ami, Ndu osongwedi memala lu lunya landi 
la pami! 

7Lamʼayuwulumbuya, ndi kayali la unungu; Ndu dombelo diandi kadiuyali kolo 
ketu! 

8Ususi nshi yandi, Ukina akiti ulimu andi! 

9Anʼandi wayali ditshiki, Ndu wadendi, wadi aki udu! 

10Anʼandi wayali tekeko, watalombaka diango, Watayangaka mbu ya nde lu 
ahuli wa ndjetete. 

11Osondjanyi ahotole kene tshe keli la ndi, Antu kʼantu wamani ekundjelu 
kʼulimu andi! 

12Tetawoki untu mbutshela la memakana, Kana mbuka anʼandi wa ditshiki 
ketshi. 

13Anʼandi washili ushiki, Kumbu yawo yashisho pundju. 

14Ehedia a washi watshikali euhwelu la ntundu ka Latuyalaka, Kolo ka nyangu 
tashishoki la ntundu kaye. 

15Yo yatshikalaki la ntundu ka Latuyalaka, Dia ndi minya euhwelu kawo uma lu 
kete, 

16Ne dia ndi akuhela ntshela antu la ketshi, Akasuya usi wula la omenyi fono, 
Edja ndu lamʼakandadiaki kanga utema a mbate! 

17Ndi katulangaka mbidjanela mananu, mananu kayali le ndi! Ndi 
lahatulangiyanaka etshoko, etshoko wamo uma le ndi! 

18Ndi akalote mananu uku dihondo. Yo yadiangani lu dimba diandi tshe uku ashi, 
Ndu lu weka andi uku iso. 

19Mananu yako yayali le ndi uku dihondo diatundolotaka, Uku uya 
watundolotaka nshi tshe. 

20Difutu dia atunyi ami uma le Latuyalaka diayali osoku, Dia waku watoteketaka 
kolo dikambu diami! 

21Keli we Latuyalaka, Khumadiondjo, untsheli ololo ne dia lukumbu laye. 
Untshunguli, ne dia ngandji kaye ka shikaa keli ololo! 

22Usi wula la omenyi fono mbemi, Lambuhomo puta lʼutema ami. 

23Dimi lutsha mbeta uku dedi dia dikolo, Lambuhanwima uku dikata. 

24Adui ami waya wodu uma lʼekilelu ka ma, Ndu dimba diami diambonda. 

25Dimi lambuyala omonywami le wo, Lamʼatuwumendaka, watusutshaka ete 
awo. 

26Latuyalaka, Unyashungu ami li, unkimanyia! Unshimbeli uku eli ngandji kaye 
ka shikaa le mi, 

27Dia vo mbeya vati: Lunya laye lone, We, Latuyalaka, kambutsha dikambu ne! 

28Wambidji mananu, keli we ontshokole; Lamʼunelawo, vo wutshami sonyi, Keli 
ukambi aye angenengene. 

29Atunyi ami wavu sonyi, Wayakumbi la sonyi uku dihondo! 

30Layukaka Latuyalaka lusaka la wuki lʼunyo, Ee, dimi layutumbulaka lʼatei ului 
wʼantu. 

31Ndi atemalaka lu lunya la pami lʼusi wula, Dia mbushimbela uma le waku 
watuwudjaka mananu. 

Esambu 110 

Latuyalaka Ambusha Khumekanga Diulelu 

1Latuyalaka akatela Khumemi Udjase lu lunya lami la pami, Edja ndu 
lamʼayumukitsha atunyi aye la tshina diʼakaka aye. 

2Latuyalaka ayusimbula danga dia wulu aye uma lu Siona ati: Uleli lʼatei atunyi 
aye! 

3Lu lushi layuyuyala khumʼekanga, Wudja aye wayuyakimo lʼongenongeno, Uku 
alimbi aye wolotshami eloto wʼekila. Ku wulu aye wayuyalaka la kesekese uku 
lopopo. 

4Latuyalaka hukadimo uma lu diui diakandatshibi ati: We keli olombedi pundju, 
Wuhu weli Melekizedeke. 

5Khumadiondjo ludjashi lu lunya laye la pami, Ayowediawedia khumi ya 
dikanga lu lushi la kele kandi. 

6Ndi ayulumbuya asi wedja, ahuli tshe wayulula lʼedu. Ndi ayowediawedia ete 
wa wedja. 

7Ku khumʼekanga ayono ashi uma lʼokedi wa lu mbuka. Uma lu dikambu so, 
mbayundedia ote. 

Esambu 111 

Elamelu ka Latuyalaka le Wudja Andi 

1Nyandulaki Latuyalaka! Dimi layuwandulaka lʼutema ami tshe, Lu ului wʼantu 
wʼololo ndu lu lusanganya. 

2Elimu wa Latuyalaka weli waki. Waku tshe watongenangenaka, watekaka. 

3Ulimu andi watuyalaka nemo la lutumbu; Sambu kandi kʼololo katutshikalaka 
pundju. 

4Ndi atuhulaka antu dia etsha andi wa mamba. Latuyalaka kuludi too la ngandji 
ka mamba la ketshi. 

5Ndi atushaka wane watuwukaka woma mbu ya nde, Atuhoka daka diandi tena 
tshe. 

6Ndi akenya wudja andi wulu wʼetsha andi, Lamʼakandawasha ukito a wedja. 

7Elimu wʼanya andi weli mete la uluwanyi. Adjangu andi tshe weli shikaa. 

8Vo wakatshama la mete la sambu kʼololo, Watushikikalaka pundju. 

9Ndi akatumela wudja andi etshungwelu, Akashikike daka diandi pundju. 
Lukumbu landi leko ekila la nemo. 

10Woma wa Latuyalaka weli etatelu ka yimba. Waku tshe watulamaka dikambu 
ne, weko la ewu kʼololo. Lutumbu landi latutshikalaka pundju. 

Esambu 112 

Engonelo ka One Latukaka Latuyalaka Woma 

1Nyandulaki Latuyalaka! Untu latukaka Latuyalaka woma atuyalaka la otshoko. 
Ndi katongenangenaka utamanya lʼelembe andi. 

2Tukanula tandi wayuyala akanga a wulu la kete. Lolonga lʼantu wʼololo 
wayuyala lʼotshoko. 

3Diese la ongonyi weko lu luudu landi, Ku ololo andi atutshikalaka pundju. 

4Lu dikambu dia untu ololo usasi atohetaka lʼudjima, Le one leli uluwanyi, luludi 
too la ketshi la ngandji. 

5One latukanaka ketshi, ndu latosondjanyaka, Atuyalaka lʼongenongeno. Ndi 
ayutshaka akambu andi la sambu kʼololo. 

6Untu ololo hayusutshasutshama, La euhwelu kandi katutshikalaka pundju. 

7Ndi hayuka kumu ya kolo woma. Utema andi ambukikitala, atekamaka le 
Latuyalaka. 

8Utema andi ambushikikala, ndi hayuka woma, Edja ndu lamʼayundena kene 
kalangandi le atunyi andi. 

9Ndi atukahaka, atushaka ahumbi. Sambu kandi kʼololo katutshikalaka pundju. 
Ote andi ayediama la lutumbu. 

10Lamʼayena untu a kolo dikambu ne, ndi ayuka kele. Ndi ayokeketanya anyu, 
ayushisho. Lulangu lʼuntu a kolo layushila. 

Esambu 113 

Diandu ne Dia Embiyelu ka Kanga Ndjakitshakitsha 

1Nyandulaki Latuyalaka! Nyu ekambi wa Latuyalaka, nyuwandulaki, Nyandulaki 
lukumbu la Latuyalaka! 

2Lukumbu la Latuyalaka latumbwamaki Kakiane ndu pundju! 

3Lukumbu la Latuyalaka latumbwami, Uma lʼehutwelu edja ndu lʼedjelu ka unya! 

4Latuyalaka eli ladiku dia wedja tshe, La lutumbu landi ladiku diʼulungu. 

5Akona edimi la Latuyalaka, Unyashungu asu? Ndi katudjaseka ladiku lu kiti 
kandi. 

6Ndi atukaka ashu andi Lʼulungu ndu la kete. 

7Ndi atunyaka usi wula uma lu ditshu, Ndu omenyi fono uma lu diala. 

8Ndi atuwadjaka lu elui wʼantu a waki, Ee, kame lʼana wa khumi ya dikanga. 

9Ndi atushaka umuntu lʼekumba diwutshi, Atuweteka umbutshi wʼongenongeno 
lʼatei wa anʼandi. Nyandulaki Latuyalaka! 

Esambu 114 

Akambu wa Mamba wʼEtumbelu 

1Lamʼakatumbi Isariyele uma lʼEdjibitu, Lamʼakangana khumbu ka Jakoba uma 
lu wudja wateketa oteketa ukina, 

2Juda akayala etemwelo ka Latuyalaka, La Isariyele diulelu diandi. 

3Ashi a waki wakenyi dikambu so, wakalawo, La ashi wa Jorodana wakakele 
edikudiku. 

4Ekungu wakalimbolimbo uku waumi wʼekoko, Ndu akuna uku tana tʼekoko. 

5We, ashi a waki, ukundi ambuyulawo? Ndu we, Jorodana, ukundi ambuyokela 
edikudiku? 

6Nyu ekungu, ukundi ambunyulimbolimbo uku waumi wʼekoko? La nyu akuna 
uku tana tʼekoko? 

7We kete, udidimaki la ntundu ka Khumadiondjo, Ee, la nitundu ka Unyashungu 
a Jakoba, 

8Lakakadimula dive ungunda wʼashi, La dive dia lunyu eteko kʼashi. 

Esambu 115 

Unyashungu la Dikishi 

1Tawututumbulaki shu, we Latuyalaka, tawututumbulaki! Keli lukumbu laye 
latumbwami, Ne dia ngandji kaye ka shikaa, ndu mete kaye. 

2Ukundi atumbulaka wedja vati: Lendʼeli Unyashungu awo? 

3Keli Unyashungu asu eko lʼulungu, Atutshaka kene tshe kalangandi ntsha. 

4Dikishi diawo dieli fesa la paunyi, Ulimu wʼanya wʼantu mbedio. 

5Dio dieko la enyo, keli hadioteketa; Dio la ashu, keli hadienyi; 

6Dio la atui, keli hadiuki; Dio lʼehembe, keli hadiuki sulu; 

7Dio lʼanya, keli hadiunanda; Dio lʼekulu, keli hadiokendakenda, Nduku diui 
diatutumbaka uma lu weudi adio. 

8Waku watudiselaka, watufanaka la dio. Osoku mbatuyalaka ndu untu tshe 
latudiekamaka. 

9Isariyele li, ekamaki Latuyalaka! Ndi keli ekimanyelu kawo la engawo kawo. 

10Khumbu ka Arona li, ekamaki Latuyalaka! Ndi keli ekimanyelu kawo la engawu 
kawo. 

11Nyu wane watukaka Latuyalaka woma, nyuwekamaki! Ndi keli ekimanyelu 
kawo la engawu kawo. 

12Latuyalaka atutukanelaka; ndi ayutotshokola. Ndi ayotshokola khumbu ka 
Isariyele, Ayotshokola khumbu ka Arona. 

13Latuyalaka ayotshokola waku watuwukaka woma, Ndu antu wa tshitshe ndu 
antu a waki. 

14Latuyalaka anyenyaki olo, Ndu nyu ndu anʼanyu. 

15Nyotshokwami le Latuyalaka, Lakatungi ulungu la kete! 

16Ulungu weli wa Latuyalaka, Keli kete mbakandasha antu. 

17Wane wakavu, hawutandulaka Latuyalaka, Ee, wane watahulo utsha lʼudimu a 
pengandu. 

18Keli shu tayutumbulaka Latuyaiaka, Umaka kakiane ndu pundju. Nyandulaki 
Latuyalaka. 

Esambu 116 

Lusaka ne Dia Ehandelu kʼUma lu Nyoi 

1Dimi latukaka Latuyalaka ngandji, ne dia ndi atukaka Diui diami, ndu 
osengosengo ami. 

2Ndi atumpukelaka tui Ku dimi layolombaka nshi tshe ya lumu lami. 

3Ekodi wa nyoi wakanyingi, Ndu toshoko ta diumbi akamundi; Dimi lakenyi pa 
ndu shoko. 

4Ku dimi laketi lukumbu la Latuyalaka nti: Latuyalaka li, lambukosengasenga 
nti; Ushimbeli lumu lami! 

5Latuyalaka eli la ngandji ka mamba ndu ololo, Ee, Unyashungu asu kuludi too 
la ketshi. 

6Latuyalaka atulamaka antu kʼantu. Dimi laki omenyi fono, ku ndi akanshimbela. 

7We utema ami, ukaluli lu mumuya kaye, Ne dia Latuyalaka akakutshela ololo. 

8We Latuyalaka, akashimbela lumu lami uma lu nyoi, Ashu ami uma lʼasoi, Ndu 
ekulu ami uma lʼekwelo. 

9Dimi layokendakendaka ta ntundu ka Latuyalaka Lu kete ya wasena. 

10Dimi laki lʼelungamelu, lamʼakamati nti: Omenyi fono mbemi! 

11Dimi lakahosola diui shashimuya nti: Antu tshe kashi ketu katawo. 

12Kayumusha Latuyalaka Ne dia etshoko andi le mi? 



1077 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

13Dimi layosa dikoho dia panda, Ku layeta lukumbu la Latuyalaka, 

14Dimi layushidiya alaka ami le Latuyalaka, La ntundu ka wudja andi tshe. 

15Lu ashu wa Latuyalaka, Nyoi kʼekilami andi keko ushinga a wulu. 

16We Latuyalaka, mete, dimi leko ukambi aye; Ukambi aye mbemi, onʼa ukambi 
aye a umuntu. We kakankelekula ekodi. 

17Dimi layukulambula elambu wa eukelu ka lusaka, Layotemolaka lukumbu la 
Latuyalaka. 

18Dimi layushidiya alaka ami le Latuyalaka, La ntundu ka wudja andi tshe, 

19Lu aseke wa luudu la Latuyalaka, Lʼatei aye, we Jerusalema. Nyandulaki 
Latuyalaka! 

Esambu 117 

Diandu le Latuyalaka ne Dia Ngandji Kandi ka Shikaa 

1Nyu wedja tshe, nyutumbuli Latuyalaka, Nyuwanduli, nyu antu tshe! 

2Ngandji kandi ka shikaa keli wuki le su. Mete ka Latuyalaka atutshikalaka 
pundju. Nyandulaki Latuyalaka! 

Esambu 118 

Lusaka ne Dia Panda ka Latuyalaka 

1Nyukaki Latuyalaka lusaka ne dia ndi eko ololo, Ne dia ngandji kandi ka shikaa 
katutshikalaka pundju! 

2Isariyele ati ati: Ngandji kandi ka shikaa katushikalaka pundju! 

3Khumbu kʼArona wati vati: Ngandji kandi ka shikaa katutshikalaka pundju! 

4Wane watukaka Latuyalaka woma wati vati: Ngandji kandi ka shikaa 
katutshikalaka pundju! 

5Uma lu dihuli dia wulu, mbakameti Latuyalaka, Ku ndi akambukela, akankitsha 
lu dihuli dia hwe. 

6Latuyalaka eko la mi wedi, handjuka woma. Kayeya untu ntshelami? 

7Latuvalaka eko lu wedi ami, kame la waku watunkimanyiaka. Osoku 
mbayumena kene kalangami le waku watumpetshaka. 

8Dia nyanga eshamelu le Latuyalaka, Ambuleka mbekama le antu ololo. 

9Dia nyanga eshamelu le Latuyalaka, Ambuleka mbekama le ewandji a waki 
ololo. 

10Wedja tshe watunyingaka, Lu lukumbu la Latuyalaka, mbayumashila ushiki. 

11Vo watunyingaka, ee, watunyingaka. Keli lu lukumbu la Latuyalaka, 
mbayumashila ushiki. 

12Vo watunyingaka uku ndjui, Watutshumbamaka uku dja yʼatende. Lu lukumbu 
a Latuyalaka, mbayumashila ushiki. 

13Dimi lakambama wulu. Keli Latuyalaka akankimanyiya. 

14Latuyalaka eli wulu ami ndu diandu diami; Ndi kakanshimbela. 

15Dielu diʼongenongeno la panda diatuyalaka lu mvudu yʼantu wʼololo. Lunya la 
pami la Latuyalaka latutshaka akambu wa mamba! 

16Lunya la pami la Latuyalaka latediamaka! Lunya la pami la Latuyalaka 
latutshakaka akambu wa mamba! 

17Dimi haluvo, layulumbaka, Layusanyaka dia elimu wa Latuyalaka. 

18Latuyalaka akansuya wulu, Keli kundjakami. 

19Undjihweli kuki yʼamena yʼetemwelo. Dimi layoto loko, layukaka Latuyalaka 
lusaka. 

20Lukuki la Latuyalaka lone. Antu wʼololo mbatotoka loko. 

21Dimi layukukaka lusaka ne dia we akambukela, Akanshimbela. 

22Dive diakatuni ambiki a luudu, Diakayala dive dia wuki dia lu tshuku. 

23Dikambu ne diambutshama uma le Latuyalaka. Dio dieli mamba lu ashu asu. 

24Lushi lakatungi Latuyalaka lone. Shu tayongenangena, tayuyala la 
ongenongeno utamanya lushi lako. 

25We Latuyalaka, shu tambukosengasenga shati: Utushimbeli kakiane! 
Latuyalaka li, shu tambukosengasenga shati; Utuhumuya lukulu lʼolo! 

26One luyi lu lukumbu la Latuyalaka, atshokwami! Shu tambunyotshokola uma 
lu luudu la Latuyalaka. 

27Latuyalaka eli Unyashungu, ndi atutushaka usasi. Nyukeleki ulambu wa 
lutshumba lʼekodi, Nyukeleki lu seki yʼediakelu! 

28We keli Unyashungu ami, dimi layukukaka lusaka. We keli Unyashungu ami, 
layukutumbulaka. 

29Nyukaki Latuyalaka lusaka, ne dia ndi eko ololo, Ne dia ngandji kandi ka shikaa 
katutshikalaka pundju. 

Esambu 119 

Ololo wa Mamba wʼElembe wa Unyashungu 

1Wane wusimbwi lu mbuka yawo weli la otshoko, Ee, wane watokendakendaka 
lu elembe wa Latuyalaka. 

2Wane watulamaka aui andi weli la otshoko. Waku watuyangaka lʼutema otoi, 

3Wahatutshaka akambu wa kolo, Keli watokendakendaka lu mbuka yandi. 

4We akatudjangela adjangu aye, Dia shu mbalama lʼutema otoi. 

5Dimi lambukumbula dia nshikike ditshelu diami, Dia dimi namaka elembe aye! 

6Ku halutshama sonyi, Lamʼayumulamaka elembe aye tshe. 

7Lamʼayumulimbitela elembe aye wʼololo, Dimi layukukaka lusaka lʼutema 
wʼusimbwi. 

8Dimi layulamaka elembe aye, Tutetemalaka nsekami! 

9Ukundi ayuluwanya olongo a pami lumu landi? Naka ndi ayululamaka uku diui 
diaye. 

10Dimi lakakuyangaka lʼutema ami tshe. Tetawoki dimi mbetola uma lʼelembe 
aye! 

11Dimi lakumbi diui diaye lʼutema ami, Ne dia dimi latukukutshela kolo. 

12Latuyalaka li, utumbwami! Umbetshaki elembe aye! 

13La elomo ami, mbatumutaka Adjangu tshe watutumbaka uma lʼunyo aye. 

14Dimi latongenangenaka dia ndjela elembe aye, Uleki ekundji tshe. 

15Dimi layudjaka yimba lu adjangu aye, Layudjaka ashu lu mbuka yaye. 

16Dimi layongenangenaka lu elembe aye, Haluhela diui diaye. 

17Untsheli, dimi ukambi aye, ololo dia dimi numba, Ku layulamaka diui diaye. 

18Osenya ashu ami, dia dimi mena Akambu wa mamba wʼuma lʼelembe aye. 

19Ongendangenda mbemi la kete, Tumbisheki elembe aye. 

20Utema ami ambululaka too La saki kʼelembe aye. 

21We atuhangwelaka akanga wʼetaku, ambidjami wa mananu ako, 
Watunganelaka uma lʼelembe aye. 

22Uminyiya ehanguhangu aye, la dionyo diaye, Ne dia dimi latulamaka aui aye. 

23Ana wa khumi ya dikanga wakambidjasela la lotengo, Keli dimi, ukambi aye, 
layukana yimba dia elembe aye etu. 

24Aui aye watongenyangenyaka, Weli andaki ami. 

25Lumu lami lambukhundama lu kete, Umbululi uku diui diaye. 

26Lamʼakamasanya akambu ami, we akambukela, Umbetshaki elembe aye. 

27Unimbitshiyaki mbuka ka adiangu aye, Ku layukanaka yimba dia etsha aye wa 
mamba. 

28Lumu lami lambolelo la lokonyo, Unkikitsha uku diui diaye. 

29Umanganyia mbuka ka kashi, Undakanyaki elembe aye la ngandji ka mamba! 

30Dimi lakasonola mbuka ka mete, Lakakitsha elembe aye la ntundu kami. 

31Dimi latukelekamaka lu aui aye, Latuyalaka li, tunsambaki sonyi. 

32Layuyalaka mbuka kʼelembe aye, Lamʼayuyokokola utema ami. 

33Latuyalaka li, umbetshaki elembe aye, Ku dimi layelamaka edja ndu lʼekumelu. 

34Umbisha yimba, ku layulamaka elembe aye, Layelamaka lʼutema tshe. 

35Onombolaki lu mbuka ka adiangu aye, Ne dia loko katumongenangenaka. 

36Enge utema ami utsha lʼelembe aye etu, Aha utsha lʼokomiya. 

37Unya ashu ami uma lʼakambu wʼanyanya, Untshutshiya lu mbuka kaye. 

38Ushikike daka diaye le ukambi aye; Dio diatuyalaka le waku watukukaka 
woma. 

39Umanganyia dionyo diatumukaka woma, Ne dia dumbwelu diaye dieli ololo. 

40Enda, dimi latulangaka ndjela adjangu aye: Unumbia lu sambu kaye kʼololo. 

41Latuyalaka li, ngandji kaye ka shikaa kayaki le mi, Ee, panda kaye uku diui 
diaye. 

42Ku layeya nkaluya one latontengaka diui, Ne dia dimi latekamaka lu diui diaye. 

43Tunyaki diui dia mete uma lʼunyo ami, Ne dia dimi latulungamelaka dumbwelu 
diaye. 

44Ku layulamaka elembe aye nshi tshe, Kakiane ndu pundju. 

45Dimi layuyalaka la ndjadjasela, Ne dia dimi lakayangi adjangu aye. 

46Latuyalaka aui aye la ntundu ka khumi ya dikanga, Ku halutshama sonyi. 

47Dimi latongenangenaka lu elembe aye, Watumulangaka. 

48Dimi layedia anya ami utsha lʼelembe, Watumulangaka. Dimi latukanaka 
yimba lu elembe aye. 

49Uhoki daka diaye le ukambi aye, Ne dia we akambisha elungamelu. 

50Dio mbeli esambelu kami lu asui ami, Ne dia daka diaye mbatumbishaka lumu. 

51Akanga wʼetaku wakamonyola efula, Keli dimi kombetola uma lʼelembe aye. 

52Latuyalaka li, dimi latuhoka dumbwelu diaye dia nshi yʼedjedja! Ku 
latuyasambaka. 

53Kele ka wulu katumundaka, Ne dia antu wa kolo watutunaka elembe aye. 

54Elembe aye weli esambu ami Lu luudu ludjashimi, lu lokendo lami. 

55Dimi latuhoka lukumbu laye ndu lʼutshu, we Latuyalaka! Ku latulamaka 
elembe aye. 

56Osoku mbatumutshaka, Ne dia dimi latulamaka adjangu aye. 

57Latuyalaka keli lami hita, mbatumutaka nti: Umbuki ketshi uku daka diaye. 

58Dimi lakakosengasenga lʼutema tshe nti: Umbuki ketshi uku daka diaye. 

59Lakakanaka yimba ne dia mbuka yami, Ku lakasikisula ekulu ami utsha 
lʼadjangu aye. 

60Dimi lakasamanya, kuntshimbatshimba, Dia nama elembe aye. 

61Ekodi wʼantu a kolo wambunyinga, Keli haluhela elembe aye. 

62Dimi layunela lʼasa ndeki dia nkuka lusaka, Ne dia dumbwelu diaye diʼololo. 

63Dimi latekesanelaka la wane watukukaka woma, Ee, waku watulamaka 
adjangu aye. 

64Latuyalaka li, kete yambulula too la ngandji kaye ka shikaa, Umbetsha elembe 
aye. 

65Latuyalaka li, we akantshelaka, dimi ukambi aye, ololo, Uku daka diaye. 

66Umbetsha sambu kʼololo ndu ewu, Ne dia dimi latetawoka elembe aye. 

67Ntundu latasuyama, dimi lakanganela. Keli kakiane lulama aui aye. 

68We keli ololo ndu katutshaka ololo; Umbetsha elembe aye. 

69Akanga wʼetaku watunkanelaka akambu wa kashi, Keli dimi latulamaka 
adjangu aye lʼutema tshe. 

70Etema awo wambulula la lunyu. Keli dimi latongenangenaka lu elembe aye. 

71Aki ololo dimi nsuyama, Dia dimi mbeka elembe aye. 

72Olembe uma lʼunyo aye ambuleka Tenyi dia paunyi la fesa nunu nunu ololo le 
mi. 

73Anya aye mbakantungi ndu mbakanshikike; Umbisha yimba ya dimi mbeka 
elembe aye. 

74Wane watukukaka woma, wayomena, ku wayongenangena, Ne dia dimi 
latulungamelaka alaka aye. 

75Latuyalaka li, dimi mbeyaka nti: Dumbwelu diaye dieko ololo; Uma lu 
kolamelu yaye mbakayansuya. 

76Dimi lambukosengasenga nti: Ngandji kaye ka shikaa kayali esambelu le mi, 
Uku akayandaki, dimi ukambi aye. 

77Ketshi kaye ka mamba kayi le mi dia dimi numba, Ne dia elembe aye mbeli 
ongenongeno ami. 

78Akanga wʼetaku, watunsuyaka usuyasuya, wutshami sonyi! Keli dimi 
latukanaka yimba lu adjangu aye. 

79Waku watukukaka woma, wakadimo uya le mi, Ku vo wayulimbitela aui aye! 

80Utema ami aluwani lu elembe aye, Dimi ntukutshama sonyi. 

81Utema ami atokomoka lu nkunga panda kaye. Keli dimi latulungamelaka daka 
diaye. 

82Ashu ami watuhamboka lu mendela daka diaye. Ku latumbulaka nti: Etena 
kakona kayuyuyunsamba na? 

83Dimi lambukatatala uku tapa diʼekuhu lu lukala, Keli dimi haluhela elembe aye. 

84Nshi yʼukambi aye ngana yeyo? Etena kakona kayuyulumbuya wane 
watunsuyaka? 

85Akanga wʼetaku watuntshimelaka afuku, Wahatuyelaka elembe aye. 

86Elembe aye tshe weli mete. Vo watunsuyaka usuyasuya: unkimanyia. 

87Wakayangi nshishami la kete. Keli dimi konseka adjangu aye. 

88Umbululi la ngandji kaye ka shikaa, Dia dimi namaka aui wʼuma lʼunyo aye. 

89Latuyalaka li, pundju, pundju, Diui diaye diatushikikalaka lʼulungu, 

90Kolamelu yaye yatutshikalaka lu lolonga la lolonga, We kakatungi kete, ku yo 
yatushikikalaka pundju. 

91Diango tshe diambushikikala edja ndu elo uma lʼelembe aye, Ne dia dio tshe 
dieko ekambi aye. 

92Utunduyala e embe kundjala engenongeno ami, Tshiki dimi lakavu lʼasui ami. 

93Dimi hambuhelaki adjangu aye pundju, Ne dia uma loko mbakayambulula. 

94Laye kemi; unshimbeli, Ne dia dimi latuyelaka adjangu aye. 

95Antu wa kolo watunkungelaka dia ndjakami. Keli dimi latukanaka yimba lu 
alaka aye. 

96Dimi menaka diango tshe ndjalaka lʼekumelu. Keli elembe aye kema la 
ekumelu. 

97Ndi ngandji katumukaka elembe aye li! Vo mbatumukanaka yanyi tshe. 

98Elembe aye mbatumbishaka yimba yuleki ya atunyi ami, Ne dia elembe ako 
watuyalaka la mi tena tshe. 

99Dimi lambuleka embetsha ami tshe yimba, Ne dia adjangu aye weko yimba 
yami. 

100Dimi lambuleka esumbi mana akambu fundu, Ne dia latukitanyiaka adjangu 
aye. 

101Dimi latushimbaka ekulu ami uma lu mbuka tshe ya kolo, Dia dimi nama aui 
aye. 

102Dimi hatetolaka uma lʼelembe aye, Ne dia weme katumbetshaka. 

103Ndi mpe keli aui aye lʼunyo ami li! Ndeka usanga a ndjui. 

104Uma lʼadjangu aye mbatumukundjaka yimba. Diako mbatumuhetshaka 
mbuka tshe ya kolo. 

105Diui diaye dieko tala lʼekulu ami, Ndu usasi lu mbuka kami. 

106Dimi lakatshibi, ndu layushikike etshibelu kami nti: Layulamaka elembe aye 
wʼololo. 

107Lambusuyama efula, We Latuyalaka, umbululi uku diui diaye! 

108We Latuyalaka, lambukosengasenga nti: Etawo elambu wa diandu wʼuma 
lʼunyo ami, Umbetshaki elembe aye. 

109Lumu lami ndjalaka kʼanya atu. Keli dimi haluhela elembe aye. 

110Antu wa kolo watumambaka tulunga. Keli dimi hatunganelaka uma lʼadjangu 
aye. 

111Lakose aui aye uku sangu dia pundju, Ne dia vo watuyalaka ongenongeno 
wʼutema ami. 

112Dimi latekiyaka utema ami dia nkitanyia elembe aye Pundju, edja ndu 
ekumelu. 

113Dimi latuhetshaka akanga wa dundji pendi. Keli dimi latulangaka elembe aye. 

114We keli eshamelu kami la engawu kami; Dimi latulungamelaka daka diaye. 

115Nyu, atshi wa kolo, nyumanganeli, Ne dia dimi latukitanyiaka elembe a 
Unyashungu ami. 

116Unsukeli uku diui diaye, dia dimi numba, Tunsambaki sonyi lʼelungamelu 
kami. 

117Unsukeli, dia dimi nshimbamela, Ndu nemia elembe aye pundju. 

118We atonyolaka wane watunganelaka uma lʼelembe aye, Ne dia lukesu lawo 
hakundjiya nduku engo. 

119We atunyaka antu wa kolo tshe wa la kete uku lufulu. Diako mbatumulangaka 
elembe aye. 

120Dimba diami diatudidimaka, ne dia woma aye. Dimi latukaka dumbwelu 
diaye woma. 

121Dimi latutshaka akambu wʼololo la wʼuluwanyi Tuntshikaki lʼanya a waku 
watunsuyaka. 

122Undaki, dimi ukambi aye, dia ntshelami ololo. Tetawoki akanga wʼutaku 
nsuyami. 

123Ashu ami watuyalaka lungi lu mendela panda kaye, Ndu nungamela diui diaye 
diʼololo. 

124Untshelaki, dimi ukambi aye, uku eli ngandji kaye ka shikaa, Umbetshaki 
elembe aye. 

125Ukambi aye mbemi, umbisha yimba, Ya dimi nimbitela elembe aye. 

126We Latuyalaka, aya ntsha, etena kambukuka, Ne dia vo watonyolaka elembe 
aye. 

127Diako mbatumulangaka elembe aye, Ndeka paunyi, ee, uleki paunyi ka 
lutshula. 

128Okone mbatumenaka elembe aye tshe nti: Ololo mbewo. Dimi latuhetshaka 
mbuka tshe ya kashi. 

129Aui aye weli mamba. Diako mbatumalamaka lʼutema ami. 

130Eotwelo ka aui aye katutungaka usasi. To katushaka dinginya yimba. 

131Dimi lataseka unyo, latohengaka, Ne dia dimi latukumbulaka elembe aye. 

132Usikiso uya le mi, umbuki ketshi, Uku atuyutshelaka waku watukaka 
lukumbu laye ngandji. 

133Ushikike ekulu ami dia ndjela aui aye, Tetawoki dikambu dia kolo 
mbahamelami. 

134Unshimbeli uma lu shoko yʼantu, Ku layulamaka adjangu aye. 

135Ohetshiya ukambi aye elundji, Umbetshaki elembe aye. 

136Asoi watokelaka uku akeledu wʼashi uma lʼashu ami, Ne dia antu ako 
hawukitanyia elembe aye. 

137Latuyalaka li, we keli ololo, Ndu dumbwelu diaye dieko esimboki. 

138We atushikikeka aui aye la sambu kʼololo, Ndu la kolamelu ya mete. 

139Saki ka wuki kukami elembe aye kambundjaka, Ne dia atunyi ami tshe 
wambuhela aui aye. 

140Diui diaye dieko uluwanyi. Diako mbatudilangaka ukambi aye. 

141Untu kʼuntu kemi, ndu omonywami, Keli dimi hatuhelaka adjangu aye. 

142Ololo aye weko ololo wa pundju, Ndu elembe aye weli mete. 

143Pa la asui wambumunda. Keli dimi latongenangenaka lʼelembe aye. 

144Aui aye weli ololo pundju. Umbishaki yimba, dia dimi numba. 

145Latuyalaka li, lamʼaketami lʼutema tshe, umbukeli; Dimi layulamaka elembe 
aye. 

146Dimi latuketaka, unshimbeli, Dia dimi nkitanyiaka aui aye. 

147Dimi latetoka la kesekese, Latulelaka, latulungamelaka alaka aye. 

148Dimi latetoka lʼutshu, latosenaka, Dia nkana yimba lu aui aye. 

149Uki dombelo diami uku eli ngandji kaye ka shikaa; We Latuyalaka, umbululi 
uku elembe aye. 

150Waku watutshaka kolo watusukanaka. Vo watanganaka etali uma lʼelembe 
aye. 

151Latuyalaka li, we eko suki, Ndu elembe aye tshe weko mete. 

152Uma kʼedjedja mbakameyi aui aye nti: We akashikike pundju. 

153Endi asui ami, untshunguli, Ne dia dimi haluhela elembe aye. 

154Usambuli dikambu diami, unshimbeli; Umbululi uku daka diaye. 

155Panda keko etali le antu wa kolo, Ne dia vo hawutuyangaka elembe aye. 

156We Latuyalaka, ndi ketshi kaye wuki li! Umbululi uku eli dumbwelu diaye. 

157Atunyi ami la waku watunsuyaka weko efula. Keli dimi hatetolaka uma 
lʼelembe aye. 

158Dimi latendaka afungi la wononyi, ku latunyangaka Ne dia vo hawutuyelaka 
diui diaye. 

159Uhoki wad: Dimi latulangaka adjangu aye. We Latuyalaka, umbululi uku 
ngandji kaye ka shikaa. 

160Utundu a diui diaye weko mete, Ndu elembe aye wʼololo tshe watutshikalaka 
pundju. 

161Ana wa khumi ya dikanga watunsuyaka usuyasuya, Keli utema ami 
atudidimaka paka lu aui aye. 

162Dimi latongenangenaka lu diui diaye, Uku untu lambushula ukundji efula. 

163Dimi latuhetshaka ndu latutunaka kashi, Keli latulangaka elembe aye. 

164Dimi latukandulaka tena esambeli lu lushi, Ne dia elembe aye wʼololo. 

165Ki ka mamba katuyalaka le wane watulangaka e mbe aye. Nduku lukulu 
lʼengeno latuyalaka le wo. 

166Latuyalaka li, dimi latulungamelaka panda kaye, Ndu latukitanyiaka elembe 
aye. 

167Utemʼami atulamaka aui aye, Dimi latalangaka efula. 

168Dimi latulamaka adjangu aye ndu aui aye, Ne dia mbuka yami tshe yeko la 
ntundu kaye. 

169We Latuyalaka, uki delu diami; Umbisha yimba uku diui diaye. 

170Etawo osengosengo ami nkuma le ye, Untshunguli uku diui diaye. 

171Elomo ami wakandulaki, Ne dia we katumbetshaka elembe aye. 

172Lulimi lami limbaki diui diaye, Ne dia elembe aye tshe weko ololo. 

173Lunya laye lankimanyia, Ne dia dimi lakasonola adjangu aye. 

174Latuyalaka li, dimi latukumbulaka panda kaye; Elembe aye mbeli 
ongenongeno ami. 

175Utema ami ayalaki la lumu, ku vo wayukandulaka; Dumbwelu diaye 
diansukelaki. 

176Dimi lakanganela uku okoko wakashisho, unyangi, dimi ukambi aye, Ne dia 
dimi haluhela elembe aye. 

Esambu 120 

Dombelo Dia Mpanda Uma le Akesanyi 

1Dimi Iakalelela Latuyalaka lamʼakimi lʼasui, Ku ndi akambukela. 

2We Latuyalaka, ushimbeli utema ami uma lʼelomo wa kashi, Ndu uma lu lulimi 
la lukesu! 

3We kanga lulimi la lukesu, Kayuwukusha, kayuwukutshela na? 

4Pitu ya sodi ya andoshi wa ta, Kame la akalanga wa dja wa woto. 

5Omenyi fono mbemi dia mpanga la Mesheke, La dia mbidjase lʼatei a mvudu ya 
Kedara! 

6Lumu lami lambuyala edja Lasuki la waku watuhetshaka ki. 

7Dimi latulangaka ki, keli lamʼatumoteketaka, Ku vo watutungaka ta. 

Esambu 121 

Ulami wa Isariyele 

1Dimi layediaka ashu ami utsha lʼakuna; Uma lendi ayuya ekimanyelu kami? 

2Ekimanyelu kami katuyakaka uma le Latuyalaka, Lakatungi ulungu la kete. 

3Ndi hetawo dikaka diaye nselo; One latukulamaka hotokokala. 

4Enda, one latulamaka Isariyele, Hatotokokalaka kuyanga ndala djo. 

5Latuyalaka keli ulami aye, Didjidji diandi diatuyalaka lu lunya laye la pami. 

6Usasi a unya hawukokomolaki la yanyi, Kuyanga wa wedi lʼutshu. 

7Latuyalaka ayukulamaka uma lu kolo tshe, Ee, ndi ayulamaka lumu laye. 

8Latuyalaka ayukulamaka lʼetshwelu kaye ndu lʼekalwelu kaye, Umaka kakiane 
ndu pundju. 

Esambu 122 

Dombelo Dia Jerusalema Nkundja Ki 

1Dimi lakangenangena lamʼakawamvutela vati: Tutshu utsha lu luudu la 
Latuyalaka! 

2Ekulu asu watemalaka Lʼasuku aye, we Jerusalema! 

3Jerusalema, we akahikama Uku usumba weli la beke diukelekami kame. 

4Leko katumbelaka wauhu, Ee, wauhu wa Latuyalaka, Uku olembe wa Isariyele, 
Dia ntukaka Latuyalaka lusaka. 

5Leko katuyalaka kiti ya elumbwelu, Ee, kiti ya diulelu ya luudu la Davidi. 

6Nyolombelaki Jerusalema ki. Wane watukukaka ngandji, wangonanelaki. 

7Ki kayalaki lu kumbu yaye, Ndu ongonyi lu mvudu yaye ya diulelu! 

8Lu dikambu dia analingu la ambekesanedi ami, Katami nti: Ki kayali lʼatei aye! 

9Lu dikambu dia luudu la Latuyalaka, Unyashungu asu, Katumukukumbwelaka 
diese. 

Esambu 123 

Dombelo Dia Mbukama Ketshi 

1Dimi latediaka ashu ami utsha le ye, We latudjaseka lʼulungu. 

2Mete, uku atendaka ekambi khumewo tee, Ndu uku atendaka ukambi a umuntu 
khumendi a umuntu tee, Osoku mbatutendaka Latuyalaka, Unyashungu asu, 
Edja ndu ndi ambutuka ketshi. 

3Utuki ketshi, we Latuyalaka, utuki ketshi! Ne dia shu tambonywama otekoya. 

4Etema asu wambuheko La losoko lʼakanga wʼetaku, Ndu la dionyo diʼakanga a 
lahi. 

Esambu 124 

Diandu ne Dia Ehandelu kʼUma le Atunyi 

1Kakiane Isariyele ati ati: Utunduyala Latuyalaka kundjala lu wedi asu, 

2Ee, utunduyala Latuyalaka kundjala lu wedi asu, Lamʼakunela antu dia 
ntolosha, 

3Tshiki atunyi asu watutomena epiko tasena, Lamʼakawatudunganela la kele; 

4Tshiki ashi wututukhukume, Ndu ekedi wutokela ladiku diʼetema asu; 

5Tshiki asukhu wʼashi wa pedu wutokela ladiku diʼetema 

6Latuyalaka atumbwami, Ndʼako laki kuntukimo le wo uku nyama 
kambundama! 

7Nyumu yasu yakahandi uku atuhandaka fudu uma lu djunga yʼumambi. Djunga 
yakalana, ku shu takahandi. 

8Ekimanyelu kasu keko lu lukumbu la Latuyalaka, Lakatungi ulungu la kete. 

Esambu 125 

Latuyalaka Kudingi Wudja Andi 

1Wane watekamaka Laluyalaka, Weko uku Ukungu a Siona, Wahatusukasukaka, 
Watushikikalaka pundju. 

2Uku udingi ekungu Jerusalema, Osoku mbatudingaka Latuyalaka wudja andi, 
Umaka kakiane edja ndu pundju. 

3Danga dia kolo hadiutshikalaka lʼului wʼantu wʼololo, Antu wʼololo 
watukunanda akambu wa kolo lʼanya. 

4Latuyalaka li, utsheli antu wʼololo ololo, Ndu wane weli la etema wʼusimbwi 
pupu. 

5Keli waku watetolaka lu mbuka yahasimbwi, Latuyalaka alombole utsha 
lʼelanyelu kame la atshi wa kolo! Keli ki kayali le Isariyele. 

Esambu 126 

Lusaka ne Dia Ekalwelu kʼUma lu Fumbi 

1Lamʼakatukaluya Latuyalaka, shu antu andi, lu Siona, Shu takayala uku wane 
wena lu do. 

2Enyo asu wakaluli too la tola tʼongenongeno, Ndu nimi yasu la esambu. Ku asi 
wedja wakati vati: Latuyalaka akatshela akambu a waki. 

3Latuyalaka akatutshela akambu a waki; Diako mbangenangenasu. 

4We Latuyalaka, ukaluya engonyi asu, Uku atuyukaluyaka ashi lu tokedi ta lʼusui 
wa shenga. 

5Wane watuneka la asoi lu ashu, Watuneka la kimbu yʼongenongeno. 

6One latutshokaka ataleli lamʼatandembe wuhu, Atukalulaka lʼongenongeno 
ayembe dikanda diandi dia washa. 

Esambu 127 

Ongonyi ia Diwutshi Watuyakaka Uma le Latuyalaka 

1Naka Latulyalaka hahiki luudu, Wane waluhika, watukambaka ukambakamba. 
Naka Latuyalaka halami usumba, One lulama, atulamaka ulamalama. 

2Eli anyanya dia nyu mbetoka kʼolomo, Dia nyu mbotoka okoke lʼutshu, Ndu dia 
nyu ndeka ma diʼasui, Ne dia Latuyalaka atushaka anangemi andi djo. 

3Enda, ana weko ushasha uma le Latuyalaka, Ee, elua wʼuma lʼutema weko difutu 
diʼuma le ndi. 

4Uku pitu lu anya wa minginga ka wulu, Osoku mbeli ana wʼolongo a pami. 

5One leli la ukulu wuludi too la pitu nye, eli la ongenongeno. Ana ako 
hawutshama sonyi, Lamʼayuwoteketa lʼatunyi la suku dia ngelu. 

Esambu 128 

Etshoko wa One Latukaka Latuyalaka Woma 

1One tshe latukaka Latuyalaka woma, Latokendakendaka lu mbuka yandi, eli la 
otshoko. 

2We ayolekaka ma diʼuma lʼulimu wʼanya aye, Ayongenangenaka, ayenaka olo. 

3Wadeye ayuyala lu luudu laye, Uku okodi wato elua efula. Ndu ana aye 
wayudinga mesa aye, Uku tutambatamba. 

4Enda one latukaka Latuyalaka woma, Ayuyala la otshoko. 

5Latuyalaka ayukotshokola uma lu Siona. We ayenaka ololo wa Jerusalema Nshi 
tshe ya lumu laye. 

6We ayena ekana. 

Esambu 129 

Dombelo Dia Nembia Atunyi wa Siona 

1Kakiane Isariyele ati ati: Vo wakansuyaka tena efula umaka nshi yami ya 
dikenda. 

2Umaka nshi yami ya dikenda, mbakawansuyaka tena efula. Keli vo konembiami. 

3Ekambi wa dikambo wakakambi la diku uiʼokongo ami, Wakafusi emu ida 
wʼetali loko. 

4Latuyalaka keli ololo, Akahimbula ekodi wa antu wa kolo. 

5Waku tshe watuhetshaka Siona, Wutshami sonyi, wakaluli ekongokongo, 

6Wayali uku adiyu wa lu efelu wa mvudu, Watumaka la ntundu watuli, 

7Wuthu wahatunaka umunyi, Wahandatukelekaka lu dikanda, Wahatushaka 
lunya wutshu! 

8Ndu ambetshi a mbuka hawututaka vati: Etshoko wa Latuyalaka wayali le nyu! 
Shu tambunyotshokola lu lukumbu la Latuyalaka. 

Esambu 130 

Elungamelu kʼEtshungwelu ka Latuyalaka 

1Uma lʼohongo wa nyoi kakamakulelelaka, we Latuyalaka! 

2Khumadiondjo, uki diui diami! Atui aye wahukami Aui ami wʼosengosengo! 

3Latuyalaka, utunduyala we ali efula ka kolo, We Khumadiondjo, akona 
ututshikala? 

4Keli edimanyelu keko le ye, Dia vo nkuka woma. 

5Dimi latukungelaka Latuyalaka, utema ami atukungaka; Dimi latulungamelaka 
daka diandi. 

6Utema ami atukungelaka Khumadiondjo utamanya, Ndeka uku atukungelaka 
aiami ehutwelu la unya, Ee, uleki ekungelu kʼalami dia ehutwelu ka unya. 

7Nyu Isariyele, nyulungameli Latuyalaka! Ne dia le ndi keli ngandji ka shikaa, 
Ndu panda ka wuki. 

8Ndi ayushimbela Isariyele Uma lu kolo yawo tshe. 

Esambu 131 

Ekame le Latuyalaka Uku Ona 

1Latuyalaka, utema ami kema la ndjasema, la ashu ami kema la lukanyi. Dimi 
hatuyadjaka lu akambu a waki, kana lu akambu wundeki wulu. 

2Mete, dimi lakayakimela lʼutema, ku vo wakalembohal a, Uku ona lukidi awele 
wa nyangu; Utema ami wambuyala uku ona lambukila awele. 

3Nyu Isariyele, nyulungameli Latuyalaka, Umaka kakiane ndu pundju. 

Esambu 132 

Dombelo Dia Etshoko Ndjala lu Etemwelo 

1Latuyalaka, uhoki Davidi Lu asui andi tshe! 

2Uho uku akandatshibela Latuyalaka, Ndu uku akandatshiki etunyi le Kanga 
Wulu a Jakoba: 

3Mete, dimi haloto lu luudu lami la dipema, Kana manda lu tangi kami; 

4Dimi haludiha ashu dia ndala djo, Kuyanga mpohiya toko yami, 

5Tshikima lambutanela Latuyalaka dihuli, Edjaselu ka Kanga Wulu a Jakoba. 

6Enda, takuki dikambu ne la Efarata, Shu takaditani lʼesui wa Jara. 

7Tutshu utsha lʼedjaselu kandi, Tototemole la ntundu ka kihuna kʼekulu andi. 

8Uneli, we Latuyalaka, utshu utsha lu dihuli diaye dia mumuya, Ndu we ndu 
oshete wa sheki wa wulu aye! 

9Elombedi aye walotshami lʼakambu wʼololo, Ekilami aye wahangohango 
lʼongenongeno, 

10Ne dia ukambi aye Davidi, Tunyaki elundji kaye uma le one lakayakiti iso. 

11Latuyalaka akatshibela Davidi la mete, Ndi hukadimula etshibelu kandi ati: 
Dimi layudjasha one lakatumbi uma lʼutema aye lu kiti kaye ka diulelu, 

12Naka anʼaye wayulamaka daka diami La adjangu wayumuwaetsha: Ndu 
anʼawo wayudjase lu kiti kaye ka diulelu pundju. 

13Latuyalaka akasonola Siona. Ndi akayilangi dia yo ndjala edjaselu kandi. 

14Dihuli diami dia mumuya pundju mbeyo: Laawo kayumudjase, ne dia dimi 
ndjilangaka. 

15Mete, dimi layufudia mbu ya nde yayo, Layulutsha asi wula ayo ma; 

16Layolotsha elombedi ayn panda, Ekilami ayo wayuhangohango 
lʼongenongeno. 

17Leko kayumufudia wulu wa Davidi, Layolongoswela lakamakiti iso lʼote tala, 

18Layukumba atunyi andi la sonyi. Keli dembo diandi dia kusu diayungadimoka 
lʼote andi. 

Esambu 133 

Etshoko wa Ekilami Ndjala Kame 

1Ndi dimena li! Ndi olo weko diʼanangu mbidjase kame li! 

2Kame kene keli uku iso kʼushinga wulu, kakawatela lʼote, Kakakele lu loledu, ee, 
lu loledu la Arona, Kakakele ndu lu ehembu wʼahondo andi. 

3Kame kako keko uku dihohe dia Heremona, Diatuhuloka lu ekungu wa Siona; 
Ne dia leko katukimoka Latuyalaka otshoko Wa lumu lahashili. 

Esambu 134 

Daku le Alami wa lʼUtshu 

1Nyu ekambi tshe watemalaka lu luudu la Latuyalaka lʼutshu, Nyu tshe, 
nyutumbuli Latuyalaka, 

2Nyedia anya anyu utsha lʼetemwelo, Nyutumbuli Latuyalaka! 

3Latuyalaka, lakatungi ulungu la kete, Anyotshokole uma lu Siona! 

Esambu 135 

Wuki wa Latuyalaka la Anyanya wa Dikishi 

1Nyandulaki Latuyalaka! Nyutumbuli lukumbu landi, Nyutumbuli Latuyalaka, 
nyu ekambi andi, 

2Watemalaka lu luudu la Latuyalaka, Lu aseke wa luudu la Unyashungu asu! 

3Nyutumbuli Latuyalaka, ne dia ndi eko ololo. Nyimbelaki lukumbu landi 
esambu, ne dia lo leli dimena. 

4Latuyalaka akayasonwela Jakoba, Isariyele, dia ndjala andi hita. 

5Dimi mbeyaka nti: Latuyalaka eko wuki, Khumesu eko ladiku dia 
ditemolatemola tshe. 

6Kene katongenyangenyaka Latuyalaka, katundutshaka, Lʼulungu ndu la kete, Lu 
ashi a waki ndu lu angunda tshe. 

7Ndi katumbiyaka wangi uma lu kuma ya kete, Katutumaka angadimu lu mvula, 
Katutundjala lopepe uma lʼeumbelu kandi. 

8Ndi akadiaki ana wa nundu wa lʼEdjibitu, Ndu wʼantu ndu wa nyama. 

9Ndi kakatumi tulimbitelu la akambu wa mamba lʼatei aye, we Edjibitu, Le 
Farayo, ndu le ekambi andi tshe! 

10Ndi kakalembia wedja efula, Kakadiaki khumi ya dikanga ya wulu: 

11Sihona, khumʼekanga ka Amora; Onga, khumʼekanga ka Bashana, Ndu waulelu 
tshe wa Kanana. 

12Ndi akakimo kete yawo uku ukito le Isariyele, Uku ukito le wudja andi. 

13We Latuyalaka, lukumbu laye latutshikalaka pundju, We Latuyalaka, euhwelu 
kaye katutshikalaka lu nonga tshe. 

14Latuyalaka ayulumbuya wudja andi, Ku ndi ayolemba utema le ekambi andi. 

15Dikishi dia wedja diatutshamaka la fesa la paunyi, Elimu wʼanya wʼantu 
mbedio. 

16Dio la enyo, keli hadioteketa; Dio la ashu, keli hadienyi; 

17Dio la atui, keli hadiuki; Dio hadiutohengaka. 

18Waku watudiselaka, wayufana la dio, Ee, ndu wane tshe watudiekumaka. 

19Khumbu ka Isariyele li, nyutumbuli Latuyalaka! Khumbu ka Arona li, 
nyutumbuli Latuyalaka! 

20Khumbu ka Lewi li, nyutumbuli Latuyalaka! Nyu wane watukaka Latuyalaka 
woma, nyutumbuli! 

21Latuyalaka, ludjashi la Jerusalema, Atumbwami uma la Siona! Nyandulaki 
Latuyalaka! 

Esambu 136 

Diandu le Latuyalaka ne Dia Ketshi Kandi ka Pundju 

1Nyukaki Latuyalaka lusaka, ne dia ndi eko ololo, Ngandji kandi ka shikaa 
katutshikalaka pundju! 

2Nyukaki Unyashungu, Khumi ka ditemolatemola tshe, lusaka, Ngandji kandi ka 
shikaa katutshikalaka pundju! 

3Nyukaki Khumi ka wakhumi lusaka, Ngandji kandi ka shikaa katutshikalaka 
pundiu! 

4Ndi ndame katutshaka akambu wa mamba, Ngandji kandi ka shikaa 
katutshikalaka pundju! 

5One lakatungi ulungu la komba, Ngandji kandi ka shikaa katutshikalaka pundju! 

6One lakashikike kete ladiku diʼashi, Ngandji kandi ka shikaa katutshikalaka 
pundju! 

7One lakatungi esasi a waki, Ngandji kandi ka shikaa katutshikalaka pundju! 

8Unya dia mbulela la yanyi, Ngandji kandi ka shikaa katutshikalaka pundju! 

9Ngondo la toto dia mbulela lʼutshu. Ngandji kandi ka shikaa katutshikalaka 
pundju! 

10One lakadiakela asi Edjibitu anʼawo wa nundu, Ngandji kandi ka shikaa 
katutshikalaka pundju! 

11One lakatundja Isariyele uma lʼatei awo, Ngandji kandi ka shikaa 
katutshikalaka pundju! 

12La lunya la wulu ndu lʼusimbwi, Ngandji kandi ka shikaa katutshikalaka 
pundju! 

13One lakatanya Uduwa a Tilili, Ngandji kandi ka shikaa katutshikalaka pundju! 

14Ndi aketsha Isariyele lʼatei awo, Ngandji kandi ka shikaa katutshikalaka 
pundju! 

15One lakatambiya Farayo lʼului andi wʼalimbi lʼUduwa a Tilili, Ngandji kandi ka 
shikaa katutshikalaka pundju! 

16One lakalombola wudja andi lʼusui, Ngandji kandi ka shikaa katutshikalaka 
pundju! 

17One lakalembia khumi ya dikanga ya waki, Ngandji kandi ka shikaa 
katutshikalaka pundju! 

18Ndi akadiaki khumi ya dikanga ya wulu, Ngandji kandi ka shikaa 
katutshikalaka pundju! 

19Sihona, khumʼekanga ka Amora, Ngandji kandi ka shikaa katutshikalaka 
pundju! 

20Ndu Onga, khumʼekanga ka Bashana, Ngandji kandi ka shikaa katutshikalaka 
pundju! 

21Ndi akakimo kete yawo uku ukito, Ngandji kandi ka shikaa katutshikalaka 
pundju! 

22Uku ukito le ukambi andi Isariyele, Ngandji kandi ka shikaa katutshikalaka 
pundju! 

23Ndi kakatuhoka lu pa yasu, Ngandji kandi ka shikaa katutshikalaka pundju! 

24One lakatushimbela uma le atunyi asu, Ngandji kandi ka shikaa katutshikalaka 
pundju! 

25Ndi katushaka untu tshe mbu ya nde, Ngandji kandi ka shikaa katutshikalaka 
pundju! 

26Nyukaki Unyashungu a lʼulungu lusaka, Ngandji kandi ka shikaa 
katutshikalaka pundju! 

Esambu 137 

Delu Dia Wane Wakatolama lu Fumbi la Babilona 

1Lamʼakatuhoka Siona, Shu takadjaseka lu kete, Lʼemamu wa kushi ya Babilona, 
takalelaka. 

2Shu takahane sese yasu Lu etamba wa lʼumamu wʼashi. 

3Waku wakatotole lu fumbi wakatimbia esambu leko. Wane wakatusuya 
wakatosengola dia ngenangena vati: Nyutimbeli usambu omotshi wʼuma la 
Siona. 

4Ukundi ukukisu mimba usambu wa Latuyalaka Lu kete ya kana? 

5Jerusalema li, naka layukuhela, Lunya lami la pami lashisha wulu alo! 

6Naka dimi hakuho, Naka hakete ongenongeno ami wuleki, we Jerusalema, Ku 
dimi ndjala lumi! 

7Latuyalaka li, uhoki asi Edome, Uku akawataka lushi lʼehandjwelu ka 
Jerusalema, Vati: Nyulanya, nyulanya. 

8Babilona, ona umuntu, we utsha nanyema. One layukufuta uku akayatutshela, 
Ayali lʼongenongeno! 

9One latosaka anʼaye, atahumanya lʼave, Angenengene. 

Esambu 138 

Lusaka le Latuyalaka ne Dia Ololo Andi 

1Dimi layukukaka lusaka lʼutema ami tshe. La ntundu ka ditemolatemola 
kayumukimbelaka esambu wa diandu, 

2Dimi layotemola leledi utsha lʼetemwelo kaye kʼekila. Dimi layukaka lukumbu 
laye lusaka ne dia ngandji kaye ka shikaa ndu mete kaye. We akalemia diui diaye 
la lukumbu laye ladiku diʼakambu tshe. 

3Lu lushi lakamakolombe, we akambukela, Akankikitsha, akakikitsha ndu utema 
ami. 

4We Latuyalaka, khumi ya dikanga ya la kete tshe wayukandulaka, Ne dia vo 
wambuka aui wʼuma lʼunyo aye. 

5Vo wayimbaka dia mbuka ya Latuyalaka, Ne dia lutumbu la Latuyalaka leko 
wuki. 

6Kuyanga Latuyalaka eko ladiku, ndi atukanelaka kanga ndjakitshakitsha. Keli 
ndi atulimbitelaka kanga utaku uma lʼetali. 

7Kuyanga dimi latokendakendaka lʼatei a pa, we ayumbulula. We atusimbulaka 
lunya laye dia nshimba atunyi ami. Ku lunya laye la pami latunshimbelaka. 

8Latuyalaka ayuluwanya akambu ane. We Latuyalaka, ngandji kaye ka shikaa 
katutshikalaka pundju, Tosekaki elimu wʼanya aye! 

Esambu 139 

Unyashungu Ndjalaka lu Ahuli Tshe, Ndu Mbeyaka Akambu Tshe 

1Latuyalaka li, we akambedika, akanimbitela. 

2We mbeyaka lamʼatumudjaseka ndu lamʼatumunelaka, We manaka tukanyi 
tami tshe fundu. 

3We mbeyaka lene atumutshokaka ndu lene atumetamaka, We nimbitelaka 
mbuka yami tshe. 

4Nduku diui diatuyalaka lʼunyo ami, Ku we atadimani fundu, we Latuyalaka. 

5We akakumbela uma lʼokongo ndu uma la ntundu, We akambahe lunya. 

6Ewu kene keko dikambu dia mamba le mi. To keli ladiku, haleyi nkuma le to. 

7Lendi ayumutsho dia mangana uma le lumu laye? Lendi ayumulawo uma 
lʼelundji kaye? 

8Naka layumbela utsha lʼulungu, we eko leko; Naka layutsho lʼUdimu a 
Pengandu, we eko leko. 

9Naka layufumbo lʼahafu wa pindju, La ntudjase la kuma yʼashi a waki, 

10Ndu leko lunya laye layonombola, La lunya laye la pami layunsukela. 

11Naka layuta nti: Mete, udjima ayunkumba, Usasi wa lʼutshimba ami wayuyala 
utshu, 

12Keli udjima heyi mbishe engo uma le ye, Utshu atohetaka uku yanyi, Ndu 
udjima ndu usasi weli pupu le ye. 

13We kakatungi utema ami, We kakambidji lʼutema a nyomi. 

14Dimi layukukaka lusaka, ne dia lakatungama etungelu ka woma ndu mamba, 
Elimu aye weli mamba, Utema ami mbeyaka dikambu diako ololo. 

15Dimba diami kumbishama uma le ye Lamʼakamatungama lu usheshe, 
Lamʼakamatahamaka lu tapa dia nyomi. 

16Ashu aye wakamenaka lamʼakimi ehuluku; Ndu biyu diami tshe 
diakafundama, Ndu nshi yakasonwama dikambu diami, La ntundu kʼakambu 
ane watayala. 

17We Unyashungu, ndi tukanyi taye le mi dimena li! Ndi efula keli wuki ato li! 

18Utunduyala dimi ntali, tshiki to mbeyaka ndeka seke ya losenga efula; 
Lamʼemomi, ku dimi la ye. 

19Mete, Unyashungu, we ayudiaka antu wa kolo. Okone nyu atomboki, 
nyumanganeli! 

20Vo watoteketaka kolo lu dikambu diaye. Atunyi aye watudimulaka lukumbu 
laye udimuladimula! 

21Latuyalaka li, dimi hatuhetshaka wane watukuhetshaka uka? Dimi hatuyalaka 
la lunyangu le waku watukotombokwelaka? 

22Dimi latahetshaka la luhetshu la shikaa. Mete, vo weli atunyi ami, 

23Unyashungu li, unshishimi, umani utema ami fundu, Ombediki, ulimbiteli 
tukanyi tami! 

24Umendi kana dikambu dia kolo dieko le mi, Onombolaki lu mbuka ka pundju! 

Esambu 140 

Dombelo Dia Mpanda Uma le Asuyanyi 

1Latuyalaka li, unshimbeli uma le untu a kolo, Unami uma le kanga ngala. 

2Vo watusanguyaka akambu wa kolo lʼetema awo, Watuyalongosolaka dia ndo 
ta. 

3Vo wakadji nimi yawo diesa uku elui, Lolengo la kunga latuyalaka la tshina 
diʼelomo awo. 

4Latuyalaka li, umpandja uma lʼanya wʼantu wa kolo, Unami uma le akanga a 
ngala, Watukanaka yimba ya nkoshami! 

5Akanga wʼetaku watumambaka tulunga la asuni Watumambaka otei lʼumamu 
a mbuka, Watumambaka ndu aleha. 

6Dimi lakatela Latuyalaka nti: We keli Unyashungu ami, Latuyalaka li, uki aui 
ami wʼosengosengo! 

7Latuyalaka, Khumadiondjo li, we keli wulu wa panda kami! We atukumbaka ote 
ami lushi la ta. 

8We Latuyalaka, tetawoki nangu yʼantu wa kolo nshidiyama, Taluwanyiaki 
elimu awo, watukuyasema! 

9Kolo ya waku watunyingaka la lotengo Yakaluli le wo vame! 

10Akalanga wa dja wahemi lʼete awo! Antu ako wakadjemi lu dja, Lu afuku 
wʼehongo wahaweyi ntumba ntu. 

11Kanga lulimi la kolo hashikikala la kete. Kolo katuyangaka kanga ngala dia 
mbushisha. 

12Dimi mbeyaka nti: Latuyalaka ayusambula ololo le amenyi fono, La sambu 
kʼololo le ahumbi. 

13Mete, antu wʼololo wayandulaka lukumbu laye, Ndu antu wʼusimbwi 
wayudjaseka lasuki la ye. 

Esambu 141 

Dombelo Dia Dikolo 

1Latuyalaka, dimi latuketaka, usamanya uya le mi! Uhukami diui diami 
lamʼaketami! 

2Dombelo diami diayali uku ulambu wa lutshumba la ntundu kaye, Ndu edielu 
ka anya ami uku ulambu wa dikolo! 

3We Latuyalaka, ukitsha ulami lʼunyo ami, Alamaki elomo ami! 

4Tolombolaki utema ami! Dia ntsha akambu wa kolo, Kame la wane watutshaka 
kolo. Tetawoki dimi nde alambu awo. 

5Untu ololo ankomole, laso kawo; Ndi ampangweli, ku laso ndjalaka uku iso lʼote 
ami. Ote ami tatunaki, Ne dia layokolamela mbalombela ne dia kolo yawo. 

6Lamʼayukanana embadi awo wulu, Ku vo wayuka aui ami, ne dia vo weli ololo. 

7Uku atufusaka untu kete, Mbatudianganaka weka asu lu diumbu. 

8Latuyalaka, Khumadiondjo li, le ye katumendaka, Ndu katumuyangaka 
eshamelu, Tukaleki utema ami! 

9Unamaki uma lu tulunga tatuwumambaka, Ndu uma lu aleha wa atshi wa kolo! 

10Atshi wa kolo vame wako lʼetei awo, Keli dimi mpandi. 

Esambu 142 

Dombelo Dia Nkundja Ekimanyelu lu Ohenyohenyo 

1Dimi latulelelaka Latuyalaka, La tukuku mbatumosengasengaka Latuyalaka. 

2Dimi latukitshaka ukiyanu ami la mundu kandi, Latusanyiaka pa kami. 

3Lamʼatolembiamaka utema ami, We atulimbitelaka mbuka kami. Vo 
wakamambi djunga lu usheshe, Lu mbuka katumokendakendaka. 

4Uki su lu lunya la pami, endi, Ku nduku untu lanimbitela. Dihuli dia dimi 
mbishami kema. Nduku untu latukanelaka lumu lami 

5Keli dimi lakakulelela, we Latuyalaka, Dimi lakati nti: We keli eshamelu kami, 
Etenyi kami kʼukito lu kete ya wasena. 

6Uhukami delu diami, Ne dia lambukitshakitshama utamanya. Unshimbeli uma 
le waku watunsuyaka, Ne dia vo ndekami wulu. 

7Utundja utema ami uma lu lukanu, Dia dimi mbukaka lukumbu laye lusaka! Ku 
antu wʼololo wayunyinga, Lamʼayuyuntshela ololo. 

Esambu 143 

Dombelo Dia Nkundja Etshungwelu la Elombwelo 

1Latuyalaka li, uki dombelo diami, uhukami osengosengo ami! Unkaluya diui lu 
kolamelu yaye ndu lu ololo aye! 

2Tunumbuyaki, dimi ukambi aye, Ne dia nduku untu leli ololo lu ashu aye. 

3Utunyi akasuya utema ami, Akahotshahotsha lumu lami pulu ndu lu kete, Ndi 
akambidjasha lu ahuli wa udjima, Uku wane wambuvokaka. 

4Okone lumu lami lambolembiama, Ndu utema ami ambukalema. 

5Dimi latuhoka nshi yʼedjedja, Latukanaka yimba lu etsha aye tshe, 
Latuyambulaka dia elimu wʼanya aye. 

6Dimi latusimbulaka anya ami utsha le ye. Utema ami atukukumbulaka, uku kete 
ya wumu mbahumba ashi. 

7Latuyalaka li, umbukeli esadi, Lumu lami lambuheko. Tumbisheki elundji, Dimi 
tukuyala uku waku wambuhulo utsha lʼUdimu a Pengandu. 

8Umbukia ngandji kaye ka mamba kʼolomo, Ne dia le ye katumekamaka. 
Unimbitshiya mbuka ka dimi nkendakenda, Ne dia dimi latediaka utema ami 
utsha le ye. 

9We Latuyalaka, unshimbeli uma le atunyi. Le ye keli eshamelu kami. 

10Umbetshaki dia ntsha lulangu laye, Ne dia we keli Unyashungu ami. Lumu laye 
leko ololo, onombolaki lu mbuka kʼusimbwi! 

11Latuyalaka li, umbululi ne dia lukumbu laye! Lu sambu kaye kʼololo, utundja 
utema ami uma lu pa! 

12Lu ngandji kaye ka mamba, ulanya atunyi ami, Ushili waku watusuyaka utema 
ami ushiki! Ne dia ukambi aye mbemi. 

Esambu 144 

Dombelo Dia Nkundja Etshungwelu Ndu Ndjala la Ongonyi 

1Latuyalaka, dive diami, Latetshaka anya la pita yami dia ndo ta, atumbwami! 

2Ndi keli dive diami la wumbe ami wa ta, Lungeli lami la wuki la utshungudi ami, 
Engawu kami, le ndi katumushamaka. Ndi kakanembiya wudja andi. 

3Latuyalaka, untu eli na dia we mbukanela, Kana onʼa untu dia we kana dikambu 
diandi? 

4Untu eli uku lungi. Nshi yandi yatetaka uku dedi. 

5We Latuyalaka, ukute ulungu aye, uhulo! Unandi ekungu, keli watuwo dinga! 

6Ungadimuya angadimu, uhandjuli atunyi ami! Uki pitu yaye, 
uwakhungiakhungia. 

7Usimbuli anya aye uma ladiku; Untshungulu, unshimbeli uma lʼashi a waki, Uma 
lʼanya wʼasi wedja. 

8Enyo awo watutaka akambu wa lukesu, Ndu anya awo wʼapami weli too la 
kashi. 

9Unyashungu li, layukimbela usambu wʼuyuyu, Layukuhumela esambu wa 
diandu la losese lʼekodi dʼkumi. 

10We katuhandjaka khumi ya dikanga, Katushimbelaka ukambi aye Davidi uma 
lu yombo ya ta. 

11Untshunguli, unshimbeli uma lʼanya wʼasi wedja, Akanga wʼenyo watutaka 
akambu wa lukesu, La anya wʼapami weli too la kashi. 

12Anʼasu wʼapami weli uku tumbatumba Diatulaka esadi. Anʼasu wʼamantu weli 
uku ave wakawasele Dia mbidja lu atshuku wa mvudu ya khumi ya dikanga. 

13Apenge asu watululaka too La wehu tshe wa mbu ya nde. Ekoko asu 
watufulanelaka nunu nunu, ndu nunu akumi akumi Lʼesui asu. 

14Ngombe yasu yatutanaka efula. Nduku elanyelu, nduku lohombo, Nduku alelu 
lʼesese asu! 

15Wudja weli la etshoko eso, weko la ongenongeno, Ee, wudja weli la Latuyalaka 
uku Unyashuneu awo, weko la ongenongeno. 

Esambu 145 

Diandu le Unyashungu ne Dia Ololo la Wulu Andi 

1We Unyashungu, khumʼekanga kami, layukandulaka! Dimi layutumbulaka 
lukumbu laye pundju, pundju. 

2Layukutumbulaka la lushi la lushi, Ndu layotemolaka lukumbu laye pundju, 
pundju. 

3Latuyalaka keli wuki, ndi kukuki ntumbwama efula, Ndu wuki andi heyama 
mbedikama. 

4Lolonga la lolonga wayandulaka elimu aye, Ndu wayudianganyaka lukumu 
lʼetsha aye a waki! 

5Dimi layukanaka yimba dia lutumbu la wuki aye, Ndu dia elimu aye wa mamba. 

6Antu wayoteketaka dia wulu wʼetsha aye wahangone, Ku dimi layusanyaka dia 
wuki aye. 

7Vo wayuhwanaka diʼololo aye waheyama mvuta, Ndu wayandulaka sambu 
kaye kʼololo. 

8Latuyalaka keli kanga ngandji ka shikaa, ndu keli usambi, Ndi huki kele esadi, 
eli too la ngandji ka shikaa. 

9Latuyalaka eli ololo le antu tshe, Ndu ngandji kandi keko ladiku dia diango 
diandi tshe. 

10We Latuyalaka, elimu aye tshe wayukandulaka! Ndu ekilami aye tshe 
wayukutumbulaka. 

11Vo wayutaka dia lutumbu la diulelu diaye, Wayoteketaka dia wulu aye, 

12Dia nimbitshiya antu etsha aye a wulu La wuki wa diulelu diaye. 

13Diulelu diaye dieli diulelu dia pundju, Ndu luwandji laye layutshikalaka lu 
nonga tshe. 

14Latuyalaka atusukelaka wane tshe watokokaka. Ndi katusimbulaka wane tshe 
wukutami. 

15Ashu wʼantu tshe watendelaka le ye. We atuwashaka mbu ya nde lʼetena kayo. 

16We atukhukulaka lunya laye, Atulutshaka engo tshe keli la lumu. 

17Latuyalaka keli ololo lu etsha andi tshe, Ndu ekila lu elimu andi tshe. 

18Latuyalaka eli lasuki la wane tshe watuwetaka, Ee, lasuki la waku tshe 
watuwetaka lu mete. 

19Ndi atukutshaka nangu ya waku watuwukaka woma, Atukaka delu diawo, 
atashimbelaka. 

20Latuyalaka atulamaka wane tshe watuwukaka ngandji, Keli ndi ayulanya antu 
wa kolo tshe. 

21Unyo ami wayandulaka Latuyalaka. Antu tshe wayutumbulaka lukumbu landi 
lʼekila, Pundju, pundju! 

Esambu 146 

Diandu le Unyashungu ne Dia Etsha Andi wʼUsimbwi 

1Nyandulaki Latuyalaka! Utema ami, utumbuli Latuyalaka! 

2Layutumbulaka Latuyalaka lamʼekimi la lumu, Layandulaka Unyashungu ami 
lu nshi yami tshe. 

3Tanyekamaki ana wa khumi ya dikanga, Kuyanga le untu laheyi nyushimbela. 

4Lumu landi latutumbaka, ku ndi atukalulaka lu kete. Ku lushi lako, tukanyi tandi 
tayulanyema. 

5One latukimanyiamaka le Unyashungu a Jakoba, eko la oneenongeno. Ndi 
atukitshaka elungamelu kandi le Latuyalaka, Unyashungu andi, 

6Lakatungi ulungu la kete, Lʼashi a waki la diango tshe dieli loko, Atulamaka 
mete pundju. 

7Ndi katulumbwelaka amenyi fono akambu, Katuleshaka avushi ndiala. 
Latuyalaka katutshungulaka asi lukanu; 

8Latuyalaka katosenyaka akanga a tutshungu; Latuyalaka katusimbulaka wane 
wukutami; Latuyalaka katukaka antu wʼololo ngandji. 

9Latuyalaka atulamaka angendangenda, Atusambaka wadi waki edu la ana wa 
tshiki. Keli ndi atulanyaka mbuka ka antu wa kolo. 

10Latuyalaka atulelaka pundju. We Siona, Unyashungu aye atutshikalaka lu 
nonga tshe! Nyanduli Latuyalaka! 

Esambu 147 

Diandu le Unyashungu ne Dia Ololo Andi le Jerusalema 

1Nyandulaki Latuyalaka! Ne dia mimbelaka Unyashungu asu esambu wa diandu 
mbeli ololo, Dia mbandulaka mbeli dimena utamanya. 

2Latuyalaka kakahiki Jerusalema, Kakasanganya asi Isariyele 
wakadianganyema. 

3Ndi atokonoyaka etema wakate, Atombaka ahondo lu puta yawo. 

4Ndi atalaka efula ka toto, Atutoleka kumbu to tshe. 

5Khumesu keli wuki la wulu wa mamba, Yimba yandi yaha la ekumelu. 

6Latuyalaka katumbiyaka akanga a ndjakitshakitsha, Katukitshakitshaka antu 
wa kolo pulu ndu lu kete. 

7Nyimbeli Latuyalaka esambu wa mbuka lusaka, Nyimbeli Unyashungu asu 
esambu wa diandu la losese. 

8Ndi katukumbaka ulungu la wangi. Ndi atutumaka mvula la kete, Atutundjaka 
adiyu ladiku diʼakuna. 

9Ndi atukimoka mbu ya nde le nyama, Ndu le ana wa dingwangwa 
lamʼatuwawanaka. 

10Ndi hatongenangenaka lu wulu wa falasa, Hatuyalaka la ongenongeno lʼekulu 
wʼuntu. 

11Latuyalaka atulangaka wane watuwukaka woma, Waku watulumgamelaka 
ngandji kandi ka shikaa. 

12Jerusalema, anduli Latuyalaka, Siona, utumbuli Unyashungu aye! 

13Ne dia ndi atukikitshaka esimbi wa kuki yaye, Atotshokolaka anʼaye wʼapami 
lʼatei aye. 

14Ndi ateteka wudja aye ki, Atukulutshama mbu ya nde yuleki ololo. 

15Ndi atutumaka elembe andi la kete. Diui diandi diatulawoka esadi. 

16Ndi atukimoka lungi lʼekama la tshitshi uku diosa diʼekoko, Atudianganyaka 
lungi la tshitshi ka wulu uku utuku. 

17Ndi atukadjaka ashi andi wakakami lu betshi betshi. Akona ayeya memala la 
ntundu ka tshitshi kandi? 

18Ndi atutumaka diui diandi, atolelolaka betshi diako. Ndi atopepiaka lopepe 
landi, ku ashi watokelaka. 

19Ndi katenyaka Jakoba diui diandi, Ndu elembe andi la adjangu andi le Isariyele. 

20Ndi kuntshela wedja tshe pupu; Osoku mbahaweyi adjangu andi. Nyandulaki 
Latuyalaka! 

Esambu 148 

Wambosengasenga Atungami Tshe Dia Mandula Latuyalaka 

1Nyutumbuli Latuyalaka! Nyutumbuli Latuyalaka uma ladiku diʼulungu! 
Nyutumbuli lu ahuli wa ladiku! 

2Ny utumbuli, nyu andjelo andi tshe! Nyutumbuli, nyu lulimbilimbi landi tshe! 

3Unya la ngondo, nyutumbuli! Nyu toto tshe ta ngaingai, nyutumbuli! 

4Ulungu wa ladiku diʼulungu, utumbuli, Ndu nyu ashi weli ladiku diʼulungu. 

5Vo tshe watumbuli lukumbu la Latuyalaka! Ne dia ndi akati diui, ku vo 
wakatungama. 

6Ndi akashikike pundju, pundju. Ndi akawadjela elembe, wahandakadimulaki 
pundju. 

7Nyanduli Latuyalaka la tshina dia kete, Nyu wa shimiamba ndu nyu ehongo 
tshe, 

8Dja la mboko ya mvula, lungi lʼekama la tshitshi la lungi la tshitshi, Lopepe la 
wulu, latutshaka aui andi, 

9Ekungu lʼakuna tshe, Etamba wʼelua la etamba a waki tshe, 

10Nyama la dungalunga tshe, Diango diayakutula la fudu yatufumboka, 

11Khumi ya dikanga ya la kete la wedja tshe, Ana wa khumi ya dikanga la embadi 
tshe wa la kete, 

12Elongo wʼapami la esekaseka wʼamantu, Esumbi la ana wa tutshitshe. 

13Vo tshe watumbuli lukumbu la Latuyalaka! Ne dia lukumbu landi lutu mbeli 
ladiku. Lutumbu landi leko la diku dia kete ndu ladiku diʼulungu. 

14Ndi akafudia wulu wa wudja andi: Lutumbu ne dia ekilami andi tshe, Ne dia 
asi Isariyele, antu weli lasuki landi. Nyutumbuli Latuyalaka! 

Esambu 149 

Wambosengasenga Isariyele Dia Mandula Latuyalaka 

1Nyanduli Latuyalaka! Nyimbeli Latuyalaka usambu wʼuyuyu! Nyimbaki diandu 
diandi lu lusanganya lʼekilami! 

2Isariyele angenengenele one lakutungi! Ana wa Siona watamanya ngenangena 
ne dia khumʼekanga kawo! 

3Watumbuli lukumbu la Latuyalaka lu wenye. Nyimbeli Latuyalaka esambu wa 
diandu lu lohenga ndu lu losese, 

4Ne dia Latuyalaka atongenengenelaka wudja andi. Ndi ayolenga akanga a 
memakana la panda. 

5Ekilami wayali la ongenongeno lu lutumbu, Wimbaki esambu wʼongenongeno 
lu tangi yawo! 

6Lutumbu la wuki la Unyashungu layali lʼenyo awo, Nyu yombo ya diesa wedi 
ehendi lʼanya awo, 

7Ne dia nsomboya wedja, Ndu dia nsuya antu, 

8Dia nkeleka khumi ya dikanga yawo la molola Ndu antu awo a waki lu mbeti ya 
mbulu, 

9Dia mbalumbuya elumbwelu kakafundama. Nyandulaki Latuyalaka! 

Esambu 150 

Nyanduli Unyashungu la Dihumahuma 

1Nyandulaki Latuyalaka! Nyanduli Unyashungu lʼetemwelo kandi! Nyutumbuli 
lu dungulungu dia wulu andi! 

2Nyutumbuli ne dia etsha andi wa mamba! Nyutumbuli uku eli enanonano ka 
wuki andi wa dimena! 

3Nyutumbuli la lundju la pungi! Nyutumbuli la dikimbi la losese! 

4Nyutumbuli la lohenga ndu la wenye! Nyuwanduli la dihumahuma diʼekodi la 
hyungi! 

5Nyuwanduli lʼekokoloko wa lutitshiya! Nyuwanduli lʼekokoloko wa lutitshiya! 

6Engo tshe keli ia lumu, katumbuli Latuyalaka! Nyandulaki Latuyalaka! 

Tukedi 

Tukedi 1 

Ulimu wa Tukedi 

1Tukedi ta Solomona, onʼa Davidi, khumʼekanga ka Isariyele: 

2Dia antu nimbitela yimba ndu wetshelu, Mana aui wa yimba fundu, 

3Mbetshama lu yimba yʼuluwanyi, Lu akambu wʼololo, wʼusimbwi, ndu waha la 
shonodi; 

4Dia mbisha antu kʼantu ewu, Ndu dongolongo yimba la ewu, 

5Ndu pami ka yimba mpukama, la mpama lu wekelu, Dia one leli tshundju 
akundja ewu, 

6Dia nimbitela yukedi la kitshimudi, Aui wʼakanga a yimba ndu wako awo. 

7Woma wa Latuyalaka mbeli etatelu ka yimba. Keli akanga a dinginya 
watutunaka yimba la wetshelu. 

Yimba Mbewulaka Antu 

8Onʼami, ulungi wetshelu wa sho, Tutunaki alaku wa nyo. 

9Wetshelu ako mbayuyala uku dembo dia kusu dia ngandji lʼote aye, Ndu uku 
elengalenga ka molola lu kingu kaye. 

10Onʼami, naka antu wa kolo wayukonga, Tetawoki. 

11Naka vo wayukutela vati: Yeti tutshu, tutukungi antu dia mbadiaka, Tambi one 
laha la unungu djunga wamamba; 

12Tamene esudia wasena, uku atomenaka udimu antu, Vo tshe etundu etu, uku 
wane watuwuhuluyaka utsha lu Dihuli diʼEdu; 

13Shu tayutana wehu tshe wa diango diʼushinga a wulu, Tayuludia mvudu yasu 
la diango dia lohotola; 

14Uyali lʼului asu, Ku diango diasu tshe diayuyala usanga, 

15Onʼami, tokendakendaki kame la wo lu mbuka. Usike lukulu laye uma lu 
mbuka kawo, 

16Ne dia ekulu awo watulawoka utsha lu kolo, Watusamanyaka dia ntutundja 
dikila. 

17Mete, wamamba mbatuwambaka otei La ntundu ka fudu. 

18Wane watotokiyaka waku wuto la wo, Watambaka nyumu yawo tulunga. 

19Osoku mbeli etshelu kʼuntu tshe leli la lukaki, Etshelu kako katulanyaka lumu 
la kanga to. 

20Yimba yatulelaka lu esese, Yatuhangohangoka lu aseke. 

21Yo yatulelaka lu ahuli watusanganaka antu, Yatuhangohangoka lu eotwelu 
kʼusumba ati: 

22Nyu tuleli, etena kakona kayunyukimo nanga akambu wa djeli? Etena kakona 
kayukimo amonyodi ndjangenyangenya lu akambu wa dionyo? Etena kakona 
kayukimo dipoka ntuna akambu wa yimba? 

23Ukadimo lu ehanguhangu ami! Enda, dimi layukutshulwela yimba yami, 
Layukulimbitshiya aui ami. 

24Dimi lakanyeti keli nyu nyakatuni; Dimi lakasimbula lunya lami, ku nduku 
untu aketawo. 

25Keli nyu kumbeya daku diami tshe, Ndu nduku untu aketawo luhangu lami. 

26Ndu dimi layukola lu lushi laye lʼasui. Dim layukosoka lamʼayuyuka woma. 

27Lamʼayuya woma a wuki le ye uku ngimbi, Lamʼayunyudinga elanyelu uku 
punganendji, Ndu lamʼayuya fono la asui le nyu. 

28Vo wayumbeta, ku dimi haluwaetawo; Wayunyanga wulu, ku hawomena. 

29Vo wakatuni yimba, Konsonola dia mbuka Latuyalaka woma. 

30Vo kunanga aui ami, Wakanyola luhangu lami. 

31Osoku mbayuwole elua wʼetsha awo, Mbayuwulutshama la tukanyi tawo hita. 

32Ne dia lunyu la tuleli layadiaka. La utshatsha wa dipoka wayalanya. 

33Keli untu layumbukela, ayushikikala, Ayutshikala la ki, aha mbuka nduku kolo 
woma. 

Tukedi 2 

Difutu Dia Eyangelu Ka Yimba 

1Onʼami, naka we ayulunga aui ami, Ndu ayulama elembe ami; 

2Naka we ayuhuke tui lu yimba, Ndu ayediya utema aye lu ewu, 

3Ee, lamʼayuyulelela yimba, Ndu lamʼayuyuwelela ewu; 

4Naka we ayukiyanga uku fesa, Ndu ayukiyanga wulu uku eumbelu kushami, 

5Ku we ayulimbitela woma wa Latuyalaka, Ayukundja yimba ya Unyashungu. 

6Latuyalaka atushaka antu yimba. Yimba la ewu watutumbaka uma lʼunyo andi. 

7Ndi atumbelaka antu wʼololo yimba. Ndi keli engawu ka wane 
watokendakendaka lu akambu wʼusimbwi, 

8Dia ndi nama mbuka ya sambu kʼololo La mumbela ekilami andi mbuka. 

9Ku we ayulimbitela ololo, uluwanyi, La sambu kʼololo, mbuka tshe keli ololo, 

10Ne dia yimba yayoto lʼutema aye, La ewu ayongenyangenya lumu laye. 

11Ewu kayukulama. Yimba yayukumba, 

12Dia nkuhandja uma lu mbuka ka kolo, Uma le antu watoteketaka akambu wa 
kolo, 

13Watosekaka mbuka yʼusimbwi, Dia nkendakenda lu mbuka ya udjima; 

14Watongenangenaka dia ntsha kolo, Watuyalaka la ongenongeno lu kolo; 

15Antu watengengoka lu mbuka yawo, Watunganelaka lu etsha awo. 

16We ayushimbamela uma le umuntu lakashisha, Uma le umuntu kanga luseka 
la aui andi wʼoselo. 

17Ndi amboseka ongenyi andi a pami wa lu nshi ya dikenda, Ambuhela daka dia 
Unyashungu andi. 

18Luudu landi lambengama utsha lu nyoi, La tuwuka tandi tambelela utsha le 
wavo. 

19Nduku otoi a wane watutshokaka le ndi layukalula ntu Nduku omotshi lʼatei 
awo ayutana tuwuka ta lumu. 

20Okone we ayokendakendaka lu mbuka kʼantu wʼololo, Ndu ayulamaka tuwuka 
tʼantu wʼusimbwi. 

21Antu wʼuluwanyi wayukita kete, Antu wʼusimbwi wayutshikala loko. 

22Keli antu wa kolo wayunyema uma la kete, Akanga wʼukadi wayukhundwama 
uma loko. 

Tukedi 3 

Alaku wa Ndjala la Ukitanyia 

1Onʼami, tuhelaki wetshelu ami, Utema aye alamaki elembe ami, 

2Ne dia vo mbayukufudiya Nshi, la deku dia lumu laye. 

3Mete la kolamelu tawumoki uma le ye, Uwakeleki lu kingu kaye, uwafundi 
lʼutema aye. 

4Ku we ayukundja kenemo la lukumu lʼololo Lu ashu wa Unyashungu ndu 
wʼantu. 

5Ekamaki Latuyalaka lʼutema aye tshe, Tekamaki yimba yaye hita. 

6Uwetawoki lu akambu aye tshe, Ku ndi ayukolongoswela mbuka yaye. 

7Tuyalaki kanga yimba lu ashu aye weme: Uki Latuyalaka woma, umo uma lu 
kolo. 

8Dikambu ne diayuyala ekonwelo kʼemunyi aye, Ndu ekikitshelu ka weka aye. 

9Olemia Latuyalaka la ekundji aye, La elonga wʼuma lu dikambo diaye tshe. 

10Ku apenge aye wayululanelaka la diango, Ndu mbaka yaye yayutshulotshuloka 
la wanu wʼuyuyu. 

11Onʼami, tonyolaki ekiyelu ka Latuyalaka, Tuhekoki luhangu landi; 

12Ne dia Latuyalaka atuhangwelaka one lukandi ngandji, Uku atuhangwelaka shi 
ona lalangandi. 

13Untu lambukundja yimba, eli la ongenongeno, Ndu untu lambuyala la ewu. 

14Ekundjelu ka yimba ndeka ka fesa ololo, Ndu waho ayo ndeka wa paunyi ka 
lutshula. 

15Yo ndeka ave wʼushinga a wulu dimena, Yo ndeka diango tshe diukukiye nanga 
ushinga wulu. 

16Lu lunya layo la lu pami keli efula ka nshi ya lumu; Ndu lu lunya layo la lomoso 
keli ekundji la lutumbu. 

17Mbuka yayo, yeli mbuka yʼongenongeno, Ndu tuwuka tayo teli ki. 

18Yo yeli utamba a lumu le wane watuyekamaka. Untu tshe latutshikalaka la yo, 
watuwetaka vati: Kanga ongenongeno. 

19Uma lu yimba, mbakatungi Latuyalaka kete; Ndu uma lʼewu, mbakandashikike 
ulungu. 

20Uma lu yimba yandi, mbakandatedia ehongo. Ndu mbakalosha wangi lopopo. 

21Onʼami, ulami yimba la ewu, Tawumoki lu ashu aye. 

22Vo wayuyala lumu lʼutema aye, La elengalenga lu kingu kaye. 

23Ku we ayokendakenda la ki lu mbuka kaye, La lukulu laye halutakana, 

24Lamʼayuyetama, we huka woma, Ee, we ayetama, ku djo yaye yayuyala olo utu. 

25Tukaki woma kuyanga dikambu dia woma mbuyi shashimuya, Kuyanga 
elanyelu kuyi uma le antu wa kolo, 

26Ne dia Latuyalaka keli ekamelu kaye, Ndi ayulama lukulu laye aha lo 
mundama. 

27Tuyalaki la unyishi a diʼololo le wane wukuki dilungula Lamʼeye la wulu wa 
mbashadio. 

28Lamʼeye la diango diku lʼanya, tutelaki unyaye wati: Utukutsho, kuyi, 
kandjukusha lui. 

29Tukanaki yimba dia ntshela unyaye kolo Lamʼudjashindi ki lasuki la ye. 

30Tudjaki la unyaye tamu udjadja Lamʼahandakutshedi kolo. 

31Tokomiyaki kanga ngala, Tosonolaki ditshelu diandi, kuyanga otoi, 

32Ne dia Latuyalaka atukaka antu wa kolo wononyi, Keli ndi eli ongenyi wʼantu 
wʼusimbwi. 

33Latuyalaka atudjaka luudu lʼantu a kolo mananu, Keli atotshokolaka luudu 
lʼantu wʼololo. 

34Ndi atosokaka asokanyi, Keli ndi atuhumuyaka akanga a ndjakitshakitsha 
lukulu lʼolo. 

35Akanga a yimba wayukita lutumbu, Keli sangu dia akanga a dinginya dieko 
sonyi. 

Tukedi 4 

Waho wa Yimba 

1Anʼami, nyulungi wetshelu wa shenyu, Nyuhukami dia nimbitela yimba, 

2Dimi latunyetshaka wetshelu wʼololo, Tanyosekaki alaku ami. 

3Lamʼaki ona pami le papa, Dimi laki onʼetoi, lakalangemaka le nyomi. 

4Papa akambetshaka, akamvutelaka ati: Utema aye akimelaki aui ami; Ulamaki 
elembe ami, ku we avulumba. 

5Uyali la yimba, uyali la ewu, Tuhelaki aui wʼuma lʼunyo ami, kuyanga mangana 
uma le wo. 

6Tosekaki yimba, ku yo yayukulama: Uyilami, ku yo yayukumbaka. 

7Yimba mbeli dikambu diuleki. Okone uyali la yimba Ladiku dia diango tshe dia 
kundja, ukundja ewu. 

8Olemia yimba, ku yo yayukedia; Lamʼayuyuyikhumbatela, yo yayukutungela 
lutumbu. 

9Yo yayukahe elengalenga ka dimena lʼote aye, Yayukulimbe dembo dia kusu dia 
dimena. 

10Onʼami, ulungi, uki aui ami, Ku nshi ya lumu laye yayuyala efula. 

11Dimi latukenyaka mbuka ka yimba, Latukolombolaka lu mbuka yʼusumbwi. 

12Lamʼatayatshu, lukulu laye halushimbama; Naka we ayulawo, lukulu laye 
halutakana. 

13Ukimelaki wetshelu one ololo, tukimoki; Ulamaki, ne dia vo mbeli lumu laye. 

14Totoki lu mbuka kʼakanga a kolo, Tokendakendaki lu mbuka kʼantu wa kolo. 

15Ewo mbuka kako, tetaki loko; Ukadimo uma loko, eti leke lukina. 

16Vo hawutulalaka djo, tshikima wambutatshi kolo; Djo yatumoka lu ashu awo, 
edja ndu wambutakanya untu omotshi. 

17Vo watolekaka ma diʼakambu wa kolo, Watonokaka wanu wa djawudi. 

18Keli mbuka kʼuntu ololo keli uku usasi wʼehutwelu kʼunya, Watufulanelaka 
edja ndu wʼunya lʼatei ote. 

19Mbuka kʼantu wa kolo keli uku udjima; Vo hawutulimbitelaka kene 
katatakanyaka. 

20Onʼami, ulungi aui ami, Uhuke tui lu akambu watami. 

21Tawumoki uma lu ashu aye; Alamaki kʼesi utema aye. 

22Vo weli lumu le wane watuwashulaka, Ndu ekonwelo lu emunyi awo tshe. 

23Okolamelaki nama utema aye lʼeteti, Ne dia uma loko katutumbaka teko dia 
lumu. 

24Unya aui wʼeyokayoka uma lu unyo aye, Ndu aui wa wendjudi uma lʼelomo aye. 

25Ashu aye wendaki utsha la ntundu, Ndu toki yaye yasimbo too. 

26Ushishimi mbuka ololo ka we mbeta, Ku akambu aye tshe wayushikikala. 

27Tetolaki lu lunya la lu pami kuyanga la lomoso: Unya lukulu laye uma lu kolo. 

Tukedi 5 

Dia Mbewula Apami Waha la Ndjakimelu lu Akambu wa Dimba 

1Onʼami, ulungi yimba yami, Uhuke tui lu ewu kami, 

2Dia we namaka ewu, La dia elomo aye nama yimba, 

3Ne dia elomo wa umuntu akana watokediaka usanga, Lulimi landi ndeka iso 
oselo. 

4Keli lʼekumelu, ndi ndjalaka ululu uku kundju, Ndu uku yombo ya pemo wedi 
ehendi. 

5Ekulu andi watuhuloka utsha lu nyoi, Wanya andi watukumaka lu Dihuli diʼEdu. 

6Osoku mbahandatani mbuka ka lumu kʼusimbwi. Mbuka yandi yeko wengenge, 
ku ndi heyi dikambu diako. 

7Kakiane, onʼami, umbukeli! Tutunaki aui wakutelami. 

8Anganya mbuka kaye etali uma le ndi. Tusukanaki la suku dia luudu landi, 

9Utukukimo nemo diaye le akina, La deku diaye le akanga wʼesihi. 

10Asi wedja watukuluta la ekundji aye, La tumu yaye yatukuyala lu luudu lakana. 

11We utukuyukhuma akhumu lʼekumelu kaye, Lamʼayutshumbama emunyi aye 
la dimba diaye. 

12Ku we mvuta wati: Dimi lakahetshaka wetshelu. Utema ami akatunaka 
luhangu. 

13Dimi kununga aui wʼembetsha ami, Kuyanga mpuke tui le wane 
wakambetshaka. 

14Dimi laki lasuki la mboto lu kolo tshe, Lʼatei a wudja ndu lʼatei a lusanganya. 

15Onokaki ashi uma lʼushima aye, La ashi wakela uma lʼeteko kaye hita. 

16Ololo mbeko, dia teko diaye diʼashi nyangana la ahuli akina, La ekedi aye 
wʼashi nkela lu esese? 

17Teko diako diayali dikambu diaye weme, Aha dia angenangenda wudjashi la 
ye. 

18Eteko kaye atshokwami, Wadeye lʼumaka nshi yaye yʼolongo a pami, ayali 
ongenongeno aye 

19Ndi eli uku wadi a peli lʼololo, la wadi a lufumbo la dimena: Awele andi 
wakongenyangenyaki nshi tshe. Ulutshamaki la ngandji kandi nshi tshe. 

20Onʼami, ukundi ahumbaye ndutshama la ngandji ka umuntu a kana, La 
nkhumbatela tulu ka umuntu kanga luseka? 

21Ne dia mbuka yʼuntu yeko la ntundu ka Latuyalaka, Ndi atendaka mbuka yandi 
tshe. 

22Untu a kolo ayundama lu kolo yandi hita. Ayukimame lʼekodi wa kolo kandi. 

23Ndi ayuvo ne dia uhumba wa wetshelu, Ayunganela ne dia wuki wa djeli yandi. 

Tukedi 6 

Dia Mbewo Shuwasuwa la Kashi 

1Onʼami, naka we akayala usungi le usukanyi aye, Naka we akayakimo lu anya 
wʼongendangenda; 

2Naka we akatali lu aui wʼelomo aye, Akandama lu aui wʼuma lʼunyo aye, 

3Onʼami, utshi okone dia ndjashimbela, Ne dia we akoto lu anya wa unyaye, 
Tshoka, tukhusameli, utosengesenge. 

4Tuladiaki ashu aye, Kuyanga tokokadia toki yaye. 

5Uhangiso uku atuhangisoka mbuluku lu anya wa minginga, Uku atuhangisoka 
fudu lu anya wʼumambi. 

6We kanga nende, utshu le tonona, Kutendi ditshelu diato, ku we ayuyala la 
yimba. 

7To kema la uwandji, Umendji, kana umbuledi. 

8To tatumbaka mbu ya nde yato lu nshi yʼowo, Tatusanganyaka mbu ya nde yato 
lu nshi ya dinela. 

9We kanga nende, edja ndu kaandi ayuyukimo ndala djo? Etena kakona 
kayuyemo uma lu djo yaye? 

10Yema ya djo, yema yʼotokokalu, Yema ya nkoma anya dia mumuya, 

11Ku wula ayukukashimula uku uvi, Ndu uhumba aye uku untu leli lu ta. 

12Untu anyanya, kanga kolo, Atekekoka, atutaka aui wa kolo. 

13Ndi atumamiyaka ashu, atusanyaka lʼekulu, Atutshaka tulimbitelu la pita. 

14Kolo katuyalaka lʼutema andi. Ndi atukanaka tena tshe dia ntshela antu kolo, 
Atutungaka lundju. 

15Okone ekwelo kandi kayuyala esadi. Ndi ayuhimbwama shashimuya, ku ndi 
hokono. 

16Akambu asamalu weko, watuhetshaka Latuyalaka, Ku esambeli 
mbatundengaka diengekhu: 

17Ashu wa lahi, lulimi la kashi, Anya watutundjaka dikila diaha la unungu, 

18Utema watusanguyaka sangweyu dia kolo, Ekulu watusamanyaka utsha lu 
kolo, 

19Omenyi a kashi, latutaka akambu wa kashi, Ndu one latutungaka lundju lʼatei 
anangu. 

Dia Mbewo Munanyi 

20Onʼami, ulamaki elembe wa sho, Tukadjaki wetshelu wa nyo. 

21Uweumbaki lʼutema aye tena tshe, Ekeleki lu kingu kaye. 

22Lamʼayuyokendakendaka, vo wayukolombola; Lamʼayuyetama, vo 
wayukulama, Ndu lamʼayuyeto, vo wayusawula la ye. 

23Olembe awo eli tala, la wetshelu awo eli usasi, Luhangu lʼekiyelu eli mbuka ka 
lumu; 

24Dia nkulama uma le umuntu a kolo, Ee, uma lʼaui wʼoselo wa umuntu uku 
kanga luseka. 

25Tokomiyaki lʼutema aye ne dia dimena diandi, Tolembiamaki uma lʼehohiyelo 
kandi kʼashu. 

26Le umuntu kanga munanyi, pami atukesamaka la ukama wa ma. Keli umuntu 
kanga luseka atambaka lumu lʼushinga a wulu la pami djunga. 

27Untu mbeyaka nkitsha dja lu tulu kandi, Ku ahondo andi hawutundo lumbi 
uka? 

28Untu mbeyaka nkendakenda ladiku dia akalanga wa aja, Ku ekulu andi 
hawulungula? 

29Osoku mbatuyalaka untu luna wadi a unyandi. Untu tshe lawunanda, huhanda 
unungu. 

30Antu hawuyindja uvi, kuyanga ndi ayuva Dia nshidiya ndjala kandi. 

31Naka wayuwunda, ndi ayufuta engo keku tena esambeli, Ayukimo diango tshe 
dieli lu luudu landi. 

32One latunanaka la umuntu, kema la yimba; One latutshaka dikambu so, 
atuyalanyaka. 

33Paka Duta la dionyo mbayundukundja, Sonyi hamo uma le ndi pundju. 

34Kandjema katushaka pami ududu, Ku ndi huki untu ketshi lushi la somboya. 

35Ndi hetawo nfutsha tula; Ndi hutshikala ki, kuyanga we ayuwusha esasha 
efula. 

Tukedi 7 

Tulunga ta Umuntu Kanga Luseka 

1Onʼami, ukimeli aui ami, Ulamaki elembe ami lasuki laye. 

2Ukitanyia eiembe ami, ku we ayulumba; Ulamaki wetshelu ami uku onʼa su. 

3Uwakeleki lu pita, Uwafundi lʼutema aye. 

4Uteli yimba wati: Kadiyemi keye! Eti ewu ongenyi aye a wulu, 

5Dia vo nkulama uma le umuntu akana, Uma le umuntu kanga luseka, latutaka 
aui wʼoselo. 

6Lamʼakamayalaka la didishi dia luudu lami, Dimi lakendaka la wedi 
wʼukalamandji. 

7Dimi lakendi lʼatei a tuleli, Lakashula untu omotshi lʼatei wa elongo wʼapami 
laki kundjala la yimba. 

8Ndi aketi lʼosese lu leke lutsha laka umuntu ako. Akelelaka utsha lu luudu landi 

9La tushu ta shimba, la dikolo dia yoo, Lʼatei wʼutshu ndu la udjima. 

10Enda, umuntu omotshi akahumana l ndi, Akalote ahondo wa luseka, la utema 
wa lukesu la wulu. 

11Ndi eli kanga lundju la utema a wulu; Ekulu andi hawutshikalaka lu luudu 
landi. 

12Ndi ndjalaka la esese, lu kituka, Atakungela lu akote tshe. 

13Ndi akawundi, akanonana la ndi; Akawutela la elundji kaha la sonyi ati: 

14Diaki la mi dia nambula elambu, Lambushidiya dokoloko diami elo. 

15Diako mbakamatumbi dia ndjuhumana la ye, Dia ndjukuyanga, ku 
lambukushula. 

16Dimi takalengi tangi kami lʼahondo wʼamena, Wʼeshinga wʼuma lʼEdjibitu. 

17Dimi lakamongi malashi wʼushinga a wulu lu tangi kami La diango dikina 
diʼepumu. 

18Yaka, tulutshanya ngandji edja ndu pindju, Tongenyangenya la saki ka dimba, 

19Ne dia umemi kemako; Ndi akatshu lokendo lʼetali. 

20Ndi akatshu ndu la tapa dia falanga, Ndi hukalula, tshikima ngondo aya utundu. 

21Ndi akolembia lʼaui wa pe, Akukutula lʼaui wʼoselo. 

22Olongo uku akuyeli shashimuya, Uku ngombe katatshu utsha lʼediakelu, Uku 
enginya kukelekami ekodi; 

23Edja ndu luhitu lambutundula uvo andi, Uku fudu kayanga ndjatambiya lʼotei, 
Kaheyi ati: Ekumelu ka lumu lami kene. 

24Kakiane, nyu anʼami, nyumbukeli, Nyuki aui ami. 

25Utema aye tawelelaki utsha lu ditshelu dia umuntu one; Tunganelaki utsha lu 
mbuka yandi, 

26Ne dia ndi akakosha antu efula. Wane tshe wakandadiaki weli ului a wuki. 

27Luudu landi leli mbuka kʼutsha lu Dihuli diʼEdu, Katahulo utsha lu ahuli wa 
nyoi. 

Tukedi 8 

Ololo la Pundju Dia Yimba 

1Yimba hatulelaka, Ewu hatediaka diui diato? 

2Lu akuna wʼetali wa lʼumamu a mbuka, Lu tuwuka katuyemalaka; 

3Lasuki la suku diʼeotwelo kʼusumba, Lu kuki ya lʼeotwelo katuyuhangohangoka 
ati: 

4Nyu apami mbatumetaka; Diui diami mbetaka ndu elongo wʼapami. 

5Nyu tuleli, nyeki yimba; Nyu dipoka, nyuyali la etema wʼewu. 

6Nyulungi, ne dia dimi luyanga mvuta akambu a waki, Ne dia aui wʼusimbwi 
wayanga ntumba uma lʼunyo ami. 

7Unyo ami atutaka aui wa mete, Kolo eli wononyi lʼelomo ami. 

8Aui tshe watumba uma lʼunyo ami weli ololo, Nduku dikambu dia kashi kana 
dia wengenge diatuyalaka loko. 

9Vo weli hwe le one leli la yimba, La wʼusimbwi le waku watutanaka ewu. 

10Osonole dia mbosa wetshelu ami lu dihuli dia fesa, La ewo kami lu dihuli dia 
paunyi ka lutshula, 

11Ne dia yimba ndeka mboko yʼakeso ololo, La diango tshe diukukiye nanga, 
hadiedima la yo. 

12Dimi, yimba, lambete yambalu edjaselu kami, Ndu lambushula ewu la yewo. 

13Woma wa Latuyalaka eli dia mpetsha kolo. Utaku, ngala, mbuka ka kolo, La 
unyo a kolo mbatumuhetshaka. 

14Wulu wa ndaka antu weli wami, ndu yimba yʼololo pupu; Dimi keli ewu, ndu 
kanga wulu. 

15Uma le mi, katulelaka khumi ya dikanga, Ndu katusambulaka antu a waki 
akambu la sambu kʼololo; 

16Uma le mi, katulelaka ewandji, Ndu katolombolaka antu a waki kete. 

17Dimi latulangaka wane watunangaka. Wane watunyangaka lʼeteti, 
wayumbishula. 

18Ongonyi la lutumbu watuyalaka kame la mi, Ekundji wa pundju la sambu 
kʼololo. 

19Ulua ami ndeka paunyi ololo, ee, ndeka paunyi ka lutshula; La waho ami ndeka 
fesa kʼololo dimena. 

20Dimi latokendakendaka lu mbuka ka sambu kʼololo, Lʼatei a mbuka yʼusimbwi, 

21Dia dimi ngonya wane watunangaka; Dia dimi nfudia ekundji awo. 

22Latuyalaka akantungi lʼetatelu kʼulimu andi, Untu la ntundu ka etsha andi 
wʼedjedja. 

23Dimi lakashikikala umaka mombokombola, Umaka etatelu, ntundu kete 
yatatungama. 

24Dimi lakatungama la ntundu kʼehongo watayala, Ka teko diatayala la ashi; 

25La ntundu kʼekungu watakeketala, Ndu la ntundu kʼakuna watayala, 
mbakamuto. 

26Laso ku ndi atatungi kete, kuyanga esui, Kana ditshu dia lʼandja. 

27Lamʼakandatungi ulungu, dimi laki lawo, Ndu lamʼakandadji ulelu lu ashi a 
waki; 

28Lamʼakandashikike wangi ladiku, Ndu lamʼakatumbi teko diʼuma lu ohongo la 
wulu; 

29Lamʼakandadji ulelu lu ashi a waki, Ne dia ashi watukulekana olembe andi; 
Lamʼakandashikike dikitshelu dia kete, 

30Dimi, ukambi a komba, laki lasuki la ndi. Dimi lakongenyangenyaka nshi tshe, 
Ndu lakangenangenaka la ntundu kandi tena tshe. 

31Dimi latongenangenaka lu kete yandi, yakuka antu mbidjase; Ndu lakayala la 
ongenongeno ami kame lʼantu. 

32Kakiane anʼami, nyumbukeli, Ne dia wane watulamaka ditshelu diami, weli la 
ongenongeno. 

33Nyulungi wetshelu ndu nyuyali la yimba, Tanyuyikaleki. 

34Untu latumbukelaka, Latendaka lu asuku ami la lushi la lushi, Latunkungelaka 
lu dikoho diawo, eli la ongenongeno. 

35One lambuntana, atutanaka lumu, Atuhumoka lukulu lʼolo le Latuyalaka. 

36Keli one latuntshelaka kolo, atutshelaka utema andi kolo; Wane tshe 
watumpetshaka, watulangaka nyoi. 

Tukedi 9 

Yimba la Umuntu lʼEnginya 

1Yimba yakayahikela luudu, Yakasele dikoho dialo esambeli. 

2Yo yakadiaki nyama yayo, Yakasohanya wanu, Ndu yakalongosola mesa. 

3Yo yakatumi ekambi ayo wʼamantu, Yakahangohango lu ahuli wa ladiku wa 
lʼusumba ati: 

4One laha la yimba, oto lane! Yo yakatela one laha la ewu ati: 

5Yaka, yuli ma diami, Ndu uyono wanu wakamasohanyisha. 

6Nyoseke akambu wa ndjeli, nyulumbi, Nyokendekende lu mbuka ka ewu! 

7One langula osokanyi, atuyayangelaka dionyo, La one lewula untu a kolo, 
atuyayangelaka lotengo. 

8Tewulaki kanga losoko, atukuyukuhetsha, Keli ewuli kanga yimba, ku ndi 
ayukuka ngandji. 

9Ulaki kanga yimba, ku ndi ayuyala la yo efula; Etsha untu ololo, ku ewu kandi 
ayufula. 

10Woma wa Latuyalaka eli etatelu ka yimba; Dia mbeya lʼEkila, eli ewu. 

11Uma le mi, mbayufulanela nshi yaye, Ndu mbayuwukahela deku lu lumu laye. 

12Naka we la yimba, keti yaye mbeyo weme, Keli naka kanga dionyo keye, weme 
ayemba wutshu wʼasui adio. 

13Umuntu lʼenginya eli kanga lundju, Ndi eli djeli, heyi nduku engo. 

14Ndi atudjaseka la suku dia luudu landi. Ndi atudjaseka lʼukala lu ahuli wa 
ladiku lʼusumba, 

15Dia mbeta ambetshetshi, Wane wʼusimbwi lu mbuka yawo ati: 

16One leli djeli, ayi lane! Ndi atutelaka one laha la yimba ati: 

17Ashi wa luva, ndjalaka pe; La ma dia nde lu usheshe, ndjalaka olo! 

18Keli ndi heyi ati: Edu weko leko. Wane watundetaka, weko lu luwingi lʼutsha 
lu Dihuli diʼEdu. 

Tukedi 10 

Antu wʼOlolo la Antu wa Kolo Wambutshikitana 

1Ona leli la yimba, atongenyangenyaka shi. Keli one lʼenginya atunyangiaka 
nyangu. 

2Ekundjelu kʼuma lu akambu wa kolo kema la waho. Keli sambu kʼololo 
katushimbelaka untu uma lu nyoi. 

3Latuyalaka hetawo untu ololo mvo la ndjala. Keli ndi atutunaka lukaki lʼuntu a 
kolo. 

4Kanga nende lʼulimu katuyalaka wula. Keli one latukambaka lʼeteti, 
atongonaka. 

5One latumbaka diango lu nshi yʼowo, eli kanga yimba. Keli one latulalaka djo lu 
nshi ya dinela, atutungaka sonyi. 

6Etshoko watuyalaka lʼote wʼuntu ololo. Keli ngala katukumbaka unyo wʼuntu a 
kolo. 

7Euhwelu kʼuntu ololo keli otshoko. Keli lukumbu lʼuntu a kolo layuhamela. 

8One leli la utema a yimba, ayetawo elembe. Keli one leli enginya la eyokayoka, 
ayushisho. 

9One latukendakendaka aha la lukesu, atokendakendaka ololo. Keli one 
latufutanyaka mbuka yandi, ayushwama. 

10One latumamiyaka su, atutungaka lunyangu. Keli one leli enginya la 
eyokayoka, ayushisho. 

11Unyo wʼuntu ololo eli eteko ka lumu. Keli ngala katukumbaka unyo wʼuntu a 
kolo. 

12Luhetshu inbatutungaka ta. Keli ngandji katukumbaka munga tshe. 

13Yimba yatutanemaka lʼelomo wa kanga ewu. Keli ohehela atuyalaka, ne dia one 
laha la yimba. 

14Akanga a yimba watumbaka ewu. Keli unyo wa kanga enginya watusukanyaka 
elanyelu. 

15Ukundji eli usumba a wulu le kanga ongonyi. Keli wula wʼasi wula mbeli 
elanyelu kawo. 

16Ulimu wʼuntu ololo watukundjiyaka lumu. Waho wʼuntu a kolo watotolaka lu 
kolo. 

17One latuhukamaka wetshelu, eko lu vuka ya lumu. Keli one latutunaka 
luhangu, atunganelaka. 

18One latusheka luhetshu lʼutema, eli la lulimi la kashi, One latumamanyiaka, eli 
enginya. 

19Lu elula kʼaui, kolo keko. Keli untu latulamaka elomo andi, eli kanga yewo. 

20Lulimi lʼuntu ololo eli fesa ka losonola. Keli utema wʼuntu a kolo kema ushinga 
a wulu. 

21Elomo wʼuntu ololo ndeshaka antu efula. Keli akanga a dinginya watuvokaka 
ne dia uhumba a yimba. 

22Otshoko wa Latuyalaka mbatongonyayaka. Ndi hataheka lunyangu ladiku 
diawo. 

23Dia ntsha kolo eli uku tokenyo le kanga enginya. Keli kanga yimba 
atongenangenaka dia ntsha ololo. 

24Akambu watukaka untu a kolo woma, vo mbatukumaka le ndi. Keli antu 
wʼololo wayulungula kene kalangawo. 

25Uku atetaka punganendji, mbatushishoka untu a kolo. Keli untu ololo 
atushikikalaka pundju. 

26Uku atuyalaka okeke lu anyu, la edinga lu ashu, Mbatuyalaka kanga nende le 
waku wakutumi. 

27Woma wa Latuyalaka watufudiaka nshi. Keli deku diʼantu wa kolo 
diatususamaka. 

28Elungamelu kʼuntu uluwanyi keli ongenongeno. Keli ekungelu kʼuntu a kolo 
keko anyanya. 

29Mbuka ka Latuyalaka keli lungeli le untu lʼusimbwi. Keli to keko elanyelu le 
atshi wa kolo. 

30Untu ololo hamoki pundju. Keli antu wa kolo hawutshikalaki la kete. 

31Unyo wa untu ololo watutungaka yimba. Keli lulimi la kolo layuhimbwama. 

32Elomo wʼuntu ololo mbeyaka akambu weli uluwanyi. Keli unyo wa untu a kolo 
weli kolo ketu. 

Tukedi 11 

1Engo ka mbedika wutshu la lukesu, eko wononyi le Latuyalaka. Keli edikelu ka 
mete katongenyangenyaka. 

2Lamʼatuyakaka utaku, katuyakaka ndu sonyi. Keli yimba yatuyalaka kame la 
kanga ndjakitshakitsha. 

3Akambu wʼusimbwi wʼantu wʼuluwanyi mbatolombolaka. Keli akambu 
wahasimbwi wʼakanga wʼukadi mbatalanyaka. 

4Ukundji hakimanyia antu lu lushi la kele. Keli sambu kʼololo katutshungulaka 
antu uma lu nyoi. 

5Sambu kʼololo kʼukilami ayuluwanya mbuka kandi. Keli untu a kolo ayoko ne 
dia kolo kandi. 

6Sambu k ololo kʼantu wʼusimbwi ayashimbela. Keli akanga wʼuhedia 
wayundama lu kolo yawo. 

7Lamʼatuvokaka untu a kolo, elungamelu kandi katushilaka. Ekungelu kʼuntu a 
kolo keko anyanya. 

8Untu ololo atutshungwamaka uma lʼasui. Keli untu a kolo atundamaka loko. 

9Aui wʼuma lʼunyo wʼuntu a kolo watulanyaka unyandi. Keli antu wʼololo 
watutshungwamaka la ewu. 

10Lamʼatongonaka antu wʼololo, usumba wʼutundu watongenangenaka. Keli 
lamʼatulanyemaka antu wa kolo, antu watudjaka waelu wʼongenongeno. 

11Usumba watediamaka uma lʼetshoko wʼuntu lusimbwi. Keli vo 
watuhandjwamaka uma lʼunyo wʼuntu a kolo. 

12One latonyolaka unyandi kema la yimba. Keli kanga ewu atolembohalaka. 

13Kanga tushimu atushulaka akambu wa usheshe. Keli kanga utema wa 
kolamelu atuwalamaka. 

14Lamʼeli kema yimba ya nombola antu, wudja watokokaka. Keli panda keko 
lamʼeli ului wʼandaki a yimba. 

15One latuyakimoka usungi le ongendangenda, atusuwaka lu dikambu diako. 
Keli one latutunaka ndjakimo usungi, atuyalaka la ki. 

16Umuntu leli la ngandji ka mamba, atuyalaka la nemo. Keli apami wa ngala 
watuyalaka la ekundji. 

17Kanga ketshi atutshelaka lumu landi ololo. Keli kanga usihi atutshelaka dimba 
diandi hita kolo. 

18Untu a kolo atulungulaka waho wa lukesu. Keli one latuneke akambu wʼololo, 
keli la difutu dia mete. 

19Okone ololo atolombolaka untu utsha lu lumu. Keli one latuyelaka akambu wa 
kolo, ayutana nyoi. 

20Wane weli la etema a kolo, weko wononyi le Latuyalaka. Keli wane wʼusimbwi 
lu ditshelu diawo, watongenyangenyaka. 

21Eyi mete wati: Untu a kolo hutshikala aha la sui. Keli wane weli ololo, 
wayushimbamela. 

22Uku shingu dia paunyi lʼohembe a sumbu, Osoku mbeli umuntu la dimena laha 
la ewu. 

23Lulangu lʼuntu ololo kumelaka paka ololo utu. Keli ekungelu kʼuntu a kolo keli 
paka kele. 

24One latukahaka efula, atulungulaka efula. Keli kanga unyishi atuhumbaka 
diango. 

25Kanga utema a lukahu atuhamaka. One latushaka antu ashi wa no, wayuwusha 
ndu ndi. 

26One latudimanaka mbu ya nde, atudjamaka mananu le antu. Keli one 
latuyisundiaka, atuyalaka la otshoko. 

27One latokolamelaka nyanga akambu wʼololo, atuyayangelaka diese. Keli one 
latuyangaka akambu wa kolo, akambu ako wayuwunda. 

28One latekamaka lʼongonyi andi, ayoko. Keli untu ololo atuluwanaka uku 
songusongu yʼakatshi. 

29One latohenyahenyaka wa lu luudu landi, ayusangula paka lopepe. La kanga 
enginya ayukambela kanga yimba ulimu. 

30Elua wʼuntu ololo weli utamba a lumu. Ndu kanga yimba atuhandjaka nyumu 
yʼantu. 

31Enda, untu ololo atulungulaka difutu diandi la kete. Keli untu a kolo la undjaki 
wʼelembe watulungulaka difutu dia otekoya. 

Tukedi 12 

1One latulangaka ekiyelu atulangaka ewu. Keli one latutunaka luhangu, eli 
enginya. 

2Untu ololo ayuhumo lukulu lʼolo le Latuyalaka. Keli untu latukanaka tukanyi ta 
kolo, ayudjama mananu le Latuyalaka. 

3Akambu wa kolo hawushikike untu. Keli etshina kʼuntu ololo 
hasutshasutshamaki. 

4Wadi ololo eko dembo dia kusu dia umendi. Keli wadi latushaka akambu wa 
sonyi, eli ehondelo ka weka wʼumendi. 

5Tukanyi tʼantu wʼololo teli uluwanyi. Keli tukanyi tʼantu wa kolo teli lukesu. 

6Aui wʼantu wa kolo watushamaka dia ntundja dikila. Keli enyo wʼantu 
wʼusimbwi wayashimbela. 

7Antu wa kolo watulanyemaka, ku hawuyenama ntu. Keli luudu lʼuntu ololo 
layushikikala. 

8Untu ayolemiama uku eli yimba yandi. Keli untu a kolo ayonywama. 

9Ndjala la ndjakitshakitsha la ndjakambela ulimu Ndeka ndjasema la mpumba 
ma ololo. 

10Untu ololo atukanelaka elungalunga kandi. Keli utema wʼuntu a kolo atuyalaka 
la usihi. 

11One latukambaka ekambo kandi katuyalaka la mbu ya nde. Keli one latuyelaka 
akambu wʼanyanya, kema la yimba. 

12Etangelu ka wulu kʼuntu a kolo kutsha nana. Keli etshina kʼuntu ololo 
katushikikalaka. 

13Untu a kolo atutalaka lu aui andi wa kolo. Keli untu ololo atuhandaka uma 
lʼasui. 

14Untu ayulutshama la diango diʼololo uma lʼelua wa unyo andi, La untu lʼuntu 
ayulungula uku akandakambi lʼanya andi. 

15Mbuka ka kanga enginya katusimboka too lu ashu andi. Keli kanga yimba 
katukaka alaku. 

16Kele ka kanga enginya katenamaka esadi. Keli kanga yimba katuyakimeka lu 
lotengo. 

17Umvutshi a mete katuhamiaka ololo. Keli omenyi a kashi katuhamiaka lukesu. 

18Aui a wutata watuhumuyaka untu uku yombo. Keli lulimi la kanga yimba 
mbatokonoyaka. 

19Elomo watutaka mete, watushikikalaka pundju. Keli lulimi la kashi 
latutshikalaka tshinyitinyi tshu. 

20Lukesu leko lʼetema a wane watukanaka akambu wa kolo. Keli wane 
watulangaka ki, watongenangenaka. 

21Nduku dikambu dia kolo diatukumaka le untu ololo. Keli untu a kolo ayuyala 
la asui efula. 

22Nimi ya kashi yeli wononyi le Latuyalaka. Keli wane watutaka akambu wa 
mete mbatongenyangenyaka. 

23Kanga yimba katusheka ewu kandi. Keli etema wʼakanga a dinginya 
watudianganyaka akambu wa djeli. 

24Lunya la kanga kolamelu layulela antu. Keli kanga nende ayudjama lʼulimu a 
wulu. 

25Lunyangu lʼutema wʼuntu latolembiaka. Keli diui diʼololo 
diatongenyangenyaka. 

26Untu ololo atukadimoka uma lu kolo. Keli mbuka kʼantu wa kolo 
katalombolaka utsha lʼelanyelu. 

27Kanga nende hatufumbaka nyama kakandandji lu winga. Keli kanga kolamelu 
atukundjaka diango diʼushinga a wulu. 

28Lu vuka yʼakambu wʼololo keli lumu. Keli mbuka ka engelu katelelaka utsha lu 
nyoi. 

Tukedi 13 

1Ona la yimba atuhukamaka wetshelu wa shi. Keli kanga dionyo huki diata untu. 

2Uma lʼulua wa unyo wʼuntu ololo, mbayundoleka diango diʼololo. Keli saki 
kʼakanga a lukesu eli ngala. 

3Untu latulamaka unyo andi, atulamaka lumu landi. Keli one lataseka unyo andi, 
ayulanyema. 

4Utema wa kanga nende atokomiyaka diango diahandeyi nkundja. Keli utema 
wa kanga kolamelu ayulutshama. 

5Untu ololo atuhetshaka kashi. Keli untu a kolo atonywamaka, atutshamaka 
sonyi, 

6Sambu kʼololo atulamaka untu lʼusimbwi lu mbuka kandi. Keli kolo katulanyaka 
untu a kolo. 

7Untu omotshi atuyadimbiyaka ati: Kanga ongonyi kemi, lamʼendi kema la engo. 
Keli untu ukina atutaka ati: Usi wula kemi, lamʼendi la ongonyi. 

8Etshungwelu ka lumu lʼuntu eli ukundji andi. Keli usi wula heyi ndjala la 
etshungwelu. 

9Usasi wʼuntu ololo watohetaka. Keli tala diʼuntu a kolo diatudimalaka. 

10Uma lʼutaku, mbatuyakaka ta. Keli one latukaka alaku wʼololo, atuyalaka la 
yimba. 

11Ukundji watuwukundjaka ukundjakundja, watukitakitaka. Keli one 
latukundjaka yema yema uma lʼulimu andi, ayongona efula. 

12Elungamelu kʼengo kahakumi esadi, katukiaka utema kandji. Keli lamʼakuma 
engo kalungamelandi, to katuyalaka uku utamba a lumu. 

13One latutunaka diui, atuyalanyaka. Keli one latukaka elembe woma, 
ayulungula difutu. 

14Wetshelu wa kanga yimba weli eteko ka lumu, Wa nsikisula untu uma lu 
tulunga ta nyoi. 

15Yimba yʼololo yatuhumuyaka untu lukulu lʼolo. Keli mbuka ka wane waha la 
mbetawo keko elanyelu kawo. 

16Usi yimba tshe atukambaka lʼewu. Keli kanga enginya atenyaka antu enginya 
kandi. 

17Dikendji dia kolo atusukuyaka antu utsha lu kolo. Keli dikendji dia kolamelu 
atuluwanyaka akambu. 

18Wula la sonyi watuyakaka le one latutunaka wetshelu. Keli one latulungaka 
luhangu, atolemiamaka. 

19Ekundjelu kʼengo kalanga untu, atongenyangenyaka utema. Keli akanga a 
dinginya watukaka wononyi dia mumo uma lʼakambu wa kolo. 

20One latengolaka kame la akanga a yimba, atuyalaka kanga yimba. Keli one 
latekesanelaka la akanga a dinginya, atuhumoka lukulu lʼengeno. 

21Kolo katuyelaka antu wa kolo. Keli difutu diʼuntu ololo eli diese. 

22Untu ololo atutshikelaka ekana andi ukito. Keli ukundji wʼuntu a kolo 
atumbamaka dikambu diʼuntu ololo. 

23Ekambelu kʼusi wula katongonyaka mbu ya nde efula. Keli motshi yatulanaka, 
ne dia uhumba wa sambu kʼololo. 

24One lahetawo nkomola onʼandi ohehela, atuhetshaka. Keli one latukaka 
onʼandi ngandji, atokomolaka tena dimotshi dia mbungula. 

25Antu wʼololo watolekaka, watulutaka. Keli antu wa kolo wayudienaka la 
ndjala. 

Tukedi 14 

1Umuntu tshe lukanga yimba atuluwanyaka luudu landi. Keli kanga enginya 
atuluhandjulaka lʼanya andi. 

2One latokendakendaka lu akambu wʼusimbwi, atukaka Latuyalaka woma. Keli 
one latunganelaka lu mbuka yandi, atuwonyolaka. 

3Unyo wa kanga enginya watuyangelaka okongo andi ohehela. Keli elomo 
wʼakanga a yimba watalamaka. 

4Lene aha ngombe, nduku engo katuyalaka lu dipenge. Keli diango diatufulaka 
ne dia wulu a ngombe. 

5Omenyi wa kolamelu hatutaka kashi. Keli omenyi waha mete, atutaka kashi. 

6Kanga losoko atuyangaka yimba, ku hayitani. Keli ewu atuyakaka esadi le kanga 
yimba. 

7Umo la le kanga enginya, Ne dia we hutana ewu wʼelomo andi. 

8Ewu ka kanga yimba atulimbitshiyaka mbuka kandi. Keli utshatsha wʼakanga a 
dinginya watadimbiyaka. 

9Akanga a dinginya watokenyaka la kolo. Keli kenemo katuyalaka lʼatei wʼantu 
wʼusimbwi. 

10Utema ateyaka lokonyo lawo hita. Ongendangenda hatotoka lʼongenongeno 
awo. 

11Luudu lʼuntu a kolo layulanyema. Keli etumbu kʼuntu lʼusimbwi ayuluwana. 

12Mbuka kemotshi kateneka ololo lu ashu wʼantu, Keli ekumelu kato eli nyoi. 

13Kuyanga lʼatei a tola, lunyangu latuyalaka lʼutema. La ekumelu kʼongenongeno 
eli asui. 

14One lukanga utema wambunganela, atulutaka la ditshelu diandi, Ku untu ololo 
la ditshelu diandi. 

15Kanga enginya atetawoka aui tshe wata antu. Keli kanga ewu atushishimaka 
mbuka katandatshu. 

16Kanga yimba atuyakimelaka, atukadimoka uma lu kolo. Keli kanga enginya 
hatuyakimelaka, atutshaka utshatsha. 

17One latukaka kele esadi, atutshaka akambu wa nginyanginya. Keli one luludi 
too lʼusihi, atuyayangelaka luhetshu. 

18Kanga enginya ayukita nginyanginya. Keli kanga ewu atuyalimbeka yimba. 

19Kolo atukhusamelaka ololo, Ndu untu a kolo la suku diʼuntu ololo. 

20Usi wula atutunamaka ndu le usukanyi andi. Keli kanga ongonyi atuyalaka la 
engenyi efula. 

21One latonyolaka unyandi, atutshaka kolo. Keli one latukaka usi wula ketshi, 
atuyalaka lʼongenongeno. 

22Wane watukanaka yimba lu kolo, hawutunganelaka uka? Wane watutshaka 
ololo watutanaka mete la kolamelu. 

23Lu wehu tshe wʼelimu, mbatuyalaka waho. Keli etelu kʼaui atu, atotolaka untu 
lu wula. 

24Dembo dia kusu diʼakanga a yimba eli ekundji awo. Nginyanginya yʼakanga 
dinginya eli enginya. 

25Omenyi wa mete atutshungulaka etema. Keli omenyi waha mete, atutaka 
kashi. 

26One latukaka Latuyalaka woma, keli la usuko a wulu; Anʼandi wayukundja 
dihuli dia mbishama. 

27Woma wa Latuyalaka eli eteko ka lumu, Dia untu mpanda tulunga ta nyoi. 

28Lu efula kʼantu, keli lutumbu la khumʼekanga. Keli lu ekitekitelu kʼantu, keli 
elanyelu kʼuwandji. 

29One lahuki kele esadi, atuyalaka la yimba efula. Keli one latumalaka esadi, 
atuhamiaka akambu wʼenginya. 

30Utema wa ki atuluwanyaka dimba. Keli okomiya atohondjaka weka. 

31One latusuyaka usi wula, atotengaka Utungi andi. Keli one latukaka omenyi 
fono ketshi, atolemiaka Utungi. 

32Untu a kolo atolembiamaka uma lʼetsha andi wa kolo. Keli untu ololo 
atutanaka eshamelu kuyanga lu nyoi kandi. 

33Yimba yatudjaseka lʼutema wa kanga ewu. Keli akambu watuyalaka lʼetema wa 
dinginya, watenamaka. 

34Sambu kʼololo atediaka wudja. Keli kolo atutshaka antu sonyi. 

35Ololo a khumʼekanga atuyalaka le ukambi, latukambaka la ewu. Keli kele kandi 
katuyalaka le one latuwutshaka sonyi. 

Tukedi 15 

1Nkaluya diui la memakana atutshutshaka kele. Keli diui dia wulu diatufudiaka 
kele. 

2Lulimi la kanga yimba atutaka ewu ololo. Keli unyo wa kanga enginya 
watutundjaka aui wʼenginya. 

3Ashu wa Latuyalaka weko lu ahuli tshe, Watendaka antu wa kolo ndu antu 
wʼololo. 

4Lulimi la memakana eli utamba a lumu. Keli lulimi lʼutundjatundja 
latuhumuyaka utema. 

5Kanga enginya atonyolaka wetshelu wa shi. Keli one iatuhukamaka luhangu, 
atukundjaka ewu. 

6Diango efula diatuyalaka lu luudu lʼuntu ololo. Keli ohenyohenyo atuyalaka lu 
ekundjelu kʼuntu a kolo. 

7Elomo wa kanga yimba watudianganyaka ewu. Keli utema wa kanga enginya 
hawusimbwi. 

8Ulambu wʼuntu a kolo weli wononyi le Latuyalaka. Keli dombelo diʼuntu 
lʼusimbwi diatongenyangenyaka. 

9Mbuka kʼuntu a kolo keli wononyi le Latuyalaka. Keli ndi atulangaka one 
latuyelaka akambu wʼololo. 

10Luhangu la wulu latuyalaka le one latumoka lu mbuka. La one latutunaka 
luhangu, ayuvo. 

11Dihuli diʼEdu la elanyelu weko la ntundu ka Latuyalaka. Keli etema wʼantu 
mbuleki menama le ndi. 

12Kanga losoko hatulangaka untu mbamia. Ndi hatutshokaka le kanga yimba. 

13Utema wʼongenongeno ateteka elundji ngaingai. Keli ulingulingu 
mbatulanyaka utema. 

14Utema a kanga yimba atuyangaka ewu. Keli kanga enginya atongenangenaka 
lu akambu wʼenginya. 

15Nshi yʼomenyi fono tshe yatuyalaka kolo. Keli one leli la utema 
wʼongenongeno, atuyalaka la dambu diahashili. 

16Ndjala la diango tshitshe, kame la woma wa Latuyalaka, Ambuleka ndjala la 
ukundji efula, kame la ohenyohenyo ololo. 

17Dia nde djese lamʼeli ngandji, Ambuleka unatshi wa ngombe lamʼeli luhetshu 
ololo. 

18Kanga kele atufudiaka lundju. Keli one lahatukaka kele esadi, atushimbaka ta. 

19Mbuka ka kanga nende eli uku lukumbu lʼatende. Keli mbuka kʼuntu lʼusimbwi 
katuyalaka bamubamu. 

20One leli la yimba, atongenyangenyaka shi. Keli kanga enginya atonyolaka 
nyangu. 

21Akambu wʼenginya watongenyangenyaka one laha la yimba. Keli kanga yimba 
atusimbulaka mbuka kandi. 

22Lamʼaha ului wʼandaki, sangweyu diatufutanaka. Keli lamʼeli andaki efula, dio 
diatushikikalaka. 

23Ekadimwelu ka aui wʼololo wʼuma lu unyo wʼuntu katongenyangenyaka. La dia 
mvuta diui diukuki mvutama, eli ololo eiuia. 

24Le kanga yimba, mbuka ka lumu katelelaka utsha ladiku, Dia ndi mumo uma 
lu Dihuli diʼEdu dieli lʼesi. 

25Latuyalaka ayunyukula luudu la kanga utaku. Keli ndi ayushikike elelu wa 
wadi aki udu. 

26Sangweyu dia kolo dieli wononyi le Latuyalaka. Keli aui wʼantu wa pudipudi 
watuyalaka ololo. 

27Kanga lukaki atohenyahenyaka luudu landi. Keli one latuhetshaka mbu 
yʼutshu, ayuyala la lumu. 

28Kanga utema wʼololo atukanaka yimba dia nkaluya diui. Keli unyo wʼuntu a 
kolo atutundjaka akambu wa kolo. 

29Latuyalaka eko etali uma le untu a kolo. Keli ndi atulungaka dombelo diʼuntu 
ololo. 

30Elundji kʼongenongeno atongenyangenyaka utema, La kumu yʼololo 
yatukeketshaka weka. 

31Tui diatulungaka alaku wa lumu Diatuyalaka lʼatei akanga a yimba. 

32One latutunaka wetshelu, atonyolaka utema andi, Keli one latuhukameka 
luhangu, atukundjaka yimba. 

33Woma wa Latuyalaka, eli wetshelu wa yimba. La ndjakitshakitsha atuyalaka la 
ntundu ka lutumbu. 

Tukedi 16 

Tukedi lu Dikambu Dia Lumu la Ditshelu 

1Untu katusanguyaka tukanyi lʼutema andi. Keli diui diatukaluyaka unyo, 
diatuyakaka uma le Latuyalaka. 

2Untu ndame atenaka etsha andi tshe ololo utu. Keli Latuyalaka atedikaka etema. 

3Ekamaki Latuyalaka lʼelimu aye tshe. Ku sangweyu diaye diayushikikala. 

4Latuyalaka akatungi engo lʼengo dia ntsha ulimu ato, Ee, nuu untu a kolo pupu 
lu lushi lʼasui. 

5Untu tshe lukanga utema wʼutaku eli wononyi le Latuyalaka. Mete mete, ndi 
huhanda asui. 

6Uma lu mete la kolamelu mbatudimanyiamaka kolo; La uma lu woma wa 
Latuyalaka mbatukadimoka antu uma lu kolo. 

7Lamʼatongenangenaka Latuyalaka ditshelu diʼuntu, Ndi atuyalaka ololo 
kuyanga le atunyi andi. 

8Ndjala la diango tshitshe kame la sambu kʼololo, Ambuleka diango efula dieli 
kame la shonodi ololo. 

9Utema wʼuntu atukanaka yimba dia mbuka kandi. Keli Latuyalaka 
atolombolaka. 

10Aui wa Unyashungu watuyalaka lʼeomo wa khumʼekanga. Unyo andi 
hatungaka lʼelumbwelu. 



1130 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

11Diango dia mbedika wutshu ololo dieli dia Latuyalaka. Diango tshe diatuyalaka 
lu paya dia mbedika wutshu, dieli ulimu andi. 

12Dia ntsha kolo eli wononyi le khumi ya dikanga, Ne dia kiti ka diulelu 
katushikikalaka lu sambu kʼololo. 

13Elomo watutaka akambu wʼololo, watongenyangenyaka khumʼekanga. Ndu 
ndi atulangaka one latutaka aui wʼusimbwi. 

14Kele ka khumʼekanga eli dikendji dia nyoi. Keli kanga yimba 
atukilembohayaka. 

15Lu ngaingai kʼelundji ka khumʼekanga keli lumu; La dia mbukama ketshi le ndi 
eli uku dingi dia mvula kʼalohoki. 

16Ndi nkundja yimba ndeka nkundja paunyi olo li! Dia nkundja ewu ndeka 
nsonola fesa ololo. 

17Mbuka kʼuntu lʼusimbwi keli dia mumo uma lu kolo. One latulamaka mbuka 
kandi, atumbaka utema andi. 

18Utaku katetaka la ntundu kʼelanyelu, La djawudi la ntundu kʼekwelo. 

19Ndjala la ndjakitshakitsha kame lʼului wʼasi wula, Ambuleka nkahana la kanga 
utaku diango dia lohotola ololo. 

20One latulungaka diui atuhumoka lukulu lʼolo. La one latekamaka Latuyalaka 
eli lʼongenongeno. 

21One leli la utema a yimba, atetamaka ati: Kanga ewu. Elomo wa memakana 
watuhamiaka yimba. 

22Yimba eli eteko ka lumu le kanga yo. Sui dia akanga a dinginya eli enginya 
kawo. 

23Utema wa kanga yimba atulakanyaka unyo andi, Ndu atufudiaka yim ba lu 
elomo andi. 

24Aui wʼamena weli uku ehihi wʼusanga, Watongenyangenyaka utema, 
watokonoyaka weka. 

25Mbuka kemotshi kateneka ololo lu ashu wʼuntu. Keli ekumelu kato eli nyoi. 

26Ndjala kʼukambi ekambo katukimanyiaka, Ne dia unyo andi atusukuyaka 
utsha leko. 

27Epipi kʼuntu atuyangaka kolo; Ndu elomo andi ndjalaka uku dja yaheta. 

28Kanga atui wulu atutungaka lundju. Kanga sedisedi katatanyaka engenyi a 
wulu. 

29Kanga ngala atukesaka unyandi, Atolombolaka lu mbuka ka kolo. 

30Ndi atudihaka ashu andi dia nsanguya akambu wa luhukutui. One latokomaka 
elomo andi, katufudiaka kolo. 

31Ote wa ndjui eli lufule la nemo. Vo watutanameka lu mbuka kʼololo. 

32One lahatukaka kele esadi, ambuleka kanga wulu ololo. La one latuyaulelaka, 
ndeka one lambolembia usumba ololo. 

33Uwali watukamaka, Keli esonwelo ka nde uwali keli paka le Latuyalaka. 

Tukedi 17 

1Ma diʼuhumba lamʼeli ki, Ndeka luudu luludi too lʼunatshi lamʼeli lundju ololo. 

2Ukambi watukambaka la yimba, ayulela onʼa khumendi latutshaka akambu wa 
sonyi. Ndu ndi ayusangula diango diʼukito lʼatei wʼanangu. 

3Puki keko dia ndelola fesa, khuka ka ntshula paunyi. Keli Latuyalaka katediaka 
etema. 

4Utshi a kolo atuhukamaka aui uma lʼelomo wa kolo; La kanga kashi atulungaka 
aui wa lulimi la kanga usihi. 

5One latosokaka usi wula, atotengaka Utungi andi; La one latongenangenaka lu 
asui awo, ayusuyama. 

6Ekana weli dembo dia kusu diʼesumbi, Ndu wali weli lutumbu lʼanʼawo. 

7Aui wʼololo hawututumbaka uma lʼunyo wa kanga enginya; La elomo wa kashi 
hawusungana le untu a wuki. 

8Mbu yʼutshu yeli uku lowoko lʼushinga a wulu lu ashu wa one latuyikimoka. Lu 
ahuli tshe watundutshokaka, yo yatunumuyaka lukulu lʼolo. 

9One latukumbaka munga atuyangaka ngandji. Keli one latukiuhulaka lu asawu 
andi, atatanyaka engenyi a wulu. 

10Luhangu etena otoi le kanga yimba, atuluwanyaka Ndeka dikomoki tena 
lukama le kanga enginya. 

11Untu a kolo atuyangaka ntomboko tshu. Okone vo wayutumela dikendji dia 
ngala. 

12Mpumana la koi kohotodiwo anʼandi Ndeka mpumana la kanga enginya 
lʼenginya kandi ololo. 

13Le one latukaluyaka kolo lu ololo, Kolo hamoki uma lu luudu landi. 

14Ntatela tamu eli ntundula ushu a tshitshe lu kungi. Okone ukimo tamu ntundu 
to tatayala wulu. 

15Untu latuyindjaka untu a kolo, la one latamiaka untu laha la unungu, Vo ahendi 
weli wononyi le Latuyalaka. 

16Falanga lʼanya a kanga enginya, mbeyaka mbukimanyia dia nsumba yimba 
Lamʼahandadji utema loko uka? 

17Ongenyi atukaka untu ngandji tena tshe. Ndu lu nshi ya pa ndi atuyalaka uku 
onangu. 

18Untu laha la yimba atukimoka alaka esadi, Atuyakimoka usungi la ntundu ka 
unyandi. 

19One latulangaka akambu wa kolo, atulangaka ta, La one lateteka suku diandi 
hwe, atuyangaka elanyelu. 

20Kanga utema wambunganela hatutanaka diese, Ndu kanga lulimi la kashi 
atokokaka lu asui. 

21One luta enginya, atuyatungelaka lunyangu. Shi kanga enginya hatuyalaka la 
ongenongeno. 

22Utema wʼongenongeno eli ukanga wʼololo. Keli ulingulingu atumiaka weka. 

23Untu a kolo atulungulaka mbu yʼutshu Dia nanya elumbwelu kʼololo. 

24Yimba yatuyalaka la ntundu ka kanga ewu. Keli ashu wa kanga enginya 
watendaka wendenda lu kumu ya kete. 

25Ona lʼenginya atunyangiaka utema wa shi, Atuyalaka ululu le nyangu lakawuti. 

26Kema ololo nsuya untu laha la unungu, Kuyanga nkomola antu a waki ne dia 
akambu awo wʼusimbwi. 

27One latuyakimelaka lu aui andi, eli kanga yimba; La one lahatukaka kele esadi, 
eli kanga ewu. 

28Ndu kanga enginya lamʼatundolembohalaka, atalemaka lʼonongo wʼakanga a 
yimba. Ndu lamʼatundudihaka elomo andi, ndi atalemaka kame lʼakanga a bewu. 

Tukedi 18 

1One latuyatulaka uma le antu akina, atuyangaka paka lulangu landi lutu, 
Atutshanaka la akanga a yimba tshe. 

2Kanga enginya hatongenangenaka dia nkundja yimba. Keli ndi 
atongenangenaka paka dia menya antu tukanyi tʼutema andi. 

3Lamʼatuyakaka kolo, katuyakaka ndu dionyo, Ndu lamʼatuyalaka sonyi, 
katenamaka ndu lotengo. 



1133 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

4Aui wʼunyo wʼuntu weli ashi wa dingunda. Eteko ka yimba eli uku okedi wa 
nkela. 

5Kema ololo mbekama untu a kolo, Dia munganyia untu ololo lʼelumbwelu. 

6Elomo wa kanga enginya watotoka lu lundju, La unyo andi watutungelaka 
dikomoki. 

7Unyo wa kanga enginya watutungelaka elanyelu. La elomo andi weli djunga ya 
lumu landi. 

8Aui wa kanga sedisedi weli uku ma dia mpe, Diatuhuloka kʼesi utema. 

9One latuyalaka nende lʼulimu, Eli onangu ulanyishi. 

10Lukumbu la Latuyalaka eli etangelu ka wulu. Untu ololo atulawoka 
atushamaka loko. 

11Ukundji eli usumba a wulu le kanga ongonyi. Vo weli eheli kʼave kʼutali lu 
tukanyi tandi. 

12La ntundu kʼelanyelu utema wʼuntu atuyambiyaka. Keli ndjakitshakitsha 
atuyakaka la ntundu ka nemo. 

13Le untu latukadimulaka diui ntundu ndi atuki dikambu, Ekadimwelu kandi 
katuweteka enginya ndu katuwutshaka sonyi. 

14Lumu lʼuntu latusukelaka lu kandji. Keli ayeya nkikitsha lumu naka lo 
lambuheko na? 

15Utema a kanga yimba atukundjaka ewu, Ndu tui dia kanga yinba diatuyangaka 
ewu. 

16Ushasha wʼuntu atokokwelaka mbuka, Atukumiaka la ntundu kʼantu a waki. 

17One latoteketaka ntundu atuyayindjaka. Keli lamʼaya unyandi, ndi 
ayuwushula. 

18Ukulu atushidiyaka tamu, Ndu atusambulaka akanga a wulu. 

19Dia mbekesanyia anangu weli la etema a wulu ndeka nembia usumba wulu. 
Tamu tawo tatuyalaka uku tukingiti ta mbulu ta lu luudu la wuki. 

20Dikundju dia untu diatulutaka uma lʼelua wʼunyo andi, La dinela diʼelomo andi 
mbatundulutaka. 

21Lu wulu wa lulimi katuyalaka nyoi ndu lumu, La waku watululangaka, wayole 
elua uma loko. 

22One latukundjaka wadi, atuyalaka la diese, Ndu atenaka olo le Latuyalaka. 

23Usi wula atoteketaka lʼosengosengo. Keli kanga ongonyi atukaluyaka aui la 
ngala. 

24One leli la engenyi efula, atulanyemaka uma le wo. Keli ongenyi omotshi ndeka 
onangu mbekesanela la untu. 

Tukedi 19 

1Ndjala usi wula latokendakendaka ololo, Ndeka ndjala enginya latoteketaka aui 
wa kolo lʼelomo andi ololo. 

2Ndjala aha la ewu kemaololo, La one latusamanyaka esadi esadi atunganelaka 
uma lu mbuka. 

3Enginya kʼuntu katulanyaka akambu andi. Ku ndi atukaka Latuyalaka kele. 

4Ongonyi atukundjiyaka untu engenyi efula. Keli ongenyi wa usi wula atosekaka. 

5Omenyi a kashi huyala aha la asui, La one latutaka kashi huhanda. 

6Antu efula watuyangaka ololo le kanga lukahu. Ndu antu tshe watulangaka 
ndjala la one latukahaka eshasha engenyi. 

7Anangu tshe wa usi wula watuhetshaka. Ku engenyi andi hawuleki mangana 
etali uma le ndi uka? Ndi atayelaka la aui wʼosengosengo, keli vo watushishoka. 

8One latukundjaka yimba, katulangaka utema andi; La one latulamaka ewu, 
atuhumoka lukulu lʼolo. 

9Omenyi a kashi huyala aha la unungu; La one latutaka kashi ayulanyema. 

10Hasungana dia kanga enginya mena olo. Hasungana dia fumbi mbulela 
ewandji nduku yema. 

11Untu leli la yimba hatukaka kele esadi; Ndu mbuhela kolo kakawutshela, eli 
lutumbu landi. 

12Kele ka khumʼekanga eli uku dikita dia tambwe. Keli diandu diandi diatuyalaka 
uku dihohe diatahemaka lʼadiyu. 

13Ona lʼenginya atuyalaka elanyelu ka shi. Ndu lundju la wadi leli uku mvula ka 
vwa vwa kahahimbo esadi. 

14Antu watukitaka luudu lʼongonyi uma le washewo. Keli wadi leli la yimba eli 
ushasha uma le Latuyalaka. 

15Nende atuladiaka antu djo ya wulu; La untu lahakambi ulimu atukaka ndjala. 

16One latulamaka elembe, atulamaka utema andi. Keli untu lahatulamaka mbuka 
yandi, ayuvo. 

17One latukaka usi wula ketshi, atosondjaka Latuyalaka diango, Ndi ako layufuta 
uku ololo wakandatshi. 

18Uhangwelaki onʼaye lamʼeki elungamelu, Tetawoki ndi nana. 

19One latukaka kele ka wulu, ayusuwaka loko, Ne dia naka we ayuhandja etena 
kemo, kemʼedja we ayuhumba ntsha dikambu diako ntu. 

20Ulungaki alaku, etawoki wetshelu, Dia we ndjala la yimba lu nshi yayayi. 

21Tukanyi efula tatuyalaka lʼutema wʼuntu. Keli daku dia Latuyalaka 
ayushikikala. 

22Untu atulangemaka ne dia ololo andi. Ndjala usi wula ambuleka ndjala kanga 
kashi ololo. 

23Woma wa Latuyalaka atushaka untu lumu. Ku untu ako ayuyalaka la 
ongenongeno. Nduku elanyelu katuyakaka le ndi. 

24Kanga nende atudjaka lunya landi lu lukinga la ma, Keli hatulediaka utsha 
lʼunyo. 

25Okomole kanga losoko, ku enginya ayuyala la ewu. Uhangweli kanga yimba, ku 
ndi ayumana ewu fundu. 

26One latutshelaka shi kolo, ndu latutshanyaka nyangu, Eli ona latutungaka 
akambu wa sonyi ndu tshumu. 

27Onʼami, ukimo mbuka wetshelu, Naka vo watukanganyaka uma lu aui wa 
yimba. 

28Omenyi wʼanyanya atonyolaka sambu kʼololo. Ndu unyo wa kanga kolo 
watomenaka kolo. 

29Dumbwelu diakalongoswama ne dia akanga a losoko, La dikomoki ne dia 
ekongo wa dingi nya. 

Tukedi 20 

1Wanu eli osokanyi, enono ka wulu eli kanga lundju. La one latolombwamaka la 
wo, kema la yimba. 

2Ngala ka mamba ka khumʼekanga eli uku dikita dia tambwe. One latuwutshaka 
kele, atuyatshelaka kolo ndame. 

3Dia untu ndawo ta mbeli dikambu dia nemo. Keli akanga a dinginya tshe 
watusulanaka. 

4Kanga nende hafusi kete lu nshi yʼekambelu. Ku lamʼayukuka dinela, ndi hutana 
engo. 

5Esangweyu lʼutema wʼuntu eli uku ashi wa dingunda. Keli kanga yimba 
ayukiduwula. 

6Antu efula wayoteketaka dia memakana kawo hita. Keli akona ayeya ntana 
kanga kolamelu? 

7Untu ololo atokendakendaka lʼuluwanyi wʼutema andi. Anʼandi 
watongenangenaka lʼokongo andi! 

8Khumʼekanga atudjaseka lu kiti kʼelumbwelu, Atuhandjulaka kolo tshe uma 
lʼendelu kʼashu andi. 

9Akona eya mvuta ati: Lambedia utema ami, Laya pudipudi uma lu kolo yami? 

10Tediko tutshikitanyi ta wetshu, ndu tediko ku tediko tutshikitanyi. Wehu ako 
ehendi weli wononyi le Latuyalaka. 

11Ndu ona ateyamaka uma lʼetsha andi, Kana lokewo landi layuluwana ndu 
layusimbo. 

12Tui dia mbuka, la su dia mena, Latuyalaka kakatungi vo ako ahendi. 

13Tulangaki djo, utukuyala la wula; Udihulaki ashu, ku we ayuheko ma. 

14Usumbi wa diango atutaka ati: Kolo! kolo! Ku lamʼaishondi, atuyasemaka. 

15Paunyi yeko ndu mboko yʼakeso efula. Keli elomo wa kanga yimba, well 
lowoko luleki ushinga wulu. 

16Ose dihondo dia one letawo nfutela ukina. Ukimeli one lambuyadja usungi le 
asi wedja. 

17Ma dia lukesu diatuyalaka mpe le untu. Keli lʼokongo diku, unyo andi ayulula 
too la mboko. 

18Sangweyu tshe diatushikikalaka uma le ului wʼandaki a yimba. Oloki ta paka la 
yewu. 

19One latetulaka eshimu, atushulaka akambu wa lu usheshe. Okone tekesanelaki 
la one lataseka unyo andi. 

20One ladja shi la nyangu mananu, Tala diandi diayudimala lu udjima a 
tshududu. 

21Ukito watukundjaka untu esadi lʼetatelu, Hawutuyalaka la otshoko lʼekumelu. 

22Tutaki wati: Dimi layosomboya kolo; Ukungeli Latuyalaka, ku ndi 
ayukushimbela. 

23Tediko ta wutshu tutshikitanyi teli wononyi le Latuyalaka; Ndu yediko ya 
lukesu, kema ololo. 

24Latuyalaka katolombolaka untu. Ukundi ayulimbitela untu ndame mbuka 
kandi? 

25Eli djunga dia untu mvuta esadi ati: Ekila, Ku ndjukana yimba lʼokongo 
wʼedjelu ka dokoloko. 

26Khumʼekanga ka yimba, atunyaka antu wa kolo, Atasuyaka ne dia kolo yawo. 

27Khumʼutema kʼuntu eli tala dia Latuyalaka; Atushishimaka beke tshe diʼutema. 

28Memakana la mete watulamaka khumʼekanga. Sambu kʼololo atushikikeka kiti 
kandi ka diulelu. 

29Wulu wʼelongo wʼapami mbeli lutumbu lawo; Ndjui yʼesumbi wʼapami mbeli 
nemo diawo. 

30Dikomoki dia ntunguya untu puta, diatuwunyaka uma lu kolo. Puta ya 
dikomoki diatunyaka kolo, Ndu dikomoki diatukumako pulu ndu lʼutema. 

Tukedi 21 

1Utema wa khumʼekanga weli okedi wʼashi lu lunya la Latuyalaka. Ndi 
atolombolaka lu dihuli tshe dialangandi. 

2Mbuka tshe yʼuntu yatenamaka ololo lu ashu andi. Keli Latuyalaka atedikaka 
etema. 

3Ntsha akambu wʼololo la akambu wʼusimbwi, Ambuleka ulambu ololo lu ashu 
wa Latuyalaka. 

4Ashu wa lahi la utema wʼutaku, Tala diʼuntu a kolo, vo tshe weko kolo ketu. 

5Tukanyi ta kanga kolamelu, tatuku ndjivaka diango efula. Keli kanga utalutalu 
atuyalaka la wula. 

6Ekundjelu kʼukundji la lukesu eli engo kʼanyanya, Katetshetshaka antu 
watuyangaka nyoi. 

7Ngala kʼantu wa kolo ayalanya, Ne dia vo watutunaka sambu kʼololo. 

8Mbuka ka kanga unungu katuyalaka akote akote. Keli etsha wʼuntu ololo 
watusimboka. 

9Mbidjase lu tshuku diʼote a luudu, Ambuleka mbidjase la umuntu kanga lundju 
lu luudu la wuki ololo. 

10Utema wʼuntu a kolo atulangaka kolo. Unyandi hukama ketshi lu ashu andi. 

11Lamʼatuwokomolaka kanga losoko, enginya atuyalaka la ewu; 
Lamʼatuwetshaka kanga yimba, ndi atukundjaka ewu. 

12Untu ololo atukanelaka luudu lʼuntu a kolo. Keli antu wa kolo 
watusukuyamaka utsha lʼelanyelu. 

13One latudihaka atui lamʼalela usi wula, Ayulela ndu ndi, ku hawuwukela. 

14Ushasha wa lu usheshe atukitshakitshaka kele, Ndu mbu yʼutshu 
yatukitshakitshaka ududu. 

15Untu ololo atongenangenaka dia ntsha ololo. Keli elanyelu keko le wane 
watutshaka kolo. 

16One latetolaka uma lu mbuka ka yimba, Ayuyala lʼului a wavo. 

17One latulangaka ndjangenyangenya, ayuyala wula; La one latulangaka wanu la 
iso, hatuyalaka ongonyi. 

18Untu a kolo eli efutelu ka mata kʼuntu ololo, La one laha la mbetawo eli efutelu 
ka mata le untu lʼuluwanyi. 

19Mbidjase lu kete ya shenga, Ambuleka mbidjase la umuntu kanga lundju la 
ukiyanu ololo. 

20Ukundji la iso watuyalaka lu luudu la kanga yimba. Keli kanga enginya 
atudimanaka. 

21One latuyelaka sambu kʼololo la memakana, Atutanaka lumu, sambu kʼololo la 
kenemo. 

22Kanga yimba atumbelaka lʼusumba wʼakanga a wulu, Atolembiaka wulu 
wʼelungamelu kawo. 

23One latulamaka unyo andi la lulimi landi, Atuhandjaka utema andi uma lu pa. 

24Kanga utaku, kanga lahi, lukumbu landi leli kanga losoko. Ndi atutshaka 
akambu utshatsha lʼutaku. 

25Saki ka kanga nende atudiakaka, Ne dia anya andi watutunaka nkamba ulimu. 

26Kanga okomiya atokomiyaka diango yanyi tshe. Keli untu ololo atukabaka 
diango aha la unyishi. 

27Ulambu wʼuntu a kolo weli wononyi. Vo wayuleka ndjala wononyi 
lamʼayundukimo la tukanyi ta kolo. 

28Omenyi wa kashi ayulanyema. Keli untu latulungaka, ayoteketaka nshi tshe. 

29Untu a kolo atuhindjaka elundji kandi. Keli untu lʼusimbwi atuluwanyaka 
mbuka yandi. 

30Nduku yimba, kana ewu, Kana daku, dieya nsemanela la Latuyalaka. 

31Watolongosolaka falasa ne dia lushi la ta. Keli elembielo katuyakaka uma le 
Latuyalaka. 

Tukedi 22 

1Nsonola lukumbu lʼololo ambuleka ndjala la ekundji efula ololo, Ndu ololo 
ambuleka fesa la paunyi ololo. 

2Kanga ongonyi la usi wula watuhumanaka; Latuyalaka kakatungi vo tshe. 

3Kanga yewo atenaka elanyelu, atuyasheka. Keli kanga enginya atokolamelaka 
lokendo, atusuwaka loko. 

4Difutu dia ndjakitshakitsha la woma wa Latuyalaka Dieli: ekundji, nemo la 
lumu. 

5Atende la tulunga watuyalaka lu mbuka kʼuntu a kolo. Keli one latulamaka 
utema andi, atanganaka etali uma le wo. 

6Ekiya ona lu mbuka kʼololo kanumbandi ntsho. Ku lamʼayunduyala ekumanyi, 
ndi hangana uma loko. 

7Kanga ongonyi atulelaka usi wula, Ndu esombi atuyalaka fumbi kʼosondjanyi. 

8One latuneka kolo, ayuna asui. Danga dia ududu andi diayushisho. 

9Kanga su diʼusimbwi ayotshokwama, Ne dia ndi atushaka usi wula ma dia nde 

10Utshanya kanga losoko, ku lundju layukitakita, Ee, tamu la tengo yayushila. 

11One latulangaka pudipudi kʼutema, Ndu leli la ngandji ka mamba lʼelomo andi, 
atuyalaka la khumʼekanga ongenyi. 

12Ashu wa Latuyalaka watulamaka kanga ewu. Keli ndi atufutanyaka aui wa 
kanga kolo. 

13Kanga shuwasuwa katutaka ati: Tambwe keko lʼandja! Dimi layudiakema 
lʼesese! 

14Unyo wa umuntu akana weli difuku diʼohongo. Wane watutambelaka loko, 
weli wononyi le Latuyalaka. 

15Akambu wʼenginya w itukukelekamaka lʼutema wa dikenda. Keli ohehela 
ayuwatshanya etali uma le ndi. 

16One latengiyaka usi wula dia nfudia ukundji andi, Kana one latushaka kanga 
ongonyi diango, ayuyala la wula. 

Welu la Diewelu 

17Uhuke tui, ulungaki aui wa kanga yimba, Umbaki ewu kami lʼutema aye. 

18Ololo we mbalama lʼutema aye, La mbashikike vo tshe lʼelomo aye, 

19Dia we mbekama Latuyalaka, Mbamumuketsha aui ako elo. 

20Dimi kunkufundela Alaku wʼololo la aui wa yimba, 

21Wa nketsha aui wa mete wa shikaa, La dia we nkaluya aui wa mete le waku 
wakakutumi? 

22Tohotolaki kanga wula engo ne dia ndi eli usi wula, Tusuyaki omenyi fono 
lʼeotwelo ka ngelu, 

23Ne dia Latuyalaka ayusambula dikambu diawo, Ndu ayulanya nyumu ya waku 
watasuyaka. 

24Tekesanelaki la kanga kele, Tokendakendaki kame la kanga ngala, 

25Ne dia utukuyekela mbuka yandi, Ndu utukuyutadia utemʼaye lu djunga. 

26Tuyalaki lʼului a wane watutshikaka alaka esadi, Kuyanga lʼatei a wane 
watuyakimoka usungi lu abasa. 

27Naka we kema la engo ka nfuta, Ukundi ukuki untu nkohotola tangi ketamiye? 

28Tosekolaki ulelu wʼedjedja, Wakatadji washo. 

29We menaka untu latutshaka ulimu andi la komba? Ndi kayemalaka la ntundu 
ka khumi ya dikanga, Hemala la ntundu kʼantu wʼanyanya. 

Tukedi 23 

1Lamʼadjaseye dia nde ma laka untu a wuki, Ukaneli one ludjashi la ntundu kaye. 

2Naka kanga deshi keye, Uyahimbuli wudi. 

3Tokomiyaki ma diandi dia mpe; Ne dia diango dia lukesu mbedio. 

4Tuyahenyahenyaki dia ndjala kanga ongonyi, Tudjaki yimba vaye loko. 

5Lamʼayuyudja ashu aye lu ongonyi, vo nshishoka. Mete mete, ongonyi 
atuyalongoswelaka ahafu wa nfumbo, Uku atufumboka pungu utsha lʼulungu. 

6Tolekaki ma dia kanga su dia kolo, Tokomiyaki diango diandi dia mpe. 

7Uku atundukanaka yimba lʼutema andi, osoku mbendi. Ndi atukutelaka ati: Uli, 
ono. Keli utema andi kema kame la ye. 

8We ayutuwo ukama wakayali, Ndu ayushisha aui aye wʼololo. 

9Toteketaki aui la le kanga enginya, Ne dia ndi ayonyola aui aye wa yimba. 

10Tosekolaki ulelu wʼedjedja. Totoki lu dikambo dia ana wa tshiki, 

11Ne dia utshungudi awo eli kanga wulu. Ndi ayoteketa la ye dikambu diawo. 

12Udjaki utema aye lu wetshelu, Ndu atui aye lu aui wa yimba. 

13Tosekaki mpangwela ona dia mbungula; Ne dia kuyanga we ayokomola 
ohehela, ndi havu. 

14Dieli la ye dia mbokomola lʼohehela, Ku we ayuhandja lumu landi uma lu Dihuli 
diʼEdu. 

15Onʼami, naka we ambuyala la yimba, Ku utema ami ayulula lʼongenongeno. 

16Utema ami ayongenangena Lamʼayutaka elomo aye akambu wʼusimbwi. 

17Utema aye tawukaki antu wa kolo kandjema. Keli ukaki Latuyalaka woma tena 
tshe. 

18Mete mete, ekumelu keko, Ndu elungamelu kaye huyala anyanya. 

19Onʼami ulungi, uyali kanga yimba; Olombole utema aye lu mbuka kʼusimbwi. 

20Tuyalaki lʼului wa anoshi a wanu, Kuyanga lʼului wʼakanga wa deshi diʼunatshi, 

21Ne dia umbidjoki la kanga deshi wayuyala la wula. Unyingunyingu wa djo 
wayolotsha untu emusu wʼahondo. 

22Uhukami aui wa sho lakakuti, Tonyolaki nyo lamʼayandi usumbi. 

23Ukundja mete, keli tukisundjaki, Ee, ndu yimba, wetshelu la ewu. 

24Shi untu ololo ayutamanya ngenangena; La one lakuti ona leli la yimba, 
ayongenangena lu dikambu diandi. 

25Sho la nyo wangenengene; La one lakakuti, ayali la ongenongeno. 

26Onʼami, umbisha utema aye; Ashu aye wangenangenaki lu mbuka yami. 

27Umuntu kanga luseka eli difuku diʼohongo; La umuntu akana eli eteko ka pika. 

28Ndi atuhulamaka uku opotodi, Atufudiaka akambu wa tomboki lʼatei wʼantu. 

29Akona atulelaka ati; Yi! yi! na? Akona atunyangaka ati: Hai! hail na? Akona 
atuyalaka la tamu? Akona atukiyanaka? Akona atuhumoka puta uhumohumo? 
Akona ateloka ashu bela? 

30Wane watutshikalaka edja lu no wanu, Wane watutshokaka dia ntuyanga 
wanu wa losohanya. 

31Tendaki wanu lamʼewo tilili, Lamʼatuwukhundokhundoka lu dikoho, 
Lamʼatuwomenamaka dimena. 

32Lʼekumelu, vo watulumataka untu uku ului, Ndu watokomaka uku kutu. 

33Ashu aye wayendaka akambu wʼeyuyu, Utema aye ayutundjaka akambu wa 
kolo. 

34We ayuyala uku untu letami lʼatei ashi a waki, Uku one letami la shodi 
yʼutamba a mashua. 

35We ayuta wati: Vo wakankomola, keli dimi kumpumo. Vo wakankomola wulu, 
ku dimi kumbuka nduku engo. Kaandi ayumemo! Dimi layuyanga wanu ako ntu. 

Tukedi 24 

1Tukaki antu wa kolo kandjema, Kuyanga nkumbula ndjala kame la wo, 

2Ne dia etema awo watukanaka akambu wa ngala, La elomo awo watutaka 
akambu wa kolo. 

3Uma lu yimba, katukamaka luudu; Ndu uma lʼewu, katulushikimalaka. 

4Uma lu yimba, mbatululaka mvudu ya lʼetei Diango tshe diʼololo la diʼushinga a 
wulu. 

5Kanga yimba katuyalaka la wulu, Ee, kanga ewu katukikitshaka wulu andi. 

6Oloki ta paka la ewu, Ne dia elembielo keko lamʼeli ului wʼandaki wa yimba. 

7Yimba yeko etali ladiku dia kanga enginya. Ndi hatufulaka unyo andi la eotwelo 
ka ngelu. 

8One latukanaka dia ntsha kolo, Antu watuwetaka vati: Otomboshi. 

9Kanyi ya nginyanginya yeli kolo, Ndu kanga losoko eli wononyi le antu. 

10Naka we ayokomo lu lushi la pa, Wulu aye weli tshitshe. 

11Utshunguli waku watuwukutulaka utsha lu nyoi. Ushimbeli ndu wane 
wayangawo ndjaka. 

12Naka nyu nyayuta nyati: Nyendi, shu kumbeya. One latedikaka etema wʼantu 
hukana yimba lu dikambu so? One latulamaka utema aye, ndi heyi dikambu ne 
uka? Ndi hatufutaka untu lʼuntu uku etsha andi? 

13Onʼami, olekaki usanga, ne dia vo weli ololo. Apopo wʼusanga wʼuma lu ehihi 
wayuyala mpe lʼunyo aye. 

14Ulimbite wati: Osoku mbeli yimba lʼutema aye. Naka we ambuyitana, ku we 
ayuyala la waho; Elungamelu kaye huyala anyanya. 

15We untu a kolo, tuhulamelaki luudu lʼuntu ololo, Tulanyaki edjaselu kandi. 

16Untu ololo atokokaka tena esambeli, ku ndi atunelaka ntu. Keli untu a kolo 
ayolembiama lu asui. 

17Tongenangenaki lʼekwelo kʼutunyi aye. Tetawoki utema aye ngenangena 
lamʼalembiamandi, 

18Ne dia Latuyalaka atukena dikambu diako, dio diatukuwusha lunyangu, Ku idi 
nkadimula kele kandi uma le ndi. 

19Tuyahenyahenyaki ne dia atshi wʼakambu a kolo. Tukaki antu wa kolo 
kandjema, 

20Ne dia untu a kolo kema la difutu. Tala diʼuntu a kolo diayudimala. 

21Onʼami, ukaki Latuyalaka woma, ndi la khumʼekanga. Tuwahediaki vo ahendi, 

22Ne dia asui wʼuma le wo wayuya shashimuya. Ayeya nimbitela elanyelu kʼuma 
le wo vo ahendi? 

23Ndu aui ane mbeli wʼasi yimba: Ndjala la shonodi lʼelumbwelu kema ololo. 

24One latutelaka untu a kolo ati: Untu ololo keye; Antu watuwudjaka mananu, 
wedja watuwengaka diengekhu. 

25Waku watuhangwelaka, wayongena ngena; La otshoko wʼololo wayuya le wo. 

26One latukaiuyaka diui diʼololo, Katononanaka lʼelomo. 

27Olongosole ulimu aye wa lʼandja, Utshi ulimu wʼekambo kaye. Ku lʼokongo 
diku, kuyuhiki luudu laye. 

28Tuyalaki omenyi wʼanyanya, dia mpindela unyaye unungu, Tukesaki untu 
lʼelomo aye. 

29Tutaki wati: Dimi layutshela uku akandantshela. Dimi layosomboya untu 
lʼuntu uku etsha andi. 

30Dimi laketi lʼumamu wʼekambo ka kanga nende, Ndu wʼekambo kʼelua kʼuntu 
laha la yimba. 

31Ku lakenyi atende atu wambula lu ahuli tshe, Adungu wakakikumbi tshe, Ndu 
lukumbu lʼave lakanyuko. 

32Ku dimi lakendi tee, lakakani yimba ololo. Ku lamʼakamakienyi, dimi lakose 
wetshelu. 

33Yema ya djo, yema yʼotokokalu, Yema ya nkoma anya dia ndala djo, 

34Ku wula ayukukashimula uku opotodi, Ndu uhumba uku tomboki. 

Tukedi 25 

Edikelu kʼAkambu, la Wetshelu wʼOlolo 

1Ndu tukedi tone teli ta Solomona, takasangula ekambi wa Hezekiya, 
khumʼekanga ka Juda. 

2Mbishe dikambu, eli lutumbu la Unyashungu, Keli mbishula dikambu, eli 
lutumbu la khumi ya dikanga. 

3Uku well ulungu etali, la kete ohongo, Osoku mbeli ndu etema wa khumi ya 
dikanga wulu wa nimbitela. 

4Utanyisha akedi uma lu fesa, Ku utshudi ayutshula donga dia dimena la to. 

5Utanyisha antu wa kolo uma la ntundu ka khumʼekanga, Ku kiti kandi ka diulelu 
kayushikikala lu sambu kʼololo. 

6Tuyambiyaki la ntundu ka khumʼekanga, Tuyadjasi lʼului wʼantu a waki, 

7Dia vo nkutela vati: Umbeli lindu, Ambuleka dia vo nkuhuluya la ntundu 
kʼuwandji lenaye lʼashu aye ololo. 

8Tunelaki esadi dia mama lʼuntu, Utukuyutewala lʼekumelu, Lamʼayukutsha 
unyaye sonyi. 

9Usimbuli la unyaye dikambu, Tusanyaki diui dia lu usheshe le untu ukina, 

10We utukutshama sonyi le one ladiuka, Ku lukumu la kolo kaye hushila. 

11Diui diutami shikaa lu dikambu, Dieli uku elua wa paunyi lu asangu wa fesa. 

12Uku eli ashingu wa paunyi wʼatui la dengalenga dia paunyi ka lutshula, Osoku 
mbatuyalaka luhangu la kanga yimba lu atui wʼuntu latuwukelaka. 

13Uku atuyalaka lungi lʼekama la tshitshi lu nshi ya dinela, Osoku mbatuyalaka 
dikendji dia kolamelu le wane wakutumi, Ne dia ndi atukitshakitshaka asulu 
wʼakhumendi. 

14Uku eli wangi la lopepe laha la mvula, Osoku mbeli untu latuyasemaka la 
lukahu lahandatukahaka. 

15Uma lʼetshelu kʼuntu lahuki kele esadi, katukadimulaka umbuledi tukanyi. 
Oteketa wʼokoke watokolaka weka. 

16We ambushula usanga? Uli paka yediko yukuki la ye, Ne dia lamʼayutamanya 
mbuluta, utukuyutuwo. 

17Tulekaki nkuma tena efula lu luudu la unyaye, Ne dia ndi atukukuheko, ku ndi 
ndjukutuna. 

18Untu latutaka akambu wa kashi dikambu dia unyandi, Eli uku uhumo, yombo 
ndu luhitu la sodi. 

19Mbekama untu laha la kolamelu lu nshi ya pa, Eli uku nu diambuhimbo, la 
lukulu lamboko. 

20Uku untu latukululaka koti lu nshi ya tshitshi, La latukitaka vole lu puta, Osoku 
mbeli untu latimbelaka kanga lunyangu esambu. 

21Naka utunyi aye la ndjala, uwusha ma dia nde; Naka ndi la pusa, uwusha ashi 
wa no. 

22Ne dia we ayukitsha akalanga wa dja lʼote andi; Ku Latuyalaka ayukufuta. 

23Lopepe lʼuma la ngelʼa kushi latelaka mvula. Ndu lulimi la lotendo, iatutungaka 
elundji ka kele. 

24Mbidjase lu tshuku diʼote a luudu, Ambuleka mbidjase la uinuntu kanga lundju 
lu luudu la wuki ololo. 

25Uku eli ashi wa tshitshi le untu lambuma wudi la pusa, Osoku mbeli lukumu 
lʼololo lʼuma lu kete yʼetali. 

26Uku eli eteko kambufutana la ushimba wambulanyema, Osoku mbeli untu 
ololo lambolembiama la ntundu kʼuntu a kolo. 

27Kema ololo nde usanga efula, Kema ololo untu ndjayangela lutumbu. 

28Untu laha la ndjakimela, Eli uku usumba wambuhandjo, waha la lukumbu. 

Tukedi 26 

1Uku ahasungana lungi lʼekama la tshitshi lu nshi ya diyi, la mvula lu nshi yʼowo, 
Osoku mbahasungana kenemo le kanga enginya. 

2Uku esole katatshu utshotsho, uku ndjedi mbatekeko, Okone mananu 
kambuwudja wudjadja hatshela untu nduku dikambu. 

3Ohehela ne dia falasa, la ushinga ne dia unyo wa punda, La lokodi ne dia okongo 
wa kanga enginya. 

4Tukatuyaki kanga enginya diui uku eli enginya kandi, Utukuyaia enginya uku 
ndi. 

5Ukaluya kanga enginya diui uku eli enginya kandi Ne dia ndi atukayakana ati: 
Kanga yimba kemi. 

6One latutumaka kanga enginya dikendji, Atuyahimbulaka ekulu, ndu 
atuyatungelaka elanyelu. 

7Uku atolendalendaka ekulu wa kanga ekusi, Osoku mbatuyalaka aui wa yimba 
lʼenyo wʼakanga a dinginya. 

8Uku atudjaka untu lowoko lu yukaave, Osoku mbeli untu latolemiaka kanga 
enginya. 

9Uku atotoka tende lu lunya lʼumbidjoki, Osoku mbatuyalaka aui wa yimba lu 
enyo wʼakanga a dinginya. 

10Uku atuhumuyaka umbuki wʼuta diango tshe, Osoku mbeli one latotshiyaka 
kanga enginya lateti kana umbidjoki lʼulimu. 

11Uku atukalulaka fo utsha lu tuwoki yato, Osoku mbatukalulaka kanga enginya 
utsha lʼenginya kandi. 

12We atenaka untu latuyakanaka ati: Kanga yimba kendi? Uleki nungamela le 
kanga enginya uleki le ndi. 

13Kanga nende atutaka ati: Tambwe keko lu mbuka, Tambwe keko lu esese! 

14Uku atukadimokadimoka lukuki la suku, Osoku mbatukadimoka kanga nende 
lu tangi kandi. 

15Kanga nende atudjaka lunya landi lu lukinga la ma. Keli ndi atukaka diokoko 
dia ledia uya lʼunyo andi. 

16Kanga nende atuyakanaka kanga yimba, Luleki antu esambeli, weya nkaluya 
aui la yimba. 

17One latotoka lu dikambu diaha diandi, Eli uku untu latukimeka fo lu atui, 

18Uku kanga dadi latukaka difuki dia dja, Pitu, la nyoi, 

19Osoku mbeli untu latukesaka unyandi, Latutaka ati: Nkenya mbakenyasu! 

20Lamʼaha kunyi, dja yatudimalaka; Ndu lamʼaha kanga ushimu, tamu 
tatushilaka. 

21Uku atufudiaka akalanga lumbi la dja, la kunyi dja, Osoku mbatufudiaka kanga 
lundju tamu. 

22Aui wa kanga sedisedi weli uku ma dia mpe, Diatuhuloka kʼesi utema. 

23Elomo waheta lʼutema a kolo, Weli uku mbaka kambuwushingula lʼakedi wa 
fesa. 

24Kanga luhetshu atuyafanyaka ololo lʼelomo andi. Keli ndi atulamaka luhetshu 
lʼutema andi. 

25Lamʼateketandi aui wa mpe, tetawoki, Ne dia akambu wa kolo esambeli a waki, 
weko lʼutema andi. 

26Kuyanga ndi atukumbaka luhetshu landi la lukesu, Kolo kandi kayenama hwe 
la ntundu kʼului wʼantu. 

27One latutshimaka difuku, ayutambela loko; Dive diayukamela one 
latudingitulaka. 

28Lulimi la kashi latuhetshaka wane watuluhumuyaka, Unyo wʼoselo 
watutungaka elanyelu. 

Tukedi 27 

1Tuyasemaki dia lui, Ne dia we heyi akambu wayutumbaka la lushi la lushi. 

2Ete untu ukina akutumbuli, aha unyo aye weme; Ongendangenda, aha elomo 
aye weme. 

3Dive dieli wutshu, ndu losenga leli wutshu. Keli ohenyohenyo wa kanga enginya 
mbaleka wutshu. 

4Ududu eli kanga usihi, la kele eli kanga pedu. Keli, akona ayeya memala la 
ntundu ka kandjema? 

5Luhangu la lu seke, Ambuleka ngandji ka lʼusheshe ololo. 

6Puta yʼuma le ongenyi, yatushikikeka kolamelu; Keli anonelo wʼutunyi, 
watuyalaka lukesu. 

7Utema wakalutshi, watuhetshaka usanga. Keli le untu leli ia ndjala, diango tshe 
diʼululu diatuyalaka mpe ketu. 

8Uku atekekoka fudu uma lu kefu kato, Osoku mbeli untu latekekoka uma lu 
dihuli diandi. 

9Iso la malashi wʼupumu watongenyangenyaka utema. Osoku mbatuyalaka 
alaku wa ngandji wʼuma le ongenyi mpe ketu. 

10Tosekaki ongenyi aye ndu ongenyi wa sho. Tutshoki laka onanyo lushi le ye la 
asui, Ne dia usukanyi leli lasuki la ye, ambuleka onanyo leli etali ololo. 

11Onʼami, uyali kanga yimba, ongenyangenya utema ami. Ku dimi layeya nkaluya 
diui le one latomonyolaka. 

12Kanga yewo atenaka elanyelu, atuyasheka. Keli kanga enginya atokolamelaka 
lokendo, atusuwaka loko. 

13Ose dihondo diʼone letawo nfutela ukina. Ukimeli one lambuyakimo usungi ne 
dia umuntu akana. 

14One latotshokolaka unyandi lʼaui wʼehangohango kʼolomo la pindju, Dikambu 
so diatuyalaka uku mananu le ndi. 

15Mvula ka vwa vwa kahahimbo esadi, La umuntu kanga lundju weko pupu. 

16One lalanga mbolembohaya, alembohaya lopepe, Akimeli iso lu lunya landi. 

17Luwulu latudjaka luwulu diesa, Osoku mbatuluwanyaka untu elundji ka 
unyandi. 

18One latolongosolaka utamba wʼelua, kayole elua uma loko; La one latulamaka 
khumendi, ayutumbwama. 

19Uku ateneka elundji dedi diato lʼashi, Mbateneka utema wʼuntu le untu. 

20Dihuli diʼEdu la elanyelu hawutunduyaka saki, Ndu ashu wʼuntu pupu. 

21Puki keko dia ndelola fesa, khuka keko ka ntshula paunyi. Keli untu 
atedikamaka uma lu lutumbu landi. 

22Kuyanga we ayoto kanga enginya lʼetuli, Kame la asami, Enginya kandi humo 
uma le ndi. 

23Ulimbitelaki nyimba yaye yʼekoko, Ulamaki dungalunga diaye, 

24Ne dia ekundji hawututshikalaka pundju. Dembo dia kusu diayutshikalaka lu 
nonga tshe uka? 

25Adiyu wa ndesha dungalunga wambuhimbwama, ku wʼomongela 
wambutumba, Ndu adiyu wa lʼekungu wambuhimbwama. 

26Ana wʼekoko weko, ne dia nkolotsha; Ndu mbudi yeko, ne dia nfuta ushinga 
wʼekambo. 

27Awele wa mbudi weko wa nkuka ma diaye la dia wa lu luudu laye, Ndu 
wankutsha ehumba wʼekambi aye wʼamantu. 

Tukedi 28 

Tukedi Tutshikitanyi Aui 

1Antu wa kolo watulawoka ulawolawo. Keli antu wʼololo watuyalaka la dihunga 
uku tambwe. 

2Lamʼatotombokoka wudja, ewandji watuyalaka efula. Keli uma le akanga 
wʼewu la akanga a yimba, Diulelu diatutshikalaka edja. 

3Usi wula latusuyaka ehumbi, Eli uku mvula ka wulu katulanyaka mbu ya nde. 

4Wane watutunaka elembe, watolemiaka antu wa kolo. Keli wane watulamaka 
elembe, watudjaka la wo tamu. 

5Antu wa kolo hawutulimbitelaka elumbwelu kʼololo. Keli waku watuyangaka 
Latuyalaka, mbatumanaka akambu tshe fundu. 

6Usi wula latokendakendaka lu akambu wʼusimbwi, Ambuleka one 
latunganelaka lu mbuka yandi ololo, kuyanga kanga ongonyi kendi. 

7One latulamaka elembe, eli ona la yimba. Keli umbekesanedi wʼakanga a 
lutshitu, atutshaka shi sonyi. 

8One latufudiaka ukundji andi uma lu waho wʼulimu andi, ndu uma lu waho wa 
lukesu, Atomotshiyaka one latukaka asi wula ketshi. 

9One latunyaka atui andi uma lʼelembe, Dombelo diandi dieli wononyi. 

10One latunganyiaka untu lʼusimbwi utsha lu mbuka ka kolo, Ndame 
kayutambela lu difuku diakandatshimi. Keli untu lʼuluwanyi ayukita diese. 

11Kanga ongonyi atuyakanaka kanga yimba. Keli usi wula leli la ewu, 
ayuwushula. 

12Lamʼatulelaka antu wʼololo, lutumbu la wuki latuyalaka. Keli lamʼatunelaka 
antu wa kolo la wulu, antu watushamaka. 

13One latusheka kolo vandi, hatongonaka. Keli one latushulaka ndu latosekaka 
kolo yandi, ayukama ketshi. 

14One latukaka Latuyalaka woma tena tshe, eli la otshoko. Keli one 
latukikitshaka utema andi, ayuyala lu elanyelu. 

15Uku tambwe kadikita, la uku koi ka ngala, Osoku mbeli untu a kolo latulelaka 
asi wula. 

16Uwandji waha la swu atusuyaka antu. Keli one latuhetshaka okomiya, 
atufudiaka nshi yandi. 

17Naka untu eko la wutshu wa dikila diʼuntu ukina, Ndi ayali yekeko edja ndu 
lushi landi la nyoi. Untu lukimanyiaki. 

18One latokendakendaka lu akambu wʼusimbwi, ayushimbamela. Keli one leli 
kolo lu mbuka yandi, ayoko esadi. 

19One lune ekambo kandi, ayuyala la ma kambi. Keli one latuyelaka antu wa kolo, 
ayuyala la wula. 

20Kanga kolamelu atuludiamaka lʼetshoko. Keli one latusamanyaka dia ngona 
esadi, atuyalaka la asui. 

21Kema ololo ndjala la shonodi yʼantu, Ne dia uma lu kiama ya ma mbatudiakaka 
untu elembe. 

22Untu lukanga okomiya, atusamanyaka dia ngona, Ku ndi heyi ati: Latuyala la 
wula. 

23One latuhangwelaka ukina dia mbungula, ayutana diese lʼokongo diku, Ndeka 
one leli la lulimi lʼoselo. 

24One latuvaka diango dia shi kana dia nyangu, Ku ndjuta ati: Kema kolo Eli 
umbekesanedi wʼundanyishi. 

25Kanga utema wʼutaku atutungaka lundju. Keli one latekamaka Latuyalaka, 
atongonaka. 

26One latekamaka utema andi hita, eli kanga enginya. Keli one 
latokendakendaka lu akambu a yimba, ayushimbamela. 

27One latushaka usi wula, hatuyalaka la uhumba. Keli one latudihaka ashu andi 
uma le wo, ayuyala la mananu efula. 

28Keli lamʼatunelaka antu wa kolo la wulu, antu watushamaka. Ku 
lamʼatuwulanyemaka, antu wʼololo watufulanelaka. 

Tukedi 29 

One latuyalaka la ote wulu lamʼatuwuhangwelaka tena efula, Ayowediawediama 
shashimuva, heyi nkono. 

2Lamʼatulelaka antu wʼololo, wudja watongenangenaka. Keli lamʼatulelaka untu 
a kolo, antu watukhumaka akhumu. 

3One latulangaka yimba, atongenyangenyaka shi. Keli one latekesanelaka la 
amantu akanga a luseka, atushisnak? diango diandi. 

4Khumʼekanga atushikikeka wudja uma lu sambu kʼololo. Keli one latolombaka 
elambu la wulu, atulanyaka. 

5One latandulaka unyandi wandulandula, Atuwambaka otei lʼekulu. 

6Untu a kolo atambemaka djunga lu kolo kandi. Keli untu ololo atimbaka 
esambu, atongenangenaka. 

7Untu ololo atukanelaka asi wula. Keli untu a kolo hatulimbitelaka wuhu uku wa 
yimba 

8Akanga a losoko watutshumbaka ngelu. Keli asi yimba watukitshakitshaka kele. 

9Naka kanga yimba ayama la kanga enginya, Kanga enginya ayumala 
wumalumala kana ayola wolola, Ku ki hayala. 

10Atomboki watuhetshaka untu lʼuluwanyi; Ndu antu wa kolo watuyangaka 
lumu landi. 

11Kanga enginya atushulaka kele tshe keli lʼutema andi. Keli kanga yimba 
atuyakimelaka la ki. 

12Naka umauledi atulungaka aui wa kashi, Ekambi andi tshe watuyalaka kolo. 

13Usi wula la usuyanyi watusanganaka kame. Keli Latuyalaka atosenyaka ashu 
awo 

14Khumʼekanga katulumbuyaka asi wula la kolamelu; Kiti kandi Ka diulelu 
kayushikikala pundju. 

15Ohehela la luhangu watushaka untu yimba. Keli ona lahalakema, atutshaka 
nva ngu sonyi. 

16Lamʼatufulanelaka antu wa kolo, kolo katuhamaka. Keli antu wʼololo wayena 
ekwelo kawo. 

17Uhangwelaki onʼaye dia mbungula, ku ndi ayukusha ki; Ee, ndi 
ayongenyangenya utema aye. 

18Lamʼaha enelo ka diui dia Unyashungu, antu hawutuyakimelaka. Keli one 
latulamaka elembe, atongenangenaka. 

19Untu heyi mungula fumbi lʼaui atu Kuyanga ndi kuwaukaka, ndi hakitanyia. 

20We atenaka untu lahahani yimba lu aui andi? Uleki nungamela le kanga 
enginya uleki le ndi. 

21Untu latudiaka ukambi andi ololo uma lu nshi ya dikenda, Ukambi ako 
kayuyala ukito andi. 

22Kanga kele atufudiaka lundju, La kanga ududu atutamanyaka ntsha kolo. 

23Utaku wʼuntu atukitshakitshaka. Keli kanga ndjakitshakitsha lʼutema, 
atutumbwamaka. 

24One latekesanelaka la kanga uvi, atuhetshaka utema andi hita. Ndi atukaka 
mananu, ku hati nduku diui. 

25Woma wʼuntu watuwambaka djunga. Keli one latekamaka Latuyalaka, 
ayushimbamela. 

26Antu efula watuyangaka mpumo lukulu lʼololo le umbuledi. Keli esambwelu 
kʼuntu lʼuntu katuyakaka uma le Latuyalaka. 

27Untu a kolo eli wononyi le antu wʼololo; Ndu untu lʼusimbwi lu mbuka kandi, 
eli wononyi le antu wa kolo. 

Tukedi 30 

Akambu Wakendaka Angura 

1Aui wa Angura onʼa Jake, ya lu leke la Masa. Untu akatela Itiyele, akatela Itiyele 
la Ukala ati: 

2Mete, enginya kemi dia ndjala untu. Ndu latayala la yimba yʼuntu. 

3Dimi lateki akambu wa yimba, Kuyanga nimbitela yimba ya lʼEkila. 

4Akona akambela utsha lʼulungu, ndu lakahulo uma leko? Akona akakhuke 
lopepe lʼanya andi? Akona akutela ashi lu dihondo diandi? Akashikike kuma ya 
kete na? Na lukumbu landi, na lukumbu la onʼandi? Mete, we mbeyaka! 

5Aui tshe wa Unyashungu weli mete. Ndi keli eaeawu ka waku tshe watuyangaka 
eshamelu le ndi. 

6Taheki nduku diui ladiku diʼaui andi; Ndi atukuyukuhangwela, ku we ndjuyala 
kanga kashi. 

7Akambu ahendi mbamumukoloma, Tunyimakiwo, lamʼekimi la lumu: 

8Umanganyia akambu wa lukesu la aui wa kashi etali. Tumbeteki usi wula kana 
kanga ongonyi. Umbishaki diango dia nde dieli uhumba le mi. 

9Dimi ntukuluta, ku ndjukanguna, La mumbula nti: Akona eli Latuyalaka? Kana 
dimi ntukuyala usi wula, ku dimi ndjuva, La nyimula lukumbu la Unyashungu 
ami udimuladimula. 

10Tumamanyiaka fumbi unungu le khumendi, Ndi atukukudja mananu, ku we 
ndjuyala la unungu. 

11Lolonga lomotshi leko, latudjaka washewo mananu, Ndu lahatolemiaka 
anyengewo. 

12Lolonga lomotshi leko, latuyaenaka pudipudi vame. Keli vo watediama uma lu 
mindu kawo. 

13Lolonga lomotshi leko, ndi ashu awo lahi li! Ndu watufumbulaka kiki. 

14Lolonga lomotshi leko, lakanga wʼanya uku tombo, Ndu songo yʼanyu uku 
tukuwa, Dia nde asi wula la mbumana uma la kete, Ndu ehumbi uma lʼatei 
wʼantu. 

15Lusundju eli la ana wʼamantu ahendi, watulelaka vati: Umbisha! Umbisha! 
Diango satu dieko, diahatulutaka pundju. Ee, diango nei diahatutaka vati: 
Ambukuka! 

16Dihuli diʼEdu, utema a umuntu lʼekumba, Kete yʼowo yahunduyaka ashi pusa, 
Ndu dja yahataka ati: Ambukuka! 

17Su diʼuntu latosokaka shi, Ndu diatonyolaka nkitanyia aui wa nyangu, 
Angwangwa wa lʼukidi wayuditundula, Ana wa pangu wayudile. 

18Akambu asatu watumambiaka, Ee, anei wahamalimbitela: 

19Mbuka katufumboka pungu lʼulungu, Ushidi wʼului ladiku dia dive, Dihuli 
diatetaka mashua lʼatei ashi a waki, Ndu eyanelu ka pami la umuntu. 

20Osoku mbeli etshelu ka umuntu kanga luseka. Ndi atolekaka, atukitulaka unyo; 
Atutaka ati: Nduku kolo kutshimi. 

21Akambu asatu mbatudidimiaka kete, Ee, anei weko, wahayakuki memba: 

22Fumbi, lamʼambunduyala khumʼekanga; Kanga enginya, lamʼambunduluta ma; 

23Umuntu lʼepakapaka, lamʼambundutshukama; Lu ukambi a umuntu, 
lamʼambundukita kumendi a umuntu. 

24Dikendakenda nei dia tutshitshe dieko lu kete, Keli dio dieli la yimba efula: 

25Tonona kema wudja a wulu, Keli to tatumbaka diango dia nde lu nshi ya dinela. 

26Etumba weli wudja a wodu, Keli vo watutshimaka eshu awo lʼasa ave. 

27Endjo kema la khumʼekanga, Keli vo watengolaka, vo tshe lukengi. 

28Lukudi latukimeka lʼekulu lamʼataladela. Lo latutanemaka lu mvudu ya 
waelelu ya khumi ya dikanga. 

29Diango satu dieko, diatokendakendaka ololo, Ee, diango nei dieko, 
diatokendakendaka dimena: 

30Tambwe, luleki nyama tshe wulu, Hatetwelaka nduku otoi uma lu mbuka. 

31Lekeka ndu wumbi a mbudi, Ndu khumʼekanga kahakuki antu mbolosha. 

32Naka utaku aye wakakusukuya lu akambu wʼenginya, Ndu naka we la tukanyi 
ta kolo, ukuke lunya laye lʼunyo, 

33Ne dia ehinelu kʼawele katutungaka mateka, Ehinelu ka lʼohembe atutundjaka 
dikila, Ndu ehinelu ka kele katutungaka ta. 

Tukedi 31 

Diandu. Dia Lemuele Dia Umuntu lʼOlolo 

1Aui wa Lemuele, khumʼekanga ka la Masa, Wakawetsha nyangu ane ati: 

2Onʼami lakamuti, kayumukutela na? Onʼami la daka, ukundi ayumukutela na? 

3Tukimoki wulu aye le amantu, Kuyanga ditshelu diaye lu akambu watulanyaka 
khumi ya dikanga. 

4Hasungana dia khumi ya dikanga no wanu, We Lemuele, hasungana le khumi 
ya dikanga nduku yema, Kuyanga dia ewandji nyanga dinono dia wulu! 

5Ne dia watukono, ku vo ndjuhela elembe, La nfutanya sambu kʼololo le amenyi 
fono. 

6Nyushaki one luyanga mvo dinono dia wulu, Ndu le one leli la lokonyo lʼutema 
wanu. 

7Ndi ano, uheli wula andi, Ndu dia ndi tuhoki asui andi. 

8Ufululi unyo aye dia nteketela kanga lumi, La waku tshe wambukalema. 

9Ufululi unyo, usambulaki ololo, Ndu usambwelaki asi wula la amenyi fono, aha 
la shonodi. 

10Umuntu lʼololo, eya mbukundja? Ndi ndeka mboko yʼakeso ushinga wulu. 

11Utema wʼumendi atekamaka le ndi. Ndi huyala la uhumba wa diango. 

12Umuntu ako atutshelaka ololo utu Lu nshi tshe ya lumu landi. 

13Ndi atuyangaka eshinga wa diosa diʼekoko la wa linene. Atukambaka lʼanya 
andi lʼongenongeno. 

14Ndi eli uku mashua wʼasumbishi wa diango. Ndi atelaka mbu yandi ya nde uma 
lʼetali. 

15Ndi atetoka la hyutshihutshi, Atushaka wa lu luudu landi ma; Atukahanyaka 
ekambi andi wʼamantu tumu. 

16Ndi atukanaka yimba dia dihuli dia nkamba ekambo, atudisumbaka. Uma 
lʼekundjelu kʼulimu andi, mbatunduneka ekodi wʼelua. 

17Ndi atuyashinganyaka uya, Atukikitshaka anya. 

18Ndi ateyaka lʼutema andi ati: Diango tshe diatshami dia nsundja dieko ololo. 
Tala diandi hadiutudimalaka lʼutshu. 

19Ndi atukutulaka sangu la pita yandi, Atosomeka ututi la lunya. 

20Ndi atusimbulaka lunya landi dia nkimanyia asi wula, Atukumiaka lunya landi 
pulu ndu le ehumbi. 

21Ndi hukela wa lu luudu landi tshitshi ka wulu woma, Ne dia vo tshe 
watolotshamaka ahondo wa tilili. 

22Ndi atuyatshelaka elangitshi. Ahondo andi wakatsharria la eshinga wʼololo wa 
linene, la wʼengingi. 

23Umendi atolemiamaka lu eotwelo ka ngelu, Lamʼatundudjaseka lʼatei a 
dihangamendi dia wudja. 

24Umuntu ako atutshaka ahondo wa linene, atasundjaka. Ndi atusundjaka 
usumbishi eya. 

25Ndi atolotshamaka wulu la lutumbu. Ndi atolaka dia nshi yayayi. 

26Ndi atufululaka unyo andi lʼaui wa yimba. Wetshelu wa memakana watuyalaka 
lu lulimi landi. 

27Ndi atukanelaka wa lu luudu; Ndi hatolekaka ma dia nende. 

28Anʼandi watunelaka, watutumbulaka; Ndu umendi atuwandulaka ati: 

29Ana amantu efula watutshaka ololo, Keli we, mbaleka vo tshe ololo. 

30Ololo lu ashu utu eko lukesu, la dimena dia dimba tu eko anyanya. Keli umuntu 
latukaka Latuyalaka woma, ayutumbwama. 

31Uwushaki diango diʼuma lʼulimu andi, Etsha andi wutumbulaki lu asuku wa 
ngelu. 

Undaki 

Undaki 1 

Tshe Eli Anyanya 

1Aui wʼUndaki, onʼa Davidi, khumʼekanga ka Jerusalema. 

2Anyanya wʼanyanya, mbata Undaki. Anyanya wʼanyanya: tshe eli anyanya! 

3Waho akona watukundjaka untu uma lu pa tshe katunduyaenyaka la yanyi? 

4Lolonga lomotshi latetaka, lukina latuyakaka, ku kete yatutshikalaka pundju. 

5Unya atuhutoka, atudjaka; atusamanyaka utsha lene atuwuhutoka. 

6Lopepe latopepeka utsha la diku dia kushi, latukadimoka utsha la ngelʼa kushi. 
Lo latutetemalaka ntshimba, ku lo latukalulaka lu ahuli alo, watulutshimbaka. 

7Ekedi tshe watulambulaka ashi a waki, keli ashi a waki hawutululaka. Vo 
watokolamelaka nkela utsha lu dihuli diatuwukelaka. 

8Diango tshe diambolemba lʼulimu wuhu wahakuki untu mvuta: Ashu hawoseke 
mena, atui hawuheko mbuka. 

9Kene kakiko, kayuyala ntu; la kene kakatshama, kayutshama ntu. Nduku 
dikambu diʼuyuyu lʼesi ulungu. 

10Undi, untu mbeyaka mvuta ati: Nyendi engo kene, to keli uyuyu? Mete, engo 
keku kambuyalaka edja. To kakiko lu nonga yaketi la ntundu kasu. 

11Akambu wayuyala lʼokongo a nshi motshi, wane wayuto nshi kina, 
hawuwauho. 

Akambu Wakenyi Undaki 

12Dimi, Undaki, laki khumʼekanga ka Isariyele la Jerusalema. 

13Dimi la-kadji utema dia nyanga la nkemba la yimba, kene tshe katutshamaka 
lʼesi ulungu: ulimu wakasha Unyashungu antu dia ntsha la kete weli wutshu. 

14Dimi lakenyi elimu tshe wambutshama lʼesi ulungu, ku vo tshe anyanya atu, 
pudi nduku engo. 

15Kene keli dikutu hakieyi nsimbo, la kene kahako, hakieyi mbalema. 

16Dimi lakati lʼutema ami nti: Mete, dimi lambuhama lu yimba uleki waku tshe 
wakulekaka la ntundu kami la Jerusalema. La utema ami ambena akambu efula 
wa yimba ndu wa ewu. 

17Dimi lakadji utema dia nimbitela yimba, la dia nimbitela akambu wʼenginya 
ndu wa djeli. Ku dimi lakashihudia nti: Ndu dikambu ne dieli uku untu 
latatshanya lopepe. 

18Lenʼeli yimba, katuyalaka ohenyohenyo. La one latuhamiaka ewu kandi, 
katuhamiaka okei andi. 

Undaki 2 

1Dimi lakatela utema ami nti: Tutshu! layukedika la ongenongeno; okone 
ongenengene. Keli ndu dikambu so dieko anyanya. 

2Dimi lakati dia tola nti: To teli enginya! la dia ongenongeno nti: Waho akona 
weli loko? 

3Dimi laka-shishima utema ami, dia vo nombola dimba diami la yimba, dia dimi 
ngena-ngena la wanu, la dia dimi nkimela utshatsha edja ndu 
lamʼayumulimbitela kene keli ololo dia antu ntshaka lʼesi ulungu nshi tshe ya 
lumu lawo. 

4Dimi lakatshi elimu sfula, lakayahikela mvudu, lakayaunela dikambo dia vinyo. 

5Dimi lakayatshela dikambo la dikambo diʼelua, lakuni etamba wʼelua wa wehu 
la wehu. 

6Dimi lakayatshela eduwa, dia ndoyaka ukunda, lene atulaka etamba. 

7Dimi lakasumbi fumbi yʼapami ndu yʼamantu, yakuti ana efula lakami. Dimi laki 
la nyimba ya ngombe la ya ekoko, yuleki ya waku waki la ntundu kami la 
Jerusalema. 

8Dimi lakayamotshiya ndu fesa la paunyi ndu ekundji wa khumi ya dikanga la 
wa lu beke. Dimi lakakundja emimbi wʼapami la emimbi wʼamantu, la wehu tshe 
wa dihumahuma diatongenyangenyaka antu. 

9Dimi lakayala wuki wuki, uleki waku tshe waki la ntundu kami la Jerusalema. 
Ndu yimba yami yakatshikala kame la mi. 

10Kene tshe kakakomiya ashu ami, ku dimi mbashato. Dimi kunyima utema ami 
nduku ongenongeno, ne dia utema ami akangenangenaka lu elimu tshe 
wakamatshaka. Oso aki waho ami uma lʼelimu ami tshe. 

11Ku dimi lakakani yimba lu elimu tshe wakatshaka anya ami, ndu pa 
kakamenaka dia mbetsha. Tshe anyanya atu, uku untu latatshanya lopepe. 
Nduku waho wa nkundja antu lu kene katshawo lʼesi ulungu. 

12Ku dimi lekediya ashu ami utsha lu yimba, utsha lu akambu wʼenginya la wa 
djeli. Kakona kayutsha one layukita khumʼekanga? Aha kene kambutshamaka 
edja uka? 

13Dimi lakenyi nti: Yimba ndeka akambu wʼenginya ololo, uku uleki usasi 
udjima. 

14Ashu wa kanga yimba watuyalaka lʼote andi. Keli dimi lakayulimbitela nti: 
Dikambu dia wuhu otoi diatuyalaka le wo vo ahendi. 

15Ku dimi lakati lʼutema ami nti: Akambu watuyalaka le kanga enginya, 
watuyakaka ndu le mi. Dikambu kuna diulekimi yimba? Ku dimi lakati lʼutema 
ami nti: Ndu dikambu ne dieko anyanya. 

16Euhwelu ka kanga yimba eli uku kanga enginya, to kema pundju. Lu nshi 
yayayi, akambu tshe wakatshama wayuhamema. Yi! kanga yimba atuvokaka uku 
kanga enginya! 

17Ku lakahetsha lumu lami, ne dia elimu watutshamaka lʼesi ulungu weli wutshu 
le mi. Tshe eli anyanya, uku untu latatshanya lopepe. 

18Dimi lakahetshaka elimu tshe wakamatshaka lʼesi ulungu, wakamahumbi 
ntshikela one layunkita. 

19Akona eya kana ndi ayuyala kanga yimba kana enginya? Ndi ayulela diango 
tshe diakamatshi uma la yimba yami lʼesi ulungu. Ndu dikambu so dieko 
anyanya. 

20Diako mbakamanya utema, mbakamayala la ukiyanu, ne dia ulimu tshe 
wakamatshaka lʼesi ulungu. 

21Untu omotshi atutshaka ulimu la yimba, la ewu ndu la uluwanyi. Ku ndi 
atutshikelaka untu laki kunkamba waho wʼulimu andi. Ndu dikambu so dieko 
anyanya, ndu kolo ka wuki. 

22Waho akona watukundjaka untu uma lʼulimu andi tshe, ndu uma 
lʼohenyohenyo wʼutema andi, wakandakomoka dimba lʼesi ulungu? 

23Ne dia nshi yandi tshe yatuyalaka paka asui, la ulimu andi paka okei. Lʼutshu, 
utema andi hawutuyalaka la mumuya. Ndu dikambu so dieko anyanya. 

24Nduku diese diuleki le untu uku nde la no, la ngenyangenya utema andi lʼulimu 
andi. Keli lakenyi nti: Ndu dikambu ne diambuya uma lu lunya la Unyashungu. 

25Akona ukuki nde, la ngenangena naka aha dimi? 

26Ne dia Unyashungu atushaka one latongenyangenyaka yimba, ewu la 
ongenongeno. Keli ndi atushaka utshi a kolo ulimu wa nsanganya la motsha, dia 
mbisha one latongenyengenyaka Unyashungu. Ndu dikambu so dieko anyanya, 
uku untu latatshanya lopepe. 

Undaki 3 

Etena ka Engo la Engo 

1Engo tshe keko la etena kato, dikambu tshe lʼesi ulungu dieko la etena kadio: 

2etena ka mbuto la etena ka mvo; etena ka mune la etena ka muna; 

3etena ka ndjaka, la etena ka nkonoya; etena ka mpandjula, la etena ka mpika; 

4etena ka ndela, la etena ka mbola; etena ka utanda, la etena ka no wenyi; 

5etena ka mbikadja ave, la etena ka nsanganya ave; etena ka nkhumbatanela, la 
etena ka nkimo nkhumbatanela; 

6etena ka nyanga engo, la etena ka nshisha; etena ka mumba, la etena ka 
mbikadja; 

7etena ka mbatshatsha, la etena ka ntela; etena ka nembohala, la etena ka 
nteketa; 

8etena ka mbukana ngandji, la etena ka mpetshana; ndu etena ka ta, la etena ka 
ki. 

9Waho akona watukundjaka one latukambaka uma lu pa kandi? 

10Dimi lakenyi ulimu wakasha Unyashungu antu dia vo ntsha. 

11Ndi akatungi engo tshe dimena lu etena kato, ndi akasha antu tshe kanyi ya 
pundju lu etema awo. Keli wuhu wahakuki untu mbeyaka ulimu watutshaka 
Unyashungu uma lʼetatelu utsha lʼekumelu. 

12Keli dimi mbeyaka nti: Nduku diese diuleki le wo, uku ngenangena la ntsha 
ololo lamʼekiwo la lumu. 

13Ushasha wa Unyashungu le untu tshe one: nde, no la ngenangena lʼulimu andi. 

14Dimi mbeyaka nti: Kene tshe katutshaka Unyashungu, kayutshikalaka pundju: 
nduku layahe, ndu nduku layunya. Unyashungu kambutsha okone diʼantu 
mbuka woma la ntundu kandi. 

15Akambu wa kakiane, wakiko edjedja; la kene kayuyala nshi kina, 
kambuyalaka. Unyashungu atukaluyaka kene kaketi. 

Akambu Wahasimbo wa Lumu 

16Dimi lakenyi ntu lʼesi ulungu nti: Lu dihuli diʼelumbwelu kolo keko laawo, la lu 
dihuli dia sambu kʼololo kolo keko laawo. 

17Dimi lakati lʼutema ami nti: Unyashungu ayulumbuya antu wʼololo ndu antu 
wa kolo; ne dia dikambu tshe la ulimu tshe weko la etena kawo. 

18Dimi iakati lʼutema ami lu dikambu diʼantu nti: Unyashungu atuwaedikaka dia 
mbaenya ati: Nyama mbewo, 

19ne dia dikambu diatuyakaka le untu, ndu ne diatuyakaka le nyama, dieko pupu. 
Uku atuvokaka omotshi, mbatuvokaka ukina. Vo tshe weko la lumu wuhu otoi. 
Untu haleki nyama; ne dia tshe eko anyanya. 

20Vo tshe watutshokaka lu dihuli diame. Vo tshe wakatungama uma lu ditshu, 
okone vo tshe watukalulaka lu ditshu. 

21Akona eya kana lumu lʼuntu latumbelaka utsha lʼulungu, kana lumu la nyama 
mbatuhuloka lʼesi lu kete? 

22Osoku dimi lakenyi nti: Nduku engo kuleki ololo le untu, uku dia ndi 
ngenangena lʼulimu andi. Oso eli etenyi kandi. Akona ayuwela ntu dia ndi ndjena 
akambu wayutshama lʼokongo andi? 

Undaki 4 

1Lʼokongo diku, dimi lakenyi asui tshe watuyalaka lʼesi ulungu, ndu lakenyi asoi 
a wane watuwusuyaka. Keli nduku untu atasambaka. Lu leke lʼasu-yanyi awo 
kaki wulu, ku nduku untu lasamba. 

2Okone dimi lakandula wane wakavu edja uleki wane wasena, weki la lumu. 

3Ee, dimi lakaleki ntumbula one lahatayala, ndu lahatenyi akambu wa kolo 
watutshamaka la tshina diʼulungu uleki ane kana akina. 

4Ku dimi lakenyi nti: Ulimu tshe la yimba tshe yʼulimu yeko paka kandjema 
kʼuntu le unyandi. Ndu dikambu so dieko anyanya, uku untu latatshanya lopepe. 

5Kanga enginya atokomaka anya, atolekaka emunyi andi hita. 

6Ambuleka ololo lunya ndjala too la mumuya, uleki anya ahendi ndjala too 
lʼulimu, uku untu latatshanya lopepe. 

7Dimi lakakadimo, lakenyi anyanya lʼesi ulungi 

8Untu omotshi eko leli ndame, nduku ukina leli lʼonongo andi. Ndi kema la ona 
pami kuyanga onangu, keli ulimu andi watayala lʼekumelu, kuyanga ashu andi 
nduta ukundji; ne dia ndi atuyambulaka lʼutema andi ati: Akona akambelami 
ulimu, ndu kahumbiami utema ami ongenongeno? Ndu dikambu so, dieko 
anyanya ndu kolo. 

9Antu ahendi ndeka untu otoi, ne dia vo watulungulaka difutu diʼololo uma 
lʼulimu awo. 

10Naka vo wamboko, omotshi mbeyaka mbetula unyandi. Keli eko lunyangu le 
one leli ndame, lamboko, laha la untu ukina dia mbetula. 

11Pupu, naka antu ahendi wambetama kame, vo watohetshahetshanyaka. Keli 
one leli ndame, ukundi ayunduyahetshahetsha? 

12Naka pami kemotshi ayuleka one leli ndame wulu, antu ahendi mbeyaka 
mbuleka wulu, la ushinga weli la ekodi esatu haweyi mpimbo esadi. 

13Olongo a pami wa wula ndeka khumʼekanga kʼusumbi ndu kʼenginya, lahayeya 
nunga tukanyi, ololo, 

14ne dia ndi mbeyaka ntumba uma lu luudu la lukanu dia ndjulela, lu diulelu 
diandi diku kakanduto wula. 

15Dimi lakenyi wasena tshe watokendakendaka lʼesi ulungu, waki kame la 
olongo a pami uku, lakahumbi nkita khumʼekanga ndu lakulela lu dihuli diandi. 

16Nduku ekumelu keko le wudja uku tshe, le waku tshe wakindi ote awo. Ku tena 
tshe wane wayuyakaka lʼokongo andi, hawongenangena dikambu diandi. Ndu 
dikambu so dieko anyanya, uku untu latatshanya lopepe. 

Undaki 5 

Ntshika Dokolokc Shashimuya Eko Enginya 

1Ulamaki dikaka diaye lamʼayuyotoka lu luudu la Unyashungu. Nsukana dia 
mbuka, ambuleka nkimo elambu wʼakanga a dinginya ololo; ne dia vo haweyi 
vati: Kolo katshawo. 

2Tusamanyaki dia ndjihula unyo. Utema aye tawusamanyaki dia mvuta diui la 
ntundu ka Unyashungu, ne dia Unyashungu eko lʼulungu, ku we la kete. Okone 
aui aye wayalaki yema tshitshe. 

3Do diatuyakaka kame la akambu efula, la oteketa wa kanga enginya wa-
tukemaka lʼatei wʼasui efula. 

4Lamʼatshikelaye Unyashungu dokoloko, tutshimbatshimbaki dia ndishidiya, ne 
dia ndi hatulangaka akanga a dinginya. Kushidiya dokoloko diakayatshiki. 

5Aha ntshika dokoloko, ndeka ntshika dokoloko ku hadishidisha, ololo. 

6Tetawoki unyo aye munganyia dimba diaye, kuyanga mvuta la ntundu ka 
dikendji dia Unyashungu wati: Uku aki munga. Okoko wana wayuka 
Unyashungu aui aye kele, ndu ukukindi nanya ulimu wʼanya aye? 

7Anyanya ndjalaka lu alo efula ndu lu aui efula, keli we ukaki Unyashungu woma. 

Anyanya wa Lumu 

8Naka we menaka sui diʼusi wula la enyelu ka sambu kʼololo la akambu 
wʼusimbwi lu leke lomotshi la wudja, tukashimoki dikambu so, ne dia untu la 
wuki atulamemaka le one luleki wuki. Ku ladiku diawo, keli wane waleki waki. 

9Keli lu akambu tshe, khumʼekanga keli waho le wudja wʼakambi wa dikambo. 

10One latukaka falanga ngandji, hatuyilutaka; la one latukaka ukundji ngandji, 
hatunduyaka saki ka waho ayo. Ndu dikambu so dieko anyanya. 

11Lamʼatufulanelaka diango, ndu andeshi adio watufulanelaka. Waho akona 
watukundjaka kangadio uma loko, tshikima diendaka la ashu utu? 

12Djo yʼukambi yatuyalaka longovungovu, kana yema tshitshe mbulendi kana 
efula, keli elutelu ka kanga ongonyi hatuladiaka djo. 

13Kolo ka wuki kakamenyi lʼesi ulungu kene: ekundji watulamemaka dia ntshela 
kangawo kolo. 

14Ekundji ako watushishoka lu ulimu wʼanyanya, ndi ambuta ona, ku nduku 
engo lu anya andi. 

15Uku akandatumbi utakataka uma lʼutema a nyangu, wuhu ako 
mbayundukalula utsha lene akandayi, ndu hosa nduku engo uma lʼulimu andi, 
kuyanga nkikimela lu lunya landi. 

16Ndu dikambu so dieko kolo ka wuki. Uku akandayi, mbayundutsho. Waho 
akona watuyalaka le ndi lamʼatundukambelaka lopepe ulimu? 

17Dikambu dikina, lu nshi ya lumu landi tshe, ndi atolekaka lu udjima, ndu 
atuyalaka la lunyangu efula, kandji la yenyi. 

18Nyulungi dikambu diakamenyi. Le untu, engo kʼololo ndu ka dimena, eli nde, 
no, la ngenangena lʼulimu tshe watundutshaka lʼesi ulungu, lu nshi ya lumu landi 
tshe yakawusha Unyashungu. Oso eli etenyi kandi. 

19Keli naka Unyashungu akasha untu ukundji la ongonyi, naka ndi ambuwusha 
wulu wa ndi nde uma loko, la mbosa etenyi kandi ndu dia ngenangena lu ulimu 
andi, oso eli ushasha wa Unyashungu. 

20Ndi huleka mbuho nshi ya lumu landi, ne dia Unyashungu atuludiaka 
lʼongenongeno lʼutema andi. 

Undaki 6 

1Kolo kemotshi kakamenyi lʼesi ulungu keli wutshu le antu kene: 

2untu latulungulaka ukundji, ongonyi la lutumbu uma le Unyashungu ndu 
lahatuhumbiaka utema andi kene kalangandi. Keli Unyashungu hatuwushaka 
wulu wa nde uma loko, ku ongendangenda ndjole diango diako. Dikambu so 
dieko anyanya ndu kolo ka wuki. 

3Naka untu ayuta ana lukama, ndu ambulumba deku efula dia nshi yandi ndjala 
efula efula, keli utema andi haluti diese, ndu hakundja diumbu, dimi lambuta nti: 
Ona uhasa mbuleka ololo. 

4Ona uhasa ako watutumbaka utumbatumba, atutshokaka lu udjima, la lukumbu 
landi haluteyamaka. 

5Kuyanga ndi komena unya, kana mbulimbitela, ndi ambukundja mumuya uleki 
pami kako. 

6Kuyanga untu uku ambulumba deku nunu pendi, naka ndi henyi olo, vo ahendi 
hawutsho lu dihuli diame uka? 

7Ulimu tshe watutshaka untu eli dikambu dia unyo andi, keli ndjala kandi 
hatushilaka. 

8Waho akona watukundjaka kanga yimba uleki kanga enginya? Waho akona 
watuyalaka le omenyi fono, latuyakimelaka la ntundu ka wasena? 

9Kene katenaka ashu, ndeka kene kakumbula ololo. Ndu dikambu so dieko 
anyanya, uku untu latatshanya lopepe. 

10Kene kakiko, kambolemaka lukumbu edja; la wuhu weli untu, mbeya-maka. 
Ndi heyi nsemanela la one luleki wulu. 

11Naka akambu efula weko, keti anyanya ndeka. Waho akona watukundjaka 
untu uma loko? 

12Untu akona eya kene keli ololo le untu? Nshi tshe ya lumu landi lʼanyanya 
yatetaka uku dedi. La akona ayeya mvutela untu kene kayuyala lʼokongo andi 
lʼesi ulungu? 

Undaki 7 

Edikelu ka Yimba la Enginya 

1Lukumu lʼololo ndeka malashi ololo, la lushi la nyoi ndeka lushi la mbuto ololo. 

2Dia ntsho utsha lu luudu lʼutanda ndeka ntsho utsha lu luudu la dambu ololo; 
ne dia oso eli ekumelu kʼuntu tshe. Okone one lasena alami dikambu so lʼutema. 

3Uma lʼelundji ka lunyangu katuyalaka utema la ongenongeno. 

4Utema wa kanga yimba watuyalaka lu luudu lʼutanda. Keli utema wa kanga 
enginya watuyalaka lu luudu lʼongenongeno. 

5Dia mbuka luhangu la kanga yimba ndeka mbuka usambu wʼakanga a dinginya 
ololo. 

6Uku atuyalaka etundutundwelu kʼatende lu dja lʼesi a puki, mbatuyalaka tola ta 
kanga enginya. Ndu dikambu so dieko anyanya. 

7Wengiya eteteka kanga yimba enginya, la mbu yʼutshu atulanyaka utema. 

8Ekumelu ka dikambu ndeka etatelu kadio. Utema wa memakana ndeka wʼutaku 
ololo. 

9Tukaki yenyi esadi, ne dia yenyi yatuyalaka lu etema wʼakanga a dinginya. 

10Tumbulaki wati: Okoko wana wakaleki nshi ya ntundu nshi nye ololo? Ne dia 
aha uma lu yimba kambulaye umbula oso. 

11Yimba yeli ololo uku sangu. Yo ndeka ololo le waku watenaka unya. 

12Dedi dia yimba diatukumbaka untu uku dedi dia falanga. Waho wa ewu eli dia 
yimba nama untu leli la yo. 

13Enda ulimu wa Unyashungu. Akona eya nsimbula kene kakandengamia? 

14Lu lushi la diese, ongenangenaki; lu lushi la pa, ukanaki yimba. Unyashungu 
kakatungi vo ahendi, ne dia jntu atukeya kene kayuyala lʼokongo andi. 

15Akambu ane tshe mbakamenaka lu nshi yami yʼanyanya. Untu lʼololo 
atuvokaka lu ololo andi, la untu la kolo atulumbaka lu kolo kandi. 

16Totekoyaki ndjala ololo efula, kuyanga ndjaete kanga yimba efula. Okoko wana 
wukukiye ndjalanya okone? 

17Totekoyaki ndjala kolo efula, kuyanga ndjala kanga enginya. Okoko wana 
wukukiye mvo ntundu etena kaye atakuki? 

18Ololo we nkimela dikambu ne tudikimoki; ne dia one latukaka Unyashungu 
woma, ayutumba uma lʼakambu aso tshe. 

19Wulu watukundjaka kanga jimba uma lu yimba, ndeka wʼuma le ewandji 
dikumi wa lʼusumba. 

20Mete, nduku untu lʼololo leko lu kete, latutshaka ololo utu, lahatshaka kolo. 

21Tuhukamaki aui tshe watutaka antu, ne dia utukuyuka ukambi aye ako-tenga; 

22ne dia utema aye mbuhoka tena efula diakayatengaka akina. 

23Dimi lakedika akambu ane tshe la yimba, lakati nti: Dimi layuyala kanga yimba, 
keli yo yeko etali uma le mi. 

24Kene katuyalaka, keko etali, ndu ohongo waheyama. Akona eya nkilimbitela? 

25Dimi lakakani yimba dia mbidja utema dia nyanga, nshishima, la nimbitela 
yimba la akambu uku wewo, la dia mbeya ati: Akambu wa kolo weko djeli, la 
akambu wʼenginya weko epoka. 

26Dimi lakatani umuntu luleki nyoi ululu, leli la utema andi djunga la otei, ndu 
leli la anya andi ekodi. One latongenyangenyaka Unyashungu, ayuhanda. Keli 
utshi a kolo ayundama le ndi. 

27Nyendi akambu wakamatani, mbata Undaki, lamʼakamedikaka dikambu la 
dikambu dia mbamana fundu. 

28Nyulungi, engo katumuyangaka, dimi latakitani edja ndu kakiane. Dimi 
lakatani pami ka yimba otoi lʼatei wʼapami kinunu. Keli lʼatei wʼamantu tshe, 
nduku otoi. 

29Dikambu otoi: nyulungi dikambu diakamatani, Unyashungu akatungi untu 
lʼusimbwi. Keli vo watuyangaka akambu efula wa mbaetoya. 

Undaki 8 

1Akona eli uku kanga yimba? Akona atulimbitelaka tukitshimudi tʼakambu? 
Yimba yʼuntu yateteka elundji kandi ngaingai, ngala kʼelundji kandi 
katukadimoka. 

2Dimi nti: Ulamaki elembe wa khumʼekanga, ndu etshibelu kakayatshibelu 
Unyashungu. 

3Tusamanyaki dia mumo uma lasuki la ndi. Tutetemalaki ntsha kolo ne dia ndi 
atutshaka kene kalangandi. 

4Diui dia khumʼekanga dieko wulu. Akona ukuki mbumbula ati: Katshaye na? 

5Untu latulamaka elembe andi, hatuhumoka lukulu lʼengeno. Utema a kanga 
yimba atulimbitelaka etena la elumbwelu. 

6Dikambu tshe dieko la etena kadio la elumbwelu kadio, ne dia asui wʼuntu weli 
wulu le ndi. 

7Ndi heyi kene kayuyala lʼokongo andi. Akona ayuwutela uku ayutuyala? 

8Nduku untu eli khumʼa lumu landi, dia mbeya lukimela, kuyanga wulu wa 
nsekola lushi landi la nyoi. Nduku etshungwelu keko lu ta ne, ndu kolo heyi 
mbushimbela uma loko. 

9Dimi lakenyi akambu ane tshe, lakadji utema ami lu kene tshe katutsha-maka 
lʼesi ulungu. Etena keko ka untu mbulela unyandi dia mbusuya. 

10Ku dimi lakenyi antu wa kolo wakundja waumbu, wakoto lu mumuya. Keli 
wane wakatshaka akambu wʼusimbwi, wakamo uma lu dihuli diʼekila, 
wakuhamela lʼusumba. Ndu dikambu so dieko anyanya. 

Akambu wa Lumu Kema Pupu 

11Ehimbwelu kʼakambu wa kolo hayala esadi. Diako mbatululaka etema wʼantu 
too la pusa ka ntsha kolo. 

12Kuyanga untu a kolo ambutsha kolo tena lukama ndu ambutalula nshi yandi, 
mete, dimi mbeyaka nti: Waku watukaka Unyashungu woma, wayuhumo lukulu 
lʼolo, ne dia vo watukaka woma la ntundu kandi. 

13Keli diese huyala le untu a kolo. Ndi hutalula nshi yandi uku didjidji, ne dia ndi 
hatukaka woma la ntundu ka Unyashungu. 

14Dikambu diʼanyanya diatuyalaka lu kete ne. Antu wʼololo watukundjaka kene 
katukundjaka antu wa kolo; la antu wa kolo watukundjaka kene katukundjaka 
antu wʼololo. Dimi lakati nti: Dikambu so dieko anyanya. 

15Ku dimi lakalemia ongenongeno, ne dia nduku diese dieli le untu lʼesi ulungu, 
diuleki nde, no, la ngenangena; ne dia ongenongeno ako ayutshikala la ndi 
lʼulimu andi lu nshi ya lumu yakawusha Unyashungu lʼesi ulungu. 

16Lamʼakamadji utema dia nimbitela yimba la dia menda elimu watutshamaka 
ladiku dia kete, ne dia omotshi eko lahatulakaka djo la yanyi kuyanga lʼutshu, 

17dimi lakenyi elimu tshe wa Unyashungu. Ku lakenyi nti: Untu heyi nimbitela 
ulimu watutshamaka lʼesi ulungu. Kuyanga untu ayokomo dimba okomokomo 
dia mbuyanga, ndi heyi mbushula. Kuyanga usi yimba nangaka mbulimbitela, 
ndi heyi mbushula. 

Undaki 9 

1Dimi lakadji utema dia nsedingula akambu ane tshe. Dimi lakenyi nti: Antu 
wʼololo, akanga a yimba la elimu awo tshe weko lu lunya la Unyashungu. Kana 
dikambu so dieko dikambu dia ngandji kana dikambu dia luhetshu, nduku untu 
leya: tshe eko la ntundu kawo. 

2Akambu tshe watuyakaka pupu le antu tshe. Dikambu dia wuhu otoi 
diatuyakaka le untu lʼuluwanyi ndu le untu a kolo, ndu le untu leli ololo la 
pudipudi ndu le untu la mindu, le one latulambulaka ulambu ndu le one 
lahatulambulaka. Uku atuyalaka dikambu le untu ololo, mbatudiuyalaka ndu le 
untu a kolo, le one latutshibaka uku le one latukaka woma dia ntshiba. 

3Dikambu ne dieko kolo lʼatei wa kene tshe katutshamaka lʼesi ulungu. Wuhu 
otoi wa dikambu mbeli le antu tshe. Etema wʼantu weli too la kolo. Akambu wa 
djeli weko lu etema awo lamʼewo la lumu. Lʼokongo diku, vo watutshokaka utsha 
lu Dihuli diʼEdu. 

4One latuyalaka lʼatei a wasena, eki la elungamelu; ne dia fo kasena ndeka 
tambwe kambuvo ololo. 

5Wasena mbeyaka vati: Vo wayuvo. Keli wavo haweyi nduku dikambu. Vo kema 
la difutu. Euhwelu kawo kambushila. 

6Ndu ngandji kawo, luhetshu lawo, ndu okomiya awo ambushilaka edja. Vo 
hawuyala la etenyi ntu pundju lu kene tshe katutshamaka lʼesi ulungu. 

7Utshu, utuli ma diaye lʼongenongeno. Utono wanu aye lʼutema wʼongenongeno, 
ne dia Unyashungu ambetawoka ulimu aye. 

8Ahondo aye wayalaki paka wema utu. Ote aya tawuhumbaki iso. 

9Ongenangenaki la wadeye, latuyukaka ngandji nsh ya lu: nu laye tshe 
yʼanyanya, yakayalungula lʼesi ulungu. Nshi yaye tshe yeli anyanya; ne dia oso 
eli etenyi kaye lamʼekiye la lumu, lʼulimu watuyutshaka lʼesi ulungu. 

10Kene tshe kayena lunya laye dia ntsha, kukitshi la wulu aye; ne dia nduku 
ulimu kuyanga kanyi, ewu kuyanga yimba, yeli lu Dihuli diʼEdu, lene atayatshu. 

11Dimi lakenyi ntu lʼesi ulungu nti: Luwangu kema le andawi, la ta kema le 
akanga a wulu, dia nde kema la akanga a tokomba. 

12Untu hateyaka etena kandi nduku yema. Uku atundamaka nsi lu otei wa nyoi, 
ndu fudu lu tulunga, osoku mbatundamaka antu lu etena kʼelanyelu, 
lamʼakumato shashimuya le wo. 

13Dimi lakenyi ndu djimbitelu ya wuhu one wa yimba, yakamambia efula lʼesi 
ulungu. 

14Usumba omotshi wa tshitshe wakiko, waki la antu atoi. Khumʼekanga 
kemotshi ka wuki akayi dia ndjolosha, akudingi, akuhikela wumbe wa ta. 

15Usi wula omotshi, kanga yimba, aki lʼusumba ako, akasbimbela usumba uma 
lu yimba yandi. Keli nduku untu akuho usi wula ako. 

16Ku dimi lakati nti: Yimba ndeka wulu ololo. Keli antu watonyolaka yimba yʼusi 
wula, ndu hawutulungaka aui andi. 

17Aui wa kanga yimba watuwulungaka la ki ndeka ehanguhangu wa one 
latulekaka lʼatei a dinginya ololo. 

18Yimba ndeka dihumo dia ta ololo. Keli utshi wa kolo otoi mbeyaka nanya 
diango efula. 

Undaki 10 

Ololo wa Yimba Wuleki 

1Edu wa tshingu watohondjaka iso kʼutshi wa malashi. Yimba yʼenginya 
atulanyaka yimba la nemo. 

2Utema wa kanga yimba watuyalaka lu lunya landi la pami, Keli utema wa kanga 
enginya watuyalaka lu lunya landi la lomoso. 

3Lamʼatokendakendaka kanga enginya lu mbuka, ndi hatuyalaka la ewu. Ndi 
atutaka dia untu tshe ati: Enginya kendi. 

4Naka umbuledi ambukuka kele, tunelaki uma lu dihuli diaye; ne dia memakana 
katushimbaka kolo ya waki. 

5Dimi lakenyi kolo kemotshi lʼesi ulungu uku munga kakayi uma le umbuledi. 

6Enginya katudjaseka lu dihuli dia nemo, la ongonyi lu dihuli dia lʼesi. 

7Dimi lakenyi fumbi yahemi lu falasa, ku ewandji wakendakenda lu kete uku 
fumbi. 

8One latshima wawu, ayutambela loko. One lanyukula eheli ka lukumbu, 
ayulumatema ului. 

9One latukambaka ulimu wʼave, vo wayuhumuya. La one latataka etamba, 
ayukala wali loko. 

10Naka kenge yambutshuna, ku untu hayidji diesa, Dieli la ndi dia nfudia wulu. 
Keli yimba atukimanyiaka untu. 

11Naka ului ambushila numata untu, Nduku uhumba wa mbcta kanga ahindu 
ntu. 

12Aui wa kanga yimba watuhumuyaka lukulu lʼolo, Keli elomo wa kanga enginya 
watutungelaka elanyelu. 

13Etatelu kʼaui uma lʼunyo andi weli utata, La ekumelu ka aui andi eli enginya ka 
wulu. 

14Epoka katufudiaka aui. Ndu untu leya akambu wayuyala. Akona ayuwutela 
akambu wayuyala lʼokongo andi? 

15Ulimu wa kanga enginya watuhekuyaka, ne dia ndi heyi ntsho utsha lʼusumba. 

16Kete li, ndi lunyangu le ye, lamʼeki khumʼekanga kaye dikenda, ndu 
lamʼatolekaka ewandji aye la pindju li! 

17Kete li, ndi ongenongeno le ye, lamʼeli khumʼekanga kaye ona pami a antu 
wayudjasedi, Ndu lamʼatolekaka ewandji aye lu etena kʼololo, Dia nkundja wulu, 
aha dia mbidjo li! 

18Lamʼatuyalaka anya yoo, ote wa luudu watengamaka. Ndu lamʼeli anya la 
shuwasuwa, luudu latuselaka. 

19Antu watolekaka dambu dia ndjangenyangenya, watonokika wanu dia 
ngenyangenya lumu, la falanga yatukukaka lu akambu tshe. 

20Tolokaki khumʼekanga kuyanga lu tukanyi taye. Tolokaki kanga ongonyi 
kuyanga lʼatei a luudu laye la mbetama, Ne dia fudu ka lʼulungu mbeyaka memba 
diui diaye, kana engo keli la ahafu mbeyaka ntuta aui aye. 

Undaki 11 

1Ukadja ma diaye la diku diʼashi, ne dia we ayuditana lʼokongo a nshi kambi. 

2Udikahanya le esambeli kana le enanei, ne dia we heyi kolo kakona kayuya lu 
kete. 

3Lamʼatululaka wangi la ashi, vo watoloshaka mvula la kete. Lamʼatunyukoka 
utamba utsha la diku dia kushi kana utsha la ngelʼa kushi, vo watutshikalaka lu 
dihuli diakawakwe. 

4One latendaka lopepe hune, la one latendaka wangi hani. 

5Uku ahayeyi mbuka ka lopepe, ndu uku ahayeyi wuhu atuhamaka weka lʼutema 
wa kanga diemi, osoku mbahayeyi ulimu wa Unyashungu, latutshaka akambu 
tshe. 

6Uneki wuhu aye la pindju. Tushaki lunya laye mumuya la dikolo, ne dia we heyi 
kana kene kana keku kayuluwana, kana vo ahendi wayula ololo. 

7Usasi eko dimena, ashu ngenangenaka dia mena unya. 

8Naka untu ayulumba deku efula, ndi angenengene lu deku diako. Keli ndi uhoki 
nshi ya udjima, ne dia vo yayuyala efula. Kene tshe katuyakaka, keli anyanya. 

Daku le Dongolongo 

9Olongo a pami li, ongenangenaki lu nshi yaye yʼolongolongo. Utema aye 
akongenyangenyaki lu nshi yaye yʼolongolongo. Okendakendaki lu saki yʼutema 
aye ndu lu nangu ya ashu aye. Keli eyi wati: Lu akambu ane tshe, Unyashungu 
ayuketa lu elumbwelu. 

10Okone unya lunyangu uma lʼutema aye ndu kolo uma lu dimba diaye, ne dia 
nshi yʼetatelu ka lumu yʼolongolongo yeli anyanya. 

Undaki 12 

1Okone uhoki utungi aye lu nshi yaye yʼolongo a pami, ntundu nshi ya kolo 
yatakuki, ndu Jeku diatasukana diayuyuta wati: Dimi halongenangena ladio. 

2Ntundu unya, usasi, ngondo la toto watadimala, la wangi watakalula lʼokongo 
wa mvula; 

3ntundu ka lushi layudidima alami wa luudu, layukutama apami wa wulu, ndu 
layuheko atoshi ne dia vo kema efula, layuyala ashu a wane watendaka uma lu 
adidishi enguli; 

4ntundu ka lushi layudihama kuki ya suku diʼosese, layukitakita lundju lʼetwelo, 
layunela untu la limbu la fudu, ndu layu-kitshakitshama ana amantu watimbaka 
esambu; 

5ntundu ka lushi layuwuka akambu wa lʼulungu woma, la woma wa mamba 
wayuyala lu mbuka, la utamba wa amande wayoto alembo, ndu dikata diayuyala 
wutshu, la saki yayushila ne dia untu, ne dia untu lutsha ntsho utsha lʼedjaselu 
kandi ka pundju; la asi utanda wayeteta lu esese; 

6ntundu okodi wa fesa atahimbo, kana donga dia paunyi diatule, kana mbaka 
atule lu eteko, kana utshimbi watukutulaka ashi uma lu difuku atahimbo; 

7ntundu ditshu diatakalula lu kete, lene akidio, la lumu latakalula le Unyashungu 
lakawushalo. 

8Anyanya wʼanyanya, mbata Undaki, tshe eko anyanya. 

Ulimu Tshe wa Untu 

9Dikambu dikina, ne dia Undaki aki kanga yimba, ndi akatetemala mbetsha antu 
ewu. Ndi akayangi, akakani yimba, akakondola tukedi efula. 

10Undaki akayangi aui wʼamena, akafundi aui wa mete la utema wʼusimbwi. 

11Aui wa kanga yimba weli uku atende, la ului wa tukedi wʼuma le ulami otoi 
weli uku seti yokokomadi wulu. 

12Onʼami, ewo akambu akina ladiku dia ane. Efundelu kʼabuku hashili; wekelu 
efula nkomolaka dimba. 

13Akambu tshe wambukema, nyulungi ekumelu ka dikambu. Uki Unyashungu 
woma, ulamaki elembe andi. Oso eli okende wʼuntu tshe. 

14Unyashungu ayela akambu tshe lʼelumbwelu, ndu akambu wushami kana 
ololo kana kolo. 

Limbu la Solomona 

Limbu la Solomona 1 

Utshukami la Ana Amantu wa la Jerusalema 

1Limbu la kimbu ya Solomona lone. 

2Ononani la mi lu enonelu kʼunyo aye, Ne dia ngandji ndeka wanu ololo. 

3Malashi aye weli la upumu wʼololo. Lukumbu laye leko uku malashi wa 
lomonga, Diako mbatukulangaka esekaseka wʼamantu. 

4Unkutuli lʼokongo aye, tulawo esadi! We khumʼekanga ambombotshiya lu 
mvudu yaye ya lʼatei. Shu tayukaka olo, tayongenangenaka la ye. Shu 
tayundulaka ngandji kaye uleki wanu. Dikambu dimotshi dieko, diatuwukukaka 
ngandji. 

5Ana amantu wa la Jerusalema li! kuyanga mbayami udima, dimi leko dimena, 
Uku mvudu yʼapema ya la Kedara, uku dikuhu dia koi dia Solomona! 

6Tanyudjaki tukanyi tanyu ne dia lowa lami lambuyala udima, Ne dia yanyi 
mbakanunguya wuhu uku. Analingu wʼapami wakuto la mi utema otoi, 
wakambuki kele. Vo wakambete ulami wa dikambo dia vinyo. Keli dimi kunama 
ekambo kami ka vinyo. 

7We latumulangaka lʼutema, umvuteli Lene atuyuleshaka dungalunga diaye, 
Lene atuyudiumuyaka unya lʼatei ote. Okoko wana wakukimi ntekekoka Lʼatei a 
nyimba ya dungalunga diʼanyaye? 

8We luleki amantu dimena, naka we heyi, Uyeli wanya wa dungalunga. Utulesha 
anʼaye wa mbudi Lasuki la mvudu yʼalami wʼekoko. 

Utshukami la Utshuki 

9Dimi lambukufanya, we wademi la ngandji, La falasa ka wadi, katuwukelekaka 
lu pusupusu ya ta ya Farayo. 

10Atama aye weko dimena lʼatei a dengalenga, Kingu kaye dimena lʼatei a sangi 
yʼadidi. 

11Shu tayukutshela dengalenga dia paunyi, Kame la tukama ta fesa. 

12Lamʼakayadjashi, we khumʼekanga, lu mesa aye, Malashi ami wakatumbi 
upumu. 

13Ulangimi ami, eko uku tshapa ya malashi le mi, Yatolendalendaka lʼasa awele 
ami. 

14Ulangimi ami, eko uku ekanda kʼalembo le mi Kʼuma lu dikambo dia vinyo dia 
la Ene-Ngedi. 

15Ndi dimena diaye, we wademi la ngandji, we eko dimena! Ashu aye weli uku 
fudu ya binga. 

16Ndi dimena dieye, we umemi, we eko dimena! Tangi kasu keko eleselese. 

17Esimbi wa lu luudu lasu weli esasi, La aleka asu weko weoto. 

Limbu la Solomona 2 

1Dimi leko uku mamasongo lʼusui, Uku dembo dia diaka dia lʼukidi. 

2Uku dembo dia diaka lʼatei wʼatende, Mbeli wademi la ngandji lʼatei 
wʼesekaseka wʼamantu. 

Ukanyiakanyia wʼUtshukami 

3Uku utamba a funga lʼatei wʼetamba wa lʼukunda, Mbeli umemi la ngandji lʼatei 
wʼelongo wʼapami. Dimi latongenangenaka mbidjase lu dedi diawo. Elua awo 
ndjalaka pe ketu lʼunyo ami. 

4Ndi akambotshiya lu luudu landi la wanu. Ekuhu kandi ka koi kakandamumbi, 
eko ngandji. 

5Undesha ekati wa elua wa fingu, Unkikitsha la elua wa funga, Ne dia leko la 
hemo ka ngandji kaye. 

6Dimi lambukumbula dia lunya landi la lomoso ndjala weko wʼote ami, La lunya 
landi la pami nkhumbatelami! 

7Nyu ana amantu wa Jerusalema, dimi lambunyutshibia, Le fumbo ndu le peli ya 
lʼusui nti: Tanyusutshasutshaki ngandji, tanyukiemulaki, Ntundu to katalangi. 

8Diui diʼumemi la ngandji so! Enda, ndi uku uyayi, Ayalimbolimbo lu ekungu, 
Ayatambatamba lu akuna. 

9Umemi la ngandji eko uku lufumbo Kana ona peli. Ndi uku emadi lʼedia eheli 
kasu. Ndi ambena lu didishi, Ambohelamela lʼukalamandji. 

10Ulangimi ami amboteketa, ambumvutela ati: Wademi la ngandji la dimena, 
uneli, uyi! 

11Enda, nshi ya tshitshi yambeta. Eleku ka mvula kambukuka. 

12Alembo wambutumba la kete. Etena ka mimba esambu kambukuka. Diui dia 
yembi diambukuma lu kete yasu. 

13Utamba a fingu wambela elua awo wʼepudi. Ekodi wa vinyo wambutumbia 
alembo, wambudianganya upumu awo. Ulangimi ami a ngandji a dimena, uneli, 
uyi! 

14Inga kami li, we latuyalaka lu ewuku wʼave, lu afuku wa lu peli diʼave, Omenya 
elundji kaye, umbukia diui diaye! Diui diaye dieli yoyo, la elundji kaye ndjalaka 
dimena. 

15Nyututundeli mbulu, Tana ta mbulu tatulanyaka dikambo dia vinyo, Ne dia 
dikambo diasu dia vinyo diaya alembo atu. 

16Umemi la ngandji, dimi kukangandi la ndi kukangami. Ndi atuleshaka 
dungalunga diandi lʼatei a waka. 

17Umemi la ngandji, ulimbolimbo uku lufumbo kana peli Ladiku diʼekungu a 
wulu, Edja ndu yanyi yambutshuta, la aledi wambutalo. 

Limbu la Solomona 3 

1Lʼutshu, lamʼakametamaka lu tangi kami, Dimi lakayangaka one latumulangaka 
lʼutema ami. Dimi lakuyangaka, keli kumbutana. 

2Dimi lakati nti: Dimi layunela, layeteta lʼusumba, Lu esese ndu lu ahuli wa hwe. 
Dimi layuyangaka one latumulangaka lʼutema. Dimi lakuyangaka, keli 
kumbutana. 

3Alami wʼusumba wakahumana la mi. Dimi lakawambula nti: Nyundomenela 
one latumulangaka lʼutema? 

4Dimi lalekana yema tshitshe, Ku lakatani one latumulangaka lʼutema ami. Dimi 
lakukimela, kumbohosoya, Edja ndu lamʼakamotole lu luudu la nyomi, Lu luudu 
la mbetama, lene akandatshu diemi diami. 

5Nyu ana amantu wa la Jerusalema, dimi lambunyutshibia Le fumbo la le peli ya 
lʼusui nti: Tanyusutshasutshaki ngandji, tanyukiemulaki, Ntundu to katalangi. 

6Kakona kayayi uma lʼusui wa shenga, Uku ekoho ka dinga, Ukumbami lʼupumu 
wa mura la malashi, La diango tshe diʼupumu diʼasi ukanda? 

7Enda, to keko kipoi ka Solomona, Apami wa wulu akumi asamalu wakakidingi, 
Apami wuleki wulu lu Isariyele. 

8Vo tshe tombo tutu, Ambeyi wa ta. Untu lʼuntu osome yombo lu lukindi landi, 
Ne dia woma wʼutshu. 

9Khumʼekanga Solomona akayatshela kipoi Lʼetamba wʼuma la Lebanona. 

10Ndi akatshi tokoho tato la fesa, Ekamelu kato la paunyi, Edie kato 
kakakumbama la ahondo wʼengenge, Lʼatei aki asangu wa ngandji, wakasangi 
Ana amantu wa la Jerusalema. 

11Nyu ana amantu wa Siona, nyuneli, nyutendi Khumʼekanga Solomona La 
dembo dia kusu, diakulembe nyangu Lushi landi lʼesonwelo ka wadi, Lushi 
lʼongenongeno lʼutema andi. 

Limbu la Solomona 4 

Utshuki Ambundula Utshukami 

1Ndi dimena dieye, we wademi la ngandji, we eko dimena! Ashu aye weli uku 
fudu ya binga Lʼedia dihondo diukumbiye. Divu diaye dieko uku limba la mbudi, 
Mbayahulo uma lʼukungu wa Ngiliyade. 

2Anyu aye weko uku limba lʼekoko lanyishawo diosa, Mbayawandi uma lʼeokelo. 
Vo tshe mbutaka ahendi ahendi, Nduku otoi lʼatei awo weli la okei. 

3Elomo aye weko uku ushinga wa tilili, Unyo aye weko dimena. Atama aye weko 
uku betshi diʼekomi kʼutamba Lʼedia dihondo diukumbiye. 

4Kingu kaye keko uku etangelu kakahiki Davidi, Dia nkitsha diango dia ta. Loko 
kalendalenda dingawu dia tshitshe dinunu, Dingawu dia waki tshe dia ahuka. 

5Awele aye weko uku ana ahendi wa lufumbo, Uku ana ahendi wa lufumbo otoi, 
Watolekaka lʼatei a waka. 

6Dimi layutsho utsha lʼukungu wa mura, Utsha lu dikuna dia malashi, Edja ndu 
yanyi yambutshuta, la aledi wambutalo. 

7Wademi la ngandji li, we eko dimena dimba tshe! Dimba diaye kema la ekomo. 

8Yaka la mi uma la Lebanona! Endi uma lʼote wa Amana, Uma lʼote wa Senire, 
ndu wa Heremona, Uma lu ahuli watetamaka tambwe, Uma lʼekungu watuyalaka 
koi. 

9We ambumbata utema, we kadiyemi, wademi. We ambumbata utema lu endelu 
kaye otoi, Uma lʼelengalenga otoi keli lu kingu kaye! 

10We kadiyemi, wademi, ndi ngandji kaye dimena li! Ngandji kaye ndeka wanu 
ololo. Upumu wa malashi aye ndeka wehu tshe wa malashi dimena! 

11Wademi li, elomo aye watuselaka usanga! Usanga la awele weko lʼesi a lulimi 
laye. Upumu wʼeloto aye weko uku upumu wʼuma lu Lebanona. 

12We kadiyemi, wademi, eko ekambo kudingami lukumbu kwi, Eteko kudihami 
khu, ushima wudihami lʼematelu. 

13Songusongu yaye yeko uku ekambo kʼetamba wa dikomi, Weli la elua wʼololo, 
Uku ekambo ka tutambatamba tʼupumu wʼololo tatuwutshaka dangi dia tilili, 

14Tutambatamba ta malashi ndu teli la elembo wʼupumu, Ediu wa 
tutambatamba tufanyi la sopo, Etamba wa kinamona kame la etamba tshe 

watuwutshaka malashi, Mura la uhidi, Kame la wehu ishe wa diango diʼepumu 
wuleki dimena. 

15We eko uku ushima wa dikambo, Eteko kʼashi wakela, Tokedi tatokelaka uma 
la Lebanona. 

16Lopepe uma la ngelʼa kushi emo, lopepe uma la diku dia kushi opepe! Nyopepe 
lu ekambo kami, dia epumu ato nyangana! Umemi la ngandji, oto lʼekambo 
kandi, Ayuli elua wa loko wʼamena. 

Limbu la Solomona 5 

1Dimi lambuya lu ekambo kami, wademi, kadiyemi. Lambusanganya mura yami 
la diango diami diʼupumu. Lambole ehihi kami kʼusanga kame la usanga ami. 
Dimi lambono wanu ami la awele ami. Engenyi, nyuli, nyono, nyudjo ngandji! 

Lunyangu Dia Ekakitwanelu 

2Dimi kakalalaka djo, keli utema ami akalalaka ungundu. Diui dia umemi la 
ngandji so, diakokola ati: Undjihuli, we kadiyemi, unangimi ami. Inga kami, lami 
lʼololo tshe! Ne dia ote ami aya dihohe tu, Divu diami diambolowa la lungi. 

3Dimi lakakuludi dihondo diami; ukundi eyami dilota ntu? Dimi lakasudi ekulu, 
ukundi ukukimi mbidja mindu ntu? 

4Umemi la ngandji akadji lunya landi lu ushu wa la suku, Ku utema ami 
wakudidimi. 

5Dimi laketo dia ndjihula umemi la ngandji. Anya ami wakaloyama la mura, 
Mura kakataselaka uma lʼanya ami, Kakakelaka lu pita yami ladiku dia tukingiti. 

6Dimi lakadihula ulangimi ami. Ku ulangimi ami akatshwi, akashishwi. Utema 
ami akatshu le ndi lamʼakandateketa. Dimi lakuyangi, keli kumbena; Lakaweti, 
keli ndi kumbetawomi. 

7Alami watetetaka lʼusumba wakahumana la mi, Wakankomola, wakampumuya. 
Alami wa ladiku diʼeheli wakampotola dihondo diakamakumbi elundji. 

8Nyu ana amantu wa la Jerusalema, lambunyosengasenga nti: Naka nyu 
nyambuhumana la umemi la ngandji, Kanyuwuteli nyati; Dimi leko la hemo ka 
ngandji. 

Utshukami Ambandula Utshuki 

9Kakona keli la umeye la ngandji kulekindi akina, We luleki amantu dimena? 
Kakona keli la umeye la ngandji kulekindi akina, Katosengasengaye okone? 

10Umemi la ngandji eko wema la tilili. Ndi ndeka lʼatei wa nunu dikumi. 

11Ote andi weko uku paunyi ka pudipudi. Divu diandi diatulendalendaka, Dieko 
udima uku dingwangwa. 

12Ashu andi weko uku fudu ya binga lʼumamu wʼekedi, Yatokaka lu awele, 
Yatudjaseka lʼumamu wʼekedi wʼelula. 

13Atama andi weko uku umunda wa diango diʼupumu wʼololo, 
Diatudianganyaka upumu. Elomo andi weko uku diaka, Vo watukelaka mura. 

14Anya andi weko uku ashingu wa paunyi, Wolengami lʼave wʼushinga a wulu. 
Dimba diandi dieko uku uwanga wa losela, Wukumbami lʼave wʼudima. 

15Ekulu andi weko uku dikoho diʼave wa wema, Diakawakitsha lu dikitshelu dia 
paunyi ka pudipudi. Diema diandi dieko uku Lebanona, Diʼusimbwi uku usasi. 

16Aui andi weko yoyo. Utundu andi tshe dimena tu. Osoku mbeli umemi la 
ngandji, mbeli ongenyi ami, Nyu ana amantu wa la Jerusalema! 

Limbu la Solomona 6 

Engenangenanelu ka Utshukami la Utshuki 

1Lendi akatshu umeye la ngandji, We luleki amantu dimena? Lu leke lakona 
lakandelela? Keli shu tutuyangaka kame la ye. 

2Umemi la ngandji akahulo utsha lʼekambo kandi, Utsha lʼemunda wa diango 
diʼupumu, Dia ntulesha dungalunga diandi lu dikambo, Dia ntuka alembo a 
waka. 

3Umemi la ngandji kukangami, la dimi kukanga umemi la ngandji. Ndi 
atuleshaka dungalunga diandi lʼatei a waka. 

4We wademi la ngandji, we eko dimena uku Tiriza, Dimena diahangone uku 
Jerusalema. Keli we eko woma wa mamba, uku alimbi wayembe dikuhu dia koi. 

5Unya ashu aye uma le mi, ne dia vo wambompenyahenya, Divu diaye dieko uku 
limba la mbudi, Mbayahulo uma lʼukungu wa Ngiliyade. 

6Anyu aye weko uku limba lʼekoko a wadi, Mbayawandi uma lʼeokelo. Vo tshe 
mbutaka ahendi ahendi. Nduku otoi lʼatei awo eli la okei. 

7Atama aye weko uku betshi diʼekomi kʼutamba Lʼedia dihondo diukumbiye. 

8Wadi wa khumʼekanga akumi asamalu, la esika andi akumi enanei weko, Ndu 
esekaseka wʼamantu waheyama mbala. 

9Inga kami, uluwanyi ami otoi mbendi. Ndi eli ona etoi lakuti nyangu. Ndi keli 
ulangimi le one lakawuti. Ana amantu watuwenaka, watuwetaka vati: Kanga 
ongenongeno. Wadi wa khumʼekanga la esika andi watuwandulaka. 

10Akona one ateneka uku sasi dia pindju, Dimena uku ngondo, pudipudi uku 
unya, Keli woma wa mamba uku alimbi wayembe dikuhu dia koi? 

11Dimi lakahulo utsha lʼekambo kʼekodi wa kasu, Dia ntenda tumbatumba dia 
lʼukidi, La dia ntenda kana ekodi wambomonga, Kana etamba wa dikomi 
wambutundja alembo. 

12Ntundu latamani dikambu fundu, utema ami akambidjasha Lʼatei a pusupusu 
yʼantu ami a waki. 

13Ukaluli, ukaluli, we umuntu usi Shulama! Ukaluli, ukaluli dia shu nkenda. 
Okoko wana walanganyu menda umuntu usi Shulama Uku wenye la ntundu 
kʼelui ehendi wʼalimbi? 

Limbu la Solomona 7 

1We onʼa uwandji la umuntu, ndi akaka aye dimena lu elatu li! Utshimbedi wa 
pelohelo diaye weko uku ave wa ngaingai, Ulimu wʼanya wa kanga komba. 

2Ututu aye eko uku uteka, Wahahumbaka wanu wa diye nduku lushi. Lukindi 
laye leko uku ului wʼepunga wa menge, Wudingami lʼalembo a waka. 

3Awele aye weko uku ana ahendi wa lufumbo, Uku ana ahendi wa lufumbo otoi. 

4Kingu kaye keko uku etangelu kʼewanga. Ashu aye weko uku duwa dia la 
Heshibona, Lasuki la eotwelo ka Bata-Rabima, Ohembe aye weko uku etangelu 
ka la Lebanona, Keledi utsha la Damaseke. 

5Ote aye weko uku ukungu wa Karamele, Divu dia lʼote aye dieko uku dangi 
diʼengenge. Khumʼekanga ambundama ma lu aputu ako. 

6Ndi dimena dieye, dimena diahangone, We ulangimi ami, lʼatei wʼengenongeno! 

7Diema diaye dieko uku tuku, La awele aye uku tshuma dia mba. 

8Dimi lakati lʼutema nti: Layumbela lu tuku diako, Layutakimelaka enende adio! 
Awele aye wayali uku sandji dia vinyo, Upumu wa luwi laye weko uku wʼelua wa 
funga. 

9La enonelo kʼunyo aye keko uku wanu wuleki ololo, Watokeloka ololo, 
Watoseloka ladiku diʼelomo la wanyu! 

10Umemi la ngandji kukangami. Ndi atumbukaka saki. 

11Ulangimi ami yeti, tutshu lʼusui, Tutudjase lu tungelungelu! 

12Katuneli kʼolomo la pindju utsha lu dikambo dia vinyo. Katutendi kana ekodi 
wa vinyo wambomonga, kana alembo wambombola, Kana etamba wa dikomo 
wambutundja alembo. Leko kayumutukusha ngandji kami. 

13Asusu wambutumba diendje, Lu asuku asu keli wehu tshe wʼelua wuleki ololo, 
Wʼeyuyu ndu wʼedjedja: Wakamakumbela, we umemi la ngandji. 

Limbu la Solomona 8 

1Ye! utuyuyala onalingu, Lakalome awele wa nyomi li! Dimi lutuhumana la ye 
lʼandja, lutukukhumbatela, Ku nduku untu utomonyola. 

2Dimi lutukolombola, lutukotola utsha lu luudu la nyomi, Dia we ntundakanya. 
Dimi lututukonosha wanu wa diye, La ashi wʼelua wa dikomi diami diʼetamba. 

3Dimi lambukumbula dia lunya landi la lomoso ndjala weko wʼote ami, La lunya 
landi la pami nkhumbatelami! 

4Nyu ana amantu wa la Jerusalema, dimi lambunyosengasenga nti: 
Tanyusutshasutshaki ngandji, tanyukiemulaki, Ntundu to katalangi. 

Ngandji Eko Wulu Uku Nyoi 

5Akona uku ayayi uma lʼusui wa shenga, Ekami umendi la ngandji? Dimi 
lakakemula la tshina diʼutamba wa funga, Leko kakakutati nyo lono, Leko 
kakandakutati lono, kakandakuti. 

6Umbidji lʼutema aye uku ematelu, Uku ematelu lu lunya laye, Ne dia ngandji eko 
wulu uku nyoi. Kandjema eko lunyu uku diumbu. Ehetelo kadio eko uku ehetelo 
ka dja, Lumbi la wulu la dja ya Latuyalaka. 

7Ashi a waki haweyi nyima ngandji, Kuyanga elula kʼashi nkiditsha, Naka untu 
ayulanga nkimo diango dia lu luudu landi dia nsumba ngandji, Ndi ayonywama 
wulu. 

8Shu teko la kadiyesu leki dikenda, Lahatament awele. Kayututshela kadiyesu, 
Lushi layuwuyanga? 

9Naka eheli kendi, Shu tayuhika etangelu ladiku diandi. Naka lukuki mbendi, Shu 
tayudinga lʼabaya wʼusasi. 

10Dimi laki eheli, La awele ami waki uku tangelu diato. Ku dimi laki lu ashu andi 
uku one lambutana ki. 

11Solomona aki la ekambo ka vinyo la Bala-Hamona. Ndi akakimo ekambo kako 
lu anya wʼalami. Diaki lʼuntu lʼuntu dia mbela tenyi dia fesa kinunu. 

12Ekambo kami ka vinyo, dimi kukangato. We, Solomona, ayukundja tenyi dia 
fesa kinunu, La wane watulamaka elua ato, tenyi kama hyendi. 

13We umuntu latudjaseka lu dikambo! Anyami watuhukeka atui lu diui diaye. 
Umbukiadio. 

14We umemi la ngandji ulawo, Ulimbolimbo uku lufumbo kana ona peli, Lu 
ekungu wʼapumu! 

Isaya 

Isaya 1 

Wudja wa Kolo 

1Enelo ka Isaya, onʼa Amoza, kakandenyi dikambu dia Juda la Jerusa-lema lu nshi 
ya Uziya, Jotama, Ahaza la Hezekiya khumi ya dikanga ya Juda. 

2Ulungu li, uki! we kete, uhuke tui! Ne dia Latuyalaka kata ati: Dimi lakalesbaka 
ana, ndu lakawaudiaka, Keli vo wakantombokwela. 

3Ngombe atulimbitelaka khumeto, Ndu punda elelu ka khumeto. Keli Isariyele 
haweyi nduku yema, Wudja ami hawukani yimba. 

4Yee, wudja a kolo, antu wuludi too la wutshu wa kolo, Diuhu diʼatshi wa kolo, 
ana watutshaka akambu wa sonyi li! Vo wakaseke Latuyalaka, wakonyola lʼEkila 
lʼIsariyele; Wakamo uma le mi, wakakaluya ekongokongo. 

5Okoko wana wukukinyu nsuyama ntu, Dia nyu nkolamela ntombokwelami? Ote 
tshe waya kandji ketu, Ndu utema tshe wambokomo. 

6Umakʼesi a dikhka pulu ndu lʼote, kema ki, Paka puta, sudu la wimbo, Yo 
yatakono, yatombama ahondo kuyanga nkitama iso. 

7Wudja anyu wambuhandjwama, Esumba anyu wambutshumbama. Asi wedja 
wambole diango dia lu kete yanyu lu ashu anyu. Kete yambulanyema, asendji 
wambuyilembia. 

8Ona umuntu a Siona ambutshikala Uku lusamvu lʼekambo kʼelua, Uku etumbu 
lʼekambo ka sele, Uku usumba wambudingama le atunyi. 

9Utunduyala Latuyalaka Kanga lulimbilimbi, Kuntutshikela djui yʼatshikadi, 
Tshiki shu tutuyala uku Sodoma, Tutufana la Ngomora. 

Etunelu ka Ditshelu Diakawakadimula 

10Nyuki diui dia Latuyalaka, Nyu ewandji wa Sodoma. Nyuhuke atui le elembe 
wa Unyashungu asu, Nyu asi Ngomora. 

11Katshami lʼefula kanyu kʼelambu kene? mbakati Latuyalaka. Dimi lambuheko 
elambu wa lutshumba a waumi wʼekoko La wata wʼesongo wa ngombe. Dimi 
hangenangena lu dikila diʼesongo wa ngombe, Kana diʼekoko, kuyanga dia 
waumi wa mbudi. 

12Akona akanyudjangela olembe one wa nanya aseke ami Lʼakamelu, 
lamʼatunyuyakaka la ntundu kami? 

13Tanyelaki elambu wʼanyanya ntu; Upumu wʼetshumbelu weli wononyi le mi, 
Talelu ta ngondo, nshi yʼekila, dietelu dia sanganya. Dimi halangi mena kolo 
kosohanyimi la sanganya yʼekila. 

14Utema ami mpetshaka talelu tanyu ta ngondo, La nshi yanyu ya waki 
yʼongenongeno. Yo yeko wutshu le mi, dimi lambuheko ndjemba. 

15Lamʼayunyediaka anya anyu, Dimi layunyaka ashu ami uma le nyu. 
Lamʼayunyufudiaka alombelo, Dimi haluhukamaka anya anyu weli too la dikila. 

16Nyuyaotsha, nyuyaedia; Nyunya etsha anyu wa kolo uma lu ashu ami, nyukimo 
ntsha kolo. 

17Nyeki dia ntsha ololo; Nyuyangi akambu wʼuluwanyi, nyukimanyia usuyami. 
Nyusambweli ona etshiki ololo, Nyoteketele wadi aki udu. 

18Nyuyi kakiane, tukani yimba kame, mbata Latuyalaka. Kuyanga kolo yanyu 
yeli tilili, Yo yayuyala wema uku pembe. Kuyanga yo yeko belaa, Yo yayuyala 
diosa. 

19Naka nyu nyayetawo, ndu nyayukitanyia, Nyu nyayole diango diʼololo aia lu 
wudja. 

20Keli naka nyu nyayutuna ndu nyayuhedia, Nyu nyayudiakema la yombo, Ne 
dia unyo wa Latuyalaka mbakati osoku. 

Elumbwelu la Etshungwelu ka Jerusalema 

21Ndi usumba wa kolamelu, Wambuyala umuntu kanga luseka li! Vo waki too la 
sambu kʼololo, Akambu wʼololo mbakayalaka loko. Keli kakiane aya adjakanyi 
atu loko. 

22Fesa kaye kambukadimo akedi, La wanu aye wambosohanyema lʼashi. 

23Ewandji aye wambuyala akanga wʼehedia, Ndu ambekesanedi wa evi. Vo tshe 
watulangaka mbu yʼutshu, Watuyangaka diango dia sanbu. Vo 
hawutusambulaka dikambu dia onʼetshiki ololo, Ndu dia wadi aki udu luyi le wo. 

24Okone Khumadiondjo, Latuyalaka kanga lulimbilimbi, Kanga-Wulu lʼIsariyele, 
kambuta ati: Kawo, dimi layumo uma lu usanu a wane watumpetshaka, Ku 
layosomboya atunyi ami. 

25Dimi layukahe lunya lami, Layolelola akedi aye, Layukunyiya tumi ta mbulu 
tshe. 

26Dimi layukaluya embadi aye uku akiwo nshi ya ntundu, Ndu andaki aye uku 
akiwo lʼetatelu. Lʼokongo diku we ayetama ati: Usumba wʼololo, ngelu ka 
kolamelu. 

27Siona ayushimbamela uma lu sambu kʼololo, Ndu wane wambukadimula 
etema loko, wayushimbamela uma lʼakambu wʼololo. 

28Keli elanyelu kayuyala le akanga wʼehedia, la antu wa kolo kame. Waku 
watutunaka Latuyalaka wayulanyema. 

29Vo wayutshama sonyi ne dia etamba wakanyalangaka. Ndu nyu nyayovo sonyi 
ne dia dikambo diakanyasonola; 

30Ne dia nyu nyayuyala uku utamba weli la akatshi wambolengela, Ndu uku 
ekambo kaha la ashi. 

31Kanga wulu ayuyala uku aaiyu wambuma La ulimu andi uku fuki ya dja. Vo 
ahendi wayulungula kame, Nduku untu layeya mbadima. 

Isaya 2 

Diulelu Dia Ki Dia Latuyalaka Dia Wedja Tshe 
(Mik. 4:1-3) 

1Enelo kakeyi Isaya, onʼa Amoza, dikambu dia Juda la Jerusalema. 

2Lu nshi yayayi, Ukungu wa luudu la Latuyalaka Ayushikikala ladiku diʼekungu. 
Vo wayediama ladiku dia akuna. Ku wedja tshe wayokelaka utsha leko. 

3Wedja efula wayunelaka, wayutaka vati: Nyuyi tumbeli lu ukungu wa 
Latuyalaka, Utsha la luudu la Unyashungu a Jakoba. Ndi ayututetsha akambu 
andi. Ku shu tayokendakendaka lu mbuka kandi, Ne dia olembe ayutumba uma 
la Siona, La diui dia Latuyalaka uma la Jerusalema. 

4Ndi ayuyala umbadi wa wedja, Ayusambula akambu wʼantu wa wedja efula. Vo 
wayutshula tombo tawo kungu, La akonga awo tukuwa ta loho. Wudja omotshi 
hawembela wudja ukina tombo, Nduku antu haweka akambu wa ta ntu. 

Latuyalaka Ayulumbuya Akanga wʼUtaku 

5Wa lu luudu la Jakoba, Nyuyi, tokendekende lu usasi wa Latuyalaka. 

6We Latuyalaka akaseke wudja aye, khumbu ka Jakoba, Ne dia vo wakaluli la 
ditshelu diʼuma le antu wa lu leke lʼehutwelu ka unya. Vo wambuyala wetshi 
wʼawulu, uku asi Filistiya, Watekesanelaka la ana wʼasi wedja. 

7Kete yawo ambulula too la fesa la paunyi. Ekundji awo kema la ekumelu. Kete 
yeli too la falasa, Ndu pusupusu yawo ya ta yaheyama mbala. 

8Wudja awo wambulula too la dikishi. Vo watotemolaka ulimu wʼanya awo, Ee, 
kene kakawatshi la pita yawo vame. 

9Antu wa kolo wayusuwo, Ku antu a waki wayukitshakitshama. Okone 
tadimanyiaki. 

10Oto lu dive, utuyashe lu ditshu, Ne dia woma a wuki wa Latuyalaka, La ne dia 
lutumbu la wuki andi. 

11Untu leli la endelu ka lahi ayuhuluyama, La kanga utaku ayukitshakitshama. 
Ku Latuyalaka ndame kayediama lu lushi lako. 



1182 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

12Latuyalaka Kanga lulimbilimbi eko la lushi, Lukundukitshakitsha akanga 
wʼutaku, Lukundukitshakitsha akanga wa lukanyi la ndjambiya; 

13Etamba tshe wʼetali wa la Lebanona watusimboka hwa-hwa, La etamba tshe 
wa la Bashana, 

14Ekungu tshe la akuna tshe wʼetali; 

15Tangelu tshe diʼetali, la ngeli tshe ya waki; 

16Mashua wʼashi tshe wa la Tarashishi, La kene tshe katongenyangenyaka ashu. 

17Kanga utaku la kanga lahi wayukitshakitshama. Ku Latuyalaka ndame 
kayediama lu lushi lako. 

18Dikishi tshe diayulanyema. 

19Lamʼayunela Latuyalaka dia ndjidimia kete, Antu wayutushama lu weuku 
wʼave, Ndu lu minga ya la kete, Ne dia woma andi, ndu ne dia lutumbu la wulu 
andi. 

20Lu lushi lako, antu wayosa dikishi diawo dia fesa ndu dikishi diawo dia paunyi, 
Diakawasele dia vo ntemolaka; Wayutadikadjedi dji la tufukifuki. 

21Ku lamʼayunela Latuyalaka dia ndjidimia kete, Vo wayoto lu weuku wʼave ndu 
lʼasa ave, Ne dia woma wa Latuyalaka, Ndu ne dia lutumbu la wulu andi. 

22Nyukimo mbekama le untu, Latutundjaka etenyi ka lumu lʼehembe andi, Na 
engo kendi na? 

Isaya 3 

Elumbwelu ka Latuyalaka lu Juda la Jerusalema 

1Enda, Khumadiondjo, Latuyalaka Kanga lulimbilimbi, Utsha minya usuko tshe 
uma la Jerusalema la uma la Juda: Usuko tshe wa dia nde ndu wʼashi, 

2Kanga wulu, usi ta, umbadi, umvutshi, Wetshi wa diwulu la ehangamendi, 

3Elombodi wʼalimbi akumi atanu, untu la lukumu, Undaki, utshudi wa komba la 
kanga aloho. 

4Dimi layuwasha akenda dia vo ndjala ewandji awo, Ndu ana wʼashashi 
wayuwaulela. 

5Ku antu wayusuyanya: untu tshe la unyandi, La untu tshe la usukanyi andi. 
Dikenda ayutakwela usumbi, La untu anyanya untu la lukumu. 

6Untu omotshi ayukimela onangu lu luudu la shi ati: We la ahondo, uyali uwandji 
asu, Elanyelu kene kayali la tshina dia lunya laye. 

7Lu lushi lako, ndi ayukaluya diui ati: Dimi haletawo ndjala wetshi, Ne dia ma la 
ahondo kema lu luudu lami; Tanyumbidjaki uwandji wa wudja. 

8Jerusalema ambulanyema, La Juda ambuhandjo, Ne dia aui awo la etsha awo 
watotombokwelaka Latuyalaka, Watudjaka ashu andi wa lutumbu tofwefwe. 

9Wuhu wenama dundji diawo, mbeli emenyi dikambu diawo, Watusanyaka kolo 
yawo uku Sodoma, hawuyishe. Fono kayali lʼetema awo! Ne dia vo 
wakayayangela unungu. 

10Nyutaki nyati: Antu wʼololo wayena olo, Ne dia vo wayole elua wa etsha awo. 

11Fono kayali le untu a kolo! ndi ayuhumoka lukulu lʼengeno, Ne dia vo wayufuta 
uku weli etsha andi. 

12Wudja ami li, akenda watunyusuyaka, Ndu amantu watunyulelaka! Wudja ami 
li, wane watunyolombolaka, Watunyunganyiaka, watulanyaka mbuka yanyu. 

13Latuyalaka atunelaka dia mama lʼantu, Ndi atemalaka dia numbuya wedja. 

14Latuyalaka ayoto lʼelumbwelu Ndi la dihangamendi dia wudja andi la ewandji 
awo ati: Nyu mbakali elua wa lʼekambo kʼelua. Diango diakanyahotola asi wula 
dieko lu mvudu yanyu. 

15Okoko wana watunyohotshahotshaka wudja ami? La mbatshatsha dundji 
diʼasi wula? Mbakawambula Khumadiondjo Latuyalaka Kanga lulimbilimbi. 

Elumbwelu le Ana Amantu wa la Siona 

16Latuyalaka akati ati: Ne dia esekaseka wʼamantu wa la Siona weko la utaku, 
Watusekusekuyaka kingu yawo lamʼatuwokendakendaka, Watolengiyaka ashu 
awo, Watosolaka lokendo, ndu watusakanyaka ayaka wa lʼekulu, 

17Khumadiondjo ayete ete wʼesekaseka wʼamantu wa la Siona kaya tshu; 
Latuyalaka ayatshika utakataka. 

18Lu lushi lako, Khumadiondjo ayunya dimena dia ekoma awo wa lʼekulu, etei 
wa dive, la ehakito; 

19dia tunganga tʼatui, ekoma wa lʼanya, la apupela; 

20dia tambala dia lʼote, kangi ya lʼanya, eya, eshete wa malashi, la eshidika; 

21dia pete yʼamatelu, la ashingu wa lʼehembe; 

22dia ekutu wa nshi ya waki, shiwawu, akoti, la atapa wa nkimelaka; 

23diʼahondo wa saa-saa, ahondo wa linene, tudingadinga ta lʼote, la ekumbo. 

24Lu dihuli dia malashi, ayuyala ehondelo; Lu dihuli diʼuya, okodi; Lu dihuli 
diʼaputu, diwandji; Lu dihuli diʼahondo wʼamena, elotelo kʼakutu; La lu dihuli dia 
dimena, sonyi. 

25Waumenyu wayudiakema la tombo, Ndu ahuka anyu lu ta. 

26Asuku wa Siona wayuyala la alelu, ndu la utanda. Vo wayohenyahenyama 
wulu, wayutadjaseka udjasedjase la kete. 

Isaya 4 

1Lu lushi lako, amantu esambeli wayukimela pami otoi, wayuwutela vati: Shu 
tayolekaka ma diasu hita, ndu tayolotaka ahondo asu hita. Keli dikambu otoi, 
etawo dia shu mbetama lukumbu laye; utunyiya sonyi kene! 

Lutumbu la Jerusalema la lu Nshi Yayayi 

2Etena kako, dimonga dia Latuyalaka diayuyala dimena ndu la lutumbu. Elua wa 
la kete wayuyala ololo ndu dimena le asi Isariyele wambuhanda. 

3Okone atshikadi wa lu Siona, la wa lu Jerusalema, wayetama vati: Ekilami, untu 
lʼuntu lambufundama lʼatei a wasena wa lu Jerusalema, 

4lamʼayotsha Khumadiondjo esekaseka wʼamantu wa lu Siona mindu yawo, ndu 
lamʼayundedia dikila dia Jerusalema uma lʼunungu adio la efufelu ka sambu 
kʼololo, ndu kʼetshumbelu. 

5Latuyalaka ayukumba Ukungu a Siona la ahuli adio wa sanganya la dingi dia 
dinga la yanyi, la lumbi la dja lʼutshu, ne dia lutumbu tshe layukumbama. 

6Etumbu kayuyala leko dia ndjala dedi la yanyi, la dia ndjala dihuli diʼeshamelu 
uma lu ngimbi la mvula. 

Isaya 5 

Wela wʼEkambo kʼElua 

1Dimi layimbela unangimi ami Usambu ne dia ekambo kandi kʼelua nti: 
Unangimi ami aki la ekambo kʼelua Lu dikuna diʼeteto efula. 

2Ndi akafusi kete, akanya ave uma loko. Ndi akune kuno yʼololo leko; Ndi akahiki 
etangelu lʼatei ato. Ndi akakengi mbaka ka mbidjaka ashi wʼelua. Ndi 
akalungamela dia to nto elua wʼololo, Keli to kakato elua wʼululu. 

3Kakiane nyu asi Jerusalema, la nyu apami wʼasi Juda, Dimi 
lambunyosengasenga nti: Nyutusambuli dimi la ekambo kami. 

4Dikambu diakona diutumutsha ntu lʼekambo kami La diku dia akambu 
wakamatshi leko? Okoko wana, lamʼakamalungamela elua wʼololo Ku to nto elua 
wʼululu? 

5Kakiane dimi layukutela Kene kayumutshela ekambo kami. Dimi layuhandjula 
lukumbu lato, Ku to kayutshumbama. Dimi layunyukula peli diato, Ku to 
kayukamamela la ekulu. 

6Dimi layukitshika anyanya, Aha kihimbula tahi, aha kikamba. Ku adungu la 
atende wayudwanela leko, Layudjangela wangi, diaha vo nkiloshiya mvula; 

7Ne dia ekambo kʼelua ka Latuyalaka Kanga lulimbilimbi, Keli khumbu ka 
Isariyele, La apami wʼasi Juda weli lukuno lakandalangaka. Ndi akalungamela 
sambu kʼololo, Keli ndi akenyi paka etshulwelu ka dikila. Ndi akalungamela 
akambu wʼololo, Ku akuki alelu atu. 

Mananu Yakawadji Antu a Kolo 

8Mananu kayali le waku waturaamanyaka Luudu lomotshi la lukina, Ndu 
ekambo kemotshi la kekina, Edja ndu dihuli hadiutanema ntu. Ku vo vame 
wayudjase lʼatei a wudja. 

9Dimi lakuki Latuyalaka Kanga lulimbilimbi, ata ati: Mete mete, mvudu efula 
yayutshikala hwe, Ya waki ndu yʼamena, yaha la untu loko. 

10Dikambo dikumi diʼelua diayutumba paka bata otoi kʼashi wʼelua. Dinela 
dia homera otoi ka wuhu ayuyala paka efa otoi. 

11Mananu kayali le waku watetoka kʼolomo la pindju Dia ntayangi dinono dia 
wulu, La watutshikalaka leko ndu lʼutshu, Edja ndu wanu ambuwadjuya. 

12Losese, dikimbi, ngomo, pungi la wanu, Watuyalaka lu alambu awo. Keli vo 
hawutudjaka yimba lʼulimu wa Latuyalaka. Ndu hawutukanaka yimba lʼulimu 
wʼanya andi. 

13Uma lu dikambu ne, wudja ami wayundama utsha lu fumbi, Ne dia vo kema la 
ewu. Antu awo wa lukumu wayuvo la ndjala, Ndu ului awo a wuki wayuma tu la 
pusa kʼashi. 

14Okone Udimu a Pengandu atufudiaka saki, Atokokolaka unyo awo hwe. Ku 
lutumbu la Jerusalema la ului ayo wʼantu watuhuloka utsha leko, Ndu 
ongenongeno ayo la one latongenangenaka loko. 

15Untu a kolo ayukutema, la untu a wuki ayukitshakitshama, Ndu ashu wʼakanga 
a lahi wayukitshakitshama. 

16Keli Latuyalaka Kanga lulimbilimbi atutumbwamaka la sambu kʼololo, La 
Unyashungu wʼEkila, atuyaenyaka ekila lu ololo. 

17Ku ana wʼekoko wayuhahulaka adiyu uku lu dihuli diawo, Ndu angendangenda 
wayole diango uma lʼahuli wʼelanyelu wʼakanga wʼengonyi. 

18Mananu kayali le waku watukutulaka kolo la ekodi wa kashi, La kolo la eshinga 
wa wulu wa lu pusupusu; 

19Watutaka vati: Latuyalaka asamariya, Angasanya ulimu andi, dia snu mbena! 
Didjangu dia lʼEkila lʼIsariyele diayi, Diasukani dia shu dilimbitela. 

20Mananu kayali le waku watetaka kolo ololo, la ololo kolo; Watukadimulaka 
udjima usasi, la usasi udjima; Ndu watukadimulaka ululu mpe, la mpe ululu! 

21Mananu kayali le waku watuyaenaka akanga a tumba lu ashu awo, Ndu 
watuyakanaka akanga a bewu! 

22Mananu kayali le waku wambuyala ahuka lu noshi dia wanu, La apami wa 
dihunga lu nsohanya dinono dia wulu; 

23Watuyindjaka antu wa kolo ne dia mbu yʼutshu, La watunyaka sambu kʼololo 
uma le untu laha la unungu! 

24Uku atutshumbaka shasi ya dja nengese, Ndu uku atutshumbaka lumbi la dja 
adiyu wambuma, Okone edu awo wayohonda, ndu alembo awo wayudiangana 
uku ditshu; Ne dia vo wakatuni elembe wa Latuyalaka Kanga lulimbilimbi, Ndu 
wakonyala diui dia lʼEkila lʼIsariyele. 

25Okone kele ka Latuyalaka kambufulanela le wudja andi. Ndi ambusimbula 
lunya landi dia mbasuya; Ekungu wambudidima; Ndu edu awo wambuyala uku 
ndjetete lu esese. Kuyanga akambu aso tshe wakatshama, kele kandi kumumo. 
Ndu lunya landi lakasimbwi tshu. 

26Ndi ayuhanela wedja wʼetali ekuhu ka koi, Ndu ayudela waku weli la kuma ya 
kete pungi. Ku vo wayuya esadi, esadi. 

27Nduku layokomo, nduku layutakana Nduku layunyingonyingo, kana ndala djo; 
Nduku uya wʼuntu wayotewo, Nduku okodi wa sabata wayuhimbo. 

28Pitu yawo yeli sodi, La eta awo wambolemama. Akaka wa falasa yawo weko 
uku ave, La etshimbi wa pusupusu uku punganendji. 

29Dikita diawo diayuyala uku dia tambwe. Vo wayudikita uku esongo wa 
tambwe; Vo wayukhungula, wayunda nyama kawo, Wayukitola ku nduku untu 
layeya nkihotola. 

30Lushi lako, vo wayukhungula la diku diato Uku atudikitaka asukhu wʼashi a 
waki. Lamʼayenda untu kete, ndi ayena udjima la okei; Usasi ayukadimo udjima 
lu wangi. 

Isaya 6 

Enelo la Leta la Isaya 

1Lʼeleku kakavu khumʼekanga Uziya, dimi lakenyi Khumadiondjo udjashi lu kiti 
ka diulelu ladiku dia loyenga lʼutali, ku soso ya dihondo diandi yakaludia 
etemwelo. 

2Ladiku diandi kakemadi Aserafu. Userafu la Usarafu aki la ahafu asamalu: 
akakui nbi elundji la ahendi, akakumbi ekulu la ahendi, ku akafumbo la ahendi. 

3Vo wakawelanela, wata vati: Ekila, Ekila, Ekila eli Latuyalaka Kanga 
lulimbilimbi, kete tshe yambulula la lutumbu landi! 

4Atshina wʼasuku wakasukasuka uma lu aui wakawahangohango, la luudu 
lakakhudungana la dinga. 

5Okone dimi lakati nti: Ye! nduku engo kekimi; dimi lambusumbo, ne dia kanga 
elomo wa mindu kemi, latudjaseka lʼatei akanga wʼelomo wa mindu, ne dia ashu 
ami wambena Khumʼekanga, Latuyalaka Kanga lulimbilimbi. 

6Aserafu omotshi akafumbo uya le mi, ukimedi dikalanga dia dja lu lunya landi, 
diakandose la lumanu uma lʼediakelu. 

7Ndi akamamedio lʼelomo ami, akati ati: Dio diambumamema lʼelomo aye. 
Uhedia aye ambunyema, la kolo kaye kambudimanyema. 

8Ku lakuki diui dia Khumadiondjo ati: Ayumutuma na? Ayututshwela na? Ku 
dimi lakati nti: Dimʼone, untumi. 

9Ku ndi akati ati: Tshoka, tuteli wudja one wati: Mete nyu nyatukaka, keli 
hanyumani fundu. Mete, nyu nyatenaka, keli hanyulimbitela. 

10Ununya etema wʼasi wudja one, uwaete atui wulu, udihi ashu awo, Ne dia vo 
watukena lʼashu awo, watukuka lʼatui awo, Watukumana fundu lʼetema awo, 
watukukadimo ku vo kono. 

11Ku dimi lakambula nti: Khumemi, edja ndu kaandi? Ku ndi akakaluya diui ati: 
Edja ndu esumba wambulanyema, wambuyala aha la antu; Edja ndu mvudu 
yambuyala aha la untu; Edja ndu kete yambuyala shenga tshu; 

12Edja ndu Latuyalaka ambotola antu etali, ndu ahuli efula wa lu wudja 
wambuyala shenga. 

13Kuyanga eteny, ka dikumi kayutshikala, to kayulanyema lʼetena kawo. Keli, 
uku atutshikalaka dihikeli diʼetamba a waki wakakotama, Osoku mbayutshikala 
wuhu wʼekila lu wudja one. 

Isaya 7 

Aui wa Jsaya le Ahaza 

1Lu nshi ya Ahaza, onʼa Jotama, onʼa Uziya, khumʼekanga ka Juda, Rezina, 
khumʼekanga ka Suriya, la Peka, onʼa Remaliya, khumʼekanga ka Isariyele, 
wakatshu dia ntolosha Jerusalema, keli vo kumbeya mbalembia. 

2Wakayutela khumbu ka Davidi vati: Asi Suriya wambudja la asi Efarayima 
sheki. Ku utema wa Ahaza la etema wʼasikandi wakasutshasutshama uku 
atusutshasutshamaka etamba la lopepe. 

3Latuyalaka akatela Isaya ati: Unela, we la onʼaye Sheara-Jashuba, la ntuhumana 
la Ahaza, utsha lʼekumelu ka wato wʼuduwa wa ladiku, utsha lʼekambo 
kʼuminyudi wʼahondo lu alangi. 

4Utuwuteli wati: Uyakimeli, uyali ki, tukaki woma, tateki sulu, ne dia kuma 
hyendi ya difuku dia dja yatuto dinga nye. Tukaki woma ne dia kele ka mamba 
ka Rezina la asi Suriya la ka ona Remaliya, 

5asi Suriya, Efarayima la onʼa Remaliya wambudja sheki ya nkutshela kolo vati: 

6Tutolosha asi Juda, tuwaukia woma, tolembia usumba awo, tudji onʼa Tabele 
khumʼekanga leko. 

7Okone mbata Khumadiondjo, Latuyalaka ati: Dikambu so hadiukuma, 
hadiutshama, 

8Ne dia Damaseke eli ote wa Suriya, La Rezina eli ote wa Damaseke. (Lʼokongo 
wa deku akumi asamalu la tanu, Efarayima ayuhandjwema, huyala wudja ntu) 

9Samariya eli ote wa Efarayima, La onʼa Remaliya eli ote wa Samariya. Naka nyu 
hanyetawo, mete nyu hanyushikikala. 

10Latuyalaka akateketa la Ahaza ntu ati: 

11Olombe djimbitelu uma le Latuyalaka, Unyashungu aye, uyilombe, lu ahuli wa 
lʼesi kana lu ahuli wa la diku. 

12Keli Ahaza akakaluya diui ati: Dimi halombe engo kana mpimba Latuyalaka. 

13Ku Isaya akati ati: Nyu khumbu ka Davidi, nyulungi, dikambu dia tshitshe 
mbedio dia nyu mpekuya antu, ndu dia nyu mpekuya Unyashungu ami uka? 

14Okone Khumadiondjo ndame ayunyu-sha djimbitelu. Enda, usekaseka a 
umuntu ayutsho diemi, ayuta ona pami, ayuwole lukumbu ati: 
Emanuele (kitshimudi ati: Unyashungu eko la su.) 

15Ndi ayole mateka la usanga, edja ndu ndi ambeya ntuna kolo la nsonola ololo. 

16Ntundu ona ako ateyi ntuna kolo la nsonola ololo, kete ya khumi ya dikanga 
hyendi yayutunama. 

17Latuyalaka ayukenya, we la wudja aye la khumbu ka sho, akambu wahatayala 
nduku lushi umaka lushi lakangana Efariyima uma la Juda ndu khumʼekanga 
kʼAsuriya. 

18Lushi lako, Latuyalaka ayeta tshingu uma la kumu ya kushi ya Edjibitu la ndjui 
uma lu kete yʼAsuriya la hyungi. 

19Yo yayuya, yayuyahema yo tshe lu minga ya hwe, lu weuku wʼave, lu etamba 
wʼatende ndu lu akumbu tshe. 

20Lushi lako, Khumadiondjo ayohelola divu dia lʼote, diosa dia lʼekulu, ndu loledu 
la luhayu lakandasumbi uma la wedi a Ndjali, khumʼekanga kʼAsuriya. 

21Lu lushi lako, untu lʼuntu ayulama osongo wa ngombe la ekoko ehendi. 

22Awele wayuyala efula, la untu lʼuntu ayole mateka, ne dia untu tshe ayole 
mateka la usanga wayutshikala lʼatei a kete. 

23Lu lushi lako, lu ahuli tshe waki ekodi wʼelua wʼushinga wa toshekele ta fesa 
kinunu, ayutumba adungu la atende. 

24Paka la uta la pitu mbayukuma untu leko, ne dia kete tshe ayuyala la adungu 
ndu la atende atu. 

25We hukuma ntu lu akuna tshe wakawakambaka la lungu, ne dia woma 
wʼadungu la atende. Vo wayuyala ahuli wa ngombe la ekoko mbikamelaka. 

Isaya 8 

Ukaki Latuyalaka Woma 

1Latuyalaka akamvutela ati: Ose ehasi ka wuki, ufundi ladiku diato lʼufundelu 
wʼololo wati: Mahere-Shalala-Hashi-Baza (kitshimudi ati: Diango dia lohotola 
diatshu esadi, diango diakawambi diasamanya.) 

2Dimi lakatshu la emenyi wʼololo Uriya, olombedi, la Zakariya onʼa Jeberekiya. 

3Dimi lakeyana la wademi, umvutshi a umuntu. Ku ndi akatshu diemi, akuti ona 
pami. Ku Latuyalaka akamvutela ati: Uwole lukumbu wati: Mahere-Shalala-
Hashi Baza. 

4Ntundu ona ateyi mvuta ati: Papa! kana nyomi! ekundji Wa Damaseke la diango 
dia lohotola dia Samariya diayembama la ntundu ka khumʼekanga kʼAsuriya. 

5Latuyalaka akateketa la mi ntu ati: 

6Ne dia wudja one wakatuni ashi wa la Shiloa, watokelaka okoke ndu 
watongenangenaka lu akambu wa Rezina la onʼa Remaliya, 

7enda, Khumadiondjo ayakediya ashi wa wulu ndu efula uma lu Ndjali, 
khumʼekanga kʼAsuriya la lutumbu landi tshe. Ashi ako wayulula lu ekedi awo 
tshe, wayudiangana ladiku diʼekenge awo. 

8Vo wayoto lu kete ya Juda, wayufulanela, wayuyala efula, wayukuma pulu ndu 
lu kingu. Edianganelu kʼashi ako kayukukanela lu kete yaye tshe, we Emanuele! 

9Nyudi tukuku ta ta, nyu wedja. Ku nyu nyayatshatshema. Nyuhuke atui, nyu 
tshe uma lu wedja wʼetali. Nyukikitsha eya, nyayatshatshema. 

10Nyudji sheki, ku yo yayuyala anyanya. Nyuti diui, ku dio diayuyala uyalayala, 
Ne dia Unyashungu eko la su. 

11Okone Latuyalaka akamvutela la diui dia wulu, akambetsha diaha dimi 
nkendakenda lu mbuka ka wudja one. 

12Ndi akamvutela ati: Tetaki wati: Sheki, kene tshe keta wudja one vati: Sheki. 
Tanyukaki kene kukawo woma, woma, kana mbate asulu lu dikambu diako. 

13Nyete Latuyalaka Kanga lulimbilimbi Ekila, nyuwukaki woma ndame, nyateki 
asulu lu dikambu diandi ntu. 

14Ndi ayuyala etemwelo, dive dia ntakanya, la dive dia djewoki lu mvudu hyendi 
ya Isariyele, ndu djunga lʼotei le asi Jerusalema. 

15Antu efula wayutakana loko. Vo wayoko, wayatshatshema; ee, vo wayutala, 
wayundama. 

16Ombe omenyi ami, udihi wetshelu lʼatei wʼandjedi ami. 

17Dimi layukungela Latuyalaka, latushelaka luudu la Jakoba elundji kandi. Ku 
layukungela 

18Enda, dimi la ana wakambisha Latuyalaka teko tulimbitelu ndu ambewudi 
lʼatei Isariyele, uma le Latuyalaka Kanga lulimbilimbi, latudjaseka lu ukungu wa 
Siona. 

19Lamʼayuwunyutela vati: Nyutuyangi wane watoteketshaka djimu ndu wetshi 
wʼawulu watendjaka, watudjoka, wudja hawuhumbi nyanga Unyashungu awo 
uka? Ololo vo mumbwela wasena akambu le wane wakavu uka? 

20Watshu le olembe ndu le omenyi! Naka vo hawoteketa aui aso, mete, usasi 
hawene le wo ntu. 

21Vo wayekeko lu kete lu lunyangu la ndjala. Lamʼayuwudiena la ndjala, vo 
wayuka yenyi, wayoloka khumʼekanga kawo la Unyashungu awo. Vo wayedia 
dundji diawo utsha ladiku. 

22Vo wayenda la kete, wayena paka asui, udjima, la okei. Okone vo 
wayusukwama utsha lu udjima a tshududu. 

Isaya 9 

Eutwelu kʼUwandji wa Ki la Diulelu Diandi 

1Keli okei hawutshikala pundju lu kete yakasuyama wulu. Lu nshi ya ntundu 
Unyashungu akakumbi kete ya Zebuluna la kete ya Nafetali la sonyi. Keli lu nshi 
yayayi, ndi ayukumba kete ya lʼumamu wʼuduwa, ya la wedi wa Jorodana la 
lutumbu, ee, Ngalili ka wedja. 

2Wudja wakakendakendaka lʼudjima, Wakenyi usasi a wuki. Usasi ambohetela 
waku wakadjaseka lu kete, lu didjidji dia nyoi. 

3We ambuhamia wudja otekoya, Ambufudia ongenongeno awo. Vo 
wambongenangena la ntundu kaye, Uku atongenangenaka antu lu nshi ya 
dinela, Ndu uku atongenangenaka antu dia nkahana diango dia lohotola. 

4We ambulanya lokoho laki wutshu le ndi, Ukalimba wakokomolaka lʼokongo, la 
ohehela wa one lakusuyaka, Uku lu lushi la Midiyana. 

5Eloto tshe watolotaka usi ta lamʼendi lʼatei wa ta, Ndu ahondo wungitwami lu 
dikila, Wayukadjema lu lumbi, wayutshumbama la dja, 

6Ne dia wambututela ona, wambutusha ona pami. Diulelu diayuyala lu aheka 
andi. Wayuwole vati: Undaki a Mamba, Unyashungu a Wulu, Shesu ka Pundju, 
Uwandji wa Ki. 

7Diulelu diandi diayutahamanelaka, La ki kandi huyala lʼekumelu lu kiti ka 
Davidi, ndu lu diulelu diandi, Dia dishikike la dikikitsha uma lu akambu 
wʼusimbwi, Ndu uma lu sambu kʼololo, umaka kakiane edja ndu pundju Saki ka 
Latuyalaka Kanga lulimbilimbi kayutsha osoku. 

Kele ka Latuyalaka le Isariyele 

8Khumadiondjo akatumela Jakoba diui, La dio diakakumi le Isariyele. 

9Antu tshe wayeya, Ndu Efarayima la asi Samariya, Wane watutaka lʼutaku la 
etema a wulu vati: 

10Atafadi wambukungo, keli shu tayuhika lʼave. Etamba wa khumu wakakotama, 
Keli shu tayune elundu lu ahuli awo. 

11Okone Latuyalaka ayuwaunyiya apetshi wa Rezina dia ndo la wo; Ndi 
ayuwatomboshiya atunyi awo. 

12Asi Suriya lu leke lʼehutwelu, La asi Filistiya lu leke lʼedjelu ka unya, Ku vo 
wayumana Isariyele lʼenyo hwe. Kuyanga osoku, kele kandi hakitakita, Ndu 
lunya landi lakasimbemadi. 

13Keli wudja hawukadimo le one latasuyaka, Kuyanga nyanga Latuyalaka Kanga 
lulimbilimbi. 

14Okone Latuyalaka akahimbula ote la wela, Dianga la sopo lu lushi otoi uma le 
Isariyele. 

15Ehangamendi la kanga lukumu weli ote, Ku umvutshi latetshaka kashi eli wela. 

16Wane watolombolaka wudja one watuwunganyiyaka; La wane watetawoka 
nombwama, watulanyemaka. 

17Okone Khumadiondjo hangenangena dia elongo awo wʼapami, Kuyanga 
mbuka ana awo wa ditshiki kana wadi waki edu awo ketshi. Vo tshe weli 

amonyodi la atshi wa kolo, Ndu enyo awo tshe nteketaka oteketateketa. 
Kuyanga osoku, kele kandi hakitakita, Lunya landi lakasimbemadi. 

18Kolo atohetaka uku dja, Yatutshumbaka adungu la atende. Yo yatutshumbaka 
akanda wa lʼukunda, Ku vo watumbelaka lu dinga. 

19Uma lu kele ka Latuyalaka Kanga lulimbilimbi, Mbatutshumbamaka kete, Ku 
antu watuyalaka uku kunyi ya dja, Nduku untu ayuhandja onangu. 

20Vo wayunda lu lunya la pami, ku weki la ndjala; Ndu wayole uma lu wedi wa 
lomoso, keli wataluti. Vo tshe, untu lʼuntu ayole umunyi wʼusikandi. 

21Manase ayole Efarayima, la Efarayima, Manase, Ku vo ahendi wayolosha Juda. 
Kuyanga osoku, kele kandi hakitakita, Lunya landi lakasimbemadi. 

Isaya 10 

1Mananu kayali le waku watudjangaka adjangu wa kolo, Ndu le afundji 
watufundaka akambu wahasimbwi, 

2Dia nyima uhumbi sambu kʼololo, La dia mpotola asi wula wa lu wudja ami 
ndjadjasela kawo, Dia wadi waki edu ndjala diango diawo dia lohotola, Dia vo 
mbete ana wa ditshiki diango dia dimbu! 

3Kayunyutsha lu lushi lʼelumbwelu, Lamʼayuya elanyelu le nyu uma lʼetali? Le na 
ayunyulawo dia nkundja ekimanyelu, Ndu lendi ayunyutatshiki lutumbu lanyu? 

4Vo wayukutakuta lʼului wʼasi lukanu, Wayoko lʼului a waku wambudiakema. 
Kuyanga osoku, kele kandi hakitakita, Ndu lunya landi lakasimbemadi. 

Latuyalaka Ambukamba Ulimu lʼAsi Asuriya 

5Asuriya eli ohehela wa kele kami. Ududu ami eli ukalimba lu lunya landi. 

6Dimi layutuma dia ntolosha wudja wʼakanga a dionyo. Dimi layuwudjangela dia 
ndi ntsho le wudja wukami kele, Dia ntohotola la mumba diango diawo, La 
mbahotshahotsha lʼekulu awo uku loteke la lʼesese. 

7Keli khumʼekanga kʼAsuriya hakani osoku, Ndu oso kema tukanyi tʼutema andi. 
Keli ndi la esangweyu ka nanya, La ka nshila weija efula ushiki; 

8Ne dia ndi atutaka ati: Ana ami waha khumi ya dikanga tshu uka? 

9Kalano, aha uku Karakemishe? Hamata, aha uku Arapada? La Samariya, aha uku 
Damaseke uka? 

10Uku akamakumia lunya lami lu waulelu wa dikishi, Lene aki dikishi dia losela 
ndeka dia Jerusalema ndu dia la Samariya. 

11Uku akamatshela Samariya la dikishi diawo, Halutshela Jerusalema la dikishi 
diawo osoku uka? 

12Okone lamʼayushidiya Khumadiondjo ulimu andi tshe lʼUkungu a Siona ndu la 
Jerusalema, ndi ayusuya khumʼekanga kʼAsuriya, ne dia djawudi la utaku andi. 

13Ndi akati ati: Dimi lakatshi akambu ane uma lu wulu wa lunya lami, Ndu uma 
lu yimba yami, ne dia dimi leli kanga ewu. Dimi lakasekola elelu wa wedja, 
Lakahotola ekundji awo. Uku dihuka dia wulu mbakamalembia wane wakadjase 
lu kiti ya waulelu. 

14Lunya lami lakashula ekundji wa wedja efula. Uku atuwudulaka ekeli wutshiki 
fudu, Mbakamasanganya wa la kete tshe. Ku nduku lakahuhanya dihafu, 
Kuyanga mbasula elomo, kana mbawana. 

15Undi, kenge yayutakula ladiku dia one lakota la yo, Kana nso ndjatumbula uleki 
one lahimbula la to? Uku ukuki ohehela nkimela one latuwediaka, Kana uku 
ukuki ukalimba munyia one laha utamba! 

16Okone Khumadiondjo, Latuyalaka Kanga lulimbilimbi, Ayondja asikandi weli 
la alimba a waki. La tshina dia lutumbu landi, dja yayoheta, yayutuwo lumbi. 

17Usasi wa Isariyele wayuyala dja, La lʼEkila landi lumbi. Lo layutshumba ndu 
layumana atende andi La akumbu andi lu lushi otoi. 

18Latuyalaka ayutshumba lutumbu lʼukunda awo, Ndu la dikambo diawo 
diʼeteto: utema la dimba. Etena keso kayuyala uku atukitakitaka wulu wa kanga 
hemo. 

19Etamba wutshikadi lʼekunda awo, wayuyala etamba wa mbala, Kuyanga 
dikenda mbeyaka nfunda efula kawo. 

20Lu lushi lako, atshikadi wa Isariyele ndu wane wakahandi, wa lu luudu la 
Jakoba, wayukimo mbekama le one lakasuyaka. Keli wayekama lu mete le 
Latuyalaka, lʼEkila lʼlsariyele. 

21Atshikadi wayukalula, ee atshikadi wa Jakoba le Unyashungu a wulu. 

22Kuyanga wudja aye, we Latuyalaka, weli efula uku losenga la lʼumamu wʼashi 
a waki, paka djui yʼatshikadi tshu mbayukalula. Elanyelu kuludi too la sambu 
kʼololo kambudjangema. 

23Ne dia Khumadiondjo, Latuyalaka Kanga lulimbilimbi, ayushidiya kene 
kakandasanguya lu kete tshe.  

24Okone Khumadiondjo, Latuyalaka Kanga lulimbilimbi kata ati: Wudja ami 
wudjashi lu Siona, tanyukaki asi Asuriya woma, kuyanga vo wambunyokomola 
ohehela, ndu wambedia ukalimba awo ladiku dianyu uku akatshaka asi Edjibitu. 

25Yema tshitshe tshu mbambutshikala ku ududu ami ayushila, ku kele kami 
kayukadimo utsha le wo dia mbalanya. 

26Latuyalaka Kanga lulimbilimbi ayahashahasha lʼohehela uku akadiakema asi 
Midiyana lu dive diʼOreba. Ndi ayedia ohehela andi ladiku dia ashi a waki uku 
akandatshi lu Edjibitu. 

27Lu lushi lako, wutshu wa khumʼekanga kʼAsuriya wayumo uma lʼaheka anyu, 
la lokoho landi layukamo uma lu kingu yanyu. Ndi ambunela uma la Rimona. 

28Ndi ambukuma la Aiyate, ambutenanya Mingirona, Ambutshika eshiko andi la 
Mikimashe. 

29Vo wambeta lʼasa minga, wambutulala la Ngeba. Rama ambudidima, Ngibeya 
ka Saulu ambulawo. 

30Uhangohango la diui dia wulu, we ona umuntu a Ngalima! Laisha li, uhukami! 
Anatota li, ukaluya diui! 

31Madimena ambekeko, Asi Ngebime wambulawo dia ntana eku. 

32Elo kene, ndi ambemala la Nobo. Ndi ambunyinginya lunya lu manela Ukungu 
wʼona umuntu a Siona, Dikuna dia Jerusalema. 

33Enda, Khumadiondjo, Latuyalaka Kanga lulimbilimbi, Ayokola tahi la ngala. 
Wane wuleki waki wayokotama, Wane wuleki etali wayukitshakitshama. 

34Ndi ayotetshatetsha akanda wa lʼukunda la kenge, Ndu Lebanona ayokotama 
kame la etamba awo a wakiwaki. 

Isaya 11 

Diulelu DiʼOlolo Dia Lukuno la Jese 

1Dimonga diayomonga uma lʼehekeli ka Jese, Ndu lukuno, layutumba uma lʼediu 
andi. 

2Nyuma ka Latuyalaka kayuyala le ndi, Nyuma ka yimba ndu ka ewu, Nyuma 
kʼelakanyelu ndu ka wulu, Nyuma ka yimoa ndu ka woma wa Latuyalaka. 

3Ndi ayongenangenaka lu woma wa Latuyalaka. Ndi hulumbuya uku 
atundenaka; Ndi husambula uku atundukaka. 

4Keli ndi ayulumbuya asi wula la sambu kʼololo, Ayusambula akanga a 
memakana wa la kete aha la shonodi. Ndi ayokomola kete la diui diandi uku 
ohehela. Ndi avudiaka antu wa kolo la luwi lʼuma lʼunyo andi. 

5Sambu kʼololo ayuyala uya lu lukindi landi, La kolamelu uya wa dikundju 
diandi. 

6La undu ayudjase kame la onʼokoko. Koi la ona mbudi waycama kame. Osongo 
wa ngombe, tambwe, la elungalunga ka wata wayuyala kame, Ku kiendakenda 
ayuyilombola. 

7Ngombe la koi wayole kame, Ndu anʼayo wayetama dihuli diame. Tambwe 
ayole nengese uku gombe. 

8Ona laloma ayokenya lasuki la ushu wa tshula. Ona lambukila awele ayudja 
lunya landi lu difuku dia dikhuha. 

9Vo hawuhumuya kuyanga nanya Ukungu ami wʼekila tshe, Ne dia kete ayulula 
ia ewu ka Latuyalaka, Uku atululaka ashi a waki. 

10Lu lushi loso, lukuno la Jese layemala uku ekuhu ka koi ne dia wedja. Wedja 
wayukadimo utsha le ndi; dihuli diʼedjaselu kandi diayutumbwama. 

11Lushi lako, Khumadiondjo ayusimbula lunya landi etena ka hendi dia 
nshimbela atshikadi wa lu wudja andi wakadiangana lu Asuriya, ndu lʼEdjibitu, 
la Patorose ndu la Etiyopiya, la Elame, la Shinare ndu la Hamata, ndu lu asenga 
wa lu ashi a waki. 

12Ndi ayuhane djimbitelu ya wedja; Ndi ayusanganya asi Isariyele 
wakatshanyema. Ndi ayomotsha asi Juda wakadianganyema Uma lu kuma nyei 
ya kete. 

13Kandjema ka Efarayima ayumo; La waku watohenyahenyaka Juda, 
wayulanyema. Efarayima buka Juda kandjema, La Juda hohenyahenya 
Efarayima. 

14Keli vo wayufumbo utsha lʼedjelu ka unya Dia ntahema lu aheka wʼasi Filistiya. 
Vo wayohotola diango diʼantu wa lu leke lʼehutwelu. Vo wayusimbula anya awo 
utsha lʼEdome la Moaba; Asi Amona wayakitanyia. 

15Latuyalaka ayulanya lulimi lʼuduwa wa lʼEdjibitu. La lopepe lʼowo 
mbayundetshetsha lunya landi ladiku dia Ndjali. Ndi ayukiatanya ekedi 
esambeli, Ku antu wayukitenyanya lu kete yʼufumbu la sabata. 

16Osese a wuki wayuyala uma lu kete yʼAsuriya, Ne dia atshikadi wa wudja andi 
mbeta loko, Uku akayala osese ne dia Isariyele Lushi lakawatumbi uma 
lʼEdjibitu. 

Isaya 12 

Usatnbu wʼEukelu ka Lusaka 

1Lu lushi loso, we ayuta wati: Dimi layukuka lusaka, we Latuyalaka Kuyanga we 
akambuki kele, Ku kele kaye kambumo uma le mi la we ambunsamba. 

2Enda, Unyashungu keli panda kami. Dimi layuwekama, handjuka woma, ne dia 
Latuyalaka, Ee, Latuyalaka keli wulu ami la usambu ami. Ndi kakayala panda 
kami. 

3Nyu nyayuduwulaka ashi lʼongenongeno uma lu teko dia panda. 

4Lu lushi loso, nyayuta nyati: Nyukaki Latuyalaka lusaka, nyetaki lukumbu landi; 
Nyusanyiaki wedja dia etsha andi, Nyuwauhulaki dia wuki wa lukumbu landi. 

5Nyimbelaki Latuyalaka esambu, ne dia akambu wa mamba wakandatshi. 
Akambu aku weyami lu kete tshe. 

6Nyu asi Siona, nyudjaki dielu dia wulu lʼongenongeno, Ne dia lʼEkila lʼIsariyele 
eko wuki lʼatei anyu. 

Isaya 13 

Enelo lu Dikambu Dia Babilona 

1Enelo kakenyi Isaya, onʼa Amoza lu dikambu dia Babilona. 

2Nyuhane ekuhu ka koi ladiku diʼukungu wʼutali, Nyedia diui wulu utsha le antu, 
Nyetshetsha anya dia vo mboto lu asuku wʼantu a waki. 

3Dimi lakandjangela akilami ami, Laketi ahuka ami ne dia kele kami, Ee, waku 
watuyasemaka ne dia wuki ami. 

4Nyuki lundju! diku diʼekungu, Uku lundju lʼelui a waki wʼantu! Lufungusu la 
mamba la waulelu wa wedja womotshi kame! Latuyalaka Kanga lulimbilimbi 
omotsha ului wʼalimbi dia ndo ta. 

5Vo wambuya uma lu kete yʼetali, Uma la kuma kʼulungu. Latuyalaka la diango 
dia ta dia kele kandi Wutsha nanya kete tshe. 

6Nyudi tukuku ne dia lushi la Latuyalaka laya suki. Lo layuya uku elanyelu uma 
le Kanga-Wulu-Tshe! 

7Okone anya tshe wayokomo, La utema wʼuntu tshe ayuyala ashi atu. 

8Vo wayuka woma; Okei la lunyangu wayuwanda. Vo wayena pa uku atutataka 
umuntu lono; Wayendana la utewalu. Dundji diawo diayukaso uku lumbi la dja. 

9Lushi la Latuyalaka lambukuka, Lushi la ngala, lushi la kele ndu lʼududu a wulu! 
Dia nanya kete la nshila antu wa kolo ushiki, 

10Ne dia toto ta lʼulungu la elui ato hawoheta ntu; Unya ayuyala udjima 
lʼehutwelu kawo, La ngondo hukashiya ntu. 

11Dimi layusuya andja ne dia kolo kawo, La antu wa kolo ne dia ehedia awo. Dimi 
layunya utaku wʼakanga a lahi, Layukitshakitsha djawudi yʼakanga a ngala. 

12Dimi layete antu atoi, wayuyala wulu menama uleki paunyi ka lutshula, Ee, 
antu wayuleka paunyi ka Ofira wulu ntanema. 

13Okone layudidimia ulungu. Kete ayusutshasutshama ladiku dia ekitshelu kayo, 
Uma lu kele ka Latuyalaka Kanga lulimbilimbi Lu lushi lʼududu andi wa mamba. 

14Uku peli katawatshi Kana uku ekoko waha lʼulami, Osoku mbayukalula untu 
tshe utsha lu wudja andi, Ndu mbayulawo untu tshe utsha lu kete yawo. 

15Wane tshe wayuwutana, wayutundwama, Waku tshe wayuwunda, 
wayudiakema la yombo. 

16Anʼawo wa tshitshe wayutshatshema lu ashu awo. Vo wayulanya mvudu yawo, 
wayahotola wadiewo la khudu. 

17Enda, dimi layatomboshiya asi Mediya, Wane wahatuyangaka fesa, La 
wahatukumbulaka paunyi dia ndo la wo. 

18Vo wayudiaka elongo wʼapami la eta awo. Vo hawuka elua wʼuma lʼetema 
ketshi, La ashu awo hawuhandja ana. 

19Okone Babilona, lutumbu la waulelu, Elengalenga ka ndjasema kʼasi Kaladiya 
ayulanyema, Uku akalanya Unyashungu Sodoma la Ngomora. 

20Usumba ako hawulala untu pundju; Nduku untu ayudjase loko lu lolonga la 
lolonga. Usi Arabiya hakaki luudu landi la dipema leko, Ndu elami wʼekoko 
hawuladiaki dungalunga diawo leko. 

21Keli nyama ya ngala ya lʼusui yayetamaka loko. Mvudu yʼusumba ako yayulula 
la diango dia woma. Kumbaka yayulalaka, ndu waowo wayulimbolimboka leko. 

22Mbulu yayawana lu mvudu yawo ya waki, Ndu ndjudi lu mvudu yaki khumi ya 
dikanga. Etena kawo aya suki, Ndu nshi yawo hayuyuyala efula ntu. 

Isaya 14 

Aui wa Nkanula Khumʼekanga ka Babilona 

1Latuyalaka ayuka Jakoba ketshi, ayosonola Isariyele ntu, ku ndi ayashikike lu 
kete yawo ntu. Angendangenda wayosohana la wo, la wayekesanela la luudu la 
Jakoba. 

2Ku antu wayuwanda, wayatola lu ahuli awo. Luudu la Latuyalaka layuyala 
akanga awo, lu kete ya Latuyalaka, uku fumbi yʼapami la uku fumbi yʼamantu. Vo 
wayulunga wane wakalungaka fumbi, ndu wayulela wane wakasuyaka. 

3Lu lushi loso, Latuyalaka ayukusha mumuya uma lu lunyangu laye, uma lu pa 
kaye, la uma lʼulimu wakawakukambiaka la khudu. 

4We ayimba usambu wa monyola khumʼekanga ka Babilona wati: Kanga ngala 
kema ntu! Usumba a paunyi ambushila. 

5Latuyalaka ambokola ukalimba wʼantu a kolo, Danga dia diulelu dia ambuledi, 

6Wakakomolaka antu lu ududu, La dikomodi diaha mpeko, Wakulela wedja la 
kele, Wakasuyaka antu lʼukunda. 

7Kete tshe yambuyala la mumuya ndu la ki. Wambutundo la kimbu 
yʼongenongeno. 

8Etamba wa weoto wambongenangena dia ekwelo kaye, Esasi wa la Lebanona 
wambuta vati: Umaka etena kakayako, Nduku okotshi ambuya dia ndjutokota. 

9Udimu a Pengandu ambusaka lukumbu pulu ndu lʼehongo awo, Dia 
ndjukulungula lamʼayayayi. Vo wayuketwela djimu, ewandji a waki wa la kete. 
Vo wambunyiya khumi ya dikanga ya lu wedja uma lu kiti yawo ya waulelu. 

10Vo tshe wayukumbula vati: Ndu we kambuyala wodu uku shu! We ambufana 
la su! 

11Lutumbu laye lambuhulo utsha lʼUdimu a Pengandu, Kame la lundju la sese 
yaye. Kusu yambuyala tangi la tshina diaye, Ndu kusu yambuyala ulangitshi aye. 

12Ndi wuhu wamboyoko uma lʼulungu, We Yoto ya Pindju, onʼa Ehutwelu li! Ndi 
wuhu wambuyoko la kete, We lakalembiaka wedja li! 

13We kakataka lʼutema aye wati: Dimi layumbela utsha lʼulungu, Layedia kiti 
kami ka diulelu ladiku dia toto ta Unyashungu. Dimi layudjase lʼukungu wa 
lusanganya, Utsha lu kuma ka ngelʼa kushi. 

14Dimi layumbela ladiku dia wangi, Layuyaete uku KhumʼUlungu. 

15Keli we ambukadjema lʼUdimu a Pengandu, Ka tshina dia Difuku diʼohongo. 

16Wane watukenaka, watukendaka tee, Watumbwanaka vati: Aha untu uku 
kakadidimiaka kete? Kakasutshasutshaka waulelu? 

17Aha ndi kakete andja shenga, Kakalembiaka esumba, Ndu kaki 
kuntshungulaka asi lukanu? 

18Khumi ya dikanga tshe ya lu wedja yayetama la lutumbu, Vo tshe untu lʼuntu 
lu diumbu diandi. 

19Keli le ye, we ambukadjema uma lu diumbu diaye, Uku lutahi la wononyi, Uku 
ahondo wʼantu wakadiakema la tombo, Ndu wakakadjema lu ave wa lu Difuku, 
Uku udu wahotshahotshama lʼekulu. 

20We kunkhundama kame la wo lu diumbu, Ne dia we akalanya kete yaye, We 
akadiaki antu aye. Hawudimulaki diuhu diʼantu wa kolo pundju! 

21Nyolongosole dihuli dia ndjaka anʼandi, Ne dia kolo ka watshewo. Vo 
watukunela dia mbulela kete, La watukufulanela lʼandja. 

22Dimi layunela dia ndo la wo, mbata Latuyalaka Kanga lulimbilimbi. Dimi 
layulanya lukumbu la atshikadi wa la Babilona, anʼandi la akanandi, mbata 
Latuyalaka. 

23Layete usumba ako eduwa wʼashi ndu edjaselu ka biku. Dimi layuwomba la 
lombo lʼelanyelu, mbata Latuyalaka Kanga lulimbilimbi. 

Asuriya Ayulanyema 

24Latuyalaka Kanga lulimbilimbi akatshibi ati: Mete, kene kakamakani, 
kayuyala; La kene kakamasanguya, kayushikikala. 

25Dimi layowediawedia usi Asuriya lu kete yami, Layohotshahotsha lʼakaka 
ladiku diʼekungu ami. Ku lokoho landi layumo uma ladiku diawo, La ushiko andi 
uma lʼaheka awo. 

26Oso eli esangweyu kakasangweyama ne dia kete tshe. Oso keli lunya 
lusimbwami ladiku dia wedja tshe. 

27Latuyalaka Kanga lulimbilimbi kaksanguya erangweyu kene, eya nkifutanya? 
Lunya landi lambusimbo, eya lokonye na? 

Enelo lu Dikambu Dia Filistiya 

28Lu eleku kakavu khumʼekanga Ahaza, kakenama enelo kene ati: 

29Nyu wudja tshe wʼasi Filistiya, tanyongenangenaki, Ne dia ukalimba 
wakanyokomolaka wambuhimbo, Ne dia uma lʼudiu wʼului kayutumba dikhuha, 
La ulua awo ayuyala kunga ka dja, kafumbo. 

30Wane wuleki wula, wayolekaka ma, La ehumbi wayetamaka la ki. Dimi 
layudiaka udiu aye la ndjala, Ndu asikaye wutshikadi, wayudiakema. 

31Suku li, uleli! we usumba, udi kuku! Nyu asi Filistiya tshe nyuteko la woma! Ne 
dia dinga diambutumba la ngel a kushi. Enongo wʼalimoi wʼutunyi weko khukhu. 

32Na diui diayuwukaluya le akendji wa wudja? Latuyalaka kakaki Siona, Amenyi 
fono wa lu wudja andi wayutana eshamelu loko. 

Isaya 15 

Enelo lu Dikambu Dia Moaba 

1Lʼutshu wame, Ara ka la Moaba ayulanyema, ayuhandjwama. Lʼutshu wame, 
Kire ka la Moaba ayulanyema, ayuhandjawama. 

2Ona umuntu a Dibona ambumbela Utsha lu ahuli wa ladiku dia ntulela. Asi 
Moaba wambulela wulu ne dia Nebo la Medeba. Ete tshe tohola tutu, ndedu tshe 
yambunyema. 

3Menda lʼesese, ku antu tshe walotshi akutu atu: Lʼete wa mvudu ndu lʼaseke, 
Antu tshe tukuku tutu wasekhuma lʼalelu. 

4Heshibona la Eleale wambuda tukuku. Tukuku tawo tambukema pulu la Jahaza. 
Okone alimbi wa la Moaba wambulela wulu, La etema awo wambudidima la 
woma. 

5Utema ami ambulela dikambu dia Moaba, Antu a waki wa loko wambulawo 
utsha la Zoara, Pulu ndu la Engelate-Shelishiya. Vo wambumbela utsha la Luhita 
watateli, Ndu watade tukuku ta lunyangu lʼelanyelu Lu mbuka kʼutsha la 
Horonayima. 

6Ashi wa Nimirime wambulanyema Adiyu wambuma tu-tu, ndu shinde 
yambusima, Nduku etumbatumba kʼomongela kekiko. 

7Okone wayotola efula ka diango diakawakundja, Ndu kene kakawumbaka 
wakakiembe Utsha la wedi wa Kiedi yʼEduwula, 

8Ne dia alelu wambukema lu elelu wa Moaba. Tukuku tawo tambukuma la 
Engalayima; Ndu to tambukuma ndu la Bere-Elime. 

9Ashi wa la Dibona wambulula to la dikila, Keli layumutumela Dibona asui 
Tambwe le asi Moaba wambuhanda, Ndu le atshikadi wa lu wudja. 

Isaya 16 

1Nyutumeli umbuledi wa wudja osongo wʼekoko. Nyetumi uma la Sela, uma 
lʼusui wa shenga, Utsha lʼukungu wʼona umuntu a Siona. 

2Uku fudu va tekeko, uku kefu yambuhandjwama, Mbayuyala ana amantu wa la 
Moaba lu etehwelu ka Aranona. 

3Ulaki alaku, usambuli aha la shonodi; Utshi dedi diaye unya lʼatei ote uku 
lʼutshu; Ushe wane wayatshanyema, tufungaki one layalawo! 

4Etawo asikami wa la Moaba mbidjase la ye. Uyali eshamelu kawo uma lʼelundji 
kʼundjakanyi; Wengiya utsha nshila, elanyelu kutsha nkume, La wane 
watohotshahotshaka antu lʼekulu wutsha nshila la kete. 

5Kiti ka diulelu kayushikikala lu ngandji ka shikaa. Omotshi ayudjase loko la 
kolamelu lu luudu la dipema la Davidi. Ndi ayusambula, ayuyangaka akambu 
wʼusimbwi, Ayusamanyaka lu akambu wʼololo. 

6Shu takuki lukumu la utaku efula wa Moaba, Djawudi yandi, la osemo andi ndu 
kele kandi. Keli ufunu andi ambuyala anyanya. 

7Okone asi Moaba waleli, Vo tshe wayulela Moaba. Nyuleli, nyuyakomole wulu, 
Ne dia elanyelu kʼekati wa tomwemwe tambuma ta la Kire-Haresete. 

8Diango dia lʼesui wa la Heshibona diambolengela. Khumi ya wedja 
wambuhimbula tahi yuleki dimena yʼokodi wa Shibima. Vo wakakumi pulu la 

Jazera, wakalambi lʼusi wa shenga, Songusongu yawo yakalambi, yakatenyanya 
pulu ndu la wedi wʼuduwa. 

9Okone mbayumulela kame la delu dia Jazera, Ne dia okodi wa Shibima. 
Heshibona la Eleale, dimi layunyoloya lʼasoi ami, Lu elua aye ndu lu dinela diaye. 

10Ongenongeno wambunyema, ndu ongenongeno a wuki wambumo lu dikambo. 
Hawuyimba esambu lu dikambo diʼelua, kuyanga mbola sali leko. Amamudi 
hawamula ashi, la wanu lu mbaka yawo. Lakashimbi waelu awo wʼongenongeno. 

11Ndu diui diami diambusakana uku losese lu dikambu dia Moaba, Ndu esohi 
ami lu dikambu dia Kire-Herese. 

12Lamʼatuyaenyaka Moaba, lamʼatunduyahenyahenyaka lu dihuli dia ladiku, 
lamʼatunduyakaka lʼetemwelo dia ndjolomba, ndi hatukundjaka nduku engo. 

13Oso eli diui dia Latuyalaka diakandateketa lu dikambu dia Moaba umaka etena 
keso, 

14Keli kakiane Latuyalaka amboteketa ati: Lu deku satu, uku deku dia ufutami, 
lutumbu la Moaba layonywama, kame la ului uku a wuki tshe. Atshikadi 
wayuyala atoi ndu wodu. 

Isaya 17 

Enelo lu Dikambu Dia Damaseke 

1Enda, Damasekea huyala usumba ntu. Vo wayuyala uku tuta diʼelanyelu 

2Esumba wa Aroere wambukalema, Wambukimwama le dungalunga. Dio 
diayetamaka leko, ku nduku untu ayudiutsha woma. 

3Lukumbu lʼave lʼEfarayima layunyuko. La diulelu dia Damaseke diayushila. Ku 
atshikadi wa la Suriya wayuyala uku lutumbu lʼasi Isariyele, Mbata Latuyalaka 
Kanga lulimbilimbi. 

Elumbwelu ka Isariyele 

4Lushi loso, lutumbu la Jakoba layukitakita, Ndu dimba diandi diayonda. 

5Dikambu diako diayuyala uku atunaka umunyi epunga, Ndu uku atuhimbulaka 
lunya landi disha. Dikambu diako diayuyala uku atuwusanganyaka disha LʼUkidi 
wa Refayima. 

6Elua emotshi wayutshikala leko, uku atutshikalaka mbeli, Hyendi kana shatu, 
ka shodi lamʼatuwusutshasutshaka utamba wa mbeli, Nyei kana tshanu lu tahi 
yawo yatotokaka elua, mbata Latuyalaka, Unyashungu wa Isariyele. 

7Lushi lako antu wayenda utsha le Utungi awo, ndu ashu awo wayolemia lʼEkila 
lʼlsariyele. 

8Vo hawenda utsha lu diakelu ntu, ulimu wʼanya awo, kuyanga nemia diango 
diakatshi pita yawo, kuyanga kinda ya WaAshera, kana difanelu dia unya. 

9Lushi lako, esumba awo a wulu wayuyala uku ahuli wakalanyema lʼatei ukunda 
ndu lʼete wʼekungu, ahuli wakawatshiki dia ndawo asi Isariyele. Ku ahuli ako 
wayutshikala atongo atu. 

10We akuhela Unyashungu a panda kaye, We kumbuho Dive dia eshamelu kaye. 
Okone we akasekola esango wʼamena lʼekambo, Akune esango wʼuma lu wedja 
loko. 

11Lamʼakayayuweune, we ambedinga lukumbu, Ku wediʼa pindju, we 
ayuyetundja alembo. Keli dinela diayushisho tshe Lu lushi lʼokei la lunyangu la 
wulu. 

12Yee! lundju lʼantu efula loso. Lufungusu lawo leli uku luhelu lʼashi a waki. Yee! 
lundju la wedja loso! Dikita diawo dieli uku dikita diʼashi a wulu. 

13Wedja wambudikita uku atudikitaka ashi a waki, Keli ndi ayahangwela ku vo 
wayulawo etali, Uku puhudi yatembamaka la lopepe lʼekungu, Uku ditshu 
diatembamaka la lopepe la wulu. 

14La dikolo, enda woma wa mamba! Ntundu unya atahuto, ku vo kema ntu! Oso 
eli etenyi ka waku watutusuyaka, Ndu difutu dia waku watutohotolaka diango 
diasu. 

Isaya 18 

Etelu kʼAkambu Wahatayi lu Dikambu Dia Etiyopiya 

1Yee! kete yukema luhelu lʼahafu wa difumbofumbo, Yeko la wedi wʼekedi wa 
Etiyopiya, 

2Yo yatutumaka atumami lu Nile, Lu watu wa tusadisadi ladiku diʼashi! Nyutshu, 
nyu akendji wʼesadi, Utsha lu wudja wʼantu wʼalundoki la amena, Utsha lu wudja 
wakawukaka woma uma kʼetatelu, Wudja a wulu watohotshahotshaka antu 
tshe, Wudja wa kete yakahimbuhimbuyama lʼekedi. 

3Nyu wa lʼandja tshe, watudjaseka la kete, Nyendi lamʼahanewo ekuhu a koi 
lʼekungu! Lamʼadawo pungi, kanyulungi! 

4Latuyalaka akamvutela ati: Dimi layendaka ki uma lu edjaselu kami, Uku 
luhaladi la yanyi, Uku dingi dia dihohe lu nshi ya dinela. 

5Keli la ntundu ka dinela, lamʼatololoka alembo, Ndu lamʼatutumbaka elua 
wʼapepe, Ndi ayuhimbula songusongu la lukuwa, Ayuhimbula alambu wʼetali. 

6Ekodi ako tshe wayukimwama Le fudu ya lʼekungu la le nyama ya la kete. Ku 
fudu yayahemaka ladiku diawo lu nshi yʼowo, Ku nyama tshe yayetamaka loko 
lu nshi ya diye. 

7Lʼetena keso, ushasha ayukimwama le Latuyalaka Kanga lulimbilimbi, uma le 
wudja wʼantu walundoki la amena, uma le wudja wakawukaka woma 
umakʼetatelu, wudja a wulu watohotshahotshaka antu tshe, wudja wa kete 
yakahimbuhimbuyama lʼekedi. Ushasha ako ayembama utsha lu dihuli dieli 
lukumbu la Latuyalaka Kanga lulimbilimbi, lʼukungu wa Siona. 

Isaya 19 

Enelo lu Dikambu Dia Edjibitu 

1Enda, Latuyalaka lahemi lu dingi diateti esadi, Ambuya uya lʼEdjibitu. Dikishi 
dia lʼEdjibitu diayudidima la ntundu kandi, La etema wʼasi Edjibitu wayuyala 
ashi atu. 

2Dimi layotombosha asi Edjibitu dia vo ndosha asi Edjibitu. Vo tshe 
wayoloshanya untu lʼonangu, Ndu untu lʼuntu la unyandi, Usumba lʼusumba, 
diulelu la diulelu. 

3Etema wʼasi Edjibitu wayushila wulu. Dimi layufutanya sangweyu diawo. Ku vo 
wayutumbula dikishi, akanga wʼaloho, Wane watoteketshaka djimu la wane 
watendjaka wetshi. 

4Dimi layukimo asi Edjibitu lʼanya wa kanga ngala. Khumʼekanga ka djawudi 
ayuwaulela, Mbata Khumadiondjo Latuyalaka Kanga lulimbilimbi, 

5Ashi wa Nile wayuma tu, Okedi ayuma, ayuyala ditshu tu. 

6Wetshiya ato wayuyala sulu; Ekedi walambula Nile lʼEdjibitu wayukitakita, 
wayuma Kungu la asopo wayolengela. 

7Ahuli wa hwe waha la adiyu, mbayuyala lʼukidi wa Nile. Kene tshe kakawune 
lʼemamu a Nile kayuma, kayukadimo ditshu. To kayembama la lopepe, 
hakienama ntu. 

8Amundji wa nsi wa lu Nile wayulela, wayuda tukuku, Wane tshe watukaka todi 
lu Nile. Wane watudjaka etei lu ashi wayuyala la lunyangu. 

9Waku watutshaka eshinga wa linene, La watutshaka ahondo wa wema 
wayukanana. 

10Waku weli dikoho dia la kete, wayatshatshema. Asi elimu tshe wayuyala la 
etema wʼokei. 

11Ewandji wa la Zoana weli dinginya. Aui wʼandaki wa yimba wa Farayo 
wambuyala anyanya. Ukundi, eyanyu mvutela Farayo nyati: Onʼa usi yimba 
kemi, ona aki khumi ya dikanga yʼedjedja? 

12Lendʼeli asi yimba aye? Wakuteli, wakulimbitshiya kene kakasanguya 
Latuyalaka Kanga lulimbilimbi dia ntshela Edjibitu. 

13Ewandji wa Zoana wambuyala dinginya, Ndu ewandji wa la Memifi 
wambukesama. Waku weli ete a wauhu wambunyangiya Edjibitu. 

14Latuyalaka akadianganya lumu lʼuhukusanu lʼatei awo. Vo wakasukusukuya 
asi Edjibitu lu tumu yawo tshe, Uku atusukosukoka umbidjoki lamʼatuwondi. 

15Akambu wakatshaka ote kana wela, dianga kana sopo, Hawuyeyama ntshama 
ntu lu Edjibitu. 

16Lu lushi loso, asi Edjibitu wayuyala uku amantu. Wayudidima la woma, 
lamʼayeteta lunya la Latuyalaka Kanga lulimbilimbi ladiku diawo. 

17Asi Edjibitu wayuka wudja wa Juda woma wa mamba. One tshe ladimula 
lukumbu la wudja ako, ayuka woma efula, ne dia esangweyu kakasanguya 
Latuyalaka Kanga lulimbilimbi dia ntshela Edjibitu. 

18Lʼetena keso, esumba etanu wa lu kete yʼEdjibitu wayoteketa oteketa wa 
Kanana, wayutshiba dia mbekama le Latuyalaka Kanga lulimbilimbi. Omotshi 
ayetama ati: Usumba wʼelanyelu. 

19Kʼetena kako, vo wayuhikela Latuyalaka ediakelu lʼatei a wudja wʼEdjibitu, 
wayuhikela Latuyalaka ekoho lʼumamu wa kete yako. 

20To kayuyala djimbitelu la omenyi le Latuyalaka Kanga lulimbilimbi lu kete 
yʼEdjibitu. Vo wayulelela Latuyalaka ne dia asuyanyi, ku ndi ayatumela 
ushimbedi la umamedi dia mbatshungula. 

21Latuyalaka ayeyama lʼEdjibitu, ndu asi Edjibitu wayulimbitela lʼetena kako, ee, 
vo wayote-mola la elambu wa nyama la wa diango. Vo wayutshikela Latuyalaka 
tunyi, ku wayudishikike. 

22Latuyalaka ayokoi nola asi Edjibitu, ajakomola, ku ayakonoya. Vo wayukalula 
le Latuyalaka. Ndi ayuwaukela ayakonoya. 

23Lu nshi yako, osese a wuki ayuyala uma lʼEdjibitu pulu lʼAsuriya. Asi Asuriya 
wayutshokaka utsha lʼEdjibitu, la asi Edjibitu utsha lʼAsuriya. Asi Edjibitu la asi 
Asuriya wayotemolaka Latuyalaka kame. 

24Lu nshi yako, Isariyele ayuyala diulelu dia satu, kame lʼEdjibitu la Asuriya. 
Otshoko wayuyala la kete, 

25ne dia Latuyalaka Kanga lulimbilimbi akatshokola, ata ati: Edjibitu, wudja ami: 
la Asuriya, ulimu wʼanya ami; ndu Isariyele, ukito ami, watshokwami! 

Isaya 20 

Elembielo kʼAsuriya, Kayundolembia Edjibitu la Etiyopiya, Kambutama Ntundu 

1Lʼeleku kakatumi Sarangona, khumʼekanga kʼAsuriya, olombodi andi wʼalimbi 
la ntolosha Ashidode, ndi akatuwalembia. 

2Lʼetena kako, Latuyalaka akatela Isaya, onʼa Amoza, ati: Unela, ukululi dikutu, 
unya sabata uma lʼekulu aye. Ku ndi akatshi osoku, akakendakenda utakataka, 
la ekulu hwe. 

3Latuyalaka akati ati: Uku akakendakenda ukambi ami Isaya utakataka la ekulu 
hwe deku satu, dia ndjala djimbitelu la ewelu le Edjibitu la Etiyopiya, 

4osoku mhayotola khumʼekanga kʼAsuriya asi Edjibitu la esekwami wa Etiyopiya 
utsha lu fumbi: elongo la esumbi, etakataka la ekulu hwe, la asoko lʼandja dia 
mbutsha asi Edjibitu sonyi. 

5Wayu-ndama la woma, wayolombo la sonyi, dikambu dia Etiyopiya 
diakawalungamelaka, la dikambu dia Edjibitu diakawayasemaka. 

6Lʼetena keso, antu watudjaseke lʼumamu wʼashi a waki wayuta vati: Nyendi uku 
ambuyala elungamelu kasu, le waku wakatalawo le wo dia nkimanyiama la 
ntshungwama le khumʼekanga kʼAsuriya. Keli kakiane, ukundi ayutuhanda na? 

Isaya 21 

Enelo lu Dikambu DiʼUsui wa Shenga wʼAshi a Waki 

1Enelo kʼusui wa shenga wa lʼumamu wʼashi a waki Uku atetaka lopepe la wulu 
lu leke la Nengebe, Osoku mbatutumbaka lukumu uma lʼusui wa shenga, Uma lu 
wudja wukawo woma. 

2Enelo ka mamba kambenama le mi. Ukesanyi atukesanaka, la ulanyishi 
atulanyaka. Elame li, uneli! Mediya li, utadingi! Dimi layukumiya tukuku tshe 
takawatungi. 

3Okone utema ami ambulula la okei. Lunyangu lambumunda, uku atutataka 
umuntu lono. Dimi laya khunya, lokonyo lambumbula atui. Lambudidima, 
lukumba lambula ashu. 

4Lambate sulu, woma ambundjidimia. Hyutshihutshi yakamangenangenaka, 
yaya woma le mi. 

5Vo wambula mesa, wambukitsha ulami, wole, wono. Nyuneli, nyu ewandji, 
nyukiti engawu iso! 

6Okone mbambumvutela Khumadiondjo ati: Uneli, ukitsha ulami. Ndi kataki 
akambu wayundenaka. 

7Lamʼenandi ambahemi, ambahemi wa falasa ahendi ahendi, Ambahemi wa 
punda, ndu ambahemi wa kamelo, Ndi alungi, ahukami ololo. 

8Ndi akaleli uku tambwe ati: Khumadiondjo li, dimi latemalaka lʼetangelu yanyi 
tshe, Ndu latutshikalaka lu dihuli diami diʼulimu utshu tshe. 

9Kakiane enda, ambahemi wuyayi, ambahemi wa falasa ahendi ahendi! Ku ndi 
akati ntu ati: Ambuhandjo, yee! Babilona ambuhandjo, La difanelu tshe dia 
ditemolatemola diawo Diambatshatshema la kete, 

10Wudja ami li, nyu nyakasuswama uku epunga lu dihuli diami diʼesuswelu. 
Kene kakamuki uma le Latuyalaka Kanga lulimbilimbi, Unyashungu wa 
Isariyele, kamumunyutela. 

Enelo lu Dikambu Dia Duma 

11Enelo lu dikambu dia Duma. Amotshi watumbetaka uma lu Seire vati: Ulami, 
unya akona lʼutshu? Ulami, unya akona lʼutshu? 

12Ku ulami atakaluyaka diui ati: Unya utsha mputo, pindju kuyayi, ndu utshu. 
Naka nyu nangaka mumbula, nyukaluli, nyuyumumbuli ntu. 

Enelo lu Dikambu Dia Arabiya 

13Enelo lu dikambu dia Arabiya. Nyu ambetshetshi wa la Dedana, Nyayutulala lu 
tuhuka ta la Arabiya 

14Nyu asi wudja wa lema, Nyotolele wane weli la pusa kʼashi ashi; Nyutuhumani 
la andawi, nyutuwasha ma. 

15Vo wambulawo tombo, ee tombo tosomwami, Uta wukutwami, la 
ehenyohenyo wa ta. 

16Khumadiondjo kata okone ati: Ambutshikala eleku otoi, uku deku diʼusi ulimu, 
ku lutumbu tshe la Kedara layushila. 

17Ambuki wʼeta wa dihunga wa wudja wa Kedara wayutshikala paka atoi, ne dia 
Latuyalaka, Unyashungu wa Isariyele, kambuta osoku. 

Isaya 22 

Enelo lu Dikambu DiʼUkidi a Waenelo 

1Na dikambu ne, diambunyumbela nyu tshe lʼete a mvudu, 

2We usumba wa yengeliyengeli, Wuludi too la lundju, ngelu kʼongenongeno? 
Antu aye wuvwi, kundjakema la tombo kuyanga mvo lu ta. 

3Ewandji aye tshe wakalawo kame, Wakandama le waku waki kundjala la eta. 
Waku tshe wakakukaka ngandji, wakakelekama kame, Kuyanga vo wakalawo 
etali. 

4Okone dimi lakati nti: Nyunya ashu uma le mi, dimi lutsha ndela kuku ya wulu. 
Tanyutetemalaki nsambami Lu elanyelu kʼona umuntu a wudja ami. 

5Khumadiondjo, Latuyalaka Kanga lulimbilimbi eko la lushi, Lushi 
lʼohenyohenyo, lʼehotshehotshelu, Ndu lʼukananu lʼukidi wʼenelo. Lo laki lushi 
lʼehandjwelu ka kumbu, Ndu lʼalelu a wulu lʼekungu. 

6Asi Elame wakahakata ekulu wa pitu, wakalongosola Pusupusu yʼandoshi wa 
ta, la ambahemi wa falasa, Ndu asi Kire wakatundja dingawu diawo. 

7Pusupusu yanyu ya ta yakaluli lu ekidi wʼamena, Ku ambahemi wa falasa 
wakemala lu asuku anyu. 

8Ndi akanya ukumbo wa Juda. Lushi lako nyu nyakenyi diango dia ta dia lu luudu 
la lʼukunda. 

9Nyu nyakenyi ahuli wakalanyema lʼusumba wa Davidi, nyati: Efula kawo. Ku 
nyu nyakalongosola djuwaduwa yʼashi wa lʼesi. 

10Nyu nyakali efula ka mvudu ya la Jerusalema, nyakayihandjula dia nkikitsha 
eheli ka lukumbu. 

11Nyu nyakatshi djuwaduwa kina yʼashi lʼasa peli pendi dia lukumbu, ne dia ashi 
wʼuma lu djuwaduwa yʼedjedja, keli nyu kumenda le one lakatshi dikambu ne, 
kuyanga nemia one lukadisonela edjedja. 

12Lushi lako, Khumadiondjo, Latuyalaka Kanga lulimbilimbi, Akanyeti dia nyu 
ndela la ndjakomola lu tulu, Dia nyu minya divu la ndota akutu. 

13Keli nyakangenangenaka, nyakatamanya ngenangena! Nyakadiaki ngombe la 
ekoko, Nyakali unatshi, nyakano wanu nyati: Tuli, tono ne dia tayuvo lui. 

14Ku Latuyalaka Kanga lulimbilimbi akamvutela ati: Mete, edja ndu 
lamʼayunyuvo, kolo kene hudimanyema le nyu, Mbakati Khumadiondjo, 
Latuyalaka Kanga lulimbilimbi. 

Eliyakima Ayukita Shebina 

15Okone mbata Khumadiondjo, Latuyalaka Kanga lulimbilimbi ati: Uneli, utshu 
le Shebina, ulami wa luudu, utuwumbuli wati: 

16We layatshimela diumbu lu dihuli dia ladiku, layaselela edjaselu lu dive, 
katshaye lane na? Akona eli la ye lane? Na dikambu diatshimaye diumbu lane? 

17Enda, we kanga wulu, Latuyalaka ayukulimbula la wulu. Ndi ayukukimela 
wulu, 

18ayukomba wombo, ayukuka uku pundi lu kete ya hwe. We ayutuvo leko; 
pusupusu yaye ya ta yʼamena yayuyala leko, we ako leli sonyi ka luudu lʼuwandji 
aye! 

19Dimi layukukitshakitsha uma lu dihuli diaye, layukutshanya uma lʼulimu aye. 

20Lushi lako, dimi layeta ukambi ami Eliyakima onʼa Hilikiya. 

21Dimi layuwudja ukutu aye, layolotsha uya aye. Dimi layukikitsha, layukimo 
wulu aye lu anya andi. Ndi ayuyala shi asi Jerusalema, ndu luudu la Juda. 

22Dimi layuwusha sapi ka luudu la Davidi. Lamʼayundudihula, nduku layudiha, 
lamʼayundudiha, nduku layudihula. 

23Layushikike uku seti ka-hasukasuka. Ku ndi ayuyala kiti ka lutumbu lu luudu 
la shi. 

24Ndi ayuyala usuko wa lutumbu tshe la luudu la shi, ndu wʼana wa luta ndu 
wʼantu kʼantu, wa diango tshe diʼulimu uku mbaka la akoho. 

25Keli lu lushi lako, seti kako kakawashikike lu dihuli dia wulu, kayuhiko, mbata 
Latuyalaka Kanga lulimbilimbi. To kayolembiama, kayoko. Ku wutshu tshe 
wakahanemi ladiku diato, wayulanyema, ne dia osoku mbakati Latuyalaka. 

Isaya 23 

Enelo lu Dikambu Dia Tura 

1Enelo lu dikambu dia Tura. Nyu mashua wa la Tarashishi, Nyudi tukuku ne dia 
Tura ambulanyema. Nduku luudu, nduku eotwelo kekiko. Vo wambuyeya 
dikambu so lu kete ya Kupiro. 

2Nyuyali ki, nyu wane wudjashi lʼumamu wʼashi a waki, Nyu asumbishi wa la 
Sidona, Akendji anyu wakatakindulaka efula Ladiku diʼashi a waki dia nkutsha 
ehumba anyu. 

3Ekundjelu kanyu kaki epunga wʼuma la Shihoro, Ee, dinela diʼuma la Nile. Nyu 
mbaki esumbisha a wedja. 

4We Sidona, uvu sonyi, ne dia ashi a waki wamboteketa, Ee, wumbe wa ta wʼashi 
a waki vati: Dimi kuntata lono kuyanga mbuta ona. Dimi kundeshaka elongo 
wʼapami Kuyanga mbudia esekaseka wʼamantu. 

5Lamʼayukuma lukumu lone lʼEdjibitu, Vo wayuyala la okei dia mbuka lukumu 
lʼelanyelu ka Tura. 

6Nyu wane watudjaseka lʼumamu wʼashi a waki, Nyuleli wulu, nyeti utsha la 
Tarashishi. 

7Aha usumba anyu wʼongenongeno oso, Wakatatela uma lu nshi yʼedjedja, 
wakawasekola etali? 

8Akona akasanguya ntshela Tura, lakahaneka alembo wa kusu, Laki la esumbishi 
waki ewandji, Laki la ambetshetshi wʼukunda wa lukumu wa la kete, dikambu 
ne na? 

9Latuyalaka Kanga lulimbilimbi kakasanguya dikambu diako, Dia monyola 
utaku tshe wa waku weli la lutumbu, La dia mbutsha antu a waki tshe wa la kete 
sonyi. 

10Ulekani kete yanyu uku Nile, we ona umuntu a Tarashishi, Ne dia dihuli 
diakanyashamaka diakalana. 

11Latuyalaka akasimbula lunya landi ladiku diʼashi a waki. Ndi akasutshasutsha 
waulelu. Latuyalaka akadjanga dia nanya Kanana, Lu ahuli a wulu wʼusumba. 

12Ndi akati ati: We hongenangena, we usuyanyi, ona umuntu a Sidona! Unela, 
utshu utsha la Kupiro. Ndu leko we huyala la mumuya. 

13Enda kete ya Kaladiya. Yo yeko wudja; yo kema Asuriya. Vo mbakatshikela 
nyama ya ngala Tura. Vo wakalanya mvudu yawo ya waulelu. Vo wakahiki 
tangelu diawo, wakalanya usumba ako. 

14Nyu mashua wa la Tarashishi, nyudi tukuku, ne dia usumba anyu a wulu 
wambulana. 

15Lʼetena keso, lʼatei wa deku akumi esambeli Tura ayuhamela, uku efula ka 
deku diatulumbaka khumʼekanga kemotshi. Ku lʼekumelu ka deku akumi 
esambeli, Tura ayimba limbu uku atimbaka umuntu kanga luseka ati: 

16Ose losese, ukinduli lʼusumba, We kanga luseka lakawuhela. Uhumi ololo, 
otelenganya kimbu, Imbi efula, dia vo nkuho. 

17Lʼekumelu ka deku akumi esambeli, Latuyalaka ayokendela Tura. Tura 
ayukalula lʼulimu awo ntu. Vo wayunana la waulelu tshe wa la kete, wa lʼandja. 

18Keli waho awo la difutu diawo wayukimwama le Latuyalaka. Vo 
hawomotshama, kuyanga mumbama. Keli waho awo wayulesha ndu wayolotsha 
wane watudjaseka la ntundu ka Latuyalaka. 

Isaya 24 

Elumbwelu ka Latuyalaka le Wedja 

1Enda, Latuyalaka ambulanya kete, ambuyete shenga. Ndi ambuyikadimula 
etshulitshuli, Ambudianganya wane wudjashi loko vwa. 

2Uku ayuyala le wudja, mbayuyala le olombedi, Uku ayuyala le ukambi a 
umuntu, mbayuyala le khumendi ka umuntu, Uku ayuyala le usumbi, mbayuyala 
le usundjishi, Uku ayuyala le osombi, mbayuyala le osondjanyi, Uku ayuyala le 
one latukundjaka waho, mbayuyala le one latukimoka waho. 

3Kete yayulana tshe, yayutshikala anyanya, Ne dia osoku mbakandjanga 
Latuyalaka. 

4Kete yambuda tukuku, yambokomo. Andja wambukitakita wulu, waya 
mbalakata. Ewandji wa wedja wambushila wulu. 

5Kete yambulanyema uma le wane wudjashi loko, Ne dia vo wakahediaka 
elembe. Vo watutunaka adjangu, wakalanya sheki ya pundju. 

6Okone mananu kambulanya kete, La wane wudjashi loko wambusuwa, ne dia 
enungu awo. Okone wa la kete wambutshumbama, Paka atoi atu 
mbambutshikala 

7Wanu wʼuyuyu hawuyuyala ntu, Okodi wʼelua wambolengela. Wane 
wakangenangenaka, wukhuma akhumu. 

8Ongenongeno wa ngomo ambushila. Lundju la waku watongenangenaka 
lambukume, La ongenongeno wa losese ambushila. 

9Hawuyono wanu, hawuyimba kimbu. Dinono dia wulu diayuyala ululu le 
anoshi. 

10Usumba wʼufutanu wambulanyema, Luudu tshe lambudihama. Nduku untu 
leya mboto loko. 

11Wambulela lʼesese ne dia wanu kema. Ongenongeno tshe wambukadimo okei, 
Ongenongeno wa la kete wambukume. 

12Elanyelu kambuya lʼusumba, Kuki yambulanyema. 

13Uku atutshikalaka atoi wa mbeli lʼokongo wʼesutshesutshelu ka tahi yʼutamba, 
Ndu uku atutshikalaka atoi wʼelua lamʼatuwumbaka, Osoku mbayutshikala atoi 
wʼantu lʼatei a wedja wa la kete. 

14Atshikadi ako wambuhangohongo wulu, wambimba esambu ne dia 
ongenongeno. Vo wambudja waelu uma lu leke lʼedjelu ne dia wukiwuki wa 
Latuyalaka. 

15Nyu wa lu leke lʼehutwelu ka unya, nyotemole Latuyalaka. Ndu nyu wa lu leke 
lʼedjelu, Nyutumbuli lukumbu la Latuyalaka, Unyashungu wa Isariyele. 

16Shu takuki esambu wa diandu uma lu kuma ka kete vati: Lutumbu layali le 
Untu Ololo. Keli dimi lakati nti: Lambonda la lunyangu! Lambonda la lunyangu! 
Mananu kambuya le mi! Ne dia akesanyi wambutsha lukesu, Akesanyi 
wambutsha lukesu la wulu. 

17Woma wa mamba, wawu la djunga Wambukukungela, we ludjashi la kete! 

18Okone one latulawoka lundju la woma, atutambelaka lu wawu; La one 
latutumbaka uma lu wawu, atutalaka lu djunga. Adidishi wa lʼulungu 
wambudihwama, La atshina wa kete wambusukasuka. 

19Kete yambate palala, Yambudiangana vwa, Yambusutshasutshama wulu. 

20Kete yambusukosuko uku umbidjoki, Yambengengo uku kipoi. Kolo kayo 
kambuyala wutshu ladiku diayo; Yo yamboko, ku hayunela ntu. 

21Lu etena kako, Latuyalaka ayusuya Ului wʼantu weli lʼulungu lʼulungu, Ndu 
khumi ya dikanga ya la kete la kete. 

22Vo wayomotshama kame Uku asi lukanu lu luudu la pika, Wayudihama lu 
lukanu. Ku lʼokongo wa nshi kambi, wayusuyama. 

23Ngondo hukashiya, Unya ayuyala lutshukutshuku; Ne dia Latuyalaka Kanga 
lulimbilimbi ayulela LʼUkungu a Siona ndu la Jerusalema. Ndi ayohetsha 
lutumbu ngaingai la ntundu ka dihangamendi diandi. 

Isaya 25 

Usambu wa Diandu ne Dia Ololo wa Latuyalaka 

1Latuyalaka li, we keli Unyashungu ami. Dimi layukutumbula, layandula 
lukumbu laye, Ne dia we akatshi akambu wa mamba. We akashidiya alaka 
wakayalaki la kolamelu la mete. 

2We ambete usumba tuta dia ave, Ndu ngelu ka wulu elanyelu. Luudu la diulelu 
lʼasi wedja lambuhandjo, Lo haluhikama ntu. 

3Okone wudja a wulu wayukutumbula, La esumba wa wedja wa ngala wayukuka 
woma. 

4We aki eshamelu kʼusi wula, Eshamelu kʼuhumbi lu pa kandi, Ehandelu uma lu 
ngimbi, la dedi uma lu luhaladi. Luwi lʼakanga a ngala leli Uku ngimbi lʼeheli ka 
lukumbu la ngelu, 

5Uku luhaladi lu kete ya wumu, We atukitshakitshaka lundju lʼasi wedja wa 
ngala, Uku atututshaka dedi dia dingi luhaladi; Osoku mbatuyolembohayaka 
akanga a ngala. 

6Lʼukungu one, Latuyalaka Kanga lulimbilimbi ayolongoswela antu tshe dambu 
diʼololo, dambu dia wanu wʼololo, dambu dieli la uhiho, dambu dia wanu 
wambolongoswama ololo. 

7Lʼukungu one, ndi ayulanya ukumbo watukumbaka antu tshe, ee, ukumbo 
watukumbaka wedja tshe. 

8Khumadiondjo, Latuyalaka ambunya nyoi pundju. Ndi ayukitula asoi tshe uma 
lu ashu awo, ndi ayunya wudja andi uma lu sonyi tshe ka la kete; ne dia osoku 
mbata Latuyalaka. 

9Lushi lako, antu wayuta vati: Enda, one eli Unyashungu asu. Shu takukungela, 
dia ndi ntushimbela. Onʼeli Latuyalaka, lakatakungelaka. Tongenengene, tuleki 
ngenangena lu panda kandi. 

10Lunya la Latuyalaka layutshikala lʼukungu one. Moaba ayohotshahotshama lu 
dihuli diandi, uku atohotshahotshamaka adiyu lʼukutu. 

11Ndi ayusimbula anya andi lʼatei antu andi, uku atusimbulaka untu anya dia 
ntsho usali. Keli Latuyalaka ayukitshakitsha utaku awo, la komba yʼanya awo. 

12Ndi ayulanya lungeli lawo la ta, ayulutedia tshe. 

Isaya 26 

Usambu wa Mbekama lu Elamelu ka Latuyalaka 

1Lu lushi loso, antu wayimba usambu one lu kete ya Juda vati: Shu la usumba a 
wulu. Latuyalaka ambutuhikela panda kandi dia ndjala lukumbu la lungeli lasu 
la ta. 

2Nyudihuli asuku, Wudja wʼololo weli la kolamelu woto loko. 

3We atulamaka one lukanga tukanyi Tushikikadi le ye, lu ki kʼuluwanyi, Ne dia 
ndi atukekamaka. 

4Nyekamaki Latuyalaka pundju, Ne dia Latuyalaka Unyashungu keli dive dia 
pundju. 

5Ndi akakitshakitsha antu wakadjase Lu ahuli wa ladiku, lʼusumba wa lʼukungu. 
Ndi akalanya usumba ako, akuhandjula vwa, Ndi akawete ditshu tu. 

6Amenyi fono la ahumbi wayukamela usumba ako La tshina diʼakaka, la tshina 
diʼakaka awo. 

7Mbuka kʼuntu lʼusimbwi keli usimboki. We untu lʼusimbwi, we katolongosolaka 
mbuka kʼuntu ololo. 

8Latuyalaka li, shu tambukukunga lu mbuka ka dumbwelu diaye. Etema asu 
wambulula la saki kʼeuhwelu kaye. 

9Dimi latukukumbulaka lʼutema lʼutshu. Dimi latukuyangaka la lumu lami tshe; 
Ne dia lamʼatuyalaka dumbwelu diaye la kete, Antu wa lʼandja tshe watekaka 
sambu kʼololo. 

10Kuyanga untu a kolo ayuhumo lukulu lʼolo, Ndi hekela dia ndjala untu ololo. 
Ndi ayutshaka kolo ketu lʼatei a wudja wʼusimbwi, La ndi hetawo menda wuki 
wa Latuyalaka. 

11Latuyalaka, lunya laye leli wulu, Keli vo hawulenyi; wayenda saki kaye le 
wudja, wayutshama sonyi. Mete, dja yayutshumba atunyi aye. 

12Latuyalaka, we atutushaka ki, Ne dia kene tshe katututshaka, we 
katutukutshiyakato. 

13Latuyalaka li, we Unyashungu asu, Khumi kina yakatulela, Keli shu 
tatudimulaka paka lukumbu laye lutu. 

14Vo wambuvo, hawulumbi ntu. Vo waya asumbu, hawuyulo ntu. We ambalanya, 
Ambunya euhwelu kawo pundju. 

15Latuyalaka li, we akahamia wudja! We akahamia wudja, we ambutumbwama. 
We akakokola elelu tshe wa wudja. 

16We Latuyalaka, vo wakakuyangi lamʼakiwo la pa. Vo wakakplombe. 
Lamʼakayasuya. 

17Uku atuleiaka kanga diemi La lono lamʼayangandi mbuta, Osoku mbakisu la 
ntundu kaye, we Latuyalaka. 

18Shu takatshu waemi, takatati lono; Keli shu tambuyuta paka lopepe lutu. Shu 
kumbeya nshimbela kete, Ndu asi wedja konembiama. 

19We Latuyalaka, wavo aye wayuyala la lumu, edu awo wayulo. Wane wudjashi 
lu ditshu wewo, wimbi esambu lʼongenongeno ne dia dihohe diaye dieli dihohe 
diʼusasi. We ayukimo usasi dia vo mpeta lu kete yeli la aledi. 

20Nyu wudja ami, nyuyi, nyuyoto lu mvudu yanyu, Nyudihi kuki lʼokongo awo. 
Nyutukuyashe yema Edja ndu kele kambeta. 

21Enda, Latuyalaka uyatumbi uma lu dihuli diandi, Dia ndjusuya wa la kete, ne 
dia kolo yawo. Ndu kete yayushula dikila dia andjakemi, Kete hayushe 
andjakemi nduku yema. 

Isaya 27 

Etshungwelu la Esanganyelu ka Isariyele 

1Lu lushi lako, Latuyalaka ayukimela yombo yandi ya wulu, ya wuki, ayokota 
shimiamba, ului a wuki, wa luwangu, wa ana-ana. Ndi ayudiaka keengandu kako 
katuyalaka lu ashi a waki. 

2Lushi lako kanyimbi usambu ne dia ekambo kʼelua. 

3Dimi Latuyalaka keli ulami ato Dimi layukiloyaka tena tshe. Dimi layukilamaka 
ndu la yanyi ndu lʼutshu, Antu watukukilanya. 

4Dimi kema la kele. Keli naka adungu la atende wayutumba dia ndjondosha, 
Dimi layunela dia ndo la wo, Layatshumba, vo tshe kame. 

5Naka aha osoku, wayangi eshamelu le mi, Wayali la mi ki, Ee, wayali la mi ki. 

6Lu nshi yayayi, Jakoba ayudja ediu. Isariyele ayutundja amonga la alembo, Ku 
vo wayuludia andja lʼelua. 

7Latuyalaka akakomola asi Isariyele, Uku akandakomola wane wakakomola 
uka? Ndi kumbatshela uku Akandatshela wane wakadiaki? 

8Lu mete, kakandasani la wo, kakandawatshanya. Ndi akawatshanya la efufelu 
ka lopepe la wulu uma lʼehutwelu. 

9Kolo ka Jakoba kayudimanyiama. Ku ulua wʼedimanyelu ka kolo kandi ayenama 
okone: Ndi ayete ave tshe wʼediakelu efushi etu, uku pembe, Edja ndu dikishi dia 
WaAshera la difanyelu dia unya hadienama ntu. 

10Usumba waki la lukumbu la wulu wambutshikala hwe, Uku edjaselu 
kambutunama la kambosekama, Uku usui wa shenga. Yana ya ngombe 
yayolekaka adiyu la akatshi, yayetamaka leko. 

11Lamʼayolengela avundja, vo wayuhimbwama, Ku amantu wayuya, 
wayatshumba. Wudja one kema la yimba, Okone one lakatungi huwauka ketshi, 
Ee, one lakatungi huwahumuya lukulu lʼolo. 

12Lu lushi loso, Latuyalaka ayunyinginya elua, uma lʼumamu wa ndjali ka 
Eyufarate pulu ndu lʼokedi wa lʼEdjibitu. Ku nyu, asi Isariyele, nyayusanganyema 
otoi otoi. 

13Ku lushi lako, wayuda pungi ka wuki. Ku waku weli lʼasʼeku la nyoi wa lu kete 
yʼAsuriya la atunami wa lu kete yʼEdjibitu, wayotemola Latuyalaka lʼukungu 
wʼekila, la Jerusalema. 

Isaya 28 

Dianyelu Dia Efarayima 

1Mananu kayali le dembo dia kusu diʼutaku diʼambidjoki wa la Efarayima. Ndu 
le dembo diambolengela, diateteka elengalenga kandi ngaingai. Lʼote wʼukidi 
wʼeteto wa wane watudjoka wanu! 

2Enda, Khum; liondjo eko la ukimanyidi a wuki ndu a wulu, Layuhumanya antu 
la ngala la kete, Uku mvula ka mboko, ngimbi kʼelanyelu, Mvula ka wulu 
katutungaka elula. 



1215 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

3Dembo dia kusu diʼutaku diʼambidjoki wa Efarayima Diayohotshahotshama 
lʼekulu. 

4Dembo diambolengela diateteka elengalenga kandi ngaingai, Dieli lʼote wʼukidi 
wʼeteto, Diayuyala uku ulua a ntundu wambela. Lamʼayena untu ulua ako lu 
lunya landi, ndi ayuwole esadi. 

5Lushi loso, Latuyalaka Kanga lulimbilimbi ayuyala lufule la lutumbu, La dembo 
dia kusu dia dimena le atshikadi wa wudja andi. 

6Ndi ayuyala lumu la sambu kʼololo le one ludjashi lu kiti kʼelumbwelu, Wulu le 
waku watutshanyaka atunyi lu asuku wa ngelu. 

7Keli ndu vo, watusukosukoka la wanu, Watengengoka la dinono dia wulu. 
Elombedi la amvutshi watusukosukoka la dinono dia wulu, Wambolembiama 
tshe la wanu. Vo watengengoka la dinono dia wulu, watungaka lu dienelo. Vo 
watutakanaka lamʼatuwusambulaka akambu. 

8Mesa tshe wambulula too la tuwoki, Nduku hyuli yeli kema diango dia mindu. 

9Akona ayundetsha yimba? Akona ayundulimbitshiya wetshelu? Wane 
wukidishawo awele, Wane wahayoloma? 

10Ambuyala didjangu la diku dia didjangu, didjangu la diku dia didjangu, 
Wetshelu ladiku dia wetshelu, wetshelu ladiku dia wetshelu, Yema lane, yema 
lane. 

11Kema, uma lʼunyo wa kanga dikukuma, La uma lʼoteketa wa kana, 
Mbayoteketa Latuyalaka le wudja one. 

12Ndi akawatela ati: Mumuya kene, Usha one lambolemba mumuya. Dihuli dia 
mumuya ne! Keli vo kunanga mbuka. 

13Okone diui dia Latuyalaka diayuyala le wo: Didjangu ladiku dia didjangu, 
didjangu ladiku dia didjangu; Wetshelu ladiku dia wetshelu, wetshelu ladiku dia 
wetshelu; Yema lane, yema lane. Okone lamʼatawatshu, vo watokokaka akalikali, 
Watowediawediamaka, wundami, wukelekami. 

Wambewula Jerusalema 

14Okone nyu amonyodi watulelaka wudja one wa Jerusalema, Nyulungi diui dia 
Latuyalaka! 

15Nyu nyatutaka nyati; Shu takadji la nyoi sheki, Ndu takukana la Udimu a 
Pengandu. Lamʼayeta sui dia wulu, dio hadiusukana la su, Ne dia shu tambete 
kashi eshamelu kasu, La lukesu elawelu kasu. 

16Diako mbata Khumadioudjo, Latuyalaka ati: Enda, lambukitsha dive etshina 
dia Siona ka shikaa, Dive diedikami ololo, dive dia lu tshuku diʼushinga a wulu, 
dive diushikikami shikaa. One layudiekama huhasahasa dia ndawo. 

17Dimi layete elumbwelu kʼusimbwi ushinga wa mbedika too, La sambu kʼololo 
yediko ya nsimbula. Mvula ka mboko ayulanya edjaselu ka kashi, La ashi 
wayuyala elula lu dihuli diʼeshamelu ka lukesu. 

18Sheki yakanyadji la nyoi yayulanyema. Diukanelu diakanyukana lʼUdimu a 
Pengandu, hadiushikikala. Lamʼayeta fono ka wulu, To kayunyohotshahotsha. 

19Tena tshe diayukietaka, to kayunyundaka, Ne dia to kayetaka pindju tshe, ndu 
la yanyi ndu lʼutshu. Untu tshe layuka lukumu lato, ayudidima la woma. 

20Tangi keko mundumundu, untu heyi nsimbo loko, La dihondo dia nkumba 
tshitshi hadiukuki ndjakumba. 

21Latuyalaka ayunela uku akandatshi lʼukungu a Perazima, Ndi ayumala uku 
akandumala lʼukidi wa Ngibiyona, Ne dia ndi ntsha ulimu andi, ee, ulimu andi wa 
mamba. Dia ndi nshidiya etsha andi, ee, etsha andi wa mamba. 

22Kakiane, nyukimo dionyo, Ekodi watukunyushinganya wulu, Ne dia lakuki 
didjangu diʼelanyelu ka wudja tshe Uma le Khumadiondjo, Latuyalaka Kanga 
lulimbilimbi. 

23Nyuhuke atui, nyuki diui diami! Nyuhukami, nyumani oteketa ami fundu! 

24One latufusaka kete dia mune, Atuyifusaka nshi tshe uka? 

25Lamʼayundushidiya nkamba, ndi hatokomaka ahoho, Hatukaka konde, 
hatuneka epunga wa yelela la komba, La wa menge lu leke lukina, la dikomi 
lʼelelu uka? 

26Unyashungu andi atolombolaka ololo, atuwetshaka. 

27Hawutuwulaka ahoho lʼukanda, Hawutetshetshaka etshimbi wa pusupusu la 
falasa ladiku dia konde dia ndjisusula, Keli watususulaka konde la tshamba, 
watuwulaka ahoho lʼanya. 

28Vo watetshetshaka etshimbi wa pusupusu La falasa la diku diʼepunga ne dia 
mbesusula, Keli epunga hawutulanaka, Ne dia vo hawututetemalaka mbesusula 
nshi tshe. 

29Ndu dikambu ne diambuya uma le Latuyalaka Kanga lulimbilimbi. Alaku andi 
weli mamba, la yimba yandi yeli wuki. 

Isaya 29 

Ariyele la Atunyi Andi 

1Yee! Ariyele, Ariyele; Usumba wakadjashi Davidi! Nyahatanya eleku ladiku 
diʼeleku, Nyuyalaki la nshi ya waki lu tena diayo. 

2Dimi layohenyahenya Ariyele. Tukuku la alelu wayuyala leko, Ku usumba ako 
ayuyala le mi uku Ariyele, 

3Dimi layukudinga lu beke tshe, Layukutshimbia lʼalimbi, layukutshimiya ngeli. 

4We ayukitshakitshama kʼesi, We ayoteketa la diui diʼokoke lu kete. Diui diaye 
diayutumba uma lu kete uku diui diʼedimu, Ku we ayutundja diui okoke uma lu 
ditshu. 

5Efula kʼatunyi aye wayuyala uku efula ka ditshu, La efula kʼantu wa ngala 
wayuyala Uku efula ka puhudi katembamaka la lopepe. Dikambu ne 
diayutshama shashimuya uku mamiya ka su. 

6Latuyalaka Kanga lulimbilimbi ayunyusuya la dikhungula, Edidimelu ka kete, la 
lundju la wuki, Lopepe la wulu la ngimbi ndu la lumbi la dja yadikita. 

7Efula ka wedja tshe wayolo la Ariyele, Ee, waku tshe wayolosha lu lungeli landi 
la ta, Ndu wayohenyahenya, wayuyala uku do, uku enelo ka lʼutshu. 

8Uku atenaka one luka ndjala ale ma lu do, Ku lamʼakashimondi kʼutema hwe, 
Kana uku atonokaka one luka pusa kʼashi lu do, Ku lamʼakashimondi, ku wadi tu. 
Osoku mbayuyala ului wa wedja tshe wayolosha Ukungu a Siona. 

Tshungu la Lukesu lʼIsariyele 

9Nyukashimo, nyuhukusani, Nyudihe ashu, nyuyali tutshungu! Nyudjo, keli aha 
la wanu; Nyusukosuko, keli aha la dinono dia wulu. 

10Latuyalaka ambunyutshulwela lumu la nyuladia djo ya wulu. Ndi kakadihe 
ashu anyu, nyu amvutshi, Ndu ndi akakumbi ete anyu, nyu amenyi wʼakambu 
wahatayi. 

11Enelo kʼakambu ane tshe kambenama le ye, keli uku aui wufundami lu buku 
diumamatanyi akatshi maa lʼelungu, diambuwusha untu leya mbala 
lʼosengosengo vati: Utadiya aui wa loko, ku ndi nkaluya diui ati: Haleyi mbala, 
ne dia dio diambumamatana akatshi maa lʼelungu. 

12Ku vo wambusha untu laheyi mbala buku diako, wambosengasenga vati: 
Utadiya aui weli loko, ku ndi nkaluya diui ati: Haleyi mbala. 

13Ku Khumadiondjo akati ati: Lamʼatusukanaka wudja one le mi, Vo 
watonemiaka lu enyo awo la lu elomo awo. Keli etema awo watuyalaka etali uma 
le mi, La woma watuwumbukaka, weli uku shimu wakaweki le antu. 

14Okone nyulungi, dimi layutate la ntsha ntu Ulimu wa mamba lʼatei a wudja one, 
Ee, ulimu a wuki ndu wa mamba: Yimba yʼakanga a tumba yayulanyema, La ewu 
kʼakanga a bewu kayushisho. 

15Mananu kayali le waku watusheka Sangweyu diawo etali uma le Latuyalaka, 
Ndu le waku watutshaka elimu awo lu udjima, wata vati: Atena na? atulimbitela 
na? 

16Nyu nyatukadimulaka akambu etshulitshuli. Undi, ukingi a puki hatuyalaka la 
kenemo uleki diwumba uka? La engo kakatungama atutaka dia utungi andi ati: 
Ndi kumbeya ntungami? Puki atutaka dia ukingi ato ati: Ndi kema la yimba uka? 

Etshungwelu ka Isariyele 

17Aha yema tshitshe mbambutshikala Dia Lebanona ndjala ekambo kʼelua? Ku 
ekambo kako ndjala uku ukunda? 

18Lu lushi loso, akanga a puki wayuka aui wʼuma lu buku diako Ndu ashu 
wʼakanga a tutshungu wayutshungo uma lu lungi la udjima, wayena ololo. 

19Akanga a memakana wayutamanya ngenangena le Latuyalaka, Ndu asi wula 
lʼatei wʼantu wayongenangena le lʼEkila la Isariyele. 

20Kanga ngala huyala ntu, osoki ayushisho, La waku tshe watulungamelaka kolo, 
wayushila ushiki, 

21Watutakanyaka untu lu aui andi, Watambaka one latemalaka la suku dia ndaka 
antu djunga, La watunganyiyaka untu lʼusimbwi la aui wa lukesu. 

22Diako mbata Latuyalaka, lakatshungula Abarahama, lu dikambu dia luudu la 
Jakoba ati: Jakoba hutshama sonyi ntu, elundji kandi hokolama la dionyo. 

23Ne dia lamʼayena anʼandi Ulimu wʼanya ami lʼatei awo, vo wayukidia lukumbu 
lami, Vo wayutumbula lʼEkila la Jakoba, Wayukaka Unyashungu wa Isariyele 
woma. 

24Wane wakanganelaka lu nyumu yawo, wayukundja ewu, La wane 
wakangungangunaka, wayetawo wetshelu. 

Isaya 30 

Mbekama Edjibitu Eko Anyanya 

1Mananu kayali le ana wʼehedia, mbata Latuyalaka! Vo watuyalaka la sangweyu 
diaha uma le mi. Vo watudjaka sheki yaha la lulangu lami loko. Vo 
watahatanyaka kolo ladiku dia kolo. 

2Vo watutshokaka utsha lʼEdjibitu, Aha mumbulami, dia ntekama wulu wa 
Farayo, La dia ntuyanga eshamelu lu dedi diʼEdjibitu! 

3Okone wulu wa Farayo wayunyutsha sonyi, La eshamelu lu dedi diʼEdjibitu 
ayunyukananya. 

4Kakiane elohe awo weko la Zoana, La atumami awo wakakumi la Hanese. 

5Vo tshe wayutshama sonyi Dikambu dia wudja waheyi mbakimanyia, Kuyanga 
mbakundjiya waho, Keli wambuyala sonyi la wononyi le wo. 

6Enelo lu dikambu dia nyama ya la Nengebe. Vo wataheka ekundji awo ladiku 
dia punda, La diango diawo diʼushinga a wulu ladiku dia kamelo. Vo watetaka lu 
kete yʼohenyohenyo la yʼukiyanu, Lene atetaka tambwe ka wadi la kʼumi, 
Dikhuha la kunga katulimboka. Watutshokaka utsha lu wudja waheyi 
mbakimanyia. 

7Ekimanyelu kʼuma lʼEdjibitu keli anyanya atu. Diako mbakamawole nti: Rahaba 
ludjashi udjasedjase. 

8Uneli kakiane, ufundi akambu ane lu ehasi ka dive la ntundu kawo. Uwasanguli 
lu buku, Dia vo ndjala lu nshi yayayi Uku omenyi wa pundju, 

9Ne dia wudja one weli wudja wʼakanga wʼuhedia. Vo watutaka kashi, 
hawutulungaka elembe wa Latuyalaka. 

10Vo watutelaka amenyi wʼakambu wahatayi vati: Tanyuwaenaki! Ndu 
watutelaka amvutshi vati: Tanyututelaki akambu wʼusimbwi. Nyututelaki paka 
aui wʼoselo, nyutudimbiyaki. 

11Nyangani uma lʼosese, nyetole uma lu mbuka. Nyutunyiya lʼEkila la Isariyele 
uma lu mbuka kasu. 

12Diako mbata lʼEkila la Isariyele okone ati: Ne dia nyu monyolaka diui ne, Ndu 
nyatukitshaka elungamelu lu wengiya la ngala, nyu nyatuwaekamaka, 

13Okone kolo kene kayuyala le nyu Uku etshi kʼeheli kambate elonge, 
kambengama, kutsha mvuto. To kayuto shashimuya uku mamiya kasu. 

14To kayuhandjo vwa uku atuleka puki ka diwumba. Ku hatshikala nduku 
kiengakenga ya mbosa dja, Kuyanga ya ntekola ashi lʼeteko. 

15Khumadiondjo, Latuyalaka, lʼEkila la Isariyele, kakati okone ati: Paka nyu 
nyambukalula, nyambuyakimo le mi, mbayunyushimbamela. Tshikima 
nyambunya ukandukandu, nyambombekama, mbayunyukundja wulu. Nyu 
kumbetawo osoku, 

16Keli nyakati nyati: Kema, shu tayusamanya esadi lu falasa yasu. Uma lu 
dikambu diku, mbayunyutukalula la luwangu. Ku nyu nyati: Shu tayahema lu 
diango diatsho luwangu. Uma lu dikambu diako, mbayudja ndu wane 
wayunyutshanya luwangu. 

17Antu kinunu wayulawo la luhangu lʼuntu otoi, La luhangu lʼantu atanu nyu 
nyayulawo, Edja ndu nyambutshikala uku utamba waki dembela lʼote wʼukungu, 
Uku djimbitelu yʼeuhwelu lu dikuna. 

Daku Dia Ngandji ka Mamba ka Unyashungu le Isariyele 

18Okone Latuyalaka atulangaka nyuhumuya lukulu lʼolo, Ndu atukumbulaka 
nyuka ketshi, Ne dia Latuyalaka keli Unyashungu a sambu kʼololo. Waku tshe 
watulungamelaka le ndi weli la otshoko, 

19Nyu asi Jerusalema wudjashi lu Siona li, nyu hanyuyulela ntu! Mete ndi 
ayunyuhumuya lukulu lʼolo lamʼayunyolomba. Kamʼayunduka, ndi ayunyukela. 

20Kuyanga Khumadiondjo ayunyusha ma dia lutunu la ashi wʼasui, Umbetsha 
anyu hunyusnama ntu, keli ashu anyu wayenaka Umbetsha anyu. 

21Lamʼayunyuyanga mbetola lu lunya la pami kana la lomoso, atui anyu wayuka 
diui uma lʼokongo ati: Mbuka keku, nyokendekende loko! nyokendekende loko! 

22Ku nyu nyayulanya dikishi dianyu diakanyombe la fesa la diakanyombe la 
paunyi. Nyu nyayudianganya betshi diako uku diango dia mindu, nyayuta nyati: 
Nyumo lane. 

23Ndi ayolosha mvula la kete, dia wehu wayunyune ngona, ku mbu ya nde 
yayufulanela la kete. Ndu lʼetena kako, dungalunga dianyu diayolekaka adiyu 
lʼesui a waki. 

24Ku ngombe la punda yatukambaka dikambo, yayolekaka adiyu 
wakawahimbula, wakawumia ololo, wosohanyimi la leho. 

25Tokoko la ekedi wʼashi wayuyala ndu ladiku diʼekungu a waki la akuna wʼetali 
lu lushi layudiakema antu ndu layunyuko tangelu. 

26Usasi a ngondo wayuyala uku usasi a unya. Usasi a unya wayoheta wulu tena 
esambeli, uku yediko yʼusasi wa nshi esambeli lu lushi layomba Latuyalaka puta 
ya wudja andi, layundokonoya wimbo wa dikomoki diawo. 

Elumbwelu ka Latuyalaka le Asi Asuriya 

27Enda, Latuyalaka ambuya uma lʼetali, Kele kandi kayahete uku dja, kayatuto 
dinga. Elomo andi wambulula too lʼududu, La lulimi landi uku dja yadikita. 

28Luwi landi lambuyala uku okedi wambudja elula, Wambukuma pulu ndu lu 
kingu, Dia nyunga wedja la djungo yʼelanyelu, La okodi lu kingu yʼantu dia 
mbanganyiya. 

29Nyu nyayimba usambu uku atunyimbaka lʼutshu wa dambu diʼekila. 
Nyayongenangena lʼutema uku atongenangenaka one latakendakenda lu ekuma 
wa pungu utsha lu dikuna dia Latuyalaka, le Dive dia Isariyele. 

30Keli Latuyalaka ayukia antu diui diandi dia lutumbu. Ndi ayuwaenya lunya 
landi layahulo lʼududu wa kele kandi, la lumbi la dja yadikita, la ngimbi ka wulu 
la mvula ka mboko. 

31Asi Asuriya wayusaka lukumba lu luhangu la Latuyalaka lamʼayundasuya la 
ukalimba andi. 

32Lu ehelenganyelu ka ngomo la sese, mbayakomola Latuyalaka la ukalimba. Ndi 
ayolo la wo la lunya landi la wulu. 

33Ne dia dihuli diʼetshumbelu diambolongoswamaka, ee, dio diakalongoswama 
ne dia khumʼekanga. Dio dieli ohongo la wuki, diuludi dja la kunyi efula. Luwi la 
Latuyalaka layuyitshumba la lumbi la dja uku okedi wa tsho. 

Isaya 31 

Asi Edjibitu Weko Antu Waha Unyashungu 

1Mananu kayali le waku watutshokaka Utsha lʼEdjibitu dia ntuyanga 
ekimanyelu, Watekamaka falasa ndu wayuyasemaka Ne dia efula ka pusupusu 
la wulu wʼambahemi wa falasa. Keli vo hawutendaka utsha le lʼEkila lʼIsariyele, 
Kuyanga nyanga Latuyalaka. 

2Keli ndu ndi eli kanga yimba, ayela elanyelu; Ndi hukadimula aui andi. Keli ndi 
ayunela dia ndo la atshi wa kolo ta, La dia ndosha waku watukimanyiaka wane 
watutshaka kolo. 

3Asi Edjibitu weko antu, vo kema Unyashungu. Falasa yawo yeko paka emunyi, 
aha pundju. Lamʼayusimbula Latuyalaka lunya landi, Ukimanyidi ayudidima, la 
one lakimanyiama, ayoko. Ku vo tshe wayulanyema kame. 

4Okone mbakamvutela Latuyalaka ati: Lamʼatudikitaka tambwe la ona tambwe 
ladiku dia nyama kakayandji, Kuyanga ului wʼelami wʼekoko wayuyihangwela, 
Yo hayuki woma la luhangu lawo, kuyanga ndjamonye, Ne dia efula ka lundju 
lawo. Okoso mbayuhulo Latuyalaka Kanga lulimbilimbi Dia ndjolo ta la Ukungu 
a Siona ndu la dikuna diawo. 

5Uku atudamaka fudu ekeli ayo, Osoku mbayulama Latuyalaka Kanga 
lulimbilimbi Jerusalema. Ndi ayulama, la a nhandja, ayuwumba ayushimbela. 

6Nyu asi Isariyele nyukadimo utsha le one lakanyatombokwela! 

7Lu lushi loso untu tshe ayukadja dikishi diandi dia fesa la dia paunyi 
diakanyayatshela la anya anyu dia ntsha kolo. 

8Asi Asuriya wayudiakema la yombo yaha uma le untu. Ku yombo yako yaha 
yʼuma le untu, yayatshatsha. Vo wayulawo yombo, la elongo awo wʼapami 
wayundama lu fumbi. 

9One latuwekamaka, ayulawolawo la woma, La olohe awo wayudidima la 
ntundu ka dembela, Mbata Latuyalaka lukanga dja yeli lu Siona, La khuka ka dja 
keli lu Jerusalema. 

Isaya 32 

Khumʼekanga kʼOlolo 

1Enda, khumʼekanga ayulela la sambu kʼololo, La ewandji wayolombola antu lu 
akambu wʼusimbwi. 

2Ku untu lʼuntu ayuyala uku eshamelu uma lu lopepe, Uku ukumbo uma lu 
ngimbi, Uku ekedi wʼashi lu kete ya wumu, Ndu uku dedi dia dive dia wuki lʼusui 
watuhekuyaka antu. 

3Ashu a waku watosenaka, hawuyala lungi; La atui a waku watukaka, wayuka 
ololo. 

4Utema wa kanga enginya wayulimbitela yimba, La lulimi la kanga dikukuma 
layeya nteketa esadi. 

5Hawuyeta kanga enginya ntu vati: Kanga lukumu, Kuyanga kanga unyishi ntu 
vati: Kanga lukahu; 

6Ne dia kanga enginya atoteketaka oteketateketa, La utema andi ayuyakimoka 
lu kolo, Dia monyola Latuyalaka lu mvuta kashi lu dikambu diandi, Dia ntshika 
utema wa one leli la ndjala hwe, La nshimba ashi le one luka pusa. 

7Diango diʼulimu dia kanga lukesu dieli loko. Ndi atusanguyaka nanya omenyi 
fono lʼaui wa kashi, Ndu uhumbi pupu lamʼatandi aui wʼololo. 

8Keli kanga lukumu atusanguyaka akambu wa lukumu, La uma lu akambu wa 
lukumu, mbatundushikikalaka. 

Wambewula Amantu wa la Jerusalema 

9Nyu amantu watudjaseka udjasedjase, nyuneli, nyulungi diui diami. Nyu ana 
wʼamantu watuyasemaka, nyuhuke atui. 

10Lʼokongo wa mvula otoi la nshi motshi, Nyu amantu watuyasemaka, 
nyayukanana, Ne dia dikambo diʼelua hadiongona, la dinela diadio hadiuyala. 

11Nyu amantu watudjaseka udjasedjase, nyudidimi. Nyu wane watuyasemaka, 
nyuyali la woma! Nyukululi ahondo, nyuyali etakataka, Nyolote akutu lu kendi 
yanyu. 

12Nyuyakomole lu tulu, Ne dia euhwelu ka dimena diʼekambo la engonelo kʼelua. 

13Adungu la atende wayutumba lu kete ya wudja ami, Ee, ladiku dia mvudu tshe 
yʼongenongeno ndu lʼusumba wʼongenongeno 

14Ne dia luudu la khumʼekanga layutshikala hwe, La usumba a wuki ayutshikala 
tongo tu. Vo wayuyala ahuli wa nyama mbetama. Mangana yayongenangenaka 
loko, Ndu dungalunga diayolela adiyu loko. 

15Enda, ndu Nyuma ka Unyashungu ambutuhulwela uma lʼulungu. Ku usui wa 
shenga ayukadimo ekambo kʼelua La ekambo kʼelua ayuyala uku ukunda. 

16Ku akambu wʼusimbwi ayuyalaka lʼusui wa shenga, La sambu kʼololo 
ayutshikalaka lʼekambo kʼelua. 

17Ulimu wa sambu kʼololo wayuyala lutui tshitshi, La elua ato weli ki la 
elungamelu pundju. 

18Wudja ami wayudjase lu dihuli dia lutui tshitshi, Edjaselu kaha la 
ohenyohenyo, lu edjaselu ka ki. 

19Ukunda ayunyuko lamʼayolo mvula ka mboko, La usumba ayukitshakitshama 
kʼesi. 

20Nyu wane watukaka wehu lʼemamu wʼashi tshe, Nyeko la ongenongeno, ndu 
nyatutshungulaka ngombe la punda. 

Isaya 33 

Latuyalaka Ayela Panda 

1Mananu kayali le ye, we unanyishi laki kunanyema weme! We latohotolaka 
antu diango keli vo kunkohotola. Lamʼayuyushila nanya akina, ku we 
ayulanyema. Ndu lamʼayuyushila mpotola antu diango, Wayukohotola ndu we. 

2We Latuyalaka, utuki ngandji ka mamba; shu takakulungamela. Uyali 
ekimanyelu kasu pindju tshe, Ndu panda kasu lu nshi ya pa. 

3Uma lu lundju la diui diaye mbatulawoka antu. Ndu lamʼatunyunelaka, wedja 
watudianganaka vwa. 

4Ekundji awo wayomotshama uku atomotshamaka eto. Antu wayesusana uku 
atususanaka endjo akatshi. 

5Latuyalaka atumbwamaki, ne dia ndi atudjaseka lʼulungu; Ndi atuludiaka Siona 
la akambu wʼusimbwi la sambu kʼololo. 

6Panda ka mamba, yimba, la ewu, Wayushikikala lu nshi yanyu. Woma wa 
Latuyalaka weli ukundji anyu. 

7Enda, ahuka wuda tukuku lʼandja. Akendji wa ki wulela wulu. 

8Esese wambutshikala anyanya, hawuyeteta loko ntu. Alaka wambulanyema; 
emenyi wambonywama; Untu holemiama ntu. 

9Kete yaya lʼutanda, Lebanona ambukanana, ambolengela. Sharona ambuyala 
uku usui wa shenga. Bashana la Karamele watololoka akatshi. 

10Kakiane layunela, mbata Latuyalaka, Layuyaedia, layutumbwama. 

11Nyu nyayutsho waemi wa puhudi, nyayuta adiyu. Luwi lanyu leli dja 
yayunyutshumba. 

12Antu wayutshumbama, wayuyala uduwu utu, Uku adungu wambokotama, 
wambutshumbama lu dja. 

13Nyu wane weli etali, nyuhukami uku amumutsha. Nyu wane weli suki, 
nyetawo wulu ami! 

14Antu wa kolo wa lu Siona wambuka woma, Amonyodi wa Unyashungu 
wambusaka lukumba. Akona lʼatei asu ukuki mbidjase lasuki la dja yadikita? 
Akona lʼatei asu ukuki mbidjase lasuki la nyumbi ya dja ya pundju? 

15One latokendakendaka lu akambu wʼololo, ndu latoteketaka akambu 
wʼusimbwi; One latuhetshaka waho wa lohotola, One latunyanginyulaka anya 
watukukimela mbu yʼutshu, One latudihaka atui andi Ne dia ndi atukuka 
akambu wʼetshulwelu ka dikila, La one latudihaka ashu andi watukena kolo, 

16Untu ako ayudjase lu ahuli wa ladiku. Ave wa wulu wayuyala lungeli landi la 
ta. Ndi ayulungula ma, ayutanaka ashi tena tshe. 

17Ashu aye wayena khumʼekanga lu dimena diandi. Vo wayena kete lu wuki ayo 
tshe. 

18Utema aye ayukanaka yimba lu akambu wa woma vati: Lendʼeli ufundji? 
Lenʼeli ulungudi wʼelambu? Lendʼeli one lakalaka tangelu? 

19We hayena wudja wa ngala ntu, Wudja wateketa oteketa wahayamani fundu, 
La oteketa wa kana wahayeyi. 

20Endi Siona, usumba wa nshi yasu ya waki yakawashikike! Ashu aye wayena 
Jerusalema, edjaselu ka ki, Luudu la dipema lahembamaki ntu. Lo leko la dikoho 
diahunwamaki pundju, La ekodi wahahimboki. 

21Latuyalaka ayuyala la su leko lu lutumbu. Ekedi a waki la tokoko wayuyala 
leko. Keli watu wa luduka kana mashua a waki haweyi nkuma leko. 

22Latuyalaka keli umbadi asu, keli umbidji asu wʼelembe. Ndi keli khumʼekanga 
kasu, ndi kayutushimbela. 

23Ekodi aye wambotewo. Vo hawuyukimela utamba wa mashua wulu, 
hawuyunanula apema ntu. Ku diango dia dimbu diayukahanyema, Ndu akanga 
wa tshumbi wakose etenyi. 

24Nduku untu ludjashi la Jerusalema ayuta ati: Dimi la kandji! Antu wa leko 
wayudimanyiama kolo yawo. 

Isaya 34 

Kele ka Latuyalaka le Wedja 

1Nyusukani nyu wedja, nyulungi! Nyuhukami, nyu antu! Kete yuki, ndu kene 
tshe katuyalaka loko, Ndu andja la diango tshe diatutumbaka loko, 

2Ne dia kele ka Latuyalaka keko ladiku dia wedja tshe, Ndu ududu andi ladiku 
dia elui awo tshe wʼalimbi. Ndi amtushila ujhiki, ambakimo dia vo ndjakema. 

3Edu wa wavo wayukadjema, wayutumba sulu. Ku ekungu wayolelo la dikila 
diawo. 

4Ului tshe wʼalimbi wa lʼulungu wayuhandjo, Ulungu wayombama uku wombo 
wa mukanda. Ku ului awo tshe wʼalimbi wayoko Uku atololoka dikatshi diʼokodi 
wʼelua, Ndu uku atololoka dikatshi diʼutamba wa fingu. 

5Yombo yami yambeshama la kele lʼulungu. Enda, yo yayuhula ladiku dia Edome, 
Ladiku dia antu wakamadji mananu dia mbalumbuya. 

6Yombo ya Latuyalaka yaya dikila tu. Yo yambukumbama la wata la dikila dia 
ana wʼekoko la dia weumbi wa mbudi, Ndu wata a washu wʼekongo a waumi 
wʼekoko, Ne dia wambudiakela Latuyalaka nyama efula la Bozera, Ndu 
wakudiakela efula lu kete ya Edome. 

7Mangana yayoko kame la yo, Ndu esongo wa ngombe la waumi wa ngombe. Ku 
kete yayomena dikila, Ndu ditshu diayukumbama la wata. 

8Latuyalaka ambosonola lushi lʼesombweyo, La ononyi wa nsombweya Siona. 

9Tokedi ta Edome tayukadimo elangi, La ditshu diayukadimo tsho. Ku wudja 
awo wayutshumbama la dja ya tsho. 

10Dja yako hayudimalaki ndu la yanyi ndu lʼutshu, Dinga diayo diayumbelaka 
pundju. Ku kete yako yayutshikala anyanya lu lolonga la lolonga. Nduku untu 
ayeta loko pundju, pundju. 

11Kumbaka la eku wayuyala akanga ayo, La ekuki la dingwangwa wayudjaseka 
loko. Ndi ayusimbula ushinga wa mbedika ufutanu ayo, Ayuhane okodi dia 
menda elanyelu kayo. 

12Vo wayeta dihangamendi dia lu diulelu, ku nduku otoi; Ku wayeta ndu ewandji, 
ku nduku untu. 

13Atende wayutumba lu mvudu yaki khumi ya dikanga, Ndu adungu la 
ahangulakoi lu tangelu diawo. Leko kayuyala edjaselu ka mbulu la seke dia 
kumbaka. 

14Nyama ya lʼusui wa shenga yayuhumana la laundu La peli yayetana leko. Ee, 
ekukʼa sheka ayumuyaka leko. 

15Tsheketeki yayutsha kefu leko, yayumba ekeli, yayudama, Yo yayuhuhula, 
yayukhukhume tana tayo la tshina diʼahafu. Ndu beki diayusangana leko, wadi 
lʼumi, wadi lʼumi. 

16Nyuyangi buku dia Latuyalaka, nyudiali. Nduku otoi ayuyala kema; Nduku 
layuyala aha la wadi kana aha la umi; Ne dia unyo wa Latuyalaka ambudidjanga. 
Lu yimba yandi, mbambundasanganya. 

17Lunya landi lakawaedikela ahuli lʼokodi, Ku ndi akasonoya ahuli lu kete yako. 
Okone vo wayuyala akanga ayo pundju; Wayudjaseka loko lu lolonga la lolonga. 

Isaya 35 

Lutumbu Layuyala la Siona 

1Usui wa shenga la kete ya wumu wayongenangena. Kete yʼufumbu yayutundja 
mamasongo yato alembo wʼamena. 

2Mamasongo yako yayoto alembo efula. Ku kete yako yayongenangena, yayimba 
esambu wʼongenongeno. Yo yayukundja lutumbu la Lebanona, La dimena dia 
Karamele, ndu dia Sharona. Vo wayena lutumbu la Latuyalaka la dimena dia 
Unyashungu asu. 

3Nyukikitsha anya wa wodu, nyushikike adui wa yekayeka. 

4Nyuteli akanga wʼetema wa woma nyati: Nyukikitali, tanyukaki woma, Nyendi 
Unyashungu anyu lu ndjayi la esombweyo, difutu dia Unyashungu. Ndi ndame 
ayuya, avuyunyushimbela. 

5Ashu wʼakanga a tutshuneu wayosena. La atui wʼakanga a puki wayuka. 

6Akanga a tshumbi wayulimbolimbo uku peli La kanga lumi ayimba esambu. 
Ashi wayufukofuko lʼusui wa shenga, La ekedi wʼashi wayokela lu kete yʼufumbu. 

7Ditshu diaheta diayukadimo uduwa, La kete ya wumu yayukadimo teko diʼashi. 
Seke diaketamaka mbulu diayukadimo landa, Ku adiyu wayukadimo asopo la 
kungu. 

8Mbuka kayuyala leko, osese a wuki wayuweta vati: Osese wʼekila. Wane 
wahatalongoswama haweti loko. Tekeko la akanga a dinginya haweyi mbetola 
utsha loko. Osese ako ayuyala dikambu diʼekilami etu. 

9Nduku tambwe kayuyala leko, Kuyanga nyama ka ngala, yo hayutanema loko. 
Ekilami etu mbayetaka loko. 

10Atshungwami wa Latuyalaka wayukalula, Wayukuma pulu la Siona wayimbi 
esambu. Ku ongenongeno wa pundju wayukumba ete awo. Vo wayutamanya 
ngenangena, Ku okei la tukuku wayushila. 

Isaya 36 

Eyelu ka Ta Dia Senakeribe 
(2 Khum. 18:13-37; 2 Ek. 32:1-19) 

1Lʼeleku ka dikumi lʼanei ka diulelu dia khumʼekanga Hezekiya, Senakeribe, 
khumʼekanga kʼAsuriya, akayi dia ndjolosna esumba tshe wa wulu wa la Juda, ku 
akelembia. 

2Khumʼekanga kʼAsuriya akatumi olombodi kame lʼului a wulu wʼalimbi uma la 
Lakishi utsha la Jerusalema, le khumʼekanga Hezekiya. Olombodi ako akayemala 
lu kungi ka lʼuduwa wa ladiku, lu osese wʼutsha lʼekambo kʼuminyi wʼahendo lu 
alangi. 

3Ku Eliyakima, onʼa Hilikiya, uwandji wa luudu la khumʼekanga, akatshu le ndi 
kame la Shebina, ufundji, la Joa, onʼa Asafu, okondodi wʼekondo. 

4O imbodi wʼului w alimbi akawatela ati: Nyututeli Hezekiya nyati: Khumʼekanga 
ka wuki, khumʼekanga kʼAsuriya kakumbula ati: Akona eli usuko aye? Le na 
ekamiye? 

5Dimi lambukutela nti: Aui wa utata, esangweyu kaye, la wulu aye wa ndo ta, 
weko anyanya. Le na ekamiye, dia we ntombokwelami? 

6Enda, we ambekama ukalimba wʼEdjibitu, lo-kombe lambowele. Lo 
layuhumuya untu tshe layulekama, layutundula lunya landi. Osoku 
mbatutshelaka Farayo, khumʼekanga kʼEdjibitu, antu tshe watuwekamaka. 

7Kana we ayumvutela wati: Shu tatekamaka le Latuyalaka, Unyashungu asu. Keli 
aha lu dikambu diandi mbakahandjula Hezekiya alunga la diakelu, atela asi Juda 
la Jerusalema ati: Kanyo-temolaki lʼediakelu kene? 

8Kakiane, yaka, udji la khumemi, khumʼekanga kʼAsuriya, sheki. Ku dimi 
layukusha falasa nunu pendi, naka we la antu weya mbahema. 

9Ukundi atshanyaye uwandji wuleki tshitshe lʼatei wʼekambi wa khumemi, dia 
mbekama Edjibitu ne dia pusupusu ya ta la ambahemi wa falasa? 

10Undi, dimi lambuya dia ndjulanya wudja one aha la wulu uma le Latuyalaka? 
Latuyalaka kakamvutela ati: Uneli, utolosha wudja one, utulanya. 

11Ku Eliyakima, Shebina la Joa wakatela olombodi ako vati: Tambukosengasenga 
shati: Otekete la ekambi aye lu oteketa wʼArama, ne dia shu mbeyaka. Toteketaki 
la su lʼoteketa wʼasi Juda, ne dia alami wa lukumbu lʼusumba watukuka. 

12Keli olombodi ako akakaluya diui ati: Undi, le khumeye, ndu le ye kakantumi 
khumemi dia ndjunyutela aui ane? Aha le elami ene walama usumba, wayole 
tumi tawo ndu wayono wanyi awo kame la nyu uka? 



1228 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

13Ku olombodi wʼalimbi akemala, akahangohango la diui dia wulu lʼoteketa wʼasi 
Juda ati: Nyuki aui wa khumʼekanga ka wuki, khumʼekanga kʼAsuriya! 

14Khumʼekanga kata ati: Tanyetawoki Hezekiya nyukesa, ne dia ndi heyi 
nyushimbela. 

15Tanyetawoki aui wayunyutela Hezekiya dia nyekamia le Latuyalaka, ati: Mete, 
Latuyalaka ayunyushimbela; usumba one holembiama le khumʼekanga 
kʼAsuriya. 

16Tanyetawoki aui wa Hezekiya, ne dia khumʼekanga kʼAsuriya kata ati: Nyuyi le 
mi, nyuyudji la mi sheki. Ku nyu tshe untu lʼuntu ayole uma lʼekambo kandi 
kʼelua, ndu uma lʼutamba andi wa fingu. La untu lʼuntu ayono ashi uma lʼushima 
andi, 

17edja ndu lamʼayumuya dia ndjunyosa. Ku layutsho la nyu utsha lu kete yufanyi 
la kete yanyu, kete yeli la mbu ya nde la wanu wʼeyuyu, lenʼeli mbu ya nde la 
dikambo diʼelua. 

18Hezekiya tanyudimbiyaki ati: Latuyalaka ayutushimbela. Lʼatei a 
ditemolatemola tshe dia wedja, undi, etemolatemola kemotshi kakahandja 
wudja ato uma lʼanya wa khumʼekanga kʼAsuriya? 

19Ditemolatemola dia Hamata la dia Arapada, lendiʼedio? Lenʼeli ditemolatemola 
dia Sefaravayina? Dio diakatshungula Samariya uma lʼanya ami uka? 

20Lʼatei a ditemolatemola tshe dia wedja one, diakona diakatshungula wudja 
adio uma lʼanya ami, diayutshungula Latuyalaka Jerusalema uma lʼanya ami? 

21Keli vo wakalembohala ki, kumbukaluya nduku diui, ne dia khumʼekanga 
akadjanga ati: Tanyukaluyaki nduku diui. 

22Ku Eliyakima, onʼa Hilikiya, uwandji wa luudu la khumʼekanga, la Shebina, 
ufundji, la Joa, onʼa Asafu, okondodi wʼekondo, wakatshatsha ahondo awo. Vo 
wakayi le Hezekiya wakayuwutela aui uma le Rabishake. 

Isaya 37 

Juda Ambushimbamela Uma le Senakeribe 
(2 Khum. 19:1-37; 2 Ek. 32:20-23) 

1Lamʼakuki Hezekiya aui aso, ndi akatshatsha ahondo andi, akalote akutu, akoto 
lu luudu la Latuyalaka. 

2Ndi akatumi Eliyakima uwandji wa luudu landi, la Shebina, ufundji, la elombedi 
wa dikumanyi, wolotshi akutu utsha le umvutshi Isaya, onʼa Amoza. 

3Ku vo wakatuwutela vati: Okone mbata Hezekiya ati: Lushi lone leli lushi la pa, 
lʼasui, ndu la dionyo; ne dia etena kʼana mbuto ambukuka, keli wulu wa mbauta 
kema. 

4Undu, Latuyalaka, Unyashungu aye, akuki aui wʼolombodi wʼalimbi wakatumi 
khumendi, khumʼekanga kʼAsuriya, dia monyola Unyashungu a lumu. 
Latuyalaka, Unyashungu aye, ayuhangwela ne dia aui wakanduki, undu. Okone 
olombele atshikadi ane Unyashungu. 

5Okone ekambi wa khumʼekanga Hezekiya wakakumi le Isaya. 

6Ku Isaya akawatela ati: Kanyututeli khumenyu nyati: Latuyalaka kata okone ati: 
Tukaki woma dia aui wakayuki, wakantenge ekambi wa khumʼekanga kʼAsuriya. 

7Enda, layukadimula yimba, ku lamʼayunduka kumu, ndi ayukalula utsha 
lakandi. Ndi ayutudiakema la yombo lu wudja andi. 

8Lamʼakuki olombodi wʼalimbi lukumu ati: Khumʼekanga kʼAsuriya ambunela la 
Lakishi, ndi akakalula, akatutana alo la Libina ta. 

9Khumʼekanga kʼAsuriya akuki lukumu ati: Tirihaka, khumʼekanga kʼEtiyopiya, 
uyayi dia ndjolo la ye. Lamʼakanduki lukumu loso, ndi akatumi akendji le 
Hezekiya ati: 

10Kanyututeli Hezekiya, khumʼekanga ka Juda, nyati: Tetawoki Unyashungu aye, 
latuyekamaka, nkudimbiya ati: Jerusalema holembiama le khumʼekanga 
kʼAsuriya. 

11Enda, we akuki uku akatshela khumi ya dikanga yʼAsuriya wedja tshe, uku 
akawashili ushiki, ku we ayuhanda uka? 

12Watshesu wakalanya wedja wa Ngozana, Harana, Rezefu, ndu wʼana wa Edena 
waki la Talasara. Undi, ditemolatemola diawo diakeyi mbashimbela uka? 

13Lendʼeli khumʼekanga ka Hamata, khumʼekanga ka Arapada ndu khumʼekanga 
kʼusumba wa Sefaravayima, khumʼekanga ka Hena ndu khumʼekanga ka Iva? 

14Hezekiya akalungula mukanda uma lʼanya wʼakendji, akawali. Hezekiya 
akatshu la wo lu luudu la Latuyalaka, akatuwufula la ntundu kandi. 

15Ku Hezekiya akalombe Latuyalaka ati: 

16We Latuyalaka Kanga lulimbilimbi, Unyashungu wa Isariyele, ludjashi ladiku 
dia akeruba! We weme keli Unyashungu a waulelu tshe wa la kete, we kakatungi 
ulungu la kete. 

17Latuyalaka li, uhuke tui, umbukeli! We Latuyalaka, udihuli ashu aye, endi! Uki 
aui tshe wa Senakeribe wakandatumi dia nkotenga, we Unyashungu a lumu. 

18Mete, Latuyalaka, khumi ya dikanga yʼAsuriya yambuyalanya wedja tshe ndu 
kete yawo. 

19Vo wakatshumbi ditemolatemola diawo lu dja, ne dia dio diaki paka 
ditemolatemola diakawatshi uma lʼetamba lʼave, diako mbakawadilanya. 

20Latuyalaka li, we Unyashungu asu, utushimbeli kakiane uma lʼanya wa 
Senakeribe, dia waulelu tshe weyi vati: We, weme keli Latuyalaka. 

21Ku Isaya, onʼa Amoza, akatumela Hezekiya diui ati: Latuyalaka, Unyashungu 
wa Isariyele kata ati: Lakuki elombelo kaye dikambu dia Senakeribe, 
khumʼekanga kʼAsuriya. 

22Okone mbakati Latuyalaka lu dikambu diandi ati: Siona, ona umuntu leki 
emuma ambukonyola, ambukosoka. Jerusalema, ona umuntu, 
ambukusukiasukiya ote. 

23Akona akayatenge, akayonyola na? Akayahangwela na? LʼEkila la Isariyele! 

24Lu dikambu diʼekambi aye, mbakayatenge Khumadiondjo. We atuyasemaka 
wati: Uma lʼefula ka pusupusu yami, Mbamumumbela ladiku diʼekungu ene pulu 
ndu la Lebanona. Layokota esasi wuleki etali, la weoto wuleki amena wa loko. 
Dimi layukuma kʼatei a ngamba, lu dihuli diuleki eteto. 

25Dimi lakatshimi teko, lakano ashi uma loko. Dimi layumia ekedi tshe wa 
lʼEdjibitu la dikaka diami. 

26We kumbuka wati: Dimi lambolongosolaka akambu ane, Ndu lambasanguyaka 
umaka nshi yʼedjedja? Kakiane dimi lambukimo wulu wa akambu ane ntshama, 
Dia we nanya esumba wa wulu la mbaete atongo atu. 

27Okone waku wakadjashi loko, Kundjala la wulu, wakuki woma, wakakanana. 
Wakayala uku adiyu wa lu dikambo, Ndu wʼomongela, uku adiyu watomenaka 
lʼelumbi wa mvudu, Ndu uku epunga wahatuli. 

28Dimi mbeyaka edjaselu kaye, eunelu kaye, Eyelu kaye, ndu ududu 
watuyumbukaka. 

29Dimi lakuki dia ududu watuyumbukaka, la dia utaku aye. Okone layukudja 
shingu diami lʼohembe, la okodi ami lu kingu, Ku dimi layukukaluya lu mbuka 
kakayayi. 

30Dikambu ne diayuyala djimbitelu le nyu ati: Lʼeleku kene, nyu nyayolekaka 
diango diatutumbaka aiame, ndu lʼeleku kʼuyuyu pupu. Ku lʼeleku ka satu 
kanyune, kanyuni; kanyune ekodi wʼelua, kanyoleki elua awo. 

31Atshikadi wa lu luudu la Juda wakahandi, wayudja ediu utsha lʼesi, ndu wayoto 
elua ladiku; 



1231 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

32ne dia atshikadi wayutumba uma la Jerusalema, la waku wambuhanda uma 
lʼukungu a Siona. Saki ka Latuyalaka Kanga lulimbilimbi kambutsha dikambu ne. 

33Latuyalaka kata dia khumʼekanga kʼAsuriya ati: Ndi hukuma lʼusumba one, 
kuyanga mbuka pitu yandi loko. Ndi hukuma la engawu loko, kuyanga mbukela 
wumbe wa ta. 

34Ndi ayukalula lu mbuka kakandayi, ku ndi hukuma lʼusumba one, mbata 
Latuyalaka. 

35Dimi layulama usumba one, layushimbela, lu dikambu diami, ndu lu dikambu 
dia ukambi ami Davidi. 

36Ku ondjelo wa Latuyalaka akatumbi, akadiaki asi Asuriya nunu lukama la 
akumi enanei la tanu lu pangu. Ku lamʼaketo antu la pindju, wayendaki, ku vo 
wakayadi edu etu. 

37Ku Senakeribe, khumʼekanga kʼAsuriya, akunela uma lu pangu, akakalula 
utsha lakandi, ku akatudjase la Ninive. 

38Keli lamʼakindi lu ntemola etemolatemola kandi Nisroke lu luudu lato, anʼandi 
wʼapami, Adarameleke la Sharezere, wakayudiaka la yombo. Vo wakalawo utsha 
lu leke la Ararata. Ku onʼandi Esara-Hadona akulela lu dihuli diandi. 

Isaya 38 

Hemo ka Hezekiya 
(2 Khum. 20:1-11; 2 Ek. 32:24-26) 

1Lu nshi sho, Hezekiya akuki kandji, aki lasuki la nyoi. Ku umvutshi Isaya, onʼa 
Amoza, akayi le ndi, akawutela ati: Latuyalaka kata ati: Olongosole luudu laye, 
ne dia we ayuvo, hayuka ntu. 

2Hezekiya akakadimo utsha lʼeheli, akalombe Latuyalaka ati: 

3Latuyalaka li, dimi lambukosengasenga nti: Uho uku akamakendakendaka la 
ntundu kaye lu mete lʼutema wʼusimbwi, ndu uku akamatshaka akambu waki 
ololo lu ashu aye. Hezekiya akaleli wulu. 

4Ku diui dia Latuyalaka diakayi le Isaya ati: 

5Utshu, ututeli Hezekiya wati: Latuyalaka, Unyashungu wa sho Davidi, kata 
okone ati: Lambuka elombelo kaye, lambena asoi aye. Enda, layukahela deku 
dikumi la tanu. 

6Dimi layukutshungula, we la usumba one uma lʼanya wa khumʼekanga 
kʼAsuriya layulamaka usumba one. 

7Enda, djimbitelu nye uma le Latuyalaka, ya we mbeya wati: Ndi ayushidiya diui 
diakandati. 

8Dimi layukaluya dedi, diambutalo ladiku dia bandelu dia Ahaza. Unya lyukalula 
esokosoko yediko ya bandelu dikumi. Ku unya akakalula ekongokongo bandelu 
dikumi uma lene akawaselami. 

9Usambu wa Hezekiya, khumʼekanga ka Juda, lamʼakindi la kandji ndu 
lamʼakandakono one: 

10Dimi lakati nti: Lamʼeki nshi yami ki, Ku lambutsho utsha lʼUdimu a Pengandu. 
Deku diami diambuhimbwama pe! 

11Dimi lakati nti: Dimi halenana la Latuyalaka ntu lu kete ya wasena. Dimi 
handjenana lʼuntu ntu lʼatei a wane weki lʼandja. 

12Edjaselu kami kambunyema uma le mi, Kambembama uku atembamaka luudu 
la dipema lʼulami wʼekoko. Lumu lami lambombama uku atombaka uhumi adiba. 
We ambumpimbula uma lu wimo. Umaka yanyi pulu ndu lʼutshu, we 
ayunkumiya. 

13Dimi lakalembohala edja ndu pindju. We atotetshatetshaka weka ami tshe uku 
tambwe. Umaka yanyi pulu ndu lʼutshu, we ayunkumiya. 

14Lakawanaka uku yengenga, Lakakhumaka akhumu uku kudumba. Dimi 
lakaheko mbalela utsha lʼulungu nti: Khumadiondjo li, lambusuyama, 
unkimanyia! 

15Keli, kakamati na? Ndi akamvutela, Ndame kambutsha dikambu ne. Dimi 
layokendakendaka lʼokei nshi tshe ya lumu lami. 

16We Khumadiondjo, uma lu akambu ane mbeli antu la lumu. Ndu uma lu 
akambu ako tshe, mbeli lumu lʼutema ami. Okone onkonoya, umbete la lumu. 

17Enda, asui ami wambukadimo otshoko le mi. We akangenangena dia mpandja 
lumu lami uma lu diumbu, Ne dia we akakadja kolo yami lʼokongo. 

18Udimu a Pengandu heyi nkutumbula, Nyoi heyi nkandula. Waku watuhuloka 
utsha lu diumbu, Hawutulungamelaka kolamelu yaye ntu. 

19Keli lasena, ee, lasena keya nkandula uku dimi elo. Shi kateyaka nimbitshiya 
anʼandi kolamelu yaye. 

20Latuyalaka ambunshimbela! Okone shu layimbaka esambu la sese Lu luudu la 
Latuyalaka nshi tshe ya lumu lasu. 

21Isaya akati ati: Nyela diombo Jia fingu, wamami Hezekiya lu edada. Ku ndi 
ayokono. 

22Ku Hezekiya akambula ati: Djimbitelu yakona yayumeya nti: Layoto ntu lu 
luudu la Latuyalaka? 

Isaya 39 

Hezekiya Ambulungula Akendji Uma la Babilona 
(2 Khum. 20:12-19; 2 Ek. 32:27-31) 

1Lʼetena kako Merodaka-Baladana, onʼa Baladana, khumʼekanga ka Babilona, 
akatumela Hezekiya mukanda la ushasua, ne dia ndi akuki lukumu ati: Ndi aki la 
kandji, ku ambokouo. 

2Hezekiya akangenangena dia mbalungula. Ndi akawaenya diango diandi 
diʼushinga a wulu diaki lu luudu: fesa, paunyi, diango diʼepumu, iso kʼushinga a 
wulu, ndu luudu landi la diango lia ta, ee, diango tshe diʼongonyi andi. Nduku 
engo kaki lu luudu la Hezekiya, kana kaki lu diulelu diandi, kakindi kumbaenya. 

3Umvutshi Isaya akayi le khumʼekanga Hezekiya, akawumbula ati: Kakakutedi 
antu ane, la uma lendi akawayi na? Hezekiya akûkaluya diui ati: Vo wakayi le ni 
uma lu kete yʼetali, uma la Babilona. 

4Ndi akawumbula ntu ati: Kakawenyi lu luudu laye na? Hezekiya akûkaluya diui 
ati: Vo wakenyi diango tshe dieli lu luudu lami Nduku engo lʼatei a wau-mbelu 
ami kakimi kumbaenya. 

5Isaya akatela Hezekiya ati: Uki diui dia Latuyalaka Kanga lulimbilimbi. 

6Enda etena kukuyala, wayemba diango tshe dieli lu luudu laye, la kene tshe 
kakatakumbedi washo edja ndu elo, utsha la Babilona. Nduku engo kayutshikala, 
mbata Latuyalaka. 

7Vo wayotola ndu ana aye wʼapami wambuyuta, dia ntuwaete elenga lu luudu la 
diulelu la khumʼekanga ka Babilona. 

8Ku Hezekiya akatela Isaya ati: Aui wakati Latuyalaka lʼunyo aye nkukaka Ndi 
akakani yimba ati: Ayuyala eku la lutui tshitshi lu nshi ya lumu lami. 

Isaya 40 

Aui wʼEsambelu ka Unyashungu le Siona 

1Nyusambi wudja ami, nyusambi, mbata Unyashungu anyu. 

2Nyuteli asi Jerusalema aui ololo, Dia nsamba etema awo. Nyuwateli la diui dia 
wulu nyati: Nshi yawo yʼata yambushila, Kolo yawo yambudimanyema. Vo 
wambulungula asui tena pendi uma le Latuyalaka, Ne dia kolo yawo tshe. 

3Nyuhukami diui diahangohango ati: Nyati mbuka ka Latuyalaka lʼusui, 
Nyolongoswele Unyashungu asu osese lʼusui wa shenga. 

4Ekidi tshe wayutediama, La ekungu la akuna tshe wayukitshakitshama, Ahuli 
wʼakote akote wayusimbo, La ahuli wʼafuku afuku wayukitanyiama. 

5Lutumbu la Latuyalaka layenama. Ku antu tshe wayulena kame, Ne dia 
Latuyalaka kambuta osoku. 

6Nyuhukami diui diata ati: Uhangohango! Ku umvutshi akûkaluya diui ati: 
Ahangohangomi na? Antu tshe weli uku adiyu. Dimena diawo tshe dieli uku 
dembo dia lʼusui. 

7Adiyu watumaka, la alembo watoloka Lamʼatuwafufaka Latuyalaka lumu. Mete, 
mete antu uku adiyu mbewo. 

8Adiyu watumaka, la alembo watoloka, Keli diui dia Unyashungu asu 
diatutshikalaka pundju. 

9We umvutshi wa kumu yʼololo lu Siona, Umbeli lʼukungu wʼutali, dia diui diaye 
wulu. We umvutshi wa kumu yʼololo lu Jerusalema, Edia diui, tukaki woma. Uteli 
esumba wa Juda wati: Nyendi Unyashungu anyu. 

10Enda, Khumadiondjo, Latuyalaka uyayi. La lunya landi la wulu, 
mbatundulelaka. Enda, waho andi weko la ndi, La diango dia lukahu diambeta la 
ntundu kandi. 

11Ndi ayuleshaka ekoko andi uku ulami. Ndi ayosa ana wʼekoko lʼanya andi; Ndi 
ayuwakhumbatela lu tulu. Ndi ayolombola wali la tana tawo okoke. 

Unyashungu wa Isariyele, Nduku Ledimi la Ndi 

12Akona akedika ashi lu difuku diʼewambu ka lunya landi, Akedika ulungu 
lʼanana wa pita, Akatshumanya ditshu dia la kete lu mbaka na? Akedika wutshu 
wʼekungu, akahe akuna lu kilo? 

13Akona akedika Nyuma ka Latuyalaka, akawetsha na? 

14Akona akadji la ndi sheki, akawetsha? Afilombola lu mbuka kʼusimbwi? 
Akumanya akambu fundu na? Akawenya mbuka kʼewu na? 

15Enda, wedja wʼantu weko uku dipopo diʼashi lu mbaka. Vo weli uku loseke la 
ditshu ladiku dia kilo. Enda, ndi atediaka wedja wa lʼasenga uku toseke ta ditshu. 

16Etamba tshe wa la Lebanona La nyama tshe ya leko hawukuki ulambu wa 
lutshumba. 

17Wedja tshe weli anyanya la ntundu kandi. Vo weko paka anyanya, nduku engo 
le ndi. 

18La untu akona ayunyedika Unyashungu? La engo kakona kayun fanya la to? 

19Ekishi! utshudi katukitshaka. Utshudi wa paunyi katukikumbaka la paunyi, 
Katutshaka molola ato la fesa. 

20One laha la diango efula ne dia wula andi, Atosonolaka utamba a wulu waheyi 
mboto lumbu. Ndi atuyayangelaka usi ulimu la komba, Dia mbutshela ekishi ka 
heyi nsukasuka. 

21We heyi dikambu diako? We kudiuka? Vo kunkuteladio umakʼetatelu? We 
kudimana fundu umakʼetungelu ka kete? 

22One ludjashi ladiku dia kete Atombolaka ulungu uku dihondo dia shadisadi. 
Ndi atunanulaka uku luudu la dipema dia ndi mbidjase loko. Ku wane 
watudjaseka la kete, watuyalaka uku akata. 

23One lateteka ewandji anyanya, Katunyaka ndu embadi wa la kete dimemo. 

24Vo kumunema, kuyanga mbukama, Ndu etundu awo kema la ediu lu kete. Ndi 
atuwafufaka luwi ku vo watumaka. Ku punganendji atuwaembaka uku adiyu. 

25Akona ayunyombedika la ndi, Dia dimi nfana la ndi? mbata lʼEkila. 

26Nyedia ashu anyu utsha lʼulungu, Nyendi one lakatungi diango ne, 
Latuditundjaka lʼelui adio. Ndi atudietaka dio tshe kumbu. Uma lu wuki wa wulu 
andi, ndu uma lu khudu kandi kʼutamanya, Mbakidio kumpumbama nduku otoi. 

27Okoko wana wataye we Jakoba, Ndu wateketaye we Isariyele wati: Akambu 
ami wambushama uma le Latuyalaka, Ndu elumbwelu kami kambunyema uma 
le Unyashungu ami? 

28We ateyi? We atuki? Unyashungu a pundju, Latuyalaka, Utungi wa kuma ya 
kete, Hatokomoka dimba, hatuhekoka. Nduku untu leya mbedika yimba yandi. 

29Ndi atushaka one lambokomo wulu. Ndi atufudiayaka one lamboko la yimba 
ntshimba wulu. 

30Akenda wʼapami watokomoka, watuhekoka. Ndu elongo wʼapami watukitaka 
huhakavi. 

31Keli wane watukungelaka Latuyalaka, Watuludiamaka la wulu wʼuyuyu. Vo 
watufumboka uku fudu ya pungu. Vo watulawoka, Ku hawuheko, 
watokendakendaka, ku hawokomo. 

Isaya 41 

Daka Dia Unyashungu le Isariyele 

1Nyu asenga, nyolembohali ki la ntundu kami. Antu waludiami la wulu wʼuyuyu, 
wasukani, la watekete. Tusukani kame lu elumbwelu. 

2Akona akatunyiya untu uma lʼehutwelu ka unya, akawete uya le ndi, 
Akukimwela ndu akawete umbuledi a khumi ya dikanga? Ndi akawaete ditshu 
la yombo yandi, Ndu uku adiyu watufumboka la uta andi. 

3Ndi akatawatshanyaka, aketi la ki Lu mbuka kakindi kumbetaka. 

4Akona akatshi dikambu ne, aketi nonga umakʼetatelu? Dimi Latuyalaka, leli 
etatelu, kame la ekumelu, keli ndi. 

5Waku wudjashi lu asenga, watenaka, watukaka woma. Wa la kuma ya kete 
watudidimaka, watuyakaka, watusukanaka. 

6Vo tshe watukimanyanyianaka. Untu lʼuntu atutelaka unyandi ati: Ukikitali! 

7Okone utshudi wʼabaya atukikitshaka utshudi wa paunyi. One latokolongaka la 
uhumo, atukikitshaka one latutshulaka la nyundu, Atutaka dia songa ati: Dio 
diaya dimena! Ndi atudikikitshaka la seti, ne dia dio diatukusukasuka. 

8Keli we ukambi ami Isariyele, Jakoba lakamasonola, diuhu diʼongenyi ami 
Abarahama; 

9We lakamose uma la kuma ya kete, Ndu lakameti uma lu atshuku ayo; 
Lakamatela nti: Ukambi ami mbeye. Dimi lakakosonola, dimi kunkutuna. 

10Tukaki woma, dimi leko la ye. Tuyakiyanyaki, dimi keli Unyashungu aye. Dimi 
layukukikitsha, layukukimanyia, Layukusukela ololo la lunya lami la pami. 

11Enda, waku tshe watukukaka kele, Wayukanana, wayutshama sonyi. Wane 
watolokaka la ye, wayulanyema, wayushila ushiki. 

12We ayuyanga waku wakadjaka la ye lundju, Keli we huwatana. Wane 
watolokaka la ye, wayuyala pudi, wayushila tshe, 

13Ne dia dimi keli Latuyalaka, Unyashungu aye, Latukukimelaka lu lunya laye la 
pami. Dimi latukutelaka nti: Tukaki woma, layukukimanyia. 

14Jakoba, we kanga ohodu, tukaki woma. Ndu nyu asi Isariyele. Dimi 
layunyukimanyia, mbata Latuyalaka, LʼEkila lʼlsariyele, utshungudi anyu. 

15Enda, dimi layukete ohelo wa panga wʼuyuyu. Ku we ayohela ekungu, 
ayekitshakitsha, Ayete akuna efushi etu. 

16We ayafufula, ku lopepe layuwaemba; La punganendji kayadianganya. Ku we 
ayongenangenela Latuyalaka! Ayuyatumbula lu dikambu dia lʼEkila lʼlsariyele. 

17Asi wula la amenyi fono watuyangaka ashi, ku ashi pudi. Weudi awo 
wambuma tu la pusa kʼashi. Dimi Latuyalaka layuwaukela. Dimi Unyashungu wa 
Isariyele haluwaseka. 

18Layutundja ekedi wʼashi uma lʼakuna wʼetali, La teko diʼashi uma lʼekidi. Dimi 
layete usui wa shenga uduwa, La kete ya wumu teko diʼashi. 

19Dimi layutundja etamba wʼesasi, wʼelungu, Wa wuma, la wʼeweli lʼusui wa 
shenga. Dimi layune weoto, eduwula, la esengi, 

20Dia antu mena, mbeya nkana yimba la mana fundu vati: Lunya la Latuyalaka 
mbakatshi akambu ane. LʼEkila lʼlsariyele keli utungi wa akambu ane. 

Unyashungu Ambudja Ditemolatemola Tofefe 

21Nyuyateketele, mbata Latuyalaka. Nyutundja emenyi anyu a wulu, mbata 
khumʼekanga ka Jakoba. 

22Watenya bewu diawo watuteli akambu wayanga ndja. Watusanyia akambu 
wakatshama ntundu Dia shu nkana yimba loko, dia mbeya ekumelu kawo. Naka 
aha osoku, nyututeli akambu wayayi. 

23Nyututeli akambu wayayi, keli teyi shati: Ditemolatemola dia mete mbenyu. 
Nyutshi ololo kana kolo, Dia shu tshe mbuka la mena kame. 

24Enda, nyu nyeko anyanya, ndu ulimu anyu pudi. La one latunyekamaka, eko 
wononyi. 

25Dimi lakunyiya untu omotshi uma la ngelʼa kushi. Ndi ayuya uma lʼehutwelu 
ka unya, Ayetaka lukumbu lami. Ndi ayuya dia ndjohotshahotsha embuledi uku 
loteke, Uku atohotshahotshaka ukingi a puki diwumba. 

26Akona akati dikambu ne umakʼetatelu dia shu dieya, Akona akatutela la 
ntundu dia shu mvuta shati: Mete? Nduku untu lakatutela, Nduku lakatenya, 
nduku lakuki aui anyu. 

27Dimi kakatatela mvutela wa la Siona nti: Vo ane, vo ane! Ndu le Jerusalema nti: 
Dimi lambukutumela dikendji dia kumu yʼololo. 

28Dimi lambenda, ku nduku untu, Nduku untu lʼatei awo eli la yimba ya 
nkaluyami diui lamʼuwambudimi. 

29Enda, vo tshe weli anyanya. Elimu awo nduku engo. Dikishi diawo dieli efufelu 
kʼanyanya. 

Isaya 42 

Ukambi wa Latuyalaka 

1Enda ukambi ami latumusukelaka. Osonami ami, latongenangenaka utema ami. 
Dimi lakawahe lumu lami, Ndi ayutela wedja dia dialelu diʼololo. 

2Ndi huhangohango, hedia diui diandi. Diui diandi hadiukema lʼesese. 

3Ndi hahimbula sopo diakawaminula, hadimi ushinga wa tala, wakatumbi dinga. 
Ndi ayulumbuya la sambu kʼololo. 

4Ndi huheko, huyala la ohodu edja ndu lamʼayundushikike sambu kʼololo la kete. 
Antu wa lʼumamu wa ashi a waki watulungamelaka wetshelu andi. 

5Okone, mbata Unyashungu Latuyalaka, lakatungi ulungu, lakunanula; 
lakasandjula kete la diango dieli loko, latufufaka antu weli loko luwi, ndu 
latushaka wane watokendakendaka loko lumu. 

6Dimi Latuyalaka, lakaketi la esangweyu ka shikaa. Dimi layukukimela lu lunya, 
layukulama, layukete daka le wudja ami, la usasi lu wedia, 

7dia nsenya ashu wʼakanga a tutshungu la ntshungula wane wakandama uma lu 
lukanu la waku wudjashi lʼudjima uma lu difuku diʼasui. 

8Dimi keli Latuyalaka. Oso keli lukumbu lami. Dimi halakimo lutumbu lami le 
ukina, kana nemo diami le dikishi. 

9Enda, akambu wakatama ntundu, wambutshama, lambukutela akambu 
wʼeyuyu. Ntundu vo watatshama, mbamumukutelawo. Diandu le Latuyalaka ne 
dia Etshungwelu kandi ka wuki. 

10Nyimbeli Latuyalaka usambu wʼuyuyu, Nyu wane watetetaka lu ashi a waki, 
ndu wane watudjaseka loko, Nyu asenga la tshe wudjashi loko, Nyuwandulaki 
pulu ndu la kuma ya kete. 

11Usui wa shenga la esumba weli loko, Nyu ngelu yudjashi asi Kedara, wedia aui 
awo. Wane wudjashi la Sela wimbi esambu lʼongenongeno. Wadji waelu 
wʼongenongeno uma lʼete wʼekungu. 

12Watumbulaki Latuyalaka, Wawandulaki lu asenga. 

13Latuyalaka ayunela uku kanga wulu. Ndi ayufudia ngala kandi uku dihuka dia 
wulu. Ndi ayedia diui, ayuhangohango, ayenya atunyi andi wulu andi. 

14Dimi lakatshikala ki edja, Lakalembohala, lakayakimela. Keli kakiane, dimi 
iayuiela uku umuntu latata lono, Layuhetula lakema akemo. 

15Dimi layete ekungu la akuna shenga tshu, Layumia tumbatumba tshe, layete 
ekedi losenga lutu, Layumia eduwa tu. 

16Dimi layolombola akanga a tutshungu lu mbuka kahaweyi, Ee, lu mbuka 
yahaweyi, mbayumalombola. Dimi layukadimnla udjima yanyi la ntundu kawo. 
Ndu layusimbula ahuli wʼakote. Osoku mbayumutsha. Dimi haluwaseka. 

17Waku watekamaka dikishi dia lutshula, Watutelaka dikishi dia lolelola vati: 
Ditemolatemola diasu mbenyu, Wayukalula ekongokongo, wayolombo la sonyi. 

Isariyele Wambusuwa, ne dia Vo Hawulangi Mbekiyama 

18Nyu akanga wa puki, nyuki! Nyu akanga a tutshungu, nyendi, ndu nyosene! 

19Akona eli tshungu, uku ukambi ami? Eli luhuki uku dikendji diamumutuma na? 
Eli tshungu uku unangimi ami? Eli tshungu uku ukambi wa Latuyalaka? 

20We menaka akambu efula, keli we hewo. Atui aye weko hwe, keli we huki. 

21Uma lʼololo wa Latuyalaka mbakandangenangena, Dia mbete olembe wuki la 
uluwanyi. 

22Wudja one mbakawakhumuya diango, mbakawahandjula! Vo tshe 
wambundama lu tulunga, Wambudjama lu mvudu ya kanu. Vo wambuyala uku 
nyama kambundama, Ku nduku untu lakishimbela. Weli uku diango dia lohotola, 
Ku nduku untu lata ati: Nyudikaluya. 

23Akona lʼatei anyu ayuhuke tui lu akambu ane? Akona ayulanga inbahukama La 
mbalunga ne dia etena kayayi? 

24Akona akakimo Jakoba dia ndjala engo ka lohotola, La Isariyele le apotodi, aha 
Latuyalaka? Shu takutshela kolo, konkendakenda lu mbuka yandi, Kunknanyia 
olembe andi. 

25Ndi akatshulwela u ludu wa kele kandi la ngala kandi ka ta. Ndi akadingi la dja, 
keli vo kunimbitela. Ndi akatshumbi, keli vo kunkitsha dikambu ne lʼutema. 

Isaya 43 

Latuyalaka Ndame Keli Utshungudi 

1Latuyalaka lakakutungi, we Jakoba! Ee, lakakukingi uma lu ditshu, we Isariyele, 
kata ati: Tukaki woma, ne dia lakakushimbela. Dimi lakaketi lukumbu laye; lami 
keye. 

2Lamʼayuyetetaka lu ashi, dimi layuyalaka la ye; Ndu lam ayuyutehoka ndjali, yo 
hayukuditsha. Lamʼayuyokendakendaka lu dja, Yo hayukutshumba, kuyanga 
lumbi halukudinga. 

3Dimi leli Latuyalaka, Unyashungu aye, LʼEkila lʼIsariyele, Ushimbedi aye. 
Lambukimo Edjibitu uku etshungwelu kaye, Ndu Etiyopiya la Seba lu dihuli 
diaye. 

4We keli engo ka nemo ndu kʼushinga a wulu lu ashu ami. Dimi latukulangaka, 
Diako mbamumukimo antu lu dihuli diaye, La wedja ne dia lumu laye. 

5Tukaki woma, ne dia dimi leko la ye. Dimi layukaluya diuhu diaye uma 
lʼehutwelu, Ndu layudisanganya uma lʼedjelu. 

6Dimi layutela wa la ngelʼa kushi nti: Nyukimo! Ndu wa la diku dia kushi nti: 
Tanyukimeki! Nyela anʼami wʼapami uma lʼetali, La anʼami wʼamantu uma lu 
kuma ya kete. 

7Nyela untu tshe latetamaka lu lukumbu lami, Ndu lakamatungi ne dia lutumbu 
lami, Lakamakingi, ee, lakamatshi. 

8Nyela akanga a tutshungu weli la ashu, Ndu akanga a puki weli la atui. 

9Wedja tshe wamotshami kame, la antu wasangani. Akona lʼatei awo eya ntutela 
akambu wakatama ntundu? Watundja emenyi awo dia vo nkundja luha. Antu 
wuki, wati vati: Mete kewo. 

10Emenyi ami mbenya, mbata Latuyalaka. Nyu nyeli ekambi ami wakamasonola, 
Dia nyu mbeya, mbetawomi la nimbitela nyati: Dimʼakone. Nduku 
etemolatemola kakiko la ntundu kami. Nduku kene kayuyala lʼokongo ami. 

11Dime keli Latuyalaka. Nduku ushimbedi ukina weko, paka dime. 

12Dimi dime kakanyutela akambu ane, Kakanyushimbela, kakanyenya akambu 
ane, Aha etemolatemola kʼasi wedja keli lʼatei anyu. Nyu nyeli emenyi ami, mbata 
Latuyalaka, Dimi keli Unyashungu. 

13Dimi keli ndi umaka mombokombola. Nduku leya mpotola engo uma lu lunya 
lami. Dimi layukambaka ulimu. Eya nshimbami na? 

14Okone mbata Latuyalaka, Utshungudi anyu, lʼEkila lʼlsariyele, ati: Lu dikambu 
dianyu, mbamumutuma utunyi la Babilona, Ku dimi layalembia. Dielu 
diʼongenongeno diʼasi Kaladiya Diayukadimo dielu dia lunyangu. 

15Dimi leli Latuyalaka, lanyu lʼEkila, Utungi wa Isariyele khumʼekanga kanyu. 

16Latuyalaka ako, katataka osese lu ashi a waki, La mbuka lu ashi a wulu. 

17Ndi katelaka pusupusu la falasa, Alimbi la andoshi wa ta wa wulu. Ndi 
atokoshaka atunyi kame, edja ndu vo wambulanyema, Wambudimala uku 
ushinga wa tala, haweyi munela ntu. 

18Tanyuhoki akambu waketi, Kuyanga nkana yimba lu akambu wʼedjedja. 

19Enda, dimi layanga ntsha dikambu diʼuyuyu, Dio diuyanga ntshama. Undi, nyu 
hanyudieya? Dimi layetsha mbuka lʼusui, la ekedi lʼusui wa shenga. 

20Mbulu la kumbaka ya lʼesui yayuntumbula, Ne dia dimi layutundja ashi lʼusui, 
la ekedi lʼusui wa shenga, Dia mbisha wudja ami, osonami ami. 

21Ee, wudja wakamayatungela dia vo nyanganya lutumbu lami. 

22Keli Jakoba li, we kontemolakami! Isariyele li, we akampeko! 

23We kumbelami elambu wa lutshumba uma lu dungalunga diaye. We 
konemiami la elambu aye. Dimi kunkohenyahenya dikambu dia elambu wa 
lutshumba, Kunkuhekuya dikambu oiʼulambu wa shima. 

24We kunsumbelami diango diʼepumu la falanga, Kuyanga ndutshami la wata 
wʼelambu aye. Keli we akampenyahenya la kolo yaye. We akampekuya la ehedia 
aye. 

25Dimi dime, lu lulangu lami, mbatumudimulaka kolo yaye. Dimi haluho kolo 
yaye. 

26Yaka, tulumbun, uyateketele. Umbuhuli naka we la dikambu dia nyindjama. 

27Lotshetshe laye lakatshi kolo, Ndu embetsha aye wakantshela kolo. 

28Diako mbakamatuni elombodi wʼetemwelo. Lakakimo Jakoba lʼelanyelu, la 
Isariyele lu dionyo. 

Isaya 44 

Latuyalaka Ndame Keli Unyashungu 

1Ukambi ami Jakoba, Isariyele lakamasonola, ulungi! 

2Latuyalaka lakakutungi lʼutema wa nyo, Ndu latukukimanyiaka, kata ati: We 
ukambi ami Jakoba, we Jeshurana lakamasonola, tukaki woma. 

3Dimi layutshulula ashi lu kete yambuma, Layutunga ekedi lu kete yʼufumbu. 
Dimi layutshulwela diuhu diaye lumu lami, La tukanula taye otshoko ami. 

4Vo wayulaka uku adiyu lʼumamu wʼashi, Uku eduwula lʼumamu wʼekedi. 

5Omotshi ayuta ati: Dimi leli la Latuyalaka; Ukina ayuta ati: Lu diuhu dia Jakoba 
kemi. Lʼasatu ayufunda lu ewambu kandi ati: Dimi leko la Latuyalaka; ayuyadja 
lu diuhu dia Isariyele. 

6Latuyalaka, Khumʼekanga ka Isariyele La Utshungudi andi Kanga lulimbilimbi 
kata ati: Dimi leli etatelu ndu ekumelu. Nduku Unyashungu ukina weko paka 
dime. 

7Akona edimi la mi? Eya mvuta akambu wahatayi uku dimi? Ndi awati, 
atulimbitshiya okondo Umakʼetena kakamakitsha wedja wʼedjedja. Ndi atuteli 
akambu wayanga ntshama ndu akambu wahatayi. 

8Tanyukaki woma, tanyudidimaki; dimi kunyenya, Ndu kunyutela dikambu ne 
umaka nshi yʼedjedja uka? Nyu nyeli emenyi ami: Unyashungu ukina weko uku 
dimi? Kema; dimi mbeyaka nti: Nduku dive dikina dieko. 

Eko Enginya Dia Ntemola Dikishi 

9Wane watoselaka dikishi weko dinginya; la dikishi diawo diatuwulangaka 
dieko anyanya. Atemodi wa dikishi weli akanga a tutshungu ndu antu waha la 
yimba; ekumelu kawo eli sonvi. 

10Akona atutshaka etemolatemola kana ekishi ka lolelola, ku hakundji 
ekimanyelu? 

11Enda, wane tshe watukambaka loko, wayutshama sonyi, ndu atshi adio weli 
paka antu. Vo tshe wamote, wemali. Ku vo tshe wayudidima wayutshama sonyi 
kame. 

12Utshudi a mbulu atudjaka luwulu lu akalanga, atulutshulaka la uhumo, 
atulolongosola la lunya landi la wulu. Ndi atukaka ndjala, atokomoka dimba, 
atonoka ashi, atushilaka wulu. 

13Utshudi wʼabaya atedikaka utamba la ushinga, atusangulaka usatu wʼekishi 
loko la di-kalanga, atudjaka tulimbitelu tato la okodi wʼutshimbedi. La kaku, 
mbatu-ndoselaka ekishi kufanyi lʼuntu, dia to ndjalaka lu luudu. 

14Ndi atokotaka esasi, atosonolaka woto kana ulungu, atuweteka dia vo mbula 
lʼatei ukunda. Ndi atuneka usasi, ku mvula yatuwudiaka. 

15Utamba ako atukimanyiaka untu dia mpetsha dja. Ndi atuwunaka kunyi, 
atohetshaka dja, atuyukaka, atukateka ma. Ku ndi atutshaka etemolatemola la 
wo, atukitemolaka, atoselaka ekishi, atukikhusamelaka. 

16Ndi atohetshaka dja la etenyi ka hendi kʼutamba ako. Lu dja yako 
katundufumbaka unatshi, atolekaka, atulutaka, atukaka dja; atutaka ati: Haa! 
haa! Lambuka dja, lambusalanganya dimba. 

17Ku la etenyi ka hendi kutshikadi, ndi atoselaka etemolatemola kemotshi, 
ekishi kandi. Ndi atukikhusamelaka, atukitemolaka, atukilombaka ati: 
Unshimbeli! We keli Unyashungu ami. 

18Vo haweyi, hawukani yimba. Ashu awo wambudihama, hawosene. Etema awo 
wambudihama, haweyi nimbitela akambu wa yimba. 

19Nduku otoi lʼatei awo ayukana yimba; ayuho ati: Lakatshumbi etenyi ka hendi 
kʼutamba one lu dja. Lakakate ma lu dja yawo, lakafumbi unatshi lu akalanga 
awo, lakali? Ku layutsha engo ka wononyi la etenyi kʼutamba kambutshikala? 
Undi, layukhusamela etenyi kene kʼutamba? 

20Ndi atolekaka utuku. Utema andi wa lukesu watuwunganyiyaka. Ndi heyi 
nshimbela utema andi; kana mvuta ati: Aha kashi kene kukimedimi lu lunya lami 
la pami? 

Latuyalaka, Ushimbedi wa Isariyele 

21We Jakoba, Isariyele li, uhoki akambu ane, Ne dia we eko ukambi ami. Dimi 
lakakutungi; ukambi ami mbeye. Isariyele li, dimi halukuhela. 

22Dimi lambunya ehedia aye uku atukumboka lungi; La kolo yaye uku atetaka 
dingi, Ne dia dimi lakakushimbela, Ukaluli le mi, ne dia dimi lakakushimbela. 

23Ulungu li, imbi usambu, Ne dia Latuyalaka kambutsha dikambu ne. Nyu 
ehongo wa la kete, nyuhangohango. Nyu ekungu, ekunda, la etamba tshe weli 
loko, Nyudji dielu diʼongenongeno, Ne dia Latuyalaka akashimbela Jakoba. Ndi 
ayutumbwama lu Isariyele. 

24Latuyalaka, Ushimbedi aye, La one lakakutungi lʼutema a nyo, kata ati: Dimi 
leli Latuyalaka, latutshaka akambu tshe. Dimi dime kakananula ulungu, La dime 
kakasandjula kete, akona akankimanyia? 

25Dime katufutanyaka tulimbitelu ta akanga a kashi. Dime kateteka wetshi 
wʼawulu dipoka. Dimi katukaluyaka akanga a yimba ekongokongo, 
Katukadimulaka yimba yawo enginya. 

26Dime katushikikeka diui diʼukambi ami. Dimi latushidiyaka akambu wahatayi 
watutaka akendji ami. Dimi latutaka dia Jerusalema nti: Antu wayudjase loko; 
La dia esumba wa Juda nti: Vo wayuhikama ntu. Dimi layuluwanya ahuli awo 
wakalana. 

27Dimi katutelaka dingunda nti: Umi; dimi layumia ekedi aye. 

28Dimi katutaka dia Kuro nti: Ndi eli ulami ami wʼekoko. Ndi ayushidiya lulangu 
lami tshe. Ndi ayuta dia Jerusalema ati: Yo yahikami ntu; La dia etemwelo ati: 
Atshina ato wahikami. 

Isaya 45 

Ambusha Kuro Ulimu 

1Okone mbateketa Latuyalaka le Kuro, Lakandakiti iso lʼote, latundukimelaka lu 
lunya la pami Dia nembia wedja weli la ntundu kandi, Ndu dia ntewoka eya wa 
khumi ya dikanga, La dia mbudihwela kuki ne dia yo yatukudihama ati: 

2Dimi layutsho la ntundu kaye, layukitanyia akuna. Layuhandjula kuki yʼehotela, 
la mpimbula tukengiti ta mbulu. 

3Dimi layukushi ukundji wushami La diango diʼushinga a wulu diukhundami; 
Dia we mbeya wati: Dimi keli Latuyalaka, Unyashungu wa Isariyele, latuketaka 
lukumbu laye. 

4Ne dia ngandji kukami ukambi ami Jakoba, Osonami ami Isariyele, 
mbatumuketaka lukumbu laye. Kuyanga we hambeyi, dimi lambukusha 
lukumbu la nemo. 

5Dimi leli Latuyalaka, nduku ukina, Ee, nduku Unyashungu ukina weko. Kuyanga 
we hambeyi, dimi katukukikitshaka, 

6Dia antu wʼuma lʼehutwelu ndu wʼuma lʼedjelu mbeya vati: Nduku Unyashungu 
ukina weko. Dimi leli Latuyalaka, nduku ukina. 

7Dimi katutumaka usasi la udjima. Dimi katelaka ki ndu ohenyohenyo. Dimi, 
Latuyalaka, katutshaka akambu aso tshe. 

Latuyalaka Keli Utungi 



1244 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

8Ulungu alosha sambu kʼololo uma ladiku, Ku wangi wakikedia, kete yadiho dia 
panda nto elua loko, Ndu etshungwelu katumbi uma loko. Dimi Latuyalaka 
katutungaka akambu aso. 

9Mananu kayali le one latamaka lʼUtungi andi! Puki lʼatei a puki ya la kete! 
Diwumba mbeyaka mumbula one ladikinga ati: Akingaye na? La engo 
kukingindi mbeyaka mbutela ati: We kema lʼanya? 

10Mananu kayali le one latumbulaka umbutshi a pami ati: Kakona keye lu 
mbuta? La le umuntu ati: La na atataye lono? 

11Okone mbata Latuyalaka, LʼEkila lʼlsariyele, la Utungi andi, ati: We nangaka 
mumbulami akambu wahatayi? Ndu we nangaka mbidjangelami adjangu 
dikambu diʼana ami, La dikambu diʼulimu wʼanya ami uka? 

12Dimi lakatungi kete, Ndu untu ludjashi ladiku diayo. Dime kakananula ulungu 
lʼanya ami. Dime kakadjangela ului awo tshe adjangu. 

13Dimi lakudia Kuro lu sambu kʼololo, La dimi layukitanyia mbuka yandi tshe. 
Ndi ayuhika usumba ami. Ndi ayutshungula antu ami uma lu fumbi 
utshungulatshungula, Aha la difutu diʼetshungwelu, mbata Latuyalaka Kanga 
lulimbilimbi. 

14Latuyalaka kata okone ati: Ukundji wʼEdjibitu, ongonyi wʼEtiyopiya, Ndu asi 
Seba, antu wʼetali, Wayuya la ntundu kaye, wayuyala waye. Vo wayuya 
wukelekami la molola, wayukuyela, wayukukhusamela, Wayukolemia vati: 
Unyashungu eko la ye. Nduku Unyashungu ukina weko, paka ndi. 

15Mete, we keli Unyashungu latuyasheka, Unyashungu wa Isariyele, Ushimbedi. 

16Asedi wa dikishi tshe wayukanana, Wayutewala, wayolombo la sonyi kame. 

17Keli nyu, asi Isariyele, nyayushimbamela Le Latuyalaka la panda ka pundju, 
pundju. Nyu hanyuhananaki, hanyutshamaki sonyi. 

18Okone mbata Latuyalaka, Lakatungi ulungu (ndi eli Unyashungu!), Lakatungi 
kete, ndu lakayitshi (ndi kakayishikike; Ndi kuyitunga utungatunga, Keli 
akayitungi dia antu mbidjase loko!) kata ati: Di mi keli Latuyalaka, nduku ukina. 

19Dimi konteketa lu usheshe Kana lu dihuli dia udjima dia la kete. Dimi 
kumvutela diuhu dia Jakoba Dia vo nyangami uyangayanga. Dimi Latuyalaka 
latutaka akambu wa mete, Latoteketaka akambu wʼusimbwi. 

Dikishi Dia Babilona la Latuyalaka 

20Nyu wane wakahandi lʼatei wʼasi wedja, Nyomote, nyuyi, nyusukani kame. 
Waku watembaka dikishi diawo diʼetamba, La watolombaka etemolatemola 
kaheyi mbashimbela, kema la yimba. 

21Nyotekete, nyuwaela, walakani kame! Akona akati dikambu ne edjedja? Akona 
akaditeketa lu nshi ya ntundu, aha dimi, Latuyalaka? Nduku Unyashungu ukina 
weko, Dime keli Unyashungu wʼololo la ushimbedi, nduku ukina. 

22Nyu tshe wa la kuma ya la kete, Nyukadimo uya le mi, ku nyayushimbamela, 
Ne dia dime keli Unyashungu, nduku ukina. 

23Dimi lambuyatshiba la diui dia shikaa uma lʼunyo ami, Diaheyi nkalula 
ukalulakalula nti: Adui tshe ayunkhusamela, La nimi tshe yayutshiba dia 
mbekama le mi. 

24Antu wayutaka vati: Samou kʼololo la wulu weko paka le Latuyalaka ndame. 
Antu wayuyakaka le ndi, Keli waku tshe watuwukaka kele, wayutshama sonyi. 

25Tukanula ta Isariyele wayuyindjama, Ndu wayutumbwama le Latuyalaka. 

Isaya 46 

1Dikishi dianyu, Bele la Nebo, diamboko. Nyu nyambudiemba, nyambudiahe 
ladiku dia punda la ngombe. Dio diambuyala ushiko ladiku dia nyama 
yambokomo. 

2Dikishi diako diamboko kame. Dio hadieyi nshimbela wudja. Dio diame 
diambembama utsha lu fumbi. 

3Nyum lukeli, nyu wa lu luudu la Jakoba, Nyu atshikadi tshe wa lu luudu la 
Isariyele. Dimi dime kakanyulamaka lʼetema wʼanyengenyu, kakanyembaka 
umakʼeutwelu kanyu, 

4Edja ndu esumbi anyu. Layunyusukelaka, Edja ndu lamʼayunyuyala esumbi wa 
lukusumbi. Dimi lakanyembe, layunyembe ntu. Dimi layunyusukela, 
layunyushimbela. 

5Akona ayunyumbedika la ndi, Dia dimi mbedima la ndi? Akona ayunyunfanya 
la ndi, Dia dimi la ndi ndjala pupu? 

6Antu mbatutundjaka paunyi uma lu atapa awo, Mbatedikaka fesa lu kilo, 
mbatufutaka utshudi wa paunyi, Dia ndi mbatshela etemolatemola uma loko. Ku 
vo watukikhusamelaka, watukitemolaka. 

7Vo watukiediaka, watukiembaka lu diheka, Ndu watukikitshaka lu dihuli diato, 
Ku to Katutshikalaka leko. To hakieyi nsukasuka. Lamʼatukilelelaka untu, to 
hakieyi mbukaluya diui, Kuyanga mbushimbela uma lu pa kandi. 

8Nyu akanga wʼehedia, nyuho dikambu ne, Nyukani yimba loko, nyudikitsha 
lʼutema. 

9Nyuho akambu waki lu nshi yʼedjedja, Ne dia dimi keli Unyashungu, nduku 
ukina. Dimi keli Unyashungu, nduku ukina lufanyi le mi. 

10Dimi lakataka lʼetatelu akambu wukuyala lʼekumelu, La lu nshi yʼedjedja 
akambu wahatayi. Dimi lambuta nti: Alaka ami wayushikikala, Ku layutsha kene 
tshe kalangami. 

11Dimi laketi pungu uma lʼehutwelu, Untu uma le kete yʼetali, Dia ndjushidiya 
sangweyu diami. Dimi lakati dikambu ne, layudishidiya. Lakadisanguya, 
layuditsha. 

12Nyu wane watukikitshaka etema, Wakangana uma lu panda, nyumbukeli. 

13Dimi lambusukanya etshungwelu kami, To kema etali ntu. Panda kami 
hatshimbatshimba. Dimi layukitsha panda kami lu Siona, Ndu lutumbu lami lu 
Isariyele. 

Isaya 47 

Elumbwelu ka Babilona 

1Babilona li, we usekaseka a umuntu, Ukiti, udjase lʼatei a ditshu. We Kaladiya, 
ona umuntu, udjase lu kete, Aha lu kiti ka diulelu, Ne dia vo hawuyuketa engo 
kʼololo ka dimena ntu. 

2Ose ukanda, oto asami; unya kitambala kaye, Ukululi ahondo aye wʼushinga 
wulu; Utshiki pelohelo lʼandja, uteho kushi weme. 

3We ayuyala utakataka, ayutshama sonyi. Dimi layosomboya, haluhandja nduku 
untu, 

4Mbata Utshungudi asu, lʼEkila la Isariyele, Letawo vati: Latuyalaka Kanga 
lulimbilimbi. 

5We Kaladiya, ona umuntu, utshu, utudjase ki lu udjima, Ne dia vo hawuyuketa 
umbuledi a waulelu ntu. 

6Dimi lakuki wudja ami kele, Lakonyola ukito ami, lakakimo lʼanya aye, We 
kumbauka ketshi. We akasuya esumbi la elimu a wulu. 

7We akataka wati: Dimi layuyalaka umbuledi pundju. We kunama akambu ane 
lʼutema, Kuvanga nkana yimba ne dia ekumelu kawo. 

8Kakiane ulungi dikambu ne, we latuyangenyaugenyaka, We latudjaseka la lutui 
tshitshi, We latutaka lʼutema aye wati: Dimi, nduku ledimi la mi. Dimi handjalaki 
wadi aki udu, kuyanga nshisha anʼami! 

9Keli akambu ane ahendi: Eshishwelu kʼana la wadi aki udu, wayuya le ye 
shashimuya. Kuyanga we la wetshi la ekanga efula, vo wayukuma le ye, 

10Ne dia we akekamaka lu kolo yaye; Akataka wati: Nduku untu lamena! Yimba 
yaye la ewu kaye wakakukesaka. Ku we akataka lʼutema aye wati: Dimi, nduku 
ledimi la mi. 

11Okone kolo kayuya le ye, Ohenyohenyo wayuya le ye. We heya mbutshanya. 
Elanyelu kahayeyi kayuya le ye shashimuya. Ekanga aye haweyi nkishimba. 

12Emali lʼatei wʼekanga aye ndu wʼawulu aye, Watuyutshaka umaka nshi yaye va 
dikenda. Tendi kana vo wayukusha wulu, Kana wayukukimanyia dia mbutsha 
antu woma. 

13We ambuheko nungamela ekimanyelu Uma le ambeyi wʼakambu wa lʼulungu, 
watendaka toto, Watutaka akambu uma lu talelu ta ngondo. Vo wemali, 
wakushimbeli, wakuteli akambu wahatayi. 

14Enda, vo weli uku adiyu; dja yayatshumba. Vo haweyi ndjashimbela uma lu 
lumbi la dja. Dja yako hayukuka untu djuka, Kuyanga nsukana suki la yo. 

15Osoku mbayuyala elanyelu ka waku watukambaka la ye, Waku watukukesaka 
umaka nshi yaye ya dikenda. Vo wayudiangana untu lʼuntu lu dihuli diandi, 
Nduku otoi ayeya nkushimbela. 

Isaya 48 

Ambuhangwela Isariyele Dia Uhedia Awo 

1Nyuhukami, nyu wa lu luudu la Jakoba, Watetamaka lukumbu la Isariyele, Ndu 
wakatumbi uma lu dikila dia Juda, Watutshibaka lu lukumbu la Latuyalaka, 
Watetaka Unyashungu wa Isariyele aha lu mete, kana lu ololo. 

2Vo watuyataka vati: Asi usumba wʼekila mbesu; watekamaka Unyashungu wa 
Isariyele, Letawo vati: Latuyalaka Kanga lulimbilimbi. 

3Umaka nshi yʼedjedja, mbakamataka akambu wahatayi. Vo wakatumbaka uma 
lʼunyo andi. Dimi lakasanyaka, shashimuya mbakamatshaka, Ku vo 
wakashidiyamaka. 

4Dimi mbeyaka nti: We eko kanga utema a wulu. Kingu kaye keko uku luwulu, 
La fumu kaye keko uku ohotela. 

5Diako mbakamakutela akambu ane nshi yʼedjedja. Lakakenyawo ntundu vo 
watayala, we utuyuta wati: Ekishi kami kambatsha. Ekishi kami ka lutshula la ka 
lolelola, mbakadjanga. 

6We akuki akambu ane, ambalimbitela, Undi, we huyala omenyi loko? Umaka 
kakiane dimi layukenya akambu wʼeyuyu, Akambu wushami wakiye kumbeya. 

7Vo wambutumba kakiane, aha lu nshi yʼedjedja. We atawaukaka nduku lushi 
paka elo, We utukuyuta wati: Lambuwaeyaka. 

8We kumbauka, kumbaeya nduku yema, Ee, uma lu nshi yʼedjedja atui aye waki 
khu, Ne dia dimi lakeyi nti: We kuludi too la lukesu, Ndu we aketama uma 
lʼutema wa nyo ati: Kanga uhedia. 

9Ne dia lukumbu lami, mbamumushimba kele kami; Ndu dia lutumbu lami, 
mbamumuyakimela, dimi ntukukudiaka. 

10Dimi lakakutshulula, aha uku atuwutshululaka fesa, Keli lakedika lu khuka 
kʼasui. 

11Ne dia dikambu diami, Ee, ne dia dikambu diami, mbayumutsha akambu ane. 
Ukundi ayonywama lukumbu lami? Dimi hakimo lutumbu lami le untu ukina. 

12Umbukeli, we Jakoba! Ee, we Isariyele lakameti! Dimi dime, keli etatelu ndu 
ekumelu. 

13Lunya lami mbakakitsha tshina dia kete, Lunya lami la pami mbakananula 
ulungu. Lamʼatumuwaetaka, vo watuyakaka esadi. 

14Nyu tshe, nyusangani kame, nyuki! Ekishi kakona lʼatei a ditemolatemola 
dianyu kakati akambu ane? One latulangemaka le Latuyalaka, ayutshela 
Babilona uku alangandi. Ndu lunya landi layuyala wulu le asi Kaladiya. 

15Dimi dime kakateketa; ee, dime kakaweti. Dimi kakawela, ku ndi ayuluwanya 
akambu andi. 

16Nyusukani le mi, nyulungi dikambu ne, Umakʼetatelu dimi konteketa lu 
usheshe. Umakʼetatelu kʼakambu ane, dimi laki lawo. Ku kakiane Khumadioudjo, 
Latuyalaka akantumi, ndu Nyuma kandi. 

17Okone mbata Latuyalaka, Utshungudi aye, lʼEkila la Isariyele ati: Dimi leli 
Latuyalaka, Unyashungu aye, Latuketshaka dia we nduwana. Ndu 
latukolombolaka lu mbuka kahumbaye ntsho. 

18Utunduyala we akalungi elembe ami, Tshiki ki kaye kutuyala utamanya, La 
sambu kaye kʼololo kutuluwana otekoya; 

19Tshiki tukanula taye tutufula uku losenga, La anʼaye wutuyala efula uku seke 
ya lokongo; Tshiki lukumbu laye tutululana, Tutuluhamela uma la ntundu kami. 

20Nyutumbi uma la Babilona, Nyulawo uma lʼatei wʼasi Kaladiya! 
Nyuhangohango nyati: Latuyalaka Akatshungula ukambi andi Jakoba! Nyimbaki 
dikambu ne lʼongenongeno, Nyutaditaka pulu ndu la kuma ya kete. 

21Nyutaki nyati: Vo kumvo la pusa kʼashi Lamʼakandatalombolaka lʼesui wa 
shenga. Ndi akatundjiya ashi uma lu dive, akati dive, Ku ashi wakafukofuko. 

22Latuyalaka kata ati: Ki kema le antu wa kolo. 

Isaya 49 

Isariyele, Ukambi wa Latuyalaka le Wedja 

1Nyulungi, nyu wane wudjashi lu asenga. Nyuhukami, nyu wedja wʼetali. 
Latuyalaka akambeti uma lʼutema wa nyomi, Akambole lukumbu umakʼeutwelu 
kami. 

2Ndi akete unyo ami uku yombo ya diesa. Ndi akankumbi la didjidji dia lunya 
landi; Ndi akambete luhitu la sodi. Ndi akambishe lʼukulu andi a pitu. 

3Ndi akamvutela ati: Isariyele, we keli ukambi ami, Uma le ye 
mbayumutumbwama. 

4Keli dimi lakati nti: Dimi lakakambi ukambakamba. Dimi lakashisha wulu ami 
ushishashisha. Keli dialelu diami diʼololo dieko le Latuyalaka, La difutu diami 
dieko le Unyashungu ami. 

5Latuyalaka akantungi lʼutema wa nyomi, Dia dimi ndjala ukambi andi, Dia 
nkaluya Jakoba le ndi, Ndu dia nsanganya Isariyele la ntundu kandi ntu, Ne dia 
dimi lambolembiama lu ashu wa Latuyalaka, La Unyashungu ami eko wulu ami. 

6Kakiane ndi ambuta ati: Eko dikambu dia tshitshe dia we ndjala ukambi ami, 
Dia mbulula wedja wa Jakoba, La dia nkaluya atshikadi wa Isariyele. Kakiane 
dimi lambukete usasi le asi wedja, Dia we nkumia panda kami lu kuma ya la kete. 

7Okone mbata Latuyalaka, Utshungudi wa Isariyele ndu lʼEkila landi, La one 
latuhetshamaka le wedja, Latuwengaka waengekhu, ukambi wʼambuledi, ati: 
Khumi ya dikanga la ewandji wayukena, wayunela. Vo wayotemola Latuyalaka 
leli la kolamelu, Ee, lʼEkila la Isariyele, lakakosonola. 

Ambulaka Dia Mbulula Siona 

8Okone mbata Latuyalaka ati: Lʼetena ka ngandji kami kayumukukaluya diui, 
Ndu lu lushi la panda mbakamakukimanyia. Dimi layukulama ndu 
layukushikike, Dia we mbidja la wudja sheki, Dia we mbulula luhanga, Ndu dia 
nkahanya ahuli wakalana; 

9Dia we mvutela asi lukanu wati: Nyutumbi; La wane wudjashi lʼudjima wati: 
Nyutumbi lʼusasi. Vo hawuhumba ma lu mbuka, Ne dia wayutatanaka mbu ya 
nde lʼete wʼakuna. 

10Vo hawuyala la ndjala kuyanga pusa kʼashi; Yanyi hayuwahetela wulu, Ne dia 
one latuwaukaka ketshi ayalombola, Ee, ayalombola lʼumamu wa teko diʼashi. 

11Dimi layete ekungu ami tshe mbuka, Ndu layukitanyia esese ami. 

12Enda, vo wayuya uma lʼetali: Amotshi uma la ngelʼa kushi, Ndu uma lʼedjelu ka 
unya, La akina uma lu kete ya Sinime. 

13Ulungu, ongenengene; kete imbi usambu wʼongenongeno; Ekungu, nyudji 
dielu diʼongenongeno! Ne dia Latuyalaka ambusamba wudja andi, Ndu ayuka 
emenyi fono andi ketshi. 

14Keli Siona akataka ati: Latuyalaka ambonseka Khumadiondjo ambumbuhela. 

15Wali mbeyaka mbuhela ona lalomiandi? Umbutshi huki onʼandi lakanduti 
ketshi uka? Vo mbeyaka mbuhela undu, keli dimi haleyi nkuhela. 

16Enda, lambufunda lukumbu laye lu anya ami, Peli dia usumba aye ndjalaka 
nshi tshe la ntundu kami. 

17Anʼaye watusamanyaka lʼulimu. Wane wakakulanyaka la wakakuhandjulaka, 
Wayumo uma lʼatei aye. 

18Edia ashu aye, endi lʼutshimba. We henyi vo tshe wambomota kame, wambuya 
uya le ye: Uku wemi la lumu! mbata Latuyalaka, We ayuyalotshawo uku 
elengalenga. We ayuyakelekawo uku atolotaka Usekaseka a umuntu layanga 
ntshukama. 

19Umaka kakiane, Antu aye wayuyala pika lu ahuli wakalanyema Ndu wakayala 
atongo atu lu wudja aye. Ndu wane wakakomenaka esudia, wayangana etali. 

20Anʼaye wakuto lu fumbi, wayuyukutela vati: Dihuli diemi, diambotekoya pika, 
Unyangeli dihuli diayukuka dimi mbidjase. 

21Ku we, Siona, ayuta lʼutema aye wati: Akambelawo na? Ne dia dimi lakashisha 
anʼami, lakatshikala uku ekumba; Lakayala fumbi ndu yekeko, ku akona 
akawaudia? Dimi lakatshikala dime; ku ana ane, uma lendi akiwo? 

22Khumadiondjo, Latuyalaka kakati okone ati: Enda, layedia lunya lami utsha le 
wedja, Layuhane ekuhu kami ka koi utsha le antu. Ku vo wayuya la anʼaye 
wʼapami lʼanya awo, Wayemba anʼaye wʼamantu lu aheka. 

23Khumi ya dikanga la wadiewo wayukuleshaka. Vo wayokole dundji diawo la 
kete, wayukotemola; Wayolombola ditshu diʼuma lu akaka aye. Ku we ayeya 
wati: Dimi keli Latuyalaka, Ne dia wane watunkungelaka, hawutshama sonyi. 

24Untu mbeyaka mpotola engo ka dimbu uma le kanga wulu? Kana ntshungula 
fumbi uma le kanga ngala uka? 

25Elu, mbata Latuyalaka, Fumbi yakandama le kanga wulu, mbeyaka 
ntshungwama, La engo ka dimbu kakose kanga ngala, mbeyaka mpotwama; Ne 
dia dimi layolo la wane watukoloshaka, Ndu dimi layushimbela anʼaye. 

26Dimi layuleshaka wane watukusuyaka emunyi awo hita. Ndu vo wayono dikila 
diawo hita, Wayudidjo uku wanu wʼuyuyu. Ku antu tshe wayeta vati: Dimi keli 
Latuyalaka, Ushimbedi aye, Utshungudi aye, Kanga Wulu la Jakoba. 

Isaya 50 

Latuyalaka Nkimanyiaka Wane Watuwekamaka 

1Latuyalaka kambula okone ati: Lendʼeli mukanda wa ndjaka diwala, 
wakamaseke nyengenyu? Kuyanga lʼatei a wane wunkuli abasa, Le akona 
akamanyusundja le ndi? Enda, nyu nyakatshanyema ne dia ehedia anyu, Ndu 
nyengenyu akasekama ne dia kolo yanyu. 

2Lamʼakamayi, dikambu kuna diakimi kuntana nduku untu? Lamʼakameti, 
dikambu kuna diaki untu kunkaluyami diui? Undi, lunya lami mundumundu 
mbelo, Mbahalakuki mbatshungula? Dimi kema la wulu wa mbashimbela uka? 
Enda, la luhangu lami mbamumumia ashi a waki, Mbamumukadimula ekedi 
shenga. Nsi yawo yayuvo la pusa kʼashi. Yo yayuyala sulu, ne dia kema ashi. 

3Dimi layolotsha ulungu udjima a tshududu, Ndu layukumba ulangitshi wa 
dikutu. 

4Khumadiondjo, Latuyalaka lambumbisha lulimi lʼuluwanyi La dimi mbeya 
ndakanya one lambokomo, Atumbetulaka pindju tshe, Atudihulaka atui ami dia 
vo mbuka ololo. 

5Khumadiondjo, Latuyalaka akandjihula atui. Dimi kumbuhedia, kuyanga 
nkalula ekongokongo. 

6Dimi lakalungi okongo le wane wakankomolaka, La luwanga le wane 
wakambikulaka ndedu. Dimi kuminya elundji kami uma lu sonyi, La uma lu soi 
yakawampongwelaka. 

7Khumadiondjo, Latuyalaka atunkimanyiaka, Diako mbahamatukandakandaka, 
Mbatumukikitshaka elundji kami uku dive. Dimi mbeyaka nti: Halutshama 
sonyi. 

8One latunyindjaka, eko suki. Akona ama la mi na? ndi atumbi, temali kame! 
Akona eli utunyi ami? ndi asukani! 

9Enda, Khumadiondjo, Latuyalaka atunkimanyiaka. Akona avumbidja mananu? 
Enda, vo wayolemba uku emusu wʼahondo, ku wediya ayuwale. 

10Untu tshe lʼatei anyu latukaka Latuyalaka woma, Alungi diui diʼukambi andi. 
La one tshe latokendakendaka lu udjima, aha lʼusasi, Aʼungameli lu lukumbu la 
Latuyalaka, ekami Unyashungu andi. 

11Enda, nyu tshe wahetsha dja ndu wakime ewa, Nyokendekende lu dja la lu ewa 
wakanyahetsha. Uma lu lunya lami, mbayukuma dikambu ne le nyu. Nyu 
nyayetama lʼatei wʼasui. 

Isaya 51 

Aui wa Nsamba Siona 

1Nyumbukeli, nyu wane watuyelaka sambu kʼololo, Watuyangaka Latuyalaka. 
Nyendi dive lene akanyaselama, Ndu wuku wa difuku lene akanyosama. 

2Nyendi shenyu Abarahama, ndu Sara lakanyuti, Ne dia ndi ndame kakameti. 
Dimi lakotshokola, lakufudia. 

3Latuyaʼaka ambusamba Siona, Ndi ambukanela ahuli tshe wakalana loko. Ndi 
ambukadimula shenga yayo uku Edena, Ndu ahuli wʼanyanya uku ekambo ka 
Latuyalaka. Ongenongeno a wuki ndu wa mamba wayutanema lʼatei ayo, Ndu 
eukelu ka lusaka la embelu kʼesambu. 

4Nyu antu ami, nyuhukami, Nyu wudja ami, nyumbisha lutui, Ne dia olembe 
ayutumba uma le mi, La dimi layushikike olembe ami. Dia vo ndjala usasi wʼantu. 

5Sambu kami kʼololo keko suki, panda kami kutsha ntumba, Ku anya ami 
wayulumbuya wedja. Asenga wayunkungela, wayekama lu lunya lami. 

6Nyedia ashu utsha lʼulungu, Ndu nyuhuluya ashu utsha la kete. Ulungu 
ayunyema uku dinga. Kete yayoko uku umusu wa dihondo. La wane 
watudjaseka loko wayuvo uku tshingu. Keli panda kami kayutshikalaka pundju, 
La sambu kami kʼololo huyala lʼekumelu. 

7Nyu ambeyi wʼakambu wʼololo, Nyu wane watudjaka olembe ami lʼutema 
nyuhukami. Tanyukaki dionyo diʼantu woma, Ndu tanyudidimaki 
lamʼanyotengawo. 

8Wediya ayuwale uku atuwolekaka ahondo. Tumumbu tayuwale uku atutoleka 
ahondo wa diosa. Keli ololo ami ayutshikalaka pundju, La panda kayuyalaka lu 
nonga tshe. 

9We lunya la Latuyalaka, emo, emo, ukikitali, Uku akayemoka nshi ya ntundu, lu 
nonga yʼedjedja! Aha we kakatshatsha Rahaba, kakatundutunduya shimiamba? 

10Aha we kakumia ashi wʼangundu, Kakati osese lʼuduwa dia atshungwami 
mbeta? 

11Atshungwami wa Latuvalaka wayukalula, Wayuya la Siona wayimbi esambu. 
Ongenongeno wa pundju wayulula lʼetema awo, Wayomgenangena utamanya. 
Okei ia akhumu wayumo etali uma le wo. 

12Dimi dime katukusambaka. We na, dia we mbuka untu lukuvo woma, La ona 
untu lufanyi lʼadiyu? 

13Ukundi ambuyuhela Latuyalaka, Utungi aye, Lakananula ulungu ndu lakahike 
atshina wa kete. Ku we ndjidimaka nshi tshe ne dia ngala kʼutunyi aye, Ne dia 
ndi nangaka nkudiaka! Kakona kayundeya ntsha la ngala kandi? 

14One lambukututala la wutshu ayutshungo esadi; Ndi havu, hoto lu diumbu, 
huhumba mbu ya nde. 

15Dimi keli Latuyalaka, Unyashungu aye, Latusutshasutshaka ashi a waki dia 
asukhu ndjikita. Mete, Latuyalaka Kanga lulimbilimbi keli lukumbu landi. 

16Dimi lambudja aui lʼunyo aye, Lambukukumba la dedi dia lunya lami, Dia 
nanula ulungu wʼuyuyu la mpika atshina lu kete yʼuyuyu, Ndu dia mvutela Siona 
nti: We eko wudja ami. 

17We Jerusalema, eto, eto, uneli! We akano dikoho dia kele ka Latuyalakaa Uma 
lu lunya landi. We akano dikoho dia yimba ntshimba tshe ndu ditshi. 

18Lʼatei ana apami tshe wakanduti, Nduku untu ayeya mbolombola. Lʼatei ana 
apami tshe wakandudia, Nduku untu ayeya mbukimela lu lunya. 

19Akambu ane ahendi wambukunda, ayukulela na? Ohenyohenyo la elanyelu, 
ndjala ka kasha la yombo. Ayukusamba na? 

20Anʼaye wʼapami wamboko la yimba ntshimba, Wambetama lʼesese, uku peli 
kambundama lʼotei. Vo wambuludiama too la kele ka Latuyalaka, Ndu la luhangu 
la Unyashungu aye. 

21Okone ulungi, we omenyi fono, latudjoka aha la wanu. 

22Okone mbata Khumeye Latuyalaka, Unyashungu aye, Latoteketelaka wudja 
andi ati: Enda, lambunya dikoho dia yimba ntshimba uma lu lunya laye, Ee, 
dikoho dia kele kami. We hudino ntu! 

23Layudikitsha lu anya a waku watukusuyaka; Watukutelaka vati: Ukututali, Keli 
shu teti ladiku diʼokongo aye. We akete okongo aye uku kete, Ee, uku osese 
wʼambetshetshi mbetaka. 

Isaya 52 

Unyashungu Ambutshungula Isariyele Uma lu Fumbi 

1We Siona eto, eto, uyakikitsha! Jerusalema li, usumba wʼekila, Olote ahondo aye 
wʼamena! Umaka kakiane, nduku osendji, Kana untu laki kumbahema uhekeli 
layukuma le ye. 

2We Jerusalema, uyaombe ditshu, udjase! We fumbi, ona umuntu a Siona, 
uyakelekuli ekodi lu kingu! 

3Latuyalaka kata okone ati: Nyu nyakakahema ukahemakahema, 
nyayutshungwama aha la falanga, 

4ne dia Khumadiondjo, Latuyalaka kata okone ati: Lu nshi ya ntundu, wudja ami 
wakatshu lʼEdjibitu dia ntudjase leko. Ku lʼokongo diku, asi Asuriya wakayasuya 
usuyasuya. 

5Ku kakiane, atshami na? mbata Latuyalaka. Wudja ami wakosama 
wosamosama? Ambuledi awo watuhangohangoka, la lukumbu lami 
latonywamaka nshi tshe, mbata Latuyalaka. 

6Okone wudja ami wayeya lukumbu lami. Lu lushi layumoteketa, vo wayeya vati: 
Dimi oso. 

7Ndi amena weli ekulu wʼomembi wa kumu yʼololo lʼekungu li! Ee, dikendji 
diatudianganyaka lukumu la ki, Latelaka kumu yʼololo, diatudianganyaka 
lukumu la panda, Diatutelaka Siona ati: Unyashungu aye uleli! 

8Alami aye wayudja dielu diʼongenongeno. Vo wayedia aui awo, wayimba e 
sambu kame; Ne dia vo wayenana la Latuyalaka Lamʼakalulandi lu Siona. 

9Nyu ahuli wakalana wa Jerusalema, Nyudji dielu diʼongenongeno kame, Ne dia 
Latuyalaka ambusamba wudja andi, Ambushimbela Jerusalema. 

10Latuyalaka akakumbula dihondo lu lunya landi lʼekila, Akalusunula la ntundu 
ka wedja tshe. Ku kuma tshe ya la kete yambena panda ka Unyashungu asu. 

11Nyuneli, nyuneli, nyumo uma lane. Nyu wane watembaka puki yʼekila ya 
Latuyalaka, Nyuyaedia; tanyunandaki engo ka mindu. Nyutumbi uma la 
Babilona. 

12Tanyunelaki shashimuya kuyanga ndawo lulawo, Ne dia Latuyalaka ayutsho 
la ntundu kanyu, Ee, Unyashungu wa Isariyele ayudihela lʼokongo anyu. 

Sui Dia Ukambi wa Latuyalaka 

13Enda, ukambi ami ayongona. Ndi ayumbuela, ayediama, ayumbiyama otekoya, 

14Wunu wakandayala engo ka wononyi le antu, Lamʼakakadimo elundji kandi 
Ndu lamʼakatshikitana dimba diandi la alimba wʼantu uma lʼasui. 

15Wuhu ako mbayunduyala engo ka mamba le wedja efula, Khumi ya dikanga 
wayudiha enyo la ntundu kandi, Ne dia vo wayena kene kakiwo kumbasanyia, 
Wayulimbitela kene kakiwo kumbuka. 

Isaya 53 

1Akona eya mbetawo aui wakatuki? Lunya la Latuyalaka lambenama le na? 

2Ukambi ako akuli la ntundu kandi uku dimonga dia wodu, Uku teketa lu kete ya 
wumu. Lamʼatutuwenaka, ndi kema la elundji ka dimena Kana dimba dia 
lonyengo dia shu mbulanga. 

3Ndi akonywama, akasekama le antu, Akayala omenyi fono, akekela asui. Antu 
wakawushelaka dundji. Ndi akonywama, shu kumbolemia. 

4Mete, ndi akatembela asui asu. Akatutshwela la nyangu yasu. Keli shu takukani 
shati: Usuyami, Uhumwami, okomwami uma le Unyashungu. 

5Keli ndi akahumo ne dia kolo yasu, Akakomwama ne dia ehedia asu. Mete, ndi 
akasuwi dia shu ndjala kukeli, Akakomwama dia shu nkono. 

6Shu tshe takanganela uku ekoko, Takatshu untu lʼuntu lu mbuka kandi. Ku 
Latuyalaka akawahela kolo yasu shu tshe. 

7Ndi akahenyahenyama, akasuyama, Keli ndi kumvuta diui. Uku 
atolombwamaka onʼokoko utsha lʼediakelu, Uku atolembohalaka okoko La 
ntundu kʼahimbudi wa diosa, Osoku mbakindi kundjihula unyo. 

8Lu asui la dialelu, mbakandanyema. Akona lʼatei a lolonga landi etawo ati: Ndi 
akakomwama ndu akanyema uma lu kete ya wasena, Ne dia kolo ya wudja ami? 

9Kuyanga ndi kuntsha dikambu diako kana ndjala la aui wa lukesu lʼunyo andi 
Wakutshela diumbu kame lʼantu wa kolo. Ndu la kanga ongonyi, lamʼakandavu. 

10Keli Latuyalaka aketawo mbenya pa la asui. Lamʼakimondi lumu landi ulambu 
ne dia kolo, Ndi ayena tukanula, ndu ayufudia nshi yandi. Ku ulimu wa 
Latuyalaka wayuluwana lu anya andi. 

11Lamʼeyena ukambi ami wʼololo Elua wa ulimu wa lumu landi, ndi 
ayongenangena. Uma lu ndjalimbitela kandi mbayunduyindja antu efula, Ndu 
mbayunduwaembela kolo yawo. 

12Okone dimi layuwusha etenyi kandi pupu la antu a waki. Ku ndi ayukahana la 
antu a wulu diango dia dimbu, Ne dia ndi akakimo lumu landi lu nyoi, Akalema 
kame wʼantu wa kolo. Ndi akembela antu efula kolo yawo, Akateketela akanga 
wʼenungu. 

Isaya 54 

Ngandji ka Pundju ka Latuyalaka le Isariyele 

1We ekumba, laki kumbuta ona, laki kuntsho diemi, Uhangohango 
lʼongenongeno, Ne dia osekami ayuleka one lutshukami mbuta ana efula. 

2Okokole luudu laye la dipema. Unanule apema wa mvudu yaye, tuhekoki. 
Utaluli ekodi ndu ushikike dikoho dia luudu laye, 

3Ne dia ayudiangana lu lunya la pami Ndu lu lunya la lomoso. Tukanula taye 
tayulela wedja Ndu wayululanela lu esumba wa hwe. 

4Tukaki woma, ne dia we huvo sonyi. Tukananaki, ne dia we hutshama sonyi. 
Keli we ayuhela sonyi ya lu nshi yaye yʼusekaseka. We huho lotengo 
lakawakotengaka lamʼakiye wadi aki udu. 

5Utungi aye keli umeye. Lukumbu landi eli Latuyalaka Kanga lulimbilimbi. 
LʼEkila la Isariyele keli Utshungudi aye. Ndi ambetama ati: Unyashungu a kete 
tshe. 

6Latuyalaka, Unyashungu aye, kata ati: Dimi lambuketa ntu uku umuntu 
lakasekama, Leli la lunyangu lʼutema, Uku wadi lakawasukula eki usekaseka. 

7Etenyi ka tshitshe kakamakoseke, Keli layukukaluya la ketshi ka mamba. 

8Lʼetena ka tshitshe kakimi la kele, Dimi lakakushe elundji kami. Keli uma lu 
ngandji kami ka pundju, mbayumukul a ketshi, Mbata Latuyalaka, Utshungudi 
aye. 

9Dikambu ne diambufana la nshi ya Noa le mi. Uku akamatshibi lu nshi ya Noa 
nti: Ashi hawukukanelaki ntu ladiku dia kete. Osoku mbatshibami nti: Dimi 
hakukaki kele, hakuhangwelaki ntu. 

10Kuyanga ekungu kumoka kana akuna kosekoka, Ngandji kami ka shikaa 
hamoki uma le ye. La daka diami dia ki hasekoki, Mbata Latuyalaka, latukukaka 
ketshi. 

11Isariyele li, we usuyami, lakahenyahenyamaka Ndu laki kunsambema, Ulungi, 
dimi layudja ave aye lu alangi wʼamena! Layuhika atshina aye la ave wʼedima 
wʼushinga a wulu. 

12Dimi layutsha ete aye lʼave wa tilili, kuki yaye lʼave wa ngaingai, Ndu eheli kaye 
ka lukumbu lʼave wʼushinga a wulu. 

13Ana aye tshe wayetshama le Latuyalaka, Ku vo wayuyala la ki kʼutamanya. 

14We ayushikikala lu sambu kʼololo, Asui wayuyala etali uma le ye, Ne dia we 
hahumbi mbuka woma. Elanyelu kayuyala etali uma le ye, To husukana le ye ntu. 

15Naka vo wayukudjela tuseki, dikambu so hadiuya uma le mi. Untu tshe 
layulanga ndo la ye, ayolembiama le ye. 

16Enda, dimi kakatungi utshudi a mbulu latufufaka dja, Latutshulaka ehumo ka 
ta, dia ntsha ulimu ato. Dimi kakatungi ndu ulanyishi latulanyaka. 

17Ehumo tshe kambutshulama dia ndo la ye huluwana. Lulimi tshe 
layukutungeia dikambu lʼelumbwelu, We ayuludja mananu. Oso eli sangu 
diʼekambi wa Latuyalaka. Oso eli eyindjamelu kawo ima le mi, mbata Latuyalaka. 

Isaya 55 

Esengoyelo ka Ushasha wa Ketshi le Antu Tshe 

1Nyulungi, nyu tshe weli la pusa, nyuyi lu ashi. Ndu nyu wane waha la falanga, 
nyuyi, nyuyose, nyono. Nyuyi, nyuyose wanu la awele wososa, aha lʼushinga. 

2Okoko wana atunyukimoka falanga yanyu lu kene kaha na? Dikambu kuna 
diatunyushishaka wulu anyu lu kene kahanyulutsha? Nyumbukeli, nyolekaki 
kene keli ololo. Etema anyu wangenangenaki lu mbu ya nde yʼololo. 

3Nyuhuke atui, nyuyi le mi. Nyumbukeli, Ku etema anyu wayuyala la lumu. Dimi 
layudja la nyu sheki ya pundju, Dia nshikike ngandji kanu le Davidi. 

4Enda, lakukitsha omenyi le wedja, Umbuledi la olombodi le antu. 

5Enda, we ayeta wedja wahayeyi. Ndu wedja wahakeyi wayulawo le ye, Ne dia 
Latuyalaka, Unyashungu aye, Ne dia lʼEkila la Isariyele, kambukutumbula. 

6Nyuyangi Latuyalaka lamʼeyandi ntanema. Nyolembaki lamʼekindi lasuki. 

7Untu a kolo aseke mbuka kandi, La one latusanguyaka kolo akimo tukanyi 
tandi. Akaluli le Latuyalaka, ku ndi ayuwuka ketshi, Ee, le Unyashungu asu, ne 
dia ndi ayetawo mbudimanyia tshe. 

8Tukanyi tami hatedima la tukanyi tanyu, Ndu ditshelu dianyu adiedimi la 
ditshelu diami, mbata Latuyalaka. 

9Uku anganyi ulungu la kete etali, Wuhu ako mbanganyi ditshelu diami la 
ditshelu dianyu, Ndu tukanyi tami la tukanyi tanyu etali. 

10Uku atolokaka mvula la lungi lʼekama la tshitshi uma lʼulungu, Ku yo 
hayukalula utsha leko edja ndu yo yambutaloyisha kete, Edja ndu yo 
yambutayitemisha, yambutatumbisha tumbatumba, Edja ndu yo yambutasha 
umbuki a wuhu wehu, la undeshi wa ma ma. 

11Osoku mbatuyalaka diui diatutumbaka uma lʼunyo ami: Dio hadiutukalulaka 
le mi ukalulakalula. Keli dio diatutshaka lulangu lami Ndu diatushidiyaka kene 
kakamasanguya. 

12Nyu nyayunela lʼongenongeno, nyayolombwama la ki. Akuna la ekungu 
wayimba kimbu yʼongenongeno la ntundu kanyu. La etamba tshe wa lʼusi 
wayuhuma saka. 

13Woto ayutumba lu dihuli dia atende, La wuma lu dihuli dia adungu. Dikambu 
so diayuyala euhwelu ka Latuyalaka, Djimbitelu ya pundju yahashilaki. 

Isaya 56 

Difutu Dia Elamelu ka Sheki ya Unyashungu 

1Latuyalaka kata okone ati: Nyuyeli akambu wʼusimbwi, nyutshi akambu 
wʼololo, Ne dia panda kami kaya ka ndja, La etshungwelu kami kayenama. 

2Untu latutshaka osoku eli la otshoko, Ndu onʼa untu latushikikalaka leko, Ee, 
one latulamaka lushi la mumuya diaha ndi lulanya, Ndu latushimbaka lunya 
landi diaha lo ntsha kolo. 

3Ongendangenda lambumamema le Latuyalaka tataki ati: Latuyalaka 
ayumamitula uma le wudja andi. Ndu olenga tataki ati: Utamba wambuma 
mbemi. 

4Latuyalaka kata okone ati: Le elenga watulamaka nshi yanyu ya mumuya, 
Watosonolaka akambu watongenyangenyaka, Ndu watushikikalaka lu sheki 
yami, 

5Mbayumusha dihuli la lukumbu lʼatei a luudu lami, Ndu lʼatei a peli diami uleki 
vo ndjala la Ana apami la ana amantu ololo. Dimi layuwasha lukumbu la pundju 
lahashishoki. 

6Ndu asi wedja watumamemaka Latuyalaka dia mbukambela ulimu, La dia 
mbuka lukumbu landi ngandji, La dia ndjala ekambi andi, Ee, wane tshe 
watulamaka lushi la mumuya diaha lulanya Ndu watushikikalaka lu sheki yami. 

7Dimi layuwaela lʼukungu ami wʼekila. Layangenyangenya lu luudu lami la 
dombelo. Layetawo eshasha awo la elambu awo lʼediakelu kami. Wayeta luudu 
lami vati: Luudu la dombelo la wedja tshe. 

8Okone mbata Khumadiondjo, Latuyalaka Latusanganyaka asi Isariyele 
wakatshanyema, ati: Dimi layusanganya ndu wedja ekina la Isariyele, Kame la 
wandi wakasanganyema edja. 

9Nyu nyama tshe ya lʼusui, nyuyi dia ndjole — Nyu nyama tshe ya lʼukunda. 

10Elami wa Isariyele weko tutshungu, Vo tshe waha la yimba. Vo tshe weli fo ya 
nyumi, yaheyi mpangohango. Vo watunyingonyingoka, watulangaka mbetama, 
watenaka alo. 

11Elami ako weli fo ya lukaki, yahatulutaka. Elami ako hawutulimbitelaka. Vo 
tshe wambudiangana lu mbuka yawo hita, Dia untu lʼuntu ndjayangela waho 
walangandi; 

12Ata ati: Nyuyi, lutsha nyanga wanu. Tono dinono dia wulu wuhu wʼanyanya. 
Katono ndu lui, ku lui djekaleka. 

Isaya 57 

Isariyele Wambanyema ne Dia Otemwelo wa Dikishi 

1Untu ololo avo, ku nduku untu ladja yimba lu dikambu diako. Akanga wa ketshi 
watunyemaka, ku nduku lakana ati: Untu ololo ambunyema la ntundu 
kʼelanyelu. 

2Ndi amboto lu dihuli dia ki. Antu wʼololo watukundjaka mumuya lu mbetu 
yawo. 

3Keli nyu, ana wa umuntu kanga doka, Diuhu dia kanga munanyi ndu dia 
unyimba kanga luseka, nyusukani. 

4Akona asokanyu? Akona asenyu enyo? Akona aletwenyu nimi? Aha ana wa kolo 
mbenyu la diuhu diʼakanga a kashi uka? 

5Aha nyu mbatuyakimoka lʼotemwelo wa dikishi, La tshina dia utamba tshe 
wʼuyuyu, Mbatudiakaka ana lʼekidi, lu weuku wʼave uka? 

6Lʼatei ave wa lokolonga wa lukidi keli esonwelo kanyu, Ee, vo weli etenyi kanyu 
ka sangu. Nyu nyatuwalambulaka elambu, Nyatuwatelaka elambu wa lutela. 
Undi, dimi mbeyaka nembohala lu dikambu diako? 

7Lʼote wʼukungu wʼutali kakanyakitsha tangi yanyu, Ndu leko katunyumbelaka 
la ntulambula elambu. 

8Nyu nyakakitsha euhwelu kanyu lʼedia lukuki ndu lʼedia dikoho. Nyu 
nyakanseke, nyakatuyakimo lʼotemwelo ukina. Nyu nyakakokola etema anyu, 
Nyakadji la dikishi diako sheki. Nyakangenangena lʼotemwelo adio. 

9Nyu nyakatshu le khumʼekanga La iso la diango diʼupumu efula, Nyakatumi 
akendji anyu etali, Pulu ndu lʼUdimu a Pengandu. 

10Nyu nyakalembe lu lokendo lanyu. Nyu kumvuta nyati: Tambuheko. 
Nyakakundja wulu wʼuyuyu, mbakinyu kunkita balakata. 

11Akanyukia woma dia nyu mvuta kashi? Akanyusakia lukumba diaha nyu 
mbuhomi La diaha nkana yimba lu dikambu diami? Lamʼakamayakimela edja, 
Undi, nyu nyakambuki woma? 

12Layutaka dia ololo anyu la etsha anyu, Keli akambu aku hawuyala waho le nyu. 

13Lamʼalelanyu, dikishi dianyu mbeyaka nyutshungula uka? Efufelu ka luwi 
kayudinya, Ku lopepe layudiemba dio tshe. Keli one latuyangaka eshamelu le mi, 
Ayuyala kanga wudja, ayukita ndu ukungu ami wʼekila. 

14Diui diayutama ati: Nyati osese, nyolongosole, nyutedia afuku, Nyunya utamba 
wa ntakanya lu mbuka ka wudja ami, 

15Ne dia KhumʼUlungu, kanga edjaselu ka pundju Ndu kanga lukumbu lʼekila, 
kata ati: Dimi layudjase ladiku lu dihuli diʼekila, Kame la kanga utema wambate 
ndu wa ndjakitshakitsha, Dia mbulula lumu la kanga ndjakitshakitsha La 
nkikitsha kanga utema wambate. 

16Dimi hatudjaka lʼuntu tamu pundju, Kuyanga ntshikala la kele nshi tshe. 
Nyumu yatukukita balakata la ntundu kami, Ee, etema wakamatungi, 

17Ne dia kolo ka okom va andi mbakamuki kele, mbakamokomola. Dimi 
lakawushe elundji, lakumala; Ku ndi akatetemala ndjela lulangu lʼutema andi. 

18Dimi lakenyi etsha andi, layokonoya. Dimi layolombola, layusamba ndi la wane 
watulelaka la ndi. 

19Layukitsha diandu lʼelomo. Ki, ki, kayali le one leli lasuki Ndu le one leli 
etali, mbata Latuyalaka. Dimi la; akonoya. 

20Antu wa kolo weli uku ashi a waki Wasutshashutshama, waheyi nembohala, 
Ne dia ashi awo watunyiyaka ditshi la loteke. 

21Ki kema le antu wa kolo, mbata Unyashungu ami. 

Isaya 58 

Dikilelu DiʼOlolo Dia Ma 

1Uhangohango wulu, tukitshakitshaki diui, Edia diui uku dimana. Uteli wudja 
ami dia ehedia awo, La luudu la Jakoba dia kolo yawo. 

2Keli vo watunyangaka nshi tshe. Vo watongenangenaka dia nimbitela akambu 
ami, Watonombaka adjangu wʼololo. Vo watulangaka nsukana le Unyashungu 
uku wudja watutshaka ololo; Wahatutunaka elembe wa Unyashungu awo. 

3Na uhumba wa shu nkilaka ma, naka we henyi dikambu so? Na uhumba wa shu 
ndjakitshakitsha, naka we hadji ashu loko? Enda, lu lushi laye lʼekilelu ka ma, We 
atuyakimoka lu akambu wa ndjangenyangenya, Atukitshiyaka ekambi aye 
wetshu a wulu. 

4Enda nyu nyatukilaka ma, Paka dia mama la ndo ata, la dia nkomwana mbala 
ya wulu. Wuhu wakilanyu ma elo, Hawunyukimanyia dia aui nkuma lʼulungu. 

5Lushi layohenyahenya untu utema andi, Layundokole ote uku lokombe, Ndu 
layundetama lu wanga la lʼutuku, Mbayuyala kilu katumulangaka? Oso kayuyeta 
wati: Kilu, Lushi la ngenyangenya Latuyalaka uka? 

6Aha wuhu one wa kilu katumulangaka: Nkelekula molola wa kolo, Nkelekula 
okodi wa lohombo, Ntshungula asuyami, La mpimbula weuhu tshe wa koho? 

7Aha dia mbisha one leli la ndjala ma, Ndu dia mbotshiya one laha la dihuli dia 
mbidjase lu luudu laye? Aha dia lamʼenaye untu utakataka, ku we mbolotsha 
dihondo, Ndu diaha mboka unyaye untu okongo? 

8Usasi aye ayoheta uku sasi dia pindju. Ekonwelo kaye kayuyala esadi. Ololo aye 
ayutsho la ntundu kaye, La lutumbu la Latuyalaka layudihela lʼokongo aye, 

9Ku lamʼayuyolomba Latuyalaka, ndi ayukukela. Lamʼayuyuweta, ndi ayuta ati: 
Dimʼone! Naka we ayunya lokoho uma lʼatei anyu, La etshelu ka ntshumana pita 
la aui wa lotengo. 

10Naka we ayuyakimo dia nkimanyia one leli la ndjala La dia munduya saki 
kʼomenyi fono, Ku usasi aye wayoheta lu udjima, La udjima aye ayuyala uku 
yanyi ya midi. 

11Latuyalaka ayukolombola ten a tshe. Ndi ayukutsha ehumba aye lu nshi ya pa. 
Ndi ayukikitsha weka aye. We ayuyala uku ekambo kamboloyama, Uku eteko 
kʼashi kahumi. 

12Waye wayuhika ngelu ntu lu ahuli wakalana. We ayunyiya atshina wa nonga 
yaketi. Wayuketa vati: Olongosodi wʼahuli wakalana, Umbuludi wʼesese wʼantu 
mbidjase. 

Elemielo ka Lushi la Mumuya 

13Naka we ayushimba lukulu laye lushi la mumuya, Diaha lo ntsha lulangu laye 
lushi lami lʼekila; Naka we ayete lushi la mumuya lushi lʼongenongeno, Ee, lushi 
lʼekila la Latuyalaka, lushi landi la nemo; Naka we ayulolemia diaha we ntsho lu 
mbuka yaye, Diaha we ndiakimo lu nangu yaye Kuyanga nteketa oteketateketa; 

14Ku we ayongenangena le Latuyalaka. Osoku dimi layukumbiya lʼahuli wa 
ladiku wa la kete. Ku layukongenyangenya lʼukito wa sho Jakoba, Ne dia 
Latuyalaka ndame kakati osoku. 

Isaya 59 

Eshwelu ka Kolo ya Wudja 

1Nyuki, lunya la Latuyalaka kema mundumundu. Ndi mbeyaka nyushimbela, 
Atui andi kema khu, ndi mbeyaka mbuka. 

2Keli ehedia anyu mbambunyatanya la Unyashungu anyu. La kolo yanyu 
yambunyushela elundji kandi diaha ndi nyukela, 

3Ne dia anya anyu watululaka too la dikila, La pita yanyu too la kolo. Elomo anyu 
watoteketaka akambu wa kashi, La nimi yanyu yatutaka akambu wa kolo. 

4Nduku latuyelaka sambu kʼololo, Nduku latutaka akambu wa mete, Vo 
watekamaka akambu wʼanyanya, watutaka kashi, Watutshoka waemi wa kolo, 
watutaka ehedia. 

5Vo watuhuhulaka ekeli wa dikhuha, watelaka etei wa dihuha. Naka untu ayole 
ukeli omotshi, ku ndi mvo; Naka ayoteta omotshi, ku ului ntumba. 

6Etei awo haweyi ndjala ahondo wa ndota. Antu hawolote diango diatshawo. 
Elimu awo weli elimu wa kolo, La ditshelu dia ngala dieko lʼanya awo. 

7Ekulu awo watulawoka utsha lu kolo. Vo watusamanyaka dia ntutundja dikila 
diaha la unungu. Tukanyi tawo teli tukanyi ta kolo. Ohenyohenyo la elanyelu 
weko lu mbuka kawo. 

8Vo haweyi mbuka ka ki. La nduku dikambu diʼusimbwi dieli lu mbuka yawo. Vo 
wakayatela mbuka yʼakote akote. Untu tshe latokendakendaka loko, heyi ki. 

9Ne dia akambu wʼusimbwi weko etali uma le su, Mbahakumi panda le su. Shu 
tatulungamelaka yanyi, ku udjima utu. Shu tatukungelaka usasi, Keli 
tatokendakendaka lu luhutshihutshi. 

10Shu tatamambaka eheli uku akanga atutshungu, Tatekekaka uku antu waha la 
ashu. Tatutakanaka la midi uku la hyutshihutshi, Uku edu lʼatei wʼakanga a wulu 
mbesu. 

11Shu tshe tatumulaka amu uku tambwe, Tatukhumaka akhumu uku binga. Shu 
tatukungaka etshungwelu, ku to kema. Tatulungamelaka panda, ku to keko etali 
uma le su, 

12Ne dia ehedia asu waya efula la ntundu kaye, La kolo yasu yeko emenyi asu. 
Mete, ehedia asu weko kame la su, Shu mbeyaka kolo yasu. 

13Takanguna ndu takahedia Latuyalaka, takaseke Unyashungu asu. 
Takasanguya akambu wa ngala la wʼetombokwelo. Takakani aui wa kashi 
lʼetema, takawati. 

14Etshungwelu kakakalula ekongokongo, La panda kambemala etali. Mete 
kambunyema lʼesese, Ku akambu wʼusimbwi haweyi mboto leko. 

15Mete kakahumbama. Okone one latumoka uma lu kolo, atundamaka. 
Latuyalaka akenyi dikambu so, keli ndi kongenangena, Ne dia akambu 
wʼusimbwi tawakiko. 

16Ndi akakashimo lamʼakindi komena oteketedi. Ku paka lunya landi 
mbakukimanyia, La sambu kandi kʼololo kakushikike. 

17Ndi akakime sambu kʼololo uku engawu, Akahe lufule la panda lʼote andi. Ndi 
akalote esombweyo uku dihondo; Akayakumbi la kandjema uku koti. 

18Ndi ayufuta antu uku ditshelu diawo: Kele le atunyi andi, sonyi le wane 
watuhetshaka. Ndi ayufuta ndu wa lu asenga pupu. 

19Antu wayukaka lukumbu la Latuyalaka woma umakʼedjelu, La lutumbu landi 
umakʼehutwelu ka unya. Latuyalaka ayuya uku ashi wa pedu, Watokelaka uma 
lʼefufelu kandi. 

20Utshungudi ayuyala la Siona, Ndu le asika Jakoba watukadimoka uma lu kolo 
yawo, mbata Latuyalaka. 

21Daka diakamalakana la wo ne nti: Nyuma kami keli la ye, la aui ami wakamadji 
lʼunyo aye hawumoki uma lʼunyo aye kana uma lʼenyo wa anʼaye, kuyanga uma 
lʼenyo wʼekana aye, umaka kakiane edja ndu pundju, mbata Latuyalaka. 

Isaya 60 

Lutumbu Layuyala la Siona 

1We Jerusalema, uneli, osenyami, Ne dia lutumbu la Latuyalaka 
lambukuhutwela, Ee, usasi aye wambukuma. 

2Enda, hyutshiliutshi ayukumba kete, La udjima a tshududu asi wedja. Keli 
Latuyalaka ayuyala ladiku diaye, La lutumbu landi layukohetela. 

3Ku wedja wayuya dia ndjuyanga usasi aye, La khumi ya dikanga wayusamanya 
uya Lu ngaingai kʼesenyelo kaye la pindju. 

4Edia ashu aye, endi lʼutshimba. Vo tshe wambomota kame, wuyayi uya le ye. 
Anʼaye wʼapami wayuya uma lʼetali, La anʼaye wʼamantu wayembama lu 
tukundu. 

5Lamʼayuyena dikambu ne, we ayongenangena. Utema aye ayulimbolimbo 
lʼongenongeno, Ne dia engonyi wa lu ashi a waki wayukadimo le ye, La ekundji 
a wedja wayuya le ye. 

6We ayukumbama lʼului wa kamelo, Kamelo yʼesekaseka yʼuma la Midiyana, la 
yʼuma la Efa. Yo tshe yay uya uma la Sheba yayembe paunyi La malashi 
wʼushinga a wulu, yayatumbula Latuyalaka. 

7Nyimba tshe ya dungalunga ya la Kedara yayomotshama le ye, Ndu waumi 
wʼekoko wa la Nebayota wayuyala lʼulimu aye. Vo wayumbela lʼediakelu kami, 
Ku dimi layuwaetawo lʼongenongeno. Layutumbula luudu leli too la lutumbu 
lami. 

8Wana aku wayayi esadi uku wangi, Wayafumbo uku bingu uya lu kefu kawo na? 

9Ne dia asenga watulungamelaka le mi, Mashua wa la Tarashishi wayuya 
ntundu, Dia mbela anʼaye uma lʼetali, kame la fesa la paunyi yawo, Lu lukumbu 
la Latuyalaka, Unyashungu aye, Ee, le lʼEkila lʼIsariyele, Ne dia ndi 
ambukutumbula. 

10Asi wedja wayuhika peli diawo ntu, La khumi ya dikanga yawo 
yayukukambela ulimu, Ne dia dimi laki la kele mbakamakusuya, Keli uma lu 
ngandji kami kakukami, mbamumukuka ketshi. 

11Asuku aye wayutshikalaka hwe nshi tshe. Vo hawudihamaka la yanyi kuyanga 
lʼutshu, Dia mbotshiya khumi ya dikanga ya wedja la atshindedi awo 
Lamʼayuwukelaka ekundji wa wedja awo, 

12Ne dia wudja la diulelu wahakukambela ulimu, Wayulanyema, ee, wudja ako 
wayushila ushiki. 

13Lutumbu la Lebanona lay uya le ye: Esasi, eduwula, esingi, dia nenga dihuli 
diami diʼotemwelo. Dimi layutumbula dihuli diatumukitshaka ekulu. 

14Ku ana a waku wakakusuyaka, Wayuyakitshakitsha la ntundu kaye, La waku 
wakakuhetshaka, wayukhusama la ntundu kaye. Vo wayuketaka vati: Usumba 
wa Latuyalaka, Siona ya lʼEkila lʼIsariyele. 

15Kuyanga we akatunama kana akahetshama Edja ndu nduku untu lakakindula 
lʼatei aye, Dimi layukete engo ka nemo pundju, Ongenongeno wa lolonga la 
lolonga. 

16We ayulela wedja diango, ayulela ndu khumi ya dikanga. Okone we ayeya wati: 
Dimi keli Latuyalaka, Ushimbedi aye, Utshungudi aye, Kanga Wulu a Jakoba. 

17Dimi lavukela paunyi lu dihuli diʼohotela, Fesa lu dihuli dia luwulu, ohotela lu 
dihuli diʼutamba, Ndu luwulu lu dihuli diʼave. Dimi layete elombodi aye ki, La 
ambuledi aye antu wʼololo. 

18Hawuka wata akambu wa ngala lu wudja, Kuyanga ohenyohenyo lʼelanyelu lu 
kete yaye. We ayeta peli diaye wati: Panda, La asuku aye wati: Diandu. 

19We huyala la uhumba wa unya nkohetela la yanyi, Kuyanga ekashiyelu ka 
ngondo, Ne dia Latuyalaka ayuyala usasi aye pundju, Unyashungu aye ayuyala 
lutumbu laye. 

20Unya aye hawudjaki, ndu ngondo kaye hashishoki, Ne dia Latuyalaka ayuyala 
usasi aye pundju. Ku nshi yaye ya delu yayushila. 

21Antu aye wayuyala antu wʼololo atu. Vo wayukita kete pundju. Vo weli lukuno 
lakamune, Ndu ulimu wʼanya ami, dia dimi ntumbwama. 

22One leli tshitshe ayuyala kinunu, Ona one luleki tshitshe wudja a wulu. Dimi, 
Latuyalaka, layusamanya dikambu ne lʼetena kadio. 

Isaya 61 

Lukumu lʼOlolo la Panda le Siona 

1Nyuma ka Khumadiondjo, Latuyalaka keli la mi, Ne dia Latuyalaka akankiti iso 
Dia dimi nsambisha amenyi fono lukumu lʼololo. Ndi akantumi dia dimi nkonoya 
akanga wʼetema wambate, Dia mvutela fumbi dia vo ndjala la ndjadjasela, La dia 
mvutela asi lukanu dia vo ntshungo; 

2Dia nsanyia antu diʼeleku ka ngandji ka mamba ka Latuyalaka La dia lushi 
lʼesombweyo ka Unyashungu asu, Ndu dia nsamba antu tshe walela; 

3Dia nembohaya wane walela lu Siona, Dia mbasha alembo lu dihuli diʼutuku, La 
iso kʼongenongeno lu dihuli diʼutanda, Diandu lu dihuli diʼukananu, Dia vo 

mbetama vati: Etamba wa sambu kʼololo, Ekambo ka Latuyalaka, dia vo 
mbutumbula. 

4Vo wayuhika ngelu ntu lu ahuli wakalana. Vo wayunyiya dihikahika diakato. Vo 
wayulula esumba wakalana, Dilanyelu dia nonga efula. 

5Asi wedja wayuyala leko dia Ndesha nyimba yanyu ya dungalunga. Vo 
wayuyala ekambi anyu wa dikambo Ndu wa lu dikambo diʼelua. 

6Nyu nyayetama elombedi wa Latuyalaka. Antu wayunyeta vati: Ekambi wa 
Unyashungu asu. Nyu nyayole engonyi wa wedja, Ndu nyayutumbwama uma 
lʼengonyi awo. 

7Nyu nyayukundja difutu tena pendi lu dihuli dia sonyi. Nyayongenangena lu 
sangu dianyu lu dihuli dia dionyo. Okone nyu nyayukita diango pendi pendi lu 
kete yanyu, Nyayuyala la ongenongeno wa pundju. 

8Dimi, Latuyalaka, latulangaka akambu wʼusimbwi, Latuhetshaka uvi la akambu 
wa kolo. Dimi layunyufuta la kolamelu, Layudja la nyu sheki ya pundju. 

9Ekana anyu wayeyama lʼatei a wedja, La tukanula tanyu lʼatei wʼantu, La antu 
tshe wayuwaena, wayeya vati: Vo weli diuhu diakatshokola Latuyalaka. 

10Dimi layongenangena le Latuyalaka. Utema ami ayutamanya ngenangena le 
Unyashungu ami, Ne dia ndi akandotsha ahondo wa panda kandi. Ndi 
akankumbi koti dia sambu kʼololo, Uku ataheka utshuki a wadi dembo, Ndu uku 
atuyalengaka utshukami dengalenga diandi. 

11Ne dia uku atudihulaka kete etumbatumba, Ndu uku atomenyaka ekambo 
wehu, Osoku mbayomenya Khumadiondjo, Latuyalaka panda La lutumbu la 
ntundu ka wedja tshe. 

Isaya 62 

1Ne dia ngandji ka Siona mbahamolembohala, Ne dia ngandji ka Jerusalema, 
mbahamumuya, Edja ndu eyindjelu kandi kambenama uku usasi, La panda 
kandi uku uwa waheta. 

2Wedja wayenda eyindjelu kaye, La khumi ya dikanga tshe wayenda lutumbu 
laye, Ku we ayetama lukumbu lʼuyuyu layukole Latuyalaka. 

3We ayuyala dembo dia kusu lu lunya la Latuyalaka, Ee, lufule la diulelu lu lunya 
la Unyashungu aye. 

4We hayetama osekami ntu, Ndu wudja aye hawetama elanyelu ntu. We ayetama 
ongenongeno ami, la wudja aye utshukami, Ne dia Latuyalaka atongenangenaka 
dikambu diaye, Okone wudja aye ayuyala la umi ntu. 

5Uku atutshukaka olongo a pami usekaseka a umuntu, Osoku mbayukutshuka 
anʼaye wʼapami. Uku atongenangenaka utshuki dikambu dia utshukami, Osoku 
mbayongenangenaka Unyashungu aye dikambu diaye. 

6We Jerusalema, dimi lakakitsha elami ladiku dia peli diaye. Vo hawutshikala ki 
ndu la yanyi ndu lʼutshu. Nyu wane watuhulaka Latuyalaka, tanyumuyaki! 

7Tanyuwushaki mumuya, Edja ndu ndi ambushikike Jerusalema, Edja ndu ndi 
ambuyete engo ka nemo. 

8Latuyalaka akedia lunya landi la pami la wulu; Akatshibi la etambi kandi ka 
wulu ati: Dimi handjusha atunyi aye mbu yaye ya nde ntu, Asi wedja hawuyono 
wanu aye wakayatshi. 

9Wane wakakambi mbu ya nde, wayuyile, Ku wayandula Latuyalaka. La wane 
wakahini elua, wayono ashi awo Lu aseke wʼetemwelo kami. 

10Nyutumbi la suku, nyutumbi dia ntolongoswela antu mbuka. Nyolongosole 
esese, nyutedia afuku, nyunya ave. Nyedia ekuhu ka koi ladiku diʼantu. 

11Enda, Latuyalaka ambudianganya diui pulu ndu la kuma ya kete ati: Nyuteli 
ona umuntu Siona nyati: Enda, panda kaye uyayi kame la difutu diandi, La 
diango diandi dia lukahu diambuwetela la ntundu. 

12Vo wayuwaeta vati: Wudja wʼekila, Atshungwami wa Latuyalaka. Ku vo 
wayuketa we vati: Uyangemi, usumba wahasekama. 

Isaya 63 

Lushi lʼEsombweyo ka Latuyalaka 

1Akona one ayayi uma lʼEdome, Olotshi ahondo wa tilili uma la Bazera, 
Ayakendakenda la shunganya lu wuki wa lukumu landi? Dimi latoteketaka la 
sambu kʼololo, Leko la wulu wa nshimbela. 

2Okoko wana olotshiye ahondo wa tilili Uku one latohotshahotshaka elua lu 
ludu? 

3Dimi dime kakawamulaka lu yundja, Uma lʼatei wʼantu, nduku untu laki la mi, 
Ee, dimi lakahotshahotsha lu kele kami, Ee, lakahotshahotsha lʼududu ami. Ku 
dikila diawo diakamvutela lu ahondo, Okone ahondo ami tshe dikila tu. 

4Lushi lami la nsomboya leko lʼutema ami, Eleku kʼatshungwami ami 
kambukuka. 

5Dimi lakendi, ku nduku untu dia nkimanyiami; Lakambi ne dia nduku untu 
lakiko dia nsukelami. Okone lunya lami lakankimanyia, La ududu ami 
wakansukela. 

6Dimi lakahotshahotsha antu lu kele kami, Lakadjuya lʼududu ami. Dimi 
lakatshula dikila diawo lu kete. 

Ololo wa Latuyalaka le Isariyele 

7Dimi layusanya dia ngandji ka shikaa ka Latuyalaka, Dia diandu dia Latuyalaka, 
Uma lu akambu tshe wakandatutshela. Dimi layuta dia ololo andi a wuki le 
khumbu ka Isariyele, Wakadatshi uku efula ka ketshi La ongonyi wa ngandji 
kandi ka shikaa. 

8Ndi akati ati: Mete, antu ami mbewo, Ana wahatshaka akambu wa lukesu. Ku 
ndi akayala ushimbedi awo. 

9Lʼatei asui awo tshe, ndi akasuwi kame la wo, Ana uma le olohe kana dikendji, 
Keli ndi ndame kakashinbela. Lu ngandji kandi la ketshi kandi 
mbakandashimbela; Ndi akasukelaka, akawaembaka tena tshe lu nshi yʼedjedja. 

10Keli vo wakotombokwela, Wakanyangia Nyuma kandi kʼekila; Diako 
mbakandayala utunyi awo, mbakandalo la wo. 

11Ku vo wakuho nshi yʼedjedja ya Mose. Wakambwama vati: Lendʼeli one 
lakalombola wudja andi Kame lʼulami awo uma lʼuduwa? Lendʼeli one lakakitsha 
Nyuma kandi kʼekila lʼatei awo? 

12Lendʼeli one lukanga lunya la mamba, Lakalombola lunya la pami la Mose, 
Lakati ashi la ntundu kawo dia mbete lukumbu landi pundju? 

13Lendʼeli one lakalombola lʼatei wʼohongo wʼuduwa, Uku falasa lʼusui diaha vo 
ntakana? 

14Uku atuhuloka nyama utsha lʼukidi, Mbakalombola Nyuma ka Latuyalaka dia 
vo ntumuya. Osoku mbakayalombola wudja aye, Dia lukumbu laye ntumbwama. 

Dombelo Dia Mbukama Ketshi la Nkundja Ekimanyelu 

15Uhuluya ashu uma lʼulungu, Uma lʼedjaselu kaye kʼekila ka lutumbu. Endi, 
lendʼeli saki kaye la wulu aye na? Lukumbu lakasakelaka utema aye, La ketshi 
kakayambukaka, kambushila le mi. 

16We keli shesu, kuyanga Abarahama hatulimbetela La Isariyele hateyi kumbu. 
We Latuyalaka keli shesu, We katetamaka Ushimbedi asu umaka 
mombokombola. 

17We Latuyalaka, ukundi atuyutunganyiaka etali uma lu mbuka yaye, Ndu 
atuyukikitshaka etema asu diaha shu nkuka woma? Ukaluli le su ne dia ngandji 
katukaye, Shu ekambi aye, wauhu wʼukito aye. 

18Wudja aye wʼekila wakayala akanga wʼetemwelo Kaye etenyi ka tshitshe ketu, 
Ku atunyi asu wakakihotshahotsha. 

19Shu tambuyala uku antu wakiye kumbulela nduku lushi, Ndu waki kumbetama 
lu lukumbu laye. 

Isaya 64 

1Utunduyala we akati ulungu ndu akahulo, Tshiki ekungu wutusukasuka la 
ntundu kaye, 

2Uku atohetaka dja lu lunyi lambuma, Ndu uku atuyuduyaka ashi, Tshiki atunyi 
aye wuteya lukumbu laye, Ndu wedja wutudidima la ntundu kaye. 

3Lamʼakayatshi akambu a wulu wakisu kunungamela, We akahulo, ku ekungu 
wakadidima la eyelu kaye. 

4Umaka mombokombola, nduku untu akuki kuyanga nimbitela, Nduku su 
diakenyi etemolatemola kekina, Katukimanyiaka wane watulungamelaka uku 
we. 

5We atuhandjaka waku watongenangenaka, ndu watutshaka ololo, Ee, wane 
watukuhoka lu mbuka yaye. Enda, we akuki kele, shu takatshi kolo; Tambusuwa 
loko edja, tayushimbamela? 

6Shu tshe tambuyala uku akanga a mindu, La ololo asu ambuyala uku dihondo 
dia mindu. Shu tshe tambolengela uku dikatshi, La kolo yasu yambutemba uku 
lopepe. 

7Nduku untu latetaka lukumbu laye, Latuhasahasaka dia nkumamema. Ntu, we 
akatushela elundji, We akatukimo dia shu nanyema lu kolo yasu. 

8Latuyalaka li, we keli shesu. Diwumba mbesu, we keli ukingi. Shu tshe teli ulimu 
wʼanya aye. 

9We Latuyalaka tutukaki kele ka wulu, Tuhoki kolo yasu pundju. Utendi, 
mbakosengasengasu; Shu teko wudja aye. 

10Esumba aye wʼekila waya shenga tshu. Siona aya shenga, la Jerusalema 
elanyelu. 

11Luudu lasu lʼekila la dimena, Lene akakandulaka washesu, lambulungula. 
Ahuli asu wʼamena tshe wambulana. 

12Latuyalaka li, lu akambu ane tshe, Ku we ndjakimelaka la ntshikalaka ki? Undi, 
we ayutetemala ntusuya? 

Isaya 65 

Asui wʼAkanga wʼUhendudi 

1Dimi laketawo mbukela wane waki konombami. Dimi laketawo ntanema le 
waku waki kunyangami. Dimi lakatela wudja waki kumbetaka lukumbu lami. 
Nti: Dimʼone, dimʼone! 

2Dimi lakasimbula anya ami nshi tshe Le wudja wʼakanga wʼuhedia, 
Watokendakendaka lu mbuka ya kolo, Watuyelaka tukanyi tawo. 

3Nyu nyeli wudja watumbutshaka kele ndu la ntundu kami, Watulambulaka 
elambu lu dikambo, Watutshumbaka elambu wa malashi ladiku diʼatafadi. 

4Nyu nyeli wudja wateteka waumbu ahuli wa mbidjase, La weuku ahuli wa 
ndala; Watolekaka sumbu, Ndu ushi wa sulu wa wononyi. 

5Watumvutelaka vati: Umo laku! Tusukanaki la le su, ne dia shu nkuleka ololo. 
Akambu ane weli dinga lʼehembe ami, Ndu uku dja yatohetaka yanyi tshe. 

6Enda, kene kakamasanguya la ntundu kami nti: Dimi halolembohala, keli 
layunyusuya, Ee, dimi layunyusuya lu tulu yawo, 

7Ne dia kolo yanyu, ndu ne dia kolo ya washenyu, Wakatshumbaka malashi lu 
ekungu Ndu wakantengaka lu akuna, mbata Latuyalaka. Okone layuwaedikela 
difutu uku etsha a wo wa ntundu. 

8Latuyalaka kata okone ati: Uku atuwuhinaka ashi wʼelua uma lʼesandji, Ku vo 
mvuta vati: Tanyukilanyaki, Ne dia otshoko weko loko. Osoku mbayumutsha ne 
dia ngandji kami le ekambi ami, Diaha dimi mbalanya vo tshe. 

9Dimi layutundja tukanula uma le Jakoba, La ekito wʼekungu ami uma le Juda. 
Esonami ami wayukita kete yako, La ekambi ami wayudjase loko. 

10Sharona ayuyala dihuli dia dungalunga ndekaka adiyu, La ukidi wʼAkora dihuli 
dia dio mbetamaka, Ne dia wudja ami watunyangaka. 

11Keli nyu wane watonsekaka, dimi Latuyalaka, Watuhelaka ukungu ami wʼekila, 
Wakalela Lukulu lʼOlo mesa, Ndu wane wakasohanyia Wendjudi wanu. 

12Mete, dimi layunyukimo dia nyu ndjakema la yombo, Ne dia lamʼakamanyeti, 
nyu kumbetawo; Lamʼakamateketa, nyu kununga. Keli nyu nyakatshaka akambu 
waki kolo lu ashu ami. Nyu nyakasonola akambu waki nkongenyangenyami. 

13Diako mbata Khumadiondjo, Latuyalaka ati: Enda, ekambi ami wayole, keli 
nyu nyayuvo ndjala. Ekambi ami wayono, keli nyu nyayuvo pusa. Ekambi ami 
wayongenangena, keli nyu nyayutshama sonyi. 

14Ekambi ami wayimba esambu la etema wʼongenongeno, Keli nyu nyayulela la 
etema wa lunyangu, Nyayukhuma akhumu la ukiyanu wa lʼetema anyu. 

15Nyu nyayutshikela esonami ami lukumbu lanyu la mananu. Khumadiondjo, 
Latuyalaka ayunyudiaka. Ku ndi ayole ekambi andi lukumbu lukina. 

16One latulangaka ntshokwama lu kete, Ayulanga ntshokwama paka le 
Unyashungu a mete, La one latutshibaka lu kete, Ayutshibaka paka le 
Unyashungu a mete, Ne dia asui wa ntundu wambuhamamela, wambumo lu 
ashu ami. 

Ulungu wʼUyuyu la Kete yʼUyuyu 

17Enda, dimi lutsha ntunga ulungu wʼuyuyu la kete yʼuyuyu Akambu wa ntundu 
wayuhamamela, hawuyuhwama ntu. 

18Nyongenengene, nyuyali la ongenongeno wa pundju, Ne dia kene kayangami 
ntunga. Enda, dimi lutsha ntunga Jerusalema, usumba wʼongenongeno, La antu 
awo, antu wʼongenongeno. 

19Dimi layongenangena dikambu dia Jerusalema ndu dia antu ami. Alelu la 
tukuku tʼalelu hawukema leko ntu. 

20Nduku ona layuvo lamʼekindi la nshi tshitshe, Ndu usumbi havu tshikima ndi 
ambukutsha nshi yandi. Ona mbeyaka mvo, tshikima aya deku lukama, La untu 
a kolo laya deku lukama, ayudjama mananu. 

21Vo wayuhika mvudu, wayudjaseka loko; Wayune dikambo diʼelua, wayolekaka 
elua wʼuma loko. 

22Vo hawuhika mvudu, ku akina ndjudjase loko. Vo hawukamba dikambo 
diʼelua, ku akina ndjole elua uma loko. Nshi yʼantu ami yayuyala uku nshi 
yʼetamba. Esonami ami wayongenangena ne dia elimu wʼanya awo. 

23Vo hawukamba ukambakamba, kuyanga mbuta ana, Dia vo ndiakema 
shashimuya, Ne dia vo weli ana wʼatshokwami wa Latuyalaka ndu anʼawo pupu. 

24La ntundu vo watambeti, dimi layakaluya diui. Layuwaukela lamʼekiwo lu 
nteketa. 

25Laundu la onʼokoko wayole kame. Tambwe ayole adiyu kame la ngombe. La 
ului ayoleka paka ditshu. Vo hawutshela nduku engo kolo, Kana kilanya lʼukungu 
ami wʼekila tshe, mbata Latuyalaka. 

Isaya 66 

Elumbwelu ka Latuyalaka, la Engonelo Kayuyala lu Siona 

1Latuyalaka kata okone ati: Ulungu eko kiti kami ka diulelu, La kete eko kihuna 
kʼekulu ami. Wuhu akona wa luudu wukukinyu mbikelami? Lendʼeli dihuli 
diukukimi mbidjase? 

2Lunya lami mbakatungi diango ne tshe. Osoku diami mbedio dio tshe, mbata 
Latuyalaka. Enda, dimi layediya ashu ami Utsha le one latusuwaka ndu leli 
lʼutema ambate, Utsha le one latukaka diui diami woma. 

3Untu latudiakaka ngombe eko uku one ludiaki untu. Untu latulambulaka 
onʼokoko, Eki uku one lokodi fo kingu. One lalambula ulambu wa shima, Eko uku 
one lukimwi dikila dia sumbu. Untu latshumba malashi, Eko uku one latemola 
dikishi. Vo tshe watosonolaka mbuka yawo; Etema awo watongenangenaka lu 
akambu awo wa wononyi. 

4Ndu dimi ntu layasonwela lukulu lʼengeno, Layatumela kene kayuwautsha 
woma, Ne dia dimi lakawaeti, ku vo kunkaluyami diui. Lakateketa la wo, ku vo 
kunungami. Keli vo wakatshi akambu waki kolo lu ashu ami; Wakasonola 
akambu wahatongenyangenyaka. 

5Nyu wane watukaka Latuyalaka 3 woma, Nyulungi diui diandi. Nyulungi okone 
wati anengenyu, Wane watunyuhetshaka Ndu watunyusukulaka ne dia 
lukumbu lami, vati: Latuyalaka atumbwami, Ku shu tayena ongenongeno anyu! 
Keli vo wayutshama sonyi. 

6Nyulungi diui so diambutumba uma lʼusumba. Diui diako diambutumba uma 
lʼetemwelo, Dio dieli diui dia Latuyalaka, Latufutaka atunyi andi difutu diawo. 

7Siona akuti ntundu yatatati lono, Ee, ntundu yatatati lono mbakayuti ona pami. 

8Akona akuki dikambu dia wuhu oso? Akenyi dikambu diufanyi la dio? Undi, 
utundu wa kete mbeyaka mbuto lushi otoi uka? Kana wudja mbuto lʼetena otoi? 
Kamʼakatatela Siona lono, mbakayuti onʼayo. 

9Naka dimi layetawo umuntu ntsho diemi, Dimi layushimba dia ndi mbuta uka? 
Mbambula Latuyalaka, Dimi latuluwanyaka waemi, ku layushimba dia ana 
mbuto uka? Mbambula Unyashungu anyu. 

10Nyongenengene kame la Jerusalema, Nyogenengene kame la yo, nyu tshe 
watuyukaka ngandji. Nyu tshe watulelaka dikambu diayo, Nyulimbolimbo 
lʼongenongeno kame la yo; 

11Dia nyu ndeshama la ndutshama awele wa sambelu diayo, Dia nyu mpina 
awele ayo La ngenangena lu elulelu ka lutumbu layo. 

12Okone mbata Latuyalaka ati: Enda, dimi layolombwela Jerusalema ki uku 
okedi, La lutumbu la wedja uku kyoko yatshulotshulo. Ku nyu nyayoloma; 
nyayembama lu tukundu, La nyayosengama lu dihelo diayo. 

13Uku atusambaka nyangu onʼandi, osoku mbayumunyusamba. Nyu 
nyayusambema lu Jerusalema. 

14Nyu nyayena dikambu diako, Ku etema anyu wayongenangena. La weka anyu 
w yukikitala esadi, Uku atukikitalaka adiyu wʼomongela. Latuyalaka ayenya 
ekambi andi lunya landi la wulu, Ku ayuka atunyi andi kele. 

15Enda, Latuyalaka ayukuma lʼatei wa dja La pusupusu yandi uku punganendji. 
Ndi ayukadimula kele kandi efuki ka dja, La luhangu landi lumbi la dja. 

16La dja ndu la yombo yandi, Mbayusambula Latuyalaka akambu wʼantu tshe; 
Ndi ayudiaka antu efula. 

17Waku watuyakidiaka ndu watuyaediaka dia ntsho lʼekambo, dia ntotemola 
etamba a waki, la dia ntole unatshi wa sumbu, dji la diango dia wononyi, vo tshe 
wayulanyema kame, mbata Latuyalaka. 

18Dimi mbeyaka elimu awo la tukanyi tawo, etena kayuyala ka dimi nsanganya 
wedja tshe wa eteketa tshe, ku vo wayuya la ndjenda lutumbu lami. 

19Dimi layukitsha djimbitelu lʼatei awo. Ku uma lʼatei awo, dimi layutuma 
atshikadi utsha lu wedja: la Tarashishi, la Puta, ndu la Luda, wane watukaka eta, 
la Tubala la Javana, ndu lu asenga wʼetali, le wane wahatuki lukumu lami, 
kuyanga mena lutumbu lami. Ku vo wayututela wedja dia lutumbu lami. 

20Vo wayuya la anengenyu tshe uma lu wedja tshe uku ulambu le Latuyalaka. Vo 
wayuya le wo wahemi ladiku dia falasa, lu pusupusu, lu poyi, ladiku dia punda, 
ndu ladiku dia kamelo uya la Jerusalema, lʼukungu ami wʼekila, mbata 
Latuyalaka, uku atelaka asi Isariyele elambu awo lu puki ya pudipudi, uya lu 
luudu la Latuyalaka. 

21Uma lʼatei awo, mbayumosonola elombedi la asi Lewi, mbata Latuyalaka. 

22Uku wayutshikala ulungu wʼuyuyu la Kete yʼuyuyu yayangami ntunga, 
Mbayutshikala tukanula taye la lukumbu laye La ntundu kami, mbata 
Latuyalaka. 

23Uma lu yalelu ya ngondo utsha lu yalelu ya ngondo, Uma lu lushi la mumuya 
utsha lu lushi la mumuya, Antu tshe wayuyakaka la ndjontemola, mbata 
Latuyalaka. 

24Lamʼayuwutumbaka, vo wayenaka edu wʼantu wakantombokwela, ne dia kusu 
hayushilaki laawo, la dja yatshumba edu hayudimalaki. Ku edu ako wayuyala 
wononyi le antu tshe. 

Jeremiya 

Jeremiya 1 

Leta la Jeremiya la Ulimu Andi 

1Aui wa Jeremiya, onʼa Hilikiya, olombedi omotshi uma lʼatei wʼelombedi wa la 
Anatota, lu kete ya Bendjamina. 

2Diui dia Latuyalaka diakayi le Jeremiya lu eleku ka dikumi lʼasatu ka diulelu dia 
Josiya, onʼa Amona, khumʼekanga ka Juda. 

3Dio diakayi ndu lu nshi ya Jehoyakima, onʼa Josiya, khumʼekanga ka Juda, edja 
ndu lʼeleku ka dikumi lʼotoi ka Zedekiya, onʼa Josiya, khumʼekanga ka Juda, edja 
ndu etena kakatolama asi Jerusalema lu fumbi, lu ngondo ka tanu. 

4Diui dia Latuyalaka diakayi le mi ati: 

5Ntundu dimi latakutungi lʼutema wa nyo, dimi lakakeyi, Ndu ntundu we 
atatumbi uma lʼutema wa nyo, dimi lakakukidia. Dimi lakakosonola umvutshi 
wa wedja. 

6Ku dimi lakakaluya diui nti: Hayii! Khumadiondjo Latuyalaka, we henyi, dimi 
haleyi nteketa, ne dia dimi leki dikenda. 

7Keli Latuyalaka akankaluya diui ati: Tutaki wati: Dimi leki dikenda. We ayutsho 
le wane tshe wayumukutuma, La we ayuta kene tshe kayumukutela. 

8Tuwaukaki woma, Ne dia dimi leko kame la ye dia nkutshungula, mbata 
Latuyalaka. 

9Ku Latuyalaka akasimbula lunya landi, akamunanda lʼunyo; akamvutela ati: 
Enda, dimi lambudja aui ami lʼunyo aye. 

10Enda, dimi lambukukitsha elo Ladiku dia wedja ndu ladiku dia waulelu, Dia we 
mpikula la nyukula. Dia we nanya la mpandjula, Dia we mpika la mune. 

11Diui dia Latuyalaka diakayi le mi ntu ati: Jeremiya, kenaye na? Ku dimi 
lakûkaluya diui nti: Lutahi lʼutamba wa amande mbenami. 

12Ku Latuyalaka akankaluya diui ati: We akenyi ololo, ne dia dimi latulamaka 
diui diami dia ditsha. 

13Diui dia Latuyalaka diakayi le mi etena ka hendi ati: Kenaye na? Ku dimi 
lakûkaluya diui nti: Puki kadodo kenami lu leke la ngelʼa kushi, la unyo ato 
mbelela uya lindu. 

14Latuyalaka akamvutela ati: Uma leko, la ngelʼa kushi, kayuya elanyelu le antu 
tshe wa lu wudja. 

15Dimi layeta antu tshe wa lu waulelu wa la ngelʼa kushi. Vo wayuya, 
wayushikike untu lʼuntu kiti kandi ka diulelu lʼeotwolo kʼasuku wa la 
Jerusalema, lu peli tshe dia lukumbu layo, ndu lʼesumba tshe wa la Juda. 

16Dimi layalumbuya dikambu dia kolo yawo tshe, ne dia vo wakanseke, 
wakatshumbela ditemolatemola malashi, ndu wakatemola elimu wakawatshi 
lʼanya awo. 

17Uneli, ukikitsha uya, uwateli kene tshe kayumukutela. Tudidimaki la ntundu 
kawo, ne dia dimi latukukudidimia la ntundu kawo. 

18Enda, dimi lambukete elo uku usumba wudingami lukumbu, uku ekoho ka 
luwulu, uku peli diʼehotela, le wudja tshe, le khumi ya dikanga ya la Juda, le 
ewandji awo, le elombedi awo ndu le antu tshe wa lu wudja. 

19Vo wayukolosha, keli vo hawukolembia, ne dia dimi leko kame la ye dia 
nkutshungula, mbatami, dimi Latuyalaka. 

Jeremiya 2 

Osengosengo wa Latuyalaka le Asi Isariyele Wakakalula Ekongokongo 

1Diui dia Latuyalaka diakayi le mi ati: 

2Tshoka, tuleleli Jerusalema wati: Latuyalaka kata ati: Dimi mbuhoka ngandji 
kaye lu nshi yaye yʼusekaseka, Lulangu laye lamʼakiye wadi uyuyu, Uku 
akayayandjelaka lʼusui wa shenga, lu kete yaki kundjala la dikambo. 

3Isariyele aki ekila le mi, dimi Latuyalaka, Olonga wa dinela diami. Wane tshe 
wayuwole, wayuyala la unungu. La elanyelu kayuya le wo. 

4Nyulungi diui dia Latuyalaka, nyu luudu la Jakoba, nyu khumbu tshe ka wudja 
wa Isariyele. 

5Latuyalaka kambula ati: Munga kakona kakatani washenyu le mi, kakawamo 
uma le mi? Kakawayeli diango diʼanyanya, ndu kakawayaete anyanya? 

6Vo kumumbula vati: Lendʼeli Latuyalaka, Lakatutundja uma lu kete yʼEdjibitu, 
Lakatolombola lʼusui wa shenga, Lu kete ya shenga yuludi too lʼafuku, Lu kete ya 
wumuma la udjima a tshududu, Lu kete yahatetaka antu, ndu yahatudjaseka 
antu? 

7Dimi lakanyela uya lu kete ya mbu efula ya nyu nde, Elua wʼuma loko weko mbu 
ya nde yuleki ololo. Keli lamʼakanyakumi, nyu nyakasuwula kete yami, Nyakete 
ukito ami wononyi. 

8Elombedi kumumbula vati: Lendʼeli Latuyalaka? Ndu embetsha wʼelembe 
kumbeyakami, Ndu elombodi wakampediaka, Ndu nmvutshi wakateketaka 
akambu wahatayi uma le Bala, Wakayelaka diango diaki kumbeya mbakimanyia. 

9Uma lu dikambu so, mbalangami mama la nyu ntu, mbata Latuyalaka. Ndu 
mbayumama la ekana anyu. 

10Nyeti lu asenga wa la Kitime, nyutendi! Nyutumi akendji la Kedara, 
nyutushishimi ololo, Ndu nyutendi kana dikambu dia wuhu one dieko leko! 

11Undi, wudja omotshi weko, wakengonya ditemolatemola diawo, Kuyanga dio 
kema ditemolatemola dia mete? Keli wudja ami wambengonya lutumbu lawo La 
engo kaheyi mbakimanyia. 

12Ulungu li, ukashimo dia dikambu ne, Uyali la okei, mbata Latuyalaka! 

13Wudja ami wambutsha kolo hyendi: Vo wakanseke, dimi eteko kʼashi wa lumu, 
Ndu wakayatshimela afuku wʼashi, Wako weli la elonge, waheyi nkimela ashi. 

14Undi, Isariyele fumbi ka lusumba kendi, kana ukambi lakuto lu luudu? Okoko 
wana wambunduyala nyama kambundama? 

15Esongo wa tambwe wudikitela, Wuwasuswe, ndu wambulanya kete yandi. 
Esumba andi wambutshumbama, nduku untu loko. 

16Dikambu dikina, asi Memifi la Tapanehese Wambukowediawedia ote, we 
Isariyele. 

17Aha ne dia nyu nyakaseke Latuyalaka, Unyashungu anyu, 
Lamʼakandayanyolombolaka lu mbuka, Mbambuyala dikambu ne le nyu? 

18Waho akona wayunyutukundja dia ntsho lʼEdjibitu, Dia ntono arbi wa Nile? 
Waho akona wanyukundja dia ntsho lu Asuriya, Dia ntono ashwa Eyufarate? 

19Kolo kanyu kayunyuhangwela, la uhedia anyu wayunyusuya. Nyeyi, ndu 
nyulimbiteli nyati: Dikambu ne diakanyatshi dia nseka Latuyalaka, Unyashungu 
anyu, La diaha mbuka woma dieko kolo ndu ululu Mbata Khumadiondjo, 
Latuyalaka Kanga lulimbilimbi. 

20Nshi yʼedjedja, nyu nyakatshatsha lokoho lanyu, Nyakahimbula ekodi anyu; 
Nyakati nyati: Shu hatuyulanga ndjala fumbi ntu. Ee, nyakanseke, nyakatemola 
Ladiku dia dikuna tshe diʼutali, Ndu la tshina diʼutamba tshe wʼuyuyu. 

21Dimi lakanyune wuhu wuleki ololo, lukuno luleki dimena. Ukundi 
ambunyukadimo dia ndjala tahi yʼanyanya, Wuhu wutshikitanyi la wuhu ami. 

22Kuyanga nyu nyayuyaotsha la akadi, La sabunyi efula, kolo kanyu kayutshikala 
la ntundu ka mi, Mbata Khumadiondjo Latuyalaka. 

23Ukundi weyanyu mvuta nyati: Shu kundjasanya, kundjela WaBala? Nyendi 
wanya anyu lu ukidi, Nyeyi kene kakanyatshi, nyu esongo 
wa kamelo watekekoka! 

24Nyu nyeli uku mangana ka wadi kakekela lʼusui wa shenga, Katululaka too la 
saki ka mbeyana la umi; Ayeya nkishimba dia to munduya saki kato? Waumi tshe 

watukiyangaka, hawutokomoka alimba, Vo watukishulaka lu nshi vato 
vʼekhukhwelu. 

25Tanyutshikaki ekulu anyu hwe, tanyumiaki weudi anyu tu! Keli nyu mvutaka 
nyati: Kema, aui aso anyanya, Ne dia shu tatulangaka ditemolatemola dia wedja, 
tayudiyelaka. 

26Uku atolomboka uvi lamʼatuwuwundaka, Osoku mbambolombo wa lu luudu la 
Isariyele: Vo la khumi ya dikanga yawo la ewandji awo, elombedi awo la 
amvutshi awo. 

27Vo watutelaka utamba vati: We keli shesu; La dive vati: We kakatuti! Vo 
wambombediya ekongo awo, aha dundji. Keli lu nshi yawo ya pa, vo wayuta vati: 
Uneli, utushimbeli. 

28Lendʼeli ditemolatemola dianyu, diakanyayatshela? Diemali, naka dio 
mbeyaka nyushimbela lu etena ka pa! We Juda, uku eli efula kʼesumba anyu, 
Mbeli efula ka ditemolatemola dianyu. 

29Okoko wana walanganyu mama la mi? Nyu tshe nyakampedia, mbata 
Latuyalaka. 

30Dimi lakayaenya pa anyanya dia nsuya anʼanyu. Vo kumbidja tukanyi nduku 
yema lu wetshelu. Nyu nyakadiaki amvutshi anyu la tombo. Uku atuwudiakaka 
tambwe kadiakana. 

31Nyu wa lolonga lone, nyuki diui dia Latuyalaka ati: Undi, usui wa shenga 
mbakimi le Isariyele, Kana wudja wa udjima wa tshududu? Mbata wudja ami 
vati: Shu tambutshungo, shu hatuyukalula le ye? 

32Undi, usekaseka a umuntu mbeyaka mbuhela dengalenga diandi. Kana wadi 
uyuyu, eloto andi wa tshuki? Keli wudja ami wambumbuhela nshi efula 
yaheyama mbala. 

33Ndi yimba yeli la ye, lu wuhu watuyuyangaka kene katuyulangaka, Edja ndu 
amantu wa kolo wambunyukuya lu dikambu ne li! 

34Dikila diʼasi wula diaha la unungu, Diatutanemaka lu ahondo anyu, wakinyu 
kumunda wava diango. Keli ladiku diʼakambu aso tshe, 

35Nyu mvutaka nyati: Shu kema la unungu. Kele ka Unyashungu ambumo uma 
le su. Nyulungi, dimi layunyulumbuya, Ne dia nyu nyatutaka nyati: Shu kuntsha 
kolo. 

36Okoko wana watunyukadimulaka mbuka kanyu esadi? Nyu nyayutshama 
sonyi le asi Edjibitu Uku akanyutshama le asi Asuriya. 

37Uma leko kayunyutumba nyayahe anya lʼote, Ne dia Latuyalaka akatuni wane 
watunyekamaka, Ndu nyu hanyongona lasuki la wo. 

Jeremiya 3 

1Vo mvutaka vati: Naka pami amboseka wadendi, la umuntu ambumo lakandi, 
Ku ndi ambututshukama la pami kekina, pami kako ayukaluya ntu uka? Undi, 
ndu kete hayusana la dikambu diako? Nyu nyakanseke, nyakatemola 
ditemolatemola efula. Keli nyukaluli le mi, mbata Latuyalaka. 

2Nyedia ashu anyu utsha lu ahuli wa ladiku, nyendi! Lendʼeli dihuli diakinyu 
kontemola ditemoletemola? Nyu nyakadikungaka lʼumamu a mbuka, Uku asi 
Arabiya lʼusui wa shenga. Nyu nyakasanya wudja uma lʼotemwelo anyu, la uma 
lu kolo kanyu. 

3Diako mbakemala mvula, mbakito kondo lu nshi ya diye. Keli fumu yanyu yeko 
uku yʼamantu akanga a munanyi. Nyu hanyulangi mbuka sonyi. 

4Nyu nyambundelela nyati: Shesu! We eko ongenyi asu uma lu nshi yʼakenda. 

5Nyatumbwanaka nyati: Ndi ayutuka kele pundju? Ndi ayumbuka kele edja ndu 
lʼekumelu? Nyulungi, nyu mvutaka osoku, Keli nyu nyakatshaka akambu wa kolo 
tshe wakanyeyi ntsha. 

Ambosengasenga Isariyele la Juda Dia Vo Nkadimo 

6Latuyalaka akamumbula ntu lu nshi ya khumʼekanga Josiya ati: We akenyi kene 
kambutsha asi Isariyele, akanga wʼuhedia? Vo wakatshokaka ladiku diʼukungu 
wʼutali tshe, ndu la tshina diʼutamba tshe wʼuyuyu, dia ntotemolaka. 

7Dimi lakati nti: Lamʼayuwushidiya ntsha akambu ane tshe, vo wayukalula le mi, 
keli vo kunkalula. Dikambu dikina, anengewo, asi Juda, akanga a lukesu, wakenyi 
dikambu so. 

8Kuyanga mbakamaseke asi Isariyele, akanga wʼuhedia, ne dia etemwelo kawo 
ka dikishi ndu kuyanga mbakamawasha mukanda wʼesekanelu, dimi lakenyi nti: 
Anengewo, asi Juda, akanga a lukesu, hawuki woma. Vo wakatshu dia ntotemola 
ditemolatemola pupu. 

9Uma lu tunginyanginya tawo, mbakawasanya kete, mbakawatemola ave la 
etamba. 

10Kuyanga mbake-nyi anengewo, asi Juda, akanga a lukesu akambu aso tshe, vo 
kunkalula le mi lʼutema otoi, keli paka la lukesu, mbata Latuyalaka. 

11Latuyalaka akamvutela ati: Isariyele, akanga wʼuhedia wambuleka asi Juda, 
akanga a lukesu, ololo. 

12Tshoka utsha la ngelʼa kushi, utuhangohango, ututi aui ane wati: Nyu asi 
Isariyele, akanga wʼuhedia, nyukaluli, mbata Latuyalaka. Dimi handjunyenda la 
elundji ka kele ntu, Ne dia dimi leko kanga ketshi, mbata Latuyalaka. Dimi 
hatutshikalaka la kele kami pundju. 

13Dikambu otoi, nyetawo nyati: Nyu nyakampedia, dimi Latuyalaka, 
Unyashungu anyu, Nyakediya ekulu anyu utsha lene la lene, Utsha le 
ditemolatemola diʼasi wedja, la tshina diʼutamba wʼuyuyu. Ndu nyu kunkitanyia 
diui diami. 

14Nyu ana wʼuhedia, nyukaluli, mbata Latuyalaka, Ne dia dimi leli khumenyu. 
Dimi layunyosa otoi uma lʼusumba lʼusumba, Ahendi uma lu khumbu la khumbu, 
ku dimi layunyela uya la Siona. 

15Dimi layunyusha alami weli la etema uku wami. Vo wayunyuleshaka la ewu la 
yimba. 

16Latuyalaka kata ati: Lamʼayunyufulanela ndu lamʼayunyuyala la diwutshi, lu 
nshi sho, nyu hanyoteketa ndu dia oshete wa sheki wa Latuyalaka, hanyudimula 
lukumbu, kana mbuho lu tukanyi, hanyukumbula mbena, kuyanga ntsha ukina 
wuhu ako. 

17Lu etena keso, wayeta Jerusalema vati: Kiti ka diulelu ka Latuyalaka. Wedja 
tshe wayusangana la Jerusalema lu lukumbu la Latuyalaka. Vo hawuyela saki 
yʼetema awo wa kolo. 

18Lu nshi sho, khumbu ka Juda ayokendakendaka kame la khumbu kʼIsariyele. 
Vo wayuya kame uma lu kete ya la ngelʼa kushi, uya lu kete yakamasha 
washenyu ukito. 

19Dimi lakati nti: Ukundi ayumunyukitsha lʼatei wa anʼami Ndu ayumunyusha 
kete yʼololo ukito. Elengalenga kuleki dimena ka wedja? Ku lakati nti: Nyu 
nyayumbetaka nyati: Shesu! Nyu hanyukadimo uma le mi. 

20Keli uka atumoka umuntu kanga lukesu uma le umendi, Mbakanyankesi, nyu 
khumbu ka Isariyele, mbata Latuyalaka. 

21Aui wambukema lu ahuli wa ladiku, Alelu la esengosengo wʼasi Isariyele 
mbewo, Ne dia vo wakalanya mbuka yawo, wakuhela Latuyalaka, Unyashungu 
awo. 

22Nyu ana wʼehedia, nyukaluli, Ku dimi layunyudimanyia ehedia anyu. Nyendi, 
shu tambuya le ye, Ne dia we keli Latuyalaka, Unyashungu asu. 

23Mete, lundju latuyakaka uma lʼakuna, La lufungusu uma lʼekungu, yeko paka 
anyanya. Mete, panda ka Isariyele keko paka le ye, we Latuyalaka, Unyashungu 
asu. 

24Ditemolatemola dia sonyi diakamani waho wʼulimu washesu uma lu nshi yasu 
yʼakenda: dungalunga diawo, la ngombe yawo, anʼawo wʼapami ndu wʼamantu. 

25Tetami lu sonyi kasu, ufutanu asu watukumbi, ne dia shu takatshela 
Latuyalaka, Unyashungu asu, kolo, ndu shu ndu washesu umaka nshi yasu 
yʼakenda edja ndu elo. Shu kunkitanyiaka diui dia Latuyalaka, Unyashungu asu. 



1279 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

Jeremiya 4 

1Isariyele li, naka nyu nyayukalula, mbata Latuyalaka, Le mi kahumbanyu 
nkalula. Naka nyu nyayunya akambu anyu wa wononyi la ntundu kami, Nyu 
hanyuyala tekeko. 

2Naka nyu nyayutshiba nyati: Uku eli Latuyalaka la lumu! Lu mete, lu sambu 
kʼololo, ndu lu ololo, Ku wedja wayotshokwama le ndi. Lu dikambu diandi, 
kayuyala lutumbu lawo. 

3Okone mbatela Latuyalaka Asi Juda la asi Jerusalema ati: Nyutafusaka 
kete, tanyuneki wehu lu atende. 

4Nyuyakidia le Latuyalaka, Nyunya akambu wa kolo uma lʼetema anyu, Nyu asi 
Juda, nyu asi Jerusalema, Kele kami atukutuwo uku dja, La mpeta lumbi wuhu 
wahakuki untu nyima, Ne dia kolo kʼetsha anyu. 

Ambutsha Juda Woma la Ta 

5Nyuti lukumu lu Juda, nyusanya la Jerusalema, nyuti nyati: Nyudi amama lu 
wudja. Nyuhangohango wulu, nyuti nyati: Nyusangani, tutshu utsha lʼesumba 
weli la kumbu ya wulu! 

6Nyedia ekuhu ka koi utsha la Siona. Nyulawo, nvuyashimbeli, 
tanyutshimbatshimbaki, Ne dia dimi lutsha mbela kolo uma la ngelʼa kushi, 
elanyelu ka wuki. 

7Tambwe kambukhunguso uma lu hyuka yato. Unanyishi a wedja aya lu 
ndjakendakenda, Ambuya uma lu edjaselu kato, dia nanya kete yanyu. Esumba 
anyu wayulanyema, wayuyala atongo atu. 

8Nyolote akutu, nyuleli, nyusekhumi lʼalelu lu dikambu ne, Ne dia kele ka wulu 
ka Latuyalaka hakadimo uma le su. 

9Lushi lako, utema wa khumʼekanga la etema wa ewandji wayuyala ashi atu. 
Elombedi wayukashimo, amvutshi wayukanana, mbata Latuyalaka. 

10Dimi lakati nti: Yee! Khumadiondjo Latuyalaka li! Mete, we akakesi wudja one 
la Jerusalema wulu, wati: Nyu nyayuyala la ki, keli enda, tombo tambatundula 
etema. 

11Lu etena keso, wayutela wudja one la Jerusalema vati: Luhaladi la yanyi layuya 
uma lʼahuli wa ladiku wa lʼusui wa shenga uya lʼusumba wa wudja ami, aha dia 
mpuhula kana mbete epunga pudipudi. 

12Luhaladi lako layuya uma leko dikambu diami. Kakiane dimi lutsha 
mbalumbuya dumbu dia wulu. 

13Enda, unanyishi uyayi uku dingi, Pusupusu yandi ya ta uku punganendji. 
Falasa yandi ndeka pungu luwangu. Yee! diasu ku! Shu tambulanyema! 

14Asi Jerusalema li, nyedia etema uma lu kolo, Dia nyu nshimbamela! Edja ndu 
kaandi ayunyukimo nama tukanyi ta kolo lu etema anyu? 

15Watutaka diui uma la Dane, Watudianganyaka lukumu la kolo uma 
lʼEfarayima. 

16Nyuteli wedja, nvulimbitshiya Jerusalema nyati: Anyingi, wambuya uma lu 
kete yʼetali, Wambuhangohangwela esumba wa Juda. 

17Vo wambudinga Jerusalema uku wane walama ekambo, Ne dia vo 
wakantombokwela, mbata Latuyalaka. 

18Mbuka kanyu la etsha anyu mbambunyutungela akambu ane. Vo weli elua wa 
kolo yanyu. Vo weli ululu, Ne dia vo nkumaka pulu ndu lʼetema anyu. 

19Lambuvo lʼutema, lambuvo lʼutema; Utema ami ambomenya pa, sulu diami 
diambatate. Dimi haleyi nembohala, Ne dia we utema mi imbuka lundju la 
dimama, lundju la ta. 

20Wambuta dia elanyelu ladiku diʼelanyelu, Ne dia wudja tshe wambulanyema. 
Mvudu yami yʼapema yambulanyema shashimuya, Apema ayo wambate lʼetena 
otoi. 

21Edja ndu kaandi ajumukimo mena ekuhu ka koi, Ayumukimo mbuka lundju la 
dimama? 

22Wudja ami weli dinginya, vo hawumbeyi. Vo weli ana waha la tumba, vo kema 
la ewu. Vo weko la yimba ya ntsha kolo, Keli ewu ka ntsha ololo kema le wo. 

23Dimi lakenyi andja, Ku vo waki anyanya ndu watalongoswama. Lakenyi 
ulungu, ku vo kundjala lʼusasi. 

24Dimi lakenyi ekungu, enda, vo wakadidima, Lʼakuna tshe wakasukasuka. 

25Dimi lakendi, ku nduku untu. Ndu fudu tshe ya lʼulungu yambushila ndawo. 

26Dimi lakendi, ku usui waki eteto, waya shenga. La esumba awo tshe 
wakalanyema la ntundu ka Latuyalaka, La ntundu ka kele kandi ka wulu. 

27Latuyalaka kata okone ati: Kete tshe yayulanyema, keli dimi haluyilanya tshe 
tshe. 

28Ne dia dikambu ne, mbayuyala kete la utanda, Ndu mbayuyala ulungu udjima 
utu. Dimi lakati dikambu diako, lakadisanguya, Diako mbahamalembe utema, 
mbahamukadimo uma loko. 

29Wa lʼesumba tshe wakalawo lohokoso Lʼambahemi wa falasa la ambuki wʼeta. 
Vo wakoto lu tuhuka, wakambela ladiku diʼave. Esumba tshe wakasekama, 
nduku untu laki leko. 

30Keli nyu asi usumba, lamʼayunyulanyema, ayunyutsha na? Kuyanga nyu 
nyatolotaka ahondo wa tilili, Nyatuyalengaka denealenga dia paunyi, 
nyatukitaka alangi lu ashu, Ndu nyatuyaenyaka pa anyanya dia ndjaete amena, 
Anangimi anyu watunyonyolaka, watulangaka nyudiaka. 

31Ne dia lambuka lawi uku la umuntu latata lono, Lawi la sasi uku lʼeutwelu 
kandi ka ntundu. Oso eli lawi la ona umuntu a Siona lahetula, Lasimbula anya 
ati: Diami diambushila, Lambukitshiya la ntundu kʼandjakanyi! 

Jeremiya 5 

Kolo ya Jerusalema la Juda 

1Nyukinduli lu esese wa Jerusalema, Nyendi, nyeyi, nyuyangi lu ahuli wa hwe, 
Kana nyayutana untu omotshi latutshaka ololo latekamaka lu mete, Ku dimi lay 
udimanyia Jerusalema. 

2Kuyanga vo watutshibaka vati: Uku eli Latuyalaka la lumu! Mete, anyanya 
mbatuwutshibaka. 

3Latuyalaka li, ashu aye hawutenaka mete? We akasuya, keli vo kunyanga. We 
akalanya, keli vo wakatuni wetshelu. Vo wakakikitsha dundji diawo wulu uleki 
dive Wakatuni nkadimula etema. 

4Dimi lakati nti: Mete, asi wula mbewo, Akanga a dinginya. Vo haweyi mbuka ka 
Latuyalaka, kuyanga elembe wa Unyashungu awo. 

5Dimi layutsho le antu a waki, layutoteketa la wo, Ne dia vo mbeyaka mbuka ka 
Latuyalaka la elembe a Unyashungu awo. Keli ndu vo tshe wakawediawedia 
lokoho, Wakahimbula ekodi. 

6Diako mbayadiaka tambwe ka lʼukunda, Mbayalanya laundu la lʼusui wa 
shenga, Mbayahulanela koi lu esumba awo. Wane tshe wayutumba uma loko, 
wayundama, Ne dia diakelu diawo diʼelembe diaya efula, La ehedia awo 
wambufulanela. 

7Ukundi eyami nkudimanyia? Anʼaye wakanseke, wakatshibela ditemolatemola. 
Lamʼakamaksha, vo wakaluti, wakayakimo lu akambu wa luseka, Wakamote elui 
lu mvudu yʼamantu akanga a munanyi. 

8Vo weko uku falasa yambuluta, yatetetaka weteteta; Vo tshe untu lʼuntu 
atokomiyaka wadi a unyandi. 

9Undi, dimi haluwalumbuya lu akambu ane? Dimi halosombweya utema ami 
wuhu one wa wudja? Mbambula Latuyalaka. 



1282 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

10Nyumbeli lu peli dia kumbu ya Isariyele la Juda. Nyudinyukuli, keli 
tanyulanyaki tshe tshe. Nyuhimbuli tahi yʼekodi yawo ya vinyo, Ne dia yo kema 
ya Latuyalaka, 

11Ne dia khumbu ka Isariyele la khumbu ka Juda wakampedia efula, Mbata 
Latuyalaka. 

12Vo wakangunela Latuyalaka vati: Ndi hutsha nduku dikambu! Elanyelu huya 
le su. Shu hatena yombo kuyanga ndjala ka kasha. 

13Amvutshi weko paka lopepe. Nduku latuwatelaka aui. Osoku mbayuwatshela. 

14Diako mbata Latuyalaka, Unyashungu Kanga lulimbilimbi, okone ati: Ne dia 
wudja aye wakati osoku, dimi layete aui ami lʼunyo aye uku dja, La wudja one 
uku kunyi, ku dio diayatshumba. 

15Ulungi, we wudja wa Isariyele, Dimi lutsha mbela wudja wʼuma lʼetali dia 
ndjunyolosha, mbata Latuyalaka. Vo weli wudja a wulu, wuija wʼedjedja, Wudja 
wahanyeyi oteketa awo, kuyanga mana aui awo fundu. 

16Ukulu awo wa pitu weko uku diumbu dia hwe, Vo tshe ahuka mbewo. 

17Vo wayumana dinela dianyu, la mbu yanyu ya nde. Vo wayumana anʼanyu 
wʼapami la wʼamantu. Vo wayumana dungalunga dianyu la ngombe yanyu. Vo 
wayumana vinyo yanyu la fingu yanyu. Vo wayulanya esumba anyu a wulu, 
watunyekamaka la tombo. 

18Keli lu nshi sho, dimi halunyulanya tshe tshe, mbata Latuyalaka. 

19Lamʼayumbula wudja aye vati: Dikambu kuna diambututshela Latuyalaka, 
Unyashungu asu, akambu ane tshe? Kakaluya diui wati: Uku akanyaseke 
Latuyalaka dia ntemola ditemolatemola diʼasi wedja lu kete yanyu, osoku 
mbayunyuyala lʼokongo wʼasi wedja, lu kete yaha yanyu. 

20Nyuti lukumu lone le khumbu ka Jakoba, Nyulusanya lu Juda; nyuwateli nyati: 

21Nyulungi dikambu ne, nyu wudja wa dinginya, nyaha la ewu. Nyu nyeko la 
ashu, keli hariyenyi; nyu nyeko la atui, keli hanyuki. 

22Undi, nyu hanyumbuki woma? Hanyudidima la ntundu kami? mbata 
Latuyalaka. Dimi ako kakadjela ashi a waki lokongo uku ulelu, Lukumbu la 
pundju, lahaweyi ndekana. Kuyanga asukhu awo watusukasukaka, vo haweyi 
lolembia. Kuyanga vo watudikitaka, vo haweyi lulekana. 

23Keli wudja one weko la etema wulu la uhindudi; Vo wakantombokwela, 
wakatshu. 

24Vo hawututaka lʼetema awo vati: Tuki Latuyalaka, Unyashungu asu, woma. 
Ako latoloshaka mvula kʼalohoki la ka ndjihelu lu etena kayo, Latutushikikelaka 
bingu ya dinela lu tena diayo. 

25Ehedia anyu mbakanyetwela akambu ane, La kolo yanyu mbakanyuhumbia 
ololo one. 

26Antu wa kolo wambutanema lʼatei a wudja ami. Vo watotongaka uku umambi 
a fudu kamba tulunga. Vo watambaka otei, watundaka antu. 

27Uku atululaka lusasa too la fudu, Mbatululaka mvudu yawo too la lukesu. 
Diako mbatuwuyalaka antu a waki ndu engonyi. 

28Vo watununaka, watuyalaka la alimba wa lonyengo. Vo watutshaka kolo ndeka 
yediko. Vo hawutoteketelaka ana wa ditshiki dia vo mpumo lukulu lʼolo. Vo 
hawutusambwelaka ehumbi la sambu kʼololo. 

29Undi, dimi halasuya ne dia akambu aso? Dimi hasombweya utema ami le 
wudja wa wuhu oso? Mbata Latuyalaka. 

30Akambu wa mamba wa wononyi wambutshama lu kete. 

31Amvutshi watutaka kashi lu akambu wahatayi. Elombedi watulelaka antu uku 
alangawo. Ku wudja ami watongenangenaka akambu aso. Lʼekumelu kʼakambu 
ako, kayunyutsha na? 

Jeremiya 6 

Dianyelu dia Jerusalema la Juda 

1Nyu asi Bendjamina, nyumo uma lʼatei wa Jerusalema, Nyuyashimbeli, nyutudi 
amama la Tekoa. Nyuteme djimbitelu ya mbewula antu la Bete-Hakereme! Ne 
dia elanyelu lu ndjayi uma la ngelʼa kushi, elanyelu ka mamba. 

2Dimi layulanya ona umuntu a Siona, Leli dimena la elundji ka yooyoo. 

3Alami wayuya la dungalunga diawo uya le ndi. Vo wayuyeme mvudu yawo 
yʼapema lʼutshimba andi. Vo tshe wayulesha dungalunga diawo untu lʼuntu lu 
dihuli diandi. 

4Nyuyalongosole dia ndo la ndi! Nyuyeti tutshu, tututateli ta unya lʼatei ote. Ndi 
dikambu dia lunyangu le su li! ne dia unya ambeta. Aledi wa dikolo wambutalo. 

5Nyeso tutshu lʼutshu, tutuhandjuli mvudu yandi ya khumʼekanga. 

6Ne dia Latuyalaka Kanga lulimbilimbi kata ati: Nyunyukuli etamba awo; 
nyutshimeli Jerusalema ngeli. Dieli la usumba one nsuyama. Wengiya utu mbeli 
lʼatei awo. 

7Uku atutundjaka eteko ashi ato, mbatuwutundjaka kolo yawo. Kumu ya ndjaudi 
la yʼelanyelu yatukemaka lʼatei awo. Kandji la puta yatenamaka la ntundu kami 
tena tshe. 

8Jerusalema li, ulungi wetshelu; Utema ami atukumamitwana la ye! Dimi 
ntukukete tongo tu, aha lʼuntu. 

9Latuyalaka Kanga lulimbilimbi kata okone ati: Nyokonole atshikadi wa 
Isariyele, Uku atuwokonolaka elua wa vinyo. Uwahe lunya laye ntu, uku 
atunyinginyaka umumbi wʼelua ekodi. 

10Le na ayumoteketa, ndu ayumudja omenyi dia vo mpukama? Atui awo 
watalongoswama, vo haweyi mbuka. Diui dia Latuyalaka diambuyala engo ka 
dionyo le wo; Vo hawudingenangena. 

11Diako mbamumulula too la ududu wa Latuyalaka, Handjeya mbukike ntu. 
Utshululi ladiku diʼana weli lʼosese, Ladiku diʼelongo wʼapami wusanganyi kame, 
Ne dia umi la wadi wayosama kame, Ndu ekumanyi la usumbi wa lukusumbi 
kame. 

12Mvudu yawo, dikambo diawo, La wadiewo wayukimwama le akina, Ne dia 
dimi layusimbula lunya lami Ladiku dia kete nye, mbata Latuyalaka. 

13Ndu wa tshitshe ndu a waki, Vo tshe weli akanga a lukaki. Ndu umvutshi ndu 
olombedi, Vo tshe watutshaka lukesu. 

14Vo watombaka puta ya wudja ami yema tshitshe, Ku vo mvuta vati: Ambushila, 
ambushila! ku to katashili. 

15Vo wakuki sonyi lamʼakawatshi akambu wa wononyi? Kema, vo konombo, 
kumbuka sonyi nduku yema! Diako mbayuwoko lʼatei a waku watokokaka. Vo 
wayolemba lamʼayumasuya, mbata Latuyalaka. 

16Latuyalaka kata okone ati: Nyemali lu mbuka, nyendi, Nyumbuli mbuka 
yʼedjedja lenʼeli mbuka kʼololo. Nyokendekende loko, ku nyu nyayutana ki lu 
etema anyu. Keli vo wakakaluya diui vati: Shu hatokendakenda loko. 

17Dimi lakakitsha alami lasuki la wudja aye nti: Nyuhukami lundju la dimama! 
Keli vo wakakaluya diui vati: Shu hatuhukama. 

18Okone nyu wedja nyuhukami. Nyu ului wʼantu, nyulungi kene kayuyala le wo! 

19Kete li, uhukami! Ulungi, dimi lutsha mbela elanyelu le wudja one, Ulua wa 
tukanyi tawo, Ne dia vo kumpukama aui ami. Vo wakonyola elembe ami. 

20Uhumba akona weli la mi wa diango diʼepumu uma la Sheba, La malashi uma 
lu kete yʼetali? Dimi halungula elambu anyu. La elambu anyu wa lutshumba 
hawongenyangenya. 

21Diako mbata Latuyalaka ati: Enda, dimi layukitsha etamba wa ntakanya la 
ntundu ka wudja one. Loko kayuwutakanaka, ndu washi ndu ana kame; 
Usukanyi ndu ongenyi wayulanyema. 

22Latuyalaka kata ati: Nyulungi, wudja omotshi wuyayi uma lu kete ya la ngelʼa 
kushi; Wudja a wuki wambunela uma lu kuma ka kete. 

23Vo watukimelaka uta la dikonga, Vo weli akanga wʼusihi, waha la ketshi. Aui 
awo watudikitaka uku ashi a waki. Vo watahemaka la diku dia falasa, 
Watuyalongosolaka uku untu otoi katatshu utsha lu ta, Dia ndjukolosha we ona 
umuntu a Siona. 

24Lamʼakatuki lukumu loso, anya asu wakakomo, Sasi dia woma diakatundi, 
kandji uku umuntu latata lono! 

25Tanyutshokaki utsha lu dikambo, tanyetaki lu mbuka, Ne dia yombo yʼutunyi 
la woma wa mamba weko lʼutshimba tshe. 

26We ona umuntu a wudja ami, olote akutu, ukidimo lʼutuku; Uleli utanda uku 
wʼona pami etoi, okedia asoi wʼokei, Ne dia unanyishi ayuya shashimuya le su. 

27Dimi lambukete etangelu la lungeli lʼatei a wudja ami, Dia we mbalimbitela la 
mbedika ditshelu diawo. 

28Vo tshe weli akanga wʼuhindudi, watengolaka la amamanyishi. Vo weko 
ohotela la luwulu, Vo tshe watutshaka kolo. 

29Wambufufa khuka wulu, luwulu lambutshumbama. Vo wambena pa anyanya 
dia ledia, Keli akedi hawumo. 

30Watuwaetaka vati: Fesa yʼanyanya, Ne dia Latuyalaka akatuni. 

Jeremiya 7 

Nyolongosole Akambu Anyu la Etsha Anyu 

1Diui diakayi uma le Latuyalaka le Jeremiya ati: 

2Utemali la suku dia luudu la Latuyalaka. Ututi diui ne leko wati: Nyuki diui dia 
Latuyalaka, nyu asi Juda tshe watotoka lu asuku andi dia mbotemola. 

3Latuyalaka Kanga lulimbilimbi, Unyashungu wa Isariyele, kata ati: 
Nyolongosole akambu anyu la etsha anyu, ku dimi layetawo nyu mbidjase lu 
dihuli ne. 

4Tanyekamaki aui ane wa lukesu nyati: Etemwelo ka Latuyalaka kene, etemwelo 
ka Latuyalaka kene, etemwelo ka Latuyalaka kene! 

5Naka nyu nyayolongosola akambu anyu la etsha anyu tshe, naka nyu 
nyayusambula untu la unyandi ololo, 

6naka nyu hanyengiya ongendangenda, ona etshiki, wadi aki udu; naka nyu 
hanyutshulula dikila diʼuntu laha la unungu lu dihuli ne, ndu naka nyu hanyuyeli 
dite-molatemola dia ndjatungela elanyelu, 

7ku dimi layetawo nyu mbidjase lu dihuli ne, lu kete yakamasha washenyu 
edjedja pundju pundju. 

8Nyulungi, nyu nyatekamaka aui wa lukesu waheyi nyukimanyia. 

9Undi, nyu nyayuvaka, nyayudiakaka antu, nyayunanaka luseka, nyayutshibaka 
utshibatshiba, nyayutshumbelaka Bala malashi, nyayuyelaka ditemolatemola 
diahanyeye? 

10Ku nyu ndjemalaka la ntundu kami, lu luudu lone, latuwetaka lukumbu lami la 
mvuta nyati: Shu tambutshungo! Dia nyu ntetemalaka ntsha akambu ane tshe 
wa wononyi? 

11Undi, luudu lone latuwetaka lu lukumbu lami, lambuyala edjaselu ka evi lu 
ashu anyu? Enda, dimi dime latenaka, mbata Latuyalaka. 

12Nyutshu kakiane utsha la Shilo, lu dihuli diakamashikike lukumbu lami 
ntundu. Nyutendi uku akamaditshela, ne dia kolo ka wudja ami Isariyele. 

13Nyulungi, lamʼakanyatshi akambu ane tshe, dimi lakakolamelaka nteketa la 
nyu, keli nyu kumbukelami. Dimi lakanyetaka, keli nyu kumbetawo, mbata 
Latuyalaka. 

14Diako mbayumutshela luudu latuwetaka lukumbu lami, latunyekamaka, ndu 
dihuli diakamanyusha nyu la washenyu, wuhu wakamatshela Shilo. 

15Dimi layunyutshanya uma la ntundu kami, uku akamatshanya anengenyu tshe, 
tukanula tshe ta Efarayima. 

16Okone tolombelaki wudja one, tediaki diui dia mbalelela, kana 
mbasengesengela, kuyanga mbateketela la ntundu kami, ne dia dimi halukukela. 

17Undi, we henyi akambu watuwutshaka lu esumba wa Juda ndu lʼesese wa 
Jerusalema? 

18Ana watunaka kunyi, washewo wato-ngonyaka dja, amantu watosohanyaka 
shima dia nkatela khumʼekanga ka umuntu ka lʼulungu ekati, ndu dia ntshulwela 
ditemolatemola elambu awo wa lutela, dia mbutshami kele. 

19Undi, dimi kutshawo kele, aha vame lu ufutanu awo, mbata Latuyalaka? 

20Diako mbata Khumadiondjo Latuyalaka okone ati: Nyulungi, kele kami la 
ududu ami wayutshulo lu dihuli ne, ladiku diʼantu, ladiku dia nyama, ladiku 
diʼetamba wa lu dikambo, ndu ladiku diʼelua wa la kete. To kayoheta, haweyi 
nkidima. 

Asui ne Dia Uhendudi wa Juda 

21Latuyalaka Kanga lulimbilimbi kata ati: Nyahe elambu anyu wa lutshumba la 
diku diʼelambu anyu, nyuli emunyi awo. 

22Ne dia lu lushi lakamatundja washenyu uma lu kete yʼEdjibitu, dimi konteketi 
la wo, kuyanga mbadjela olembe lu dikambu diʼelambu, kana elambu wa 
lutshumba. 

23Keli dikambu ne mbakamawadjangela nti: Nyulungaki aui ami, ku dimi 
layuyala Unyashungu anyu, la nyu nyayuyaia wudja ami. Nyokendakendaki lu 
mbuka tshe yamumunyenya, ku nyu nyayuhumo lukulu lʼolo. 

24Vo kununga, kumpuke atui. Vo wakakendakenda lu tukanyi tawo ndu lu saki 
yʼetema awo wa kolo, wakakalula ekongokongo, kuntsho utsha la ntundu. 

25Umaka lushi lakatumbi washenyu uma lu kete ya Edjibitu edja ndu elo, dimi 
lakakolamelaka mbatumela ekambi ami tshe, amvutshi. 

26Keli vo kunungakumpuke atui, wakayala la ete wulu. Vo wakaleki washewo 
ntsha kolo. 

27Kuyanga we ayuwatela aui ane tshe, hawukukela; kuyanga we ayuwaeta, vo 
hawuketawo. 

28Kuwateli wati: Onʼeli wudja wahalungi aui wa Latuyalaka, Unyashungu awo, 
wahalangi mbuka wetshelu; mete kambushisho, to kambumo uma lʼenyo awo. 

29Nyunya avu anyu, kanyuwakadja. Nyutudi tukuku lu ahuli wa ladiku, Ne dia 
Latuyalaka akaseke, akatuni lolonga lambuwutsha kele. 

30Asi Juda wakatshaka kene kaki kolo lu ashu ami, mbata Latuyalaka. Vo 
wakakitsha diango diawo dia wononyi lu luudu latuwetaka lukumbu lami, La dio 
lulanya. 

31Vo wakatshi alunga la Tofeta, lʼukidi wa onʼa Hinome, dia ntshumba anʼawo 
wapami la anʼawo wʼamantu lu dja: dikambu diakimi kumbadjangela ndu diaki 
kundjala lu tukanyi tami. 

32Okone nyulungi, nshi yayuyala, yahaweta ahuli a, ntu vati: Tofeta la ukidi w 
onʼa Hinome. Keli wayuwaeta vati: Ukidi wʼediakelu, ne dia wayukhunde edu la 
Tofeta edja ndu nduku hyuli ntu. 

33Edu wʼantu ane wayuyala ma dia fudu ya lʼulungu la nyama ya la kete, ku 
nduku untu layuyitshanya. 

34Ku dimi layukumiya ongenongeno, ongenongeno a wuki, kimbu yʼutshuki la 
kimbu yʼutshukami lu esumba wa Juda ndu lʼesese wa la Jerusalema, ne dia kete 
yayuyala elanyelu ketu. 

Jeremiya 8 

1Lu etena keso, vo wayutundja weka wa khumi ya dikanga ya Juda, weka wa 
ewandji awo, weka wa elombedi, weka wa amvutshi ndu weka wʼasi Jerusalema 
uma lu waumbu awo. 

2Vo wayuwekitsha kalakala la ntundu ka unya, ka ngondo, ndu ka ului tshe wa 
lʼulungu, wakawukaka ngandji, wakawekamaka, wakawayelaka, 
wakawayangaka, ndu wa-kawatemolaka. Vo hawusanganyema kuyanga 
nkhundema. Vo wayuyala uku tumi ladiku dia kete. 

3Wane wayutshikala uma lu diuhu ne dia kolo lu ahuli tshe wakamawatshanya, 
wayukumbula nyoi uleki lumu, mbata Latuyalaka Kanga lulimbilimbi. 

4Kuwateli ntu wati: Latuyalaka kata ati: Lamʼamboko antu, vo haweto ntu? Naka 
untu ambetola, ndi hakalula uka? 

5Ku dikambu kuna diatokolamelaka wudja one nkalula ekongokongo? Vo 
watushikikalaka lu lukesu, hawetawo nkalula. 

6Dimi lakahukama, lakalungi, Keli vo kumvuta aui wʼusimbwi. Nduku untu 
akayatshumuya ne dia kolo kandi, Ata ati: Ukundi akamatshi okone? Vo tshe 
untu lʼuntu atukadimoka utsha lu mbuka kandi, Uku atukhungusoka falasa utsha 
lu ta. 

7Yemema ya lʼulungu mbeyaka tena diayo; Yembi, djedi, la omboko mbeyaka 
tena diawo dia ndja. Keli wudja ami haweyi elembe ami, dimi Latuyalaka. 

8Ukundi eyanyu mvuta nyati: Shu teko la tumba, La elembe wa Latuyalaka weko 
la su? Keli, nyendi, afundji wakafundi ufundafunda, dia mbete elembe ami kashi. 

9Asi yimba wambutshama sonyi, wambukanana, wambundama. Nyulungi, vo 
wambutuna diui dia Latuyalaka, Na wuhu wa yimba yeli la wo? 

10Diako mbayumukimo wadiewo le akina, La dikambo diawo le waku 
wayalunga, Ne dia vo tshe, one luleki tshitshe ndu luleki wuki, Wambuyala 
akanga a lukaki. Ndu umvutshi ndu olombedi, vo tshe watutshaka akambu wa 
lukesu. 

11Vo watombaka puta ya wudja ami yema tshitshe. Ku vo mvuta vati: Ambushila, 
ambushila, ku to katashili! 

12Vo wakuki sonyi lamʼakawatshi akambu wa wononyi? Kema, vo konombo, 
kumbuka sonyi nduku yema. Diako mbajuwoko lʼatei a waku watokokaka. Vo 
wayolemba lamʼayumasuya, mbata Latuyalaka. 

13Dimi layashila ushiki, mbata Latuyalaka. Ekodi wa vinyo hawoto elua ntu, 
kuyanga etamba wa fingu nto fingu. Akatshi wayolengela, la diango 
diakamawasha diayumo uma le wo. 

14Okoko wana wadjasesu udjasedjase? Nyusangani tutshu utsha lʼesumba 
wudingami kumbu, Tutuvu leko; ne dia Latuyalali, Unyashungu asu, 



1289 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

kambutukimo dia shu mvo. Ndi akatonosha ashi wa lolengo, Ne dia shu 
takutshela kolo. 

15Shu takalungamela ki, keli nduku dikambu diʼololo diakayi. Shu takalungamela 
okonwelo, keli woma a mamba wakayi. 

16Awanelu wa falasa yawo wambukema uma la Dane, Kete tshe yambudidima la 
lundju lʼawanelu ka waumi wa falasa. Andoshi wa ta wambuya, wambolembia 
kete la diango tshe dieli loko, Usumba la waku wudjashi loko. 

17Nyulungi, dimi luyanga ntuma elui la kanga lʼatei anyu yaheyi akanga wʼaloho 
nembohaya. Yo yayunyulumata, mbata Latuyalaka. 

Delu lu Dikambu Dia Juda la Jerusalema 

18Dimi lambukumbula okei ami nshila. Utema ami ambokomo. 

19Nyuki delu dia ona umuntu a wudja ami, Uma lu kuma ya kete ati: Undi, 
Latuyalaka, kema lu Siona? Khumʼekanga kawo kema lʼatei awo? Okoko wana 
wakawambutsha kele La ditemolatemola diawo dia losela, la dia dikishi diʼasi 
wedja? 

20Diye diambeta, dinela diambushila, Keli shu tatashimbamela. 

21Lambusuwa ne dia puta kʼona umuntu a wudja ami. Dimi leko la lunyangu, 
woma a mamba wambumunda. 

22Undi, diombo kema la Ngiliyade, wetshi kema leko uka? Ku ya ukundi aki 
konkono ona umuntu a wudja ami? 

Jeremiya 9 

1Utunduyala ote ami waluli too lʼashi, La ashu ami wayali teko diʼasoi, Tshiki 
dimi lutulelaka andjakemi wʼona umuntu a wudja ami Ndu la yanyi ndu lʼutshu. 

2Dimi lambukumbula luudu lʼamengodi lʼusui wa shenga, Dia dimi ntshika wudja 
ami, la mangana la wo etali, Ne dia vo tshe weli akanga a luseka, Ului wʼakanga 
a lukesu. 

3Vo watukutulaka nimi yawo uku eta dia mbuka kashi; Aha uma lu mete 
kambuwuyala la wulu lu kete. Vo watutshokaka uma lu kolo utsha lu kolo, 
Hawumbeyi, mbata Latuyalaka. 

4Nyu tshe untu lʼuntu ewo unyandi, Ndu untu lʼuntu tekamaki onangu, Ne dia 
onangu ayukesaka, la ongenyi ayumamanyiya unyandi. 

5Vo tshe wayukesanaka, hawuti a kambu wa mete. Vo watekiyaka nimi yawo dia 
mvuta kashi, Watuyatshutshiyaka dia ntsha kolo. 

6Edjaselu kaye keko lʼatei a lukesu. Uma lu lukesu lawo, mbatuwutunaka 
mbeyami, mbata Latuyalaka. 

7Okone Latuyalaka Kanga lulimbilimbi kata ati: Enda, layaedika, layahimba. Na 
dikambu dikina dieyami ntsha dikambu dia wudja ami? 

8Nimi yawo yeli akuwa wa lolengo. Vo watoteketaka akambu wa lukesu. Vo 
watoteketaka aui wʼololo lʼasukanyi awo, Keli lu etema awo, vo watambaka 
tulunga. 

9Undi, dimi haluwalumbuya lu akambu aso? Dimi halosombweya utema ami 
wuhu one wa wudja? Mbata Latuyalaka. 

10Dimi layulela, layuda tukuku dikambu diʼekungu, Layuyandjayandja la delu lu 
dikambu diʼusui wa shenga, Ne dia vo wambulungula; nduku untu leta leko. 
Nduku lawi la ngombe lukema; Fudu ya lʼulungu la nyama yakalawo, yakamo 
leko. 

11Dimi layete Jerusalema tuta diʼelanyelu, edjaselu ka wambulu. Dimi layete 
esumba wa Juda atongo atu, waha lʼantu. 

Ambuwanela Dia Mbalanya la Mbatola lu Lohombo 

12Untu akona eli kanga yimba lukuki nimbitela dikambu ne? One lakatela 
Latuyalaka, adisanya. Okoko wana wambulanyema kete, wambuyutshumbama 
uku usui wa shenga, lene ahatetaka untu? 

13Latuyalaka kata ati: Vo wakaseke elembe ami, wakamakitsha la ntundu kawo. 
Vo kumbetawo aui ami kuyanga nkendakenda loko. 

14Keli vo wakayelaka saki yʼetema awo, ndu wakayelaka Wa-Bala uku 
akawaetshaka washewo. 

15Diako mbayumulesha wudja one kundju, mbayumanosha ashi wa lolengo, 
mbata Latuyalaka, Unyashungu wa Isariyele, Kanga lulimbilimbi. 

16Ndu dimi layadianganya lʼatei a wedja waki washewo kumbeya, layutuma 
yombo lʼokongo awo edja ndu lamʼayumashila ushiki. 

17Latuyalaka Kanga lulimbilimbi kata ati: Nyuki, nyeti amantu watulelanaka, vo 
wayi! Nyutumi diui dia nteta amantu, akanga a ngengu, keli wayi! 

18Wasamanya, wayututshimeli djuwa, Dia ashu asu nkedia asoi, Dia toki yasu 
mbasedia! 

19Ne dia tukuku tʼalelu tambukema uma le Siona. Yee! tambushila, 
tambukumbama la sonyi, Ne dia shu takaseke kete, ndu ne dia vo wakalanya 
mvudu yasu! 

20Nyu amantu, nyuki diui dia Latuyalaka, Nyuhuke atui lu aui watandi, Nyetsha 
anʼanyu wʼamantu kimbu yʼutanda. Nyu tshe untu lʼuntu etsha unyandi djuwa, 

21Ne dia nyoi kambumbela lu adidishi asu. To kambuyoto lu mvudu yasu ya 
khumʼekanga. To katushilaka akenda lu aseke, la elongo wʼapami lu esese. 

22Uti wati: Latuyalaka kata okone ati: Edu wʼantu wayukalema uku tumi lʼusui, 
Uku washa lʼokongo wʼumunyi, ku nduku layatongona. 

Yimba ya Unyashungu Eko Lutumbu lʼUntu 

23Latuyalaka kata ati: Kanga yimba tayasemaki dia yimba yandi. Kanga khudu 
tayasemaki dia khudu kandi. Kanga ongonyi tayasemaki ne dia ongonyi andi. 

24Keli one lalanga ndjasema, ayaseme dia ndjala la ewu la dia nimbitelami, dia 
mbeya ati: Dimi keli Latuyalaka. Dimi leli Latuyalaka, latutshaka akambu wa 
mamba, sambu kʼololo la akambu wʼusi-mbwi lu kete, ne dia lu akambu ako 
mbatumongenangenaka, mbata Latuyalaka. 

25Enda, nshi yayuyala, yayumusuya waku tshe wakahema uhekeli, waki 
kundjakidia lʼutema, mbata Latuyalaka. 

26Edjibitu, Juda, Edome, asi Amona, la Moaba, la waku wudjashi lʼusui wa shenga, 
watunyaka avu awo aketo, la antu tshe uma lu khumbu ka Isariyele wahayakidia 
lʼutema. 

Jeremiya 10 

Ditemolatemola la Unyashungu 

1Nyu khumbu ka Isariyele, Nyulungi aui wanyutela Latuyalaka. 

2Latuyalaka kata ati: Tanyukuyaki ditshelu dia wedja, Tanyukaki tulimbitelu ta 
lʼulungu woma, Ne dia wedja watutukaka woma; 

3Ne dia ditshelu dia wedja dieli anyanya, Antu watokotala utamba lʼukunda, ku 
utshudi ndjoselaka la kaku. 

4Vo watuweteka dimena la fesa la paunyi, Watokokomeka seti la uhumo diaha 
vo nsukasuka. 

5Ditemolatemola ne dieli uku dikoho dia losela, dio hadiutoteketaka; Vo 
watudiembaka, ne dia dio hadieyi nkendakenda. Tanyudiukaki woma, ne dia dio 
hadieyi ntsha nduku kolo, Ndu dio kema la wulu wa ntsha ololo. 

6Latuyalaka li, nduku ledimi la ye! We eko wuki, ndu lukumbu laye leko wuki 
uma lu wulu aye. 

7We Khumʼekanga ka wedja, akona ahahumbi nkuka woma! We kukuki 
mbukama woma; Ne dia lʼatei wʼakanga a yimba tshe wa wedja, Ndu lʼatei a 
waulelu awo tshe, nduku ledimi la ye. 

8Ditemolatemola tshe dieli anyanya, diaha la yimba. Wetshelu awo weli paka 
anyanya. Dio dieli paka etamba. 

9Utshudi la utshudi a paunyi wakatshuli fesa Yakawela uma la Tarashishi, la 
paunyi yʼuma la Ufaza. Eloto wa ditemolatemola waki udima la engingi. Vo tshe 
weli ulimu wakatshi okolongi a yimba. 

10Latuyalaka keli Unyashungu a mete. Ndi keli Unyashungu a lumu, 
khumʼekanga ka pundju. Lamʼukandi kele, kete ndjidimaka, La wedja haweyi 
memba wutshu wʼududu andi. 

11Nyuwateli nyati: Ditemolatemola diaki kuntunga ulungu la kete, diayushisho 
uma la kete ndu uma lʼesi ulungu. 

12Unyashungu kakatungi kete la wulu andi, Ndi kakashikil e andja la yimba 
yandi. Ndi kakakokola ulungu la ewu kandi. 

13Lamʼatundutaka diui, ashi wa lʼulungu watudikitaka. Ndi atukutulaka dinga 
diʼashi uma la kuma ya kete. Ndi atungadimuyaka ndjadi dikambu dia mvula. Ndi 
atelaka lopepe uma lu waumbelu andi. 

14Untu tshe atuyalaka enginya lu yimba yandi. Utshudi a paunyi tshe 
atutshamake sonyi Uma lʼekishi kandi ka losela, Ne dia dikishi diandi dia lolelola 
dieli kashi, dio kema la lumu. 

15Dio dieli anyanya, ulimu wa lukesu. Lamʼayuya elumbwelu, dio diayulanyema. 

16One leli ukito wa Jakoba, kema uku dio, Ne dia ndi kakatungi diango tshe. 
Isariyele eli wudja andi wʼukito. Latuyalaka Kanga lulimbilimbi keli lukumbu 
landi. 

Ukiyanu lu Dikambu Dia Elanyelu ka Juda 

17We ludingami lʼatunyi, Usanganya diango diaye dia ntumba uma lu kete nye. 

18Latuyalaka kata ati: Enda, dimi luyanga mbikadja asi kete nye lu etena kene. 
Dimi yahenyahenva dia vo mbuka wutshu wa dikambu ne. 

19Yee! lambowediawediama la sui ne! Puta kami keko kandji efula. Keli dimi 
lakati nti: Ohenyohenyo one wambuya le mi, Dieli la mi dia mbemba. 

20Luudu lami la dipema lambulana. Ekodi alo wambuhimbohimbo. Anʼami 
wankatshiki, vo kema ntu. Dimi nduku lʼuntu leme luudu lami la dipema, Ndu 
leme apema ami ntu. 

21Alami wʼekoko wambuyala dipoka, Hawutumbulaka Latuyalaka. Diako 
mbahawangone, ndu mbambudiangana ekoko awo tshe. 

22Nyulungi lohokoso la lukumu loso. Lohokoso la wulu loso layayi uma lu leke la 
ngelʼa kushi, Dia ndjete esumba wa Juda elanyelu, edjaselu ka wambulu. 

23Latuyalaka li, dimi mbeyaka nti: Untu hakendakendaka lu mbuka uma lu wulu 
andi! Lamʼatundokendakendaka, ndi ndame heyi nombola ekulu andi. 

24We Latuyalaka, unsuya, keli la sambu kʼololo, Aha lu kele kaye, we utukumbete 
anyanya. 

25Utshulweli wedja wahatukeyaka ududu aye, Ndu khumbu yahatetaka 
lukumbu laye, Ne dia vo wakali Jakoba, wakuli, wakumani tshe, Ndu wakalanya 
edjaselu kandi. 

Jeremiya 11 

Sheki Yakalanyema 

1Diui diakayi le Jeremiya uma le latuyalaka ati: 

2Uki aui wa sheki nye, otekete le asi Juda ndu le asi Jerusalema. 

3Uwateli wati: Latuyalaka, Unyashungu wa Isariyele, kata ati: Mananu kayali le 
untu lahalungi aui wa sheki nye! 

4Sheka yakamadiela washenyu, lu lushi lakamatundja uma lu kete ya Edjibitu 
uma lu khuka ka mbulu, nti: Nyuhukami aui ami, nyutshi akambu tshe 
wanyutelami, ku nyu nyayuyala wudja ami, la dimi layuyala Unyashungu anyu; 

5dia dimi nshikike daka diakamatshibela washenyu, dia mbasha kete yuludi too 
lʼawele la usanga, uku wenanyu elo. Ku dimi lakûkaluya diui nti: latuyalaka li, 
ayali osoku! 

6Latuyalaka akamvutela ati: Udianganya aui ane tshe lu esumba wa Juda ndu lu 
esese wa li Jerusalema wati: Nyulungi aui wa sheki nye, nyatshi. 

7Dimi lakewulaka washenyu lʼutema otoi, umaka lushi lukamatundja uma lu 
kete ya Edjibitu edja ndu elo. Dimi lakawaewulaka pindju tshe nti: Nyukitanyia 
aui ami: 

8Keli vo kunkitanyia kuyanga mpuke atui. Vo tshe wakayelaka saki yʼetema awo 
wa kolo. Diako mbakamashidiya aui tshe wa sheki nye, yakamawadjangela dia 
nama, keli vo kumbalama. 

9Latuyalaka akamvutela ati: Asi Juda wambontombokwela, ndu asi Jerusalema 
pupu. 

10Vo wakakadimo utsha lu kolo ya washewo wa ntundu, wakatunaka aui ami. Vo 
wambuyela ditemolatemola dia ditemola. Khumbu ka Isariyele ndu ka Juda 
wakalanya sheki yami, yakamadji la washewo. 

11Diako mbata Latuyalaka ati: Dimi layuwaela elanyelu kahaweya mpanda. Vo 
wayundelelela, keli dimi haluwaukela. 

12Ku esumba wa Juda la asi Jerusalema wayutulelela ditemulatemola 
diatuwutshumbelaka malashi. Keli dio hadiuwashimbela nduku yema lu etena 
kawo kʼelanyelu. 

13We Juda, uku eli efula kʼesumba anyu, mbeli efula ka ditemolatemola dianyu! 
Uku eli efula kʼesese wa la Jerusalema, mbakanyatshela engo kene ka sonyi 
diakelu, diakelu dia ntshumbela Bala malashi. 

14Okone toteketelaki wudja one. Tasengesengelaki kuyanga mbalombela, ne dia 
dimi haluwaukela lamʼayuwundelela lu dikambu diʼelanyelu kawo. 

15Kakona katsha ulangimi ami lu luudu lami ntu, lamʼambundutsha kolo 
yaheyama wuhu one? Alokoloko la elambu wa lutshumba mbeyaka 
nyushimbela uma lʼelanyelu kanyu ka wuhu one? Lamʼayuya elanyelu kami, nyu 
nyayongenangena? 

16Etena kemotshi, Latuyalaka akakole lukumbu ati: Uweli wʼuyuyu, wuludi too 
la elua wʼololo. Keli la dikita dia lumbi la dja la wulu mbayundutshumba, la tahi 
yawo yayowelewele. 

17Latuyalaka Kanga lulimbilimbi lakakune, ambuketele elanyelu, ne dia kolo ka 
khumbu ka Isariyele la khumbu ka Juda, kakawatshi dia mbutsha kele 
lamʼakawatshumbela Bala malashi. 

Sheki ya Ndjaka Jeremiya 

18We Latuyalaka akanimbitshiya sheki yawo, ku lakayimani fundu. We 
akamenya sangweyu diawo dia kolo. 

19Dimi laki uku onʼokoko latawalombola utsha lʼediakelu. Dimi kumbeya sheki 
yakawambidjela vati: Tulanya utamba kame la elua awo! Tuwunya uma lu kete 
ya wasena, Diaha antu mbuho lukumbu landi ntu. 

20Keli we Latuyalaka Kanga lulimbilimbi, Latusambulaka akambu ololo, 
latedikaka etema la tukanyi tʼantu, Omenya esombweyo kaye le wo, Ne dia 
lambushula dikambu diami le ye. 

21Okone Latuyalaka la diui dimotshi lu dikambu diʼasi Anatota, ane 
watuyangaka lumu lami, wata vati: Tutaki akambu wahatayi lu lukumbu la 
Latuyalaka, we utukuvo lu anya asu. 

22Okone Latuyalaka Kanga lulimbilimbi kata lu dikambu diawo ati: Mete, dimi 
layasuya, elongo wʼapami wayudiakema la yombo, anʼawo wʼapami la anʼawo 
wʼamantu wayuvo la ndjala. 

23Nduku otoi lʼatei awo layuhanda, ne dia dimi layela elanyelu le asi Anatota lu 
eleku kayumasuya. 

Jeremiya 12 

Ukiyanu wa Jeremiya la Ekaluyelu ka Diui dia Unyashungu 

1Latuyalaka li, we keli ololo tshe lamʼatumudjaka la ye tamu. Keli dimi nangaka 
nkumbula dikambu dia dumbwelu diaye. Okoko wana watongonaka antu wa 
kolo? Okoko wana watulumbaka akanga a lukesu tshe la ki? 

2We kakawaune; vo wambudja ediu, wambongona, wamboto elua. Vo nkeyaka 
lu elomo awo, keli etema awo weko etali uma le ye. 

3Keli we Latuyalaka mbeyakami; We mendakami, la we mbedikaka utema ami 
uku wewo le ye. Uwatundja uku ekoko wayangawo ndjaka. Uwakitsha laandi 
edja ndu lushi lʼediakelu! 

4Etena kakona kayukimo wudja ndela, Kayukimo tumbatumba nengela lu kete 
tshe? Uma lu kolo kʼasi kete, mbambushila nyama la fudu ushiki, Ne dia vo 
wakataka vati: Unyashungu hendi ekumelu kasu. 

5Naka we akasaki lʼantu luwangu, ku vo wakakuhekuya. Ukundi ukukiye nsaka 
la falasa luwangu? Ndu naka we atokokaka lu kete yʼololo, Ukundi ayuyutsha 
lʼukidi wa Jorodana? 

6Ne dia ananyo la wa lu luudu la sho watukukesaka, Watukulelelaka wulu 
lʼokongo aye. Keli tuwaetawoki kuyanga vo nkukutelaka aui wʼololo. 

7Dimi lakaseke luudu lami, Lakatshiki etenyi kami kʼukito. Dimi lakakimo kene 
katulangaka utema ami lu anya wʼatunyi awo. 

8Etenyi kami kʼukito kambuyala le mi, Uku tambwe ka lʼukunda. To 
kakandjikitela, diako mbamumukihetsha. 

9Undi, etenyi kami kʼukito kambuyala le mi Uku fudu kʼawadi awadi 
kambundama? Fudu yatuhatulaka emunyi yambukidinga? Nyutshu, 
nyutusanganya nyama tshe, nyuyela dia yo ndjukile! 

10Alami efula wakalanya ekambo kami ka vinyo. Vo wakahotshahotsha ekambo 
kami, Wakete ekambo kami kʼololo usui wa shenga. 

11Vo wakakiete dihuli diʼanyanya. To katulelaka la ntundu kami, ne dia elanyelu 
kato. Kete tshe yambuyala anyanya Ne dia nduku untu layikanela. 



1296 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

12Ananyishi wambudela lu ete wʼakuna tshe wa lʼusui, Ne dia yombo ya 
Latuyalaka yatudiakaka Uma lu kuma ka kete kemotshi edja ndu kuma kekina. 
Nduku untu leli la ki. 

13Vo wakune epunga, wambuna atende. Vo wakayahenyahenya, hawukundja 
nduku engo. Vo wayuka sonyi lu kene kanawo, Ne dia kele ka mamba ka 
Latuyalaka. 

14Latuyalaka kata okone lu dikambu diʼasukanyi andi wa kolo, wambahe etenyi 
kʼukito kakandasha wudja andi Isariyele lunya ati: Enda, dimi layuwanya uma lu 
kete yawo, dimi layunya khumbu ka Juda uma lʼatei awo. 

15Keli lamʼayumushila mbanya, dimi layuwauka ketshi ntu, layakaluya untu 
lʼuntu lu etenyi kandi kʼukito uya lu kete yandi. 

16Naka wedja ene wayokolamela mbekela ditshelu dia wudja ami, dia ntshiba lu 
lukumbu lami vati: Uku eli Latuyalaka la lumu! Uku akawetsha wudja ami dia 
ntshibela Bala, ku vo wayongona lʼatei a wudja ami. 

17Keli naka vo hawulungi, dimi layunya wudja uku tshe, layushila ushiki, mbata 
Latuyalaka. 

Jeremiya 13 

Djimbitelu Uma lu Uya Wambulana 

1Latuyalaka akamvutela ati: Utshu, utuyasumbeli uya wa linene, olote. Keli 
tuwumbiaki lu ashi. 

2Ku dimi lakasumbi uya uku diui dia Latuyalaka, lakolote. 

3Ku diui dia Latuyalaka diakayi le mi etena ka hendi ati: 

4Ose uya wakayasumbi woloteye, uneli, utshu utsha la Eyufarate, kutuwushe 
leko lu wuku wa dive. 

5Okone dimi lakatshu, lakatuwushe lʼumamu wa Eyufarate, uku akamvutela 
Latuyalaka. 

6Lamʼaketi nshi efula, Latuyalaka akamvutela ati: Uneli, utshu utsha la 
Eyufarate, kutose uya wakamakutela dia mbisht uma leko. 

7Dimi lakatshu utsha la Eyufarate, lakatutshima, ku lakose uya uma lu dihuli 
diakamawushe. Menyi ku, vo wambulana, wambuyala anyanya. 

8Diui dia Latuyalaka diakayi le mi ati: 

9Latuyalaka kata ati: Wuhu uku mbayumulanya utaku wa Juda, utaku a wuki wa 
Jerusalema. 

10Wudja one wa kolo, watutunaka aui ami, watekamaka saki yʼetema awo, 
watuyelaka ditemolatemola dia ditemola la dikhusela adui. Vo wayuyala uku 
uya one wambuyala anyanya. 

11Uku atumamanaka uya lu lukindi lʼuntu, mbakamamamanya luudu tshe 
lʼlsariyele ndu la Juda tshe le mi, mbata Latuyalaka; dia vo ndjala wudja ami, 
lukumbu lami, diandu diami, la lutumbu lami, keli vo kumbukelami. 

Djimbitelu Uma lu Mbaka Yuludi Too 

12Okone kuwateli diui ne wati: Latuyalaka, Unyashungu wa Isariyele, kata ati: 
Mbaka tshe yayulula la wanu. Ku vo wayukumbula vati: Undi, shu hateyi shati: 
Mbaka tshe yayulula la wanu? 

13Kuwateli wati: Latuyalaka kata ati: Dimi layundjuya asi kete nye tshe wanu: 
khumi ya dikanga yudiashi lu kiti ka Davidi, elombedi, amvutshi, ndu asi 
Jerusalema tshe. 

14Dimi layaloshanya, untu la unyandi, ambutshi la anʼawo, mbata Latuyalaka. 
Dimi haluwauka ketshi, haluwamela kuyanga mbatshela la memakana, diaha 
dimi mbashila ushiki. 

Ambanela Juda Dia Mbatola lu Lohombo, ne Dia Hawuyatshumuya 

15Nyulungi, nyuhukami, tanyuyasemaki, Ne dia Latuyalaka kateketa. 

16Nyutumbuli Latuyalaka, Unyashungu anyu, ntundu ndi atela udjima; Ntundu 
ekulu anyu watatakana lu ekungu wa udjima; Ntundu ndi atakadimula usasi 
watunyuyangaka didjidji dia nyoi, La mbete udjima wa tshududu. 

17Keli na ka nyu hanyulanga mbuka, Utema ami ayulela lʼusheshe dikambu 
diʼutaku anyu. Dimi layulela wulu, layokedia asoi, Ne dia ekoko wa Latuyalaka 
wambotolama lu fumbi. 

18Uteli khumʼekanga la nyangu lakawuti wati: Nyudjase lu kete, Ne dia dembo 
diaye dia kusu dia dimena diamboko uma lʼote ave. 

19Esumba wa la Nengebe wambudihama, Nduku untu eko dia mbedihula. 
Wambotola Juda tshe lu fumbi, wambatola tshe tshe. 

20Edia ashu aye, endi waku wayayi uma la ngelʼa kushi. Ekoko aye wʼamena 
wakayakundja okende awo, lendʼewo na? 

21Ayuyuta na, lamʼayuwukitsha waku wakayetshaka Dia ndjala engenyi aye 
latiku diaye? Undi okei hawukundi uku atuwundaka umuntu latata lono? 

22Naka we ambuyambula lʼutema wati: Okoko wana wambuya akambu ane le 
mi? Eyi wati: Uma Iʼefula ka kolo vaye, Mbambuwukukulula dihondo diaye, 
mbambuwuhumuya tshindji diaye wulu. 

23Undi, usi Etiyopiya mbeyaka nkadimula lowa landi, Kuyanga koi awadi ato? 
Okone nyu wane watekelaka akambu wa kolo Mbeyaka ntsha ololo uka? 

24Okone dimi layunyudianganya Uku puhudi yatembamaka la lopepe lʼuma 
lʼusui. 

25Oso eli etenyi kanyu kʼukito kakamanyedikela, Ne dia nyu nyakambuhela, 
nyakambuhela, Nyakekama kashi, mbata Latuyalaka. 

26Okone dimi layunyukulula ahondo la ntundu kanyu, Dia sonyi yanyu menama. 

27Dimi lakenyi akambu anyu wa wononyi, Akambu anyu wa lukesu, ndjawi 
yanyu ya luseka, Engeno ka seka yanyu lu ete wʼakuna wa lʼesui. Yee! Jerusalema, 
mananu kayali le ye! Edja ndu etena kakona kayuyukimo ntuna mbediama? 

Jeremiya 14 

Akendji lu Dikambu Dia Langi 

1Diui dia Latuyalaka diakayi le Jeremiya lu dikambu dia langi ati: 

2Juda aya lʼutanda, kuki yʼesumba awo yambolemba. Antu wambudjase la kete 
wolotshi akutu. Tukuku ta Jerusalema tambumbela. 

3Ewandji watutumaka anʼawo lu ashi. Vo watukumaka lu eshima, keli 
hawututanaka ashi. Vo watukalulaka mbaka tshu. Vo watukaka sonyi, 
watukananaka, watukumbaka ete awo. 

4Ekambi wa dikambo watukaka sonyi, watukumbaka ete. Kete yatatateka ne dia 
mvula halo. Diako mbatukaka ekambi wa dikambo sonyi, Matuwukumbaka ete. 

5Lufumbo atutaka lʼusui, Keli atosekaka anʼalo ne dia adiyu kema. 

6Mangana yatemalaka lu akuna wa hwe hwe, Yo yatawanaka uku mbulu; Ashu 
ayo watuyalaka eungungi ne dia adiyu kema. 

7Kuyanga kolo yasu yambutamia, we Latuyalaka, Ukambeli lukumbu laye ulimu, 
Ne dia ehedia asu weko efula. Shu takakutshela kolo. 

8We elungamelu ka Isariyele, ushimbedi awo lu nshi ya pa, Ukundi ukukiye 
ndjala uku ongendangenda lu kete, Ndu uku umbetshi a mbuka, letola dia 
mpanga lushi otoi? 

9Ukundi ukukiye ndjala uku untu luka woma, Uku dihuka diaheyi nshimbela 
antu? Latuyalaka li, we eko lʼatei asu! Watutetaka lu lukumbu laye: tututshikaki! 

10Latuyalaka kata lu dikambu dia wudja one ati: Vo wakalangi dia mbekeko, 
hawushimbi ekulu awo. Diako mbahamalungula dimi Latuyalaka. Dimi layuho 
ehedia awo, layasuya ne dia kolo yawo. 

11Latuyalaka akamvutela ati: Tolombelaki wudja one dia vo mpumo lukulu lʼolo. 

12Lamʼakilawo ma, dimi haluka esengosengo awo. Lamʼalambulawo elambu wa 
lutshumba la wa shima, dimi halelungula. Keli dimi layadiaka la yombo la ndjala 
ka kasha ndu la elandu. 

13Dimi lakati nti: Yee! Khumadiondjo Latuyalaka! Mete, amvutshi wakawatela 
vati: Nyu hanyudiakema la yombo, kuyanga mvo la ndjala ka kasha. Keli 
Latuyalaka ayunyusha ki ka mete lu dihuli ne. 

14Latuyalaka akamvutela ati: Amvutshi watutaka kashi lu akambu wahatayi lu 
lukumbu lami. Dimi kumbatuma, kumbalakanya, kuyanga nteketa la wo. Vo 
watunyutelaka akambu wahatayi uma lu enelo ka kashi, uma lʼesakelu ka 
diwulu, uma lʼengo kʼanyanya ndu uma lu lukesu lʼetema two. 

15Okone lu dikambu diʼamvutshi ako watutaka akambu wahatayi lu lukumbu 
lami, wakimi kuntuma, ndu watutaka vati: Yombo la ndjala ka kasha hawuyala 
lu kete nye, mbatami dimi Latuyalaka nti: Amvutshi ako wayudiakema la yombo 
la ndjala ka kasha. 

16Ndu antu watuwutelaka akambu wahatayi, wayukadjema lu esese wa 
Jerusalema dikambu dia ndjala ka kasha la yombo. Nduku untu ayuyala leko dia 
mbakhunde: vo, wadiewo, anʼawo wʼapami kuyanga anʼawo wʼamantu. Dimi 
lajakaluya kolo yawo lu ete awo. 

17Uwateli diui ne wati: Ashu ami wakediaki asoi ndu la yanyi ndu lʼutshu. 
Tawuhimboki nkela Ne dia ona umuntu a wudja ami lʼemuma Ambuhumo puta 
ka wuki, puta ka wulu kahangone. 

18Naka lambutsho lʼusui, Menyi ku edu wʼantu a waku wakadiakemi la yombo; 
Naka lamboto lʼusumba, Menyi ku antu wambushila la ndjala, Ne dia ndu 
umvutshi ndu olombedi watetetaka lu kete Ku waha la ewu. 

19Undi, we ambutuna Juda pundju? Utema aye ambenga Siona diengekhu? 
Ukundi akayatokomola wuhu wahateyi nkono? Shu takalungamela ki, keli ololo 
kundja; Ndu etena kʼekonwelo, ku woma wa mamba wambutunda. 

20Latuyalaka li, shu tambushula kolo yasu Ndu ehedia a washesu, Ne dia shu 
takakutshela kolo! 

21Tutengaki diengekhu ne dia lukumbu laye, Tulanyaki nemo dia kiti ka lutumbu 
laye. Uho sheki yaye le su, tuyilanyaki. 

22Lʼatei a ditemolatemola dia lu wedja, Kemotshi mbeyaka ndosha mvula? 
Ulungu mbeyaka ntuma mvula? One latsha akambu ane, aha we Latuyalaka, 
Unyashungu asu? Shu tatukitshaka elungamelu kasu le ye, Ne dia we katutshaka 
akambu ane tshe. 

Jeremiya 15 

Kete Kahakitakita ka Latuyalaka le Juda 

1Latuyalaka akamvutela ati: Kuyanga Mose kana Samuele ayemala la ntundu 
kami, dimi halolembe utema lu dikambu dia wudja one. Uwatshanya uma la 
ntundu kami, watshu. 

2Lamʼayuwukumbula vati: Lendi ayututsho? Kakaluya diui wati: Latuyalaka kata 
ati: Waku wakasonwama lu nyoi, wayutsho lu nyoi; waku wakasonwama lu 
yombo, lu yombo; waku wakasonwama lu ndjala ka kasha, lu ndjala ka kasha; la 
waku wakasonwama lu fumbi, wayutsho lu fumbi. 

3Dimi layatumela wehu enei wa ananyishi, mbata Latuyalaka: yombo, dia 
mbadiaka; fo, dia mbalumata; fudu ya lʼulungu la nyama ya la kete, dia 
mbahahula la mbalanya. 

4Dimi layuwaete engo ka wononyi lʼatei a waulelu tshe wa la kete, ne dia akambu 
wakatshi Manase, onʼa Hezekiya, khumʼekanga ka Juda, lu Jerusalema. 

5We Jerusalema, akona ayukuka ketshi, akona ayukulela, Akona ayetola dia 
nkumbula kana we la wulu? 

6We akantuni, akakalula ekongokongo, mbata Latuyalaka. Diako 
mbamumusimbula lunya lami dia nkolosha la nkulanya. Dimi lambuheko nkuka 
ketshi. 

7Dimi lakafufula ia ledi la asuku wa la kete; Dimi lakavusha anʼawo, lakalanya 
wudja ami, Keli vo kunkadimo uma lu ditshelu diawo. 

8Wadi waki edu awo wakayala efula Ndeka seke ya losenga la lʼumamu wʼashi a 
waki. Dimi lakela unanyishi ami Dia ndjolosha amantu wakuti elongo wʼapami. 
Dimi lakawautsha woma la woma wa mamba shashimuya. 

9Umuntu lakuti ana esambeli ambokomo, ambukitshiya; Unya akawudjela eki 
yanyi. Ndi akutshama sonyi, akakanana. Dimi layukimo waku wakatshikala lu 
tombo tʼatunyi awo, Mbata Latuyalaka. 

10Nyomi li, mananu kayali le mi ne dia we kakambuti, pa, li ka tamu, kanga lundju 
le wudja tshe! Dimi hatosombaka hatosondjanyaka, keli antu tshe mbidjakami 
mananu 

11Latuyalaka li, ayali nsoku! naka dimi kumbalombelaye, naka dimi 
kumbasengesengelaye lu dikambu diʼutunyi lu nshi ya pa ndu lu nshi yʼokei. 

12Luwulu mbeyaka mbokola luwulu lʼuma la ngelʼa kushi ndu ohotela? 

13Dimi layukimo diango dianyu la engonyi anyu ukimokimo, dia vo ndjala diango 
dia dimbu dikambu dia kolo yanyu tshe, lu kete yanyu tshe. 

14Dimi layunyetsha lʼokongo wʼatunyi anyu utsha lu kete yahanyeyi, ne dia dja 
ya kele kami yamboheta, yo yayunyutshumba. 

Daka Dia Latuyalaka le Jeremiya 

15We Latuyalaka mbeyaka tshe, umbuho, unami, Onsombweya waku 
watunsuyaka. Tutetemalaki ndjala la memakana edja ndu dimi lambuvo. Eyi 
wati: Lambonywama paka lu dikambu diaye. 

16Dimi lakatani aui aye, lakali. Vo wakayala ongenongeno le mi, 
wakangenyangenya utema ami, Ne dia watumbetaka lukumbu laye, We 
Latuyalaka, Unyashungu Kanga lulimbilimbi. 

17Dimi kumbidjase lʼului wʼamonyodi Kuyanga ngenangena la wo. Dimi 
lakadjase dime ne dia lunya laye laki le mi, Ne dia we akandudia lʼududu. 

18Dikambu kuna diatutshikalaka pa kami pundju? Okoko wana watuyalaka Puta 
kami kandji ketu, la hakono? We ayuyala uku eteko ka lukesu le mi, Ndu uku ashi 
wahemala la muma? 

19Diako mbata Latuyalaka okone ati: Naka we ayukadimo le mi, Dimi 
layukukaluya dia we ndjemalaka la ntundu kami. Naka we ayutaka aui wʼololo 
aha wʼanyanya, We ayuyala unyo ami. Vo wayukalula le ye, keli tukadimoki 
utsha le wo. 

20Dimi layukete eheli kʼohotela le wudja one. Vo wayukolosha, keli 
hawukolembia, Ne dia dimi layuyala la ye Dia nkushimbela la nkutshungula, 
mbata Latuyalaka. 

21Dimi layukutshungula uma lʼanya wʼantu a kolo. Layukushimbela uma lʼanya 
wʼakanga a ngala. 

Jeremiya 16 

Elumbwelu ka Latuyalaka le Wudja 

1Diui dia Latuyalaka diakayi le mi ati: 

2We hutshuka wadi, ndu huyala la ana apami la ana amantu lu dihuli ne. 

3Latuyalaka kata okone lu dikambu dia ana apami la ana amantu wayuto lu 
dihuli ne, lu dikambu dia anyengewo la washewo wayuwauta lu kete nye ati: 

4Vo wayuvo la elandu a wulu, hawuwalela kuyanga mbakhunde. Vo wayuyala 
uku tumi ladiku dia kete. Vo wayudiakema la tombo la ndjala ka kasha. Edu awo 
wayuyala ma dia fudu ya lʼulungu la dia nyama ya la kete. 

5Totoki lu luudu lʼutanda, tutshoki leko dia ntulela, tuyandjayandjaki kame la 
wo, ne dia dimi lakanya ki kami, ngandji kami ka shikaa, la ketshi kami, uma le 
wudja one, mbata Latuyalaka. 

6Antu a waki ndu wa tshitshe wayuvo lu wudja one. Hawuwakhunde, 
hawuwalela, hawuwakotela puta, ndu hawuwanyela divu. 

7Antu hawuwasha ma lʼutandadia mbasamba ne dia one lambuvo. Vo 
hawuwasha dikoho diʼesambelu lu dikambu dia shewo kana dia nyengewo. 

8Totoki lu luudu la dambu dia mbidjase kame la wo, dia nde la no, 

9ne dia Latuyalaka Kanga lulimbilimbi, Unyashungu wa Isariyele, kata okone ati: 
Dimi layukumiya waelu wʼongenongeno, waelu wʼongenongeno a wuki, kimbu 
yʼutshuki ndu kimbu yʼutshukami la ntundu kanyu lu nshi yanyu lu kete. 

10Lamʼayuyutela wudja one aui aso tshe, vo wayukumbula vati: Okoko wana 
wambuta Latuyalaka aui aso tshe wa kolo lu dikambu diasu? Na unedia asu? 
Kolo kakona kakatatshela Latuyalaka, Unyashungu asu? 

11Ku we ayakaluya diui wati: Latuyalaka kata ati: Ne dia washenyu wakanseke, 
wakayelaka ditemolatemola, wakaditemolaka, la waka-dikhuselaka adui. Vo 
wakanseke, kunkitanyia elembe ami. 

12Keli nyu nyakatshi kolo ndeka washenyu, ne dia nyu tshe untu lʼuntu 
akayelaka saki kʼutema andi a kolo. Nyu kumbukelami. 

13Diako mbayumunyutshanya uma lu kete nye, utsha lu kete yahanyeyi ndu yaki 
washenyu kumbeya. Nyu nyayutotemolaka ditemolatemola leko ndu la yanyi 
ndu lʼutshu, ne dia dimi halunyenya olo. 

14Latuyalaka kata ati: Etena kayuyala, kahutaka antu vati: Uku eli Latuyalaka 
lakatundja asi Isariyele uma lu kete ya Edjibitu la lumu! 

15Keli, wayuta vati: Uku eli Latuyalaka lakela asi Isariyele uma lu kete ya la ngelʼa 
kushi la uma lʼahuli tshe wakandawatshanya, la lumu! Dimi layakaluya ntu uya 
lu kete yakamasha washewo. 

16Enda, dimi layeta amundji wa nsi, ku vo wayuwanda. Ndu layeta minginga 
efula, ku vo wayuwatsha lu ekungu tshe, lu akuna tshe ndu lʼatei a weuku wʼave, 
mbata Latuyalaka. 

17Ashu ami menaka mbuka yawo tshe. Vo haweyi ndjashe uma la ntundu kami, 
ndu ehedia awo haweyi mbishama lu ashu ami. 

18Dimi layosomboya kolo kawo tena pendi, ne dia vo wakalanya kete yami la 
ditemolatemola diawo dia kolo, diaha la lumu Vo wambuludia etenyi kami 
kʼukito lʼakambu awo wa wononyi. 

19We Latuyalaka keli wulu ami, lungeli lami, Eshamelu kami lu nshi ya pa! Wedja 
wayuya le ye uma la kuma ya la kete. Vo wayuta vati: Washesu wakakiti paka 
kashi, Ditemolatemola diʼanyanya, diahawasha waho. 

20Undi, untu mbeyaka ndjatshela ditemolatemola? Dio dieko anyanya. 

21Ulungi, dimi layalimbitshiya, layuwaenya lunya lami la wulu ami etena kene 
ketu. Ku vo wayeya vati: Lukumbu lami leli Latuyalaka. 

Jeremiya 17 

Kolo ka Juda Kaheyi Nyimwama 

1Kolo ka Juda kambufundama la luwulu la wulu, la sodi ka dive dia wulu dia 
pesopeso. To kambufundama lu pasi diʼetema awo, ndu lu seki ya lu diakelu 
diawo. 

2Osoku mbatuhoka ndu anʼawo diakelu diawo la Wa-Ashera weli la tshina 
diʼetamba wʼeyuyu lu akuna wʼetali. 

3Ekungu ami wa lʼusui li, dimi layukimo ukundji anyu la ongonyi anyu diango 
dia dimbu, ndu ahuli anyu wa ladiku lu kete yanyu tshe, ne dia kolo yanyu. 

4Nyu nyayangana uma lʼetenyi kʼukito kakamanyusha. Dimi layunyukimo dia 
nyu nkambela atunyi anyu ulimu lu kete yahanyeyi, ne dia nyu nyakatshutshiya 
kele kami. To kayohetaka pundju. 

5Latuyalaka kata ati: Mananu kayali le untu latekamaka untu, Lateteka umunyi 
usuko andi, Latetoyaka utema andi uma le Latuyalaka. 

6Untu ako ayuyala uku ukumbu lʼusui wa shenga, Vo hawenyi ololo lama uyiwo. 
Keli vo watutanemaka lu ahuli wambuma lʼusui wa shenga, Lu kete ya leho, 
yahadjashi untu. 

7Untu latekamaka Latuyalaka eli la otshoko; La Latuyalaka eli elungamelu kandi. 

8Ndi ayuyala uku utamba wakawune lʼumamu wʼashi, Watotolaka ediu awo 
utsha lʼokedi. Vo hawutukaka woma lamʼatuyakaka luhaladi. Akatshi awo 
watutshikalaka eleselese. Vo hawutukananaka lu eleku kʼowo, Hawutukimoka 
nto elua. 

9Utema ndeka diango tshe lukesu, Vo weko kolo efula. Akona ayeya 
mbulimbitela? 

10Dimi Latuyalaka latendaka tukanyi, latedikaka wongo, Dia nfuta untu lʼuntu 
uku ditshelu diandi, Uku elua wʼetsha andi. 

11Uku engwe kudami lu ekeli wakito kumumba, Osoku mbeli untu latukundjaka 
Ekundji uma lu mbuka ka kolo. Ndi ayetshika lʼatei a nshi yandi, Ku lʼekumelu, 
ndi ayuyala paka enginya. 

12Dihuli diʼotemwelo asu eli kiti ka lutumbu, Kakediama umaka etatelu. 

13Latuyalaka, we keli elungamelu ka Isariyele. Waku tshe watukosekaka, 
wayutshama sonyi. Waku wambangana uma le ye, Wayufundama kumbu la kete, 
Ne dia vo wambukoseka we Latuyalaka, eteko kʼashi wa lumu. 

14We Latuyalaka, onkonoya, ku dimi layokono. Unshimbeli, ku dimi 
layushimbamela, Ne dia we keli lutumbu lami. 

15Enda vo watumvutelaka vati: Lendʼeli diui dia Latuyalaka, dio diashidiyami 
kakiane. 

16Dimi kunkohenyahenya dia ntuma kolo esadi. Dimi kunanga lushi lʼelanyelu 
nduku yema. We mbeyaka dikambu so. Aui tshe wakamataka waki la ntundu 
kaye. 

17Tuyalaki engo ka woma le mi, We eshamelu kami, lu lushi lʼelanyelu. 

18Waku watunsuyaka, wutshami sonyi, Keli dimi tambutshamaki sonyi. Vo 
wasaki lukumba, Keli dimi tansakaki lukumba, Uwaela lushi lʼelanyelu uwalanya 
lʼasui a wulu. 

Lushi la Mumuya Mpumbaka Ndjala Ekila 

19Latuyalaka akamvutela ati: Tshoka, temali la suku dia Bendjamina, lene 
atotokaka ndu atutumbaka khumi ya dikanga ya Juda, ndu lu asuku tshe wa 
Jerusalema. 

20Kutuwateli wati: Nyu khumi ya dikanga ya Juda, Juda tshe la asi Jerusalema 
tshe watotoka lu asuku ane, nyulungi diui dia Latuyalaka. 

21Latuyalaka kata ati: Nyewo lu etema anyu. Tanyembaki wutshu lushi la 
mumuya, tanyuwotshiyaki lu asuku wa Jerusalema. 

22Tanyutundjaki nduku wutshu uma lu mvudu yanyu lushi la mumuya. 
Tanyutshaki nduku ulimu. Keli nyukidia lushi la mumuya, uku akamadjangela 
washenyu. 

23Keli vo kununga, kumpuke atui, wakayala la ete wulu diaha mbetshama. 

24Okone naka nyu nyayumbukela lʼutema otoi diaha mbotshiya wutshu lu asuku 
wʼusumba one lushi la mumuya, naka nyayukidia lushi la mumuya diaha ntsha 
nduku ulimu lushi lako, 

25kukhumi ya dikanga yudjashi lu kiti ka diulelu dia Davidi la ewandji awo 
wayotoka lu asuku wʼusumba one wahemi ladiku dia pusupusu ndu lu falasa, vo 
la asi Juda, la asi Jerusalema. Ku usumba one ayuyalaki la antu pundju. 

26Antu wayuya uma lʼesumba wa Juda, ndu uma lʼetshimba wa Jerusalema, uma 
lu kete ya Bendjamina, uma lʼekidi, uma lu leke lʼekungu, ndu uma la Nengebe, 
dia mbela elambu wa lutshumba, elambu wa nyama, elambu wa shima, malashi 
la elambu wʼeukelu ka lusaka uya la luudu la Latuyalaka. 

27Keli naka nyu hanyumbukela dia nkidia lushi la mumuya, diaha memba nduku 
wutshu, kuyanga mboto lu asuku wa Jerusalema lushi la mumuya, dimi 
layohetsha dja lu asuku wʼusumba. Ku yo yayutshumba mvudu ya khumʼekanga 
ya la Jerusalema; yo hayudimala. 

Jeremiya 18 

Ukingi la Diwumba 

1Diui diakayi le Jeremiya uma le Latuyalaka ati: 

2Uneli, utshu utsha lu luudu lʼukingi a puki. Dimi layutukukia aui ami leko. 

3Lamʼakamakumi lu luudu lʼukingi a puki, lakutani atsha eshingito wa diwumba. 

4Lamʼakatate mbaka lu anya wʼukingi, ndi akose diwumba diako, akatshi kekina 
kakayuyala ololo lu ashu andi. 

5Diui dia Latuyalaka diakayi le mi ati: 

6Nyu khumbu ka Isariyele, dimi haleyi nyutsha uku akatshi ukingi a puki one? 
mbata Latuyalaka. Nyu wudja wa Isariyele nyulungi, uku eli diwumba lu anya 
wʼukingi, mbenyu lu anya ami. 

7Etena tshe kayumuta diui dikambu dia wudja kana diulelu, dia dinya, 
dihandjula, kana dilanya, 

8naka wudja ako wakamataka aui wayukadimo uma lu kolo yawo, dimi 
layolemba utema dia kolo kakamasanguya mbatshela. 

9Etena tshe kayumuta diui dikambu dia wudja kana diulelu, dia mbuhika la 
mbushikike, 

10naka wudja ako wayutsha kolo la ntundu kami, diaha nkitanyia aui ami, dimi 
layukadimo uma lʼololo wakamasanguya mbatshela. 

11Okone, kakiane otekete lʼasi Juda la wane wudjashi la Jerusalema wati: 
Latuyalaka kata ati: Nyulungi, lambolongosola elanyelu dikambu dianyu. Dimi 
lambusanguya dia nyutshela kolo. Nyukaluli untu lʼuntu uma lu mbuka kandi ka 
kolo, nyolongosole mbuka yanyu la ditshelu dianyu. 

12Keli vo mvutaka vati: Dikambu so anyanya! Shu tayuyelaka paka tukanyi tasu, 
shu tshe tayutshaka uku saki yʼetema asu wa kolo. 

13Diako mbata Latuyalaka okone ati: Nyumbuli wedja, akona wakuki akambu 
wa wuhu oso? Usekaseka wʼemuma Isariyele akatshi dikambu dia kolo kuleki. 

14Lungi lʼekama la tshitshi la Lebanona nshilaka lu ave lʼekungu wa Heremona? 
Ashi watokelaka lu ekedi wʼuma lʼekungu wʼetali mumaka uka? 

15Wudja ami wambumbuhela, Wambutshumbela ditemolatemola malashi. Vo 
wakatakana lu ditshelu diawo Lamʼakawakendakendaka lu mbuka yʼedjedja. Vo 
waketetaka lu tuwuka, lu mbuka yahatalongoswama. 

16Wakete kete yawo engo ka woma. Engo ka mpongwela soi pundju. Wane tshe 
watetetaka loko, watukashimoka, Watutshindjaka ete. 

17Dimi layadianganya la ntundu kʼutunyi awo Uku la lopepe lʼuma lʼehutwelu. 
Dimi layuwauka okongo, haluwaenda lu nshi yawo ya pa. 

Tuseki tʼAntu la Dombelo Dia Umvutshi 

18Vo wakatanela vati: Nyeso, tudjeli Jeremiya sheki, ne dia elembe hawushisho 
le elombedi, alaka le akanga a yimba, kuyanga aui le amvutshi. Nyuyeti, tutudiaki 
lʼaui, tatulungaki aui andi nduku yema. 

19Latuyalaka li, umpukami, Ulungi aui a waku wama la mi. 

20Undi, kolo ayuyala difutu lu akambu wʼololo? Vo wakatshimi difuku dia 
ndjakami. Uho uku akamemalaka la ntundu kaye Dia mbateketela akambu 
wʼololo, Dia nkadimula kele kaye uma le wo 

21Okone ukimo anʼawo dia vo mvo la ndjala ka kasha. Akimo dia vo ndjakema la 
yombo. Wadiewo wayali aha la ana, ndu wadi waki edu. Waumewo wadiakemi, 
elongo awo wʼapami wadiakemi la yombo lu ta. 

22Alelu watumbi uma lu mvudu yawo, Lamʼayuwayela andoshi wa ta 
shashimuya dia mbalosha, Ne dia vo wakatshimi difuku dia mundami, Wakashe 
tulunga ta munda ekulu ami. 

23Latuyalaka li, we mbeyaka tuseki tawo tshe ta ndjakami. Tadimanyiaki ehedia 
awo, Kuyanga minya kolo yawo uma la ntundu kaye. Vo walanyemi la ntundu 
kaye. Uwalumbuya paka lu etena kaye ka kele. 

Jeremiya 19 

Djimbitelu ya Eulelu kʼUtika wʼUkingi 

1Latuyalaka kata ati: Utshu, utusumbi utika le ukingi. Eti diha-ngamendi 
dimotshi dia wudja la dikumanyi dimotshi lʼatei wʼelombedi. 

2Utshu la wo utsha lʼukidi wa Bene-Hinome, weli lasuki la eotwelo ka Kinga ya 
Puki, kututi aui wayumukutela leko. 

3Kuti wati: Nyu khumi ya dikanga ya Juda, nyu asi Jerusalema, nyulungi aui wa 
Latuyalaka. Latuyalaka, Unyashungu wa Isariyele, Kanga lulimbilimbi, kata 
okone ati: Nyuki, dimi lutsha mbela elanyelu lu dihuli ne, wuhu wayula atui a 
waku wayuka. 

4Vo wakanseke, wakalanya dihuli ne, wakatshumbela ditemolatemola diakiwo 
kumbeya, vo la washewo la khumi ya dikanga ya Juda, malashi loko. Vo 
wakaludia dihuli ne la dikila diʼantu waha la unungu. 

5Vo wakatshela Bala alunga dia ntshumba anʼawo lu dja uku elambu wa 
lutshumba le Bala, wuhu akimi kumbadjangela kuyanga mbidja kanyi loko. 

6Okone nshi yayuyala, yahawetaka dihuli ne vati: Tofeta, kana ukidi wa Bene-
Hinome. Keli wayuwetaka vati: Ukidi wa Adiakelu, mbata Latuyalaka. 

7Dimi layulanya sangweyu dia Juda la Jerusalema lu dihuli ne. Dimi layakosha la 
ntundu kʼatunyi awo ndu lʼanya a waku watuyangaka mbadiaka. Dimi layukimo 
edu awo le fudu ya lʼu-lungu la nyama ya la kete, dia yo mbele. 

8Dimi layete usumba one engo ka woma, engo ka mpongwela soi. Wane he 
wayetaka loko, wayukashimo, wayohongwela soi lu asui awo tshe. 

9Ku dimi layuwalesha emunyi wa anʼawo wʼapami ndu wa anʼawo wʼamantu. Vo 
tshe untu lʼuntu ayole umunyi wa unyandi lʼatei wa sasi la pa diayasuya atunyi 
awo, la wane wa-tuyangaka dia mbadiaka. 

10Kuli utika la ntundu ka wane wayutsho la ye. 

11Kuwateli wati: Latuyalaka Kanga lulimbilimbi kata ati: Okone dimi layula 
wudja one la usumba one uku atulaka ukingi puki edja ndu to hakieyi nduwana 
ntu. Vo wayukhunde edu lu Tofeta edja ndu dihuli hadiuyenama dia nkhunde 
antu ntu. 

12Osoku mbayumutshela dihuli ne ndu asi usumba one, dia vo ndjala uku Tofeta, 
mbata Latuyalaka. 

13Mvudu ya Jerusalema la mvudu ya khumi ya dikanga ya Juda yakawasanya, 
yayuyala uku dihuli dia Tofeta: mvudu tshe lene akawatshumbela ului tshe wa 
diango dia lʼulungu malashi ladiku diayo, la mvudu tshe lene akawatshulwela 
ditemolatemola elambu wʼashashi. 

14Lʼokongo liku, Jeremiya akakalula ima la Tofeta, lene akutumi Latuyalaka, dia 
ntuta akambu wahatayi. Ndi akayemula lu seke dia luudu la latuyalaka. Ndi 
akatela antu tshe ati: 

15Latuyalaka, Unyashungu wa Tsariyele, Kanga lulimbilimbi, kata ati: Nyuki, 
dimi lutsha mbela elanyelu lu usumba one la ngelu tshe ya lʼokongo awo, 
kakamataka lu dikambu diawo, ne dia vo wakayala la ete wulu, diaha vo nunga 
aui ami. 

Jeremiya 20 

Mananu le Pashura ne Dia Ndi Akadji Jeremiya lu Lukanu 

1Pashura, onʼa olombedi Imere, olombedi a ladiku lu luudu la Latuyalaka, 
akukaka Jeremiya ata akambu aso wahatayi. 

2Pashura akakomola umvutshi Jeremiya, akawudji lu lukanu laki la suku dia 
ladiku dia Bendjamina, lu luudu la Latuyalaka. 

3La wedi a pindju, Pashura akatundja Jeremiya uma lu luweti, ku Jeremiya 
akawutela ati: latuyalaka kunkole lukumbu ati: Pashura, keli ati: Woma wa 
Mamba lu beke tshe, mbakandakole. 

4Latuyalaka kata okone ati: Ulungi, dimi layukutsha woma wa mamba, we la 
engenyi aye tshe. Vo wayudiakema la tombo tʼatunyi awo. We ayena dikambu 
diako la ashu aye. Dimi layukimo Juda tshe lu anya wa khumʼekanga ka Babilona. 
Ndi ayatola lu fumbi utsha la Babilona, ayutadiaka la yombo. 

5Dimi layukimo ekundji tshe wʼusumba one, engonyi awo tshe, diango diawo 
tshe diʼushinga a wulu, waumbelu wa khumi ya dikanga ya Juda, lu anya 
wʼatunyi awo. Vo wayuwamba, wayuwaosa, wayatola utsha la Babilona. 

6Ndu we Pashura, we la waku tshe wudjashi lu luudu laye, nyayutsho lu fumbi. 
We ayukuma la Babilona, ayutuvo leko. Leko kayuyutukhundema, we la engenyi 
aye tshe wakayatelaka akambu wahatayi wa kashi. 

Ukiyanu wa Jeremiya 

7Latuyalaka li, we akantshutshiya, Ku dimi laketawo. We akandeki wulu, 
akanembia. Dimi latuyalaka engo ka tola la lushi la lushi, Antu tshe watonsokaka. 

8Tena tshe diatumoteketaka, Dimi latulelaka, latuhangohangoka nti: Ngala la 
elanyelu ne dia diui dia Latuyalaka Ndjalaka engo ka wononyi le mi, ndu ka 
dionyo la lushi la lushi. 

9Naka dimi layuta nti: Dimi haludimula lukumbu landi ntu, Dimi haloteketa ntu 
lu lukumbu landi, Ku ndjalaka lʼutema ami uku dja yadikita, Mbambudihama lu 
weka ami. Dimi mpimbaka mbikike, keli hakuki. 

10Dimi mbukaka dionyo uma le antu efula, Woma wa mamba weko lʼutshimba 
tshe. Engenyi ami tshe waki kame la mi, Watulungamelaka ekwelo kami, wata 
vati: Nyufundi; tufundi, undu ndi ayukesama, Ku shu tayolembia, tayosomboya. 

11Latuyalaka eko la mi, uku dihuka diukawo woma. Diako mbayutakana wane 
watunsuyaka, mbahawonembia. Vo wayutshama sonyi ka mamba, Ne dia vo 
kuntsha la yimba, Sonyi kawo ka pundju hakuhamamelaki. 

12We Latuyalaka Kanga lulimbilimbi latedikaka antu wʼololo, Latushishimaka 
etema ndu weongo, omenya esombweyo kaye le wo, Ne dia le ye kamumukitsha 
dikambu diami. 

13Nyimbeli Latuyalaka usambu, nyuwanduli, Ne dia ndi kakashimbela lumu 
lʼomenyi fono Uma lʼanya wʼantu wa kolo. 

14Lushi lakamuto, ladjami mananu! Lushi lakambuti nyomi, talotshokwamaki! 

15Mananu kayali le untu lakela papa lukumu, La mbongenyangenya ati: We 
ambuta ona pami! 

16Pami kako ayali uku esumba Wakalanya Latuyalaka, wakindi kumbuka ketshi. 
Ndi ukaki akhumu la pindju La alelu wa ta unya lʼatei ote, 

17Ne dia ndi kundjakami lʼutema a nyomi, Dia nyomi ndjala diumbu diami, Dia 
ndi ntshikala la diemi pundju. 

18Okoko wana wakamatumbi uma lʼutema wa nyomi, Dia menaka pa la 
lunyangu, Dia nshi yami ndjala sonyi ketu? 

Jeremiya 21 

Elanyelu ka Terusaltma Kambutama Ntundu 

1Diui dia Latuyalaka diakayi le Jeremiya lamʼakutumela khumʼe-kanga Zedekiya 
Pashura, onʼa Malakiya, la olombedi Zefaniya, onʼa Maseya, dia ndjuwumbula 
vati: 

2Shu tambukosengasenga shati: Utumbweli le Latuyalaka ne dia Nebukadineza, 
khumʼekanga ka Babilona, ambutolosha. Undu Latuyalaka ayutuhumuya lukulu 
lʼolo lu dikambu diandi dimotshi dia mamba, dia ndi ntanganela. 

3Ku Jeremiya akakaluya diui ati: Kanyututeli Zedekiya nyati: 

4Latuyalaka, Unyashungu wa Isariyele, kata ati: Uki, dimi lutsha nkadimula 
dihumo dia ta dieli lu anya anyu uma le khumʼekanga ka Babilona la asi Kaladiya 
walo la nyu, wunyudingi lʼandja a lukumbu. Dimi layuwaotshiya lʼatei wʼusumba 
one. 

5Dimi layolo la nyu la lunya la wulu lʼusimbwi, la yenyi, kele, la ududu wa 
mamba. 

6Dimi layudiaka wa lʼusumba one ndu antu ndu nyama. Vo wayuvo la elandu a 
wulu. 

7Lʼokongo diku, dimi layukimo Zedekiya, khumʼekanga ka Juda, ekambi andi, la 
wudja andi, waku wayuhanda elandu, tombo la ndjala ka kasha lʼusumba lu anya 
wa Nebukadineza, khumʼekanga ka Babilona, lu anya wʼatunyi watuyangaka 
mbadiaka. Ku ndi ayadiaka la yombo, ndi huyala lʼote vuvu kuyanga ketshi, 
mbata Latuyalaka. 

8Kuteli wudja one wati: Latuyalaka kata ati: Lambukitsha mbuka ka lumu ndu 
mbuka ka nyoi la ntundu kanyu. 

9One layutshikala lʼusumba one, ayuvo la yombo, ndjala ka kasha, kana lʼulandu. 
Keli one layutumba layutsho le asi Kaladiya wunyudingi, ayutshikala la lumu. Ku 
lumu landi layuyala engo kandi ka dimbu, 

10ne dia dimi lambediya elundji kami uya lʼusumba one, dia mbutshela kolo aha 
ololo. Vo wayukimwama lu anya wa khumʼekanga ka Babilona, ku ndi 
ayutshumba dja, mbata Latuyalaka. 

11Kututeli luudu la khumʼekanga ka Juda wati: Nyuki diui dia Latuyalaka. 

12Nyu khumbu ka Davidi, mbata Latuyalaka; nyusambulaki ololo umaka pindju, 
Nyutshungulaki omenyi fono uma lʼanya wʼusuyanyi, Kele kami atukufato uku 
dja, la mpeta wuhu waheyi untu nyima, Ne dia etsha anyu wa kolo. 

13We usumba wudjashi lʼukidi ladiku dia dive dia lʼusui, Dimi la ye dikambu, 
mbata Latuyalaka. Nyu mvutaka nyati: Akona eya mpulo dia ndjolo la su? Akona 
eya mboto lu adjaselu asu? 

14Dimi layunyusuya uku eli elua wa etsha anyu. Dimi layudja dja lʼukunda anyu, 
Ku yo yayutshumba diango tshe dieli lʼutshimba, Mbata Latuyalaka. 

Jeremiya 22 

Akambu Wahatayi Wambutama Dikambu Dia Khumi ya Dikanga ya Juda 

1Latuyalaka kata ati: Utshu utsha la luudu la khumʼekanga ka Juda, kututi diui ne 
leko wati: 

2We khumʼekanga ka Juda, ludjashi lu kiti ka diulelu dia Davidi, ulungi aui wa 
Latuyalaka, we la ekambi aye, la antu aye watotoka lu asuku ane. 

3Latuyalaka kata ati: Nyusambulaki akambu ololo ndu usimbwi. Nyushimbelaki 
omenyi fono uma lʼanya wʼusuyanyi. Tanyutshelaki ongendangenda, ona etshiki, 
la wadi aki udu kolo kana akambu wa ngala. Tanyutshululaki dikila diʼuntu laha 
la unungu lu dihuli ne. 

4Naka nyu nyayutshaka uku aui ane, ku khumi ya dikanga yudjashi lu kiti ka 
diulelu ka Davidi, wayotoka lu asuku ane wahemi ladiku dia pusupusu ndu lu 
falasa, vo la ekambi awo la antu awo. 

5Keli naka nyu hanyulungi aui ane, dimi lambuyatshiba dime nti: Luudu lone, 
layuyala elanyelu, mbata Latuyalaka. 

6Latuyalaka kata okone lu dikambu dia khumbu ka khumʼekanga ka Juda ati: We 
eli uku Ngiliyade le mi, uku ote wa Lebanona. Keli mete, dimi layukete shenga, 
usumba waha la antu. 

7Dimi lutsha nongosola ananyishi dia nkulanya, Untu lʼuntu la dihumo diandi. Vo 
wayunyukula esasi aye wuleki amena, wayekadja lu dja. 

8Wedja efula wayetaka lasuki lʼusumba one, wayumbwanaka vati: Okoko wana 
wakatshela Latuyalaka usumba one a wuki wuhu one na? 

9Ku wayakaluya diui vati: Ne dia vo wakaseke sheki ya Latuyalaka, Unyashungu 
awo, wakatemola ditemolatemola, wakadikhusamela. 

10Tanyulelaki one lambuvo kuyanga ntsha utanda andi. Keli nyuleli, nyuleli one 
latolama lu fumbi, Ne dia ndi hukalula, hena kete yakanduto ntu. 

11Okone mbata Latuyalaka lu dikambu dia Shaluma, onʼa Josiya, khumʼekanga 
ka Juda lakulela lu dihuli dia Josiya, shi, lakatolama uma lu dihuli ne, ati: Ndi 
hukalula uma leko ntu. 

12Keli ndi ayutuvo lu dihuli diambundotolama fumbi, ndi hena kete nye ntu. 

13Mananu kayali le one lahika luudu landi lu akambu wa kolo, La mvudu yandi 
ya mbetama aha la sambu kʼololo. Mananu kayali le one latukambiaka unyandi 
ulimu ukambiakambia, aha la difutu; 

14Ndu le one latutaka ati: Dimi layuyahikela shakasaka ya luudu, La mvudu ya 
waki ya ladiku. Dimi layutshika adidishi loko, Layuludja abaya wʼusasi lʼudiku, 
Ndu layulukita dangi dia tilili. 

15We ayuyala umbuledi, ne dia we la abaya wʼusasi efula? Sho kondekaka, 
konokaka uka? Ndi akatshaka ololo ndu usimbwi, akenaka olo. 

16Ndi akasambulaka dikambu diʼusi wula ndu diʼuhumbi ololo. Ndi akenaka olo. 
Oso taki dikambu dia mbeyami uka? mbambula Latuyalaka. 

17Keli ashu aye la utema aye ntshokaka paka lu saki ka diango, Dia ntshulula 
dikila diaha la unungu, La dia ntsha akambu a wengiya la wa ndjawudi. 

18Diako mbata Latuyalaka dikambu dia Jehoyakima, onʼa Josiya, khumʼekanga 
ka Juda ati: Tawulelaki vati: Yee, onengesu! yee, kadiyesu! Tawulelaki vati: Yee, 
khumesu! yee, Khumadiondjo! 

19Diumbu diandi diayuyala uku dia punda, wayukutula, Wayutuwukadja lʼandja 
wa asuku wa Jerusalema. 

20Utshu utsha la Lebanona, utuhangohango, Utedia diui diaye lu Bashana, 
utuhangohango la Abarima, Ne dia anangimi aye tshe wambudiakema. 

21Dimi lakateketaka la ye lamʼakiye lʼongonyi, Keli we akataka wati: Dimi 
halungi. Osoku mbakayatshaka umaka nshi yaye ya dikenda. We kunkitanyiaka 
diui diami. 

22Lopepe layumana alami aye wʼekoko tshe, La anangimi aye wayotolama lu 
fumbi. Ku we ayututshama sonyi, ayutundama la sasi Ne dia kolo yaye tshe. 

23We ludjashi lu Lebanona, leli la kefu lʼatei wʼesasi, Ndi akhumu wayuyukhuma 
lamʼayukuma toshoko le ye, Uku ta umuntu latata lono li! 

24Latuyalaka katshiba ati: Uku wemi la lumu! utunduyala we Koniya, onʼa 
Jehoyakima, khumʼekanga ka Juda, uyali lohete lʼematelu lu lunya lami la pami, 
dimi lutukunya uma loko. 

25Dimi layukukimo lu anya a waku watuyangaka lumu laye, lu anya a waku 
watuyukaka woma, lu anya wa Nebukadineza, khumʼekanga ka Babilona, ndu lu 
anya wʼasi Kaladiya. 

26Dimi layukutshanya, we la nyo lakakuti, utsha lu kete kina, lene akinyu 
kumbuto. Nyu nyayutuvo leko. 

27Lu kete yakumbulanyu nkalula, nyu hanyukalula leko ntu. 

28Undi, Koniya one eli puki ka dionyo kambule? Utika wahangenangena antu? 
Okoko wana wakandatshanyema. Ndi la anʼandi la ntukadjema lu kete 
yahaweyi? 

29Kete li, kete li, kete li, Ulungi diui dia Latuyalaka! 

30Latuyalaka kata okone ati: Nyufundi pami kene uku untu laha la ana, Uku untu 
lahangonaki lu nshi yandi, Ne dia nduku onʼandi lukuluwana Dia mbidjase lu kiti 
ka diulelu ka Davidi, Dia mbulela lu Juda pundju. 

Jeremiya 23 

Ekalwelu kʼAtshikadi 

1Latuyalaka kata ati: Mananu kayali le alami wʼekoko, watudiakaka ndu 
watuhandjulaka ekoko ami watumuleshaka! 

2Diako mbatami, dimi Latuyalaka, Unyashungu wa Isariyele, lu dikambu dia 
alami watuleshaka wudja ami nti: Nyu nyakahandjula ekoko ami, 
nyakawetshanya etali, nyu kumbelama ololo. Kakiane dimi lutsha nyela elanyelu 
ne dia etsha anyu wa kolo. 

3Dimi layusanganya atshikadi wa ekoko ami, uma lʼahuli tshe 
wakamawatshanya, layakaluya lu ekutu awo. Ku vo wayutana, wayufulanela. 

4Dimi layukitsha alami dia mbalamaka. Vo wayaleshaka; hawuyuka woma 
kuyanga mundama la sasi. Nduku otoi awo ayushisho, mbata Latuyalaka. 

5Nyulungi, nshi yukuyala, yayumomongia Davidi dimonga diʼololo, ku dio 
diayuyala khumʼekanga. Ndi ayuyala khumʼekanga, ayongona, ayusambulaka 
ololo ndu usimbwi lu kete nye, mbata Latuyalaka. 

6Juda ayushimbamela lu nshi yandi, ndu Isariyele ayuyala la lutui tshitshi. Ku vo 
wayuwetaka lukumbu lone vati: Latuyalaka ololo asu. 

7Okone Latuyalaka kata ati: Nyulungi, etena kayuyala, kahutaka antu vati: Uku 
eli latuyalaka, lakatundja asi Isariyele uma lu kete ya Edjibitu la lumu! 

8Keli wayutaka vati: Uku eli Latuyalaka, lakela tukanula ta khumbu ka Isariyele 
uma lu kete ya la ngelʼa kushi ndu uma lu kete tshe yakandawatshanya la lumu! 
Vo wayudjase lu kete yawo. 

Latuyalaka Ambutuna Aui wʼAmvutshi wa Kashi 

9Lu dikambu diʼamvutshi, sulu diami diambate, Weka ami tshe wusaka lukumba. 
Dimi lambuyala uku untu lambudjo wanu, Uku untu lakandami la wanu, Ne dia 
Latuyalaka ndu dia aui andi wʼekila. 

10Kete yambulula too lʼakanga a lukesu. Yo yaya lʼutanda ne dia mananu. Adiyu 
wa lʼusui wambulungula. Vo watulawoka utsha lu kolo. Wulu awo weko paka dia 
ntsha kolo, 

11Ne dia ndu amvutshi ndu elombedi wambusuwo. Dimi lakatani kolo kawo ndu 
lu luudu lami, Mbata Latuyalaka. 

12Diako mbayuyala mbuka kawo oselo lu udjima. Vo wayusukwama, wayoko 
loko, Ne dia dimi layuwaela elanyelu lu eleku kayumalumbuya, Mbata 
Latuyalaka. 

13Dimi lakenyi dikambu diʼenginya le amvutshi wa la Samariya. Vo wakataka 
akambu wahatayi lu lukumbu la Bala, Wakanganyia wudja ami Isariyele. 

14Dimi lakenyi dikambu dia wononyi Ndu le amvutshi wa la Jerusalema. Vo 
watunanaka, watokendakendaka lu kashi. Vo watukikitshaka anya wʼatshi wa 
kolo, Wuhu waheyi untu nkalula untu uma lu kolo kandi. Vo tshe wambuyala le 
mi uku Sodoma la asi Jerusalema uku Ngomora. 

15Diako mbata Latuyalaka Kanga lulimbilimbi, Okone lu dikambu diʼamvutshi 
ati: Nyuki; dimi layalesha kundju, layanosha ashi wa lolengo; Ne dia uma le wo, 
kambudiangana eonywelo ka Unyashungu lu kete tshe. 

16Latuyalaka Kanga lulimbilimbi kata okone ati: Tanyulungaki aui w amvutshi 
watunyutelaka akambu wahatayi. Vo watunyulungamiyaka akambu 
ulungamiyalungamiya. Vo watunyutelaka waenelo wʼuma lʼetema awo, aha 
wʼuma lʼunyo ami, dimi Latuyalaka. 

17Vo watutelaka waku watutunaka vati: Latuyalaka kata ati: Nyu nyayuyala la ki. 
Vo watutelaka waku tshe watuyelaka saki yʼetema awo vati: Nduku kolo 
kayukuma le nyu. 

18Akona lʼatei awo akemala lʼului ami wa sheki, Dimi Latuyalaka, dia mbuka la 
mpukama aui ami? Akona akahuke tui lu aui ami, akawauki? 

19Nyuki, ngimbi ka Latuyalaka, Ududu andi, ambudiangana, Luhunga la wulu 
layokomola lu ete wʼantu wa kolo. 

20Kele ka Latuyalaka hukitakita, Edja ndu lamʼayundushidiya kene tshe 
Kakandasanguya lʼutema andi. Nyu nyayumana dikambu ne fundu lu nshi 
yayayi. 

21Dimi kuntuma amvutshi ane, keli vo wakatshu. Dimi konteketa la wo, keli vo 
wakataka akambu wahatayi. 

22Utunduyala vo wakemala lʼului ami, Vo wutukia wudja ami aui ami, 
Wutakaluya uma lu mbuka kawo ka kolo Ndu uma lʼetsha awo wa kolo. 

23Undi, dimi leko paka Unyashungu weli lasuki, aha ndu Unyashungu wa etali? 
mbambula Latuyalaka. 

24Latuyalaka kambula ati: Untu mbeyaka ndjashe lu ahuli w usheshe, wahameyi 
mbena uka? Undi, dimi handudi too ndu lʼulungu ndu la kete? mbambula 
Latuyalaka. 

25Dimi lakuki aui wʼamvutshi wakataka akambu wahatayi wa kashi lu lukumbu 
lami, wata vati: Dimi lakenyi do! dimi lakenyi do! 

26Edja ndu etena kakona kayukimo amvutshi ane mvuta akambu wahatayi wa 
kashi, mvuta akambu wahatayi wa lukesu uma lʼetema awo? 

27Vo watukanaka dia mbuhiya wudja ami lukumbu lami lu alu 
watuwusakwanelaka, uku akuhela washewo lukumbu lami dikambu dia Bala. 

28Umvutshi lakenyi do, asakuli do diako, keli one lakuki diui diami, ataki diui 
diami la kolamelu. Okoko wana wasohanyawo puhudi la epunga? mbambula 
Latuyalaka. 

29Latuyalaka kambula ati: Undi, diui diami aha uku dja mbedio, aha uku uhumo 
wata dive? 

30Okone dimi kema kame la amvutshi watuvaka aui ami, untu lʼuntu uma le 
unyandi, mbata Latuyalaka. 

31Latuyalaka kata ati: Nyulungi, dimi kema kame la amvutshi 
watusutshasutshaka nimi yawo wata vati: Latuyalaka kata. 

32Nyulungi, dimi kema kame la amvutshi wʼalo wa kashi watasakulaka, 
watunganyiaka wudja la kashi yawo, ndu la ndjasema yawo yʼanyanya. Dim, 
kumbatuma, kuyanga mbatela diui. Vo hawukimanyia wudja one nduku yema, 
mbata Latuyalaka. 

33Lamʼayukumbula usi wudja one, umvutshi, kana olombedi ati: Kakona keli 
endelu ka Latuyalaka? Kakaluya diui wati: Nyu mbeli endelu kako Dinu 
layunyukadja, mbata Latuyalaka. 

34Naka umvutshi, olombedi kana usi wudja ayuta ati; Endelu ka Latuyalaka, dimi 
layusuya pami kako ndi la wa lu luudu landi. 

35Dieli la nyu dia mumbwana, untu la unyandi, untu la onangu nyati: Diui 
diakona diakakukalusha Latuyalaka? Aui akona wakandatshi? 

36Tanyutaki ntu nyati: Endelu ka Latuyalaka, ne dia endelu kako kambuyala diui 
dia untu tshe. Nyu nyambufutanya aui wa Unyashungu a lumu, Unyash: ngu asu, 
Latuyalaka Kanga lulimbilimbi. 

37Dieli la ye dia mumbula umvutshi wati: Diui diakona diakakukalusha 
Latuyalaka? Aui akona wakandatshi? 

38Latuyalaka kata okone ati: Ne dia nyu nyambuta diui ne nyati: Endelu ka 
Latuyalaka, diakamanyutumela diui nti: Tanyutaki ntu nyati. Endelu ka 
Latuyalaka. 

39Diako mbayu-munyuhela, mbayumunyukadja nyu la usumba one 
wakamanyusha, nyu la watshenyu, uma la ntundu kami. 

40Dimi layunyela dionyo dia pundju, ndu sonyi ka pundju wuhu wahuhameki. 

Jeremiya 24 

Asaka Ahendi wa Fingu 

1Lʼokongo a la nʼakatole Nebukadineza, khumʼekanga ka Babilona, Koniya, onʼa 
Jehoyakima, khumʼekanga ka Juda, ewandji wa Juda kame la etshudi wʼabaya la 
etshudi wa mbulu uma la Jerusalema utsha la Babilona, Latuyalaka akamenya 
asaka ahendi wa fingu wukitshami la ntundu kʼetemwelo kandi lu do. 

2Lu saka dimotshi kaki fingu yuleki ololo uku fingu yatuwumbaka ntundu, keli 
saka dikina aki la fingu yakaleki kolo, yaki kolo wuhu waki kunkuka untu nde. 

3Latuyalaka akamumbula ati: Jeremiya, kenaye na? Ku dimi lakûkaluya diui nti: 
Fingu. Fingu yʼololo, yuleki ololo, ndu fingu ya kolo efula, kolo wuhu wahakuki 
untu nde. 

4Ku diui dia Latuyalaka diakayi le mi ati: 

5Latuyalaka, Unyashungu wa Isariyele, kata okone ati: Dimi layenaka fumbi 
yʼuma la Juda yakamatumi uma lu dihuli ne utsha la Kaladiya uku fingu nye 
yʼololo, dia mbalama ololo. 

6Dimi layuwaendaka dia mbatshela ololo dimi layakaluya lu kete nye. Dimi 
layashikike, haluwahandjula. Layuwaune, haluwakula. 

7Dimi layuwasha utema dia vo nimbitela vati: Dimi keli Latuyalaka. Vo wayuyala 
wudja ami, la dimi layuyala Unyashungu awo, ne dia vo wayukalula le mi lʼutema 
otoi. 

8Latuyalaka kata ati: Dimi layena Zedekiya, khumʼekanga ka Juda, ewandji andi, 
asi Jerusalema wutshikadi lu kete nye la waku wudjashi lu kete yʼEdjibitu, uku 
fingu yako ya kolo yahakuki untu nde, ne dia yo yeko kolo. 

9Dimi layuwata asulu, layatshela kolo lʼatei a waulelu tshe wa la kete dia vo 
ndjala engo ka dionyo, engo ka wela, engo ka mpongwela soi, la engo ka mananu 
lu ahuli tshe wayumutshanya. 

10Dimi layatumela yombo, ndjala ka kasha, la elandu, edja ndu lamʼayuwushila 
lu kete yaka-mawasha, vo la washewo. 

Jeremiya 25 

Deku Akumi Esambeli DiʼAsui 

1Diui diakayi le Jeremiya lu dikambu diʼasi Juda tshe lu eleku ka nei ka diulelu 
dia Jehoyakima, onʼa Josiya, khumʼekanga ka Juda (eleku kako kaki eleku ka 
ntundu ka Nebukadineza, khumʼekanga ka Babilona). 

2Diui diako mbakatela umvutshi Jeremiya wudja tshe wa Juda la waku tshe 
wakadjashi la Jerusalema, ati: 

3Lʼatei wa deku akumi ahendi la satu ne, umaka eleku ka dikumi lʼasatu ka 
diulelu dia Josiya, onʼa Amona, khumʼekanga ka Juda, edja ndu kakiane, diui dia 
Latuyalaka diatuyakaka le mi. Dimi latunyutelakadio umaka pindju, keli nyu 
kumbuka. 

4Keli nyu kumbuka kana mpuke atui dia nunga aui wa Latuyalaka, kuyanga ndi 
akanyutumelaka amvutshi andi umaka pindju wata vati: 

5Nyukaluli nyu tshe untu lʼuntu uma lu mbuka kandi ka kolo, ndu uma lu kolo 
kʼetsha anyu. Nyudjase lu kete yakanyusha Latuyalaka, nyu la washenyu, uma lu 
nshi yʼedjedja edja ndu pundju. 

6Tanyuyelaki ditemolatemola dia ditemola la dikhusamela. Tanyumbukiaki 
yenyi la ditemolatemola diakanyatshi lʼanya anyu, ku dimi halunyutshela nduku 
kolo. 

7Keli nyu kumbukelami, dia nyu mbukiami yenyi la ditemolatemola 
diakanyatshi lʼanya dia nyutungela elanyelu, mbata Latuyalaka. 

8Diako mbata Latuyalaka Kanga lulimbilimbi ati: Ne dia nyu kununga aui ami, 

9dimi layeta wedja tshe wa la ngelʼa kushi, ndu ukambi ami Nebukadineza, 
khumʼekanga ka Babilona. Dimi layaela uya lu kete nye dia ndjolosha asi kete 
nye ndu wedja ene tshe wadingi. Dimi layashila ushiki, layuwaete engo ka 
nkashimo, engo ka dionyo, la elanyelu ka pundju. 

10Dimi layukumiya waelu wʼongenongeno la waelu wʼonge-nongeno a wuki, 
kimbu yʼutshuki la kimbu yʼutshukami, mindju wa toshi la esasi wa tala. 

11Kete nye tshe yayuyala elanyelu ketu, engo ka nkashimo, la wedja ene tshe 
wayuyala lʼokongo wa khumʼekanga ka Babilona deku akumi esambeli. 

12Keli lamʼayushila deku akumi esambeli so, dimi layusuya khumʼekanga ka 
Babilona la wudja andi, ne dia kolo kawo. Dimi layusuya kete yʼasi Kaladiya, 
layuyete elanyelu pundju, mbata Latuyalaka. 

13Dimi layutshela kete ku uku aui tshe wakamati lu dikambu diayo, aui tshe 
wufundami lu buku ne, wakataka Jeremiya lu dikambu dia wedja tshe. 

14Ne dia wedja wa wulu la khumi ya dikanga ya waki wayuwaetsha ndu vo 
lʼokongo awo, la dimi layatshela uku etsha awo, ndu uku elimu wʼanya awo. 

Dikoho Dia Kele Dikambu Dia Wedja 

15Okone Latuyalaka, Unyashungu a Isariyele, akamvutela ati: Ose dikoho dia 
wanu wa kele kami uma lu lunya lami, kutanoshaka wedja tshe wayumukutuma. 

16Vo wayono, wayusukosuko, wayuyala uku akanga wʼaladi, ne dia yombo 
yayumutuma lʼatei awo. 

17Okone dimi lakose dikoho uma lu lunya la Latuyalaka, lakanosha wedja tshe 
wakandantumi: 

18Jerusalema la esumba wa Juda, khumi ya dikanga yawo la ewandji awo, dia 
mbaete elanyelu, engo ka nkashimo, engo ka dionyo ndu engo ka mananu uku 
wenamawo elo; 

19Farayo, khumʼekanga kʼEdjibitu, ekambi andi, ewandji andi, la wudja andi 
tshe; 

20la asi wedja tshe wakadjashi lʼatei awo, khumi ya dikanga tshe ya kete ya Uze, 
la khumi ya dikanga tshe ya kete yʼasi Filistiya, yʼAshikelona, ya Ngaza, ya 
Ekerona, la atshikadi wa Ashidode; 

21Edome, Moaba, la asi Amona; 

22khumi ya dikanga tshe ya Tura, khumi ya dikanga tshe ya Sidona, ndu khumi 
ya dikanga ya la asenga wa lu ashi a waki; 

23Dedana, Tema, Buza la waku tshe watunyaka avu awo aketo; 

24khumi ya dikanga tshe yʼArabiya la khumi ya dikanga tshe ya antu wa wehu 
wehu wudjashi lʼusui wa shenga; 

25khumi ya dikanga tshe ya Zimiri, khumi ya dikanga tshe ya Elama, khumi ya 
dikanga tshe yʼasi Mediya; 

26khumi ya dikanga tshe ya la ngelʼa kushi ya la suki ndu ya lʼetali, otoi lʼotoi; 
waulelu tshe wa lʼandja weli ladiku dia kete; ku khumʼekanga ka Babilona ayono 
lʼokongo awo. 

27Kutuwateli wati: Latuyalaka, Unyashungu wa Isariyele, Kanga lulimbilimbi 
kata ati; Nyono, nyudjo, nyutundja fulu, nyoko aha mbeto, ne dia yombo yayu 
mutuma lʼatei anyu. 

28Naka vo wayutuna nungula dikoho uma lʼanya aye dia no, kuwateli wati; 
Latuyalaka Kanga lulimbilimbi kata ati: Dieli la nyu dia no. 

29Kakiane dimi lambutatela ulimu wʼelanyelu lʼusumba watuwetaka lukumbu 
lami, ku nyu hanyusuwi nduku yema? Nyu hanyuhanda ne dia dimi layunyetela 
yombo uma le wa la kete tshe, mbata Latuyalaka Kanga lulimbilimbi. 

30Okone utaki aui ane tshe dikambu diawo; uwateli wati: Latuyalaka ayudikita 
uma ladiku. Ndi ayulimolimo uma lʼedjaselu kandi kʼekila. Ndi ayudikitela wa 
lʼukutu andi wulu. Ndi ayuhangwehangwela wa la kete tshe Uku wane wahina 
elua lu yundja. 

31Lundju latukumaka pulu ndu lʼekumelu ka kete, Ne dia Latuyalaka eko la 
wedja tamu. Ndi ayulumbuya wasena tshe, Ayukimo antu wa kolo lu yombo, 
mbatandi. 

32Latuyalaka Kanga lulimbilimbi kata ati: Nyuki, elanyelu kayuyala le wudja la 
wudja. Ngimbi ka wulu kayuya uma la kuma ya kete. 

33Lushi lako, wane wayudiakema le Latuyalaka, wayukalema kalakala uma la 
kuma kemotshi ka kete pulu ndu la kuma kekina. Vo hawulelama, hawembama, 
hawukhundema. Vo wayuyala uku tumi ladiku dia kete. 

34Nyu alami wʼekoko, nyudi tukuku, nyuleli, Nyu elombodi wa dungalunga, 
nyungito lu etuku! Ne dia nshi yʼedianganyelu La ediakamelu kanyu yambukuka. 
Nyu nyayudiakema uku ekoko wʼushinga a wulu. 

35Nduku dihuli dia mbishama le alami wʼekoko! Nduku panda le elombedi wa 
dungalunga! 

36Nyulungi, tukuku tʼalami wʼekoko toso, Akhumu wa elombodi wa dungalunga 
aso, Ne dia Latuyalaka ambulanya ahuli Watuwuleshaka dungalunga diawo. 

37Ekutu awo wa ki wambulanyema La kele ka wulu ka Latuyalaka. 

38Ndi akatshiki edjaselu kandi uku atutshikaka tambwe dihuli diakatetami, Ne 
dia kete yawo yambuyala shenga tshu Uma lu yombo ya Latuyalaka, la uma 
lʼududu wa kele kandi. 

Jeremiya 26 

Wambanela Jeremiya Dia Mbudiaka 

1Lʼetatelu ka diulelu dia Jehoyakina, onʼa Josiya, khumʼekanga ka Juda, kakayi 
diui ne uma le Latuyalaka le Jeremiya. 

2Latuyalaka kata ati: Utemali lu seke dia lukumbu la luudu lami, dimi Latuyalaka. 
Uteli waku wambuya uma lʼesumba tshe wa Juda dia ndjontemola lu luudu lami 
aui tshe wamumukudjangela dia we mbatela. Tutshikaki nduku diui. 

3Undu, vo wayulunga, wayukadimo untu lʼuntu uma lu mbuka kandi ka kolo, dia 
dimi nemba utema uma lʼelanyelu kakamasanguya mbatshela, ne dia etsha awo 
wa kolo. 

4Kuwateli wati: Latuyalaka kata ati: Naka nyu hanyu-mbukela dia nkendakenda 
lu elembe ami wakamakitsha la ntundu kanyu, 

5dia nunga aui wa ekambi ami amvutshi, watumunyutumelaka kʼolomo la 
pindju, keli nyu kumbaukela, 

6ku dimi layete luudu lone uku Shilo, ndu layete usumba one engo ka mananu le 
wedja tshe wa la kete. 

7Elombedi, amvutshi, la antu tshe wakuki Jeremiya ateketa aui aso lu luudu la 
Latuyalaka. 

8Laniʼakashidiya Jeremiya mvuta aui tshe wakawudjangela Latuyalaka dia ndi 
mvutela antu, elombedi, amvutshi, ku antu tshe wakawundi, wata vati: Mete, we 
ayuvo! 

9Okoko wana wakayatshi akambu wahatayi lu lukumbu la Latuyalaka, wati: 
Luudu lone layuyala uku Shilo, la usumba one wayuyala tongo tu, waha la antu? 
Wudja tshe wakamotela Jeremiya lu luudu la Latuyalaka. 

10Lamʼakuki ewandji wa Juda akambu ako, vo wakayi uma la luudu la 
khumʼekanga uya lu luudu la Latuyalaka, wakayudjase lʼeotwelo ka Suku 
diʼUyuyu dia luudu la Latuyalaka. 

11Elombedi la amvutshi wakatela ewandji la antu tshe vati: Untu one nkukaka 
mvo, ne dia ndi akatshi aui wa kolo dikambu diʼusumba one, uku akanyuki lu 
atui anyu. 

12Ku Jeremiya akatela ewandji tshe la wudja tshe ati: Latuyalaka kakantumi dia 
ndjuta aui tshe wakanyuki lu dikambu dia luudu lone la usumba one. 

13Okone nyolongosole mbuka yanyu la etsha anyu kakiane, nyukitanyia diui dia 
Latuyalaka, Unyashungu anyu. Ku ndi ayolemba utema lu elanyelu kakandati lu 
dikambu dianyu. 

14Keli le mi, dimi leko lu anya anyu. Nyuntsheli uku alanganyu ndu uku eli ololo 
lu ashu anyu. 

15Dikambu otoi, nyeyi nyati: Naka nyu nyayundjaka, nyayuyakitshiya dikila 
diaha la unungu lu ete anyu, nyu, usumba one, la wane wudjashi loko; ne dia 
mete, Latuyalaka kakantumi dia dimi nyutela aui aso tshe. 

16Ku ewandji la wudja tshe wakatela elombedi la amvutshi vati: Untu one hakuki 
ndjakema, ne dia ndi akatutedi aui lu lukumbu la Latuyalaka, Unyashungu asu. 

17Dihangamendi dimotshi dia wudja wakemala, wakatela ului tshe wʼantu vati: 

18Mika, usi Moreshete, akataka akambu wahatayi lu nshi ya Hezekiya, 
khumʼekanga ka Juda. Ndi akatela wudja wa Juda tshe ati: Latuyalaka Kanga 
lulimbilimbi kata ati: Siona ayufusama uku lafusa ekambo. Jerusalema ayuyala 
tuta diʼave La ukungu wa luudu la Latuyalaka ayuyala uku ukunda wa lʼukungu 

19Hezekiya, khumʼekanga ka Juda, la Juda tshe wakudiaki uka? Undi, ndi 
kumbuka Latuyalaka woma? Ndi konsengasenga Latuyalaka dia ndi mbuka 
ketshi? Latuyalaka konemba utema lu elanyelu kakandati dikambu diawo uka? 
Shu tuyanga ndjatungela unungu a wuki. 

20Ndu pami kekina Uriya, onʼa Shemaya, usi Kiriyate-Jearima, akataka akambu 
wahatayi lu lukumbu la Latuyalaka, dikambu dia usumba one la kete nye pupu 
uku aui tshe wutshi Jeremiya. 

21Lamʼakuki khumʼekanga Jehoyakima, ndi lʼahuka andi tshe la ewandji andi 
tshe aui andi, khumʼekanga ak uyangi dia mbudiaka. Keli lamʼakuki Uriya 
lukumu loso, ndi akuki woma, akalawo, akatshu lʼEdjibitu. 

22Khumʼekanga Jehoyakima akatumi Elenatana, onʼa Akebore, ndi la antu 
amotshi, utsha lʼEdjibitu. 

23Vo wakatosa Uriya uma lʼEdjibitu, wakatuya la ndi le khumʼekanga 
Jehoyakima, ndi akudiaki la yombo, akakadja udu andi lu waumbu wʼantu 
kʼantu. 

24Keli lunya la Ahikame, onʼa Shafana, laki kame la Jeremiya, diaha vo mbukimo 
le antu dia vo mbudiaka. 

Jeremiya 27 

Djimbitelu ya Koho 

1Lʼetatelu ka diulelu dia Zedekiya, onʼa Josiya, khumʼekanga ka Juda, diui ne 
diakayi le Jeremiya uma le Latuyalaka. 

2Latuyalaka akamvutela ati: Uyatsheli lokoho la ushinga, uyadjilo lu kingu. 

3Utumi diui le khumʼekanga ka Edome, le khumʼekanga ka Moaba, le 
khumʼekanga kʼasi Amona, le khumʼekanga ka Tura, ndu le khumʼekanga ka 

Sidona lu anya wʼakendji watuyakaka la Jerusalema le Zedekiya, khumʼekanga 
ka Juda. 

4Uwasha okende one le akhumewo wati: Latuyalaka, Unyashungu wa Isariyele, 
Kanga lulimbilimbi kata ati: Dieli la nyu dia ntutela akhumenyu aui ane nyati: 

5Dimi Latuyalaka, lakatungi kete, ndu antu ndu nyama yeli ladiku diayo la wulu 
ami wa mamba ndu la lunya lami lʼusimbwi, lambuyikimo le wane walangami 
yisha. 

6Kakiane dimi lambukimo kete nye tshe lu anya wʼukambi ami Nebukadineza, 
khumʼekanga ka Babilona. Lambuwusha ndu nyama ya lʼukunda dia yo 
mbukambela ulimu. 

7Wedja tshe wayuyala lʼokongo andi, ndi, onʼandi la ukana andi edja ndu 
lamʼayukuka etena ka kete yandi. Ku wedja efula la khumi ya dikanga ya waki 
wayolembia. 

8Naka wudja omotshi, naka diulelu dimotshi hawetawo dia ndjala lʼokongo wa 
Nebukadineza, khumʼekanga ka Babilona, ndu hawetawo mbidja kingu yawo lu 
lokoho landi, dime layusuya wudja ako, la yombo, ndjala ka kasha, la elandu edja 
ndu lamʼayumashila ushiki, mbata Latuyalaka. 

9Keli nyu tanyukelaki amvutshi anyu, asaki wʼawulu anyu, amenyi anyu wʼalo, 
ambeyi anyu wa diango dia lʼulungu la akanga wʼaloho anyu, watunyutelaka 
vati: Nyu hanyuyala lʼokongo wa khumʼekanga ka Babilona! 

10ne dia vo watunyutelaka akambu wahatayi wa kashi, dia nyunya uma lu kete 
yanyu, la dia dimi nyutshanya ndu dia nyu ntuvo. 

11Keli wudja wayetawo mbidja kingu yawo lu lokoho la khumʼekanga ka 
Babilona dia ndjala lʼokongo andi, wudja ako mbayumutshika lu kete yawo. Vo 
wayuyikambaka, wayudjaseka loko, mbata Latuyalaka. 

12Dimi lakatela Zedekiya, khumʼekanga ka Juda, aui aso tshe nti: Nyetawo mbidja 
kingu yanyu lu lokoho la khumʼekanga ka Babilona, dia ndjala lʼokongo andi, ndi 
la wudja andi, mbayunyulumba. 

13Okoko wana wukukinyu mvo, we la wudja aye, la yombo, la ndjala ka kasha 
ndu la elandu uku akateketshi Latuyalaka dikambu dia wudja wahetawo ndjala 
lʼokongo wa khumʼekanga ka Babilona? 

14Tulungaki aui wʼamvutshi watukutelaka vati: Nyu hanyuyala lʼokongo a 
khumʼekanga ka Babilona, ne dia vo watukutelaka akambu wahatayi wa kashi. 

15Latuyalaka kata ati: Dimi kumbatuma, keli vo watutaka akambu wahatayi wa 
kashi lu lukumbu lami, dia dimi nyutshanya la dia nyu ntuvo, nyu la amvutshi 
ako watunyutelaka akambu wahatayi wa kashi. 

16Dim lakatela elombedi la antu ane tshe nti: Latuyalaka kata ati: Tanyulungaki 
aui wʼamvutshi anyu watunyutelaka akambu wahatayi wa kashi, vati: Nyuki, 
wayukaluya diango diʼulimu dia luudu la Latuyalaka esadi uma la Babilona, ne 
dia kashi kanyutelawo. 

17Tanyulungaki, nyuyali lʼokongo a khumʼekanga ka Babilona, mbayunyulumba. 
Okoko wana wukuki usumba one nanyema? 

18Naka amvutshi mbewo, naka diui dia Latuyalaka dieko le wo, vo 
wanyolombele Latuyalaka Kanga luli-mbilimbi kakiane, dia diango diʼulimu 
diambutshikala lu luudu la Latuyalaka ndu dia la Jerusalema tadiembamaki 
utsha la Babilona. 

19Latuyalaka Kanga lulimbilimbi kata lu dikambu dia dikoho, puki ka wuki, 
dikitshelu, la diango diʼulimu dikina diambutshikala lʼusumba one, 

20diaki kontola Nebukadineza, khumʼekanga ka Babilona, lamʼakandatole 
Jekoniya, onʼa Jehoyakima, khumʼekanga ka Juda, ndi la dihangamendi tshe dia 
Juda ndu dia Jerusalema fumbi, uma la Jerusalema utsha la Babilona. 

21Latuyalaka Kanga lulimbilimbi, Unyashungu wa Isariyele, kata lu dikambu dia 
diango diʼulimu diambutshikala lu luudu la Latuyalaka, lu luudu la khumʼekanga 
ka Juda, ndu lu Jerusalema ati: 

22Dio diayotolama utsha la Babilona, diayututshikala leko edja ndu lushi 
layumutudiyanga. Ku layutudiosa, layudikaluya lu dihuli ne, mbata Latuyalaka. 

Jeremiya 28 

Hananiya Ambuta Akambu Wahatayi wa Kashi 

1Lu eleku kako, lʼetatelu ka diulelu dia Zedekiya, khumʼekanga ka Juda, lʼeleku 
ka nei lu ngondo ka tanu, Hananiya, onʼa umvutshi Azura, usi Ngibiyona, 
akamvutela dimi Jeremiya lu luudu la Latuyalaka la ntundu ka elombedi lʼantu 
tshe ati: 

2Latuyalaka Kanga lulimbilimbi, Unyashungu wa Isariyele, kata ati: Dimi 
lambowela lokoho la khumʼekanga ka Babilona! 

3Dimi layukaluya diango diʼulimu tshe dia luudu la Latuyalaka diakose 
Nebukadineza, khumʼekanga ka Babilona, uma lu lihuli ne, diakandatole utsha la 
Babilona la ntundu ka deku pendi diatakuki. 

4Dimi layukaluya ndu Jekoniya, onʼa Jehoyakima, khumʼekanga ka Juda, kame la 
asi Juda wakatolama lu fumbi, ne dia dimi lutsha mbokola lokoho la 
khumʼekanga ka Babilona, mbata Latuyalaka. 

5Umvutshi Jeremiya akakaluya umvutshi Hananiya diui la ntundu ka elombedi 
la antu tshe wakemadi lu luudu la Latuyalaka, 

6akati ati: Ayali osoku! Latuyalaka katshi osoku. Ndi katshi uku aui wutshiye dia 
nkaluya diango diʼulimu dia luudu la Latuyalaka, lʼantu tshe wakatolama lu 
fumbi utsha la Babilona uya lu dihuli ne. 

7Keli ulungi diui ne, diayangami nkutela we lʼantu tshe nti: 

8Amvutshi waki la ntundu kami ndu la ntundu kaye lu nshi yʼedjedja, wakataka 
akambu wahatayi wa ta, wa ndjala ka kasha, ndu wʼelandu lu dikambu dia wedja 
efula la waulelu a waki. 

9Naka umvutshi ambuta akambu wahatayi wa ki, ku aui andi wambushidiyama, 
keti antu mbeya vati: Unyashungu kakutumi. 

10Umvutshi Hananiya akanya lokoho uma lu kingu ka umvutshi Jeremiya, 
akalokola. 

11Hananiya akatela antu tshe ati: Latuyalaka kata ati: Ukuku mbayumokola 
lokoho la Nebukadineza, khumʼekanga ka Babilona, uma lu kingu ya wedja la 
ntundu ka deku pendi diatakuki. Ku umvutshi Jeremiya akatshu. 

12Lamʼakokola umvutshi Hananiya lokoho laki lu kingu ka umvutshi Jeremiya, 
diui dia Latuyalaka diakayi le Jeremiya ati: 

13Utshu, ututeli Hananiya wati: Latuyalaka kata ati: Lavunyutshela koho ya 
mbulu lu dihuli dialo. 

14Dimi lambudja wedja ene tshe lokoho la lu wulu lu kingu yawo, dia vo ndjala 
lʼokongo wa Nebukadineza, khumʼekanga ka Babilona, ku vo wayulambulaka 
elambu. Dimi lambuwusha ndu nyama ya lʼukunda, mbata Latuyalaka Kanga 
lulimbilimbi, Unyashungu wa Isariyele. 

15Ku umvutshi jeremiya akatela umvutshi Hananiya ati: Hananiya, ulungi! 
Latuyalaka kunkutuma, keli we ambekamia wudja one lu aui wa kashi. 

16Diako mbata Latuyalaka ati: Uki, dimi layukunya uma la diku dia kete. We 
ayuvo lu eleku kene, ne dia we akati aui wa ntombokwelami, dimi Latuyalaka. 

17Ku umvutshi Hananiya akavu lu eleku kako lu ngondo kʼesambeli. 

Jeremiya 29 

Mukanda wa Jeremiya le Wane Weli lu Lohombo 

1Lanʼeli aui wa lu mukanda wakatumi umvutshi Jeremiya uma la Jerusalema 
utsha le atshikadi wa dihangamendi dia Isariyele diaki lu lohombo, le elombedi, 
le amvutshi, ndu le antu tshe wakatole Nebukadineza uma la Jerusalema utsha 
la Babilona lu fumbi. 

2Laso ku khumʼekanga Jekoniya, nyangu, elenga, ewandji wa Juda la wa 
Jerusalema, etshudi wʼabaya la etshudi wa mbulu, wambumoka uma la 
Jerusalema. 

3Ndi akasha Elasa, onʼa Shafana, la Ngemariya, onʼa Hilikiya, wakatumi Zedekiya, 
khumʼekanga ka Juda utsha la Babilona le Nebukadineza, khumʼekanga ka 
Babilona, mukanda. Aui wakafundami loko ane ati: 

4Dimi Latuyalaka, Kanga lulimbilimbi, Unyashungu wa Isariyele, katela wane 
tshe weli lu lohombo, wakamatole fumbi utsha la Babilona uma la Jerusalema 
nti: 

5Nyuhiki mvudu, nyudjase loko, nyune diango lʼekambo, kanyuli diango dia 
dinela diʼuma loko. 

6Nyutshuki wadi, kanyuti ana wʼapami la ana wʼamantu. Kanyutshukeli anʼanyu 
wadi, ndu kanyutshukamia anʼanyu wʼamantu dia vo mbuta ana wʼapami la ana 
wʼamantu. Kanyufulaneli lene enyu, tanyukitakitaki. 

7Nyuyangeli usumba wakamanyotole lu fumbi k nyolombelaki Latuyalaka, ne 
dia lu ki kako kayunyuyala la ki. 

8Ne dia Latuyalaka Kanga lulimbilimbi, Unyashungu wa Isariyele, kata ati: 
Tanyetawoki amvutshi anyu weli lʼatei anyu, la etshi anyu wʼawulu nyukesa, 
kuyanga nunga aui wʼamenyi anyu wʼalo; 

9ne dia vo watunyutelaka akambu wahatayi wa kashi lu lukumbu lami, keli dimi 
kumbatuma, mbata Latuyalaka. 

10Lamʼayunyukutsha deku akumi esambeli lu Babilona, dimi layunyokendela 
dia nshidiya diui diami diʼololo le nyu, dia nyukaluya lu dihuli ne, mbata 
Latuyalaka. 

11Dimi mbeyaka sangweyu dia-tumusanguyaka lu dikambu dianyu, sangweyu 
dia ki, aha diʼelanyelu, dia nyusha elungamelu la nshi yayayi. 

12Nyu nyayetaka lukumbu lami, nyayuyonombaka, ku dimi layunyukelaka. 

13Nyu nyayunyanga, ku nyayumbishula, lamʼayunyunyanga lʼutema tshe. 

14Dimi layetawo nyu mbishulami. Dimi layukadimula lohombo lanyu, 
layunyusanganya uma lu wedja tshe ndu uma ahuli tshe, lene akamanyutshanya. 
Dimi layunyu-kaluya lu dihuli diakamanyose, dia nyotola lu fumbi. 

15Nyu nyakati nyati: Latuyalaka ambututundjiya amvutshi lu Babilona. 

16Latuyalaka kata diui ne lu dikambu dia khumʼekanga kudjashi lu kiti ka diulelu 
ka Davidi, ndu lu dikambu dia antu tshe wudjashi lʼusumba one, anengenyu waki 
kuntsho la nyu lu lohombo. 

17Nyuki, dimi layatumela yombo, ndjala ka kasha la elandu. Dimi layuwaete uku 
fingu yambohonda, yahakuki untu nde, ne dia yo yaya kolo, mbata Latuyalaka 
Kanga lulimbilimbi. 

18Dimi layuwatshanya la yombo, ndjala ka kasha, la elandu, layakimo uku engo 
ka wononyi lʼatei a waulelu tshe wa la kete, dia vo ndjala engo ka mananu, engo 
ka nkashimo, engo ka mpongwela soi la engo ka dionyo lʼatei a wedja tshe 
wayumuwatshanya, 

19ne dia vo kunkitanyia aui ami, wakamatumelaka kʼolomo la pindju le ekambi 
ami amvutshi. Vo kununga, mbata Latuyalaka. 

20Okone nyu tshe weli lu lohombo, nyu waku wakamatole uma la Jerusalema 
utsha la Babilona, nyulungi diui diami, dimi Latuyalaka. 

21Latuyalaka Kanga lulimbilimbi, Unyashungu wa Isariyele, kata lu dikambu dia 
Ahaba, onʼa Kolaya, ndu lu dikambu dia Zedekiya, onʼa Maseya, watunyutelaka 
akambu wahatayi wa kashi lu lukumbu lami vati: Nyuki, dimi layakimo lu anya 
wa Nebukadineza, khumʼekanga ka Babilona, ku ndi ayadiaka lu ashu anyu. 

22Asi Juda tshe weli fumbi lu Babilona wayuwaete djimbitelu ya mvutaka vati: 
Latuyalaka akutsheli uku Zedekiya la Ahaba, wane wakatshumbi khumʼekanga 
ka Babilona lu dja. 

23Dikambu ne diayuyala le wo, ne dia vo wakatshi akambu wutshatsha lu 
Isariyele, wakunana la wadi a wanyawo, ndu ne dia wakataka aui wa kashi lu 
lukumbu lami, wakimi kumbatela. Dimi mbeyaka dikambu ne, ndu omenyi adio 
mbemi, mbata Latuyalaka. 

24Kuteli Shemaya, usi Nehelame wati: 

25Latuyalaka Kanga lulimbilimbi, Unyashungu wa Isariyele, kata ati: We akatumi 
mikanda lu lukumbu laye le antu tshe weli la Jerusalema, le Zefaniya, onʼa 
olombedi Maseya, ndu le elombedi tshe wati: 

26Latuyalaka ambukudja olombedi lu dihuli dia olombedi Jehoyada, dia amendji 
ntanemaka lu luudu la Latuyalaka, dia vo menda untu tshe leli kanga dadi, ndu 
layadja umvutshi, dia we mbudja lu luweti la mbukeleka molola. 

27Dikambu kuna diahayatahangwela Jeremiya, usi Anatota, lambuyadja 
umvutshi lʼatei anyu? 

28Ndi ako kakatutumela diui la Babilona ati: Lohombo leki edja, nyuhiki mvudu, 
nyudjase loko, nyune diango lu dikambo, kanyuli diango dia dinela diʼuma loko! 

29Olombedi Zefaniya akali mukanda one la ntundu kʼumvutshi Jeremiya. 

30Ku diui dia Latuyalaka diakayi le Jeremiya ati: 

31Kutumeli wane tshe weli lu lohombo diui wati: Latuyalaka kata lu dikambu dia 
Shemaya, usi Nehelame, ati: Ne dia Shemaya atunyutelaka akambu wahatayi aha 
dimi mbutuma, ndu ne dia ndi atunyekamiaka lu aui wa kashi, 

32mbayumusuya, ndi la tukanula tandi. Nduku untu luto la ndi layudjase lʼatei a 
wudja one, ndu ndi hena ololo wayumutshela wudja ami, ne dia ndi akataka aui 
wa ntombokwelami, dimi Latuyalaka. 

Jeremiya 30 

Daka DiʼEkaluyelu ka Wane Weli lu Lohombo 

1Diui dia Latuyalaka diakayi le Jeremiya ati: 

2Latuyalaka, Unya-shungu wa Isariyele, kata ati: Ufundi aui tshe wakamakutela 
lu mukanda. 

3Uki, nshi yayuyala, yayumukaluya antu ami wʼasi Isariyele ndu wʼasi Juda 
wakatshu lu lohombo. Dimi layakaluya lu kete yakamasha washewo. Ku vo 
wayuyikita, mbata Latuyalaka. 

4Lanʼeli aui wakati Latuyalaka lu dikambu dia Isariyele, ndu lu dikambu dia Juda. 

5Latuyalaka kata ati: Shu takuki alelu wa woma, wa woma wa mamba, aha wa 
ki. 

6Nyumbwani, nyendi naka pami mbutaka ona! Ku okoko wana wenami pami 
tshe ahe anya Lu lukindi landi uku umuntu latata lono? Dikambu kuna 
diambukaso elundji kʼuntu lʼuntu? 

7Yee, ndi lushi lone wuki li! Nduku lukina leli uku lo. Lo leli etena ka pa le Jakoba, 
Keli ndi ayushimbamela uma loko. 

8Lushi lone, dimi layokola lokoho landi uma lu kingu kaye, layata luweti laye, 
lʼasi wedja hawukete fumbi ntu, mbata Latuyalaka. 

9Keli nyu nyayundjela dimi Latuyalaka, Unyashungu anyu, la Davidi, 
khumʼekanga kanyu, kayumunyiya dia nyulela. 

10Okone tukaki woma we ukambi ami Jakoba, Tateki asulu, we Isariyele, Ne dia 
dimi layukushimbela uma lu kete yʼetali, La tukanula taye uma lu kete yewo lu 
lohombo. Jakoba ayukalula, Ayuyala la mumuya ndu la ki, Ku nduku untu 
layohenyahenya, mbata Latuyalaka. 

11Ne dia dimi leli laye dia nkushimbela, Dimi layushila wedja tshe, lene 
akamakutshanya ushiki, Keli dimi halukushila ushiki, Dimi layukuhangwela la 
sambu kʼololo. Dimi halukukimo aha nkusuya. 

12Latuyalaka kata ati: Puta kaye heyi nkono, Ehumwelu kaye keli wulu efula. 

13Nduku layukoteketela, dia momba puta kaye. We kema la ekanga wukuki 
nkokonoya. 

14Wane wakakukaka ngandji, wambukuhela, nduku lakukanela, Ne dia dimi 
lakakuhumuya puta uku utunyi. Dimi lakakusuya la ngala, ne dia efula kʼehedia 
aye, Ndu ne dia wuki wa kolo yaye. 

15Ukundi alelaye ne dia puta kaye? Sui diaye hadieyi nshila, ne dia efula kʼehedia 
aye, Ne dia wuki wa kolo yaye, mbamumukutshela akambu ane. 

16Waku tshe watukolekaka, wayolema. Atunyi aye tshe otoi lʼotoi ayotolama lu 
fumbi. Waku watukumbaka la diango, wayumbama. Waku tshe watukundaka lu 
fumbi, Dimi layakimo lu fumbi. 

17Latuyalaka kata ati: Dimi layukokonoya, layomba puta yaye, Ne dia vo 
watuketaka engo ka mbikadja vati: Siona uku, nduku latuyikanelaka. 

18Latuyalaka kata ati: Nyuki, dimi layukaluya wane wakatolama Lu fumbi uya lu 
mvudu yʼapema ya Jakoba. Dimi mbukaka adjaselu andi ketshi. Usumba 
ayuhikama lu dikuna diawo, Ndu luudu la khumʼekanga lu dihuli diakilo. 

19Esambu wa diandu wayutumbaka uma lʼatei awo, La waelu wʼongenongeno 
uma le antu wangenangena. Dimi layafudia, vo hawukitakita. Dimi layuwandula, 
vo hawukitshakitshama. 

20Anʼawo wayuyala uku nshi ya ntundu, Ului awo wa lusanganya wayushikikala 
la ntundu kami. Dimi layusuya waku tshe wayuwaengiya. 

21Uwandji awo ayuyala usikawo hita. Umbuledi awo ayutumba kʼatei awo. Dimi 
layusukanya, ku ndi ayuya le mi, Ne dia akona eya ndjasukanya le mi ndame? 
mbata Latuyalaka. 

22Nyu nyayuyala wudja ami, la dimi layuyala Unyashungu anyu. 

23Nyuki, ngimbi ka Latuyalaka! Kele kandi kambutumba, ngimbi ka wulu. To 
kayusunguto lu ete wʼantu wa kolo. 

24Kele ka wulu ka Latuyalaka hukitakita, Edja ndu ndi ambutsha, Ambushidiya 
sangweyu diʼutema andi. Nyu nyayulimbitela dikambu ne lu nshi yayayi. 

Jeremiya 31 

1Latuyalaka kata ati: Lu etena keso, Dimi layuyala Unyashungu wa khumbu tshe 
ka Isariyele, La vo wayuyala wudja ami. 

2Wudja wakahandi yombo, wakukama ketshi lʼusui wa shenga. Lamʼakayangi 
Isariyele mumuya, 

3Latuyalaka akene le ndi uma lʼetali. Dimi nkukaka ngandji, ngandji ka pundju! 
Diako mbatumokolamelaka nkuka ketshi. 

4Dimi layukuhika ntu. We ayuhikama, we umuntu lʼemuma Isariyele! We ayolota 
dengalenga diaye ntu, Ayutsho la ntono wenye a waku wateyaka mpuma. 

5We ayune ekodi wa vinyo ntu lu ekungu wa Samariya. Amunyi wayune diango, 
wayongenangena la diango dia dinela. 

6Lushi layuyala, layuhangohango alami Lu ekungu wa Efarayima vati: Nyeso, 
tutshu la Siona utsha le Latuyalaka, Unyashungu asu. 

7Latuyalaka kata ati: Nyudji waelu wʼongenongeno dikambu dia Jakoba. 
Nyuhangohango lʼongenongeno a wuki Dikambu dia one leli ote a wedja. 
Nyudianganya lukumu, nyimbi esambu wa diandu, Nyutaki nyati. Lamyalaka 
ambutshungula wudja andi, Atshikadi wa Isariyele. 

8Enda, dimi layuwaela uma lu kete ya la ngelʼa kushi, Layasanganya uma lu kuma 
ya kete. Lʼatei awo Keli kanga tshungu, kanga etshumbi, Umuntu kanga diemi, la 
one latata lono. Vo wayukalula ului a wuki lindu. 

9Vo wayuya wayaleli, ku dimi layakaluya la esambelu. Dimi layalombola 
lʼemamu wʼekedi wʼashi, Lu mbuka kʼusimbwi kahaweyi ntakana, Ne dia dimi 
leli umbutshi wa Isariyele. Efarayima keli onʼami lʼenundu. 

10Nyu wedja, nyuki diui dia Latuyalaka, Nyutudisanya lu asenga tshe weli etali, 
Nyututi nyati: One lakahandjula Isariyele, ayasanganya ntu, Ayalama uku 
atulamaka ulami ekoko andi, 

11Ne dia Latuyalaka akatshungula Jakoba. Ndi akushimbela uma lʼanya wa one 
lakuleki wulu. 

12Vo wayuya, wayuyimba esambu lʼukungu wa Siona, Wuludi too la diandu ne 
dia ololo wa Latuyalaka, Ne dia epunga, ashi wʼelua, la iso; Ne dia ana wʼekoko 
la wa ngombe. Etema awo wayuyala uku ekambo kamboloyama lʼashi. Vo 
hawuyuyala la lunyangu ntu nduku yema. 

13Ku esekaseka wʼamantu wayono wenye lʼongenongeno, Ndu elongo wʼapami 
la esumbi wayongenangena kame. Dimi layukadimula delu diawo ongenongeno, 
layasamba. Dimi layangenyangenya uma lu lunyangu lawo. 

14Dimi layulutsha etema wʼelombedi la diango diʼololo, La wudja ami 
wayulutshama lʼololo ami, mbata Latuyalaka. 

15Tukuku tambukema lu Rama, delu la utanda a wuki. Ratshele lu ndela 
anʼandi; amboseka dia mbusamba lu dikambu dia anʼandi, Ne dia vo kema. 

16Latuyalaka kata ati: Uyakimeli, tulelaki, ashu aye tawokediaki asoi. We 
ayufutama ne dia ulimu aye. Vo wayukalula ntu uma lu kete yʼutunyi. 



1329 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

17Elungamelu keko dikambu dia nshi yayayi. Anʼaye wayukalula ntu uya lu kete 
yawo, mbata Latuyalaka. 

18Dimi lakuki Efarayima akiyana okone ati: We akansuya, ku dimi lakasuyama 
Uku yana ya ngombe yahatekela lokoho. Unkaluya, ku dimi layukalula, Ne dia 
we keli Latuyalaka, Unyashungu ami. 

19Mete, lamʼakamakadimo, dimi lakaleli kolo yami. Lamʼakamalimbitela munga 
yami, Dimi lakayakomola lu ehelohelo kami. Dimi lakuki sonyi, lakalombo, Ne 
dia lakembe wutshu wa dionyo wa nshi yʼolongo a pami. 

20Undi, Efarayima kema onʼami a pami la ngandji? Ndi kema onʼami lulekimi 
nanga uka? Tena tshe diatumuhangwelaka, dimi latuwuhoka. Diako 
mbatulungulaka utema ami lu dikambu diandi. Dimi layuwukaka ketshi, mbata 
Latuyalaka. 

21We umuntu lʼemuma, Isariyele, eme tulimbitelu, Uhiki abaya wa menya antu 
mbuka, Ekamia utema aye utsha lʼosese, lu mbuka kakayatshu. Ukaluli, ukaluli, 
utsha lʼesumba aye ene. 

22Edja ndu kaandi ayuyukimo mbekeko, We usekaseka a umuntu wakanganela 
mbuka? Latuyalaka ambutunga engo kʼuyuyu la kete: Umuntu ayulamaka pami. 

23Latuyalaka Kanga lulimbilimbi, Unyashungu wa Isariyele, kata ati: Wayutaka 
aui ane ntu lu kete ya Juda ndu lʼesumba ayo, lamʼayumukaluya wane 
wakatolama lu fumbi vati: Latuyalaka akotshokole, we edjaselu kʼakambu 
wʼololo, We ukungu wʼekila! 

24Juda la esumba ayo tshe wayudjase loko kame, ekambi wa dikambo la alami 
wa dungalunga. 

25Dimi layete utema wambokomo uyuyu, layangasanya utema tshe weli la 
lunyangu. 

26Dimi lakemo, lakendi. Djo yaki dimena le mi. 

Sheki yʼUyuyu 

27Latuyalaka kata ati: Nyulungi, nshi yayuyala, yayumune wuhu wʼantu ndu 
wuhu wa nyama lu Isariyele ndu lu Juda. 

28Uku akamawaendaka dia mbakula, mbahandjula, mbalembia, mbalanya, la dia 
mbasuya, wuhu ako mbayumuwaendaka dia mpika la dia mune, mbata 
Latuyalaka. 

29Lu nshi sho, vo hawuta ntu vati: Washi wakali elua wʼepudi, Mbambuyala 
wanyu wa anʼawo okeke. 

30Keli untu ndame ayuvo ne dia kolo kandi hita. Untu tshe layole elua wʼepudi, 
wanyu andi ndame wayuyala okeke. 

31Latuyalaka kata ati: Nshi yayuyala, yayumudja la khumbu ka Isariyele ndu la 
khumbu ka Juda sheki yʼuyuyu. 

32Aha uku sheki yakamadji la washewo lu lushi lakamakimela lʼanya dia 
mbatundja uma lu kete ya Edjibitu. Vo wakalanya sheki yami ku, kuyanga dimi 
laki uku umewo, mbata Latuyalaka. 

33Keli onʼeli sheki yayumudja la khumbu ka Isariyele, lʼokongo wa nshi yako. 
Dimi lavudja elembe ami lu nyumu yawo, layefunda lu etema awo. Dimi layuyala 
Unyashungu awo, ku vo, wayuyala wudja ami, mbata Latuyalaka. 

34Vo tshe hawulakanyanya untu la unyandi, untu lʼonangu vati: Nyulimbiteli 
Latuyalaka. Vo tshe wayunimbitela ndu wa waki ndu wa tshitshe, ne dia dimi 
layadimanyia uhedia awo, handjuho kolo kawo ntu,  mbata Latuyalaka. 

35Latuyalaka, latukimoka unya dia ndjala usasi la yanyi, Lakashikike ngondo la 
toto dia vo ndjala usasi lʼutshu, Latuhashahashaka ashi a waki diʼasukhu awo 
ndjikita, Ndu lukanga lukumbu lone: Latuyalaka Kanga lulimbilimbi, kata ati: 

36Naka elembe ene wayushila la ntundu kami, Ku tukanula ta Isariyele tayushila, 
Diaha vo ndjala wudja ntu la ntundu kami pundju. 

37Naka wayeya mbedika ulungu ladiku, Naka wayeya mbishula atshina wa kete 
lʼesi, Ku dimi layukadja tukanula ta Isariyele, Ne dia akambu tshe wakawatshi, 
mbata Latuyalaka. 

38Nyuki, nshi yayuyala, yayuwuhikela Latuyalaka usumba, uma lʼetangelu ka 
Hananele pulu ndu la Suku dia Tshuku. 

39Ushinga wʼedikelu wayusimbo too pulu ndu lu dikuna dia Ngareba, ku vo ndju-
kadimo utsha lu leke la Ngoa. 

40Ukidi tshe wa edu ndu wʼetuku, la esui tshe pulu ndu lu okedi wa Kidirona, 
edja ndu la tshuku dia Suku dia Falasa utsha lʼehutwelu ka unya wayukidiama le 
Latuyalaka. Vo hawunyukwama kuyanga nanyema ntu pundju. 

Jeremiya 32 

Jeremiya Ambusumba Ekambo Keli la Anatota 

1Diui dia Latuyalaka diakayi le Jeremiya lu eleku ka dikumi ka diulelu uia 
Zedekiya, khumʼekanga ka Juda. Eleku kako kaki eleku ka dikumi lʼenanei ka 
diulelu dia Nebukadineza. 

2Lʼetena keso, ului wʼalimbi wa khumʼekanga ka Babilona wakadingi Jerusalema. 
Laso ku weli lu nama umvutshi Jeremiya lu lukanu, lu seke dia luudu la 
khumʼekanga ka Juda. 

3Zedekiya, khumʼekanga ka Juda, akudihi lu lukanu ati: Okoko wana wataye 
akambu wahatayi wati: Latuyalaka kata ati: Nyuki, dimi lutsha nkimo usumba 
one lu anya wa khumʼekanga ka Babilona, ku ndi ayuwosa? 

4La wati: Zedekiya, khumʼekanga ka Juda, huhanda le asi Kaladiya, keli 
ayukimwama lu anya wa khumʼekanga ka Babilona, ayutusawula la ndi lʼunyo 
lʼunyo, ayutenana la ndi la ashu? 

5Ndu wati: Kuyanga nyu nyayolo lʼasi Kaladiya, nyu hanyuhumo lukulu lʼolo. 
Khumʼekanga ka Babilona ayotola Zedekiya utsha la Babilona, ku ndi 
ayututshikala leko edja ndu lamʼayumenana la ndi, mbata Latuyalaka? 

6Jeremiya akati ati: Diui dia Latuyalaka diakayi le mi ati: 

7Enda, Hanamele, onʼa Shaluma, onangu sho, ayuya le ye dia ndjukutela ati: 
Usumbi ekambo kami keli la Anatota, ne dia we kululanyi la to dia nkisumba. 

8Ku Hanamele, onʼa onangu papa, akayi le mi lu seke dia lukanu uku diui dia 
Latuyalaka. Ndi akansengasenga ati: Usumbi ekambo kami keli la Anatota lu 
kete ya Bendjamina. We kululanyi la ukito ndu we kukuki nkisumba, ukisumbi. 
Ku dimi lakalimbitela nti: Diui dia Latuyalaka so. 

9Ku dimi lakasumbi ekambo kaki la Anatota uma le Hanamele onʼa onangu papa. 
Dimi lakali la ndi toshekele ta fesa dikumi la esambeli, lakawusha. 

10Dimi lakafundi lukumbu lami lu daka diasu, lakadimati ematelu. Dimi laketi 
emenyi, lakawedikela falanga yako lu kilo. 

11Lʼokongo diku, dimi lakose aka tshi wa daka diasu: ne diakamatemi ematelu 
uku elembe la ditshelu, ndu ne diaki hwe. 

12Ku dimi lakasha Baruka, onʼa Neriya, onʼa Maseya daka diʼesumbelu la ntundu 
ka Hanamele, onʼa onangu papa, ndu ka emenyi wakaki pita lu daka diako 
diʼesumbelu, ndu la ntundu kʼasi Juda tshe waki lu seke dia lukanu. 

13Dimi lakakokomiya Baruka diui la ntundu kawo nti: 

14Latuyalaka Kanga lulimbilimbi, Unyashungu wa Isariyele, kata ati: Ose akatshi 
ane wa daka: dikatshi dia daka diʼesumbelu diakamatemi ematelu, la ne dieli 
hwe. Uwadji lu mbaka dia vo ntshikala nshi efula. 

15Latuyalaka Kanga lulimbilimbi, Unyashungu wa Isariyele, kata ati: 
Wayusumba mvudu, dikambo, la dikambo dia vinyo lu kete nye ntu. 

16Lamʼakamashili mbisha Baruka, onʼa Neriya, daka diʼesumbelu, dimi 
lakalombe Latuyalaka nti: 

17Latuyalaka li, we Khumadiondjo, mete, we akatungi ulungu la kete la wulu aye 
wa namba, ndu la lunya laye lʼusimbwi! Nduku dikambu diukuleki wulu. 

18We keli Unyashungu a wuki, Kanga-Wulu-Tshe, lukanga lukumbu ati: 
Latuyalaka Kanga lulimbilimbi. We atukaka antu nunu nunu ngandji ka shikaa, 
we atosombo-yaka kolo ka washi le anʼawo lʼokongo awo. 

19We eko mamba lu ulakanyelu, ndu lu wulu lu ekambelu, ashu aye watendaka 
mbuka tshe yʼantu. We atufutaka untu lʼuntu uku mbuka yandi, uku elua wa 
etsha andi. 

20We akatshi tulimbitelu a akambu wa mamba lu kete ya Edjibitu, edja ndu elo 
lu Isariyele ndu lʼatei wʼantu tshe. We akayatungela lukumbu uki welo elo. 

21We akatundja wudja aye Isariyele uma lu kete ya Edjibitu la tulimbitelu, 
akambu wa mamba, lunya la wulu ndu lʼusimbwi, kame la woma a wuki. 

22We akawasha kete nye yakayatshibela washewo dia mbasha, kete yuludi too 
la usanga. 

23Vo wakoto loko, wakayikiti. Keli vo kunkitanyia diui diaye, kuyanga 
nkendakenda lu elembe aye. Vo kuntsha nduku dikambu diakayawadjangela dia 
vo ntsha, diako mbakayatumela elanyelu kene tshe. 

24Nyendi ngeli; yo yambutshimama dia nembia usumba. Usumba 
wayukimwama lu anya wʼasi Kaladiya walosha. Vo wayolembiama la yombo, 
ndjala ka kasha, ndu la elandu. Aui wakayati wambutshama, weme ukʼena. 

25Latuyalaka li, we Khumadiondjo, we kakamvutela wati: Usumbi ekambo la 
falanga, eti emenyi. Ku usumba wambukimwama lu anya wʼasi Kaladiya! 

26Diui dia Latuyalaka diakayi le Jeremiya ati: 

27Enda, dimi leli Latuyalaka, Unyashungu wa antu tshe. Dikambu dimotshi 
ndekami wulu uka? 

28Diako mbata Latuyalaka ati: Enda, dimi lutsha nkimo usumba one lu anya wʼasi 
Kaladiya, ndu lʼanya wa Nebukadineza, khumʼekanga ka Babilona, ku ndi 
ayuwosa. 

29Asi Kaladiya ane walosha usumba one, wayuyudja dja loko, wayutshumba 
kame la mvudu yakawatshumbelaka Bala elambu wa malashi ladiku diayo, 
yakawalambulaka ditemolatemola dikina elambu wa lutela dia mbutshami 
dikeli. 

30Asi Isariyele la asi Juda wakatshaka paka akambu waki kolo lu ashu ami umaka 
nshi yawo yʼakenda. Asi Isariyele watutshaka dikishi lu anya awo paka dia 
mbutshami dikeli, mbata Latuyalaka. 

31Usumba one watotomboshaka kele kami la ududu ami umaka lushi 
lakawahikama edja ndu elo, dia dimi mbunya uma la ntundu kami, 

32ne dia kolo tshe yakatshaka asi Isariyele la asi Juda aki dia mbutshami dikeli, 
vo la khumi ya dikanga yawo, ewandji awo, elombedi awo, la amvutshi awo asi 
Juda la asi Jerusalema. 

33Vo wakambuki okongo, kombelela le mi. Kuyanga dimi laka-waetshaka umaka 
pindju, vo kununga wetshelu ami. 

34Vo wakakitsha dikishi diawo lu luudu latuwetaka lukumbu lami dia lulanya. 

35Vo wakatshela Bala alunga lʼukidi wa onʼa Hinome dia ntshumbela Moleka 
anʼawo wʼapami la anʼawo wʼamantu lu dja, dikambu diakimi kumbatela ndu 
diaki kundjala lu tukanyi tami, dia vo ntsha dikambu dia wononyi wuhu oso, dia 
munganyia Juda. 

36Kakiane Latuyalaka, Unyashungu wa Isariyele, kata okone lu dikambu 
diʼusumba one watanyu nyati: Vo wayukimwama lu anya wa khumʼekanga ka 
Babilona, wayolembiama la yombo, la ndjala ka kasha ndu la elandu, ati: 

37Nyuki, dimi layasanganya uma lu wedja tshe, lene akamawatshanya, lu yenyi 
yami, lu kele kami ndu lʼududu ami wa mamba. Dimi layakaluya uya lu dihuli ne, 
layadjasha loko la lutui tshitshi. 

38Vo wayuyala wudja ami, la dimi layuyala Unyashungu awo. 

39Dimi layu-washa utema wame, la mbuka kame, dia vo mbukakami woma 
pundju, dia vo mpumo lukulu lʼololo, vo la anʼawo wayuto lʼokongo awo. 

40Dimi layudja la wo sheki ya pundju, yaha dimi nkadimo uma le wo, dia 
mbatshela ololo. Dimi layudja woma ami lu etema awo diaha vo mumo uma le 
mi. 

41Dimi layongenangena dia mbatshela ololo, layuwaune lu kete nye shikaa 
lʼutema ami tshe ndu la lumu lami tshe. 

42Latuyalaka kata ati: Uku akamela elanyelu kene ka wuki le wudja one, osoku 
mbayumuwaela ololo tshe wamumalaka. 

43Wayusumba dikambo lu kete nye yatanyu nyati: Yo yeli elanyelu ketu, yaha la 
antu kuyanga nyama. Yo yambukimwama lu anya wʼasi Kaladiya. 

44Antu wayusumbaka dikambo la falanga, wayufundaka dakanelu, 
wayudimataka ematelu, wayetaka emenyi lu kete ya Bendjamina, lu ahuli wa 
lʼutshimba wa Jerusalema, lu esumba wa la Juda, lu esumba wa lu leke lʼakuna, 
lu esumba wa la Shefela, ndu lʼesumba wa la Nengebe, ne dia dimi layakaluya 
ekundji awo, mbata Latuyalaka. 

Jeremiya 33 

Jerusalema Ayuluwana Ntu 

1Diui dia Latuyalaka diakayi le Jeremiya etena ka hendi, lamʼaka-wulamaka lu 
seke dia luudu la lukanu, ati: 

2Latuyalaka lakatungi kete, lakayilongosola ndu lakayikikitsha, lukanga 
lukumbu leli Latuyalaka, kata ati: 

3Umbeti, ku dimi layuketawo, layukenya akambu a waki ndu wushami, 
wahayeyi. 

4Latuyalaka, Unyashungu wa Isariyele, kata okone lu dikambu dia mvudu ya 
lʼusumba one, ndu dia mvudu ya khumi ya dikanga ya Juda yakawanyukula dia 
ndjashimbela uma le waku waki lu ngeli ndu uma lu yombo, ati: 

5Asi Kaladiya wayayi dia ndjolo ta la dia ndudia mvudu ku la edu wʼantu 
wakamadiaki lu kele kami ndu lʼududu ami. Dimi lambushe elundji kami uma 
lʼusumba one, ne dia kolo tshe kambuwatsha. 

6Ulungi, dimi layakonoya, layakalanganya, layuwasha wulu lu alimba, layatshela 
la ki la memakana. 

7Dimi layukaluya asi Juda ndu asi Isariyele wakatolama lu fumbi. Dimi 
layashikike uku akiwo nshi ya ntundu. 

8Dimi layuwaedia uma lʼehedia awo tshe, wakawampedia. Dimi layadimanyia 
kolo yawo tshe yakawantshela, yakawantombokwela. 

9Usumba one wayuyala lukumbu lʼongenongeno la diandu la lutumbu le mi lʼatei 
a wedja tshe wa la kete wayukaka lukumu lʼololo tshe wayumatshela. Vo 
wayukashimo, wayusaka lukumba dia ololo tshe la dia ongonyi wayumatshela. 

10Latuyalaka kata okone ati: Lu dihuli ne diakanyataka nyati: Dio 
diambulanyema, diaha lʼuntu kuyanga nyama; lu esumba wa Juda ndu lu 
tushinga ta Jerusalema aya atongo atu, nduku untu, one ludjashi kuyanga 
nyama; 

11leko hukema aui wa tola la aui wʼongenongeno ntu, aui wʼutshuki la aui 
wʼutshukami, aui a wane wimba esambu, lamʼatuwelaka elambu wʼeukelu ka 
lusaka uya lu luudu la Latuyalaka, vati: Nyuki Latuyalaka Kanga lulimbilimbi 
lusaka, Ne dia ndi eko ololo, Ne dia ngandji kandi ka shikaa ntshikalaka pundju! 
Dimi layukaluya ongonyi wa kete uku akiwo ntundu, mbata Latuyalaka. 

12Latuyalaka Kanga lulimbilimbi kata ati: Alami wayudjase ndu wayetamia 
dungalunga diawo ntu lu kete nye yakalana, yaha la antu kuyanga nyama, ndu 
lʼesumba ayo tshe; 

13lu esumba wa lu leke lʼakuna, lʼesumba wa la Shefela, lʼesumba wa la Nengebe, 
lu kete ya Bendjamina, lu ahuli tshe wa lʼutshimba wa Jerusalema, ndu lʼesumba 
wa Juda, ekoko wayetaka lʼesi a lunya la one latuwalaka, mbata Latuyalaka. 

14Nyulungi, nshi yayuyala, yayumushidiya aui wʼololo wakamati dikambu dia 
khumbu ka Isariyele, ndu dia khumbu ka Juda, mbata Latuyalaka. 

15Lu nshi sho, dimi layomongia Davidi dimonga diʼololo. Ndi ayusambulaka 
akambu ololo ndu usimbwi lu kete. 

16Lu nshi sho, Juda ayushimbamela, la Jerusalema ayuyala la lutui tshitshi. 
Wayumbeta vati: Latuyalaka eko ololo asu. 

17Latuyalaka kata ati: Davidi hahumbaki ukito pundju dia mbidjase lu kiti ka 
diulelu ka khumbu ka Isariyele. 

18Elombedi wʼasi Lewi hawuhumbaki ekito pundju la ntundu kami, wa 
nambulaka elambu wa lutshumba, wa ntshumbaka elambu wa shima, la wa 
nambulaka elambu nshi tshe. 

19Diui dia Latuyalaka diakayi le Jeremiya ati: 

20Naka nyu mbeyaka nanya sheki yakamadji dimi la yanyi, ndu yakamadji dimi 
la utshu, diaha yanyi la utshu ndjala ntu lu tena diawo, 

21keti nyu nyayeya nanya ndu sheki yakamadji la ukambi ami Davidi, diaha ndi 
ndjala lʼona pami dia mbidjase lu kiti kandi ka diulelu, ndu sheki yakamadji lʼasi 
Lewi, elombedi watutshaka ulimu ami. 

22Uku ahaweyi mbala ului wa diango dieli lʼulungu, kana mbedika efula ka 
lokongo la lu ashi a waki, wuhu ako mbayumufudia tukanula ta ukambi ami 
Davidi, la asi Lewi watukambaka ulimu ami. 

23Diui dia Latuyalaka diakayi le Jeremiya ati: 

24We hadji tukanyi lu aui watutaka antu ane vati: Latuyalaka akatuni khumbu 
hyendi nye yakandasonola? Diako mbatuwonyolaka wudja ami, diaha vo 
mbaena ntu uku wudja. 

25Naka dimi kumbidja sheki dimi la yanyi ndu dimi lʼutshu, naka dimi 
kumbidjela ulungu la kete elembe, 

26keti dimi layukadja tukanula ta Jakoba, la tʼukambi ami Davidi, diaha dimi 
mbosa tukanula tandi dia vo ndjala embuledi wa tukanula tʼAbarahama, Isaka, 
la Jakoba. Dimi layuwakaluya ekundji awo, layauka ketshi, mbata Latuyalaka. 

Jeremiya 34 

Jeremiya Ambewula Zedekiya 

1Diui dia Latuyalaka diakayi le Jeremiya lamʼakalokaka Nebuka-dineza, 
khumʼekanga ka Babilona, kame lʼalimbi andi tshe, la waulelu tshe wa lu kete 
waki lʼokongo andi, ndu antu tshe ta la Jerusalema ndu wa lʼesumba tshe waki 
lʼokongo ayo ati: 

2Tshoka, tuteli Zedekiya, khumʼekanga ka Juda, wati: Latuyalaka, Unyashungu 
wa Isariyele, kata ati: Enda, dimi lutsha nkimo usumba one lu anya wa 
khumʼekanga ka Babilona. Ndi ayutshumba la dja. 

3We huhanda uma lʼanya andi. Wayukunda, wayukukimo lu anya andi. We 
ayenana la khumʼekanga ka Babilona lʼashu aye. Ndi ayoteketa la ye lu unyo 
lʼunyo. We ayutsho utsha la Babilona. 

4Ulungi diui dia Latuyalaka, we Zedekiya, khumʼekanga ka Juda. Latuyalaka 
ambuta lu dikambu diaye ati: We hudiakema la yombo. 

5We ayuvo la ki. Uku akawatshumbaka malashi lu dikambu dia washo, khumi ya 
dikanga yʼedjedja yaki la ntundu kaye, mbayuwutshumba lu dikambu diaye. Vo 
wayukulela vati: Yee, Khumadiondjo li! Dimi lambuta diui, mbata Latuyalaka. 

6Ku umvutshi Jeremiya akatela Zedekiya, khumʼekanga ka Juda, aui aso tshe la 
Jerusalema. 

7Laso ku ului wʼalimbi wa khumʼekanga ka Babilona waki lu ndo la Jerusalema 
la esumba tshe wa Juda wakatshikala. Wakalo la Lakishi, la Azeka, ne dia esumba 
eso etu mbakatshikala lʼatei wʼesumba wa Juda wakadingami kumbu. 

Elanyelu ka Mbetawo lu Dikambu diʼAsi Heberu Waki Fumbi 

8Diui dia Latuyalaka diakayi le Jeremiya lʼokongo a lamʼakashili khumʼekanga 
Zedekiya mbidja lʼantu tshe waki la Jerusalema sheki ya ntshungula fumbi, 

9dia untu tshe ntshungula fumbi kandi ka pami ndu ka umuntu kaki usi Heberu, 
diaha untu ndjala la usi Juda, onangu, fumbi. 

10Ewandji tshe la antu tshe waketawo, wakoto lu sheki yako dia untu tshe 
ntshungula fumbi kandi ka pami ndu ka umuntu, diaha vo mbaete fumbi ntu. Vo 
waketawo, wakakimo. 

11Keli lʼokongo diku, vo wakakadimula tukanyi, wakakaluya fumbi yʼapami ndu 
yʼamantu yakawatshungula, wakawaete fumbi yʼapami ndu fumbi yʼamantu ntu. 

12Okone diui dia Latuyalaka diakayi le Jeremiya ati: 

13Dimi Latuyalaka, Unyashungu wa Isariyele, kata nti: Dimi laka dji la washenyu 
sheki lu lushi lakamatundja uma lu kete ya Edjibitu, uma lu luudu la lohombo, 
nti: 

14Lu ekumelu ka deku samalu, nyu tshe untu lʼuntu kakimo onangu, usi Heberu, 
lakayasundja le ndi, ndu lakukambelaka ulimu deku samalu. Dieli la untu ako dia 
mbukimo uma lʼulimu andi. Keli washenyu kununga aui ami kuyanga mpuke 
atui. 

15Ku elo, nyu nyambulemba etema, nyambutsha dikambu diʼusimbwi lu ashu 
ami, dia untu lʼuntu ntshungula unyandi. Nyu nyakadji sheki nye la ntundu kami, 
lu luudu latuwetaka lukumbu lami. 

16Keli nyu nyambukalula ekongokongo, nyambusuwula lukumbu lami. Nyu tshe 
untu lʼuntu ambukaluya fumbi kandi ka pami ndu ka umuntu yakanyatshungula 
uku lulangu lawo. Nyu nyambuwaete ntu fumbi yanyu yʼapami, ndu yʼamantu. 

17Okone mbata Latuyalaka ati: Nyu kumbukelami, dia nyu tshe ntshungula untu 
lʼuntu onangu, la untu lʼuntu unyandi. Nyendi, dimi lutsha nyusha ndjadjasela ka 
nyu ndjakema la tombo, elandu, la ndjala ka kasha. Dimi layunyete engo ka 
wononyi le waulelu tshe wa la kete. 

18Dimi layukimo antu wakadiaki sheki yami, waki kunama aui wa sheki 
yakawadji la ntundu kami, lamʼakawati yana ya ngombe betshi pendi ndu 
imʼakawetaka lʼatei a funda yayo. 

19Dimi layukimo ewandji wa Juda la ewandji wa Jerusalema, elenga, elombedi, 
la antu tshe wa lu kete, waketi lʼatei a funda ya yana yako ya ngombe. 

20Dimi layakimo lʼanya wʼatunyi awo, lu anya a waku watuyangaka mbadiaka. 
Ku edu awo wayuyala mbu ya nde ya fudu ya lʼulungu la ya nyama ya la kete. 

21Dimi layukimo Zedekiya, khumʼekanga ka Juda, la ewandji andi lu anya 
wʼatunyi awo, lu anya a waku watuyangaka mbadiaka, lu anya wʼalimbi wa 
khumʼekanga ka Babilona, waku wakangana etali uma le nyu. 

22Nyuki, dimi layuta diui, ku vo wayukalula lʼusumba one. Vo wayolembia, 
wayutshumba la dja. Dimi layete esumba wa Juda atongo, aha lʼantu, mbata 
Latuyalaka. 

Jeremiya 35 

Kolamelu yʼAsi Rekabe 

1Diui dia Latuyalaka diakayi le Jeremiya lu nshi ya Jehoyakima, onʼa Josiya, 
khumʼekanga ka Juda, ati: 

2Utshu utsha le khumbu kʼasi Rekabe, utusawuli la wo. Utunyi la vo uya lu luudu 
ta Latuyalaka, lu luudu lomotshi la lʼetei, uyuwasha wanu wa vo no. 

3Ku dimi lakatosa Jazaniya, onʼa Jeremiya, onʼa Habaziniya, kame la anangu, 
anʼandi tshe la khumbu tshe kʼasi Rekabe. 

4Dimi lakayi la wo uya lu luudu la Latuyalaka, lu luudu la lʼetei lʼana wa Hanana, 
onʼa Ingidaliya, umvutshi a Unyashungu, lasuki la luudu lʼewandji leli la diku dia 
luudu la Maseya, onʼa Shaluma, ulami wa suku. 

5Dimi lakakitsha alonga wʼafuku wuludi too la wanu, ndu akoho la ntundu kʼasi 
khumbu ka Rekabe; lakawatela nti: Nyono wanu! 

6Keli vo wakati vati: Shu hatono wanu, ne dia Jonadaba, onʼa tshesu Rekabe, 
akatudjangela ati: Tanyonokaki wanu, nyu kana anʼanyu wʼapami pundju. 

7Tanyuhikaki mvudu, tanyukaki nduku wuhu. Tanyuneki ekodi wa vinyo 
kuyanga ndjala akanga awo. Kanyudjaseki lu mvudu yʼapema nshi ya lumu 
yanyu tshe, mbayunyulumba lu kete yu-djashinyu angendangenda. 

8Ku shu takakitanyia aui tshe wa Jonadaba, onʼa tshesu Rekabe, 
wakandatundjangela diaha no wanu, ndu shu ndu wadiesu, anʼasu wʼapami kana 
anʼasu wʼamantu, lu nshi ya lumu yasu tshe. 

9Shu hatutuhikaka mvudu ya shu mbidjase. Shu kema la dikambo dia vinyo, 
dikambo dia mbu ya nde, kuyanga wuhu. 

10Shu tatudjaseka lu mvudu yʼapema, tatukitanyiaka ndu tatutshaka akambu 
tshe wakatatudjedi shesu Jonadaba. 

11Lamʼakayayakaka Nebukadineza, khumʼekanga ka Babilona, dia ndjalosha 
kete nye, shu takatanela shati: Nyeso, tutshu la Jerusalema, ne dia woma wʼului 
wʼalimbi wʼasi Kaladiya, ndu ne dia woma wʼului wʼalimbi wʼasi Suriya. Diako 
mbudjashisu la Jerusalema. 

12Diui dia Latuyalaka diakayi le Jeremiya ati: 

13Utshu, utumbuli asi Juda la asi Jerusalema wati: Nyu hanyulungula wetshelu 
wa nkitanyia aui ami? mbambula Latuyalaka Kanga lulimbilimbi, Unyashungu 
wa Isariyele. 

14Ana wa Rekabe watulamaka aui wakawadjangela Jonadaba, onʼa Rekabe ati: 
Tanyonokaki wanu. Vo hawutonoka wanu edja ndu elo, ne dia vo 
watukitanyiaka olembe wa shewo. Dimi lakateketaka la nyu nshi tshe umaka 
pindju, keli nyu kumbukelami. 

15Ndu dimi lakanyutumelaka ekambi ami amvutshi umaka pindju, dia nyutela 
vati: Nyukaluli kakiane untu lʼuntu uma lu mbuka kandi ka kolo, nyolongosole 
akambu anyu, tanyuyelaki ditemolatemola dia ditemola, ku nyu nyayudjase lu 
kete yakamanyusha, nyu la washenyu. Keli nyu kumpuke atui, kumbukelami. 

16Ana wa Jonadaba, onʼa Rekabe, watulamaka olembe wakawadjela shewo, keli 
wudja one hawumbukela! 

17Diako mbatami, dimi Latuyalaka Kanga lulimbilimbi, Unyashungu wa 
Isariyele, nti: Nyendi, dimi lutsha mbela elanyelu lu Juda ndu le antu tshe 
wudjashi la Jerusalema. Dimi layela elanyelu kakamataka lu dikambu diawo, ne 
dia dimi lakateketa la wo, keli vo kununga. Dimi lakawaeti, keli vo kumbetawo. 

18Jeremiya akatela khumbu kʼasi Rekabe ati: Latuyalaka Kanga lulimbilimbi, 
Unyashungu wa Isariyele, kata ati: Nyu nyakakitanyia aui wa shenyu Jonadaba, 
nyakalamaka elembe andi tshe, nyakatshaka akambu tshe 
wakandanyudjangela. 

19Diako mbahahumbaki Jonadaba kanula pundju ya memalaka la ntundu kami, 
mbata Latuyalaka Kanga lulimbilimbi, Unyashungu wa Isariyele. 

Jeremiya 36 

Etshumbelu ka Buku Dia Wombo 

1Lʼeleku ka nei ka diulelu dia Jehoyakima, onʼa Josiya, khumʼekanga ka Juda, diui 
dia Latuyalaka ne diakayi le Jeremiya ati: 

2Ose wombo wa buku, ufundi aui tshe wakamakutelaka lu dikambu dia Isariyele, 
dia Juda, ndu dia wedja tshe uma lu lushi lakamateketa la ye, lu nshi ya diulelu 
dia Josiya edja ndu elo. 

3Ku lamʼayuka khumbu ka Juda lukumu la elanyelu tshe kamumusanguya 
mbatshela, undu, vo wayuka-dimo untu lʼuntu uma lu mbuka kandi ka kolo, ku 
dimi layadimanyia ehedia awo la kolo kawo. 

4Ku Jeremiya aketi Baruka, onʼa Neriya. Baruka akatafundaka aui wakawukaka 
Jeremiya lu buku, aui tshe wakatela Latuyalaka Jeremiya. 

5Jeremiya akatela Baruka ati: Dimi one ukelekami; haleyi ntsho utsha la luudu la 
Latuyalaka. 

6Kutshu weme, kutaleli wudja aui tshe wa Latuyalaka, wakamakutela, wakiye lu 
nfunda lu luudu la Latuyalaka lushi lʼekilelu ka ma. Kutuwateli ndu asi Juda tshe 
wayuya uma lu esumba awo. 

7Undu, vo wayuyakitshakitsha lʼosengosengo la ntundu ka Latuyalaka. Undu, vo 
tshe untu lʼuntu ayukalula uma lu mbuka kandi ka kolo, uma lʼaui wakati 
Latuyalaka. Kele kandi la ududu andi wambufulanela le wudja one. 

8Baruka, onʼa Neriya, akatshi akambu tshe wakawutela umvutshi Jeremiya. Ndi 
akatala aui wa Latuyalaka lu buku lu luudu la Latuyalaka. 

9Lʼeleku ka tanu ka diulelu dia Jehoyakima, onʼa Josiya, khumʼekanga ka Juda, lu 
ngondo ka divwa, asi Jerusalema tshe la antu tshe wakayi uma lʼesumba wa Juda 
uya la Jerusalema. Vo wakadjanga lushi lʼekilelu ka ma la ntundu ka Latuyalaka. 

10Baruka akalela antu tshe aui wʼuma le Jeremiya lu buku u luudu la Latuyalaka, 
lu luudu la lʼetei la Ngemariya, onʼa ufundji Shafana, lu seke dia lukumbu dia 
ladiku, lu eotwelo ka Suku diʼUyuyu dia luudu la Latuyalaka. 

11Lamʼakuki Mikaya, onʼa Ngemariya, onʼa Shafana, aui tshe wa Latuyalaka waki 
lu buku, 

12ndi akahulo utsha lu luudu la khumʼekanga, lu luudu la lʼetei lʼufundji. Ndi 
akatani ewandji ene tshe wudjashi: ufundji Elishama, Delaya, onʼa Shemaya, 
Elenatana, onʼa Akebore, Ngemariya, onʼa Shafana, Zedekiya, onʼa Hananiya, la 
ewandji ekina tshe. 

13Mikaya akatuwatela aui tshe wakanduki lamʼakalelaka Baruka antu lu buku. 

14Ku ewandji tshe wakatumi Jehudi, onʼa Netaniya, onʼa Shelemiya, onʼa Kushi, 
le Baruka dia ntuwutela ati: Ose buku diakiye lu mbalela wudja, uyi. Okone 
Baruka, onʼa Neriya, akakimela buku lu lunya, akatshu le wo. 

15Vo wakawutela vati: Udjase, utalelidio. Ku Baruka akawalela. 

16Lamʼakawuki aui aso tshe, vo wakandama la woma, wakatela Baruka vati: Shu 
tayututela khumʼekanga aui aso tshe. 

17Vo wakambula Baruka vati: Ututeli okone akiye lu nfunda aui ane tshe 
lamʼakindi lu nkutela. 

18Baruka akakaluya diui ati: Ndi akamvutela aui ane tshe lʼunyo, ku dimi 
lakafundi lu buku ne lʼashi a mukanda. 

19Ku ewandji wakatela Baruka vati: Tshoka, tuyashe, ndu we ndu Jeremiya. Untu 
teyaki lene enyu. 

20Lʼokongo diku, vo wakatshu le khumʼekanga lu seke, keli vo wakatatshiki buku 
lu luudu la lʼetei lʼufundji Elishama. Vo wakatusanyia khumʼekanga aui tshe. 

21Khumʼekanga akatumi Jehudi dia ntosa buku. Ku ndi akatudiosa uma lu luudu 
la lʼetei lʼufundji Elishama. Ndi akayudialela khumʼekanga la ewandji tshe waki 
la le khumʼekanga. 

22Laso ku khumʼekanga udjashi lu luudu landi lu nshi ya tshitshi, lu ngondo ka 
divwa. Dja yakahetaka la ntundu kandi. 

23Lamʼakali Jehudi akatshi anei kana asatu, khumʼekanga akati buku la lukuwa 
landi, akadikadja lu dja yakandukaka, ku dio diakalungula tshe. 

24Khumʼekanga kumbate asulu, kana mbatshatsha ahondo andi, ndi kuyanga 
ekambi andi wakuki aui aso tshe. 

25Elenatana, Delaya, la Ngemariya, wakasengasenga khumʼekanga vati: 
Tutshumbaki buku, keli ndi kumbaukela. 

26Khumʼekanga akatela Jeramele, onʼa khumʼekanga, Seraya, onʼa Aziriyele, la 
Shelemiya, onʼa Abidele, ati: Nyutundi ufundji Baruka la umvutshi Jeremiya, keli 
Latuya-laka akawashe. 

27Lamʼakatshumbi khumʼekanga buku diaki la aui wakafundi Baruka, 
wakawutela Jeremiya, diui dia Latuyalaka diakayi le Jeremiya ati: 

28Ose buku dikina ufundi aui tshe waki lu buku diakatshumbi Jehoyakima, 
khumʼekanga ka Juda. 

29Kuti diui ne lu dikambu dia khumʼekanga ka Juda wati: Latuyalaka kata ati: We 
akatshumbi buku ne, ata wati: Okoko wana wufundami aui aso loko ati: 
Khumʼekanga ka Babilona ayuyulanya kete nye, ayushila ndu antu ndu nyama 
ushiki? 

30Diako mbata Latuyalaka lu dikambu dia Jehoyakima, khumʼekanga ka Juda, ati: 
Nduku onʼandi ayudjase lu kiti ka diulelu ka Davidi. Udu andi ayukalema lu 
lahaladi la yanyi ndu lu tshitshi kʼutshu. 

31Dimi layusuya, ndi la anʼandi la ekambi andi, ne dia uhedia awo. Dimi 
layuwaela, vo asi Jerusalema la asi Juda, elanyelu tshe kakamataka dikambu 
diawo, ae dia vo kunanga mbukelami. 

32Ku Jeremiya akose buku dikina, akasha ufundji Baruka, onʼa Neriya. Ku ndi 
akatafundaka aui tshe wakawutela Jeremiya, waki lu buku diakatshumbi 
Jehoyakima, khumʼekanga ka Juda. Wakahe ndu aui akina efula wa wuhu ako. 

Jeremiya 37 

Wambunda Jeremiya 

1Zedekiya, onʼa Josiya, akayala khumʼekanga lu dihuli dia Koniya, onʼa 
Jehoyakima, lakadji Nebukadineza, khumʼekanga ka Babilona, lu kete ya Juda. 

2Keli ndi kununga aui wa Latuyalaka, wakandateketa lʼunyo wʼumvutshi 
Jeremiya, ndi, ekambi andi, kuyanga wudja andi. 

3Khumʼekanga Zedekiya, akatumi Jehukala, onʼa Shelemiya, ndi la olombedi 
Zefaniya, onʼa Maseya, le umvutshi Jeremiya ati: Utolombele Latuyalaka, 
Unyashungu asu. 

4Laso ku Jeremiya akoto, akatumbi lʼatei wʼantu, ne dia vo watawudji lu lukanu. 

5Ului wʼalimbi wa Farayo wakayi uma lʼEdjibitu. Ku lamʼakuki asi Kaladiya 
wakadingi Jerusalema lukumu lako, vo wakamo uma la Jerusalema. 

6Diui dia Latuyalaka diakayi le umvutshi Jeremiya ati: 

7Latuyalaka, Unyashungu wa Isariyele, kata ati: Kanyututeli khumʼekanga ka 
Juda, lakanyutumi nyati: Nyuki, ului wʼalimbi wa Farayo wakayi dia 
ndjunyukimanyia wuyanga nkalula utsha lu kete yawo, lʼEdjibitu. 

8Asi Kaladiya wayukalula, wayuyolosha usumba one, wayuwosa, wayutshumba. 

9Latuyalaka kata ati: Tanyuyadimbiyaki, nyati: Asi Kaladiya wayutumwela, ne 
dia vo hawumo. 

10Kuyanga mbutunyolembia ului wʼalimbi wʼasi Kaladiya watolokaka la nyu ta, 
kuyanga mbutuwuyala la puta tshu, vo wutunela untu lʼuntu uma lu luudu landi 
la dipema, wututshumba usumba one. 

11Lamʼakamo ului wʼalimbi wʼasi Kaladiya uma la Jerusalema ne dia woma 
wʼului wʼalimbi wa Farayo, 

12Jeremiya akalangi ntumba uma la Jerusalema dia ntsho utsha lu kete ya 
Bendjamina, dia ntukundja etenyi kandi uma lʼatei a wudja. 

13Lamʼakakumi Jeremiya la suku dia Bendjamina, Iridja onʼa Shelemiya, onʼa 
Hananiya, olombodi wʼalami, aki leko. Ndi akandi umvutshi Jeremiya, ata ati: We 
ambukadimo lu wedi wʼasi Kaladiya! 

14Jeremiya akûkaluya diui ati: Kashi, dimi hakadimo lu wedi wʼasi Kaladiya. Keli 
Iridja kunanga mbukela, akawundi, akayi la ndi lʼewandji. 

15Ku ewandji wakuki Jeremiya kele, wakokomola, wakawudji lu luudu lʼufundji 
Jonatana, ne dia vo wakalukadimula luudu la lukanu. 

16Jeremiya akoto lu yindju ya pika ya udjima, akatshikala loko nshi efula. 

17Ku khumʼekanga Zedekiya akatumi untu dia ntuwosa. Khumʼekanga 
akawumbula lu luudu landi lu usheshe ati: Undi, diui dimotshi dia Latuyalaka 
dieko? Ku Jeremiya akûkaluya diui ati: Dimotshi dieko! Ndi akawutela ntu ati: 
We ayukimwama lu anya wa khumʼekanga ka Babilona. 

18Jeremiya akambula khumʼekanga Zedekiya ntu ati: Lu na akamakutshela kolo, 
we, ekambi aye, kana wudja one, kakanyambidji lu lukanu? 

19Kakiane, lendʼeli amvutshi anyu wakanyutelaka akambu wahatayi vati: 
Khumʼekanga ka Babilona huya dia ndjolo la nyu, kuyanga la kete nye? 

20Kakiane we khumemi, khumʼekanga, dimi lambukosengasenga nti: Uki ndu 
etawo osengosengo ami one mbukema le ye. Tunkaluyaki ntu lu luudu lʼufundji 
Jonatana, dimi ntukutuvo leko. 

21Khumʼekanga Zedekiya akati dia vo nama Jeremiya lu seke dia luudu la lukanu. 
Vo wakawushaka ukama wa ma la lushi la lushi uma lʼosese vʼakatshi wa ma, 
edja ndu lamʼakashili ma tshe lʼusumba. Okone Jeremiya akatshikala lu seke dia 
luudu la lukanu. 

Jeremiya 38 

Wambutundja Jeremiya Uma lu Shasa 

1Shefatiya, onʼa Matana, Ngedaliya, onʼa Pashura, Jukala, onʼa Shelemiya, la 
Pashura, onʼa Malakiya, wakuki aui wakatela Jeremiya wudja tshe ati: 

2Latuyalaka kata ati: One layutshikala lʼusumba one, ayuvo la yombo, ndjala ka 
kasha, kana la elandu. Keli one layutsho le asi Kaladiya, ayuka. Lumu landi 
layuyala engo kandi ka dimbu. Ndi ayutshikala la lumu. 

3Latuyalaka kata ati: Usumba one wayukimwama lu anya wʼului wʼalimbi wa 
khumʼekanga ka Babilona, ku vo wayuwosa. 

4Ku ewandji wakatela khumʼekanga vati: Shu tambukosengasenga shati: 
Wadiaki pami kene, ne dia ndi ambutekula ului wʼalimbi wambutshikala 
lʼusumba one ndu antu tshe, lamʼawatelandi aui wa wuhu oso. Pami kene 
hayangi ololo wa wudja one, paka elanyelu kawo. 

5Khumʼekanga Zedekiya akakaluya diui ati: Ndi uku eli lʼanya anyu, ne dia 
khumʼekanga heyi nyutshela nduku dikambu. 

6Ku vo wakose Jeremiya wakatuwudja lu difuku dia Malakiya, onʼa 
khumʼekanga, diaki lu seke dia luudu la lukanu. Vo wakahuluya Jeremiya la 
ekodi loko. Difuku diako kundjala lʼashi, paka loteke. Jeremiya akatukhundama 
lu loteke. 

7Lamʼakuki olenga Ebede-Meleke, usi Etiyopiya, laki lu luudu la khumʼekanga 
ati: Vo wambudja Jeremiya lu difuku laso ku khumʼekanga udjashi la suku dia 
Bendjamina — 

8Ebede-Meleke akatumbi uma lu luudu la khumʼekanga, akatutela khumʼekanga 
ati: 

9Khumemi khumʼekanga, antu ane wakatshi kolo lu akambu tshe wakawatshela 
umvutshi Jeremiya, lakawadji lu difuku. Ndi ayuvo la ndjala lene endi, ne dia ma 
kema ntu lʼusumba. 

10Khumʼekanga akatela Ebede-Meleke, usi Etiyopiya, ati: Ose antu akumi asatu 
lane, nyututundja umvutshi Jeremiya uma lu difuku ntundu ndi atavu. 

11Ebede-Meleke akose apami ako, ku vo wakoto lu luudu la khumʼekanga la 
tshina dia aumbelu. Ndi akatosa betshi diʼahondo la emusu, akadihuluya le 
Jeremiya lu difuku la ekodi. 

12Ebede-Meleke, usi Etiyopiya, akatela Jeremiya ati: Udji betshi diʼahondo la 
emusu ene lʼesi a kavu, ekodi watukukuhambula. Ku Jeremiya akatshi osoku. 

13Vo wakomola Jeremiya la ekodi, wakutundja uma lu difuku. Ku Jeremiya 
akatshikala lu seke dia luudu la lukanu. 

Zedekiya Ambuyanga Elakanyelu le Jeremiya 

14Khumʼekanga Zedekiya akatumi untu dia nteta umvutshi Jeremiya, dia ndja la 
ndi uya le ndi lu suku dia satu dia luudu la Latuyalaka. Khumʼekanga akatela 
Jeremiya ati: Dimi la diui dia nkumbula. Tumbisheki nduku dikambu. 

15Jeremiya akakaluya Zedekiya diui ati: Naka dimi layukutela, we hundjaka? 
Kuyanga mbakutelami diui so, we hu-mbukela. 

16Ku khumʼekanga Zedekiya akatshibela Jeremiya lu usheshe ati: Uku eli 
Latuyalaka la lumu! lakatusha lumu, dimi halukudiaka ndu halukukimo lʼanya a 
waku watuyangaka nkudiaka. 

17Jeremiya akatela Zedekiya ati: Latuyalaka Kanga lulimbilimbi, Unyashungu wa 
Isariyele, kata ati: Naka we ayutsho le ewandji wa khumʼekanga ka Babilona, we 
ayuka; ndu usumba one hawutshumbama. We ayutshikala la lumu we la wa lu 
luudu laye. 

18Keli naka we hatshu utsha le ewandji wa khumʼekanga ka Babilona, usumba 
one wayukimwama lu anya wʼasi Kaladiya. Vo wayutshumba dja, la we huhanda 
uma lʼanya awo. 

19Khumʼekanga Zedekiya akatela Jeremiya ati: Dimi mbukaka asi Juda waketi lu 
wedi wʼasi Kaladiya woma, ne dia watukutunkimo lu anya awo, ku vo 
ntengakami. 

20Keli Jeremiya akûkaluya diui ati: Vo hawukukimo. Dimi lambukosengasenga 
nti: Etawo diui dia Latuyalaka diukutedimi, mbayuyuhumo lukulu lʼolo, ndu 
mbayuyuka. 

21Keli naka we hetawo ntsho, Latuyalaka akamenya dikambu ne ati: 

22Enda, amantu tshe wambutshikala lu luudu la khumʼekanga ka Juda, 
wayotolama utsha le ewandji wa khumʼekanga ka Babilona. Amantu ako wayuta 
vati: Engenyi aye wakakukesi, wakakahamela. Keli kakiane, lamʼambukakatela 
ekulu aye lu loteke, Vo wambumo uma le ye. 

23Wayutundja wadieye tshe la anʼaye tshe utsha le asi Kaladiya, ndu we huhanda 
uma lʼanya awo. We ayundama lu anya wa khumʼekanga ka Babilona, la usumba 
one wayutshumbama dja lu dikambu diaye. 

24Zedekiya akatela Jeremiya ati: Tutelaki nduku untu aui ane, we huvo. 

25Keli naka ewandji wambuka lukumu ati: Dimi lakateketshi la ye, ku vo 
wambuya le ye vati: Ututeli aui wakayatedi khumʼekanga, tutusheki nduku diui, 
ku shu hatukudiaka, ututeli ndi aui wakakutedi khumʼekanga, 

26kakaluya diui wati: Dimi laki lu nsengasenga khumʼekanga nti: Tunkaluyaki lu 
luudu la Jonatana ntu, dimi ntukutuvo leko. 

27Ewandji tshe wakayi le Jeremiya, wakayuwumbula embula. Ndi akakaluya aui 
pupu uku akawutela khumʼekanga. Vo wakakimo nteketa la ndi, ne dia dikambu 
kumbeyama. 

28Jeremiya akatshikala lu seke dia luudu la lukanu, edja ndu lushi lakosama 
Jerusalema. 

Jeremiya 39 

Ekwelo ka Jerusalema 
(2 Khum. 24:20—25:21; 2 Ek. 36:17-21; Jer. 52:3-30) 

1Lʼeleku ka divwa ka diulelu dia Zedekiya, khumʼekanga ka Juda, lu ngondo ka 
dikumi kakayi Nebukadineza la ului andi wʼalimbi tshe dia ndjolosha 
Jerusalema, wakayuyidinga. 

2Ku lu eleku ka dikumi lʼotoi ka diulelu dia Zedekiya, lushi la divwa, lu ngondo 
ka nei, mbakawatundula wushu wa eheli ka lukumbu lʼusumba. 

3Lamʼakosama Jerusalema, ewandji tshe wa khumʼekanga ka Babilona: 
Nerengala-Sharezere, Samingare-Nebu, Saresekime, uwandji wʼelenga, 
Nerengala-Sharezere, uwandji wʼakanga wʼaloho, kame la ewandji ekina tshe wa 
khumʼekanga ka Babilona wakayi, wakayudjase lu suku. 

4Kamʼakawaenyi Zedekiya, khumʼekanga ka Juda, ndi la elimbi andi tshe, vo 
wakalawo, wakatumbi uma lʼusumba lʼutshu lu mbuka ka lʼekambo ka 
khumʼekanga, lu suku dia lʼasa peli pendi. Ku vo wakalawo utsha lʼAraba. 

5Keli ului wʼalimbi wʼasi Kaladiya wakayelana la wo, wakatunda Zedekiya lu esui 
wa la Jeriko. Lamʼakawatuwunda, vo wakotole utsha la Ribila, lu kete ya Hamata, 
le Nebukadineza, khumʼekanga ka Babilona. Ku ndi akatulumbuya. 

6Khumʼekanga ka Babilona akadiaki ana apami wa Zedekiya la ntuudu ka ndi la 
Ribila. Ndi akadiaki ndu antu a waki tshe wa Juda. 

7Ndi akuli Zedekiya ashu, akukeleka molola, wakotole utsha la Babilona. 

Lohombo lʼAsi Juda 

8Asi Kaladiya wakatshumbi luudu la khumʼekanga ndu mvudu yʼantu, 
wakanyukula peli dia lukumbu la Jerusalema. 

9Nebuzaradana, olombodi wʼalamy akatole atshikadi wa lʼusumba utsha la 
Babilona: atshikadi wakaseko lu wedi andi, ndu atshikadi waki konseko lu wedi 
andi. 

10Nebuzaradana, olombodi wʼalami, akatshiki asi wula wa wedja waki kundjala 
la diango lu kete ya Juda. Ndi akawasha dikambo ndu dikambo diʼelua. 

Nebukadineza Ambulama Jeremiya 

11Nebukadineza, khumʼekanga ka Babilona, akatela Nebuzaradana, olombodi 
wʼalami, lu dikambu dia Jeremiya ati: 

12Uwose, kulamaki ololo, tutshelaki nduku dikambu dia kolo, keli kutshelaki uku 
ayundukutelaka. 

13Okone Nebuzaradana, olombodi wʼalami, Nebushazi-bana, uwandji wʼelenga, 
Nerengala-Sharezere, uwandji wʼakanga wʼaloho, la elombodi a waki tshe wa 
khumʼekanga ka Babilona wakatumi antu, 

14wakatosa Jeremiya uma lu seke dia luudu la lukanu. Vo wakayukimo le 
Ngedaliya, on a Ahikame, onʼa Shafana, dia ndi mbotola lakandi. Ku ndi 
akatudjase lʼatei a wudja. 

Ambulaka Ebede-Meleke Dia Mbushimbela 

15Diui dia Latuyalaka diakayi le Jeremiya lamʼakawulamaka lu seke dia luudu la 
lukanu ati: 

16Utshu, ututeli Ebede-Meleke, usi Etiyopiya, wati: Latuyalaka Kanga 
lulimbilimbi, Unyashungu wa Isariyele, kata ati: Enda, dimi lutsha nshidiya aui 
wakamataka dia ntshela usumba one kolo, aha ololo. Vo wayushidiyama la 
ntundu kaye lushi lako. 

17Keli dimi layukushimbela lushi lako. We hukimwama lu anya wʼantu wukaye 
woma, mbata Latuyalaka. 

18Dimi layukushimbela, we hudiakema la yombo. Lumu laye layuyala engo kaye 
ka dimbu, ne dia we akambekama, mbata Latuyalaka. 

Jeremiya 40 

Jeremiya la Atshikadi Kame la Ngedaliya 

1Diui dia Latuyalaka diakayi le Jeremiya uma lamʼakukimo Ne-buzaradana, 
olombodi wʼalimbi uma la Rama. Jeremiya akatolama ukelekami molola kame la 
fumbi tshe yʼuma la Jerusalema la yʼuma la Juda, yakawatatolaka lu lohombo 
utsha la Babilona. 

2Olombodi wʼalimbi akasukanya Jeremiya, akawutela ati: Latuyalaka, Unya 
shungu aye, akataka dia elanyelu kene lu dihuli ne. 

3Latuyalaka kambutunga dikambu ne. Ndi kambutsha uku akandati, ne dia nyu 
nyakatshela Latuyalaka kolo. Nyu kunkitanyia aui andi, diako mbambuya 
dikambu ne le nyu. 

4Enda, dimi lutsha nkukelekula molola weli lu anya aye elo. Naka we nangaka 
ntsho lami utsha la Babilona, tutshoki. Endi, kete tshe yeko la ntundu kaye, utshu 
lene alangaye ntsho. 

5Naka we nangaka ntshikala, ukaluli le Ngedaliya, onʼa Ahikame, onʼa Shafana, 
lakadji khumʼekanga ka Babilona umbuledi wʼesumba wa Juda. Kutudjase la ndi 
lʼatei a wudja. Naka aha osoku, utshu lu ahuli tshe walangaye ntsho. Ku olombodi 
wʼalimbi akawusha mbu ya nde la eshasha, akalakana la ndi. 

6Jeremiya akatshu utsha la Mizipa le Ngedaliya, onʼa Ahikame, akatudjase la ndi 
lʼatei wʼantu wakatshikala lu kete. 

7Lamʼakuki elombodi tshe wʼalimbi waki lʼesui, vo lʼasikawo, lukumu ati: 
Khumʼekanga ka Babilona akadji Ngedaliya, onʼa Ahikame, umbuledi a wudja, vo 
wakakimo apami, amantu, ana, la asi wula wa lu kete wakiwo kontola fumbi 
utsha lu Babilona lu anya andi, 

8ku vo wakayi la Mizipa le Ngedaliya. Vo ane: Ishamele, onʼa Netaniya, Johanana 
la Jonatana, ana wa Karea, Seraya, onʼa Tanihumeta, ana wa Efai, usi Netofa, la 
Jezaniya, onʼa usi Makata, vo la antu awo. 

9Ngedaliya, onʼa Ahikame, onʼa Shafana, akatshibela vo la antu awo ati: 
Tanyukaki woma dia ndjala lʼokongo wʼasi Kaladiya. Nyudjase lu kete, nyuyali 
ekambi wa khumʼekanga ka Babilona, ku nyu nyayuhumo lukulu lʼolo. 

10Nyuki, dimi layudjase la Mizipa, dia memalaka la ntundu kʼasi Kaladiya 
wayuyakaka le su. Keli nyu kanyumulaki ashi wʼelua kanyumbaki elua wʼowo, 
kanyuhinaki iso, kanyuwembaki. Nyutshu, nyu-tudjase lu esumba anyu 
wakanyakundja. 

11Lamʼakuki asi Juda tshe waki lu kete ya Moaba, laka asi Amona, lu kete va lome, 
ndu lu kete tshe lukumu vati: Khumʼekanga ka Babilona akakimo atshikadi wa 
Juda, akawadjela Ngedaliya, onʼa Ahikame, onʼa Shafana umbuledi, 

12asi Juda tshe wakakalula uma lʼahuli tshe wakawatshanyema, wakatshu lu 
kete ya Juda utsha la Mizipa le Ngedaliya. Ku vo wakatamula ashi wʼelua, ndu 
wakatumba elua wʼowo efula. 

Sheki ya Ishamele ya Ndjaka Ngedaliya 

13Johanana, onʼa Karea, la elombodi wʼalimbi waki lʼesui, wakatshu la Mizipa le 
Ngedaliya. 

14Vo wakatuwumbula vati: We mbeyaka wati: Balisi, khumʼekanga kʼasi Amona, 
akatumi Ishamele, onʼa Netaniya, dia ndjukudiaka? Keli Ngedaliya, onʼa 
Ahikame, kumbaetawo. 

15Johanana, onʼa Karea, akatela Ngedaliya lu usheshe la Mizipa ati: Lambuko-
sengasenga nti: Etawo dimi ntshu, ntudiaki Ishamele, onʼa Netaniya. Nduku untu 
layeya dikambu. Okoko wana wukukindi nkutshikia andja, la dia asi Juda tshe 
wambumota le ye mpandjo la atshikadi wa Juda nshila? 

16Keli Ngedaliya, onʼa Ahikame, akatela Johanana, onʼa Karea, ati: Tutshaki 
dikambu so. Diui diutshiye lu dikambu dia Ishamele dieko kashi. 

Jeremiya 41 

1Lu ngondo kʼesambeli, Ishamele, onʼa Netaniya, onʼa Elishama, a lu diuhu dia 
khumʼekanga, akatshu ndi la dihangamendi dia khumʼekanga la apami dikumi la 
Mizipa le Ngedaliya, onʼa Ahikame. Vo wakatole ma kame la Mizipa. 

2Ku Ishamele, onʼa Netaniya, akunela, ndi la antu dikumi waki la ndi, wakahiki 
Ngedaliya, onʼa Ahikama, onʼa Shafana, yombo, wakudiaki. Osoka mbakawadiaki 
one lakawadjela Khumʼekanga ka Babilona umbuledi wa kete. 

3Ishamele akadiaki ndu asi Juda tshe waki kame la Ngedaliya la Mizipa, ndu 
alimbi wʼasi Kaladiya waki laawo lʼetena kako. 

4La wedi a pindju wa lushi lakandadiaki Ngedaliya, ntundu antu wateyi 
dikambu, 

5antu akumi enanei wakayayakaka uma la Shekeme, Shilo, ndu uma la Samariya 
wakatanyisha ndedu, la ahondo betshi betshi, ndu wakatayakotshi puta. Vo 
wakayayakaka la elambu wa shima ndu malashi dia ndjukimo lu luudu la 
Latuyalaka. 

6Ishamele, onʼa Netaniya akatumbi uma la Mizipa dia ntalungula. Ndi 
akatatshokaka ataleli. Lamʼakandahumana la wo, ndi akawatela ati: Nyuyeti 
utsha le Ngedaliya, onʼa Ahikame. 

7Lamʼakawakumi lʼatei wʼusumba, Ishamele, onʼa Netaniya, la antu waki la ndi 
wakadiaki, wakatuwakadja lu difuku. 

8Keli antu dikumi lʼatei awo wakatela Ishamele vati: Tutudiakaki, ne dia shu 
takumbi epunga wa menge ndu wa yelela, biso la usanga lu dikambo. Okone ndi 
akahandja, kumbadiaka kame la anengewo. 

9Difuku diako diakakadjaka Ishamele edu wʼantu wakandadiakaka lasuki la udu 
wa Ngedaliya, diaki difuku diakatatshimi khumʼekanga Asa, ne dia woma wa 
Basha, khumʼekanga ka Isariyele. Ishamele, onʼa Netaniya, akadiludia too la edu 
wʼantu wakandadiaki. 

10Ishamele akandi wane tshe wakatshikala la Mizipa: ana amantu wa 
khumʼekanga, wʼantu tshe wakatshikala leko, wakakimo Nebuzaradana, 
olombodi wʼalami le Ngedaliya, onʼa Ahikame. Ishamele, onʼa Netaniya, akatole 
lu fumbi, dia nteho la wo utsha lu wedi wʼasi Amona. 

11Lamʼakuki Johanana, onʼa Karea, la elombodi wʼalimbi tshe waki la ndi lukumu 
la kolo tshe kakatshi Ishamele, onʼa Netaniya, 

12vo waketi apami tshe. Ku vo wakatshu dia ntolo la Ishamele, onʼa Netaniya. Vo 
wakatuwunda lʼumamu wʼashi a waki wa la Ngibiyona. 

13Lamʼakenyi antu tshe waki la Ishamele Johanana, onʼa Karea, la elombodi 
wʼalimbi tshe waki la ndi, vo waki la ongenongeno. 

14Okone antu tshe wakatole Ishamele fumbi utsha la Mizipa, wakakadimo, 
wakakalula, wakatshu le Johanana, onʼa Karea. 

15Keli Ishamele, onʼa Netaniya, akayahandja uma le Johanana, ndi la antu enanei. 
Ku vo wakatshu utsha le asi Amona. 

16Johanana, onʼa Karea, la elombodi andi tshe wʼalimbi waki kame la ndi, wakose 
atshikadi wa wudja, wakatshungula lu anya wa Ishamele, onʼa Netaniya, 
lakatatolaka uma la Mizipa, lʼokongo wa ndjaka Ngedaliya, onʼa Ahikame. 
Johanana akatukalula la alimbi, amantu, ana, la elenga uma la Ngibiyona. 

17Vo wakakimela mbuka, wakatemala la luudu lʼangendangenda la Kimihame, 
lasuki la Betelehema, dia vo waki la kanyi ya ntsho utsha lʼEdjibitu, 

18etali uma le asi Kaladiya. Vo wakawukaka woma, ne dia Ishamele, onʼa 
Netaniya akadiaki Ngedaliya, onʼa Ahikame, lakadji khumʼekanga ka Babilona 
umbuledi wa kete. 

Jeremiya 42 

Okendji wa Jeremiya le Johanana 

1Elombodi tshe wʼalimbi: Johanana, onʼa Karea; Azariya, onʼa Ho-shaya; lʼantu 
tshe a waki ndu wa tshitshe, wakatshu, 

2wakatosengasenga umvutshi Jeremiya vati: Etawo esengosengo asu! 
Utoteketele le Latuyalaka, Unyashungu aye, lu dikambu dia wane tshe 
wambutshikala, ne dia taki efula, ku kakiane tambutshikala djui ya tshitshe, uku 
wenaye weme. 

3Latuyalaka, Unyashungu aye, atenya mbuka kahumbasu ndjela, ndu uku 
abumbasu ntsha! 

4Umvutshi Jeremiya akawatela ati: Dimi lambuka. Kakiane, dimi lambutsho dia 
molomba Latuyalaka, Unyashungu anyu, uku elombelo kanyu. Dimi 
layuyunyulimbitshiya akambu tshe wayunyukaluya Latuyalaka, halunyushe 
nduku diui. 

5Vo wakatela Jeremiya vati: Latuyalaka ayali omenyi wa mete ndu wa kolamelu 
lu dikambu diasu, naka shu hatutsha kene kayukutuma Latuyalaka, Unyashungu 
aye, dia ndjututela. 

6Shu tayukitanyia diui dia Latuyalaka, Unyashungu asu, lakutumasu le ndi, dia 
shu ndjala la ongenongeno lamʼayutukitanyia diui diandi. 

7Lʼokongo wa nshi dikumi, diui dia Latuyalaka diakayi le Jeremiya. 

8Ku Jeremiya aketi Johanana, onʼa Karea, elombodi wʼalimbi tshe waki kame la 
ndi, la antu tshe, wa tshitshe ndu wa waki. 

9Ndi akawatela ati: Latuyalaka, Unyashungu wa Isariyele, lakanyatumi le ndi dia 
dimi tunyosengesengelandi, kata ati: 

10Naka nyu nyayutshikala lu kete nye, dimi layunyushikike loko. Dimi 
halunyudiaka. Dimi layunyune, halunyu-nula, ne dia lambuyatshumuya dia kolo 
kakamanyutshela. 

11Tanyukaki khumʼekanga ka Babilona, lukanyu woma, woma. Tanyuwukaki 
woma, ne dia dimi leko kame la nyu dia nyushimbela ndu dia nyutshungula uma 
lʼanya andi, mbata Latuyalaka. 

12Dimi layutunyukamia ketshi le ndi, ku ndi ayunyuka ote vuvu, ayunyukimo dia 
nyu ndala lu kete yanyu. 

13Naka nyayuhedia diui dia Latuyalaka, Unyashungu anyu, 

14ndu nyayuta nyati: Kema, shu hatutshikala lu kete nye, keli tayutsho utsha lu 
kete ya Edjibitu, lene ahatena ta, ahatuka dimama, ndu lene ahatuhumba ma, 
leko kayutudjase. 

15Nyuki diui dia Latuyalaka, nyu atshikadi wa Juda! Latuyalaka Kanga 
lulimbilimbi, Unyashungu wa Isariyele, kata ati: Naka nyu nyayediya dundji 
dianyu dia ntsho utsha lʼEdjibitu, dia ntudjase leko, 

16ku yombo yukanyu woma, yayutunyunda lu kete ya Edjibitu; ku ndjala ka 
kasha kukanyu woma, kayunyumamema wulu leko; ku nyayutuvo leko. 

17Antu tshe wayediya dundji diawo utsha lʼEdjibitu dia ntudjase leko, wayutuvo 
la yombo, ndjala ka kasha, ndu la elandu. Nduku untu ayutshikala kana mpanda 
elanyelu kayumatumela. 

18Latuyalaka Kanga lulimbilimbi, Unyashungu wa Isariyele, kata ati: Uku 
akatshulwama kele kami, la ududu ami le asi Jerusalema, osoku 
mbayutshulwama kele kami le nyu lamʼayunyukuma lʼEdjibitu. Ku nyu 
nyayutuyala engo ka mpongwela soi, engo ka nkashimo, engo ka mananu, engo 
ka dionyo. Nyu hanyuyena dihuli ne ntu. 

19Nyu atshikadi wa Juda, Latuyalaka oso anyutela ati: Tanyutshokaki utsha 
lʼEdjibitu! Nyeyi nyati: Dimi lambuyala omenyi lu dikambu diako elo. 

20Nyu nyakayakesi, ne dia nyu nyakantumi le Latuyalaka, Unyashungu anyu, 
nyati: Ututolombele Latuyalaka, Unyashungu asu. Kuyututeli akambu tshe 
wayuta Latuyalaka, Unyashungu asu, ku shu tayatsha. 

21Dimi lambunyutelawo elo. Keli nyu hanyukitanyia diui dia Latuyalaka, 
Unyashungu anyu, kuyanga lu diui otoi lu dikambu diakandantumi. 

22Okone nyeyi nyati: Nyayutuvo la yombo, ndjala ka kasha, ndu la elandu lu 
dihuli dialanganyu ntsho la ntudjase. 

Jeremiya 43 

Esekwelo kʼUtsha lʼEdjibitu 

1Lamʼakashili Jeremiya mvutela antu tshe aui tshe wʼuma le Latuyalaka, 
Unyashungu awo, aui tshe wakutumi Latuyalaka, Unyashungu awo, dia 
ndjuwatela, 

2ku Azariya, onʼa Hoshaya, Johanana, onʼa Karea, la apami tshe akanga wʼutaku 
wakatela Jeremiya vati: Kashi kataye. Latuyalaka, Unyashungu asu, kunkutuma 
dia ndjututela ati: Tanyutshokaki lʼEdjibitu dia ntudjase. 

3Keli Baruka, onʼa Neriya, katosonganya la ye dia we ntukimo lu anya wʼasi 
Kaladiya, dia vo ntudiaka kana ntotola utsha lu fumbi la Babilona. 

4Okone Johanana, onʼa Karea, elombodi tshe wʼalimbi, la wudja tshe kunkitanyia 
diui dia Latuyalaka dia vo mbidjase lu kete ya Juda. 

5Keli Johanana, onʼa Karea, la elombodi tshe wʼalimbi, wa-kose atshikadi tshe wa 
Juda, wakakalula uma lʼatei a wedja tshe, lene akawatshanyema dia ndjudjase lu 
kete ya Juda: 

6apami, amantu, ana, ana amantu wa khumʼekanga, la antu tshe wakatatshikedi 
Nebuzaradana, olombodi wʼalimbi, Ngedaliya, onʼa Ahikame, onʼa Shafana, ndu 
umvutshi Jeremiya, la Baruka, onʼa Neriya. 

7Vo wakatshu utsha lu kete ya Edjibitu, ne dia vo kunkitanyia diui dia 
Latuyalaka. Vo wakakumi la Tapanehese. 

8Diui dia Latuyalaka diakayi le Jeremiya la Tapanehese ati: 

9Ose ave a waki lu anya, uwasosomiya lu kete ya losoha, yadjawo atafadi yeli lu 
eotwelo ka luudu la Farayo la Tapanehese la ntundu kʼasi Juda. 

10Kuwateli wati: Latuyalaka Kanga lulimbilimbi, Unyashungu wa Isariyele, kata 
ati: Nyuki, dimi layutuma diui dia nteta ukambi ami Nebukadineza, 
khumʼekanga ka Babilona. Ndi ayuyukitsha kiti kandi ka diulelu ladiku diʼave 
ane wambumososomiya. Ndi ayala ekuhu kandi ka koi ladiku diawo. 

11Ndi ayuya, ayuyulanya kete ya Edjibitu. Waku wakasonwama lu nyoi, 
wayutsho lu nyoi; waku wakasonwama lu lohombo, lu lohombo; la waku 
wakasonwama lu yombo, wayutsho lu yombo. 

12Dimi layongonya dja lu mvudu ya ditemolatemola dia Edjibitu. Nebukadineza 
ayuditshumba, ayutsho la dikishi lu fumbi. Ndi ayuyaomba kete ya Edjibitu uku 
ula li wʼekoko kayaomba dihondo diandi. Ku ndi ayutumba la ki uma loko. 

13Ndi ayudiudia dimeta dia lu luudu la unya, lu kete ya Edjibitu. Ndi ayutshumba 
mvudu ya ditemolatemola dia lʼEdjibitu. 

Jeremiya 44 

Jeremiya Ambutela Asi Juda Weli lʼEdjibitu Akambu Wahatayi 

1Diui diakayi le Jeremiya lu dikambu diʼasi Juda tshe wakadjase lu kete ya 
Edjibitu, la Mingidole, la Tapanehese, la Memifi ndu lu kete ya Paterose ati: 

2Latuyalaka Kanga lulimbilimbi, Unyashungu wa Isariyele, kata ati: Nyu 
nyakenyi elanyelu tshe kakamatumela Jerusalema, ndu esumba tshe wa la Juda. 
Kakiane, vo weko atongo atu, waha la antu 

3ne dia kolo kakawatshi dia mbutshami dikeli lamʼakawatshokaka dia 
ntutshumbela ditemolatemola malashi la ditemola, diakiwo kumbeya, vo, nyu, 
kuyanga washenyu. 

4Keli dimi lakanyutumelaka ekambi ami amvutshi umaka pindju, dia vo 
ndjunyutela vati: Tanyutshaki dikambu dia wononyi ne diatumuhetshaka. 

5Keli vo kununga kuyanga mpuke atui. Vo kunkadimo uma lu kolo kawo, 
kunkimo ntshumbela ditemolatemola malashi. 

6Okone ududu ami la kele kami wakatshulo, wakahete lu esumba wa Juda ndu 
lu tushinga ta Jerusalema. Vo wakalanyema, wakayala atongo uku ewo elo. 

7Diako mbata Latuyalaka Kanga lulimbilimbi, Unyashungu wa Isariyele, ati: 
Okoko wana wayatshelanyu kolo kene ka wuki, dia nshila apami, amantu, ana, 
la ana wʼashashi uma lʼatei wa Juda ushiki, wuhu waheya ntshikala nduku otoi 
lʼatei anyu? 

8Dikambu kuna diambutshanyu dikeli, la dikishi diakanyatshi lʼanya anyu, la-
mʼatunyutshumbelaka ditemolatemola dia lu kete ya Edjibitu malashi lene 
akanyayi dia ndjudjase, dia nyu nshila ushiki la dia nyu ndjala engo ka mananu 
la ka wononyi lʼatei a wedja tshe wa la kete? 

9Undi, nyu nyambuhela kolo ya washenyu, kolo ya khumi ya dikanga ya Juda, 
kolo ya wadiewo, ndu kolo yanyu, la kolo ya wadienyu, yakanyatshaka lu kete 
ya Juda, ndu lu tushinga ta Jerusalema? 

10Nyu nyatayakitshakitsha edja ndu elo, nyatuki woma, nyatakendakenda lu 
elembe ami ndu lu adjangu ami wakamakitsha la ntundu kanyu ndu ka 
washenyu. 

11Okone Latuyalaka Kanga lulimbilimbi, Unyashungu wa Isariyele, kata ati: 
Nyendi, dimi lutsha mbediya elundji kami le nyu dia nyutshela kolo, dia nshila 
Juda tshe ushiki. 

12Dimi layunda atshikadi wa Juda wakediya dundji diawo utsha lu kete ya 
Edjibitu, dia ntudjase leko. Vo wayushila ushiki, wayoko lu kete ya Edjibitu, 
wayudiakema la yombo ndu la ndjala ka kasha. Vo wayuvo ndu wa waki ndu wa 
tshitshe la yombo ndu la ndjala ka kasha. Vo wayuyala engo ka mpongwela soi, 
engo ka nkashimo, engo ka mananu, la engo ka dionyo. 

13Dimi layusuya waku wudjashi lu kete ya Edjibitu uku akamasuya Jerusalema 
la yombo la ndjala ka kasha ndu la elandu. 

14Lʼatei wʼatshikadi wa Juda wakatshu utsha lu kete ya Edjibitu dia ntukutudjase 
leko, nduku otoi ayuhanda kana ntshikala dia nkalula lu kete ya Juda lene 
alangawo ntudjase, tshikima amotshi mbulawi. 

15Apami tshe wakeyaka vati: Wadiesu wakatshumbelaka ditemolatemola 
malashi, amantu tshe ului a wuki wakemadi leko. Ku antu tshe wakadjashi la 
Paterose lu kete ya Edjibitu, wakakaluya Jeremiya diui vati: 

16Lu dikambu diʼaui wakayatutedi lu lukumbu la Latuyalaka, shu hatukukitanyia 
nduku yema. 

17Keli shu tayutshaka akambu tshe uku wutshisu dia ntshumbela khumʼekanga 
ka umuntu ka lʼulungu malashi, la dia mbulambulaka elambu wa lutela, uku 
akatatshaka, shu la washesu, khumi ya dikanga yasu la ewandji asu lu esumba 
wa Juda ndu lu tushinga ta Jerusalema, ne dia lu nshi sho, shu takayalaka la mbu 
ya nde efula, takenaka olo, kumpumoka nduku lukulu lʼengeno. 

18Keli umaka lamʼakatakimo ntshumbela khumʼekanga ka umuntu ka lʼulungu 
malashi, la mbulambula elambu wa lutela, shu tatuyalaka la ehumba wa diango 
tshe, tatudiakemaka la yombo ndu la ndjala ka kasha. 

19Tena tshe dia-katatshumbelaka khumʼekanga ka umuntu ka lʼulungu malashi, 
ndu diakatulambulaka elambu wa lutela, aha lu lulangu la waumesu 
kakatukatelaka ekati dia mbolemia, ndu mbakatulambulaka elambu wa lutela 
uka? 

20Jeremiya akatela antu tshe ipami, amantu, wane tshe wakûkaluya diui ati: 

21Undi, Latuyalaka kumbuho ndu kumbidja yimba lu dikambu dia malashi 
wakanyatshumbaka lʼesumba wa Juda ndu lu tushinga ta Jerusalema, nyu la 
washenyu, khumi ya dikanga yanyu la ewandji anyu ndu antu wa lu kete? 

22Latuyalaka kumbeya ndjakimela ntu, ne dia kolo ka etsha anyu la akambu wa 
wononyi wakanyatshaka. Diako mbambuyala kete yanyu tongo tu, aha la untu, 
engo ka nkashimo ndu engo ka mananu, uku weyo elo. 

23Nyu nyakatshumbelaka ditemolatemola malashi, nyakatshela Latuyalaka 
kolo, kunkitanyia aui andi, kunamaka elembe andi, adjangu andi, la aui andi. 
Diako mbambuya elanyelu kene le nyu uku weto elo. 

24Jeremiya akatela wudja tshe ndu amantu tshe ntu ati: Nyu asi Juda tshe weli lu 
kete ya Edjibitu, nyulungi diui dia Latuyalaka! 

25Latuyalaka Kanga lulimbilimbi, Unyashungu wa Isariyele, kata ati: Ndu nyu 
ndu wadienyu nyakati uma lʼenyo anyu, nyakatshi lʼanya anyu nyati: Shu 
tayushidiya alokoloko asu wakatadji wa ntshumbela khumʼekanga ka umuntu 
ka lʼulungu malashi la wa mbulambula elambu wa lutela. Kakiane, nyushikike 
alokoloko anyu, nyashidiya. 

26Okone nyu asi Juda tshe wudjashi lu kete ya Edjibitu, nyulungi diui dia 
Latuyalaka! Latuyalaka kata ati: Nyuki, dimi lakatshibi lukumbu lami la wuki, 
diaha usi Juda nyimula lukumbu lami ntu lu kete ya Edjibitu ati: Uku eli 
Khumadiondjo Latuyalaka la lumu! 

27Nyuki, dimi latuwaendaka dia mbatshela kolo, aha ololo. Asi Juda tshe weli lu 
kete ya Edjibitu wayuvo la yombo ndu la ndjala ka kasha edja ndu wambushila 
ushiki. 

28Wane wayuhanda yombo, wayukalula uma lu kete ya Edjibitu utsha lu kete ya 
Juda djui ya tshitshe. Atshikadi tshe wa Juda wakatshu utsha lu kete ya Edjibitu 
dia ntudjase leko, wayulimbitela diui diakona diayushidiyama: diami kana 
diawo. 

29Dimi layunyenya djimbitelu nye, dia nyu mbeya nyati: Dimi layunyusuya lu 
dihuli ne, dia nyu nimbitela nyati: Aui ami wayushidiyama dikambu dianyu dia 
nyutshela kolo, mbata Latuyalaka. 

30Nyuki, dimi layukimo Farayo Hofera, khumʼekanga ka Edjibitu, lu anya 
wʼatunyi andi, lu anya a waku watuyangaka mbudiaka, uku akamakimo 
Zedekiya, khumʼekanga ka Juda, lu anya wʼutunyi andi Nebukadineza, 
khumʼekanga ka Babilona, lakuyangaka dia mbudiaka. 

Jeremiya 45 

Okendji wa Jeremiya le Baruka 

1Diui ne mbakatela umvutshi Jeremiya Baruka, onʼa Neriya, lamʼa-
kandatafundaka aui ane lu buku, wakawutelaka Jeremiya lu eleku ka nei ka 
diulelu dia Jehoyakima, onʼa Josiya, khumʼekanga ka Juda, ati: 

2Latuyalaka, Unyashungu wa Isariyele, kata lu dikambu diaye, we Baruka, ati: 

3We kakati wati: Ndi fono kambuyala le mi li! Latuyalaka ambahe lunyangu 
ladiku dia kandji kami. Dimi lambuheko la akhumu, hatani mumuya. 

4Kuwuteli wati: Latuyalaka kata ati: Kene kakamahiki, kayumuhandjula; la kene 
kakamune, kayumuhikula; kana mvuta ati: Wudja one tshe. 

5We atuyayangelaka akambu a waki? Tayangaki! Enda, dimi lutsha mbela 
elanyelu le antu tshe, keli dimi layukusha lumu laye, uku engo ka dimbu le ye lu 
ahuli tshe wayuyutatshokaka. 

Jeremiya 46 

Aui wʼAkambu Wahatayi lu Dikambu DiʼEdjibitu 

1Diui dia Latuyalaka diakayi le umvutshi Jeremiya lu dikambu dia wudja. 

2Lu dikambu dia Edjibitu. Lu dikambu diʼului wʼalimbi wa Farayo Neko, 
khumʼekanga ka Edjibitu, waki la Karakemishe, lʼumamu wa ndjali ka Eyufarate. 
Nebukadineza, khumʼekanga ka Babilona, akalembia alimbi ako lu eleku ka nei 
ka diulelu dia Joyakima, onʼa Josiya, khumʼekanga ka Juda: 

3Nyolongosole dingawu dia tshitshe ndu dia waki, Nyutshu utsha lu ta! 

4Nyu ambahemi wa falasa, Nyukeleki die lu ekongo wa falasa, nyahami! Nyemali, 
nyahe alembo anyu wa ta! Nyoketemole akonga anyu; nyolote eloto wa ta. 

5Kakona kenami? Vo wambuka woma, wambukalula ekongokongo. Ahuka awo 
wambolembiama, wambulawo aha mbewo lʼokongo. Woma wa mamba weko lu 
beke tshe, mbata Latuyalaka. 

6Kanga luwangu heya ndawo. Ndu ondoshi wa ta heya mpanda. Vo wamboselo, 
wamboko lu leke la ngelʼa kushi la ndjali ka Eyufarate. 

7Akona one atetaka esadi uku Nile, Lukanga ashi ato watusutshasutshamaka 
uku tokoko? 

8Edjibitu atetaka uku ashi wa Nile. Ashi watusutshasutshamaka uku tokoko. Vo 
watutaka vati: Dimi layumbela, layukumba kete. Dimi layulanya esumba la antu 
awo. 

9Falasa li, nyuneli! Pusupusu li, nyungito! Andoshi wa ta watshu: Apami wʼuma 
lʼEtiyopiya ndu wʼuma la Puta, watukimelaka dingawu; Ndu wane wʼuma la 
Luda, watolemaka eta, 

10Ne dia lushi loso, leli lushi la Khumadiondjo, Latuyalaka Kanga lulimbilimbi. 
Lushi loso, layuyala lushi la nsomboya, Layundosomboya atunyi andi. Yombo 
yayole antu, yayuluta, yayudjo la dikila diawo, Ne dia Khumadiondjo, Latuyalaka 

Kanga lulimbilimbi Ambulambula ulambu lu eke la ngelʼa kushi la ndjali ka 
Eyufarate. 

11We Edjibitu usekaseka wʼemuma, Utshu utsha la Ngiliyade, utose lodia. We 
atomotshaka ekanga womotshamotsha, we hokono. 

12Wedja wambuka lukumu la sonyi kaye, La kete yambulula lʼalelu aye, Ne dia 
dembi diambukhumela dembi, Ku vo ahendi wamboko dingoma. 

13Diui ne mbakatela Latuyalaka umvutshi Jeremiya lu dikambu dia etshwelu ka 
Nebukadineza, khumʼekanga ka Babilona, dia ntolembia kete ya Edjibitu: 

14Uti lukumu lu Edjibitu, utulusanya la Mingidole, Utulusanya lu Memifi ndu la 
Tapanehese! Nyemali, nyuyalongosole, Ne dia yombo yayudiaka antu lu 
etshimba anyu! 

15Ukundi akatolama ditemolatemola dianyu? Dio kunshikikala ne dia 
Latuyalaka akaditshanya. 

16Ndi ambutakanya ului a wuki wʼantu. Vo wamboko, wakamanela; 
wambutanela vati: Nyeso tukaluli le asikasu lu kete yakatuto, Etali uma le yombo 
yadiakana! 

17Vo wambuhangohango leko vati: Farayo, khumʼekanga ka Edjibitu, eko paka 
lundju lutu. Ndi aketsha etena kandi wetshetsha. 

18Uku wemi la lumu! mbata Khumʼekanga, Lukanga lukumbu lone: Latuyalaka 
Kanga lulimbilimbi ati: Nyuki, Uku eli Tabora lʼatei wʼekungu, Ndu uku eli 
Karamele lʼumamu wʼashi a waki, mbayuya motshi. 

19We onʼa umuntu ludjashi lʼEdjibitu. Olongosole diango diaye dia ntsho utsha 
lu lohombo, Ne dia Memifi ayutshumbama, ayuyala tongo diaha la antu. 

20Edjibitu eli ngombe ka wadi ka dimena diahangone. Keli unanyishi lu ndjayi 
uma la ngelʼa kushi. 

21Asi ulimu awo wa difutu weli lʼatei awo, Weko uku ana wa ngombe wununyi 
lu ekutu awo. Vo wakakadimo, wakalawo vo tshe kame, aha nshikikala, Ne dia 
lushi lawo lʼelanyelu lambukuka le wo, Etena kʼasui awo. 

22Lundju lʼEdjibitu leli uku luhelu lʼului, Ne dia atunyi awo wuyayi lʼalimbi dia 
ndjolosha, Wayakimedi tokenge uku akotshi wʼetamba. 

23Vo wayunyukula ukunda awo kuyanga vo weko pika. Vo wambuleka endjo 
efula, Efula kaheyama mbala, mbata Latuyalaka. 

24Edjibitu onʼa umuntu ayutshama sonyi. Ndi ayukimwama lu anya wʼantu uma 
lu leke la ngelʼa kushi. 

25Latuyalaka Kanga lulimbilimbi, Unyashungu wa Isariyele, kata ati: Nyendi, 
dimi lutsha nsuya Amona wa lu Tebese, Farayo, Edjibitu, kame la 

ditemolatemola diawo la khumi ya dikanga yawo, Farayo la waku tshe 
watuwekamaka. 

26Dimi layakimo lu anya a waku watuyangaka mbadiaka, lu anya wa 
Nebukadineza, khumʼekanga ka Babilona, ndu lʼanya wa ekambi andi. Ku 
lʼokongo diku, antu wayutudjase loko uku nshi ya ntundu, mbata Latuyalaka. 

27Keli we ukambi ami Jakoba, tukaki woma. We Isariyele, tateki asulu! Ne dia 
dimi layukushimbela uma lu kete yʼetali, Ndu tukanula taye uma lu kete yewo lu 
lohombo. Jakoba ayukalula, ayudjase ki la lutui tshitshi; Nduku layuwutsha 
woma. 

28Latuyalaka kata ati: We ukambi ami Jakoba, tukaki woma, Ne dia dimi leko 
laye. Dimi layushila wedja tshe lene akamakutshanya ushiki. Keli we, dimi 
halukushila ushiki. Dimi layukuhangwela la sambu kʼololo. Dimi halukutshika 
aha nkusuya. 

Jeremiya 47 

Etatelu kʼAkambu Wahatayi lu Dikambu diʼAsi Filistiya 

1Diui dia Latuyalaka diakayi le umvutshi Jeremiya lu dikambu diʼasi 
Filistiya ntundu Farayo atalembia Ngaza. 

2Latuyalaka kata okone ati: Nyendi, ashi wʼelula wuyayi uma lu leke la ngelʼa 
kushi. Vo wayuyala uku kyoko yambudja elula. Vo wayukhukhume kete ndu 
diango tshe dieli loko, Usumba ndu antu wudjashi loko. Antu wayulela, la asi 
wudja tshe wayuyandjayandja. 

3Ambutshi hawewo dia mbosa anʼawo Lamʼayuwuka kindu ya sanga ya falasa 
yandi, Luhelu la pusupusu yandi ya ta, la lundju lʼetshimbi. Ne dia anya awo 
wambokomo. 

4Lushi lutsha nkuka dia nshila asi Filistiya tshe ushiki, Dia ndjaka ukimanyidi 
tshe wutshikadi la Tura la Sidona. Latuyalaka ayudiaka asi Filistiya, Atshikadi 
wa lu disenga dia Kafetore. 

5Ngaza kambuyala shenga, Ashikelona ambulanyema. Nyu atshikadi wa lʼukidi 
awo, Edja ndu kaandi ayunyukimo ndjakota puta? 

6We yombo ya Latuyalaka, etena kakona kayuyumuya? Oto lu dihusu diaye, 
umuya, uyali ki! 

7Ukundi weyayo ntshikala ki? Latuyalaka ambuyituma dia ntolosha Ashikelona 
Ndu leke la lʼumamu wʼashi a waki. Leko kambunduyediya. 

Jeremiya 48 

Etelu kʼAkambu Wahatayi lu Dikambu dia Moaba 

1Lu dikambu dia Moaba, Latuyalaka Kanga lulimbilimbi, Unyashungu wa 
Isariyele, kata ati: Mananu le Nebo! ne dia to kambulanyema. Kiriyatayima 
ambutsha sonyi, ambosama. Misingabe ambutshama sonyi, ambuhandjwama. 

2Nemo dia Moaba diambushila. Wambuwudjela sheki la Heshibona vati: Nyeso, 
tutashili ushiki, diaha vo ndjala wudja ntu. Ndu we Madimena, we ayulanyema, 
Yombo yayuyelana la ye. 

3Nyuki, lundju loso lʼalelu uma la Horonayima, Elanyelu la ehandjwelu ka wuki. 

4Moaba ambulanyema; Alelu wa anʼawo wumbukema etali, pulu ndu la Zoara, 

5Ne dia vo wayulela lu edelu ka Luhita. Ndu tukuku tʼelanyelu tayukema 
lʼuhulula wa Horonayima. 

6Nyulawo, nyuyashimbeli, Nyuyali uku ekumbu lʼusui wa shenga, 

7Ne dia nyu nyakekama elimu anyu la waumbelu anyu, Ndu nyu nyayotolama. 
Kemoshe ayotolama utsha lu fumbi, Kame la elombedi ato la ewandji ato. 

8Unanyishi ayukuma lʼusumba lʼusumba, Nduku usumba ayuhanda. Ukidi 
ayulanyema, Ndu usui wa bamubamu pupu, uku akati Latuyalaka. 

9Nyusha Moaba ahafu, dia ndi nfumbo lufumbo. Esumba andi wayuyala etongo 
atu, waha la antu. 

10Mananu kayali le one latutshaka ulimu wa Latuyalaka utshatsha. Mananu 
kayali le one latushimbaka yombo yandi ntundja dikila. 

11Moaba akenaka olo umaka nshi yandi ya dikenda, Atatolama etali lu fumbi. Ndi 
akadjase uku wanu ladiku diʼekongo kawo. Ndi konengwama uma lʼuhundi 
omotshi utsha lʼuhundi ukina. Mpe kandi keko pupu, sulu kandi atakadimo. 

12Nshi yayuyala, yayumutumela antu dia ntutshulula. Vo wayutshulula diango 
dieli lu puki yandi, wayula ehundi andi betshi betshi. 

13Ku Moaba ayutshama sonyi lu dikambu dia Kemoshe, uku akutshama khumbu 
ka Isariyele sonyi lu dikambu dia Betele, lakawekamaka. 

14Ukundi ukukinyu mvuta nyati: Akanga a wulu mbesu, ahuka wukuki ndo ta? 

15Moaba ambulanyema, unanyishi ambukuma lʼesumba andi, Elongo wʼapami 
andi wuleki ololo wambudiakema, Mbata Khumʼekanga, lukanga lukumbu la 
Latuyalaka Kanga lulimbilimbi. 

16Elanyelu ka Moaba kutsha ndja. Asui andi wambusukana esadi. 

17Nyu tshe weli lʼutshimba andi, nyuleli. Nyu tshe wateyaka lukumbu landi, 
Nyuti nyati: Yee, ukalimba andi wa wulu ambuhimbo, Danga dia lutumbu! 

18We ona umuntu usi Dibona, Uhulo uma lʼedjaselu ka lutumbu laye. Udjase lu 
kete yambuma. Unanyishi wa Moaba ambuya dia ndjukolosha, Ambulanya 
wembe aye wa ta. 

19We ona umuntu usi Aroere, Utemali lʼumamu a mbuka. Endi, umbuli one 
layalawo, La one layahandi wati: Kambutumba na? 

20Moaba ambutshama sonyi, ne dia vo wambulanyema. Nyusekhumi lʼalelu, 
nyudi tukuku. Nyusanya lukumu lʼumamu wa Aronona nyati: 

21Elumbwelu kambukuma lu kete ya bamubamu, la Holona, la Jaza, la Mefate, 

22la Dibona, la Nebo, la Bete-Dibalatayima, 

23Kiriyatayima, la Bete-Ngamulu, la Bete-Meona, 

24la Keriyote, la Bozera, lu esumba tshe wa lu kete ya Moaba, wa lasuki ndu 
wʼetali. 

25Wulu wa Moaba ambushila. Lunya landi lamboko, mbata Latuyalaka. 

26Nyuwudjuya wanu, ne dia ndi akasemanela la Latuyalaka, dia ndi mingito lu 
tuwoki yandi, dia ndi ndjala ndu engo ka tola! 

27Isariyele kundjala engo ka dionyo le ye uka? Undi, ndi akandama lʼatei a evi 
mbatunyunyinginyiaka ote lamʼatuyoteketaka dikambu diandi? 

28Nyu asi Moaba, nyumo uma lʼesumba, Nyutudjase lʼatei wʼave. Nyuyali uku 
inga, katutshaka kefu kato lʼumamu a minga! 

29Shu takuki lukumu lʼutaku wa Moaba — Ndi eko la utak u efula — Uma lu lahi 
landi, ndjalanga kandi, la djawudi yandi, ndu lu ndjambiya kʼutema andi. 

30Dimi mbeyaka utaku andi, aui andi wʼanyanya. Ndjasema kandi hatshi nduku 
dikambu, mbata Latuyalaka. 

31Diako mbalelami Moaba, Mbadami tukuku dikambu dia Moaba tshe. 
Wayutshela asi Kire-Herese utanda. 

32We kalelami, we okodi wa vinyo wa Sibima, uleki Jazere. Tahi yaye yakakumi 
pulu la wedi wʼashi a waki. Yo yakakumi pulu ndu lʼashi a waki wa la Jazere. 
Unanyishi ambukhunguso dia mbosa elua aye wʼowo la wanu aye. 

33Ongenongeno, la ongenongeno a wuki ambumo Uma lʼesui wʼeteto wa lu kete 
ya Moaba. Dimi lambumia ashi wʼelua lu ahuli watuwuhinaka. Nduku uhinyi weli 
la ongenongeno. Waelu kema waelu wʼongenongeno. 

34Tukuku tʼalelu tʼuma la Heshibona tambukuma pulu la Elale. To tambukema 
edja ndu la Jahaza, uma la Zoara pulu ndu la Horonayima, edja ndu la Engelate-
Shelishiya, ne dia ndu ashi wa la Nimirime wambulanyema. 

35Dimi layushila one latulambulaka elambu lu alunga, one latutshumbelaka 
ditemolatemola diandi malashi lu Moaba ushiki, mbata Latuyalaka. 

36Okone utema ami atukhumaka akhumu uku dikhumu dia pungi lu dikambu dia 
Kire-Herese, ne dia diango tshe diakawamotsha, diakashisho. 

37Ete wʼantu tshe waya toholo tutu, ndedu yawo tshe yambunyema. Vo 
wakayakote puta lu anya awo, wakalote akutu lu kindi yawo. 

38Ladiku dia ete wa mvudu ya Moaba ndu lu ahuli wa hwe, eko paka alelu atu, 
ne dia dimi lakuli Moaba uku mbaka kʼanyanya, mbata Latuyalaka. 

39Ndi wuhu ambuwule li! Ndi akhumu wakhumawo li! Ndi wuhu 
wambukadimula Moaba okongo la sonyi li! Osoku mbambuyala Moaba engo ka 
tola la engo ka mbate asulu le waku tshe wa lʼutshimba awo. 

40Latuyalaka kata ati: Nyendi, utunyi utsha nfumbo uku pungu; Ayusimbula 
ahafu andi dia ndosha Moaba; 

41Esumba wutsha mpandjwama, ngeli yutsha mbosama. Unja oso, etema 
wʼandoshi wa ta wa Moaba wutsha ndjala Uku wa umuntu latata lono. 

42Asi Moaba wayushila ushiki; hawuyala wudja ntu, Ne dia vo wakasemanela la 
Latuyalaka. 

43We usi Moaba, woma a wuki, wawu, la otei, Weko la ntundu kaye, mbata 
Latuyalaka. 

44One lalawo woma, ayutambela lu wawu; La one layutumba uma lu wawu, 
ayundama lʼotei; Ne dia dimi lutsha mbela eleku kʼasui le Moaba! mbata 
Latuyalaka. 

45Andawi wambutemala lu dedi dia Heshibona waha la wulu, Ne dia dja 
yambutumba uma la Heshibona La lumbi la dja uma lʼatei wa Sihona. Yo 
yambutshumba emamu wa Moaba, Ndu alembo wa kusu wa lʼete wʼakanga a 
lundju. 

46Yee, Moaba, mananu le ye! Asi Kemoshe wambushila! Anʼaye wʼapami 
wambotolama lu fumbi, La anʼaye wʼamantu lu lohombo! 

47Keli dimi layukaluya asi Moaba wakatolama lu fumbi Lu nshi yayayi, mbata 
Latuyalaka. Oso eli elumbwelu ka Moaba. 

Jeremiya 49 

Etelu kʼAkambu Wahatayi lu Dikambu diʼAsi Amona 

1Lu dikambu diʼasi Amona. Latuyalaka kata okone ati: Undi, Isariyele kema la 
ana apami? Ndi kema la ukito uka? Ya ukundi ambuyala Milikome kanga Ngada, 
La antu andi wambudjase lu esumba andi? 

2Nyuki, nshi yayuyala, Yayumutsha Raba kʼasi Amona lundju la ta. To kayuyala 
tuta diʼelanyelu, La ngelu ya lʼokongo awo yayutshumbama. Ku Isariyele 
wayulela waku wakawaulelaka, Mbata Latuyalaka. 

3Yee, Heshibona, ndi tukuku, Ne dia Ai ambulanyema! Nyu ana amantu wa Raba, 
nyudi tukuku, Nyolote akutu, nyuleli, Nyuyandjiyandja lʼumamu wa peli dia 
lukumbu! Ne dia Milikome utsha ntolama lu fumbi, To ndu elombedi ato la 
ewandji ato. 

4We ona umuntu kanga uhedia, okoko wana wayasemaye Lu dikambu dia ekidi 
aye wutsha nanyema? We latekamaka engonyi aye wati: Akona ayuya dia ndjolo 
la mi? 

5Nyendi, dimi lutsha nyutumela woma a wuki, Mbata Khumadiondjo, Latuyalaka 
Kanga lulimbilimbi. Vo wayuya uma le waku tshe weli lʼutshimba anyu, Nyu 
nyayutshanyema nyu tshe, nduku layusanganya andawi. 

6Keli lʼokongo diku, dimi layukaluya asi Amona Wakatolama lu fumbi, mbata 
Latuyalaka. 

Etelu kʼAkambu Wahatayi lu Dikambu diʼAsi Edome 

7Lu dikambu dia Edome. Latuyalaka Kanga lulimbilimbi, kambula ati: Undi, 
yimba kema ntu lu Temana? Elanyelu kʼakanga a tutshundju kakashisho, Ewu 
kawo kambushila uka? 

8Nyu asi Dedana, nyukadimo, Nyulawo, nyutushami lu minga! Dimi lutsha mbela 
elanyelu le Esau, Etena kʼelanyelu kandi. 

9Naka akohodi wʼelua wambuya lakaye, Undi, vo hawutshika elua emotshi? 
Naka evi wambuya lʼutshu, Vo hawose paka etenyi kukukiwo mbosa uka? 

10Keli dimi lambokosola Esau kene keli la ndi, Lambukumbula ahuli andi 
watundushamaka; ndi heyi ndjashe. Anʼandi, anangu, la anyandi wayudiakema; 
ndu ndi henama ntu. 

11Utshiki anʼaye wa ditshiki. Dimi layalumbia. Wadi waki edu aye wekami le mi. 

12Latuyalaka kata ati: Enda, wane wahahumbi no dikoho wayudino, ku we 
mbeyaka ntshikala aha nsuyama uka? We hutshikala aha nsuyama. Mete we 
ayudino. 

13Dimi lambuyatshiba dime nti: Bozera ayuyala engo ka nkashimo, engo ka 
dionyo, engo kʼanyanya la engo ka mananu. Esumba tshe weli lʼokongo awo 
wayuyala etongo atu, mbata Latuyalaka. 

14Dimi lakuki lukumu uma le Latuyalaka. Ndi akatumela wedja tshe dikendji ati: 
Nyuyasanganya kame, nyuneli utsha lu ta, nyutolosha. 

15Uki, dimi lutsha nkete tshitshe lʼatei a wedja, Omonywama lʼatei wʼantu. 

16Lukanyi laye la utaku wʼutema aye wamoukukesa, We ludjashi lʼatei a weuku 
wʼave, Latahemaka lu ote wa dikuna. Kuyanga we ayututsha kefu kaye etali ka 
hwa uku ka pungu, Dimi layukuhatula uma leko, mbata Latuyalaka. 

17Edome ayuyala engo ka nkashimo. Untu tshe layeta laawo, ayukashimoka, 
ayutshodiaka ne dia asui awo tshe. 

18Vo wayuyala uku elanyelu ka Sodoma la Ngomora, la esumba waki lasuki la 
wo. Nduku untu ayuyala loko, mbata Latuyalaka. 

19Nyuki, atunyi awo wayutumba uma lʼukunda wa la Jorodana uku Umbwe 
katatshu utsha lʼukutu a wulu wʼekoko. Ku dimi layuwatshanya shastumuya 
uma lʼEdome. Dimi layukitsha one layumosonola ladiku diandi. Akona edimi la 
mi? Akona ayonsonwela etena? Ulami wʼekoko akona ayemala la ntundu kami? 

20Uma lu dikambu so, nyulungi tukanyi ta Latuyalaka tambundukana lu 
dikambu dia Edome, ndu sangweyu diambundusanguya lu dikambu diʼasi 
Temana ati: Vo wayakutula ushidi uku ana wʼekoko, wayulanya edjaselu kawo. 

21Kete yambudidima la lundju lʼekwelo kawo. Tukuku tawo tambukema pulu 
ndu lʼUduwa a Tilili. 

22Nyuki, utunyi ayuya uku pungu kayafumbo, ayasimbi ahafu andi dia ndosha 
Bozera. Lushi lako, etema wʼahuka wa Edome wayuyala uku utema wa umuntu 
latata lono. 

Etelu kʼAkambu Wahatayi lu Dikambu dia Damaseke 

23Lu dikambu dia Damaseke. Hamata la Arapada wambukanana, Ne dia vo 
wambuka kumu ya kolo. Vo wambusaka lukumba; Watusukasukaka uku ashi a 
waki, haweyi nembohala. 

24Damaseke ambokomo, ambukadimo dia ndawo, Ndi ambundama la lukumba. 
Sasi la lunyangu wambuwunda, uku umuntu latata lono. 

25Ndi wuhu wambukalema usumba wa lukumu, Usumba wʼongenongeno li! 

26Uma lu dikambu so, mbayoko elongo awo wʼapami lu esese, Ndu mbayuvo 
alimbi awo tshe lushi lako, Mbata Latuyalaka Kanga lulimbilimbi. 

27Dimi layohetsha dja lu peli dia Damaseke. Yo yayutshumba mvudu ya 
khumʼekanga Bene-Hadada. 

Etelu kʼAkambu Wahatayi lu Dikambu dia Kedara la Hazora 

28Lu dikambu dia Kedara la waulelu wa Hazora, wakalembia Nebukadineza, 
khumʼekanga ka Babilona. Latuyalaka kata okone ati: Nyuneli, nyutshu utsha la 
Kedara. Nyutudiaki antu wa lu leke lʼEhutwelu. 

29Antu wayutohotola mvudu yawo yʼapema la dungalunga diawo, Wayutosa 
apema awo, diango diawo tshe, la kamelo yawo. Vo wayutahangohangwela lu 
beke tshe dia mbautsha woma. 

30Nyu asi Hazora, nyulawo, nyudiangani etali. Nyutushami lu minga, Ne dia 
Nebukadineza, khumʼekanga ka Babilona, Eko la kanyi ya nyutshela kolo, 
Ambusanguya nyolosha, mbata Latuyalaka. 

31Nyuneli, nyutshu la ntolosha wudja wuyalaledi, weli la ki Ndu la lutui tshitshi, 
waha la kuki kuyanga tukingiti, Mbata Latuyalaka. 

32 Kamelo yawo yayumbama, La nyimba yawo ya dungalunga yayuyala diango 
dia dimbu. Dimi layuhandjula waku watunyaka avu aketo Lu beke tshe dia kete. 
Dimi layuwaela elanyelu uma lʼetshimba awo tshe, Mbata Latuyalaka. 

33Hazora ayuyala edjaselu ka wambulu, tongo pundju. Nduku untu ayudjase 
leko, nduku untu ayulala leko. 

Etelu kʼAkambu Wahatayi lu Dikambu Dia Elame 

34Diui dia Latuyalaka diakayi le umvutshi Jeremiya lʼetatelu ka diulelu dia 
Zedekiya, khumʼekanga ka Juda, lu dikambu dia Elame, ati: 

35Latuyalaka Kanga lulimbilimbi kata ati: Nyendi, dimi lutsha mbokola uta wa 
Elame, engo kawo kuleki wulu. 

36Dimi layutumela Elame pepe nyei uma la kuma nyei yʼulungu. Dimi 
layahandjula la pepe sho tshe. Nduku wudja wayuyala, wahukuma andawi 
wʼuma lʼElame. 

37Dimi layusakia asi Elame lukumba la ntundu kʼatunyi awo, la ntundu ka waku 
watuyangaka mbadiaka. Dimi layuwaela elanyelu, kele kami ka wulu. Dimi 
layayela la yombo, edja ndu lamʼayumashila ushiki, mbata Latuyalaka. 

38Dimi layushikike kiti kami ka diulelu lu Elame. Dimi layudiaka khumʼekanga la 
ewandji wa leko, mbata Latuyalaka. 

39Keli lu nshi yayayi, dimi layukaluya asi Elame wakatolama lu fumbi, mbata 
Latuyalaka. 

Jeremiya 50 

Etelu kʼAkambu Wahatayi lu Dikambu Dia Babilona 

1Diui diakati Latuyalaka lʼunyo wʼumvutshi Jeremiya lu dikambu dia Babilona, lu 
dikambu dia kete yʼasi Kaladiya. 

2Nyuteli wedja tshe lukumu, nyudianganya diui. Nyuhane ekuhu ka koi, nyuti 
lukumu lako. Tanyusheki nduku diui; nyuti nyati: Babilona kambosama! Bele 

kambutshama sonyi! Merodaka ambowediawediama! Difanelu diawo 
diambutshama sonyi, Dikishi diawo diambowediawediama! 

3Wudja omotshi lundjayi uma la ngelʼa kushi dia ndjolosha. Vo wayete kete yawo 
elanyelu, nduku untu ayudjase leko. Ndu antu ndu nyama wayulawo, 
wayudiangana. 

4Lu nshi sho, lu etena kako, asi Isariyele wayuya vo la asi Juda kame. Vo 
wayutshokaka lu mbuka wataleli, wayutuyanga Latuyalaka, Unyashungu awo. 

5Vo wayumbula mbuka kʼutsha la Siona, wayedia dundji diawo utsha leko, wata 
vati: Nyuyi, nyuyumamemi Latuyalaka lu sheki ya pundju, yahuhameki pundju. 

6Wudja ami wakayala uku limba lʼekoko lakashisho. Alami awo wakawanganyia, 
wakawaekekuya lu ekungu. Vo wakatatshokaka uma lʼekungu utsha lʼakuna. Vo 
wakuhela ukutu awo. 

7Waku tshe wakahumana la wo, wakamani. Atunyi awo wakataka vati: Shu kema 
la unungu, ne dia vo wakatshela Latuyalaka, edjaselu ka sambu kʼololo, kolo, 
Latuyalaka, elungamelu ka washewo. 

8Nyulawo uma la Babilona, nyutumbi uma lu kete yʼasi Kaladiya, nyuyali 
lolombo uku waumi wa mbudi watolombolaka limba la dungalunga! 

9Nyendi, dimi lutsha ntundjiya la mbela Babilona ului wa wedja a waki, uma lu 
kete ya ngelʼa kushi dia ndjolo la wo. Vo wayu-yalonga dia mbolosha, 
wayuwunya uma leko. Pitu yawo yeli uku yʼalimbi wa lononga, yahatetaka 
apadu. 

10Ku Kaladiya ayumbama dimbu Wane tshe wayuwumba, wayuluta, mbata 
Latuyalaka. 

11Kuyanga nyu nyatongenangenaka, Nyatongenangenaka utamanya, nyu 
ananyishi wʼukito ami! Kuyanga nyu nyambulimbolimbo uku ngombe ka wadi 
lu adiyu, La mbawana uku falasa kʼumi keta wadi, 

12Nyengenyu ayutshama sonyi. One lakanyuti ayate asulu. Nyuki, ndi ayuyala 
wela wa wedja tshe, Oso eli usui wa shenga, kete yambuma, ndu yʼufumbu. 

13Dikambu dia kele ka Latuyalaka mbahudjase antu ntu leko. Babilona ayuyala 
paka elanyelu ketu. One tshe layeta laawo, ayukashimo, Ayotshodia ne dia asui 
awo tshe. 

14Nyuyalonge lu ta lʼutshimba tshe wa Babilona dia mbolosha. Nyu ambuki wʼeta 
tshe, nyuwuki pitu, tanyuwukaki kandji, Ne dia vo wakatshela Latuyalaka kolo. 

15Nyuwudjeli waelu wa ta lʼutshimba tshe. Vo wambolemba; Ngeli yawo 
yambulanyema, peli diawo diambunyuko, Ne dia onʼeli somboya ka Latuyalaka. 
Nyosomboya, nyutsheli uku akandatshaka. 

16Nyushili one latukaka wehu, Ndu one latukimelaka lukuwa Lu nshi ya dinela 
ushiki la Babilona. Uma lu woma wa yombo yʼunanyishi, Vo tshe untu lʼuntu 
ayukadimo utsha le wudja awo, Wayulawo untu lʼuntu lu kete yawo. 

17Isariyele eli okoko wakanganela, wakatshanya tambwe. Khumʼekanga 
kʼAsuriya akuli ntundu. Kakiane Nebukadineza, khumʼekanga ka Babilona, 
ambotetshatetshaka weka. 

18Diako mbata Latuyalaka Kanga lulimbilimbi, Unyashungu wa Isariyele, ati: 
Nyendi, dimi lutsha nsuya khumʼekanga ka Babilona la wudja andi, uku 
akamasuya khumʼekanga kʼAsuriya. 

19Dimi layukaluya Isariyele lʼukutu andi. Ndi ayolekaka adiyu la Karamele ndu 
la Bashana. Dikundju diandi diayulutaka lu ekungu wa Efarayima ndu lu 
Ngiliyade. 

20Lu nshi sho, lu etena kako, wayuyanga uhedia wa Isariyele, keli hawutani; la 
kolo ya Juda, keli hawuyishula, ne dia dimi layudimanyia atshikadi 
wayumutshika, mbata Latuyalaka. 

21Nyutshu utsha lu kete ya Meratayima, nyutuyilosha, Ndu utsh le asi Pekode, 
nyutadiaki, nyutashili ushiki. Nyututshi tshe uku aui tshe wakamanyutela, 
Mbata Latuyalaka. 

22Waelu wa ta wambukema lu kete, elanyelu ka wuki. 

23Uhumo wa kete tshe wambuhimbo, wambowele. Babilona ambulanyema lʼatei 
a wedja. 

24Dimi lakakambi djunga, we Babilona, Ku we akandama shashimuya. We 
akatanema, akandama, Ne dia we akasemanela la Latuyalaka. 

25Latuyalaka akadihula luudu landi la diango dia ta. Ndi akatundja dihumo dia 
kele kandi, Ne dia Khumadiondjo, Latuyalaka Kanga lulimbilimbi eko la Ulimu 
wa ntsha lu kete yʼasi Kaladiya. 

26Nyoto lu beke tshe lu Babilona dia mbolosha. Nyufuli apenge awo; Nyomotsha 
atuta wʼelanyelu uku elui wa dikanda diʼepunga; Nyulanya tshe, tanyutshikaki 
nduku yema. 

27Nyudiaki esongo awo wa ngombe, nyehimbuli ete. Mananu le wo, ne dia lushi 
lawo lambusukana, Etena kʼelumbwelu kawo. 

28Nyuki tukuku tʼandawi! Vo wambulawo uma lu kete ya Babilona dia ntuta 
lukumu lʼesombweyo ka Latuyalaka, Unyashungu asu, lu Siona, ee, esombweyo 
dia etemwelo kandi! 

29Nyu ambuki wʼeta tshe, nyeteli Babilona ambuki wʼeta, nyu wane tshe 
watukimelaka eta. Nyuhangi lʼutshimba awo, untu tahandaki. Nyosomboya ne 

dia ulimu andi. Nyutsheli tshe uku akandatshaka, ne dia ndi akunela lʼutaku dia 
nsemanela la Latuyalaka, la lʼEkila lʼlsariyele. 

30Diako mbayoko elongo awo wʼapami lu esese awo, la alimbi awo tshe 
wayudiakema lushi lako, mbata Latuyalaka. 

31Enda, dimi layendana la ye we kanga utaku, Ne dia lushi laye lambukuka, Etena 
ka we numbuyama, Mbata Khumadiondjo, Latuyalaka Kanga lulimbilimbi. 

32Kanga utaku ayutakana, ayoko, Nduku untu layuwunyiya. Dimi layongonya dja 
lu esumba andi, ku yo yayutshumba wa lʼutshimba awo tshe. 

33Latuyalaka Kanga lulimbilimbi kata ati: Asi Isariyele la asi Juda wambusuyama 
kame. Waku tshe wakatole lu fumbi, wambakimela wulu, hawetawo 
mbatshungula. 

34Keli utshungudi awo eli la wulu, lukumbu landi leli Latuyalaka Kanga 
lulimbilimbi. Ndi ayusambula dikambu diawo dia mbisha kete ki. Ndi 
ayohenyahenya asi Babilona. 

35Yombo yambukuma dia ndosha asi Kaladiya. La asi Babilona, le ewandji awo, 
Ndu le akanga a yimba awo, mbata Latuyalaka. 

36Yombo yambukuma dia ndosha asaki awo wʼawulu, Dia vo ndjala akanga a 
dinginya. Yombo yambukuma le andoshi awo wa ta dia vo ndjakema. 

37Yombo yambukuma dia ndosha falasa yawo la pusupusu yawo, La andoshi wa 
ta wʼasi wedja weli lʼatei awo, Dia vo ndjala uku amantu. Yombo yambuya dia 
ndosha waumbelu awo, Diango diawo diayumbama. 

38Owo ambukuma lu ekedi awo, vo wutsha muma. Yo yeli kete yuludi too la 
difanelu, La antu wambuyakimo le dikishi. 

39Diako mbayudjase nyama ya ngala, wambulu leko. Ateki wayudjase leko. 
Nduku untu layudjase leko ntu pundju. Vo hawuyala wudja lu nonga la nonga 
pundju. 

40Vo wayulanyema uku akamalanya Sodoma la Ngomora la esumba waki suki, 
dimi Unyashungu. Nduku untu layudjase leko ntu, nduku untu layulala leko, 
mbata Latuyalaka. 

41Nyendi, wudja wayayi uma la ngelʼa kushi, wudja a wuki, Ndu khumi ya 
dikanga yambunela uma lu kuma ya la kete. 

42Vo wambukimela eta la akonga. Vo weli akanga wʼusihi, waha la ketshi. Aui 
awo wambudikita uku ashi a waki. Vo wambahema lu falasa yawo, 
Wambuyalongosola uku untu otoi dia ndo ta, Dia nkolosha, we ona umuntu a 
Babilona! 

43Khumʼekanga ka Babilona ambuka lukumu lawo, Ku anya andi wambokomo. 
Sasi diambuwunda, Kandji uku lono la umuntu lutsha mbuta. 

44Nyendi, atunyi awo wambutumba uma lʼukunda wa la Jorodana, uku tamowe 
katatshu utsha lʼukutu a wulu wʼekoko. Ku dimi layuwatshanya shashimuya uma 
leko. Dimi layukitsha one layumosonola umbuledi awo. Akona edimi la mi? 
Akona ayonsonwela etena? Ulami wʼekoko akona wayemala la ntundu kami? 

45Uma lu dikambu so, nyu-ungi tukanyi ta Latuyalaka, takanandi lu dikambu dia 
Babilona, ndu sangweyu diasanguyandi lu dikambu dia kete yʼasi Kaladiya, ati: 
Vo wayakutula ushidi uku ana wʼekoko, wayulanya edjaselu kawo. 

46Kete yambudidima la lundju lʼeoselo ka Babilona; tukuku tawo tambukema 
lʼatei a wedja tshe. 

Jeremiya 51 

Elumbwelu ka Eatuyalaka lu Babilona 

1Latuyalaka kata ati: Nyuki, dimi layunyia odienge wʼelanyelu Dia ndo la 
Babilona la asi Kaladiya. 

2Dimi layutuma afufudi Utsha la Babilona dia vo ntufufula. Vo wayete kete yawo 
hwe, Wayudinga lu beke tshe lushi lawo lʼelanyelu. 

3Nyoleme eta dia ndo la waku watolemaka eta, Ndu la waku watolotaka eloto 
wa ta! Tanyuhandjaki elongo awo wʼapami! Nyushili alimbi awo tshe ushiki. 

4Vo wayoko edu lu kete ya Kaladiya, Wutundotundomi la dihumo lu esese wa 
Babilona. 

5Ne dia Isariyele la Juda konsekama le Unyashungu awo, Latuyalaka Kanga 
lulimbilimbi, Kuyanga kete yʼasi Kaladiya yambulula too La enungu le lʼEkila 
lʼlsariyele. 

6Nyulawo uma la Babilona. Nyu tshe untu lʼuntu ashimbeli lumu landi, 
Nyutukudiakema lu elanyelu kawo, Ne dia etena kʼosombweyo ka Latuyalaka 
kambukuka. Ndi utsha mbafuta uku etsha awo. 

7Babilona aki uku dikoho oia paunyi Lu lunya la Latuyalaka, Diakandjuya kete 
tshe. Wedja wakano wanu awo, Diako mbakawayala la yimba ntshimba. 

8Babilona amboko shashimuya, ambuhandjo vwa. Nyusekhumi lʼalelu lu 
dikambu diandi. Nyotolele lodia dikambu dia puta kandi, Undu ndi ayokono. 

9Shu takalangi nkonoya Babilona, keli vo konkono. Nyeso, tutshiki, tutshu shu 
tshe untu lʼuntu utsha lakawo, Ne dia elumbwelu kawo kambukuma pulu 
lʼulungu, Kambediama utsha lu wangi. 

10Latuyalaka ambutenya sambu kʼololo lu dikambu diasu. Nyuyeti tutusanya 
ulimu wa Latuyalaka, Unyashungu asu, lu Siona. 

11Nyoketemole akhuwa! Nyukimeli dingawu. Latuyalaka ambutshutshiya, ndu 
ambuhashahasha tukanyi ta khumi ya dikanga yʼasi Mediya, ne dia ndi 
ambusanguya nanya Babilona. Oso eli esombweyo ka Latuyalaka, ee, 
esombweyo ka etemwelo kandi! 

12Nyuhane ekuhu ka koi lu eheli ka Babilona. Nyukikitsha wimbe wa ta, 
Nyukitsha alami, nyukitsha ndjalu. Latuyalaka akasanguya, Ndu ambutsha kene 
kakandataka lu dikambu diʼasi Babilona. 

13We ludjashi lasuki lʼashi a waki, Ndu kanga waumbelu efula, ekumelu kaye 
kambuya. Ushinga wa lumu laye wambuhimbo. 

14Latuyalaka Kanga lulimbilimbi ambuyatshiba ati: Elu, dimi layukuludia too 
lʼantu uku endjo, ku vo wayukudjela waelu wʼelembielo. 

15Unyashungu akatungi kete la wulu andi; Akashikike andja la yimba yandi; 
Akakokola ulungu la ewu kandi. 

16Lamʼatundutaka diui, ashi wa lʼulungu watudikitaka. Ndi atukutulaka wangi 
uma la kuma ya kete. Ndi atungadimuyaka ndjadi dikambu dia mvula. Ndi 
atelaka lopepe uma lu waumbelu andi. 

17Untu tshe atuyalaka enginya lu yimba yandi. Utshudi a paunyi tshe 
atutshamaka sonyi uma lu dikishi diandi Ne dia dikishi diandi dia lolelola dieli 
kashi, Dio kema la lumu. 

18Dio dieko anyanya, ulimu wa lukesu Lamʼayuya elumbwelu, Dio 
diayulanyema. 

19One leli ukito wa Jakoba kema uku dio, Ne dia ndi kakatungi tshe. Isariyele eli 
wudja andi wʼukito. Latuyalaka Kanga lulimbilimbi keli lukumbu landi. 

20We eli uhumo ami, ehumo kami ka ta. La ye, mbayumotetshatetsha wedja. La 
ye, mbayumulanya waulelu. 

21La ye, mbayumotetshatetsha falasa la umbahemi ato. La ye, 
mbayumotetshatetsha pusupusu la one latukiahemaka. 

22La ye, mbayumotetshatetsha pami la umuntu. La ye, mbayumotetshatetsha 
usumbi la dikenda. La ye, mbayumotetshatetsha olongo a pami la usekaseka a 
umuntu. 

23La ye, mbayumotetshatetsha ulami wʼekoko la ekoko andi. La ye, 
mbayumotetshatetsha ukambi wʼekambo la ngombe yandi. La ye, 
mbayumotetshatetsha ambuledi la elombodi awo wʼalimbi. 

24Dimi layutshela Babilona lʼasi Kaladiya tshe kolo tshe kakawatshi la Siona lu 
ashu anyu, mbata Latuyalaka. 

25Enda, dimi layendana la ye we ukungu wʼelanyelu, We latulanyaka kete tshe. 
Dimi layusimbula lunya lami utsha le ye. Layukungitula ladiku diʼave, Layukete 
ukungu wʼulungudi. 

26Hawosa ave wʼatshuku Kuyanga ave wa mpika etshina uma le ye, Ne dia we 
ayuyala elanyelu pundju, Mbata Latuyalaka. 

27Nyuhane ekuhu ka koi lu kete, Nyudi amama lʼatei a wedja. Nyolongosole 
wedja dia ndosha Babilona. Nyeti waulelu wa Ararata, wa Mini, ndu wa 
Ashikenaze. Nyosonwele olombodi dia mbolosha. Nyutshutshiya falasa le wo 
uku endjo wʼanganga. 

28Nyolongosole wedja, Khumi ya dikanga yʼasi Mediya, elohe awo, tupita tawo 
tshe, La beke tshe dia diulelu diawo dia ntolosha. 

29Kete yambusukasuka, yambudidima la kandji, Ne dia sangweyu dia Latuyalaka 
Lu dikambu dia Babilona diambushidiyama. Ndi utsha mbete kete ya Babilona 
tongo, aha la untu. 

30Ahuka wa Babilona wambukimo ndo ta, Vo wambutshikala lʼesumba 
wudingami kumbu. Wulu awo wambushila, vo wambuyala uku amantu. Mvudu 
ya Babilona yambulungula, Tukingiti tawo tambokoko. 

31Undawi ambutuhumana lʼundawi ukina, Ndu dikendji diambutuhumana la 
dikendji dikina, Dia ntutela khumʼekanga ka Babilona lukumu vati: Usumba andi 
ambolembiama lu beke tshe. 

32Wambohotola atehu, wambutshumba nyanda. Alimbi wambate asulu. 

33Latuyalaka Kanga lulimbilimbi, Unyashungu wa Isariyele kata ati: Ona umuntu 
a Babilona eko uku dihuli diʼesuswelu Lu etena katuwususulaka. Yema tshitshe 
mbambutshikala, Ku etena ka dinela nkuka le ndi. 

34Nebukadineza, khumʼekanga ka Babilona, Akampatula, akananya. Ndi 
akambete mbaka ka hwe. Ndi akamene usudia uku atomenaka shimiamba. Ndi 
akaludia dikhundju diandi La diango diaki la mi diʼololo; akambitshanya. 

35Usi Siona ati ati: Akambu wa ngala wakayala le mi ndu le asi khumbu kami, 
Kawuyali ndu le Babilona. Jerusalema ati ati: Dikila diami diayali lʼete wʼasi 
Kaladiya. 

36Diako mbata Latuyalaka ati: Enda, dimi lutsha nsambula dikambu diaye, Ndu 
lutsha nyosombweya. Dimi layumia ashi a waki wa Babilona, Layumia ndu teko 
diawo. 

37Babilona ayuyala tuta diʼelanyelu, Edjaselu ka wambulu, engo ka nkashimo, 
Ndu engo ka mpongwela soi. Nduku untu ayuyala leko. 

38Vo wayudikita kame uku tambwe, Wayukhungula uku ana wa tambwe. 

39Lamʼayuwohetshahetshama, dimi layatshela dambu; Dimi layuwadjuya dia vo 
ngenangena La ndala djo ya pundju aha memo, mbata Latuyalaka. 

40Dimi layalombola uku ana wʼekoko utsha lʼediakelu, Uku ekoko a waumi, la 
mbudi ya waumi. 

41Hai, Babilona ambosama! Engo kuleki nemo lu kete tshe ambolembiama! Ndi 
wuhu ambulana Babilona lʼatei a wedja li! 

42Ashi a waki wambumbela la diku dia Babilona, Asukhu a wulu 
wambukhukume. 

43Esumba awo wambulanyema. Kete yambuyala wumu ndu shenga, kete 
yahadjashi untu. Nduki untu ayeta leko. 

44Dimi layusuya Bele lu Babilona, Layukituhuya kene kakatamene. Wedja 
hawutshokaka utsha le to ntu. Eheli ka Babilona kambunyuko. 

45Nyu wudja ami, nyutumbi uma lʼatei awo, Nyu tshe untu lʼuntu ashimbeli lumu 
landi Dia mpanda kele ka wulu ka Latuyalaka. 

46Tanyukaki woma, tanyateki asulu, Ne dia kumu yayunyuka lu kete, Ne dia lu 
eleku kemotshi kumu motshi yayuya, Ku lʼeleku kekina kumu kina. Akambu wa 
ndjawudi wayuyala lu kete, Ku umbuledi omotshi ayolo la umbuledi ukina. 

47Uma lu dikambu ne, nshi yayuyala, Yayumulanya dikishi dia Babilona. Wudja 
awo tshe wayukumbama la sonyi. Antu awo wayukalema edu lʼatei awo. 

48Ku ulungu la kete, la tshe weli loko Wayimba esambu wʼongenongeno 
dikambu dia Babilona, Ne dia ananyishi wayuya le wo Uma lu leke la ngelʼa 
kushi, Mbata Latuyalaka. 

49Andjakemi wa Isariyele li, Babilona ayudiakema Uku akawadiaki antu wa lu 
kete tshe! 

50Nyu waku wakahandi yombo, nyutshu, Tanyutshimbatshimbaki! Nyuho 
Latuyalaka uma lu kete yʼetali, Nyudji tukanyi lu dikambu dia Jerusalema. 

51Shu tambolombo la sonyi, Ne dia tambuka lukumu la dionyo. Dundji diasu 
diambukumbama la sonyi, Ne dia asi wedja wamboto lu ahuli wʼekila Wa lu 
luudu la Latuyalaka. 

52Nyuki, nshi yayuyala, Yayumulanya dikishi diawo dia lolelola, La ahumwami 
wayukhuma akhumu lu kete yawo tshe, Mbata Latuyalaka. 

53Kuyanga Babilona ayumbela pulu ndu lʼulungu, Ayuyalongoswela ngeli ya 
wulu, Kana ayuyahikela kumbu yʼetali, Dimi layutumela ananyishi, Mbata 
Latuyalaka. 

54Nyuki lundju lʼalelu loso uma la Babilona, Lundju lʼelanyelu ka wuki uma le asi 
Kaladiya. 

55Latuyalaka ambulanya Babilona, Ambolembohaya tukuku tadawo. Asukhu 
wʼananyishi wambudikita uku ashi a waki, Wukama lundju lawo. 

56Unanyishi ambukuma le ndi, le Babilona! Ahuka awo wambundama, eta awo 
wambowele, Ne dia Latuyalaka keli Unyashungu. Ndi katufutaka antu uku elimu 
awo. Mete ndi ayasomboya. 

57Dimi layudjuya ewandji awo la akanga a yimba awo, Ambuledi awo, elombodi 
awo wʼalimbi La andoshi awo wa ta wanu. Ku vo wayulala djo ya pundju, 
hawuyemo ntu, Mbata Khumʼekanga, lukanga lukumbu leli Latuyalaka Kanga 
lulimbilimbi. 

58Latuyalaka Kanga lulimbilimbi kata ati: Peli dia waki dia lukumbu la Babilona 
diayunyuko, Kuki yawo yʼetali yayutshumbama. Antu wayukamba 
ukambakamba, Wayuheko dikambu dia dja. 

59Aui aso mbakatela umvutshi Jeremiya, Seraya, onʼa Neriya, onʼa Masea, 
lamʼakandatshu ndi la Zedekiya, khumʼekanga ka Juda, utsha la Babilona lu eleku 
ka nei ka diulelu diandi. Seraya aki olombodi wa ekambi wa lu luudu la 
khumʼekanga. 

60Jeremiya akafundi elanyelu tshe wayuya lu Babilona lu buku. Aui oso tshe 
wakafundama lu dikambu dia Babilona. 

61Jeremiya akatela Seraya ati: Lamʼayuyukuma la Babilona, kutali aui ane tshe 
ololo. 

62Kutolombe wati: Latuyalaka li, we akati diui dikambu dia dihuli ne, dia dilanya, 
diaha antu mbidjase loko pundju, kana antu kuyanga nyama! Dio diayuyala 
tongo pundju. 

63Lamʼayuyushidiya mbala buku ne, kudikeleke kame la dive, kudikadja kʼatei a 
ndjali ka Eyufarate. 

64Kuti wati: Ukuku mbayudita Babilona, huteha, ne dia elanyelu kayumuwela, vo 
wayoko balakata. 

Jeremiya 52 

Ekwelo ka Jerusalema 
(2 Khum. 24:20—25:7; Jer. 39:1-7) 



1372 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

1Zedekiya aki la deku akumi ahendi la otoi lamʼakandayala khumʼekanga. Ndi 
akulela deku dikumi la otoi la Jerusalema. Lukumbu la nyangu laki Hamutala, 
onʼa Jeremiya, usi Libina. 

2Zedekiya akatshaka akambu wa kolo lu ashu wa Latuyalaka, uku tshe 
kakatshaka Jehoyakima. 

3Uma lu kele ka Latuyalaka mbakayala akambu ane la Jerusalema ndu la Juda. 
Osoku mbakandawatshanya uma la ntundu kandi. 

Ekwelo ka Jerusalema 
(2 Khum. 24:20—25:7; Jer. 39:1-7) 

Zedekiya akahindwela khumʼekanga ka Babilona. 

4Lʼeleku ka divwa ka diulelu diandi, lu lushi la dikumi lu ngondo ka dikumi, 
Nebukadineza, khumʼekanga ka Babilona, akayi ndi la alimbi andi tshe dia 
ndjolosha Jerusalema. Vo wakayudinga usumba, wakatshimi ngeli lʼutshimba 
tshe. 

5Ku wakadingi usumba edja ndu lʼeleku ka dikumi la otoi ka diulelu dia 
khumʼekanga Zedekiya. 

6Lu lushi la divwa la ngondo ka nei, ndjala ka kasha kakayala wulu lʼusumba. Ma 
tadiakiko dia asi wudja nde. 

7Asi usumba wakatundula wushu lu lukumbu lʼusumba. Ku khumʼekanga la 
andoshi wa ta tshe wakatumbi lʼutshu lu mbuka ka la suku lʼasa peli pendi, lasuki 
lʼekambo ka khumʼekanga, wikalawo. Etena kako asi Kaladiya wakadingi 
usumba tshe. Ku andawi wakakimela mbuka kʼutsha lʼusui wa Araba. 

8Keli ului wʼalimbi wʼasi Kaladiya wakayelana la khumʼekanga Zedekiya, 
wakatuwunda lʼesui wa la Jeriko. Ku ului andi tshe wʼalimbi wakudiangana. 

9Ku wakandi khumʼekanga, wakatshu la ndi la Ribila, lu kete ya Hamata, le 
khumʼekanga ka Babilona; wakatulumbuya. 

10Khumʼekanga ka Babilona akadiaki ana apami wa Zedekiya la ntundu kandi. 
Ndi akadiaki ndu ewandji tshe wa Juda la Ribila. 

11Khumʼekanga ka Babilona akatundula Zedekiya ashu, akukeleka molola 
wʼohotela, akatshu la ndi la Babilona. Ndi akatuwudja lu lukanu leko, edja ndu 
lushi landi la nyoi. 

Lohombo la Juda 
(2 Khum. 25:8-21; 2 Ek. 36:17-21; Jer. 39:8-10) 

12Lu lushi la dikumi lu ngondo ka tanu, lʼeleku ka dikumi la divwa ka diulelu dia 
Nebukadineza, khumʼekanga ka Babilona, kakayi Nebuzaradana, olombodi 
wʼelamelu, lakemalaka la ntundu ka khumʼekanga ka Babilona la Jerusalema. 

13Ndi akayutshumba luudu la Latuyalaka, luudu la khumʼekanga, la mvudu tshe 
ya la Jerusalema. Mvudu tshe ya waki mbakandatshumbi. 

14Ului tshe wʼalimbi wʼasi Kaladiya waki kame lʼolombodi awo, wakahandjula 
peli dia lukumbu dia lʼutshimba wa Jerusalema. 

15Ku Nebuzaradana, olombodi wʼalami, akatole antu wakaleki wula fumbi, wane 
wakatshikala lʼusumba, wako wakotwela khumʼekanga ka Babilona, ndu 
atshikadi lʼatei wʼetshudi, lu fumbi. 

16Keli Nebuzaradana, olombodi wʼului wʼalami, akatshiki asi wudja amotshi 
wuleki wula, dia vo ndjala alami wa dikambo dia vinyo ndu ekambi wa dikambo. 

17Asi Kaladiya wakatshatsha dikoho diʼehotela diaki lu luudu la Latuyalaka, 
dikitshelu, puki ka wuki kʼohotela kaki lu luudu la Latuyalaka. Vo wakembe 
ehotela adio tshe utsha la Babilona. 

18Wakatole ndu puki, kasu, tosholo ta nyimaka atala, akoho, la diango tshe 
diʼohotela diakawatshaka ulimu. 

19Olombodi wʼalami akembe pusu ya membaka akalanga, la alonga: kene 
kakatshama la paunyi lʼului wa paunyi, la kene kakatshama la fesa lʼului wa fesa. 

20Ehotela wʼuma lu dikoho pendi, puki ka wuki, la wuma lu difanelu dia ngombe 
dikumi la pendi, diakatatshi Solomona dikambu dia luudu la Latuyalaka, diaki 
wutshu wakiwo kumbeya mbala 

21Utali wa ekoho kemotshi waki kubita dikumi la enanei, utshimbedi ato 
waki kubita dikumi la hyendi. To kaki hwe lʼatei, la keka kato kaki pita nyei. 

22Ote wʼohotela waki ladiku diato. Vo waki lʼutali wa kubita tshanu. Lʼutshimba 
wʼote wʼekoho kaki ukalamandji la dikomi diʼutamba tshe ohotela utu. Osoku 
mbaki ndu lu ekoho ka hendi kame la dikomo diʼutamba. 

23Dikomi diʼutamba diaki akumi divwa la samalu lu beke nei. Dikomi diʼutamba 
lʼutshimba wʼukalamandji diaki yediko ya lukama. 

24Olombodi wʼalami akandi olombedi wa la diku Seraya, olombedi a hendi 
Zefaniya, kame la alami wa suku dia luudu la Latuyalaka. 

25Ndi akandi ndu usi alimbi laki olombodi wʼandoshi wa ta, kame la apami 
esambeli waki andaki wa khumʼekanga, wakatanema lʼusumba; ndu ufundji 
wʼumbuledi wʼalimbi, lakasanganyaka wudja; ndu apami akumi asamalu wa lu 
wudja wakatanema lʼusumba. 

26Nebuzaradana, olombodi wʼalami, akawaose, akatshu la wo utsha la Ribila le 
khumʼekanga ka babilona. 

27Khumʼekanga ka Babilona akakomola, akadiaki la Ribila lu kete ya Hamata. 
Osoku mbakatolama Juda fumbi uma lu wudja awo. 

28Lanʼeli antu wakatole Nebukadineza lu fumbi: lu eleku kʼesambeli, asi Juda 
nunu satu akumi ahendi la asatu. 

29Lu eleku ka dikumi lʼenanei ka diulelu diandi, ndi akatole antu kama enanei 
akumi asatu la ahendi uma la Jerusalema. 

30Lu eleku ka akumi ahendi la asatu ka diulelu dia Nebukadineza, Nebuzaradana, 
olombodi wʼalami akatole asi Juda kama esambeli akumi anei la atanu lu fumbi. 
Vo tshe waki antu nunu nei la kama shamalu. 

Jehoyakina Ambukimwama Ndu Ambolemiama lu Babilona 
(2 Khum. 25:27-30) 

31Lu eleku kʼakumi asatu lʼesambeli ka lohombo la Jehoyakina, kaki eleku ka 
ntundu ka Evile-Merodaka, khumʼekanga ka Babilona. Lu eleku kako, lu lushi 
lʼakumi ahendi lʼatanu lu ngondo ka dikumi la ahendi kakandatundja Jehoyakina, 
khumʼekanga ka Juda, uma lu lukanu. 

32Evile-Merodaka akasawulaka la ndi ololo; akedia kiti kandi ka diulelu ladiku 
dia kiti ya khumi ya dikanga yaki kame la ndi la Babilona. 

33Ndi akukulula ahondo andi wa lukanu, akolotsha ahondo akina. Ku Jehoyakina 
akalekaka ma laka khumʼekanga nshi ya lumu landi tshe. 

34Khumʼekanga ka Babilona aka; wushaka ehumba andi la lushi la lushi nshi ya 
lumu landi tshe, edja ndu lushi landi la nyoi. 

Delu dia Jeremiya 

Delu dia Jeremiya 1 

Nyangu ya Fumbi Siona 

1Ndi wuhu wambutshikala Jerusalema hwe, Wambutshikala usumba one waki 
too lʼantu li! Ndi wuhu wambuwuyala uku wadi aki udu, Wambuyala usumba 
one waki wuki lʼatei a wedja li! Usumba waki uwandji lʼatei wʼesumba, 
Wambuyala lʼokongo wʼekina! 

2Usumba watulelaka wulu lʼutshu; Atama awo watukumbamaka lʼasoi. Lʼatei 
wʼelangimi awo, nduku lusamba. Engenyi awo tshe wakukesi; Vo wambuyala 
atunyi awo. 

3Juda ambotolama lu fumbi, Lʼatei wʼasui ndu wa shoko ya wulu. Vo wambudjase 
lʼatei a wedja, Keli vo kema la mumuya nduku yema. Wane watusuyaka, 
wambuwunda lamʼewo la sasi. 

4Mbuka yʼutsha la Siona yeko lʼutanda, Ne dia antu hawuyeteta loko utsha lu 
alambu. Asuku ayo hawuyoto antu; Elombedi ayo wusekhuma lʼalelu; Esekaseka 
ayo wambusuyama; yo yambulula la okei. 

5Wane watuyengiyaka, wambuyahamela, Atunyi ayo wambuhumo lukulu lʼolo, 
Ne dia Latuyalaka akayisuya Dikambu dia efula kʼehedia ayo. Utunyi ayo 
ambediya anʼuyo utsha lu fumbi. 

6Ona umuntu Siona ambushisha lutumbu landi tshe! Ewandji ayo wambuyala 
uku peli yahatani adiyu wa nde. Vo wambulawo aha la wulu la ntundu ka one 
latawatshanya. 

7Jerusalema ambuho diango tshe diʼushinga a wulu, Diaki la yo lu nshi yakiyo la 
asui ndu okei, Ee, diango diaki la yo lu nshi yʼedjedja. Lamʼakoto antu ayo lu anya 
wʼutunyi, Nduku lakiko dia mbukimanyia. Atunyi ayo wakayenyi, wakayisoke, 
Ne dia elanyelu kayo. 

8Jerusalema akatshi kolo heyama, Diako mbambuyuyala engo ka mindu. Wane 
tshe wakayilemiaka, wambuyonya, Ne dia wambena utakataka ayo. Yo 
yatukhumaka aikhumu, yatukadimulaka elundji. 

9Mindu kayo kaki lu ehimbu wʼekutu ayo; Yo kunkana dia akambu wayuyala 
lʼekumelu kayo. Diako mbeli ekwelo kayo mamba, Ku nduku la one layisamba. 
We Latuyalaka, endi sui diami, Ne dia utunyi ambolembia! 

10Utunyi ambusimbula anya andi Ladiku dia diango diayo tshe diʼushinga a 
wulu. Ee, yo yakenyi wedja wamba Diango dia lu etemwelo kayo, Waku 
wakaseke dia mboto lʼului wʼantu aye! 

11Antu ayo tshe watukhuma akhumu Lamʼatuwuyanga mbu ya nde wulu. Vo 
watutshaka la waumbelu awo ukanda dia ntana ma, Dia nkikitsha wulu 
wʼalimba awo. Endi we Latuyalaka, ndu enyi! Ne dia dimi lambonywama. 

12Undi, uku kema dikambu le nyu, Nyu wane watetaka laawo? Nyendi, nyenyi 
naka lunyangu lomotshi leko Uku lunyangu lami, lambuya le mi, Lako lakansuya 
Latuyalaka lushi la kele kandi ka wulu. 

13Uma ladiku mbakandatumi dja; Lu weka ami kakandayikosha. Ndi akambi 
ekulu ami ati; Akankaluya ekongokongo. Ndi akatshiki lukalemi wodu yanyi 
tshe. 

14Ndi akakeleka ehedia ami lu lokoho Ndi akadingitanya la lunya landi kame; 
Akambahewo lu kingu kami, akashili wulu ami. Khumadiondjo akankimo lu 
anya A waku wahamakuki ndo la wo. 

15Khumadiondjo akahumanya ahuka ami tshe lʼatei ami. Ndi akasanganya ului 
wʼalimbi dia ndo la mi, Dia ndjaka elongo ami wʼapami. Khumadiondjo akamula 
usekaseka wʼemuma wa Juda Uku atuwamulaka vinyu lu yundja. 

16Lu akambu aso mbalelami; mbakela ashu ami asoi, Ne dia usambi wukuki 
nkikitshami Ambuyala etali uma le mi. Anʼami weko lʼatei wʼelanyelu, Ne dia 
utunyi ambalembia. 

17Siona ambusimbula anya ayo, Ku nduku leko diambusamba. Latuyalaka akati 
lu dikambu dia Jakoba, Dia asukanyi awo ndjala atunyi awo. Jerusalema 
ambuyala engo ka mindu lʼatei awo. 

18Latuyalaka kayinga, Ne dia dimi lakahindula elembe andi. Keli nyulungi, nyu 
antu tshe, Dimi lambunyolomba dia nyu menda lunyangu lami. Esekaseka ami 
wa dimuma la elongo ami wʼapami Wakatolama lu fumbi. 

19Dimi laketi elangimi ami, keli vo wakankesi. Elombedi ami la dihangamendi 
diami wakavu lʼusumba Lamʼakawayayangaka ma, dia nkikitsha alimba awo. 

20Latuyalaka li, umendi, ne dia lu pa kemi, Utema ami ambulungula. Sulu diami 
diambate, ne dia dimi laki la uhedia efula: Lʼandja yombo, lu luudu elandu. 

21Uki akhumu ami, nduku untu lansamba. Atunyi ami tshe wakuki lukumu la pa 
kami, Vo wakangenangena lu dikambu diakayatshi. Usukanya lushi lakayataka; 
vo wayali uku dimi. 

22Kolo yawo tshe yenami la ntundu kaye. Atsheli uku akayantshela ne dia ehedia 
ami tshe, Ne dia akhumu ami waya efula la utema ami ambokomo. 

Delu dia Jeremiya 2 

Nyangu ya Siona Yambuya Uma le Latuyalaka 

1Yee, Khumadiondjo ambukumba ona umuntu a Siona dingi lu kele kandi! Ndi 
ambokosha lutumbu la Isariyele uma lʼulungu uya la kete. Lu lushi la kele kandi, 
ndi huho kihuna kandi ka nkitshaka ekulu. 

2Khumadiondjo akahandjula adjaselu tshe wa Jakoba, kumbuka ketshi, Ndi 
akahandjula esumba a wulu wa ona umuntu a Juda lu kele kandi. Ndi 
akakitshakitsha pulu lʼesi, Akanya nemo uma lu diulelu diawo la ewandji awo. 

3Ndi akahimbula wulu wa Isariyele lu kele kandi ka wulu, Akanya lunya la pami 
lakandashimbaka utunyi. Ndi akahete uku lumbi la dja lu Jakoba, akatshumbi 
beke diawo tshe. 

4Ndi akaleme uta uku utunyi, Akakutula lunya la pami uku umpe tshanyi. Ndi 
akadiaki tshe wakaleki dimena lʼatei asu. Ndi akafufiya kele kandi uku lumbi la 
dja, Lu luudu la dipema la ona umuntu a Siona. 

5Khumadiondio ambukadimo utunyi, ambomena Isariyele usudia. Ndi 
ambulanya mvudu yawo tshe ya khumʼekanga. Ndi akahandjula esumba awo a 
wulu; Ambufudia delu la tukuku ta ona umuntu a Juda. 

6Ndi ambuhandjula luudu landi lʼotemwelo la ngala, Uku atuhandjulaka untu 
yindju lʼekambo. Latuyalaka ambuhiya asi Siona nshi yʼalambu la nshi ya 
mumuya. La ududu wa kele kandi, mbakandonyola khumʼekanga la olombedi. 

7Khumadiondjo ambulanya ediakelu kandi, Ambuka etemwelo kandi wononyi. 
Ndi akakimo mvudu yawo ya khumʼekanga lu anya wʼutunyi. Vo wakadji lundju 
lu luudu la Latuyalaka, Uku akawatshaka lu lushi la dambu diʼekila. 

8Latuyalaka ambusanguya dia nanya eheli ka ona umuntu Siona, Ndi 
ambukiedika lʼushinga, atanya lunya landi uma lu nkilanya. Ndi ambukhumia 
lungeli lʼeheli akhumu, yo yambukhuma akhumu kame. 

9Kuki yawo yakakhundema lu kete. Ndi akokola ndu akalanya tukingiti tawo. 
Khumʼekanga kawo la ewandji awo waya lʼatei a wedja; Elembe kema ntu; ndu 
amvutshi awo hawuyena Nduku enelo uma le Latuyalaka. 

10Dihangamendi dia ona umuntu Siona. Diambudjase la kete, diambolembohala 
ki. Vo wambutela ditshu lʼete, wambolota akutu. Esekaseka wʼamantu wa 
Jerusalema. Wambokole ete awo pulu ndu lu kete. 

11Ashu ami wambule lʼasoi, utema ami ambukanana. Dimi lambuvo la okei, ne 
dia ona umuntu a wudja ami, Ne dia akenda la ana wʼashashi. Wamboko huhakai 
lu sese wʼusumba. 

12Lamʼatuwokokaka lu esese wa lʼusumba uku antu wambuhumo, Ndu 
lamʼatuwokokaka huhakai lu tulu yʼanyengewo, Vo watuwambulaka vati: 
Lendʼeli mbu ya nde la wanu? 

13We ona umuntu Jerusalema, Eyami mvuta lu dikambu diaye, la na 
ayumukedika? We ona umuntu lʼemuna Siona, La na ayumukedika dia dimi 
nkusamba? Puta kaye keki wuki uku ashi a waki, ayeya nkokonoya na? 

14Amvutshi aye wakakenyi waenelo wa kashi ndu wʼanyanya, Vo hawushula 
kolo kaye dia nkukaluya uma lu fumbi, Vo wakakendjiyaka awulu wa kashi dia 
nkunganyiya. 

15Waku tshe wateta lasuki laye, watuhumaka saka dikambu diaye. Vo 
watohongolaka soi, watunyinginyaka ete Lu dikambu dia ona umuntu 
Jerusalema, wambwana vati: Aha usumba one mbaketaka antu vati: Engo ka 
dimena diahangone, ongenongeno wa kete kʼutundu? 

16Atunyi aye tshe wambukase enyo awo, Wakohongwela soi, wakeketanya anyu; 
Watanela vati: Shu tambulanya tshe. Lushi lakatalungamela lone, shu 
tambulutana, tambulena. 

17Latuyalaka ambutsha kene kakandasanguya. Ndi ambushidiya diui diakandati 
lu nshi yʼedjedja. Ndi ambuhandjula aha la ketshi. Ndi ambongenyangenya 
utunyi lu dikambu diaye; Ambedia waulu waku watukuhetshaka. 

18We ona umuntu Siona, uleleli Khumadiondjo wulu! Okedia asoi uku okedi 
wʼelula la yanyi ndu lʼutshu! Tuhekoki, tushaki ashu aye mumuya! 

19Uneli, utundo la delu, uleli utshu tshe! Utshululi utema aye uku ashi la ntundu 
ka Khumadiondjo. Edia anya aye utsha le ndi Lu dikambu dia anʼaye wambuvo 
la ndjala lʼatei wʼosese tshe. 

20Latuyalaka li, endi wane wambuyuntshela okone! Undi, ololo amantu nde 
anʼawo wakawembaka lu anya awo? Ololo olombedi la umvutshi ndjakema Lu 
etemwelo ka Khumadiondjo uka? 

21Olongo a pami la usumbi wambetama lu kete lu esese; Esekaseka ami 
wʼamantu la elongo ami wʼapami wambudiakema la yombo. We akadiaki lu 
lushu laye la kele, akadiaki aha la ketshi. 

22We aketi atunyi ami wa lʼutshimba tshe. Uku lu lushi la lusanganya lʼekila. 
Nduku lakahandi, nduku lakatshikala la lumu. Lu lushi la kele ka Latuyalaka. 
Utunyi akadiaki wane tshe wakamembaka, ndu wakamudiaki. 

Delu dia Jeremiya 3 

Elungamelu kʼEkimanyelu Keko lu Ketshi ka Unyashungu 

1Dimi leli one lakadienaka La ohehela wa ududu andi. 

2Ndi akanombola, akankumia Lu udjima waha la usasi. 

3Mete, ndi atusimbulaka lunya landi Dia ndi ndo la mi yanyi tshe. 

4Ndi ambondja emunyi ami la diuwu diami, Ambotetshatetsha weka ami. 

5Ndi ambunyinga, ambomomba Lʼasui la toshoko. 

6Ndi ambumbidjasha lu ahuli wa udjima Uku wane wambuvokaka. 

7Ndi ambunyinga la lukumbu lahameyi ntumba; Ambumbidja molola wa 
wutshu. 

8Lamʼatumulelaka, lamʼatumuwetaka dia ndi nkimanyiami, Ndi atushimbaka 
dombelo diami. 

9Ndi ambundjihela mbuka yami la ave wa losela. Ambete mbuka yami akutu 
akutu. 

10Ndi eko le mi uku laundu luhulami, Uku tambwe lu dihuli dia wushamu. 

11Ndi akambetoya mbuka yami; Akahatula emunyi ami tufunda tufunda; 
Akambete anyanya. 

12Ndi akaleme uta andi, akankitsha uku pole Ya mbukaka pitu. 

13Ndi akatsheta utema ami la pitu Yʼuma lʼukulu andi. 

14Dimi lambuyala engo ka tola le antu ami tshe, Limbu lawo la dionyo nshi tshe. 

15Ndi akandudia la lunyangu, Akandutsha lʼukayi. 

16Ndi akamungula anyu lʼave, Akakumbi la utuku. 

17Ndi akanya ki uma lʼutema ami, Dimi lambuhela nshi ya ongenongeno. 

18Okone dimi lakati nti: Wulu ami wambushila, Ndu elungamelu kami le 
Latuyalaka. 

19Uho asui ami la pa yami, Lunyangu lami ndu okei. 

20Utema ami atuwauhoka nshi tshe, Atutshutshumalaka. 

21Keli dimi latuhoka dikambu ne, Mbemi la elungamelu: 

22Ngandji ka shikaa ka Latuyalaka hatushilaka, Ketshi kandi kema la ekumelu. 

23Yo ndjalaka eyuyu pindju tshe, Kolamelu yaye yeli dikambu dia mamba. 

24Latuyalaka keli etenyi kami kʼukito, mbata utema ami, Diako 
mbayumulungamelaka le ndi. 

25Latuyalaka atutshelaka wane watukungelaka ololo, Ndu one latuyangaka. 

26Ololo untu nungamela, La nkunga panda ka Latuyalaka. 

27Ololo untu memba lokoho Lu nshi yandi yʼolongo a pami. 

28Ndi ayadjaseli ndame la ki Lamʼawahewolo. 

29Ndi akayakitshakitsha, afushafusha elomo andi lu ditshu, Kana elungamelu 
kekiko. 

30Ndi akakadimuli tama le one latokomolaka, La etewo dia ndi ntengamaka, 

31Ne dia Khumadiondjo hatukadjaka untu pundju, 

32Kuyanga ndi ambunyangia untu, ndi ayuwuka ketshi, Uku weli wuki wa 
ngandji kandi ka shikaa, 

33Ne dia ndi hatulangaka nsuya antu, Kuyanga mbanyangia. 

34Khumadiondjo hetawo mpotshahotsha Asi lukanu tshe wa la kete. 

35Ndi hetawo antu mpotola untu sambu kʼololo La ntundu ka KhumʼUlungu. 

36Khumadiondjo hetawo antu nanya untu Ulanyalanya lu elumbwelu kandi. 

37Akona eya mvuta diui, ku dikambu ntshama, Lamʼahataditi Khumadiondjo? 

38Undi, ololo la kolo hawututumbaka Uma lʼunyo wa KhumʼUlungu? 

39Dikambu kuna diatukiyanaka untu Lamʼatundusuyamaka dikambu dia kolo 
yandi? 

40Nyeso, tushishimi mbuka yasu, tuyediki; Tukaluli le Latuyalaka. 

41Tedia etema asu la anya asu Utsha le Unyashungu leli lʼulungu. 

42Shu takakuhedia, takakotombokwela, We atatudimanyia. 

43We akayaombe la kele, akayelana la su, Akatudiaki, aha la ketshi. 

44We akayaombe la dingi Wuhu wahakuki dombelo nkuma le ye. 

45We akatete engo kʼanyanya, Engo ka ndjetete lʼatei a wedja. 

46Atunyi asu tshe wambase enyo Dia ntonyola. 

47Woma la nyoi wambutunda, Lundju la elanyelu. 

48Ashu ami wambokedia akeledu wʼasoi, Ne dia elanyelu ka ona umuntu a wudja 
ami. 

49Ashu ami watokediaka asoi, Hawukimo nkela kuyanga yema tshitshe, 

50Edja ndu Latuyalaka ambuka su, Ambenda uma lʼulungu. 

51Ashu ami watunyangiaka utema ami Dikambu diʼelanyelu ka ana amantu 
wʼusumba ami. 

52Waku watumpetshaka uhetshahetsha, Wakanyangi wulu uku fudu. 

53Vo wakantambiya lu difuku, Wakambuki ave. 

54Ashi wakanditsha: Dimi lakati nti: Lambushisho! 

55Latuyalaka li, dimi laketaka lukumbu laye Umakʼesi a difuku. 

56We akuki osengosengo ami, Tudihaki tui lu delu diami diʼosengosengo. 

57We akasukana lamʼakamaketi, We akati wati: Tukaki woma. 

58Khumemi li, we akasambula dikambu diami ololo, Akashimbela lumu lami. 

59Latuyalaka, we akenyi kolo kakawantshela, Usambuli dikambu diami. 

60We akenyi esombweyo kawo tshe, Sangweyu tshe diakawasanguya ntshelami. 

61Latuyalaka li, we akuki tengo yawo, Sangweyu diakawasanguya ntshelami, 

62Aui la tukanyi ta waku Watondoshaka yanyi tshe. 

63Uwaendaki lamʼudjashiwo ndu lamʼunelawo, Dimi leli usambu awo wa dionyo. 

64Latuyalaka li, we ayafuta Uku eli ulimu wʼanya awo. 

65We ayuwasha etema a wutshu; Mananu kaye kayuyala le wo. 

66Latujalaka li, we ayuyelana la wo lu kele kaye, Ayashila ushiki uma lʼesi ulungu. 

Delu dia Jeremiya 4 

Asui wa Edingelu ka Siona 

1Ndi wuhu wambushila paunyi ngaingai, Wambukadimo paunyi kuleki pudipudi 
li! Ave wʼekila wambukadjema lu ete wa esese tshe. 

2Ana apami wa ngandji wa Siona, wedimi la paunyi ka pudipudi, Ndi wuhu 
wambuwenama uku mbaka ya diwumba, Ulimu wʼanya wʼukingi a puki li! 

3Kuyanga mbulu mbetawoka nomia anʼayo, Keli ona umuntu a wudja ami 
ambuyala ngala, Uku ateki wa lʼusui wa shenga. 

4Lulimi la ona lakalome, lambuma tu la pusa kʼashi. Ana wambolomba ma, keli 
nduku untu lawashadio. 

5Wane wakalekaka ma diuleki dimena, wambuvo la ndjala lu esese. Wane 
wakalotaka eloto wa tilili, wambetama lʼutuku. 

6Uhedia wa ona umuntu a wudja ami ambuleka kolo ka Sodoma Kakalanyema 
shashimuya, aha la lunya la untu. 

7Ewandji awo wakaleki lungi lʼekama la tshitshi pudipudi, wakaleki awele 
wema. Diuwu diawo diakaleki ave wa tilili tilili, Dimena dia diema diawo diaki 
uku ave wa ngaingai. 

8Keli kakiane dundji diawo diambuleka udjima tshududu; Vo hawuyeyama lu 
esese. Diuwu diawo diambumamana la weka, diambuma, Diambuyala uku 
utamba wa wumu. 

9Wane wakadiakema la yombo, ndeka wane wakavu la ndjala diese. Waku 
watondaka, watundamaka la ndjala ka mbu ya nde. 

10Anya wʼamantu, akanga a ketshi, wakakati anʼawo. Vo wakayala ma diawo lu 
elanyelu ka ona umuntu a wudja ami. 

11Latuyalaka akafudia kele kandi, akatshulula ududu andi. Ndi akahetsha dja lu 
Siona yakatshumbi ndu atshina ayo. 

12Khumi ya dikanga ya la kete Ndu antu wa la kete tshe kumbetawoka vati: 
Uhetshan yi kana utunyi mbeyaka mboto lu asuku wa Jerusalema. 

13Dikambu so diakayala, ne dia kolo yʼamvutshi awo. La ehedia wa elombedi 
awo, Wakatshulula dikila diʼantu wʼololo lʼatei awo. 

14Vo wakamamba lu esese uku akanga a tutshungu, Wakasana la dikila, wuhu 
waki antu kumbeya munanda eloto awo. 

15Antu wakahangwela vati: Nyumo! nyu nyeko mindu! Nyumo! nyumo! 
tanyutunandaki! Okone vo wakayala tekeko la ambetshetshi, Ne dia antu wakati 
lʼatei a wedja vati: Vo tawudjaseki lʼatei asu ntu. 

16Latuyalaka ndame akahandjula, ndi hulanga mbaenda ntu. Ndi konemia 
elombedi kuyanga ndjala la ketshi le dihangamendi. 

17Ashu asu wakayala lungi lamʼakatendaka wendenda dia nkundja ekimanyelu. 
Lu endelu kasu, shu takendelaka. Le wudja waki kumbeya ntushimbela. 

18Antu wakayangaka wanya asu, Diako mbakisu kumbeya nkendakenda lu esese 
asu. Ekumelu kasu kakasukana; nshi yasu yakalema, Ne dia ekumelu kakakuki. 

19Waku wakatutshanya, wakaleki pungu ya lʼulungu luwangu. Vo 
wakatutshanya lʼekungu, wakatuhulamela lʼesui wa shenga. 

20Vo wakandi lumu lasu, ukitami wʼiso wa Latuyalaka, lu wawu awo. Shu 
takataka lu dikambu diandi shati: La tshina dia didjidji diandi kayutulumbaka 
lʼatei a wedja. 

21We ona umuntu Edome, ludjashi lu kete ya Uze, Ongenongeno, ongenongeno 
utamanya. Keli dikoho ne diayukuma ndu le ye; We ayudjo, ayengola utakataka. 

22We ona umuntu Siona, asui wambukuka lu dikambu dia uhedia. Ndi 
hayukotola ntu lu lohombo. Keli, we ona umuntu Edome, ndi ayukusuya ne dia 
ehedia aye; Ndi ayushula kolo yaye. 

Delu dia Jeremiya 5 

Dombelo Dia Mbukama Ketshi 

1Latuyalaka li, uho asui wambutena; Endi dionyo diambuwutonyola! 

2Etenyi kasu kʼukito kambukimwama le angendangenda, La mvudu yasu le asi 
wedja. 

3Shu teli ana wa ditshiki, waha la washi; Anyengesu weli uku wadi waki edu. 

4Shu takano ashi wakatasumbi la falanga; Takasumbi kunyi lusumba. 

5Vo wambutukambia wulu la koho lu kingu yasu. Shu tambokomo, shu kema la 
mumuya. 

6Shu takasimbula anya utsha le asi Edjibitu Ndu utsha le asi Asuriya dia nkundja 
mbu ya nde yukuki. 

7Washewo wakatshi kolo, vo kemako ntu; Shu tambemba wutshu wa ehedia 
awo. 

8Fumbi wambutulela; Nduku latutshungula uma lʼanya awo. 

9Shu tatusundjaka nyumu yasu dia nkundja mbu ya nde, Ne dia yombo yeko 
lʼusui. 

10Diuwu diasu diamboheta uku tshuka, Ne dia lohaladi la ndjala ka kasha 
lambutunda. 

11Wakasuwula amantu wa lu Siona, La esekaseka wa dimuma wa lu esumba wa 
Juda. 

12Wakahane ewandji la anya awo wukelekami; Konemia dundji dia 
dihangamendi. 

13Elonge wʼapami wakato epunga, Akenda wakatakana la wutshu wa kunyi. 

14Dihangamendi hawuyudjase lʼeotwelo kʼusumba; Elongo wʼapami 
wambukimo mimba esambu awo. 

15Ongenongeno ambushila lʼetema asu; Wenye asu wʼongenongeno 
wambukadimo wenye wʼutanda. 

16Dembo dia kusu diambumo uma lʼote asu; Mananu keko le su, ne dia shu 
takatshi kolo. 

17Ne dia dikambu ne, etema asu wambokomo; Ne dia akambu ane, ashu asu 
waya lungi; 

18Ne dia ukungu wa Siona waya tongo; Mbulu yetetaka ladiku diawo. 

19Keli we Latuyalaka atulelaka pundju. Kiti kaye ka diulelu katuyalaka lu lolonga 
la lolonga. 

20Dikambu kuna diambuyutuhela pundju? Ukundi wambuyutoseka edja okone? 

21Latuyalaka li, utukaluya le ye, ku shu tayukalula mete. Ufudia nshi yasu uku 
nshi yʼedjedja, 

22Undi, we ambututuna pundju? We ambutuka kele kuleki wulu? 

Ezekiyele 

Ezekiyele 1 

Enelo ka Lutumbu la Unyashungu 

1Lʼeleku kʼakumi asatu, lu lushi la tanu la ngondo ka nei lamʼakimi lʼatei a fumbi 
lʼumamu wʼokedi wa Kebara, ulungu akadiho, ku dimi lakenyi waenelo wa 
Unyashungu. 

2Lu lushi la tanu la ngondo kako (oso aki lu eleku ka tanu ka esekwelo ka 
khumʼekanga Jehoyakina), 

3diui dia Latuyalaka diakayi le olombedi Ezekiyele, onʼa Buzi, lʼumamu wʼokedi 
wa Kebara, lu kete ya Kaladiya. Lunya la Latuyalaka lakawahema leko. 

4Lamʼakamendaka, menyi ku lopepe la wulu lone layapepe, dingi dia wuki la 
angadimu wa ndjadi wayangadimo uma loko, uma lu leke la ngelʼa kushi, ku 
utshimba tshe wakayala usasi utu, ndu dja yakatumbaka uma lʼatei uku ohotela 
wayahete wulu. 

5Uma lʼatei a dingi kakatumbi difanelu dia nyama nyei, yakafani lʼuntu. 

6Dio tshe otoi la otoi aki la dundji nei, la dio tshe diaki la ahafu anei anei. 

7Ekulu adio wakasimbo too; lʼesi akaka adio aki uku lʼesi akaka wa ana wa 
ngombe, ku akaka ako waki ngaingai uku ohotela wa pudipudi. 

8Dio diaki la anya wufanyi la anya wʼuntu la tshina dia ahafu adio lu wedi ako 
enei. Dundji la ahafu wa difanelu diako nei waki okone: 

9ahafu adio wakasamana. Difanelu diako tshe diakatatshokaka usimbwi utsha la 
ntundu; dio kunkadimo lamʼakadiatatshokaka. 

10Difanelu dia dundji diawo diako okone: dio tshe otoi lʼotoi aki la elundji 
kufanyi la elundji kʼuntu, dio nei otoi lʼotoi aki la elundji kufanyi la elundji ka 
tambwe lu lunya la pami; dio nei otoi la otoi aki la elundji kufanyi la elundji ka 
ngombe lu lunya la lomoso; dio nei otoi lʼotoi aki ndu la elundji kufanyi la elundji 
ka pungu. 

11Osoku mbaki dundji diadio. Ahafu adio wakasimbemadi ladiku diadio tshe; 
otoi lʼotoi aki la ahafu ahendi wakasamanyi la ahafu wa anyadio; ahafu ahendi 
ahendi wakakumbi alimba adio. 

12Dio tshe otoi lʼotoi akatakendakendaka usimbwi utsha la ntundu. Dio 
diakatatshokaka lene akatatshokaka nyuma; dio kunkadimo 
lamʼakadiatatshokaka. 

13Lʼatei a difanelu diako nei kaki engo kemotshi kufanyi la akalanga wa dja, 
kakahetaka uku tufuki ta dja lʼatei a difanelu diako. Dja yakahetaka wulu, 
yakafumbofumboka sasi. 

14Difanelu diako diakalawoka, diakakalulaka uku dingadimo dia ndjadi. 

15Lamʼakamendaka difanelu dia nyama diako, dimi lakenyi etshimbi lu kete 
lasuki la dio, utshimbi otoi lu dikambu dia efanelu la efanelu. 

16Etshimbi ako la elimu wakatshama loko, wakafani lʼave wʼendondo wa 
ngaingai. Etshimbi ako enei waki pupu; vo wakatshama uku utshimbi lʼatei 
wʼutshimbi ukina. 

17Lamʼakawunela, vo wakeyi ntsho utsha lu beke nei, vo konsekoseko 
lamʼakawunelaka. 

18Etshimbedi kʼetshimbi kaki wuki wa mamba. Etshimbedi kʼetshimbi ako enei 
waki la ashu lʼutshimba tshe. 

19Lamʼakunela difanelu diako, etshimbi wakunelaka kame la dio. 
Lamʼakambelaka difanelu uma la kete ndu etshimbi wakambelaka. 

20Dio diakatatshokaka lene akatatshokaka nyuma, etshimbi wakediama lasuki 
la dio, ne dia nyuma kaki lʼetshimbi. 

21Lamʼakakendakendaka difanelu, etshimbi wakakendakendaka; la-
mʼakemalaka difanelu, etshimbi wakemalaka; lamʼakambelaka difanelu uma lu 
kete, etshimbi wakambelaka kame la dio, ne dia nyuma aki lʼetshimbi. 

22Ladiku diʼete adio kaki efanelu kʼulungu, ngaingai ka mamba kakakumbami 
ladiku dia ete adio. 

23Lʼesi efanelu kʼulungu, ahafu adio wakasimbemadi: dimotshi utsha le unyandi, 
dimotshi utsha le unyandi; la efanelu la efanelu kaki la ahafu ahendi 
wakakikumbi. 

24Lamʼakadiatatshokaka, dimi lakuki luhelu lʼahafu adio uku luhelu lʼashi a 
waki, uku diui dia Kanga-Wulu-Tshe. Luhelu lako laki uku lufungusu lʼului 
wʼalimbi. Lamʼakadiemala, dio diakakitshakitsha ahafu adio. 

25Diui diakayi uma lʼefanelu kʼulungu kaki ladiku diʼete adio. Lamʼa-
kadiemalaka, dio diakakitshakitsha ahafu adio. 

26Enelo ka kiti ka diulelu kaki ladiku dia efanelu ka lʼulungu, kaki ladiku diʼete 
adio. Kiti kako kakafanyi la dive diʼudima. Ndu ladiku dia efanelu ka kiti ka 
diulelu kaki efanelu kʼuntu. 

27Dimi lakenyi ohotela wangadimo uku efanelu ka dja lʼutshimba tshe, uma lu 
lukindi lʼuntu ako utsha ladiku. Uma lu lukindi landi utsha lʼesi, dimi lakenyi 
efanelu ka dja, ku yo yakahetaka lʼutshimba andi tshe. 

28Usasi wa lʼutshimba andi wakafanyi la usasi wa ngulu katenamaka lu wangi lu 
nshi ya mvula. Osoku mbaki efanelu ka lutumbu la Latuyalaka. Lamʼakamenyi 
enelo kene, dimi lakako ekhukhumadi la kete, ku lakuki diui dia one 
lakateketaka. 

Ezekiyele 2 

Leta la Ezekiyete 

1Ndi akamvutela ati: Onʼa untu, emala lʼekulu aye keli ntekete la ye. 

2Kamʼakandateketaka la mi, Nyuma ka Unyashungu akambahema, akamemadia. 
Ku dimi lakuki aui wa one lakateketaka la mi. 

3Ndi akamvutela ati: Onʼa untu, dimi luyanga nkutuma le asi Isariyele, le wudja 
wʼakanga wʼuhedia wakantombokwela; vo la washewo watumpediaka edja ndu 
elo kene. 

4Antu ako weli atenganyi, ndu akanga wʼetema a wulu. Dimi luyanga nkutuma le 
wo; kutuwateli wati: Okone mbata Khumadiondjo Latuyalaka. 

5Kuyanga vo wayulunga kana hawulunga (ne dia khumbu kʼakanga wʼuhedia 
kewo), vo wayeya vati: Umvutshi aki lʼatei awo. 

6We onʼa untu, tuwaukaki woma, tukaki aui awo woma, kuyanga adungu la 
atende weko lasuki la ye, kuyanga lʼatei a kutu kudjashiye. Tukaki aui awo 
woma, tusakaki lukumba, ne dia waendelu awo, ne dia khumbu kʼatomboki 
kewo. 

7Kutuwateli aui ami, kuyanga vo hawulunga kana wayulunga, ne dia atomboki a 
wulu mbewo. 

8Keli we onʼa untu, ulungi aui wakutelami, tontombokwelaki uku atutshaka 
khumbu kene kʼakanga wʼuhedia. Ase unyo, uli kene kalangami nkusha. 

9Lamʼakamendaka, menyi ku lunya lone layasimbo uya le mi, lukimedi wombo 
wa buku. 

10Ndi akawombola la ntundu kami; ku vo wakafundama wedi la wedi; alelu, 
tukuku, la mananu wakafundama loko. 

Ezekiyele 3 

1Ndi akamvutela ati: Onʼa untu, uli kene kambuyukundja, uli wombo uku wa 
buku, utshu, ototekete la khumbu ka Isariyele. 

2Dimi lakafula unyo, ku ndi akandesha wombo. 

3Ndi akamvutela ati: Onʼa untu, ulutsha dikundju diaye, uludia esohi aye la 
wombo ako wamumunyusha. Dimi lakadile, ku dio diaki mpe uku usanga lu 
unyo ami. 

4Ku ndi akamvutela ati: Onʼa untu, uneli, utshu le khumʼekanga ka Isariyele, 
utuwateli aui ami. 

5Ne dia dimi hakutumi utsha le wudja wʼoteketa wa kana, kana wahayeyi, keli 
utsha le khumbu ka Isariyele — 

6aha le wedja efula wʼoteketa wa kana ndu wa wulu, wahayukaka aui awo. 
Utunduyala dimi nkutumi le wo, tshiki wutukukela. 

7Keli khumbu ka Isariyele hawukukela, ne dia vo hawumbukela. Khumbu ka 
Isariyele tshe weko la ete wulu ndu la etema wulu. 

8Ulungi, dimi lutsha mbete elundji kaye wulu utsha le dundji diawo, la ote aye 
wulu utsha le ete awo. 

9Dimi lutsha mbete elundji kaye wulu, uku dive dia wulu diuleki akina. 
Tuwaukaki woma, tateki asulu dikambu dia waendelu awo, kuyanga mbewo 
khumbu kʼatomboki. 

10Ndi akamvutela ati: Onʼa untu, udji aui ami tshe wayumukutela lʼutema aye, 
uhuke atui ololo. 

11Uneli, utshu le waku weli lu lohombo, asi wudja aye, utotekete la wo. Kuyanga 
vo wayulunga kana hawulunga, kuwateli wati: Khumadiondjo kata okone ati: 

12Nyuma ka Unyashungu akambedia, ku lamʼakunela lutumbu la Latuyalaka 
uma lu dihuli dialo, dimi lakuki lundju la wulu la kete yadidima lʼokongo ami. 

13Dimi lakuki luhelu lʼahafu wa difanelu dia nyama nye lamʼakawasakanaka, la 
luhelu la etshimbi laki lasuki ladio. Lo laki uku luhelu la kete mbadidima. 

14Ku Nyuma ka Unyashungu akambedia, akamembe. Dimi lakatshu la wutshu 
ndu la kele lʼutema. Lunya la Latuyalaka lakambahema wulu. 

15Dimi lakakumi la Tele-Abiba le afumbi wakadjashi lʼumamu wʼokedi wa 
Kebara. Dimi lakadjase lʼatei awo nshi esambeli laamba. 

Ulami le Isariyele 
(Ezek. 33:1-9) 

16Lamʼaketi nshi esambeli, diui dia Latuyalaka diakayi le mi ati: 

17Onʼa untu, dimi lambukudja undakanyi wa khumbu ka Isariyele. Okone ulungi 
aui wʼuma lʼunyo ami, uwaewuli la aui ami. 

18Naka dimi lambutela untu a kolo nti: Mete we ayuvo, ndu naka we hutedi untu 
a kolo kuyanga mbewula uma lu mbuka kandi ka kolo, ndu dia nshimbela lumu 
landi, untu ako a kolo ayuvo lu kolo kandi. Keli dm layukolomba dikila diandi. 

19Naka we ayewula untu a kolo, ku ndi hakadimo uma lu kolo kandi, kana uma 
lu mbuka kandi ka kolo, ndi ayuvo lu uhedia andi ku we ayushimbela lumu laye. 

20Ntu, naka untu ololo ambetola uma lu ololo andi, ambutsha kolo, la dimi 
lambukitsha utamba a ntakanya la ntundu kandi, ndi ayuvo, ne dia we 
kumbewula. Ndi ayuvo lu kolo kandi, la akambu andi wʼololo wakandatshaka 
wayuhamela. Keli dimi layukolomba dikila diandi. 

21Keli naka we ambewula untu ololo diaha ndi ntsha kolo, ku ndi hatshi kolo, ndi 
ayulumba, ne dia ndi aketawo aui aye, ku we ayushimbela lumu laye. 

Umvutshi Ambuyala Lumi 

22Lunya la Latuyalaka lakambahema ntu leko. Ndi akamvutela ati: Uneli, utshu 
utsha lʼusui, ku dimi layutoteketa la ye leko. 

23Dimi lakunela, lakatshu utsha lʼusui. Enda, lutumbu la Latuyalaka laki leko, uku 
lutumbu lakamenyi lʼumamu a Kebara, ku dimi lakako ekhukhumadi la kete. 

24Ku Nyuma ka Unyashungu akambahema, akambetula, akameme. Ndi 
akamvutela ati: Tshoka tuyadihi lu luudu laye. 

25Keli we onʼa untu, uki, vo wayukukeleka ekodi, ku we heya mbeteta lʼatei 
wʼantu. 

26Dimi layumamanya lulimi lu kumbʼa lulimi dia we ndjala kanga lumi. Ku we 
heya ndjala undakanyi awo, ne dia vo weli khumbu kʼatomboki. 

27Keli lamʼayumoteketa la ye, dimi layufula unyo aye. Ku we ayuwatela wati: 
Khumadiondjo Latuyalaka kata ati: One leli la atui uki, la one laha la atui tukaki, 
ne dia vo weli khumbu kʼatomboki. 

Ezekiyele 4 

Edingelu ka Jerusalema Kambusanguyama 

1We onʼa untu, ose etshi ka lukinga, ukikitsha la ntundu kaye. Usanguli usatu wa 
Jerusalema loko. 

2Udingi, utshi wumbe, utshimi lungeli dia ndo la wo. Ukitsha lalu lʼutshimba tshe, 
ukitsha ndu dihumo dia ta. 

3Ose panu ka luwulu, ukikitsha uku eheli ka luwulu lʼasaye la usumba. Ediya 
elundji kaye utsha leko, udingi usumba dia vo nyingama kwi. Dikambu ne diayali 
djimbitelu le khumbu ka Isariyele. 

4Etami lu luhandju la lomoso. Dimi lutsha nkahela kolo ka khumbu ka Isariyele. 
Uku efula ka nshi yayuyetama lu luhandju lako, mbayuyuwaembela koloyawo, 

5ne dia dimi lambukosonwela nshi kama shatu la akumi divwa yedimi la efula 
ka deku diʼasui awo. Osoku mbayuyembela khumbu ka Isariyele asui awo. 

6Lamʼayuyushidiya akambu ane, ketami lu luhandju la pami, ku we ayembela 
khumbu ka Juda asui awo nshi akumi anei. Dimi lambukosonwela lushi otoi lʼote 
wʼeleku otoi. 

7Ediya elundji kaye utsha lʼusatu wa Jerusalema, usimbuli lunya laye laha la 
dihondo, utaki akambu wahatayi dikambu diʼusumba. 

8Enda, dimi lutsha nkukeleka ekodi, we hukadimo uma lu luhandju lomotshi 
utsha lu luhandju lukina, edja ndu lamʼayuyushidiya nshi yʼedingelu kaye kʼusu-
mba. 

9Ose epunga wa menge, wa yelela, la konde, djese, asami, la ahoho, uwadji tshe 
lu puki otoi. Udiete mbu ya nde yukuki efula ka nshi yayuyetama lu luhandju. 
Nshi kama shatu la akumi divwa mbayuyudile. 

10We ayolekaka ma yediko ya wutshu wa toshekele akumi ahendi la lushi la 
lushi. Kolekaki etena otoi la lushi la lushi. 

11We ayonokaka ashi yediko ya etenyi otoi kʼasamalu ka hina la lushi la lushi. 
Konokaki etena otoi la lushi la lushi. 

12We ayolekaka ma diako uku ekati wʼepunga wa menge. We ayekateka la 
ntundu kʼantu lu dja yohetshami la tumi tʼantu. 

13Latuyalaka ikati ati: Ukuku mbayolekaka asi Isariyele ma diawo mindu lʼatei a 
wedja wayumuwatshanya. 

14Ku dimi lakati nti: Hai, Khumadiondjo, Latuyalaka! enda, dimi latayalanya. 
Umaka nshi yami ya dikenda, dimi latali nyama kambuvo usena, kana nyama 
kambundama le nyama ka ngala. Unatshi wa wononyi watoto lu unyo ami. 

15Ku ndi akamvutela ati: Enda, dimi lutsha nkusha tumi ta ngombe lu dihuli dia 
tumi tʼantu, dia we nkate ekati aye ladiku diato. 

16Ndi akamvutela ati: Onʼa untu, enda, dimi lutsha nanya ekundjelu ka ma lu 
Jerusalema. Vo wayolekaka ma paka yediko ya tshitshe, wuludi to la woma. Vo 
wayonokaka ashi lu tediko ta tshitshe, wasaka lukumba. 

17Dimi layutsha dikambu ne dia vo mpumba ma la ashi, la dia vo mendana 
wasaka lukumba, ndu dia vo monda la uhedia awo. 

Ezekiyele 5 

1We onʼa untu, ose yombo ya mpemo efula, yeli la diesa uku luhayu, unya divu 
la loledu. Lʼokongo diku ose kilo ka mbedika, ukahanya divu. 

2Kutshumbi etenyi ka satu ka divu lʼatei wʼusumba lamʼayuyushidiya nshi 
yʼedingelu; kose etenyi ka satu kadio kudihimbuhi-mbuya la yombo lʼutshimba 
wʼusumba; kudianganya etenyi ka satu lu lopepe, ku dimi layosomola yombo dia 
ndjelana la dio. 

3Kose weondji emotshi, kekeleki lu ehimbu wʼukutu aye. 

4Kose weondji emotshi ntu, kuwekadja lu dja, ketshumbi. Uma loko kayutumba 
dja utsha le khumbu tshe ka Isariyele. 

5Okone mbata Khumadiondjo Latuyalaka ati: Oso eli Jerusalema. Dimi 
lambukitsha lʼatei a wedja ndu kete yeli lʼutshimba awo tshe. 

6Vo wakahedia elembe ami dia ntsha kolo uleki wedja ekina, waka-tuni adjangu 
ami uleki waulelu weli lʼutshimba awo. Vo wakatuni elembe ami, kundjela 
adjangu ami. 

7Nyu nyakaleki wedja weli lʼutshimba anyu ntombokwelami. Nyu kundjela 
elembe ami kuyanga adjangu ami. Undi, nyu kundjela elembe wa wedja weli 
lʼutshimba anyu? 

8Diako mbata Khumadiondjo Latuyalaka ati: Enda, ndu dimi dime layendana la 
nyu; layunyulumbuya lu ashu wa wedja. 

9Dimi lutsha nyutshela akambu wahamatatshi nduku lushi, ndu wuhu 
wahamatshaki pundju ne dia akambu anyu wa wononyi. 

10Lʼatei anyu, ambutshi wʼapami wayole emunyi wa anʼawo wʼapami, la ana 
apami wayole emunyi a washewo. Dimi layunyulumbuya, layuhandjula 
atshikadi lu beke tshe dia la kete. 

11Okone Khumadiondjo Latuyalaka kata ati: Uku wemi la lumu! ne dia nyu 
nyakalanya etemwelo kami la diango dianyu tshe dia sonyi la dia wononyi, diako 
mbayumunyudiaka. Ashu ami hawunyuhandja; dimi halunyuka ketshi. 

12Etenyi ka satu kanyu kayuvo la elandu, la ndjala ka kasha kayashila ushiki lʼatei 
anyu. Etenyi ka satu kanyu kayudiakema la yombo lʼutshimba anyu. Dimi 
layuhandjula etenyi ka satu kanyu lu beke tshe dia la kete. Ku dimi layosomola 
yombo dia ndjelana la wo. 

13Uma lu akambu aso mbayushila kele kami. Dimi layukumba kele kami le wo, 
layusambama. Ku vo wayeya vati: Uma lu saki kami, dimi Latuyalaka, 
kakamateketa lamʼakamawauki kele ka wulu. 

14Dimi layunyete engo kʼelanyelu ndu engo ka dionyo lʼatei a wedja tshe weli 
lʼutshimba anyu, lu ashu tshe a wane watetaka lasuki la nyu. 



1392 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

15Lamʼa-yumunyulumbuya lu kele kami, ududu ami, la luhangu lami la wulu, nyu 
nyayuyala engo ka wononyi, engo ka mpongwela soi, engo ka mbewula antu, 
ndu engo ka nkashimo le wedja tshe weli lʼutshimba anyu. Dimi Latuyalaka 
kateketa. 

16Akambu ane wayuyala lamʼayumunyuka pitu yami ya kolo ya ndjala ka kasha 
ndu yʼelanyelu; layunyukayo dia nyudiaka, ndu layumunyela ndjala ka kasha dia 
nanya mbu yanyu ya nde. 

17Dimi layunyutumela ndjala ka kasha la nyama ya ngala dia nyusuya. Vo 
wayunyohotola anʼanyu. Elandu wayenama lʼatei anyu, ndu dikila 
diayutshulwama lamʼayumunyutumela yombo dia ndo la nyu. Dimi Latuyalaka, 
kateketa. 

Ezekiyele 6 

Etelu kʼAkambu Wahatayi lu Dikambu dia Ekungu wa Isariyele 

1Diui dia Latuyalaka diakayi le mi ati: 

2Onʼa untu, ediya elundji kaye utsha lʼekungu wa Isariyele; uti akambu wahatayi 
lu dikambu diawo, wati: 

3Nyu ekungu wa Isariyele, nyulungi diui dia Khumadiondjo Latuyalaka. 
Khumadiondjo Latuyalaka kata lu dikambu diʼekungu la akuna, dia ekedi la ekidi 
ati: Enda, dimi lutsha mbela yombo dia ndo la nyu, layulanya alunga anyu. 

4Diakelu dianyu diayulanyema, la difanelu dianyu diayulanyema, la difanelu dia 
unya diayatshatshema. Dimi layukadja andjakemi anyu la ntundu ka dikishi 
dianyu. 

5Dimi layukitsha edu wʼasi Isariyele la ntundu ka dikishi diawo. Dimi 
layudianganya weka anyu lʼetshimba wa diakelu dianyu. 

6Lu ahuli tshe wudjashinyu, esumba anyu wayuyala atongo, la alunga anyu 
wayulanyema, dia diakelu dianyu mpandjwama, dia dikishi dianyu 
mbatshatshema la nanyema, la dia difanelu dianyu dia unya nyukwama, la dia 
elimu anyu nanyema pundju. 

7Antu wayudiakema, wayukalema kalakala lʼatei anyu. Ku nyu nyayeya nyati: 
Dimi keli Latuyalaka. 

8Keli dimi layutshika antu amotshi lʼatei anyu, wayutuhanda yombo 
lamʼayunyudianganyema lʼatei a waulelu. 

9Wane wayutshikala lʼatei anyu, wayutumbuho lʼatei a wedja wayuwotolama 
fumbi lamʼayumata etemʼawo wa kolo wakawanganyia uma le mi, ndu 
lamʼayumula ashu awo wakawaetoya dia vo ntemola dikishi. Vo 

wayutuyahetsha dia kolo yakawatshaka, ndu ne dia akambu awo tshe wa 
wononyi. 

10Ku vo wayeya vati: Dimi keli Latuyalaka. Dimi kumvuta diui dia mbatshela kolo 
kene utata. 

11Khumadiondjo Latuyalaka kata ati: Nyuhumi shole, nyuhumeli lukulu. Nyuti 
nyati: Yee, lu akambu wa kolo wa wononyi wakatshaka khumbu ka Isariyele, ne 
dia vo wayudiakema la yombo, ndjala ka kasha la elandu! 

12One leli etali, ayuvo lʼelandu; la one leli lasuki, ayudiakema la yombo; la one 
lambutshikala ndu lambuhanda, ayuvo la ndjala ka kasha. Osoku 
mbayumushidiya ududu ami le wo. 

13Lamʼayukalema edu wasi-kawo wambudiakema lʼatei a dikishi diawo, 
lʼetshimba wa diakelu diawo, lʼote wa dikuna tshe diʼutali, lʼete wʼekungu tshe, 
la tshina diʼutamba wʼuyuyu, ndu la tshina diʼuwamba wa mpukaa tshe, ndu 
lʼahuli wakawalambulaka dikishi diawo malashi, nyu nyayeya nyati: Dimi keli 
Latuyalaka. 

14Dimi layusimbula lunya lami dia ndo la wo, layete kete elanyelu, atongo atu 
lʼatei wʼadjaselu awo tshe uma lʼusui pulu ndu la Ribila. Ku vo wayeya vati: Dimi 
keli Latuyalaka. 

Ezekiyele 7 

Ekumelu Kambuya 

1Diui dia Latuyalaka diakayi le mi ati: 

2We onʼa untu, Khumadiondjo Latuyalaka katela kete ya Isariyele ati: Elanyelu 
kambukuma lu beke nei dia kete. 

3Dianyu ku elo! Dimi layunyuka kele, layunyulumbuya uku etsha anyu, 
layunyahe akambu anyu tshe wa wononyi. 

4Ashu ami hawunyuhandja. Dimi halunyuka ketshi, layunyutshela uku etsha 
anyu, la akambu a wononyi weli lʼatei anyu. Ku nyu nyayeya nyati: Dimi keli 
Latuyalaka. 

5Khumadiondjo Latuyalaka kata ati: Nyendi, kolo ladiku dia kolo kuyayi. 

6Ku elo! Ku elo! Nyendi, ekumelu kambuya esadi dia ndjolo la nyu. 

7Elanyelu kambuya le nyu, nyu asi kete. Etena kambukuka, lushi laya suki, lushi 
lʼohenyohenyo. Waelu wʼongenongeno kema ntu lʼekungu. 

8Dimi lutsha nyutshulwela ududu ami, edja ndu lambushidiya kele kami. Dimi 
layunyulumbuya uku etsha anyu, layunyahe akambu anyu wa wononyi. 

9Ashu ami hawunyuhandja; dimi halunyuka ketshi. Dimi layunyutshela uku 
etsha anyu, la akambu anyu a wononyi weli lʼatei anyu. Ku nyu nyayeya nyati: 
Dimi Latuyalaka kanyusuya. 

10Nyendi, lushi la kolo lutsha nkuka. Elanyelu kanyu kambukuka, kolo kanyu 
kamboto elua, utaku anyu wambomonga alembo. 

11Akambu wa ngala wambuhama, wambuyala uku ohehela wa kolo. Nduku otoi 
lʼatei wʼului ayutshikala, kuyanga ongonyi awo; nduku layuyala la nemo lʼatei 
awo. 

12Etena kambukuka, lushi laya suki. Usumbi tangenangenaki, usumbishi 
tanyangaki ne dia kele kambufulanela lʼatei wʼului awo tshe. 

13Asundjishi hawukalula utsha lu diango diakawasundja, kuyanga vo weki la 
lumu. Enelo kene keko lu dikambu diʼului tshe wʼantu; to hukadimo. Nduku untu 
ayeya nshimbela lumu landi, ne dia kolo kandi. 

14Vo wakadi amama, wakayalongosola, keli nduku untu akatshu utsha lu ta ne 
dia kele kami kambukuma le ului tshe. 

15Lʼandja yombo, lʼetei elandu la ndjala ka kasha: one leli lʼusui, ayudiakema la 
yombo; la one leli lʼusumba, ayuvo la ndjala ka kasha la elandu. 

16Naka amotshi lʼatei awo wayuhanda, vo wayuyala lʼekungu uku binga dia 
lʼekidi dialela dio tshe, untu lʼuntu ne dia kolo kandi. 

17Anya awo wayuyala woduwodu, la adui awo wayolelo, wayuyala uku ashi. 

18Vo wayolota akutu; woma wa mamba wayakumba; dundji diawo diayuyala 
sonyi ketu; la ete awo wayuyala ehombo etu. 

19Vo wayukadja fesa yawo lʼesese, paunyi yawo yayuyala uku engo ka mindu. 
Fesa yawo la paunyi hayeya mbashimbela lu lushi la kele kami, dimi Latuyalaka. 
Vo haweyi nkutsha ehumba wa nyumu yawo la yo, kuyanga ndutsha akundju 
awo la yo, ne dia yo yambuyala utamba wa ntakanya lu dikambu diʼuhedia awo. 

20Vo wakose elengalenga kawo ka dimena, wakakiete engo ka ndjasema. Vo 
wakatshi dikishi diawo dia wononyi la diango diawo diatumuhetshaka lato, 
diako mbayumukiete engo ka mindu le wo. 

21Dimi layukikimo lʼanya wʼasi wedja uku diango diawo, ndu le antu wa kolo uku 
engo ka dimbu, ku vo wayukilanya. 

22Dimi layukadimula elundji kami uma le wo. Vo wayulanya dihuli diami dia 
ngandji. Evi wayoto loko, wayudilanya, 

23wayudiete elanyelu. Ne dia kete yambulula too la dikila diʼandjakemi, la 
usumba weko too lʼakambu wa ngala, 

24diako mbayumela wedja wuleki kolo dia ndjahotola mvudu yawo. Dimi 
layukumia wulu awo wʼutaku. Ahuli awo wʼekila wayulanyema. 

25Lamʼayuya asui, vo wayuyanga ki, keli to huyala. 

26Asui wayahatana ladiku diʼasui, la lukumu la fono ladiku dia lukumu la fono. 
Vo wayuyanga enelo uma le umvutshi, keli elembe wayushisho uma lʼanya 
wʼelombodi, la alaku uma le dihansamendi. 

27Khumʼekanga ayutundo la delu, uwandji ayate asulu, la anya wʼasi wudja 
wayudidima la woma. Dimi lavatshela uku etsha awo. Layalumbuya uku 
atuwulumbuyaka akina. Ku vo wayeya vati: Dimi keli Latuyalaka. 

Ezekiyele 8 

Enelo kʼAkambu wa Wononyi wa lu Jerusalema 

1Lʼeleku ka samalu, lu lushi la tanu la ngondo ka samalu, lamʼakamadjashi lu 
luudu lami, dimi la dihangamendi dia Juda, lunya la Khumadiondjo Latuyalaka 
lakambahema. 

2Dimi lakedia ashu, menyi ku efanelu kʼuntu kene. Uma lu dihuli diufanyi la 
lukindi utsha lʼesi, aki dja, la uma la lukindi landi utsha ladiku, aki efanelu ka 
ngaingai uku ohotela wa pudipudi. 

3Ku ndi akasimbula lunya, akankimela lu divu, ku Nyuma akambedia lʼasa kete 
la ulungu. Ndi akambela lu waenelo wa Unyashungu uya la Jerusalema, uya lu 
suku diʼeotwelo ka seke dia lʼatei diʼeledi utsha lu leke la ngelʼa kushi, lene aki 
efanelu ka kandjema kako katutungaka kandjema. 

4Enda lutumbu la Unyashungu wa Isariyele laki leko, uku akilo lu enelo 
kakamenyi lʼusui. 

5Ku ndi akamvutela ati: Onʼa untu, edia ashu aye kakiane utsha lu mbuka kʼutsha 
lu leke la ngelʼa kushi. Dimi lakedia ashu ami utsha lu mbuka kʼutsha lu leke la 
ngelʼa kushi, menyi ku efanelu ka kandjema kene lʼeotwelo, lu leke la ngelʼa kushi 
la suku diʼediakelu. 

6Ku ndi akamumbula ati: Onʼa untu, we henyi dikambu diatshawo diku? We 
henyi akambu wa wononyi a waki watutshaka khumbu ka Isariyele lane dia 
mbitshanyami uma lʼetemwelo kami? Keli we ayena akambu wa wononyi wuleki 
ane. 

7Ku ndi akambela uya lu suku dia seke. Lamʼakamedia ashu, menyi ku ushu one 
lu eheli ka lukumbu. 

8Ndi akamvutela ati: Onʼa untu, utshimi lu eheli. Lamʼakamatshimi lu eheli, 
menyi ku lukuki lone. 

9Ku ndi akamvutela ati: Oto, endi akambu wa kolo wa wononyi watshawo lane. 

10Dimi lakoto, ku lakenyi difanelu dia wehu wa diango tshe diayakutula, dia 
nyama ya wononyi, ndu dia dikishi tshe dia khumbu ka Isariyele, diusangwemi 
lu eheli lʼutshimba tshe. 

11Apami akumi esambeli uma lʼatei a dihangamendi dia khumbu ka Isariyele 
wakemala la ntundu kadio. Kʼatei awo kakemadi Jazaniya, onʼa Shafana. Untu 
tshe akakimela lukinga landi la ntshumba malashi lu lunya, ku dinga dia malashi 
diakambela. 

12Ku ndi akamumbula ati: Onʼa untu, we henyi akambu watsha dihangamendi 
dia khumbu ka Isariyele lu usheshe, uku eli untu lʼuntu la esatu lu luudu landi? 
Vo mvutaka vati: Latuyalaka hatenyi, Latuyalaka amboseka kete. 

13Ndi akamumvutela ati: We ayena ndu akambu akina wa wononyi a waki 
watuwutshaka. 

14Ndi akambela uya la suku diʼeotwelo dia luudu la Latuyalaka dia lu leke la 
ngelʼa kushi. Menyi ku amantu ane wudjashi, walelela Tamuza. 

15Ku ndi akamumbula ati: We onʼa untu, we henyi dikambu ne? We ayena ndu 
akambu wa wononyi wuleki ane. 

16Ku ndi akambela uya lu seke dia lʼatei dia luudu la Latuyalaka, menyi ku apami 
lasuki la akumi ahendi la atanu ane wemadi la suku dia luudu la Latuyalaka, lʼasa 
mbalasa lʼediakelu. Wuki ekongo awo utsha lʼetemwelo ka Latuyalaka, la dundji 
diawo dieledi utsha lʼehutwelu. Vo waki lu ntemola unya lu leke lako lʼehutwelu. 

17Ku ndi akamumbula ati: Onʼa untu, we henyi dikambu ne? Undi, dikambu dia 
tshitshe mbedio dia khumbu ka Juda ntsha akambu watuwutshaka lane, dia vo 
ndudia kete la akambu wa ngala, ndu nkalula lu etshelu ka akambu wa 
mbutshami kele? Vo wambuludia ehembe awo la sulu kawo. 

18Diako mbayumasuya la ududu ami. Ashu ami hawahandja; dimi haluwauka 
ketshi. Kuyanga vo wayulela lʼatui ami la delu dia wulu, dimi haluwaukela. 

Ezekiyele 9 

Enelo kʼUdiakelu wʼAkanga wʼEnungu 

1Ndi akahangohango lʼatui ami la diui dia wulu ati: Usukanya waku watulamaka 
usumba, untu tshe akimeli ehumo kandi ka ta lu lunya. 

2Menyi ku apami asamalu ane wayayi lu mbuka kʼuma la suku dia ladiku, dieli lu 
leke la ngelʼa kushi. Untu lʼuntu akayakimedi ehumo kandi ka ta lu lunya. Untu 
otoi lʼatei awo akalote ahondo wa linene la olondo wʼashi a mukanda 
wukelekami lu lukindi. Vo wakoto, wakatemala lasuki la ediakelu ka ohotela. 

3Lutumbu la Unyashungu wa Isariyele lakamo uma ladiku dia okeruba lene 
akilo. Lo lakatshu utsha la suku dia luudu. Lo laketi untu lakalote ahondo wa 
linene, laki la olondo wʼashi a mukanda wukelekami lu lukindi. 

4Latuyalaka akawutela ati: Utshu lʼatei wʼusumba, lʼatei a Jerusalema, utudji 
djimbitelu lu fumu yʼantu tshe wakhuma akhumu ndu walela, ne dia akambu 
tshe wa wononyi wambutshama lʼatei awo. 

5Dimi lakuki lamʼakandatela akina ati: Nyutshu lʼokongo andi lʼatei wʼusumba, 
nyutudiaki antu. Ashu anyu tawuhandjaki untu, ndu tanyukaki untu ketshi. 

6Nyutudiaki esumbi wʼapami, elongo wʼapami, esekaseka wʼamantu, ana 
wʼashashi, ndu amantu. Keli tanyaheki untu leli la djimbitelu lunya. Nyutateli 
lʼetemwelo kami. Ku vo wakatatela ndjaka esumbi wʼapami waki la ntundu ka 
luudu. 

7Ndi akawatela ati: Nyutulanya luudu, nyutuludia seke too lʼandjakemi. Nyeso, 
nyutshu. Ku vo wakatshu, wakatudiaka antu lʼusumba. 

8Lamʼakiwo lu ndjaka antu, dimi lakatshikala, ku dimi lakako ekhukhumadi la 
kete. Dimi lakaleli nti: Hai, Khumadiondjo Latuyalaka! we ayudiaka atshikadi wa 
Isariyele tshe lamʼatshululaye kolo kaye lu Jerusalema? 

9Ku ndi akamvutela ati: Unungu wa khumbu ka Isariyele la khumbu ka Juda 
weko efula, kete yaya too la etshulwelu ka dikila. La usumba wambulula too la 
akambu wa kolo. Vo mvutaka vati: Latuyalaka akaseke kete, Latuya aka henyi. 

10Okone ashu ami hawahandja; dimi haluwauka ketshi, layukaluya kolo yawo 
lʼete awo. 

11Ku untu lakalote ahondo wa linene, laki la olondo wʼashi a mukanda 
wukelekami lu lukindi, akayuta ati: Dimi lakatshi akambu tshe wakayamvutela. 

Ezekiyele 10 

Lutumbu la Unyashungu Lambumo Uma lʼEtemwelo 

1Dimi lakedia ashu, menyi ku dive diʼudima ne, diufanyi la kiti ka diulelu, diaya 
lʼulungu ladiku dia akeruba. 

2Ndi akatela untu lakalote ahondo wa linene ati: Utshu lʼatei wʼetshimbi 
watshimba lʼesi a akeruba, utuludia awambu aye la akalanga wa dja waheta 
lʼatei wʼakeruba, utadianganya ladiku diʼusumba. Lamʼakamawendaka, ndi 
akoto loko. 

3Lamʼakoto untu ako, akeruba wakemadi lu lunya landi la pami la luudu, dingi 
diakaluli lu seke dia lʼetei. 

4Lutumbu la Latuyalaka lakambela uma lu akeruba, lakatemala ladiku dia suku 
dia luudu. Ku luudu lakaluli la dingi, ndu seke diakaluli la usasi wa lutumbu la 
Latuyalaka. 

5Luhelu lʼahafu wʼakeruba lakukema lu seke dia lʼandja uku diui dia Unyashungu 
Kanga-Wulu-Tshe lamʼateketandi. 

6Lamʼakandatela untu lakalote ahondo wa linene ati: Utose dja uma lʼatei 
wʼetshimba watshimba, uma lʼatei wa akeruba, ndi akoto, akatemala lasuki la 
utshimbi. 

7Okeruba omotshi akasimbula lunya uma lʼatei wa akeruba, utsha lu dja yaki 
lʼasa akeruba. Vo wakose motshi, akayidji lu anya wa one lakalote ahondo wa 
linene. Untu ako akayilungila, akatumbi la yo. 

8Akeruba waki la efanelu ka lunya la tshina dia ahafu awo. 

9Dimi lakedia ashu, menyi ku etshimbi enei ene lasuki la akeruba: utshimbi otoi 
aki lasuki la okeruba la okeruba. Etshimbi ako wakafani la ave wa ngaingai, 
wʼendondo. 

10Etshimbi ako enei waki pupu: utshimbi lʼutshimbi akafani uku vo weko lʼatei 
wʼutshimbi ukina. 

11Lamʼakawunelaka, vo wakeyi ntsho utsha lu beke nei. Vo kunsikiso 
lamʼakawunelaka. Keli utsha lu dihuli diakatelelaka ote, kakawatatshokaka. Vo 
kunsikiso lamʼakawatatshokaka. 

12Etshimbedi wʼetshimbi ako enei, ekongo awo, engango awo la eseke awo waki 
too lʼashu lʼutshimba tshe. 

13Dimi lakuki lamʼakawete etshimbi ako vati: Etshimbi watshimba. 

14Akeruba ako tshe waki la dundji nei: ka ntundu, kaki elundji ka okeruba; ka 
hendi, elundji kʼuntu; ka satu elundji ka tambwe; ndu ka nei, elundji ka pungu. 

15Ku akeruba wakambela. Vo waki difanelu dia nyama diakamenyi lasuki la 
okedi wa Kebara. 

16Lamʼakunela okeruba, etshimbi wakatshimbaka lasuki la wo. Ndu 
lamʼakahuhanya akeruba ahafu awo dia munela uma la kete, etshimbi 
kumamito uma le wo. 

17Lamʼakemalaka akeruba, etshimbi wakemalaka. Lamʼakawatambelaka, ndu 
vo wakambelaka kame la wo, ne dia nyuma ka difanelu dia nyama kaki lʼatei 
awo. 

18Lutumbu la Latuyalaka lakamo uma ladiku dia suku dia luudu, lakatahema 
ladiku dia akeruba. 

19Dimi lakendaka akeruba lamʼakawahahanyaka ahafu awo dia munela uma la 
kete, etshimbi wakatshokaka lasuki la wo. Vo wakatemala la suku dia lu leke 
lʼehutwelu ka unya la luudu la Latuyalaka. Lutumbu la Unyashungu wa Isariyele 
laki ladiku diawo. 

20 Akeruba ako waki difanelu dia nyama diakamenyi la tshina dia Unyashungu 
wa Isariyele lʼumamu wʼokedi wa Kebara, ku dimi lakayulimbitela nti: Difanelu 
diako diaki akeruba. 

21Okeruba la okeruba aki la dundji nei, ndu la ahafu anei. Difanelu dia anya 
wʼuntu diaki la tshina diʼahafu awo. 

22Dundji dia akeruba ako diaki uku dundji diakamenyi lʼumamu wʼokedi wa 
Kebara. Mete, vo ako aso. Vo wakatatshokaka usimbwi utsha la ntundu. 

Ezekiyele 11 

Ambuhangwela Ewandji wa Kolo 

1Nyuma ka Unyashungu akamunyia, akambela uya lu suku dia lu leke lʼehutwelu 
ka unya dia luudu la Latuyalaka, ntani ku apami akumi ahendi la atanu ane 
wemadi la suku. Jazaniya, onʼa Azura, la Pelatiya, onʼa Benaya, ewandji wa wedja 
waki lʼatei awo. 

2Ku Nyuma akamvutela ati: Onʼa untu, antu ane watusanguyaka ntsha kolo, 
watulakaka asi usumba alaku wa kolo; 

3wakati vati: Etena kene kema etena ka mpika mvudu, usumba one weli puki ka 
wuki, la shu teko unatshi. 

4Okone we onʼa untu, uti akambu wahatayi lu dikambu diawo, uti akambu 
wahatayi! 

5Nyuma ka Latuyalaka akambahema. Ndi akamvutela ati: Uti wati: Latuyalaka 
kata ati: Nyu khumbu ka Isariyele, okone la okone mbakananyu, ne dia dimi 
mbeyaka tukanyi tanyu. 

6Nyu nyakatamanya ndjala antu lʼusumba one, nyakaludia esese la edu wʼantu 
wakanyadiaki. 

7Diako mbata Khumadiondjo Latuyalaka ati: Antu wakanyadiaki lʼatei 
wʼusumba weli unatshi, la usumba one weli puki ka wuki. Keli dimi 
layunyutundja uma loko. 

8Nyu nyakuki yombo woma, okone dimi layunyela yombo, mbata Khumadiondjo 
Latuyalaka. 

9Dimi layunyutundja uma lʼatei wʼusumba, layunyukimo lu anya wʼasi wedja, 
layunyulumbuya. 



1400 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

10Nyu nyayudiakema la yombo. Dimi layutunyulumbuya lʼulelu wa Isariyele. Ku 
nyu nyayeya nyati: Dimi keli Latuyalaka. 

11Usumba one huyala puki kanyu ka wuki, la nyu hanyuyala unatshi loko. Dimi 
layutunyulumbuya lʼulelu wa Isariyele. 

12Ku nyu nyayeya nyati: Dimi keli Latuyalaka. Nyu kundjela elembe ami kuyanga 
lama adjangu ami, keli nyu nyakatshaka uku weli adjangu wa wedja weli 
lʼutshimba anyu. 

13Kamʼakamataka akambu wahatayi, Pelatiya, onʼa Benaya, akavu. Ku dimi 
lakako ekhukhumadi la kete, lakadi tukuku ta wulu nti: Hai, Khumadiondjo 
Latuyalaka! Undi, we ayushila atshikadi wa Isariyele ushiki? 

Daka Dia Ekalweyu la Eluwanyelu 

14Ku diui dia Latuyalaka diakayi le mi ati: 

15Onʼa untu, waku weli ananyo, asikaye weli kame la ye lu lohombo, khumbu 
tshe ka Isariyele, mbeli waku wakatela asi Isariyele vati: Nyumo etali uma le 
Latuyalaka, ne dia kete yanyu yakakimwama le su uku etenyi kʼukito. 

16Okone uti wati: Khumadiondjo Latuyalaka kata ati: Kuyanga dimi 
lakawanganya etali lʼatei a wedja, kuyanga lakahandjula lʼatei a waulelu, dimi 
lakatukuyala etemwelo le wo nshi motshi lʼatei a kete yambuwukuma. 

17Okone uti wati: Khumadiondjo Latuyalaka kata ati: Dimi layunyusanganya 
uma lʼatei a wedja, layunyukaluya uma lʼatei a waulelu wakamanyuhandjula, ku 
layunyusha kete ya Isariyele. 

18Vo wayutsho utsha leko, ku wayutunya dikishi tshe la diango tshe dia wononyi 
leko. 

19Ku dimi layuwasha utema otoi, layudja nyuma kʼuyuyu lʼatei awo. Dimi 
layunya etema wʼave uma lʼalimba awo, layuwasha etema wʼemunyi, 

20dia vo mbeya ndjela elembe ami la nama adjangu ami la mbatsha. Ku vo 
wayuyala wudja ami, la dimi layuyala Unyashungu awo. 

21Keli lu dikambu dia waku watuyelaka dikishi diawo la diango dia wononyi, 
dimi layakaluya etsha awo lu ete awo, mbata Khumadiondjo Latuyalaka. 

22Ku akeruba wakasimbula ahafu awo, etshimbi waki lasuki la wo. Lutumbu la 
Unyashungu wa Isariyele laki ladiku diawo. 

23Lutumbu la Latuyalaka lakambela uma lʼatei wʼusumba, lakatahema ladiku 
diʼukungu weli lu leke lʼehutwelu ka unya lʼusumba. 

24Nyuma ka Unyashungu akamunyia, akamembe lu enelo utsha la Kaladiya le 
afumbi, ku enelo kakamenyi kakamo uma le mi. 

25Ku dimi lakatela afumbi akambu tshe wakamenya Latuyalaka. 

Ezekiyele 12 

Ezekiyele Ambenya Djimbitelu yʼEtshwelu kʼUtsha lu Fumbi 

1Diui dia Latuyalaka diakayi le mi ntu ati: 

2Onʼa untu, we atudja-seka lʼatei a khumbu kʼatomboki. Vo la ashu wa mena, keli 
hawenyi; vo la atui wa mbuka, keli hawuki, ne dia khumbu kʼatomboki kewo. 

3Okone we onʼa untu, uyakelekeli tshumutshumu ya untu latatshu utsha lu 
fumbi. Umo uma lʼatei awo la yanyi, unela uma lu dihuli diaye utsha lu dihuli 
dikina lu ashu awo. Kuyanga mbewo khumbu kʼatomboki, vo wayukana yimba 
ntu. 

4Kutundja tshumutshumu yaye la yanyi lu ashu awo, uku tshumutshumu ya 
fumbi. Unela uma lʼatei awo uku atunelaka antu utsha lu fumbi. 

5Kutunduli ushu lʼeheli ka lukumbu la ntundu kawo, kutumbi loko. 

6Kahe tshumutshumu lu diheka, kutumbi la yo la hyutshihutshi, kukumbi elundji 
kaye, utukena kete, ne dia dimi lambukudja djimbitelu le khumbu ka Isariyele. 

7Ku dimi lakatshi uku akandamvutela. Dimi lakatundja tango tami la yanyi uku 
tshumutshumu ya fumbi. Ku la dikolo, dimi lakatundula ushu lʼeheli ka lukumbu 
la lunya lami. Dimi lakatumbi loko la hyutshihutshi, latayembe lu diheka la 
ntundu kawo. 

8La wedi a pindju, diui dia Latuyalaka diakayi le mi ati: 

9We onʼa untu, khumbu ka Isariyele, khumbu kʼatomboki, watakumbula vati: 
Atshaye na? 

10Uwateli wati: Khumadiondjo Latuyalaka kata okone ati: Djimbitelu nye yeko 
lu dikambu dia uwandji wa Jerusalema, ndu dia khumbu ka Isariyele tshe 
wudjashi lʼatei awo. 

11Uti wati: Dimi leko djimbitelu le nyu. Uku akamatshi, mbayuwatshela. Vo 
wayutsho utsha lu fumbi, utsha lu lohombo. 

12Uwandji awo ayali tshumutshumu lu diheka la hyutshihutshi, ayunela. Ndi 
ayutundula ushu lʼeheli dia ntumba la yo loko. Ndi ayukumba elundji kandi, ne 
dia ashu andi watukena kete. 

13Ndu dimi layuwamba otei, ku ndi ayundama lu djunga yami. Dimi layotola la 
Babilona lu kete yʼasi Kaladiya. Ndi hutena kete yako, kuyanga ndi ayuvo leko. 

14Dimi layuhandjula waku tshe weli lasuki la ndi watukima-nyiaka, la alimbi 
andi tshe. Ku dimi layuyelana la wo la yombo. 

15Ku vo wayeya vati: Dimi keli Latuyalaka lamʼayumuhandjula lʼatei a wedja, 
lamʼayumadianganya lʼatei a waulelu. 

16Keli dimi layuhandja atoi awo uma lu yombo, uma lu ndjala ka kasha, la uma 
lu elandu, dia vo ntusanya dia akambu awo tshe wa wononyi. Ku vo wayeya vati: 
Dimi keli Latuyalaka. 

17Diui dia Latuyalaka diakayi le mi ntu ati: 

18Onʼa untu, uli ma la lukumba; ono ashi adidima la woma. 

19Uteli asi wudja wati: Khumadiondjo Latuyalaka kata okone lu dikambu diʼasi 
Jerusalema, lu kete ya Isariyele, ati: Vo wayole ma la woma, wayono ashi 
wadidima lukumba. Kete yawo yayulanyema, yo la diango tshe dieli loko, ne dia 
akambu wa ngala wʼantu tshe wudjashi loko. 

20Esumba wudjashi antu wayuyala atongo, la kete yayuyala elanyelu. Ku nyu 
nyayeya nyati: Dimi keli Latuyalaka. 

21Diui dia Latuyalaka diakayi le mi ntu ati: 

22Onʼa untu, na kitshimudi ka yukedi yatunyutaka lu kete ya Isariyele nyati: Nshi 
yambeta efula, la waenelo tshe wambuyala anyanya? 

23Okone uwateli wati: Khumadiondjo Latuyalaka kata ati: Dimi layete yukedi 
nye anyanya. Vo hawuyitaka uku yukedi lu Isariyele ntu. Uwateli wati: Nshi yaya 
suki ya enelo kʼakambu wahatayi nshidiyama. 

24Waenelo wa kashi la asakelu wʼawulu wʼanyanya hawenama ntu lʼatei a 
khumbu ka Isariyele. 

25Dimi leli Latuyalaka, layoteketa, ku diui diayumuta, diayushidiyama. Dio 
hadiukungama ntu. Nyu khumbu kʼatomboki, dimi layuta diui, ku layudishidiya 
lu nshi yanyu, mbata Khumadiondjo Latuyalaka. 

26Diui dia Latuyalaka diakayi le mi ntu ati: 

27Onʼa untu, uki, khumbu ka Isariyele mvutaka vati: Enelo kenandi, keki nshi 
efula. Ndi atutaka akambu wahatayi weki edja. 

28Okone uwateli wati: Khumadiondjo Latuyalaka kata ati: Nduku diui diatami 
diayutshimbatshi-mba ntu. Diui diatami diayushidiyama, mbata Khumadiondjo 
Latuyalaka. 

Ezekiyele 13 

Amvutshi wa Kashi Wambanyema 

1Diui dia Latuyalaka diakayi le mi ati: 

2Onʼa untu, uti akambu wahatayi lu dikambu diʼamvutshi wa Isariyele; utaki 
akambu wahatayi, uteli waku watutaka akambu wahatayi paka uma lu tumba 
tawo wati: Nyulungi, diui dia Latuyalaka. 

3Khumadiondjo Latuyalaka kata ati: Mananu kayali le amvutshi wa dinginya, 
watuyelaka tukanyi tawo, ndu wahatenyi nduku enelo. 

4Isariyele li, amvutshi aye weli uku mbulu lu ahuli wʼanyanya! 

5Nyu amvutshi kuntsho utsha lu lukumbu, lu ahuli wakanyuko. Nyu kumpikela 
khumbu ka Isariyele eheli ka lukumbu dia to nshikikala lʼatei ata lu lushi la 
Latuyalaka. 

6Nyu nyakenyi waenelo wa lukesu, nyakasaki awulu wa kashi nyata nyati: 
Latuyalaka kakati, keli Latuyalaka kunyutuma. Nyu nyakasha antu elungamelu 
kʼaui anyu nshidiyama. 

7Aha enelo ka lukesu kakanyenyi? Aha usakasaka mbakanyasaki awulu? Nyu 
nyakati nyati: Latuyalaka kata, lamʼakimi kumvuta. 

8Okone Khumadiondjo Latuyalaka kata ati: Nyu nyakataka akambu wa lukesu. 
Nyakenaka waenelo wa kashi, diako mbayangami ndo la nyu, mbata 
Khumadiondjo Latuyalaka. 

9Lunya lami layolo la amvutshi watenaka waenelo wa lukesu, ndu watusakaka 
awulu usakasaka. Vo hawuyala lʼatei wa wudja ami. Kumbu yawo hayufundama 
lu buku dia khumbu ka Isariyele, ndu vo hawoto lu kete ya Isariyele. Ku nyu 
nyayeya nyati: Dimi keli Khumadiondjo Latuyalaka. 

10Vo wakanganyia wudja ami, wata vati: Ki keko, lamʼaki ki 
kema. Lamʼatuhikaka antu eheli, amvutshi ako watumbaka eheli kako la kete ya 
wodu. 

11Uteli waku watukiumbaka la kete ya wodu wati: To kayunyuko, mvula ka wulu 
kayolo, la lopepe layukilanya. 

12Lamʼayunyuko eheli, wayunyumbula vati: Kete yakanyumbi eyo? 

13Diako mbata Khumadiondjo Latuyalaka ati: Dimi layukihandjula la ngimbi la 
ududu ami. Mvula ka wuki kayolo lu kele kami, la mboko ya waki yayukihandjula 
la ududu ami. 

14Osoku mbayumuhandjula eheli kakanyumbi la kete ya wodu. Dimi layukiha-
ndjula pulu ndu lu kete, ku aishina ato wayenama lʼandja. Lamʼayuyuko eheli 
kako, nyu nyayushila ushiki la tshina diato. Ku nyu nyayeya nyati: Dimi keli 
Latuyalak 

15Osoku mbayumushidiya kele kami lu eheli, ndu le waku wakakiumbi la kete ya 
wodu. Dimi layunyutela nti: Eheli kema ntu, ndu waku wakakiumbi kema. 

16Vo weli amvutshi wa Isariyele watutaka akambu wahatayi lu dikambu dia 
Jerusalema, ndu watenaka waenelo wa ki lu dikambu diawo, lamʼeli ki kema, 
mbata Khumadiondjo Latuyalaka. 

17We onʼa untu, edia elundji kaye dia ndo la ana amantu wa wudja aye, watutaka 
akambu wahatayi uma lu tumba tawo. Uti akambu wahatayi lu dikambu diawo 
wati: 

18Khumadiondjo Latuyalaka kata ati: Mananu kayali le amantu watutshaka 
ehanga wa mbidja lu anya, watutshaka alembo wa nembe lʼete wʼantu wa wehu 
wehu, dia nkutula etema wʼantu. Undi, nyu nyayuyanga etema wa wudja ami la 
nshimbela antu akina dia nyu nyame nkundja waho? 

19Nyu nyakamonyola lʼatei a wudja ami dia nkundja awambu wʼepunga la etenyi 
ka ma, dia ndjala antu wahahumbi mvo la nshimbamela antu wahahumbi 
numba, uma lu aui watunyutelaka wudja ami, watulungaka aui wa kashi. 

20Okone Khumadiondjo Latuyalaka kata ati: Nyulungi, dimi lutsha ndo la ehanga 
anyu watunyuyangaka etema wʼantu. Dimi layehatula uma lu anya anyu; dimi 
layutshungula etema watunyuyangaka, layafumbula uku fudu. 

21Dimi layuhatula ndu alembo wa lʼete anyu; layutshungula wudja ami uma lu 
anya anyu, diaha vo mpenyahenya ntu lu anya anyu. Ku nyu nyayeya nyati: Dimi 
keli Latuyalaka. 

22Nyu nyakanyangia etema wʼantu wʼololo la kashi, wakimi kunyangia. Nyu 
nyakakikitsha anya wʼantu wa kolo, ne dia vo watukukalula uma lu mbuka yawo 
ya kolo la numba. 

23Diako mbahanyena waenelo wa kashi ntu, kuyanga nsaka awulu. Dimi 
layushimbela wudja ami uma lu anya anyu. Ku nyu nyayeya nyati: Dimi keli 
Latuyalaka. 

Ezekiyele 14 

Elumbwelu le Atemodi wa Dikishi Watumbulaka Umvutshi Akambu 

1Dihangamendi dimotshi dia Isariyele wakayi, wakayudjase la ntu-ndu kami. 

2Diui dia Latuyalaka diakayi le mi ati: 

3Onʼa untu, antu ane wambudja dikishi diawo lʼetema awo, ndu wambukitsha 
uhedia awo utamba a ntakanya la ntundu kawo. Okoko wana wukukimi 
mumbwama le wo? 

4Okone uwateli wati: Khumadiondjo Latuyalaka kata ati: Usi Isariyele tshe, 
latudjaka dikishi diandi lʼutema, latukitshaka uhedia andi utamba a ntakanya la 
ntundu kandi, ndu latutshokaka le umvutshi, dimi Latuyalaka layukaluya diui 
uku eli efula ka dikishi diandi, 

5dia dimi munda etema wa khumbu ka Isariyele, ne dia vo tshe wakamo uma le 
mi ne dia dikishi diawo. 

6Okone uteli khumbu ka Isariyele wati Khumadiondjo Latuyalaka kata ati: 
Nyukaluli, nyukadimo uma lu dikishi dianyu, nyunya ashu anyu uma lu akambu 
tshe wa wononyi. 

7Usi khumbu ka Isariyele tshe, kana ongendangenda ludjashi lʼatei wa Isariyele, 
lakangana uma le mi, latudjaka dikishi diandi lʼutema, latukitshaka uhedia andi 
utamba a ntakanya la ntundu kandi, latutshokaka le amvutshi dia ntuyambwela 
dikambu diami, dimi Latuyalaka, dimi dime layukaluya diui. 

8Layediya elundji kami dia ndo la untu ako, layuwete engo ka nkashimo, 
djimbitelu la yukedi. Dimi layuwunya uma lʼatei a wudja ami, ku nyu nyayeya 
nvati: Dimi keli Latuyalaka. 

9Naka umvutshi ambukesama, ambuta diui, keti dimi Latuyalaka kambukesa. 
Dimi layusimbula lunya lami le ndi, layuwunya uma lʼatei a wudja ami, Isariyele. 

10Vo wayuyaembela unungu wʼuhedia awo. Unungu wʼuhedia wʼumvutshi 
ayuyala pupu la wa one layutsho la ntuwumbula, 

11ne dia khumbu ka Isariyele watukangana ntu uma le mi, kuyanga ndjalanya la 
kolo yawo tshe. Ku vo wayuyala wudja ami, la dimi ndjala Unyashungu awo, 
mbata Khumadiondjo Latuyalaka. 

Sui Dia Sambu kʼOlolo ka Jerusalema 

12Diui dia Latuyalaka diakayi le mi ati: 

13Onʼa untu, lamʼayuntshela wudja kolo dia vo mpediami, naka dimi 
lambusimbula lunya lami utsha le wo, dia nanya mbu ya nde yawo, naka 
lambatumela ndjala ka kasha dia nshila antu la nyama ushiki; 

14utunduyala antu ane asatu: Noa, Danyele la Jobo wayali loko, tshiki vo 
wutushimbamela vame lu ololo awo, mbata Khumadiondjo Latuyalaka. 

15Naka dimi layetshetsha nyama ya ngala lu kete, dia yo ndjihandjula la 
ndjilanya, edja ndu untu heyi mbeta loko dikambu dia nyama; 

16uku wemi la lumu! mbata Khumadiondjo Latuyalaka, utunduyala antu ako 
asatu wayali loko, tshiki vo tutuwushimbela ana apami kana ana amantu. Vo 
vame mbutushimbamela, keli kete yutuyala elanyelu ketu. 

17Naka dimi layutuma yombo lu wudja nti: Yombo, yeteti lu kete dia dimi nshila 
antu la nyama ushiki; 

18uku wemi la lumu! mbata Khumadiondjo Latuyalaka, utunduyala antu ako 
asatu wayali loko, tshiki vo tutuwushimbela ana apami kuyanga ana amantu, 
keli vo vame mbutushimbamela. 

19Naka dimi layutuma elandu lu kete, la ntshulula ududu ami dia ntundja dikila, 
dia nshila antu la nyama ushiki; 

20uku wemi la lumu! mbata Khumadiondjo Latuyalaka, utunduyala Noa, Danyele 
la Jobo wayali loko, tshiki vo tutuwushimbela ona pami kana ona umuntu, keli 
vo vame mbutushimbela nyumu yawo uma lu ololo awo. 

21Khumadiondjo Latuyalaka kata ati: Naka osoku, ukundi ayuyala Jerusalema 
lamʼayumutumela asui ami anei ane: yombo, ndjala ka kasha, nyama ya ngala la 
elandu dia nshila antu la nyama ushiki? 

22Keli atshikadi atoi wayuhanda, ku elongo wʼapami la esekaseka wʼamantu 
wayotolama lu fumbi. Nyulungi, vo wayuya le nyu, nyu nyayena lokewo lawo la 
etsha awo. Ku nyu nyayusambema ne dia elanyelu kayangami ntuma la 
Jerusalema, ndu lu dikambu dia akambu tshe wakamatshi leko. 

23Vo wayunyusamba lamʼayunyena lokewo lawo la etsha awo. Nyu 
nyayulimbitela nyati: Dimi kuntsha akambu tshe wakamatshi la Jerusalema 
utshatsha, mbata Khumadiondjo Latuyalaka. 

Ezekiyele 15 

Jerusalema Aya Uku Okodi wa Vinyo wʼAnyanya 

1Diui dia Latuyalaka diakayi le mi ati: 

2Onʼa untu, kakona keli okodi wa vinyo, kulekiwo etamba ekina tshe, lutahi la 
vinyo leli lʼatei wʼetamba wa lʼukunda? 

3Undi, antu nkotaka ekodi uku etamba wa ntsha la wo ulimu? Vo ntshakaka la 
wo tokoho ta mpaneka la wo diango uka? 

4Nyulungi, vo watuwukadjaka lu dja, ku dja yatutshumbaka kuma yawo ndu 
lʼatei awo. Untu mbeyaka ntsha ulimu la ekodi wʼelua uka? 

5Nyuki, lamʼaki okodi a vinyo utundu, antu kumbeya ntsha la wo ulimu, keti la-
mʼambuwulungula? Ukundi eyawo ntsha la wo ulimu? 

6Okone Khumadiondjo Latuyalaka kata ati: Uku akamakimo okodi a vinyo lʼatei 
wa etamba wa lʼukunda dia ntshumbama lu dja, osoku mbayumukimo asi 
Jerusalema. 

7Dimi layediya elundji kami dia ndo la wo. Vo wayutumba uma lu dja, keli dja 
yayatshumba. Ku nyu nyayeya nyati: Dimi keli Latuyalaka, lamʼayumediya 
elundji dia ndo la wo. 

8Dimi layulanya kete ne dia vo wakanseke, mbata Khumadiondjo Latuyalaka. 

Ezekiyele 16 

Uhedia wa Jerusalema 

1Diui dia Latuyalaka diakayi le mi ntu ati: 

2Onʼa untu, ulimbitshiya Jerusalema akambu wa wononyi wati: 

3Khumadiondjo Latuyalaka katela Jerusalema ati: Uma lu kete ya Kanana 
mbakanyatungo; sho aki usi Amora, la nyo usi Hiti. 

4Lushi lakayuto, vo kunkuhimbula ututu, kunkotsha ashi, kunkukita leho, 
kuyanga nkolotsha dihondo. 

5Nduku untu akakendi dia nkutshela akambu ane la ketshi kuyanga nkusamba. 
Keli wakakukadja lʼusui wa hwe, ne dia we aki engo ka wononyi lu lushi 
lakayuto. 

6Lamʼakamete leko, dimi lakakenyi, we angito lu dikila diaye; lakakutela nti: 
Kuyanga we eko lu mingito lu dikila diaye, uyali la lumu. 

7Dimi lakakufudia efula uku tumbatumba dia lʼusui. We akuli, akayala utali ndu 
dimena diahangone. Awele aye wakamene; divu diaye diakuli utali. Keli we aki 
utakataka, utakataka utu. 

8Lamʼakameti lasuki la ye ntu, dimi lakakendi, menyi ku etena kaye ka 
ntshukama kambukuka. Dimi lakakolotsha dihondo diami, lakakumbi utakataka 
aye. Dimi lakakutshimbela, lakadji la ye sheki, ku we akayala la mi, mbata 
Khumadiondjo Latuyalaka. 

9Dimi lakakotsha lʼashi, lakakukitula dikila diaki lu dimba diaye, lakakushinula 
iso. 

10Dimi lakakolotsha ahondo wʼasangu asangu, lakakolotsha sabata yʼekuhu ka 
konde; lakakolotsha uya wa linene; lakakolotsha ndu ahondo akina wʼushinga a 
wulu. 

11Dimi lakakolotsha dengalenga, lakakudji ekoma lu anya la adidi lu kingu. 

12Dimi lakakudji losolo lu ohembe, tungunga lu atui, la dembo dia kusu lʼote. 

13Osoku mbakayalengama la paunyi la fesa, ahondo aye waki wa linene lʼololo, 
la ahondo akina wʼushinga a wulu wʼasangu asangu. We akalekaka shima ka 
pudipudi, usanga, la iso. We aki dimena diahangone. We akangone, akayala 
diulelu dia wuki. 

14Lukumu la dimena diaye lakadiangana lʼatei a wedja. Dimena diaye 
diakaluwana uma lu lutumbu lami lakamakusha, mbata Khumadiondjo 
Latuyalaka. 

15Keli we akekamaka dimena diaye. Uma lu lutumbu laye mbakayatatela ndjala 
kanga luseka. We akafudia luseka laye edja ndu lo lakeyama le untu tshe 
laketaka lasuki la ye. 

16We akose ahondo aye amotshi, akayatshela ahuli wa ladiku wa ngaingai efula. 
We akatshaka akambu wa luseka loko, wuhu wahenamaki pundju. 

17We akose ndu dengalenga diʼamena diaye diakatshama la fesa yami ndu la 
paunyi yami yakamakusha, we akayatshela difanelu diʼantu, akaditemolaka. 

18Ku we akose ahondo aye wʼasangu asangu, akadikumbi. We akakitsha iso kami 
la malashi ami la ntundu kadio. 

19We akose mbu yami ya nde — yakamakusha, shima ka pudipudi, iso, la usanga 
wakamakushaka — we akayilambuladio uku diango diʼupumu. Osoku mbakidio, 
mbata Khumadiondjo Latuyalaka. 

20Ladiku diʼakambu aso, we akose anʼaye wʼapami la anʼaye wʼamantu 
wakayambutela, akalambula la ntundu kadio dia vo nanyema. Undi, luseka laye 
aki dikambu dia tshitshe, 

21dia wi ndjaka anʼami la mbalambula dia vo mbeta lu dja la ntundu kadio? 

22Lu akambu aye tshe wa wononyi la wa luseka laye, we kumbuho nshi yaye 
yʼusekaseka lamʼakiye utakataka, utakataka utu, ndu lamʼakayangitoka lu dikila 
diaye. 

23Lʼokongo wʼakambu aye tshe wa kolo (mananu, mananu kayali le ye! mbata 
Khumadiondjo Latuyalaka), 

24we akayahikela luudu lʼetemolatemola, ndu akayatshela dihuli dia ladiku lu 
osese tshe. 

25We akayatshela dihuli dia ladiku la kuma ka mbuka tshe. We akete dimena 
diaye engo ka wononyi. We akafula ekulu aye, akakalemeka umbetshetshi tshe, 
akafudia luseka laye. 

26We akatemolaka ditemolatemola diʼasi Edjibitu, asukanyi aye, weli la saki ka 
ntemola dikishi. We akafudia temwelo diaye dia mbutshami kele. 

27Okone dimi lakasimbula lunya lami ladiku diaye, lakakitshakitsha mbu yaye 
ya nde. Dimi lakakukimo lu anya a waku watukuhetshaka, le ana amantu wʼasi 
Filistiya, wakukaka sonyi ne dia etsha aye wa kolo. 

28We akatemola dikishi diʼasi Asuriya, ne dia pusa kaye kumunduyama. We 
akadikhusamelaka, keli pusa kaye kumunduyama. 

29We akafudia otemwelo aye wa dikishi uma lu kete ya Kanana pulu ndu lu 
Kaladiya, keli saki kaye kumunduyama. 

30Khumadiondjo Latuyalaka kata ati: Ndi wuhu wa wodu weli lʼutema aye, dia 
ntsha akambu ane tshe uku umuntu kanga luseka, lahuki sonyi li! 

31We akayihikela luudu la ladiku la kuma kʼosese tshe, akayatshela dihuli dia 
ladiku lu ahuli tshe wa hwe. We kundjala uku kanga luseka mete, ne dia we 
akonyola tshindu. 

32We utshukami latunanaka luseka, latukalemeka apami akina lu dihuli dia 
umeye! 

33Vo watutshindaka akanga a luseka tshe, keli we, atutshindaka esaka aye! We 
atasengaka la eshasha dia vo ndja uma lu ahuli tshe, dia ndjunana la ye. 

34We ntshikitana la amantu akina lu luseka laye. Nduku pami katukuyelaka dia 
munana la ye. Osoku we nsumbaka apami, nduku latukutshindaka. Okone we 
ntshikitana la akina. 

35Okone we kanga luseka, uki diui dia Latuyalaka. 

36Khumadiondjo Latuyalaka kata ati: Sonyi kaye la utakataka aye wakenama le 
waku wakunana la ye, ndu ne dia dikishi diaye tshe dia wononyi, la dikila dia 
anʼaye diakayadilambulaka. 

37Diako mbayumusanganya eseka aye tshe wakangenangenaka la ye, waku tshe 
wakayalangaka ndu wane tshe wakayahetshaka. Dimi layasanganya lu beke tshe 
dia nkolosha, layukete utakataka dia vo mena dimba diaye tshe. 

38Dimi layukulumbuya uku atuwulumbuyaka amantu wadiaka awala, uku antu 
watundja dikila. Dimi layukutundja dikila lʼududu ndu la kandjema. 

39Dimi layukukimo lu anya awo. Vo wayunyukula luudu laye lʼetemolatemola, 
wayulanya ahuli aye wa ladiku. Vo wayukukulula ahondo aye, wayukohotola 
dengalenga diaye, wayukutshika utakataka. 

40Vo wayusanganya ului wʼantu dia ndo la ye, wayukuka ave, wayukuhika 
tombo. 

41Vo wayu-tshumba mvudu yaye dja, wayukulumbuya la ntundu kʼamantu tshe. 
Dimi layukumiya luseka laye; we hutshindana tshindu ntu. 

42Osoku mbayumushidiya kele kami le ye; ku dimi layutshikala ki, aha ndjukuka 
kele ntu. 

43Khumadiondjo Latuyalaka kata ati: Ne dia we kumbuho nshi yaye yʼusekaseka, 
ndu ne dia we akantombokwela lu akambu ane tshe, diako mbayumukutshela 
uku weli etsha aye tshe. Undi, we kuntsha akambu aso wa sonyi ladiku 
diʼakambu aye tshe wa wononyi? 

44Antu tshe watutaka tukedi, watukaka yukedi nye lu dikambu diaye vati: Ona 
mbudi diwungu, keti nyangu koshindi. 

45We akuto le nyo, lakatuni umendi la anʼandi. We akuto le waku wakatuni 
waumewo la anʼawo; nyo eki usi Hiti, la sho usi Amora. 

46Samariya keli enundu aye a umuntu, ludjashi lu lunya laye la lomoso, ndi la 
anʼandi wʼamantu. Sodoma keli kusheye a umuntu, ludjashi lu lunya laye la pami, 
ndi la anʼandi wʼamantu. 

47We kumbetawo ndjela paka ditshelu diawo kuyanga ntsha paka akambu awo 
wa wononyi. Akambu aso waki dikambu dia tshitshe le ye; we akaleki ntsha kolo 
lu akambu aye tshe. 

48Uku wemi la lumu! mbata Khumadiondjo Latuyalaka, onanyo Sodoma 
kuntsha, ndi kana anʼandi wʼamantu, uku akayatshi, we la anʼaye wʼamantu. 

49Ulungi, onʼeli kolo ka onanyo Sodoma. Ndi la anʼandi wʼamantu wakadjase 
wudjasedjase la utaku lʼatei a mbu ya nde kambi la ongonyi efula. Keli vo 
kunkimanyia amenyi fono la ehumbi. 

50Vo wakayasemaka, wakatshaka akambu wa wononyi la ntundu kami, diako 
mbakamawanya lamʼakamenyi dikambu so. 

51Ndu Samariya atatshi etenyi ka hendi ka kolo yakayatshi. We akafudia akambu 
aye wa wononyi wuleki wawo. Uma lu akambu wa wononyi tshe wakayatshaka, 
mbakayete ananyo uku antu waha la unungu. 

52Uyaembele sonyi yaye. We akete ananyo uku antu waha la unungu, ne dia kolo 
yakayatshaka, yakaleki kolo yakawatshaka wononyi. Vo wambukuleka ololo, 
okone utshami sonyi. Ukike sonyi kaye, ne dia lasuki la ye, ananyo wambufana 
la antu wʼololo. 

53Dimi layukaluya Sodoma la anʼawo wʼamantu, la Samariya la anʼawo wʼamantu 
uma lu fumbi. Dimi layukaluya ndu asikaye lʼatei awo uma lu fumbi, 

54dia we ndjaembela sonyi yaye, la mbutshama sonyi, ne dia akambu tshe wa 
kolo wakayatshaka, ne dia we aki usambi awo. 

55Onanyo Sodoma la anʼandi wʼamantu wayukalula uku akiwo ntundu. Samariya 
la anʼawo wʼamantu wayukalula uku akiwo ntundu. Ndu we la anʼaye wʼamantu 
nyayukalula uku akinyu ntundu. 

56We kunyimula lukumbu la onanyo Sodoma lu lushi laye lʼutaku, 

57ntundu kolo yaye yateyama? Kakiane we ambuyala engo ka dionyo le ana 
amantu wa Edome, le asukanyi awo tshe, ndu le asi Filistiya weli lʼutshimba aye, 
watuku-hetshaka. 

58Embe wutshu wa kolo yaye ndu wʼakambu aye wa wononyi, mbata Latuyalaka. 

59Ee, Khumadiondjo Latuyalaka kata okone ati: Dimi layukutshela uku 
akayatshaka. We akonyola etshibelu lamʼakayalanya daka. 

60Keli dimi layuho daka diakamadji la ye lu nshi yaye yʼusekaseka. Dimi 
layushikike la ye daka dia pundju. 

61We ayuho ditshelu diaye, ku ayutshama sonyi lamʼayuyulungula anangu 
wʼamantu, wa nundu ndu wa kushi. Dimi layukushawo dia vo ndjala uku anʼaye 
wʼamantu, keli aha uma lu daka diaye. 

62Dimi layushikike daka diami le ye. Ku we ayeya wati: Dimi keli Latuyalaka; 

63dia we mbuho la nkashimo, ndu aha mbufula unyo ntu dia sonyi kaye 
lamʼayumukudimanyia akambu tshe wakayatshaka, mbata Khumadiondjo 
Latuyalaka. 

Ezekiyele 17 

Wela a Wapungu la Okodi wa Vinyo 

1Diui dia Latuyalaka diakayi le mi t ati: 

2Onʼa untu, uki diko, uki khumbu ka Isariyele wela one wati: 

3Khumadiondjo Latuyalaka kata ati: Pungu ka wuki keli la ahafu a waki wʼetali, 
weli too la sala yʼawadi awadi, kakatshu la Lebanona, kakatuhatula sodi 
kʼutamba wʼusasi. 

4To kakahatula avundja wa sodi kako, kakakiembe utsha lu kete yatshawo 
ukanda. Pungu kako akatukikitsha lʼusumba wʼasi ukanda. 

5Pungu kako akose lukuno uma lu kete yako, akalune lu kete yʼeteto dia lo mena 
lʼu-mamu wʼashi a waki. To kakalune uku lukuno lʼuduwula. 

6Lukuno lako lakangone, lakayala uku dambu diʼokodi walamba la kete. Tonga 
vʼokodi ako yakakadimo uya le pungu kako, keli ediu awo wakatshikala lu dihuli 
diawo; ku lukuno lako lakayala okodi. Vo wakatundja tonga, wakamene akatshi. 

7Pungu kekina kakiko. To kaki la ahafu a waki la sala efula. Menyi ku okodi ako 
wukadimula ediu awo utsha le pungu kako. Vo wakalambia tonga utsha le to 
uma lu dihuli diakawawune, dia pungu kako mbutela ashi. 

8Vo wakunema lu kete yʼeteto, lʼumamu wʼashi a waki, dia vo mbidja tonga la nto 
elua, dia ndjala okodi wʼololo. 

9Uti wati: Khumadiondjo Latuyalaka kambula ati: Undi, vo wayuluwana? Pungu 
kako hukula ediu awo? To huhimbula elua dia vo nengela, la dia akatshi awo tshe 
wʼeyuyu nengela uka? Hahumbi lunya la wulu, kana antu efula, dia mbukula ndu 
ediu awo. 

10Nyulungi, kuyanga wakosekola, vo wayuluwana uka? Vo hawolengela tshe 
lamʼayopepa lopepe uma lʼehu-twelu? Mete, vo wayolengela lu kete 
yakawawune. 

11Ku diui dia Latuyalaka diakayi le mi ntu ati: 

12Umbuli khumbu kene kʼatomboki wati: Nyu hanyeyi kitshimudi kʼakambu 
aso? Uwateli wati: Khumʼekanga ka Babilona akayi la Jerusalema, akandi 
khumʼekanga kawo la ewandji awo, akatshu la wo utsha la Babilona. 

13Ndi akose untu omotshi uma lu khumbu ka khumʼekanga, akadji la ndi sheki, 
akutshibia. Ndi akatole antu a waki uma lu kete, 

14dia diulelu ndjala la ndjaki-tshakitsha, aha ndjambiya; dia dio nkikitala uma 
lʼelembielo ka sheki yandi. 

15Keli ndi akotombokwela lamʼakandatumi akendji lʼEdjibitu dia vo mbusha 
falasa la ului a wuki wʼalimbi. Undi, ndi ayuhumo lukulu lʼolo? One latutshaka 
akambu aso, ayuhanda uka? Ndi mbeyaka nanya sheki, ku ndi mpanda? 

16Uku wemi la lumu! mbata Khumadiondjo Latuyalaka, ndi ayutuvo lu dihuli 
diudjashi khumʼekanga lakawudji khu-mʼekanga, ako lukanga etshibelu 
kakandonyola, ndu lukanga sheki yakandalanya lu kete ya Babilona. 

17Farayo la ului andi a wuki wʼalimbi haweyi mbukimanyia lu ta 
lamʼayuwutshima ngeli la mpika wumbe wa ta dia ndjaka antu efula. 

18Ndi akonyola etshibelu lamʼakandalanya sheki. Kuyanga ndi akashana la 
khumʼekanga lunya, ndi ambutsha akambu aso tshe, ndi huhanda. 

19Diako mbata Khumadiondjo Latuyalaka ati: Uku wemi la lumu! dimi 
layukaluya etshibelu kakandonyola, la sheki yami yakandalanya, lu ote andi. 

20Dimi layuwamba otei; ndi ayutala lu djunga yami. Dimi layotola la Babilona, 
layutulumbuya leko, ne dia uhedia wakandampedia. 

21Waku watalawo la ndi la alimbi andi, wayudiakema la yombo; la waku 
wayuhanda, wayuhandjwama lu beke tshe dia kete, dia nyu mbeya nyati: Dimi 
Latuyalaka kambuta dikambu so. 

22Khumadiondjo Latuyalaka kata ati: Ndu dimi layunya sodi kʼutamba wʼusasi, 
layukisekola lukunu. Dimi layuhimbula lutahi luleki ladiku ndu lʼuyuyu, 
layutune ladiku diʼote wʼukungu wʼutali. 

23Ladiku diʼukungu wʼutali wa Isariyele kayumulune. Lo layongona, layutumba 
tahi, layoto elua, layuyala utamba wʼusasi wa dimena. Ku wehu tshe wa fudu 
wayudjase lu dedi dia tahi yawo. 

24Etamba tshe wa lʼukunda wayeya vati: Dimi Latuyalaka lakakitshakitsha 
utamba wa nemo, lakedia utamba waha la nemo. Dimi lakunyia utamba 
wʼuyuyu, ndu lakasha utamba wambuma lumu. Dimi Latuyalaka lambudita, ndu 
lambuditsha. 

Ezekiyele 18 

Utema Watutshaka Kolo, Wayuvo 

1Diui dia Latuyalaka diakayi le mi ntu ati: 

2Okoko wana watunyu-taka yukedi nye lu dikambu dia kete ya Isariyele nyati: 
Washi wakali elua wʼepudi, mbambuyala wanyu wa anʼawo okeke? 

3Khumadiondjo Latuyalaka kata ati: Uku wemi la lumu! nyu hanyuka yukedi nye 
ntu lu Isariyele. 

4Etema wʼantu tshe, wami mbewo. Dimi Kukanga utema wʼumbutshi, ndu dimi 
kukanga utema wʼona. Utema watutshaka kolo, mbayuvo. 

5Naka untu eko ololo, ndu ndi atutshaka akambu wʼololo ndu wʼusimbwi; 

6naka ndi konde ma ladiku diʼekungu, kumbedia ashu utsha le dikishi dia 
khumbu ka Isariyele, kunsuwula wadi a unyandi, kunsukana le umuntu lu nshi 
yandi ya dikila; 

7naka ndi kuntshela untu ukina kolo, naka ndi akasombola engo kakandasombe, 
naka ndi kompotola engo lohotola, naka ndi akasha akanga a ndjala mbu ya nde, 
akalotsha wane waki etakataka ahondo; 

8naka ndi konsondja dia nkundja osombelo, naka ndi kombosa waho; aka ndi 
akashimbi lunya landi uma lu kolo, akasambula esambwelu ka mete lʼasa untu 
lʼuntu, 

9ndu akayeli elembe ami, la akalami adjangu ami dia ntsha akambu wa mete, ndi 
eko uluwanyi mete; ndi ayulumba, mbata Khumadiondjo Latuyalaka. 

10Naka ndi ambuta ona pami leli opotodi, utundjishi a dikila, 

11lahatutshaka akambu aso, keli ndi atolekaka ma ladiku diʼekungu, 
atusuwulaka wadi a unyandi, 

12atusuyaka amenyi fono la ehumbi, atahotolaka diango lohotola, hatukaluyaka 
kene kakandose okole, atedi-yaka ashu andi utsha le dikishi, atutshaka akambu 
wa wononyi, 

13atosondjaka dia nkundja osombelo, ndu ndi atukundjaka waho; undi, ndi 
ayulumba? Ndi hulumba. Ndi ambutsha akambu aso tshe wa wononyi. Mete, ndi 
ayuvo; dikila diandi diayuyala lʼote andi. 

14Kakiane nyuki, naka ndi ambuta ona pami, latenaka kolo tshe yakatshaka shi, 
ku ndi ambuka woma, aha ntsha wuhu ako; 

15naka ndi hali ma ladiku diʼekungu, hedia ashu andi utsha le dikishi dia khumbu 
ka Isariyele, hasuwula wadi a unyandi; 

16naka ndi hatshela untu kolo, halungula osombelo, hahotola diango lohotola; 
naka ndi ayusha wane weli la ndjala ma, ayolotsha wane weli etakataka; 

17naka ndi ayushimba lunya landi uma lu nsuya asi wula, naka ndi halungula 
osombelo kuyanga waho, naka ndi ayuyelaka elembe ami ndu ayulamaka 
adjangu ami, ndi huvo, ne dia kolo kaki shi; mete ndi ayulumba. 

18Nyendi, shi ayuvo lu kolo kakandatshi, ne dia ndi akengiyaka antu, 
akahotolaka anangu diango, ndu akatshaka akambu waki kundjala ololo lʼatei a 
wudja andi. 

19Keli nyu mumbwanaka nyati: Dikambu kuna diahatembaka ona kolo ka shi? 
Lamʼatutshaka ona akambu wʼololo ndu wʼusimbwi, ndu lamʼatundulamaka 
elembe ami dia mbetsha, mete ndi ayulumba. 

20Utema watutshaka kolo mbayuvo: ona hembe wutshu wa kolo ka shi, ndu shi 
hembe wutshu wa kolo ka onʼandi. Ololo wa kanga ololo, wayuyalaka le ndi; ndu 
kolo ka kanga kolo, kayuyala le ndi. 

Mbuka Ka Unyashungu Keko Usimboki 
(Ezek. 33:10-20) 

21Naka untu a kolo ayukadimo uma lu kolo yandi yakandatshaka, ndu 
ayulamaka elembe ami, la ayutshaka kene keli ololo ndu usimbwi, mete ndi 
ayulumba; ndi liuvo. 

22Ehedia andi tshe wakandatshaka, wayuhamela lu ololo andi watundutshaka, 
mbayundulumba. 

23Khumadiondjo Latuyalaka kambula ati: Undi, dimi layongenangena lu nyoi 
kʼuntu a kolo? Dimi haleki nanga ndi nkalula uma lu mbuka kandi ka kolo, la ndi 
numba uka? 

24Keli naka untu ololo ayukadimo uma lu ololo andi, naka ndi ayutsha kolo, ndu 
ayutsha akambu tshe wa wononyi watutshaka untu a kolo, ndi ayulumba uka? 
Akambu andi tshe wʼololo wakandatshaka wayuhamela. Lu uhedia wakandatshi 
ndu lu kolo kaka-ndatshi, kayunduvo. 

25Keli nyu mvutanelaka nyati: Mbuka ka Khumadiondjo kema usimboki. Nyu 
khumbu ka Isariyele, nyulungi: Mbuka kami keli kema usimboki uka? Aha 
mbuka yanyu mbeli kema esimboki? 

26Lamʼatukadimoka untu ololo uma lu ololo andi, ku ndi ambutsha kolo, ndi 
atuvokaka loko; lu kolo kandi kambundutsha, kayunduvo. 

27Ntu lamʼayukadimo untu a kolo uma lu kolo yakandatshaka, ku ndi ayutsha 
akambu wʼololo ndu wʼusimbwi, ndi ayushimbela utema andi dia vo numba, 

28ne dia ndi akakani yimba, akakadimo uma lu ehedia tshe wakandatshaka. Mete 
ndi ayulumba, ndi huvo. 



1415 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

29Keli khumbu ka Isariyele mvutanelaka vati: Mbuka ka Khumadiondjo kema 
usimboki. Nyu khumbu ka Isariyele, mbuka kami keli kema usimboki uka? Aha 
mbuka yanyu mbeli kema esimboki? 

30Okone dimi layunyulumbuya, nyu khumbu ka Isariyele, untu lʼuntu uku etsha 
andi. Nyukaluli uma lu ehedia anyu tshe, diaha vo ndjala elanyelu kanyu, mbata 
Khumadiondjo Latuyalaka. 

31Nyunya ehedia anyu tshe wakanyatshaka, nyuyali la etema wʼeyuyu la lumu 
lʼuyuyu. Nyu khumbu ka Isariyele, ukundi ayunyuvo? 

32Khumadiondjo Latuyalaka kata ati: Dimi halongenangena lu nyoi kʼuntu. 
Okone nyukadimo, ku nyu nyayulumba. 

Ezekiyele 19 

Delu lu Dikambu dia Ewandji wa Isariyele 

1Embeli ewandji wa Isariyele limbu la delu wati: 

2Kakona kaki nyengenyu? Ndi aki tambwe ka wadi, Kaketamaka lʼatei a tambwe 
ya waumi, Kakalomiaka ana ato lʼatei wʼesongo wa tambwe. 

3To kakudia onʼato omotshi, Ku ona ako akayala osongo a tambwe. To kakekela 
munda nyama, kakandaka ndu antu. 

4Wedja wakuki dikambu diato. To kakandama lu wawu awo. Ku vo 
wakakitundja la koho utsha lu kete ya Edjibitu. 

5Lamʼakatenyi ati: Lambukunga edja, Ndu elungamelu kami kambushisho, To 
kakose onʼato ukina, akawete osongo a tambwe. 

6Ku osongo ako a tambwe aketetaka lʼatei a tambwe kina. To kakekela lama 
munda nyama, kakalekaka antu. 

7To kakalanyaka mvudu yawo ya khumʼekanga, Kakahandjulaka esumba 
lʼadikita ato. 

8Wedja wa lu beke dia lʼutshimba wakayalonge dia nkilosha. Vo wakakidingi 
otoi, wakakindi lu wawu awo. 

9Vo wakakiotshiya lu lusasa la koho, Wakakitole le khumʼekanga ka Babilona. 
Wakakiotshiya lʼusumba awo wudingami lukumbu, Diaha dikita diato mbukama 
ntu Lu ekungu wa Isariyele. 

10Nyengenyu aki uku okodi wa vinyo wakawune lʼumamu wʼashi. Vo 
wakatundja tonga efula, wakato elua, Ne dia ashi waki efula. 

11Lotonga lalo luleki wuki, Lakayala danga dia umbuledi Lo lakaleki tonga kina 
utali; Lo lakenama ladiku dia tonga kina yʼokodi. 

12Keli wakakula okodi ako la kele, wakôkosha la kete. Lopepe lʼuma lʼehutwelu 
ka unya lakimia elua awo. Wakakohola elua; Lotonga lawo la wuki 
lakahimbwama, lakalengela, Ku dja yakalutshumbi. 

13Kakiane okodi ako ambunema lʼusui wa shenga, Lu kete ya wumu, yaha la ashi. 

14Dja yakalalo uma lu lotonga la wuki utsha lu tonga kina. Yo yakatshumbi elua 
ayo, Edja ndu nduku lotonga lukuki ndjala danga dia diulelu. Oso keli limbu la 
djuwa, Lo lambuyala limbu la djuwa. 

Ezekiyele 20 

Akambu wa lʼAsa Unyashungu la Isariyele 

1Lʼeleku kʼesambeli, lu lushi la dikumi la ngondo ka tanu, dihanga-mendi 
Jimotshi dia Isariyele wakayi dia ndjumbula Latuyalaka, wakayudjase la ntundu 
kami. 

2Diui dia Latuyalaka diakayi le mi ati: 

3Onʼa untu, uteli dihangamendi dia Isariyele wati: Khumadiondjo Latuyalaka 
kambula ati: Undi, dia ndjumumbula nkuyenyu? Uku wemi la lumu! dimi 
haletawo dia nyu mumbulami, mbata Khumadiondjo Latuyalaka. 

4We onʼa untu, alumbuya, alumbuya! alimbitshiya akambu wa wononyi a 
washewo. 

5Uwateli wati: Khumadiondjo Latuyalaka kata ati: Lushi lakamasonola Isariyele, 
dimi lakatshibela khumbu ka Jakoba. Lamʼakamayaenya le wo lʼEdjibitu, dimi 
lakatshibela nti: Dimi keli Latuyalaka, Unyashungu anyu. 

6Lushi lako, dimi lakatshibela dia mba-tundja uma lu kete ya Edjibita, la mbaela 
uya lu kete yakamasonwela, kete yuludi too lʼawele la usanga, yuleki kete tshe 
lutumbu. 

7Dimi lakawatela nti: Nyu tshe untu lʼuntu anya akambu wa wononyi uma la 
ntundu kandi. Tanyuyalanyaki la dikishi dia lʼEdjibitu. Dimi keli Latuyalaka, 
Unyashungu anyu. 

8Keli vo wakantombokwela; vo kumbukelami. Vo tshe untu lʼuntu kuminya 
diango dia wononyi uma la ntundu kandi. Vo konseka dikishi dia Edjibitu. Ku 
dimi lakasanguya nti: Dimi layatshulwela kele kami, dia nshidiya kele kami lʼatei 
a kete ya Edjibitu. 

9Keli dimi lakayakimela ne dia lukumu la lukumbu lami, diaha lo monywama la 
ntundu ka wedja waki lene akamayaenya le wudja ami, dia mbatundja uma lu 
kete ya Edjibitu. 

10Okone dimi lakatundja uma lu kete ya Edjibitu, lakalombola utsha lʼusui wa 
shenga. 

11Dimi lakawadjela elembe ami, lakalimbitshiya adjangu ami wahumba untu 
lʼuntu nama dia ndi numba loko. 

12Dimi lakawasha nshi yami ya mumuya dia yo ndjala djimbitelu lʼasami la 
wo, dia vo mbeya vati: Dimi keli Latuyalaka, lambakidia. 

13Keli khumbu ka Isariyele wakantombokwela lʼusui wa shenga. Vo kundjela 
elembe ami, wakatuni adjangu ami wahumba untu nama, dia ndi numba loko. Vo 
wakaleki nanya nshi yami ya mumuya. Ku dimi lakasanguya lʼutema nti: Dimi 
layatshulwela kele kami lʼusui wa shenga dia mbashila ushiki. 

14Keli dimi lakayakimela ne dia lukumu la lukumbu lami, diaha lo monywama la 
ntundu ka wedja waki lene akamatundja. 

15Dikambu dikina, dimi lakatshibela lʼusui wa shenga diaha mbaela uya lu kete 
yakamalaki, kete yuludi too lʼawele la usanga, 

16ne dia vo wakatuni adjangu ami, kundjela elembe ami, ndu wakalanya nshi 
yami ya mumuya. Etema awo wakatshu lu dikishi diawo. 

17Keli dimi lakawauki ketshi, kumbadiaka kuyanga mbashila ushiki lʼusui wa 
shenga. 

18Dimi lakatela anʼawo lʼusui wa shenga nti: Tanyuyelaki elembe a washenyu, 
tanyulamaki adjangu awo, kuyanga ndjalanya la dikishi diawo. 

19Dimi leli Latuyalaka, Unyashungu anyu: nyuyeli elembe ami, nyulami adjangu 
ami, nyuwatshaki. 

20Nyolemia nshi yami ya mumuya dia yo ndjala djimbitelu lʼasami la nyu, dia nyu 
mbeya nyati: Dimi keli Latuyalaka, Unyashungu anyu. 

21Keli anʼawo wakantombokwela, kundjela elembe ami, kuyanga nama adjangu 
ami dia mbatsha, wahumba untu lʼuntu ndjela dia ndi numba loko. Vo wakalanya 
nshi yami ya mumuya. Ku dimi lakasanguya nti: Layuwatshulwela kele kami dia 
nshidiya udukuduku ami lʼusui wa shenga. 

22Keli dimi lakanya lunya, lakakambela lukumu la lukumbu lami ulimu, diaha lo 
monywama la ntundu ka wedja waki lene akamatundja. 

23Dikambu dikina, dimi lakatshibela lʼusui wa shenga dia mbahandjula lʼatei a 
wedja, la mbadianganya lʼatei a waulelu, 

24ne dia vo kundjela adjangu ami. Vo wakatuni elembe ami, wakalanya nshi yami 
ya mumuya, la wakediya ashu awo le dikishi dia washewo. 

25Dimi lakawadjela ndu elembe waha ololo, la adjangu wakiwo kumbeya numba 
loko. 

26Dimi lakasanya uma lʼelambu awo, ne dia vo waketsha yata kundu yawo tshe 
lu dja. Diako mbakamatshiki anyanya, dia vo mbeya vati: Dimi keli Latuyalaka. 

27Okone we onʼa untu, uteli khumbu ka Isariyele wati: Khumadiondjo 
Latuyalaka kata ati: Washenyu wakadimula lukumbu lami udimuladimula 
lamʼakawapedia. 

28Lamʼakamakumia lu kete yakamatshibi dia mbasha, vo wakedia ashu utsha lu 
dikuna tshe diʼutali, utsha lʼutamba tshe wa pukaa. Vo wakalambulaka elambu 
awo leko, wakambukia kele la elambu awo. Vo wakalambulaka elambu awo wa 
malashi ndu elambu awo wa lutela. 

29[Ku dimi lakawambula nti: Dunga diku diatunyutshokaka leko, dieli na? 
Dikambu so mbatuwetaka dihuli diako vati: Bama (kitshimudi ati: Dunga), edja 
ndu elo]. 

30Okone uteli khumbu ka Isariyele wati: Khumadiondjo Latuyalaka kambula ati: 
Ndu nyu nangaka ndjasanya uku akayasanya washenyu? Nyu nangaka nsokami 
la ndjela akambu awo wa wononyi? 

31Lamʼatunyulambulaka elambu anyu, ndu lamʼatunyutshumbaka anʼanyu 
wʼapami, nyu nyatuyasanyaka la dikishi dianyu tshe edja ndu elo. Undi, ololo 
dimi mumbwania le nyu, nyu khumbu ka Isariyele? Uku wemi la lumu! dimi 
haletawo dia nyu mumbulami, mbata Khumadiondjo Latuyalaka. 

32Nyu nkanaka nyati: Shu tayuyala uku wedja ekina, uku khumbu ya waulelu, 
dia ntemola etamba la ave. Keli kanyi yako hayushidiyama. 

33Khumadiondjo Latuyalaka kata ati: Uku wemi la lumu! dimi layunyulela la 
lunya la wulu ndu lʼusimbwi. Layunyutshulwela ududu ami. 

34Dimi layunyutundja uma lʼatei a wedja, layunyusanganya uma lʼatei a waulelu 
tshe wakamanyuhandjula la lunya la wulu ndu lʼusimbwi. Layunyutshulwela 
ududu ami. 

35Dimi layunyolombola utsha lʼusui lʼatei wʼasi wedja. Leko 
kayumutunyulumbuya lu elundji lʼelundji. 

36Uku akamalumbuya washenyu lʼusui wa shenga, lu kete ya Edjibitu, wuhu ako 
mbayumunyulumbuya ndu nyu, mbata Khumadiondjo Latuyalaka. 

37Dimi layunyetsha lʼesi a danga dia walelu, ndu layunyela lu lukanu la sheki. 

38Dimi layutundja atomboki la wane wakampedia uma lʼatei anyu. Dimi 
layuwatundja uma lu kete yudjashiwo. Keli vo hawoto lu kete ya Isariyele, dia 
nyu mbeya nyati: Dimi keli Latuyalaka. 



1419 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

39Khumadiondjo Latuyalaka kata ati: Nyu khumbu ka Isariyele, nyutshu, 
nyutotemole untu lʼuntu dikishi diandi; ndu lu nshi yayayi pupu, naka nyu 
hanyulangi mbukelami. Keli nyu hanyusanya lukumbu lami lʼekila ntu la eshasha 
anyu, ndu la dikishi dianyu. 

40Khumadiondjo Latuyalaka kata ati: Khumbu tshe ka Isariyele, vo tshe, 
wayotemola lu kete, lʼukungu ami wʼekila, ukungu wʼutali wa Isariyele. Leko 
kayuwaetawo, ndu leko kayumunyutshutshiya dia nyu nkimo elambu anyu, 
elonga wa eshasha anyu, kame la eshasha anyu wʼekila tshe. 

41Lamʼayumunyutundja uma lʼatei a wedja, ndu lamʼayumunyusanganya uma lu 
beke tshe lene akanyadianganyema, dimi layukidiama uma le nyu lu ashu a 
wedja. 

42Ku nyu nyayeya nyati: Dimi keli Latuyalaka, lamʼayumunyukumia lu kete ya 
Isariyele, leke la-kamatshibi dia mbisha washenyu. 

43Nyu nyaytituho ditshelu dianyu leko, ndu ditshelu dianyu tshe 
diakanyafutanya. Nyu nyayuyahetsha, ne dia kolo yanyu tshe yakanyatshaka. 

44Nyu khumbu ka Isariyele, nyayeya nyati: Dimi keli Latuyalaka, 
lamʼayumudjase lʼatei anyu dikambu dia lukumbu lami, aha uku etsha anyu wa 
kolo, kuyanga uku ditshelu dianyu dia mindu, mbata Khumadiondjo Latuyalaka. 

Etelu kʼAkambu Wahatayi lu Dikambu Dia Nengebe 

45Diui dia Latuyalaka diakayi le mi ati: 

46Onʼa untu, ediya elundji kaye utsha la diku dia kushi, otekete utsha lu leke la 
diku dia kushi. Uti akambu wahatayi lu dikambu dia ukunda wa la Nengebe. 

47Uteli ukunda wa Nengebe wati: Uki diui dia Latuyalaka. Khumadiondjo 
Latuyalaka kata ati: Enda, dimi lutsha mpetsha dja lʼatei aye. Yo yayutshumba 
utamba aye tshe wʼuyuyu, ndu wa wumu. Lumbi la dja hudimala, la diango tshe 
diʼuma lʼulelu wa la diku dia kushi pulu ndu la ngelʼa kushi diayulu-ngula. 

48Antu tshe wayulimbitela vati: Dimi Latuyalaka kakayihetsha, yo hayudimalaki. 

49Ku dimi lakati nti: Ai! Khumadiondjo Latuyalaka, vo wayutaka dikambu diami 
vati: Aha umbuki a wela mbendi uka? 

Ezekiyele 21 

Yombo ya Diesa ya Latuyalaka 

1Diui dia Latuyalaka diakayi le mi ati: 

2Onʼa untu, ediya elundji kaye utsha la Jerusalema, edia diui utsha lu mvudu 
yʼetemwelo, uti akambu wahatayi lu dikambu dia kete ya Isariyele. 

3Uteli wudja wa Isariyele wati: Latuyalaka kata ali: Nyendi, dimi lutsha ndo la 
nyu. Dimi layosomola yombo yami, layudiaka antu anyu wʼololo ndu wa kolo. 

4Dimi layudiaka antu anyu wʼololo ndu wa kolo, dimi layosomola yombo yami 
uma lu dihusu dia ndo lʼantu tshe, uma la diku dia kushi pulu ndu la ngelʼa kushi. 

5Antu tshe wayeya vati: Dimi Latuyalaka kambosomola yombo yami uma lu 
dihusu; yo hayukalula loko ntu. 

6Okone we onʼa untu ukhumi akhumu; uyali la okei, ukhumi akhumi la lunyangu 
la wulu la ntundu kawo. 

7Lamʼayuwukumbula vati: Ukundi akhumaye akhumu? Kuwakaluya diui wati: 
Ne dia lukumu la mamba luyayi, etema wʼantu tshe wayuyala ashi atu, anya tshe 
wayuyala wodu, nyumu yʼantu yayuheko, la adui wʼantu wayolelo, wayuyala uku 
ashi. Nyulungi, lo loso layayi, lo layutshama, mbata Khumadiondjo Latuyalaka. 

8Diui dia Latuyalaka diakayi le mi ati: 

9Onʼa untu, uti akambu wahatayi wati: Latuyalaka kata ati: Yombo! yombo! yo 
yaya diesa ndu ngaingai. 

10Wambuyiketemola dia yo mbeya ndjaka antu. Yo ngadimoka uku dingadimu 
dia ndjadi! Ukundi weyasu ngenangena? We ntunaka ohehela, onʼami, ndu engo 
tshe kambutshama lʼutamba. 

11Vo wambedia yombo dia yo ntsha ulimu; wambuyiketemola, wambuyedia dia 
mbisha undjakanyi. 

12We onʼa untu, uleli, udi tu kuku, ne dia yombo yambukuma le wudja ami ndu 
le ewandji wa Isariyele tshe. Vo wambukimwama utsha le yombo, vo la wudja 
ami, okone nyuyakomole lu pelohelo la okei. 

13Edikelu huyala — ku ukundi ayuyala dikambu ne, naka we atutunaka ohehela? 
mbata Khumadiondjo Latuyalaka. 

14We onʼa untu, uti akambu wahatayi, uhumi myuki. Uhuluya yombo tena pendi, 
tena satu, yombo ya ndjaka waku wahumba ndjakema. Yo yeli yombo yʼediakelu 
ka wuki, yamboto lu mvudu yawo tshe. 

15Dimi lakakitsha yombo ya ngaingai dia ndo la asuku awo tshe, dia etema awo 
ndjala ashi atu, la dia vo ntakana efula. Yombo sho yeli uku ndjadi; yo yeko la 
diesa dia ndjaka antu. 

16Usikiso utsha lu lunya la pami, uyalonge lu ta; ukadimo utsha lu lunya la 
lomoso, utsha lu ahuli tshe welela sodi kaye. 

17Dimi layuhuma myuki, layunduya ududu ami; dimi Latuyalaka kambuta. 

18Ku diui dia Latuyalaka diakayi le mi ntu ati: 

19We onʼa untu, osonole mbuka hyendi ya yombo ya khumʼekanga ka Babilona 
ndja. Mbuka yako hyendi yayutumba uma lu wudja otoi. Utshi djimbitelu, 
uyikitsha lʼote a mbuka lʼusumba. 

20Osonole mbuka ka yombo mbeta la Raba kʼasi Amona uya la Juda la 
Jerusalema, usumba wudingami lukumbu. 

21Khumʼekanga ka Babilona akemala lu sanga dia mbuka hyendi dia mendja 
diwulu. Akasutshasutsha pitu, akendja lu nyembo, akendi uvo. 

22Lu lunya landi la pami kaki endelu ka Jerusalema, dia nshikike etamba a waki 
wa nyukula lukumbu, dia mbufula unyo dia ndela, dia mbedia diui dia luhangu, 
dia nshikike etamba a waki wanyukula lukumbu, dia ntshima ngeli ndu dia ntsha 
kumbu ya wulu. 

23Dikambu so diayuyala endelu ka kashi lu ashu awo. Vo wakatshibi tshibelu 
diawo. Keli ndi atuhoka kolo kawo, dia vo mundama lu fumbi. 

24Uma lu dikambu diako, mbata Khumadiondjo Latuyalaka ati: Ne dia nyu 
nyambumbuhula kolo kanyu lamʼambunyushula uhedia anyu, dia kolo yanyu 
menama lu etsha anyu tshe, ne dia nyu nyambumbuhulawo, mbayunyundama 
loko. 

25We uwandji wa Isariyele, we untu a kolo lambuhumo wulu, lushi lambukuka 
la etena ka kolo kaye nkume. 

26Khumadiondjo Latuyalaka kata ati: Unya dihondo dia lʼote aye, unya dembo 
dia kusu; dio hadiuyala osoku ntu. Olemia kene kaha la nemo, ukitshakitsha kene 
keli la nemo. 

27Elanyelu! elanyelu! dimi layulanya tshe! Keli dikambu diako hadiuyala edja 
ndu kanga diulelu ambuya, ku dimi layuwushadio. 

Elumbwelu le Asi Amona 

28We onʼa untu, uti akambu wahatayi wati: Khumadiondjo latuyalaka kata okone 
lu dikambu diʼasi Amona ndu dia sonyi kawo ati: Yombo! yombo 
yambosomwama dia ndjaka antu. Wambuyiketemola dia yo ngadimo uku 
dingadimu dia ndjadi, dia yo nshila antu. 

29Vo wakanyutela waenelo wa kashi, wakanyusakwela waenelo wa kashi, wa-
kanyendjiya awulu wʼanyanya, dia nyu nsuya antu wa kolo wambuhumo wulu 
ndu wambukuma lʼetena kawo kʼelumbwelu. 

30Ukaluya yombo lu dihusu. Dimi layunyulumbuya lu dihuli diakanyatongo, lu 
kete yakanyuto. 

31Dimi layunyutshulwela ududu ami, layunyufufa dja ya kele kami. Dimi 
layunyukimo lʼanya wʼakanga a ngala, weya nshila antu ushiki. 

32Nyu nyayuyala uku kunyi lu dja; dikila dianyu diayokela lu kete. Antu 
hawunyuho ntu, ne dia dimi Latuyalaka lambuta. 

Ezekiyele 22 

Kolo ya Jerusalema 

1Diui dia Latuyalaka diakayi le mi ati: 

2We onʼa untu, we ayulumbuya, ayulumbuya usumba one wa dikila? 
Ulimbitshiya akambu awo tshe wa wononyi. 

3Kuti wati: Khumadiondjo Latuyalaka kata ati: Etena ka numbuya usumba 
watutshululaka dikila kambukuka! Etena ka numbuya usumba watuyatshelaka 
dikishi dia ndjasanya kambukuka! 

4Nyu asi usumba nyambuyala la unungu lu dikila diakanyatshulula, 
nyumbusana la dikishi diakanyaselela. Nyu nyambusukanya nshi yanyu, 
nyambukuma lʼekumelu ka deku dianyu. Diako mbamumunyete engo ka dionyo 
lʼatei a wedja, engo ka losoko lʼatei wa beke tshe. 

5Waku weli lasuki, ndu waku weli etali uma le nyu, wayunyosoka, nyu wane 
wuleki kolo ndu wuludi too la lundju. 

6Nyuki nyu ewandji tshe wa Isariyele, untu lʼuntu, uku wulu andi, akakikitsha 
utema dia ntshulula dikila; 

7watonyolaka washewo la anyengewo, watusuyaka angendangenda, 
watutshelaka ana wa ditshiki la wadi waki edu kolo lʼatei anyu. 

8Nyu nyatonyolaka diango diami diʼekila, nyatulanyaka nshi yami ya mumuya. 

9Antu amotshi weko lʼatei anyu watumanyiaka akina dia ntshulula dikila, 
watolekaka mbu ya nde lʼete wʼekungu, watutshaka akambu wa sonyi lʼatei 
anyu. 

10Vo wakenyi etakataka a washewo, wakasuwula umuntu lʼetena kenandi dikila. 

11Omotshi akatshi dikambu dia wononyi la wadi a unyandi; ukina la olokai andi; 
ukina akasuwula kadiyandi, lakuto la ndi shewo otoi. 

12Vo watulungulaka weedi dia ntshulula dikila lʼatei anyu. Nyu nya-tulungulaka 
osombelo la waho. Nyu nyatongonaka lu diango diatunyohotolaka anyanyu la 
wulu, nyu nyatumbuhelaka, mbata Khumadiondjo Latuyalaka. 

13Okone dimi lakahumi shole dikambu dia ongonyi wambunyuyala la wo uma lu 
diango diakanyahotola lohotola, ndu lu dikambu dia dikila diakanyutshulula 
lʼatei anyu. 



1423 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

14Undi, etemʼanyu wayeya ntshikala la dihunga, la anya anyu ntshikala la wulu 
lʼetena kayumunyulumbuya? Dimi Latuyalaka lambuta, dimi layutsha. 

15Dimi layunyuhandjula lʼatei a wedja tshe, layunyudianganya lʼatei a waulelu; 
dimi layutundja kolo yanyu lʼatei anyu. 

16Nyu nyame nyayuyasanya lʼatei anyu, ndu lu ashu wa wedja. Ku nyayeya nyati: 
Dimi keli Latuyalaka. 

17Diui dia Latuyalaka diakayi le mi ati: 

18Onʼa untu, khumbu ka Isariyele kambuyala uku akedi lu ashu ami. Vo tshe weli 
fesa, ohotela, dinyandja, luwulu, udjulu lu khuka ka dja; vo weli akedi wa fesa. 

19Diako mbata Khumadiondjo Latuyalaka ati: Ne dia nyu tshe nyambuyala uku 
akedi, dimi layunyusanganya lʼatei a Jerusalema. 

20Uku atuwudjaka fesa, ohotela luwulu, udjulu, la dinyandja lʼatei a khuka ka dja, 
ndu uku atuwufufaka dja dia dileloia, osoku mbayumunyusanganya lu kele kami 
ndu lu ududu ami, ku layunyudja loko dia nyolela. 

21Dimi layunyusanganya, layunyufufa dja ya ududu ami, ku nyu nyayolelo lʼatei 
wa Jerusalema. 

22Uku atoleloka fesa lʼatei a khuka ka dja, osoku mbayu-nyolelo lʼatei aye Ku nyu 
nyayeya nyati: Dimi Latuyalaka kambunyutshu-lwela ududu ami. 

23Diui dia Latuyalaka diakayi le mi ati: 

24Onʼa untu, uteli Jerusalema wati: Nyu nyeli kete yaha pudipudi, yahatolokaka 
mvula lu lushi lʼududu ami. 

25Amvutshi awo weli uku tambwe kadikita, kahatula nyama kundjito. Vo wakali 
nyumu yawo, wakose ukundji la diango diʼushinga a wulu, wakete amantu efula 
lʼatei awo wadi waki edu. 

26Elo-mbedi wakalanya elembe ami, wakasanya diango diami diʼekila vo 
kuntshikitanya eneo kʼekila la engo kʼanyanya, kuyanga mbetsha antu dia 
ntshikitanya engo ka mindu la engo ka pudipudi. Vo wakanya ashu awo uma lu 
nshi yami ya mumuya; dimi lakonywama lʼatei awo. 

27Ewandji awo weli uku ndjaundu mbahatula nyama yundjiyo. Vo 
watutshululaka dikila, watulanyaka nyumu yʼantu dia nkundja ukundji la 
lukesu. 

28Amvutshi awo watumbaka eheli kʼusumba la kete ya wodu. Vo watenaka alo 
wa kashi, watusakaka awulu wʼanyanya, wata vati: Khumadiondjo Latuyalaka 
kakati, lamʼakimi, dimi Latuyalaka, kumbatela. 



1424 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

29Antu wa wudja wakasuya antu usuyasuya, wakahotola diango lohotola. Vo 
wakahenyahenya omenyi fono la uhumbi, wakatshela ongendangenda kolo. 

30Dimi lakayangi untu lʼatei awo lukuki mpika eheli la memala lu ushu wʼeheli la 
ntundu kami lu dikambu dia wudja, ne dia dimi ntukulanya, keli dimi kuntana 
nduku untu. 

31Diako mbayumatshulwela ududu ami. Dimi layashila ushiki la dja ya kele kami. 
Dimi layukaluya kolo yawo lu ete awo, mbata Khumadiondjo Latuyalaka. 

Ezekiyele 23 

Anangu Ahendi wʼAmantu 

1Diui dia Latuyalaka diakayi le mi ntu ati: 

2Onʼa untu, esekaseka wʼamantu ehendi wakuto etoi utema wakiko. 

3Vo wakatuyala akanga a luseka lʼEdjibitu, wakatunana luseka lu nshi yawo 
yʼesekaseka. Elongo wʼapami wakakenyaka la wo lu awele awo leko. Vo 
wakanandaka sumu yʼawele awo lamʼakiwo dimuma. 

4Kumbu yʼesekaseka ako nye: lʼenundu, Ohola; la kushi, Oholiba. Vo wakayala 
wadiemi; wakuti ana apami la ana amantu. Kumbu yawo yaki okone: Ohola, eli 
Samariya; la Oholiba, eli Jerusalema. 

5Lamʼaki Ohola wadiemi, ndi akunana luseka; ndi akaleki nanga eseka andi, 
asukanyi andi, asi Asuriya. 

6Vo wakalotaka ahondo wa tilili, waki embuledi la elombodi wʼalimbi. Vo tshe 
waki elongo wʼapami wʼamena efula, ambahemi wa falasa, wakahemaka falasa 
yawo. 

7Ndi akayakimo le wo, elongo wʼapami tshe wʼasi Asuriya wakaleki amena. Ndi 
akayalanya lʼapami tshe wakandalangaka, ndu la dikishi diawo tshe. 

8Umaka lamʼakindi lʼEdjibitu, ndi ataseke luseka landi. Vo wakunanaka la ndi 
lamʼakindi usekaseka; wakakenyaka la ndi lu awele andi lamʼakindi emuma; 
wakunanaka la ndi efula efula. 

9Diako mbakamukimo lʼanya wʼeseka andi, lʼanya wʼasi Asuriya 
wakandalangaka. 

10Vo wakenyi utakataka andi, wakohotola anʼandi wʼapami la anʼandi wʼamantu, 
wakudiaki la yombo. Vo wakulumbuya edja ndu akayala engo ka dionyo lʼatei 
wʼamantu. 

11Kushendi Oholiba akenyi akambu ako, keli ndi akuleki kolo lu nanga apami. 
Ndi akayakimo lu luseka uleki enundu andi. 



1425 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

12Ndi akalangaka asi Asuriya, embuledi la elombodi wʼalimbi, asukanyi andi, 
wakalotaka ahondo wa nemo, waki ambahemi wa falasa, wakahemaka falasa 
yawo. Vo tshe waki elongo wʼapami wʼamena efula. 

13Dimi lakenyi nti: Ndi ambuyasanya. Vo ahendi wakayeli mbuka otoi. 

14Ndi akafudia luseka landi. Ndi akenyi esatu wʼelongo wʼapami lu eheli, difanelu 
diʼasi Kaladiya diakasangwema lu dangi dia tilili, 

15wolotshi eya lu kindi, la tambala lʼete. Vo tshe uku ewandji wʼamena, wufanyi 
lʼasi Babilona, lu kete ya Kaladiya, lene akawuto. 

16Kamʼakandawaenyi, ndi akalangaka efula, akatumi akendji le wo lu kete ya 
Kaladiya. 

17Asi Babilona wakayakaka le ndi dia ndjetama la ndi lu tangi kandi; vo 
wakusanya la luseka. Lamʼakandasana la wo, ndi akakadimo uma le wo la 
dionyo. 

18Lamʼakandatetemala la luseka landi, lamʼakandenyaka antu utakataka andi, 
utemʼami akutuni uku akamatuni enundu andi. 

19Keli ndi akafudia luseka landi, akuhoka nshi yakindi usekaseka, 
yakandunanaka luseka lu kete ya Edjibitu. 

20Ndi akalangaka eseka andi waki la alimba uku alimba wa punda, ndu waki la 
alome uku alome wa falasa. 

21Osoku mbatuyukumbulaka kolo yaye ya lu nshi yaye yʼusekaseka, 
yakakenyaka asi Edjibitu la ye lu awele, ndu lamʼakawanandaka sumu yʼawele 
aye. 

22Diako mbatela Khumadiondjo Latuyalaka Oholiba ati: Enda, dimi lutsha 
munyia eseka aye dia nkolosha. Dimi layela eseka aye wakayonyola uma lu beke 
tshe dia ndjukolosha; 

23asi Babilona la asi Kaladiya tshe, Pekode, Shoa la Koa, kame la asi Asuriya tshe, 
elongo wʼapami wʼamena, embuledi, elombodi awo tshe wʼalimbi, enene 
wʼalimbi la andoshi wa ta, vo tshe wakahemaka lu falasa. 

24Vo wayuya la dihumo diawo, pusupusu yawo, etshimbi, la ului a wuki wʼalimbi 
dia ndjukolosha. Vo wayuya-longa wukimedi dingawu dia waki ndu dia tshitshe, 
ndu fule ya mbulu dia ndo la ye lʼutshimba tshe. Dimi layuwasha wulu wa 
nkulumbuya, ku vo wayukulumbuya uku elembe. 

25Dimi layutundja kandjema kami dia to ntolo la ye. Vo wayukutshela akambu 
wa ngala: wayukuhimbula ohembe la atui; atshikadi aye wayudiakema la 
yombo. Wayunda anʼaye wʼapami la anʼaye wʼamantu, ku atshikadi aye 
wayutshumbama lu dja. 

26Vo wayu-kukulula ahondo, wayukohotola dengalenga diaye diʼamena. 

27Osoku mbayumunya kolo yaye uma le ye, la luseka laye lakayayi la lo uma lu 
kete ya Edjibitu diaha we nkaluya ashu aye utsha le yo, kuyanga mbuho Edjibitu 
ntu. 

28Ne dia Khumadiondjo Latuyalaka kata ati: Dimi lutsha nkukimo lu anya a waku 
watukuhetshaka, lu anya a waku wakayaseke. 

29Vo wayukutshela la luhetshu, wayukohotola ekundjelu kaye tshe, wa-
yukutshika utakataka. Ku utakataka aye la luseka laye wayenama, akambu aye 
wa sonyi la luseka laye. 

30Wayukutshela akambu ane, ne dia we akunana la asi wedja, ndu ne dia we 
akayalanya la dikishi diawo. 

31We akayelaka mbuka kakakendakendaka enundu aye, diako mbayumudja 
dikoho diandi diʼelanyelu lu anya aye. 

32Khumadiondjo Latuyalaka kata ati: We ayono dikoho diʼenundu aye a umuntu 
Dikoho diako dieli wuki ndu utali, asui efula weko loko. Wayukonyola, wayukola 
tola tʼekunune. 

33We ayudjo edjwelu ka wulu ndu ka lunyangu Lu dikoho diʼenundu aye 
Samariya. Dio dieko dikoho dia nkashimo, Dikoho diʼelanyelu. 

34Dieli la ye dia dino tshe ndu mbitshitshi, Ku we ayuhatula divu, ayuhatula 
awele, Ne dia dimi lambuta, mbata Khumadiondjo Latuyalaka. 

35Okone Khumadiondjo Latuyalaka kata ati: We akambuhela, akambuki okongo, 
diako mbayuyemba wutshu wa kolo yaye la wa luseka laye. 

36Latuyalaka akambula ntu ati: Onʼa untu, we ayulumbuya Ohola la Oholiba? 
Uwateli akambu awo wa wononyi. 

37Vo wakunana luseka, anya awo weko dikila tu, vo wakaseke dia ntemola 
dikishi, wakaditshumbela anʼawo wʼapami wakawambutela. 

38Vo wakantshela ndu akambu akina: wakalanya etemwelo kami lushi lako, ndu 
vo wakalanya nshi yami ya mumuya. 

39Kamʼakawadiakela dikishi diawo anʼawo, vo wakoto lu luudu lami lushi lako 
dia lusanya. Osoku mbakawatshi lu luudu lami. 

40Wakatumi akendji dia nteta antu uma lʼetali, ku vo wakayi. We akoke ashi lu 
dikambu diawo, akakiti yula lu ashu aye, akalote dengalenga. 

41We akadjase lu tangi kaye ka dimena. La ntundu kaye kaki mesa wolongo-
swami, wakayakitsha malashi la iso kami. 

42Lundju lʼongenongeno lʼului a wuki wʼantu laki kame la ndi, ndu kame lʼantu 
wʼanyanya la ambidjoki wakawela uma lʼusui wa shenga. Ku vo wakayudja 
ekoma lu anya wʼamantu ako ahendi la alembo wa kusu lu ete awo. 

43Ku dimi lakati lu dikambu dia one laya usumbi lu luseka nti: Undi, ndu kakiane 
vo wayutetemalaka munana la ndi, la ndi munanaka la wo? 

44Vo wakoto le ndi uku atuwotoka le kanga luseka. Osoku mbakawoto le Ohola 
la le Oholiba, amantu wa kolo. 

45Antu wʼololo wayalumbuya uku atuwulumbuyaka amantu akanga a luseka, 
ndu uku atuwulumbuyaka amantu watutshululaka dikila, ne dia akanga a 
munanyi mbewo, la anya awo dikila tu. 

46Khumadiondjo Latuyalaka kata ati: Dimi layutuma ului wʼantu dia ndo la wo, 
dimi layakimo lu anya awo dia vo mbasuya la mbahotola diango. 

47Ku ului ako wʼantu wayuwauka ave, wayuwatshanya la tombo, wayudiaka 
anʼawo wʼapami la anʼawo wʼamantu, wayutshumba mvudu yawo. 

48Osoku mbayumukumia kolo kene lu kete, dia amantu tshe mbewo diaha vo 
ntsha kolo uku akanyatshi. 

49Vo wayunyosomboya kolo kanyu kene, la nyu nyayemba wutshu wa kolo ka 
dikishi dianyu. Ku nyu nyayeya nyati: Dimi keli Khumadiondjo Latuyalaka. 

Ezekiyele 24 

Wela wa Puki Kadodo 

1Lʼeleku ka divwa, lu lushi la dikumi la ngondo ka dikumi, diui dia Latuyalaka 
diakayi le mi ati: 

2Onʼa untu, ufundi lu dikambu dia lushi lʼelo lone wati: Khumʼekanga ka Babilona 
ambudinga Jerusalema elo. 

3Uki khumbu kʼatomboki kene wela wati: Khumadiondjo Latuyalaka kata ati: 
Nyahe puki ka wuki, nyukiahe, nyudji ndu ashi loko. 

4Nyudji funda loko, funda tshe yʼololo, Elemba ka lukulu la ka lunya, Nyukiludia 
la weka wʼololo. 

5Nyosonole okoko wuleki dimena, Nyudji kunyi efula lʼesi a puki, Nyukati wulu, 
weka wahilo ololo. 

6Khumadiondjo Latuyalaka kata okone ati: Mananu kayali le usumba one wa 
dikila, mananu kayali le puki keli la matadi, kako kakamo matadi! Utundja funda 
la funda, aha ndjisonola, 

7ne dia dikila diakawatshulula dieko lʼatei awo, wakaditshulula ladiku diʼave, vo 
ludi-tshulula la kete dia difu ditshu. 

8Dimi lakakitsha dikila diakawatshulula ladiku dia dive diaha dio nkumkama la 
ditshu, dia nfudia kele kami, dia dimi mbasomboya. 

9Diako mbata Khumadiondjo Latuyalaka ati: Mananu kayali lʼusumba wa dikila! 
Dimi layete diwenga wuki. 

10Nyufudia kunyi, nyohetsha dja wulu, nyesha emunyi ololo, nyukukiushi, nyu-
lunguya weka. 

11Lʼokongo diku, nyahe puki kako hwe, dia to mpeta wulu, dia ohotela ato 
mpetaheta wulu, dia diango dia mindu ndelo lʼatei, ndu dia matadi ato nungula. 

12To kakahetaka wulu, keli matadi kumumo uma loko la dja. 

13Matadi ako mbeli mindu ka kolo kaye. Dimi lakalangi nkiedia, keli we 
kombediama uma lu mindu ka kolo yaye. We hediama ntu uma lu mindu kaye 
edja ndu lamʼayumunduya ududu ami le ye. 

14Dimi Latuyalaka lambuta diui, dio diayushidiyama. Dimi layuditsha; dimi 
haka-dimo, halukuka ketshi, halembe utema. Vo wayukulumbuya uku aki 
lokewo laye, ndu ditshelu diaye, mbata Khumadiondjo Latuyalaka. 

Nyoi ka Wadi a Ezekiyele 

15Diui dia Latuyalaka diakayi le mi ati: 

16Onʼa untu, enda, dimi lutsha mbosa one lulekiye nanga shashimuya, keli 
tukhumaki akhumu, tulelaki kuyanga nkedia asoi. 

17Ukhumi akhumu, uleli, tutshelaki one lambuvo utanda. Udji lufule lʼote, olote 
sabata lʼekulu aye, tukambaki ulimu aye, tolekaki ma diʼutanda. 

18Okone dimi lakasawula lʼantu la pi-ndju, ku la dikolo wademi akavu. La wedi a 
pindju, dimi lakatshi uku aka-mvutela Latuyalaka. 

19Ku antu wakamumbula vati: We hutumanya akambu watshaye lu dikambu 
diasufundu? 

20Ku dimi lakawatela nti: Diui dia Latuyalaka diakayi le mi ati: 

21Uteli khumbu ka Isariyele wati: Khumadiondjo Latuyalaka kata ati: Nyendi, 
dimi lutsha nanya etemwelo kami, utaku a wulu anyu, kene kulekinyu nanga, la 
kene kukanyu ketshi. Anʼanyu wʼapami la anʼanyu wʼamantu wakanyatshiki 
lʼokongo, wayudiakema la yombo. 

22Kanyutshi uku akamatshi, kanyukambaki elimu; tanyoleki ma diʼutanda. 

23Nyudji fule lʼete, nyolote sabata lʼekulu, tanyutundoki lʼalelu kuyanga ndela. 
Keli kanyukhumaki akhumu okoke lu kolo yanyu, kanyukhumanelaki akhumu 
one le unyandi, one le unyandi. 

24Ukuku mbayuyala Ezekiyele djimbitelu le nvu uku akandatshi lu akambu tshe, 
mbayunyutsha ndu nyu. Lamʼayuyala akambu ane, nyu nyayeya nyati: Dimi keli 
Khumadiondjo Latuyalaka. 

25Onʼa untu, lushi layuyala, lamʼayumunya wulu awo, ongenongeno wa lutumbu 
lawo, engo kulekiwo nanga, engo kukawo ketshi, ndu anʼawo wʼapami la anʼawo 
wʼamantu. 

26Lushi lako, one layuhanda, ayuya le ye dia ndjukusanyia akambu aso tshe. 

27Lʼetena kako, unyo aye ayudiho le one lakahandi. Ku we ayoteketa, aha ndjala 
kanga lumi ntu. Osoku mbayuyuyala ndjimbitelu, ku vo wayeya vati: Dimi keli 
Latuyalaka. 

Ezekiyele 25 

Etelu kʼAkambu Wahatayi lu Dikambu Dia Asi Amona 

1Diui dia Latuyalaka di kayi le mi ati: 

2Onʼa untu, edia elundji kaye utsha le asi Amona, uti akambu wahatayi lu 
dikambu diawo. 

3Uteli asi Amona wati: Nyulungi diui dia Khumadiondjo Latuyalaka. 
Khumadiondjo Latuyalaka kata ati: Ne dia nyu nyakati nyati: Nʼhi! lamʼakasana 
etemwelo kami, lamʼakalana wudja wa Isariyele, ndu lamʼakatolama khumbu ka 
Juda lu fumbi. 

4Diako mbayumunyukimo le antu wa lu leke lʼehutwelu dia vo nyahamela. Vo 
wayuhika kumbu yawo lu kete yanyu, wayudjase lʼatei anyu. Vo wayole elua 
anyu, ndu wayono awele anyu. 

5Dimi layete Raba ukutu wa kamelo, la esumba wʼasi Amona, ahuli wʼekoko 
mbetama, ku nyu nyayeya nyati: Dimi keli Latuyalaka. 

6Khumadiondjo Latuyalaka kata ati: Nyu nyakashana tusambi, nyakakindjikiya 
ekulu, nyakangenangena lʼutema lu akambu wakayala lu Isariyele. 

7Diako mbamumusimbula lunya lami ladiku dianyu, dia nyukimo uku engo ka 
dimbu le wedja. Dimi layunyushila ushiki, layunyushisha uma lʼatei a waulelu, 
layunyulanya. Ku nyu nyayeya nyati: Dimi keli Latuyalaka. 

Etelu kʼAkambu Wahatayi lu Dikambu Dia Moaba 

8Khumadiondjo Latuyalaka kata ati: Ne dia Moaba la Seire watutaka vati: Nyendi 
khumbu ka Juda keli uku wedja tshe. 

9Diako mbayumudihula esumba wa Moaba weli lʼumamu, esumba awo wa 
lutumbu, Bete-Djeshimote, Bala-Meona, Kiriyatayima. 

10Dimi lutsha nkimo Moaba kame la kete yʼasi Amona le antu wa lu leke 
lʼEhutwelu dia vo mbahamela, diaha vo mbalema ntu lʼatei a wedja. 

11Dimi layulumbuya Moaba. Ku vo wayeya vati: Dimi keli Latuyalaka. 

Etelu kʼAkambu Wahatayi lu Dikambu dia Edome 

12Khumadiondjo Latuyalaka kata ati: Edome akayakimo dia numbuya khumbu 
ka Juda, wakayaete lʼunungu, ne dia vo wakasomboya wulu. 

13Diako mbata Khumadiondjo Latuyalaka ati: Dimi lutsha nsimbula lunya lami 
ladiku dia Edome: layudiaka ndu antu ndu nyama. Dimi layete kete tongo tu, 
uma la Temana edja ndu la Dedana. Vo wayudiakema la tombo. 

14Dimi ayosomboya Edome lʼanya wa wudja ami wa Isariyele. Vo wayutshela 
Edome uku kele la ududu ami. Ku vo wayulimbitela esombweyo kami, mbata 
Khumadiondjo Latuyalaka. 

Etelu kʼAkambu Wahatayi lu Dikambu Dia Asi Filistiya 

15Khumadiondjo Latuyalaka kata ati: Asi Filistiya wakayakimo dia nsomboya 
Isariyele la luhetshu, la dia mbashila ushiki la lutunu lahashilaki pundju. 

16Diako mbata Khumadiondjo Latuyalaka ati: Nyendi, dimi lutsha nsimbula 
lunya lami ladiku dia asi Filistiya. Dimi layudiaka asi Kerete; layushila atshikadi 
wa lʼumamu wʼashi a waki ushiki. 

17Dimi layasomboya la esombweyo ka wuki, layasuya la ududu. Ku vo wayeya 
vati: Dimi keli Latuyalaka, lamʼayumasomboya. 

Ezekiyele 26 

Watelu wʼAkambu Wahatayi lu Dikambu dia Tura 

1Lʼeleku ka dikumi lʼotoi, lu lushi la ntundu la ngondo, diui dia Latuyalaka 
diakayi le mi ati: 

2Onʼa untu, ne dia Tura wakati lu dikambu dia Jerusalema vati: Nʼhi! Lukuki la 
wudja lambuhandjo, lambudiho, laya le su. Shu tayongona, ne dia vo 
wamualanyema. 

3Diako mbata Khumadiondjo Latuyalaka ati: Nyendi, dimi lutsha mendana la ye, 
we Tura. Dimi lutsha ntuma wedja efula dia ndjukolosha, uku atutshutshiyaka 
ashi a wuki asukhu awo. 

4Vo wayuhandjula peli dia lukumbu laye, we Tura, wayuyukula tangelu diaye. 
Dimi layohelola ditshu diaye, layutshika ave aye lʼandja. 

5We ayuyala dihuli lu ashi a wuki dia antu maneka etei; dimi lambuta, mbata 
Khumadiondjo Latuyalaka. We ayuyala engo ka dimbu lʼatei a wudja. 

6Ana amantu wa lu kete ya wuki wayudiakema la tombo, ku vo wayeya vati: Dimi 
keli Latuyalaka. 

7Khumadiondjo Latuyalaka, kata ati: Nyendi, dimi lutsha ntuma Nebukadineza, 
khumʼekanga ka Babilona, khumʼekanga ka khumi ya dikanga yʼuma la ngelʼa 
kushi kame la alasa, pusupusu ya ta, ambahemi wa falasa, la ului a wuki wʼalimbi, 
dia ndjukolosha, we Tura. 

8Ndi ayudiaka anʼaye wʼamantu wa lu kete ya wuki, ayukutshimiya ngeli, 
ayukukitshiya wembe wa ta, ayedia dingawu dia ndo la ye. 

9Ndi ayukitsha etamba wa mbula peli lasuki la nyu. Ndi ayunyukula tangelu 
dianyu la tokenge. 

10Ditshu diʼuma lu efula ka falasa yandi diayulukumba; peli diaye diayusu-
kasuka la dikita diʼambahemi wa falasa, diʼetshimbi, la dia pusupusu ya ta 
lamʼayuwutoka lu asuku aye, uku atotoka antu lʼusumba wambuwunyukula 
etshi ka lukumbu. 

11Sanga ya falasa yandi yayohotshahotsha esese aye tshe. Ndi ayudiaka antu aye 
la yombo, dimeta diaye diatuyekamaka, diayunyuko. 

12Vo wayunyohotola ekundji anyu, wayumba diango diʼukanda, wayuhandjula 
peli dianyu. Vo wayunyukula mvudu yanyu yʼongenongeno, wayukadja ave 
anyu, etamba anyu, la ditshu dianyu lu ashi. 

13Dimi layukumiya lundju lʼesumba anyu, la lundju la sese yanyu, halukuma ntu. 

14Dimi layukete ave atu, dihuli dia antu maneka etei. We hahikamaki ntu, ne dia 
dimi Latuyalaka kambuta, mbata Khumadiondjo Latuyalaka. 

15Khumadiondjo Latuyalaka kakutela, we Tura, ati: Undi, asenge hawudidima la 
lundju lʼekwelo kaye lamʼakhuma wane wayanga mvo akhumu, ndu 
lamʼambuyala adiakelu lʼatei aye? 

16Ewandji tshe wa lu asenga wayuhulo uma lu kiti yawo ya waulelu, wayukulula 
ekutu wa nemo, wayukulula ahondo awo wʼasangu asangu. Vo wayuyakumba la 
woma, wayudjase lu kete, wayudidimaka tena tshe, wayukashimo lu dikambu 
diaye. 

17Vo wayulela lu dikambu diaye, wata vati: Ndi wuhu ambuyala usumba wa 
lukumu, Wakaladi antu wakeyaka ashi a wuki li! Usumba waki wulu lʼumamu 
wʼashi, wambulanyema! We ambulanyema kame la antu aye, We lakutshaka 
wane tshe waki lu kete ya wuki woma wa mamba. 

18Kakiane asenga wambudidima lushi lʼekwelo kaye, Ee, asenga weli lʼatei 
wʼashi a waki, Wambundama la woma, ne dia ekumelu kaye. 

19Latuyalaka, Unyashungu, kata okone ati: Lamʼayumukete usumba wʼelanyelu, 
uku usumba waha la antu, lamʼayumumbiya ashi a wuki ladiku diaye dia vo 
nkukumba, 

20dimi layukukadja kame la wane watuholoka utsha lu Difuku, le antu wʼedjedja. 
Dimi layukukitsha lʼokongo wa kete, lu ahuli wakalanyema pundju, kame la 
wane watuholoka utsha lu Difuku, dia we ntshikala tongo, aha ndjala la dihuli lu 
kete ya wasena. 

21Dimi layukete anyanya, we huyala ntu. Kuyanga antu wayukuyanga, vo 
hawukutana pundju, mbata Khumadiondjo Latuyalaka. 

Ezekiyele 27 

1Diui dia Latuyalaka diakayi le mi ati: 

2Onʼa untu, uleli lu dikambu dia Tura. 

3Uteli Tura, ludjashi lʼumamu wʼashi a waki, latutshaka ukanda lʼantu wʼuma lu 
asenga efula, wati: Khumadiondjo Latuyalaka kata ati: Tura, we akataka wati: 
Dimi leko tshe dimena. 

4Elelu aye weko lʼatei wʼashi a waki, Ambiki aye wakakete dimena tshe. 

5Vo wakati abaya aye tshe la weoto wʼuma la Senire, Wakose utamba wʼusasi 
wʼuma la Lebanona Dia nkuhanela ekulu ka koi. 

6Vo wakakosele kahi lʼelungu wʼuma la Bashana, Wakakutshela ekala la ewanga 
wumamatanyi Lʼabaya wʼukudi wʼuma lu asenga wa Kupiro. 

7Vo wakakutshela dipema dia mashua La linene lʼololo leli la asangu asangu 
wʼuma lʼEdjibitu, Dia dio ndjala dembela diaye. Apema waki la dangi diʼudima la 
diʼengengi Uma lʼemamu wa Elisha, waki ukumbo aye. 

8Asi Sidona la asi Aravada waki aduki aye, Antu wakaleki tumba wa la Zemere 
waki lʼatei aye, we Tura. Vo waki akendjikendji aye wa mashua. 

9Dihangamendi la asi yimba uma la Ngebala Wakadjaka elungu lu mashua. 
Mashua tshe waki lʼatei wʼashi a wuki kame. Antu waki loko, wakayakaka le ye 
Dia ndjutsha la ye ukanda. 

10Asi Peresiya, asi Luda la asi Puta, waki lʼatei wʼalimbi aye, ahuka a wulu. Vo 
wakahaneka dingawu la fule ya ta lʼatei aye; vo wakakete dimena otekoya. 

11Asi Aravada la Heleke wakahemaka ladiku dia peli lʼutshimba aye tshe. Asi 
Ngamada waki lu tangelu diaye. Vo wakahaneka dingawu diawo lu peli diaye 
tshe; vo wakakete dimena otekoya. 

12Asi Tarashishi wakatshaka la ye ukanda, ne dia efula ka weuhu tshe wʼongonyi 
aye. Vo wakengonya la ye udjulu lu diango diaye. 

13Asi Javana, asi Tubala, la asi Mesheke, wakatshaka la ye ukanda. Vo 
wakengonya antu la mashua wʼohotela lu diango diaye. 

14Bete-Tongarama wakengonya la ye falasa, falasa ya ta la punda lu diango 
diaye. 

15Asi Rodese wakatshaka la ye ukanda. Kete yʼasenga efula yaki ahuli aye hita 
wa ntshaka ukanda. Vo wakakulambula ewanga la utamba wʼupindji. 

16Edome akatshaka la ye ukanda ne dia efula ka diango diaye. Vo wakengonyaka 
la ye mboko yʼeleselese, ahondo wʼengengi, ahondo wʼasangu asangu, linene 
lʼololo, keli, la mboko ya tilili yʼawadi awadi. 

17Wudja wa Juda la kete ya Isariyele wakatshaka la ye ukanda. Vo wakengonya 
la ye epunga, mbeli la fingu yatelaka esadi, usanga, iso la lodia. 

18Damaseke akatshaka la ye ukanda ne dia efula ka diango diaye, ndu ne dia 
wehu wʼengonyi aye. Vo wakengonya la ye wanu wʼuma la Helebona la diosa dia 
wema diʼekoko. 

19Vo wakengonya la ye wanu wʼuma la Uzala lu tuka diaye, wakengonya la ye 
luwulu la lutshula, ma-mbu ya dieku la ediu wʼenyi la diango diaye. 

20Dedana wakatshaka la ye ukanda la ahondo wa mbidjase ladiku dia falasa. 

21Asi Arabiya la ewandji tshe wa la Kedara wakatshaka la ye ukanda la ana 
wʼekoko, ekoko a waumi, la mbudi. 

22Asi ukanda wa la Sheba la wa la Rama wakatshaka la ye ukanda. Vo 
wakengonya la ye diango diʼupumu diuleki amena, wehu tshe wʼushinga a wulu 
la paunyi. 

23Harana, Kane la Edena, Ashura la Kilimade wakatshaka la ye ukanda. 

24Waso wakatshaka la ye ukanda la eloto wuleki amena, wʼedima, wʼasangu 
asangu; la eshete wakatshama lʼabaya wʼusasi wakakelekami lʼekodi, wakaludi 
too la ahondo wʼushinga a wulu. 

25Mashua wʼuma la Tarashishi wakakembelaka diango diaye diʼukanda. Okone 
we akaluli too lʼongonyi la lutumbu Lʼatei wʼashi a wuki. 

26Anduki aye wakakukumia lʼatei wʼasukhu a wulu; Lopepe lʼuma lu leke 
lʼehutwelu ka unya Lakakuhandjula vwa lʼatei wʼashi a wuki. 

27Engonyi aye, ekundji aye, diango diaye diʼukanda, Ekambi aye wa lu mashua, 
Akendjikendji aye wa lu mashua, Ekambi aye watukitaka elungu, Ambetshetshi 
aye wʼukanda, Andoshi aye tshe wa ta La ului tshe wʼantu weli lasuki la ye, 
Wayudita lʼatei wʼashi a waki Lu lushi laye lʼelanyelu. 

28Lamʼayuda akendjikendji aye wa mashua tukuku tʼalelu, Kete ya lʼumamu 
wʼashi yayudidima. 

29Aduki tshe, ekambi wa lu mashua, Akendjikendji wa mashua wayutumba uma 
lu mashua awo, Wayemala lʼokenge wʼashi. 

30Vo wayedia aui awo lu dikambu diaye, Wayuda tukuku ta wulu, Wayuyatela 
ditshu lʼete, wayungito lʼukutu. 

31Vo wayunya avu lu dikambu diaye, Wayolota akutu, Wayukulela lʼokedi 
lʼetema awo, Kame la lunyangu la wulu. 

32Lu lunyangu lawo kayuwukutshimela djuwa, Kayuwukulela vati: Akona 
akalanyema uku Tura lʼatei wʼashi a wuki? 

33Lamʼakatumbaka diango diaye uma lʼashi a wuki, We akakutshaka ehumba wa 
wedja efula. Uma lu efula kʼongonyi aye. La diango diaye diʼukanda, 
Mbakayangonya khumi ya dikanga ya la kete. 

34Lamʼakakuhandjula asukhu wʼashi a waki. Diango diaye diʼukanda la antu aye 
tshe wakaditi kame la ye. 

35Antu tshe wa lu asenga wakakashimo dikambu diaye, Khumi ya dikanga yawo 
wakate asulu; Dundji diawo diakayala lʼulingulingu. 

36Ambetshetshi wʼukanda lʼatei aye Watukohongwelaka soi; We ambuyala 
anyanya, We huyala ntu pundju. 

Ezekiyele 28 

1Diui dia Latuyalaka diakayi le mi ati: 

2Onʼa untu, uteli uwandji wa Tura wati: Khumadiondjo Latuyalaka kata ati: Ne 
dia utema aye ambuyala la utaku, Ku we akati wati: Dimi leko etemolatemola 
kemotshi, Dimi mbidjaseka lu kiti ka ditemolatemola, Kʼatei atei wʼashi a waki. 
Keli we eko paka untu, aha etemolatemola, Kuyanga mbatuyuyakanaka weme 
Kanga yimba uku etemolatemola kemotshi — 

3Mete, we ndeka Danyele yimba; Nduku dikambu dia usheshe diukushami. 

4Uma lu yimba yaye la ewu kaye, Mbakayakundja ekundji, Mbakayadji paunyi la 
fesa lu waumbelu aye. 

5Uma lu wuki wa yimba yaye yʼukanda, Mbambuyuyafudia ukundji aye. Uma 
lʼukundji aye, mbambuyuyambiya lʼutema. 

6Diako mbata Khumadiondjo Latuyalaka ati: Ne dia we atuyakanaka wati: 
Unyashungu kemi, 

7Mbayumutuma asi wedja dia nkolosha, Wudja wuleki ngala lʼatei a wedja. Vo 
wayosomola tombo tawo Dia ndosha yimba yaye ya mamba, Vo wayulanya 
dimena diaye. 

8Vo wayukuhuluya utsha lu Difuku, We ayuvo lʼatei wʼashi a waki Uku wane 
watuwudiakaka la dihumo. 

9Undi, we ayuyata ntu la ntundu kʼundjaki aye Wati: Dimi keli Unyashungu? We 
kema Unyashungu, we eko paka untu Lu anya wa one lakudiaka. 

10We ayuvo nyoi ka wane Wahatahema uhekeli, lu anya wʼasi wedja, Ne dia dimi 
lakati, Mbata Khumadiondjo Latuyalaka. 

11Diui dia Latuyalaka diakayi le mi ntu ati: 

12Onʼa untu, uleli lu dikambu dia khumʼekanga ka Tura. Utuwuteli wati: 
Khumadiondjo Latuyalaka kata ati: We kakakumi lʼuluwanyi tshe Lu yimba ndu 
lu dimena. 

13We aki lu Edena, ekambo ka Unyashungu. We akayakumbi la wehu tshe wʼave 
wʼushinga a wulu: Dive dia tilili, diʼendondo, dia pesopeso, Diʼekesekese, 
diʼetukutuku, diʼawadi awadi, Diʼeleselese la diʼekesekese, la paunyi. Yimba ya 
ntsha ngomo yaye la pungi yaye yaki le ye; Lu lushi lakayatungama, 
mbakawalongoswama. 

14Dimi lakakukitsha okeruba wakasonwama ulami. We aki ladiku diʼukungu 
wʼekila wa Unyashungu, We akakendakendaka lʼatei wʼave wakatumba esasi, 

15We aki uluwanyi lu mbuka yaye. Uma lu lushi lakayatungama, Edja ndu 
lamʼakayatanema la kolo. 

16Uma lu efula kʼukanda aye, Mbakawakuludia la ngala, Mbakayatshi kolo. Diako 
mbamumukukadja Uku engo kʼanyanya uma lʼukungu wa Unyashungu; 
Mbamumukulanya, we okeruba, ulami; Mbamumukunya uma lʼatei wʼave 
watutumbaka usasi. 

17We akayambiya lʼutema ne dia dimena diaye; Uma lu ngaingai kaye, 
mbakayalanya yimba yaye. Dimi lakakukadja la kete, Lakakutundja la ntundu ka 
khumi ya dikanga. 

18Uma lu efula ka kolo yaye, Ndu uma lu lukesu lʼukanda aye, Mbakayafutanya 
temwelo diaye. Diako mbamumuhetsha dja Lʼatei aye dia yo nkutshumba. Dimi 
lambukukadimula utuku Lu ashu a waku tshe watukendakendaka. 

19Waku tshe watukeyaka lʼatei a wedja, Wayukashimo dikambu diaye. We 
ambuyala anyanya, we huyala ntu pundju. 

Etelu kʼAkambu Wahatayi lu Dikambu Dia Sidona 

20Diui dia Latuyalaka diakayi le mi ntu ati: 

21Onʼa untu, ediya ashu utsha lu Sidona.  Uti diui lu dikambu diawo, 

22Wati: Khumadiondjo Latuyalaka kata ati: Ulungi, dimi layendana la ye, we 
Sidona! Dimi layutumbwama lʼatei aye. Ku antu wayeya vati: Dimi keli 
Latuyalaka, Lamʼayumulumbuya Sidona, Ndu lamʼayumenya ekila kami lʼatei 
awo. 

23Dimi layatumela elandu, Layokedia dikila lu esese awo. Yombo yayuya lu beke 
tshe dia ndjalosha. Yo yayatshika edu kalakala lʼatei awo, Ku vo wayeya vati: 
Dimi keli Latuyalaka. 

24Nduku tende diatuhikanaka, diayuyala le khumbu ka Isariyele ntu, kuyanga 
dungu diatuhumuyaka dia waku wadinei, wakawaonyolaka. Ku vo wayeya vati: 
Dimi keli Khumadiondjo Latuyalaka. 

25Khumadiondjo Latuyalaka kata ati: Lamʼayumusanganya khumbu ka Isariyele 
uma lʼatei a wedja tshe wakamadianganya lʼatei awo, dimi layakidia la ntundu 
ka wedja tshe, ku vo wayudjase lu kete yawo hita, yakamasha ukambi ami 
Jakoba. 

26Vo wayudjase la lutui tshitshi, wayuhika mvudu, ndu wayune ekodi wa vinyo. 
Vo wayudjase la lutui tshitshi lamʼayumulumbuya waku tshe wadingi, ndu 
watasuyaka. Ku vo wayeya vati: Dimi keli Latuyalaka, Unyashungu awo. 

Ezekiyele 29 

Watelu wʼAkambu Wahatayi lu Dikambu Dia Edjibitu 

1Lʼeleku ka dikumi, lu lushi la dikumilʼahendila ngondo ka dikumi, diui dia 
Latuyalaka diakayi le mi ntu ati: 

2Onʼa untu, edia ashu aye utsha lu Farayo, khumʼekanga ka Edjibitu. Uti akambu 
wahatayi lu dikambu diandi ndu lu dikambu diʼasi Edjibitu tshe. 

3Uwateli wati: Khumadiondjo Latuyalaka kata ati: Enda, dimi layendana la ye, 
We Farayo, khumʼekanga ka Edjibitu, Shimiamba latetamaka lʼatei a ndjali yato, 
Latutaka ati: Ndjali kami hita, Dimi kakakitungi dikambu diami dime. 

4Dimi layudja todi lu manga yaye, Layotshiya nsi ya lu okedi aye lu akamba aye. 
Dimi layukutundja uma lʼekedi aye, Kame la nsi tshe yeli loko lu akamba aye. 

5Dimi layukukadja lʼusui wa shenga, We la nsi tshe ya lu ekedi aye. We ayoko 
lʼusui wa hwe. We hembama kana nkhundema. Dimi lambukukimo dia we ndjala 
engo ka nde Ka nyama ya la kete la fudu ya lʼulungu. 

6Ku asi Edjibitu tshe wayulimbitela vati: Dimi keli Latuyalaka, ne dia vo waki 
uku ohehela wa sopo le khumbu ka Isariyele. 

7Lamʼakawakundi lu anya, we akahoso, ku we akokola aheka awo tshe. 
Lamʼakawakekama, we akayatshatsha, ndu akadidimia ashu awo tshe wʼe-
kongo. 

8Okone Khumadiondjo Latuyalaka kata ati: Enda, dimi lutsha nkutumela yombo, 
dia nshila antu la nyama yeli lʼatei aye ushiki. 

9Kete ya Edjibitu yayuyala tongo la shenga tshu. Ku vo wayeya vati: Dimi keli 
Latuyalaka. Ne dia we kakati wati: Nile kami hita keto, dimi kakakitungi. 

10Okone dimi layendana la ye, we la ndiali yaye. Layete kete ya Edjibitu shenga 
la atongo atu, uma la Mingidolo pulu ndu la Siyene, edja ndu lʼulelu wa Etiyopiya. 

11Nduku na diʼuntu kuyanga dia nyama diayenema leko; nduku untu 
layutshikala leko edja ndu enonyi akumi anei. 

12Dimi layete kete ya Edjibitu tongo tu lʼatei a kete yeli atongo. Esumba awo 
wayuyala atongo atu enonyi akumi anei lʼatei wʼesumba wakawalanya. Dimi 
layudianganya asi Edjibitu lʼatei a wedja, layahandjula lu kete tshe. 

13Khumadiondjo Latuyalaka kata ati: Lʼokongo wa enonyi akumi anei, dimi 
layusanganya asi Edjibitu uma lʼatei a wedja wakamadianganya. 

14Dimi layukaluya fumbi ya Edjibitu, layakaluya lu kete ya Paterose, lu kete 
yakawuto. Vo wayutuyala diulelu dia tshitshe leko. 

15Vo wayuyala diulelu diuleki tshitshe, hawuyala ladiku dia wedja ekina. Dimi 
layakitshakitsha diaha vo mbulela wedja. 

16Vo hawuyala la ekamelu ntu le khumbu ka Isariyele, hawuwauhula kolo kawo 
lamʼayuwukalula dia mbakimanyia. Ku vo wayeya vati: Dimi keli Khumadiondjo 
Latuyalaka. 

17Lʼeleku kʼakumi ahendi lʼesambeli, lu lushi la ntundu la ngondo, diui dia 
Latuyalaka diakayi le mi ntu ati: 

18Onʼa untu, Nebukadineza, khumʼekanga ka Babilona, akakambia alimbi andi 
ulimu a wulu dia ndosha Tura: ete awo tshe awandji atu, la aheka awo tshe puta 
tshu. Ndi la alimbi andi kombosa nduku engo uma la Tura lʼulimu wakawatshi 
dia mbalosha. 

19Diako mbata Khumadiondjo Latuyalaka ati: Nyulungi, dimi layukimo kete ya 
Edjibitu le Nebukadineza, khumʼekanga ka Babilona. Ndi ayotola ekundji, 

ayahotola diango lohotola, ayumba diango diawo; oso ayuyala difutu diʼalimbi 
andi. 

20Dimi lambuwusha kete ya Edjibitu uku difutu diʼulimu wakandatshi dia 
ndosha Tura, ne dia vo wakankambela ulimu, mbata Khumadiondjo Latuyalaka. 

21Lu lushi loso, dimi layusha khumbu ka Isariyele wulu, layukudihula unyo lʼatei 
awo; ku vo wayeya vati: Dimi keli Latuyalaka. 

Ezekiyele 30 

1Diui dia Latuyalaka diakayi le mi ntu ati: 

2Onʼa untu, uti akambu wahatayi wati: Khumadiondjo Latuyalaka kata ati: 
Nyukhumi akhumu lu lushi lone la lunyangu! 

3Ne dia lushi lako laya suki, Lushi la Latuyalaka laya suki, lushi la wangi. Lo 
layuyala etena ka wedja tshe. 

4Yombo yayuyala le Edjibitu, La sasi diayuyala le Etiyopiya Lamʼayukalema edu 
kalakala lʼEdjibitu. Vo wayotola ekundji awo, Ku atshina awo wayunyukwama. 

5Asi Etiyopiya, asi Puta, asi Luda, asi Arabiya tshe, la asi Libiya, la wedja tshe 
wadingi, wayudiakema kame la wo la yombo. 

6Latuyalaka kata okone ati: Ekimanyidi wʼasi Edjibitu wayudiakema, La utaku a 
wulu awo wayushila. Uma la Mingidolo pulu la Siyene wayudiakema la yombo, 
Mbata Khumadiondjo Latuyalaka. 

7Vo wayulanyema lʼatei a wedja wakawalanya. Esumba awo wayulanyema Uku 
akawalanya esumba ekina. 

8Ku vo wayulimbitela vati: Dimi keli Latuyalaka, Lamʼayumohetsha dja 
lʼEdjibitu, Ndu lamʼayumushila ekimanyidi awo tshe ushiki. 

9Lushi loso dimi layutuma akendji ami lu mashua dia mbuʼsha asi Etiyopiya 
woma. Sasi diayuyala le wo uku aki lushi lʼEdjibitu, ne dia akambu aso wayuyala. 

10Khumadiondjo Latuyalaka kata ati: Dimi layushisha antu efula lu Edjibitu, Lu 
lunya la Nebukadineza, khumʼekanga ka Babilona. 

11Ndi la wudja andi, La akanga a ngala lʼatei a wedja, Wayutumama dia nanya 
kete. Vo wayosomola tombo tawo dia ndosha Edjibitu, Ku kete yayulula too la 
edu wʼantu wayudiakema. 

12Dimi layumia tokoko; Layukimo wudja lu anya wʼantu wa kolo. Dimi layulanya 
kete la diango dieli loko Lu anya wʼangendangenda; Dimi Latuyalaka kata. 

13Khumadiondjo Latuyalaka kata ati: Dimi layulanya dikishi, layunya difanelu 
uma lu Memifisi Nduku khumʼekanga kayuyala lʼEdjibitu ntu. Dimi layutshulula 
ududu wa kele kami Lu kete ya Edjibitu. 

14Dimi layulanya Paterose, Layutshumba Zoana dja, Layulumbuya Tebese. 

15Dimi layutshulula kele kami lu Pelusiyume, Usumba a wulu wa Edjibitu. Dimi 
layudiaka ului wʼantu wa lu Tebese. 

16Dimi layutshumba Edjibitu la dja Pelusiyume ayuyala la okei a wulu; Peli dia 
Tebese diayutshikala hwe hwe. Peli diawo diayunyukwama. 

17Elongo wʼapami wʼasi One La wʼasi Pi-Besite wayudiakema la yombo, Ku 
amantu wayotolama lu fumbi. 

18Yanyi yayuyala udjima lu Tehafinehese, Lamʼayumuhimbula lokoho la 
Edjibitu, Ku utaku a wulu awo wayushila. Dingi diayukumba Tehafinehese, Ku 
anʼawo wʼamantu wayotolama lu fumbi. 

19Dimi layulumbuya wa lʼEdjibitu, Ku vo wayulimbitela vati: Dimi keli 
Latuyalaka. 

20Lʼeleku ka dikumi la otoi, lu nshi esambeli, la ngondo ka ntundu, diui dia 
Latuyalaka diakayi le mi ati: 

21Onʼa untu, dimi lakokola lunya la Farayo, khumʼekanga ka Edjibitu. Enda, lo 
latalongoswama, wataludji ukanga dia lo nkono, watalombe dihondo, dia lo 
ndjala la wulu wa nkimela yombo. 

22Diako mbata Khumadiondjo Latuyalaka ati: Enda, dimi layendana la Farayo, 
khumʼekanga ka Edjibitu. Dimi layuwokola anya ako ahendi: lono leki la wulu 
ndu lone lakoko. Ku dimi layukusha yombo uma lu lunya landi. 

23Dimi layuhandjula asi Edjibitu lʼatei a wedja, layuwadianganya lu kete tshe. 

24Dimi layukikitsha anya wa khumʼekanga ka Babilona, layukitsha yombo yami 
lu lunya landi. Dimi layokola anya wa Farayo, ku ndi ayukhuma akhumu la 
ntundu kandi uku akhumu wʼuntu lakahumwi, layanga mvo. 

25Dimi layukikitsha anya wa khumʼekanga ka Babilona, ku anya wa Farayo 
wayola. Ku vo wayulimbitela vati: Dimi keli Latuyalaka, lamʼayumudja yombo 
yami lu lunya la khumʼekanga ka Babilona. Ku yo yayukalula dia ndosha kete ya 
Edjibitu. 

26Dimi layuhandjula asi Edjibitu lu wedja, layadianganya lu kete. Ku vo 
wayulimbitela vati: Dimi keli Latuyalaka. 

Ezekiyele 31 

1Lʼeleku ka dikumi lʼotoi, lu ngondo ka satu, lu lushi la ntundu la ngondo kako, 
diui dia Latuyalaka diakayi le mi ati: 

2Onʼa untu, umbuli Farayo, khumʼekanga ka Edjibitu, la antu andi wati: Akona 
edimiye la ndi lu wuki aye? 

3Enda, usi Asuriya aki usasi wa la Lebanona, La tahi yʼamena, pukaa uku ukunda 
ndu utali efula; Sodi kawo kakakumaka pulu lʼatei a wangi. 

4Ashi efula wakuhamia, ehongo wakawudia, Ndjali kakakelaka lʼutshimba wa 
dihuli diakawunami. Ku tokedi tawo takakumaka lʼetamba tshe wa lʼekambo. 

5Okone vo wakuli utali Ndeka etamba ekina tshe wa lʼekambo; Tutahi tawo 
takafulanela; Tahi yawo yakasimbemala Uma lʼefula kʼashi kakawalungulaka. 

6Fudu tshe ya lʼulungu yakalongaka kefu lu tahi yawo; Nyama tshe ya lʼusui 
yakutaka ana Lu dedi dia tahi yawo. Wedja a waki tshe wakadjaseka lu dedi 
diawo. 

7Utamba ako waki dimena lu wuki awo, Ndu lu esimbemalelu ka tahi yawo, Ne 
dia ediu awo wakatshu pulu ndu lʼashi efula. 

8Esasi wa lʼekambo ka Unyashungu haweyi mbuleka. Tahi ya weoto la yʼetamba 
ekina Hayufanyi la tahi yawo. Nduku utamba ukina wa lʼekambo Ka Unyashungu 
wedimi la wo lu dimena. 

9Dimi lakawete dimena uma lu efula ka tahi yawo. Okone etamba tshe wa lu 
Edena, Ekambo ka Unyashungu, wakawuki kandjema. 

10Diako mbata Khumadiondjo Latuyalaka ati: Ne dia vo wakaleki mbula utali, la 
sodi kawo kakakumi lʼatei a wangi, ku utema awo aki la utaku ne dia utali awo. 

11Dimi layukimo utamba ako lu anya wa dihuka dia wedja; mete, ndi 
ayuwutshela uku eli ngala kandi. Dimi lakashili mbukadja. 

12Angendangenda wuleki ngala lu wedja, wayokota, wayu-wukadja. Tahi yawo 
yakako lʼekungu ndu lʼekidi tshe, yo yakahimbuhimbuyama, la yakakadjema lu 
minga tshe ya wedja. Okone antu tshe wa la kete wakamo uma lu dedi diawo, 
wakoseke. 

13Fudu tshe ya lʼulungu yayudjase ladiku dia elanyelu kawo, ndu nyama tshe ya 
lʼusui yayutsha atuka ayo lʼatei a tahi yawo, 

14dia etamba tshe weli lasuki lʼashi tawulaki, ndu tawusimbulaki ete awo lʼatei a 
wangi; dia elungu tshe weli lʼashi tawuhamaki ndu tawulaki etali ndeka etamba 
ekina tshe wa lʼusui. Ne dia vo tshe wakakimwama dia nkotama la mbikadjema 
lu difuku, kame la ana wʼantu la wane watahulo utsha lu Difuku. 

15Khumadiondjo Latuyalaka kata ati: Lushi layunduhulo utsha lʼUdimu a 
Pengandu, dimi layutshutshiya ashi dia vo ntsha utanda. Dimi layukumba 

ohongo lu dikambu diandi. Dimi layumia ndjali; ashi a waki wayemala; dimi 
layolotsha Lebanona ahondo wʼutanda. Okone etamba tshe wa lʼusui wayuma. 

16Wedja tshe wayudidima uma lu lundju lʼekwelo kawo, lamʼayuwukadjema 
lʼUdimu a Pengandu, kame la wane watahulo utsha lu Difuku. Etamba tshe wa lu 
Edena, etamba tshe wakasonwama ndu wuleki amena wa Lebanona, tshe 
watoloyamaka lʼashi, wakasambama lu ahuli wa lʼesi a kete. 

17Ndu vo wayuhulo la ndi utsha lʼUdimu a Pengandu, le wane wakadiakema la 
yombo; ee, wane wakadjaseka lu dedi diawo, lʼatei a wedja, wayulanyema. 

18Akona edimi la ye lu lutumbu ndu lu wuki lʼatei wʼetamba wa lu Edena? We 
ayukadjema kame la etamba wa lu Edena lu ehongo wa la kete. We ayetama lʼatei 
a wane waki kumbahema uhekeli, kame la wane wakadiakema la yombo. Oso eli 
Farayo la ului andi wʼalimbi, mbata Khumadiondjo Latuyalaka. 

Ezekiyele 32 

1Lʼeleku ka dikumi, lu lushi la ntundu la ngondo ka dikumi lʼahe-ndi, diui dia 
Latuyalaka diakayi le mi ntu ati: 

2Onʼa untu, uleli lu dikambu dia Farayo, khumʼekanga ka Edjibitu; uwuteli wati: 
We akayafanya lʼosongo a tambwe lʼatei a wedja; We aki uku shimiamba lʼashi a 
waki. We akahami lu ndjali yaye, akafungushaka ashi lʼekulu aye; We akalanyaka 
ekedi awo. 

3Khumadiondjo Latuyalaka kata ati: Dimi layukamba otei ami la ului a wuki 
wʼantu, Ku dimi layukunda lu otei ako. 

4Dimi layukutshika la kete, layukukadja lʼusui, Layutuma fudu tshe ya lʼulungu 
dia yo mbahema ladiku diaye, Ndu layulutsha nyama tshe ya la kete lʼemunyi 
aye. 

5Dimi layuhane emunyi aye lʼete wʼekungu, Layuludia ekedi la betshi dia emunyi 
aye. 

6Dimi layutshulula dikila diaye lu kete yakayatelaka ashi pulu ndu lu ete 
wʼekungu. Ekedi wayuludiama la ye. 

7Lamʼayumukushisha, layukumba ulungu, layete toto udjima. Dimi layukumba 
unya dingi, Ndu ngondo hukashiya. 

8Dimi layete esasi wa lʼulungu udjima lu dikambu diaye, Ndu layutuma udjima 
lu kete yaye, Mbata Khumadiondjo Latuyalaka. 

9Dimi layunyangia etema a wedja efula lamʼayumukotola lu fumbi lʼatei a wedja, 
ndu lu kete yahayeyi. 

10Dimi layukhumia antu efula akhumu lu dikambu diaye, ndu khumi ya dikanga 
yawo yayuleka nkuka woma lamʼayumutundja yombo ya ta la ntundu kawo. Vo 
wayudidimaka tena tshe untu lʼuntu lu lumu landi, lushi lʼekwelo kaye. 

11Khumadiondjo Latuyalaka kata ati: Yombo ya khumʼekanga ka Babilona 
yayudiaka. 

12Dimi layudiaka antu aye efula la tombo tʼapami a wulu, wane wuleki ngala tshe 
lʼatei a wedja. Vo wayushisha utaku wʼasi Edjibitu, Ului awo tshe wayulanyema. 

13Dimi layushisha nyama yawo tshe Yeli lʼemamu wʼashi efula. Ekulu wʼantu la 
sanga ya nyama hawuwahashahasha ntu. 

14Dimi layolembohaya ashi awo, Layokedia ndjali yawo uku iso, Mbata 
Khumadiondjo Latuyalaka. 

15Lamʼayumete kete ya Edjibitu tongo, Lamʼayumbama diango tshe dieli loko, 
Lamʼayumudiaka antu tshe wudjashi loko, Ku vo wayeya vati: Dimi keli 
Latuyalaka. 

16Oso eli delu diayuwulela, ana amantu wa lu wedja wayulelaka delu diako. Vo 
wayulelaka lu dikambu dia Edjibitu ndu lu dikambu dia antu awo tshe, mbata 
Khumadiondjo Latuyalaka. 

17Lu eleku ka dikumi lʼahendi, lu lushi la dikumi lʼatanu la ngondo ka ntundu, 
diui dia Latuyalaka diakayi le mi ati: 

18Onʼa untu, uleli lu dikambu diʼului wʼasi Edjibitu, uwadji vo la ana amantu wa 
wedja a wulu lʼesi a kete, kame la waku watahulo utsha lu Difuku: 

19Akona ukuleki dimena? Utshu, utetami kame La waku waki kumbahema 
uhekeli. 

20Vo wakako lʼatei a waku wakadiakema la yombo. Edjibitu ayetama kame la elui 
andi wʼantu. 

21Ewandji andi wa wulu wayoteketa dikambu diawo, kame la ekimanyidi awo 
uma lʼatei wʼUdimu a Pengandu. Vo wakahulo, weko leko pundju; wane waki 
kumbahema uhekeli, wakadiakema la yombo. 

22A si Asuriya weko leko la antu awo tshe, ndu waumbu awo weko lʼutshimba 
andi; waku tshe wakavu, wakadiakema la yombo. 

23Waumbu awo weko lu ehongo wa Difuku, ndu antu awo weko lʼutshimba wa 
waumbu awo. Wane tshe wakavu, wakadiakema la yombo. Vo wakutsha wudja 
a wasena woma wa mamba. 

24Asi Elame weko leko la antu awo tshe, la waumbu awo lʼutshimba. Wane tshe 
wakavu, wakadiakema la yombo. Vo wakahulo, kumbahema uhekeli, utsha lʼesi 

a kete. Vo wakutsha wudja a wasena woma wa mamba, wakutshama sonyi utsha 
le wane watahulo utsha lu Difuku. 

25Vo wakatshi mbetu kawo lʼatei wʼedu, kame la antu awo tshe; ndu waumbu 
awo weko lʼutshimba awo. Wane waki kumbahema uhekeli tshe, wakadiakema 
la yombo, ne dia vo wakutsha wudja a wasena woma wa mamba, ndu vo 
wakutshama sonyi utsha le wane watahulo utsha lu Difuku. Vo wakakitshama 
lʼatei a wane wakadiakema. 

26Mesheke, Tubala la antu awo tshe weko leko, waumbu awo weko lʼutshimba 
awo. Wane tshe waki kumbahema uhekeli, wakadiakema la yombo, ne dia vo 
wakutsha wudja a wasena woma wa mamba. 

27Vo hawetami kame la ahuka a wulu wa lu nshi yʼedjedja wakadiakema, wane 
wakahulo kame la dihumo diawo dia ta utsha lʼUdimu a Pengandu. Vo 
wakakitsha ete awo ladiku dia tombo tawo, la dingawu diawo ladiku dia weka 
awo, ne dia vo wakutsha ahuka a wudja a wasena woma wa mamba. 

28Ndu we ayulanyema lʼatei a wane waki kumbahema uhekeli. We ayetama 
kame la wane wakadiakema la yombo. 

29Asi Edome, khumi ya dikanga yawo la ewandji awo, waku wakadiakema la 
yombo weki la dihunga, weko leko. Vo wakakhundema kame la wane waki 
kumbahema uhekeli kame la wane wakahulo utsha lu Difuku. 

30Ewandji tshe wa la ngelʼa kushi la asi Sidona tshe weko leko, wakahulo lu sonyi 
la andjakemi, ne dia woma wa mamba wakawutsha antu uma lu wulu awo. Vo 
wambetama la wane waki kumbahema uhekeli kame la wane wakadiakema la 
yombo, ndu vo wakutshama sonyi kame la wane watahulo utsha lu Difuku. 

31Lamʼayuwena Farayo, ndi ayusambama lu dikambu diʼului wʼantu andi tshe, 
wane wakavu la yombo ndu elimbi andi tshe, mbata Khumadiondjo Latuyalaka. 

32Ne dia ndi akatshulula ududu wa kele kandi lu kete ya wasena, vo wayetama 
lʼatei a wane waki kumbahema uhekeli, kame la wane wakadiakema la yombo, 
Farayo la antu andi tshe, mbata Khumadiondjo Latuyalaka. 

Ezekiyele 33 

Ulimu wʼUlami 
(Ezek. 3:16-21) 

1Diui dia Latuyalaka diakayi le mi ati: 

2Onʼa untu, uteli antu wa wudja aye wati: Lamʼayumutuma yombo lu kete, ku 
naka wudja wayosonola untu omotshi dia mbukitsha ulami; 

3naka untu ako ayena yombo yayayi, ndi kadi dimama dia mbewula wudja. 

4Ku naka untu tshe layuka lundju la dimama heya mbewo yombo ya ta 
lamʼayuyuya dia ndjudiaka, dikila diandi diayahema lʼote andi. 

5Ndi akuki lundju la dimama, keli ndi kumbewo, dikila diandi diayuyala lʼote 
andi. Utunduyala ndi akewo, ndi utuhandja lumu landi. 

6Keli naka ulami ayena yombo yayayi, ku ndi hadi dimama; naka wudja 
kumbewoma, ku yombo yambudiaka untu omotshi lʼatei awo, untu ako ayuvo 
ne dia kolo kʼulami. Ku dimi layolomba dikila diandi uma lu lunya la ulami. 

7We onʼa untu, dimi lakakutshiki ulami le khumbu ka Isariyele. Dieli la ye dia 
mpukama aui wʼuma lʼunyo ami, la mbewula wa lu leke lami. 

8Lamʼayumutela untu a kolo nti: We ayuvo lu kolo, ku we hati diui dia mbukaluya 
uma lu mbuka kandi, untu ako ayuvo lu kolo kandi. Ku dimi layukolomba dikila 
diandi. 

9Keli naka we ayewula untu a kolo dia mbukaluya uma lu mbuka kandi, ku ndi 
hakalula, ndi ayuvo lu kolo kandi. Ku we ayushimbela lumu laye. 

Mbuka ka Latuyalaka Keko Usimboki 
(Ezek. 18:21-32) 

10We onʼa untu, uteli khumbu ka Isariyele wati: Nyu mvutaka nyati: Ehedia asu 
la kolo yasu yeko le su, shu tambusuwa efula lu dikambu diayo. Ku ukundi 
ayutuyala la lumu? 

11Uwateli wati: Khumadiondjo Latuyalaka kata ati: Uku wemi la lumu! Dimi 
hangenangena nyoi kʼuntu a kolo! Dimi nangaka ndi nkalula uma lu kolo kandi, 
la ndi ndjaja la lumu. Nyukaluli, nyukaluli uma lu mbuka yanyu ya kolo. Khumbu 
ka Isariyele, ukundi alanganyu mvo? 

12We onʼa untu, uteli asi wudja aye wati. Ololo wʼuntu ololo huwahandja lu lushi 
lʼuhedia andi; la kolo kʼuntu a kolo huwalembia lu lushi lalangandi mumo uma 
lu kolo kandi; pupu ndu untu ololo heyi ntshikala la lumu lu ololo andi lu lushi 
lʼuhedia andi. 

13Kuyanga dimi lambutela untu ololo dia ndi numba, keli naka ndi ayekama ololo 
andi, ndu ambutsha kolo, etsha andi wʼololo tshe wayuhamamela. Ku ndi ayuvo 
lu kolo kakandatshi. 

14Ndu naka dimi lambutela untu a kolo nti: Mete, we ayuvo! Keli naka ndi 
ambukalula uma lu kolo kandi, ambutsha akambu wʼusimbwi la wʼololo, 

15naka ndi ambukaluya osombelo, ambukaluya kene kakandahotola lohotola, 
ndu ambuyela elembe wa lumu, hatshi dikambu dia kolo, ndi ayuyala la lumu, 
ndi huvo. 

16Kolo tshe yakandatshi, yayuhamamela. Ndi ayuyala la lumu ne dia ndi 
ambutsha akambu wʼusimbwi ndu wʼololo. 

17Keli wudja aye mvutaka vati: Mbuka ka Khumadiondjo kema ololo, lamʼeli 
mbuka yawo kema ololo. 

18Naka untu ololo ambukadimo uma lʼololo andi, ambutsha kolo, ndi ayuvo lu 
kolo kako. 

19Naka untu a kolo ayukadimo uma lu kolo kandi, ayutsha akambu wʼusimbwi 
ndu wʼololo, ndi ayulumba uma lʼololo ako. 

20Keli nyu khumbu ka Isariyele, nyu mvutaka nyati: Mbuka ka Khumadiondjo 
kema ololo. Dimi layunyulu-mbuya untu lʼuntu uku eli etsha andi. 

Lukumu lʼEkwelo ka Jerusalema 

21Lu eleku ka dikumi la ahendi, lu lushi la dikumi lʼatanu la ngondo ka dikumi, lu 
lohombo lasu, untu omotshi lakahandi uma la Jerusalema, akayi le mi; 
akamvutela ati: Usumba wambulanyema. 

22Lunya la Latuyalaka lakayala le mi la dikolo, la ntundu ka undawi atakumi. 
Latuyalaka akadihula unyo ami lasuki lʼetena kakukumi untu ako le mi la pindju. 
Unyo ami akadiho, ku dimi kundjala lumi ntu. 

23Diui dia Latuyalaka diakayi le mi ati: 

24Onʼa untu, waku wudjashi lu ahuli wʼelanyelu, lu kete ya Isariyele, mvutaka 
vati: Abarahama aki untu otoi, ku ndi akakiti kete nye. Keli shu teko ntu efula, 
wakatusha kete nye ukito. 

25Okone uwateli wati: Khumadiondjo Latuyalaka kata ati: Nyu nyatolekaka ma 
kame la dikila, nyatediaka ashu utsha le dikishi dianyu, nyatutundjaka dikila. 
Nyu mbeyaka nkita kete uka? 

26Nyu nyatekamaka tombo tanyu, nyatutshaka akambu wa wononyi. Nyu tshe 
untu lʼuntu atusuwulaka wadi a unyandi. Nyu mbeyaka nkita kete uka? 

27Uwateli wati: Khumadiondjo Latuyalaka kata ati: Uku wemi la lumu! Waku 
wudjashi lu ahuli wakalanyema, wayudiakema la yombo; waku weli lʼusui, 
wayuyala mbu ya nde ya nyama; ndu wane weli lu ahuli a wulu la lu weuku, 
wayuvo la elandu. 

28Dimi layete kete tongo la shenga tshu; utaku a wulu awo wayushila. Ekungu 
wa Isariyele wayutshikala anyanya: nduku untu layeta leko ntu. 

29Ku vo wayuli-mbitela vati: Dimi keli Latuyalaka, lamʼayumete kete tongo la 
shenga tshu, ne dia akambu wa wononyi tshe wakawatshi. 

30Keli we onʼa untu, asi wudja aye watutanelaka lu dikambu diaye lu peli ndu lu 
asuku a mvudu, watutanelaka, untu lʼuntu, vati: Tutshu, tutuki diui diatumba 
uma le Latujalaka. 

31Vo wayuya le ye uku atuyakaka wudja, ku wayudjase la ntundu kaye. Vo 
wayulunga aui aye, keli hawuwatsha, ne dia vo weko la ngandji ka lu elomo, ku 
etema awo weko lu waho awo. 

32Mete, we eko le wo uku untu latimbaka kimbu ya ngandji la diui dia dimena, 
ndu latuhumaka longombi dimena. Vo mpukamaka aui aye, keli hawutatshaka. 

33Lamʼayuya akambu ane mete, vo wayuya! — ku vo wayulimbitela vati: 
Umvutshi omotshi aki lʼatei awo. 

Ezekiyele 34 

Etelu kʼAkambu Wahatayi lu Dikambu Dia Alami wa Isariyele 

1Diui dia Latuyalaka diakayi le mi ati: 

2Onʼa untu, uti akambu wahatayi lu dikambu diʼalami wa Isariyele! Uteli alami 
wati: Khumadiondjo Latuyalaka kata ati: Mananu kayali le alami wa Isariyele 
watuyaleshaka vame! Undi, alami hawuhumbi ndesha nyimba yʼekoko? 

3Nyu nyatolekaka wata awo, nyatolotaka ahondo wa diosa diawo, nyatudiakaka 
ene weli la wata, keli nyu hanyutuweleshaka. 

4Nyu kunkikitsha ene waki wodu, kuyanga nkonoya ene waki la kandji. Nyu 
kunsula puta ya ene wakahumo, kumungula ene wakanganela, kuyanga ene 
wakashisho. Keli nyu nyakaweulela la khudu ndu la ngala. 

5Vo wakadiangana ne dia vo tawaki la ulami; vo wakayala dia nde dia nyama 
tshe ya lʼusui, ndu vo wakadiangana vwa. 

6Limba lami lʼekoko lakadiangana lu ekungu tshe ndu lu akuna tshe wʼetali; vo 
wakadiangana lu kete tshe, ku nduku untu akeyangi wulu kuyanga mbeyela. 

7Okone nyu, alami, nyulungi diui dia Latuyalaka. 

8Khumadiondjo Latuyalaka kata ati: Uku wemi la lumu! ne dia ekoko ami 
wakayala engo ka dimbu, ndu mbu ya nde le nyama tshe ya lʼusui, ne dia nduku 
ulami akiko, kuyanga alami ami nyanga ekoko ami. Keli alami wakayaleshaka 
vame, kundesha ekoko ami. 

9Okone nyu, alami, nyulungi diui dia Latuyalaka! 

10Khumadiondjo Latuyalaka kata ati: Enda, dimi layendana lʼalami, layunya 
ekoko ami uma lʼanya awo, diaha vo mbalesha ntu, ndu alami vame haweyi nde 
ntu. Dimi layuhandja ekoko ami uma lʼenyo awo, diaha vo ndjala mbu ya nde 
yawo ntu. 

11Diako mbata Khumadiondjo Latuyalaka ati: Enda, dimi dime layuyanga ekoko 
ami wulu, layuwela. 

12Uku atuyangaka ulami limba landi lʼekoko lu lushi lakawadiangana, osoku 
mbayumuyanga ekoko ami. Dimi layesanganya uma lʼahuli tshe 
wakawadiangana lu lushi la lungi la udjima. 

13Dimi layuwaela uma lʼatei wʼantu, layesanganya uma lu kete ya wenu wehu, 
ku layuwaela lu kete yawo. Dimi layuwalesha lu ekungu wa Isariyele lasuki la 
ekedi, ndu lu ahuli tshe wudjashi antu. 

14Dimi layuwalesha adiyu wʼololo. Ekutu awo wayuyala lu ete wʼekungu wa 
Isariyele. Vo wayetamaka lu ukutu wʼololo. Vo wayolekaka adiyu wʼomongela lu 
ete wʼekungu wa Isariyele. 

15Dimi dime layuyala ulami wʼekoko ami, dime layuwaetamiaka; mbata 
Khumadiondjo Latuyalaka. 

16Dimi layuyanga one wakashisho, layukaluya one wakawatshanya. Dimi 
layusula puta ka one wakahumo, ndu layokonoya one weli la kandji. Keli dimi 
layulama one weli la wata ndu weli la wulu. Dimi layuwelesha lu dialelu diʼololo. 

17Khumadiondjo Latuyalaka kata dia ekoko andi ati: Enda, dimi layulumbuya 
lʼasa ekoko la ekoko, ndu lʼasa waumi wʼekoko la weumbi wa mbudi. 

18Undi, dikambu dia tshitshe mbedio dia nyulesha lu adiyu wʼololo, dia nyu 
mvukamakamelaka wane watshikala la ekulu anyu? ndu dia nyu nokaka ashi wa 
pudipudi ndu nyu nfundjafundja ashi wutshikadi la ekulu anyu? 

19Keli ekoko ami watolekaka kene kakanyakamakamela la ekulu anyu, ndu 
watonokaka ashi wakanyufundjafundja la ekulu anyu. 

20Diako mbawatela Khumadiondjo Latuyalaka ati: Mete, dimi layulumbuya 
ekoko a waki la wa weondju. 

21Ne dia nyu nyakasukula ekoko lu pandju ndu lu aheka, nyakakomola ekoko 
tshe wa weodu la seki yanyu, edja ndu lamʼakanyedianganya vwa. 

22Okone dimi layuhandja ekoko ami diaha vo ndjala engo ka dimbu; 
layulumbuya lʼatei wʼokoko lʼokoko. 

23Dimi layekitshiya ulami otoi utu, ukambi ami Davidi ayuweleshaka. Ndi 
ayuweleshaka, ayuyala ulami awo. 

24Dime, Latuyalaka, layuyala Unyashungu awo, la ukambi ami Davidi ayuyala 
uwandji awo. Dimi Latuyalaka kakati. 

25Dimi layudja la wo sheki ya ki, layushisha nyama ya ngala lu kete. Ku ekoko 
wayudjase la lutui tshitshi lʼusui; vo wayushama lʼatei wʼekunda. 

26Dimi layuwatshokola kame la ahuli wa lʼutshimba wa dikuna diami, 
layuwaloshiya mvula lu etena kato, ku to kayuyala mvula kʼotshoko. 

27Etamba wa lu dikambo wayoto elua, kete yayutundja tumbatumba. Vo 
wayuyala la lutui tshitshi lu kete yawo. Ku vo wayeya vati: Dimi keli Latuyalaka, 
lamʼayumuhimbuhimbuya ekodi wa lokoho lawo, ndu lamʼayumatshungula uma 
lʼanya wʼantu watakambiaka ulimu. 

28Vo hawuyala diango dia dimbu ntu lʼatei a wedja. Nyama ya la kete hayuwele 
ntu, vo wayudjase la lutui tshitshi. Nduku untu ayuweutsha woma. 

29Dimi layuwakitshiya ekambo kʼongonyi, diaha vo ndjala la ndjala ka kasha lu 
kete, kuyanga mbutshama sonyi le wedja ntu. 

30Vo wayeya vati: Dimi Latuyalaka, Unyashungu awo, leko lʼatei awo, la vo 
khumbu ka Isariyele, weko wudja ami, mbata Khumadiondjo Latuyalaka. 

31Nyu ekoko ami, ekoko wa lu dihuli diami diʼeleshelu, la dimi keli Unyashungu 
anyu, mbata Khumadiondjo Latuyalaka. 

Ezekiyele 35 

Etelu kʼAkambu Wahatayi lu Dikambu Dia Ukungu a Seire 

1Diui dia Latuyalaka diakayi le mi ntu ati: 

2Onʼa untu, ediya elu-ndji kaye utsha lʼUkungu a Seire, uti akambu wahatayi lu 
dikambu diawo. 

3Uwuteli wati: Khumadiondjo Latuyalaka kata ati: We Ukungu a Seire, dimi 
layendana la ye. Dimi lambusimbe lunya lami ladiku diaye, layukete tongo la 
engo ka nkashimo. 

4Dimi layulanya esumba aye, we ayuyala tongo tu; ku we ayeya wati: Dimi keli 
Latuyalaka. 

5Ne dia we aki utunyi a wulu wʼasi Isariyele, akahenyahenya la yombo lu lushi 
lʼasui awo, ndu lʼetena kʼekumelu kʼasui awo. 

6Diako mbata Khumadiondjo Latuyalaka ati: Uku wemi la lumu! dimi 
layukukitsha lu dikila, ku dikila diayuku-yela, ne dia we la unungu lu dikambu 
dia dikila. Osoku dikila diayukuyela. 

7Dimi layete Ukungu a Seire engo ka nkashimo la tongo tu. Dimi layunya wane 
tshe watuyakaka, la wane watutshokaka leko. 

8Dimi layuludia wane wayudiakema la tombo lu ekungu aye, lu akuna aye, lu 
ekidi aye, ndu lu ekedi aye tshe. 

9Dimi layukete tongo pundju, esumba aye hawuyala la antu; ku nyu nyayeya 
nyati: Dimi keli Latuyalaka. 

10Ne dia we akati wati: Wedja ene ehendi, la kete nye hyendi yayuyala yami, shu 
tayuyikita, kuyanga mbaki Latuyalaka leko, 

11diako mbata Khumadiondjo Latuyalaka ati: Uku wemi la lumu! dimi 
layunyutshela la kele la ududu a wulu uku akanyawaenya luhetshu lanyu. Okone 
dimi layuyaenya lʼatei anyu, lamʼayumunyulumbuya. 

12We ayeya wati: Dimi Latuyalaka lakuki tengo tshe yakayatengaka ekungu wa 
Isariyele, ata wati: Vo wakalanyema, wakakimwama le su dia shu mbelanya. 

13Nyu nyakayambiya lu dikambu diami lʼaui wʼuma lʼenyo anyu, nyakafudia aui 
anyu le mi, dimi lakuki aui ako. 

14Khumadiondjo Latuyalaka kata ati: Lamʼayuyala kete tshe la ongenongeno, 
keli we, dimi layukete tongo. 

15Uku akiye lu ngenangena lu dikambu dia ukito wa khumbu ka Isariyele 
wakalanyema, wuhu ako mbayumukutshela. We Ukungu a Seire ayuyala tongo 
tu, we la Edome tshe; ku vo wayeya vati: Dimi keli Latuyalaka. 

Ezekiyele 36 

Elongoswelo ka Isariyele 

1We onʼa untu, uti akambu wahatayi lu ekungu wa Isariyele, wati: Ekungu wa 
Isariyele, nyulungi diui dia Latuyalaka! 

2Khumadiondjo Latuyalaka kata ati: Ne dia utunyi akati ati: Nʼhi! ndu ati: Ahuli 
wʼedjedja waya wasu hita. 

3Okone uti akambu wahatayi wati: Khumadiondjo Latuyalaka kata ati: Ne dia, 
ee, ne dia wakanyete tongo tu; wakanyomene esudia lu beke tshe, dia nyu ndjala 
ukito wʼatshikadi a wedja ndu engo ka wunandu lʼelomo wʼateketshi, ndu engo 
ka mvutaka kumu ya kolo ka wedja. 

4Ekungu wa Isariyele, nyulungi diui dia Khumadiondjo Latuyalaka; 
Khumadiondjo Latuyalaka katela ekungu la akuna, minga la ekidi, ahuli 
wʼelanyelu la esumba wakasekama, wakayala engo ka dimbu la ka tola le wedja 
tshe wadingi. 

5Diako mbata Khumadiondjo Latuyalaka ati: Mete, lu dja ya kandjema kami, 
mbakamateketela atshikadi a wedja, la Edome tshe, wakayasonwela kete yami 
dia ndjikita lʼongenongeno ndu la dionyo diaki lʼetema awo; dia ndjikita ndu 
ndjete engo ka dimbu. 

6Okone uti akambu wahatayi ne dia kete ya Isariyele, uteli ekungu la akuna, 
minga la ekidi wati: Khumadiondjo Latuyalaka kata ati: Mete, dimi lakateketa lu 
kandjema kami ndu lʼududu ami, ne dia nyu nyakutshama sonyi le wedja. 

7Okone mbata Khumadiondjo Latuyalaka ati: Dimi lakatshibi nti: Wedja tshe 
wunyudingi, wayuyaembela sonyi kawo vame. 

8Keli nyu, ekungu wa Isariyele, nyayutundja tahi yanyu, nyayotwela wudja ami 
wa Isariyele elua anyu, ne dia vo waya ka ndja. 

9Enda, dimi layuyala la nyu, layukalula le nyu. Nyu nyayukambaka kete, nyayune 
diango. 

10Dimi layunyukitshiya ului a wuki wʼantu, nyu khumbu ka Isariyele tshe. Antu 
wayulala lu esumba, wayuhika mvudu lu ahuli wʼelanyelu. 

11Dimi layunyufudiya antu la nyama; vo wayufulanela, wayutana. Dimi 
layunyuladia lʼantu uku akinyu ntundu, ndu layunyutshela ololo uleki one wa 
lʼetatelu; ku nyu nyayeya nyati: Dimi keli Latuyalaka. 

12Ee, dimi layokendjakendja antu ladiku dianyu, nyu wudja ami Isariyele. Vo 
wayunyukundja, nyu nyayuyala engo kawo ka sangu; nyu hanyuwahumbia 
anʼawo pundju. 

13Khumadiondjo Latuyalaka kata ati: Ne dia antu watunyutelaka vati: Nyu nyeli 
kete yatolekaka antu, ndu nyakahumbia wedja anʼawo. 

14Okone we hole antu ntu, kuyanga mpumbia wedja anʼawo ntu, mbata 
Khumadiondjo Latuyalaka. 

15Dimi halukutsha sonyi ka wedja, kuyanga nkete dionyo diʼantu; we hutakanya 
wudja aye pundju, mbata Khumadiondjo Latuyalaka. 

16Diui dia Latuyalaka diakayi le mi ntu ati: 

17Onʼa untu, lamʼakadjashi khumbu ka Isariyele lu kete yawo hita, vo 
wakayisanya uma lu mbuka yawo la etsha awo. Mbuka yawo yaki la ntundu kami 
uku mindu ya umuntu lu nshi yandi yʼenelo kandi ka dikila. 

18Okone dimi lakatshulwela ududu ami, ne dia dikila diakawatshulula lu kete, 
ndu ne dia vo wakayisanya la dikishi. 

19Dimi lakahandjula lʼatei a wedja, ku vo wakadiangana lu kete tshe. Dimi 
lakalumbuya uku mbuka yawo ndu uku etsha awo. 

20Vo wakakumi lu wedja wakawatshu. Vo wakalanya lukumbu lami lʼekila, ne 
dia antu wakati dikambu diawo vati: Vo weko antu wa Latuyalaka, wane 
wakatshanyema uma lu kete yandi. 

21Keli dimi lakendaka lukumbu lami lʼekila, lakasuwula khumbu ka Isariyele 
lʼatei a wedja wakawatatshokaka. 

22Okone uteli khumbu ka Isariyele wati: Khumadiondjo Latuyalaka kata ati: lu 
dikambu dia nyu, nyu khumbu ka Isariyele, mbatshami okone. Keli lu dikambu 
dia lukumbu lami lʼekila, lakanyasuwula lʼatei a wedja wakanyatshu. 

23Dimi layukidia lukumbu lami la wuki lakasuwama lʼatei a wedja, 
lakanyasuwula lʼatei awo. Ku wedja wayeya vati: Dimi keli Latuyalaka, 
lamʼayumukidiama le nyu lu ashu awo, mbata Khumadiondjo Latuyalaka. 

24Dimi layunyutundja uma lʼatei a wedja, layunyusanganya uma lu kete tshe, ku 
layunyukaluya lu kete yanyu hita. 

25Dimi layunyutela ashi wa pudipudi, ku nyu nyayediama. Dimi layunyedia uma 
lu mindu yanyu tshe, ndu uma lu dikishi dianyu tshe. 

26Dimi layunyusha utema wʼuyuyu, ndu layudja nyuma kʼuyuyu lʼetema anyu. 
Dimi layunya utema a dive uma lu alimba anyu, ku layunyusha etema wʼemunyi. 

27Dimi layunyudja Nyuma kami, layunyokendjakendja lu elembe ami, ku nyu 
nyayulamaka adjangu ami, la mbatshaka. 

28Nyu nyayudjase lu kete yakamasha watshenyu. Nyu nyayuyala wudja ami, 
dimi layuyala Unyashungu anyu. 

29Dimi layunyushimbela uma lu mindu yanyu tshe. Dimi layela wehu, 
layuwefudia, keli halutuma ndjala ka kasha lʼatei anyu ntu. 

30Dimi layufudia elua wa lʼetamba la tumbatumba dia lu dikambo, diaha nyu 
ndjala la sonyi lu dikambu dia ndjala ka kasha lʼatei a wedja. 

31Ku nyu nyayuho mbuka yanyu yaki kolo, la etsha anyu waki kundjala ololo. 
Kolo kanyu la akambu anyu wa wononyi wayunyuhekuya. 

32Nyeyi nyati: Aha lu dikambu dianyu mbatshami dikambu ne, nyu khumbu ka 
Isariyele; nyutshami sonvi, nyukitshakitshami dia etsha anyu, mbata 
Khumadiondjo Latuyalaka. 

33Khumadiondjo Latuyalaka kata ati: Lu lushi layumunyedia uma lu kolo yanyu 
tshe, dimi layuladia antu lʼesumba ntu, ahuli wakalanyema wayolongoswama. 

34Kete ya-kalanyema yayukambema dikambo, ne dia yo yakenama shenga lu 
ashu wʼantu tshe waketaka leko. 

35Ku vo wayuta vati: Kete yako yakalanyema, yayuyala uku ekambo ka Edena; 
esumba awo wakalanyema, wakahandjo; wakatshikala atongo wambuhikama 
ntu, antu wambudjase loko. 

36Wedja wakatshikala wa lʼetshimba anyu, wayeya vati: Dimi Latuyalaka 
kakahiki ahuli wakanyuko, ndu kakune diango lu ahuli wʼelanyelu Dim. 
Latuyalaka kateketa, layutsha osoku. 

37Khumadiondjo Latuyalaka kata ati: Dikambu dikina, dimi layetawo dia 
khumbu ka Isariyele mumbulami dia dimi mbatshela dikambu ne: dimi 
layafudia antu uku nyimba yʼekoko. 

38Uku aki limba lʼekoko wʼulambu, ndu uku aki limba lʼekoko wa Jerusalema 
wakawasonola lu nshi ya waki, osoku mbayulula esumba wakalanyema lʼatoi 
wʼantu. Ku vo wayeya vati: Dimi keli Latuyalaka. 

Ezekiyele 37 

Ukidi wa Weka wa Weumu 

1Lunya la Latuyalaka laki ladiku diami. Ndi akamembe lu Nyuma kandi, 
akatukitsha lʼukidi; ukidi ako waki too la weka. 

2Ndi akambetshetsha lʼatei awo. Mete, vo waki efula ka wulu lʼukidi ako; vo waki 
weumu etu. 

3Ndi akambula ati: Onʼa untu, weka ene mbeyaka ndjala la lumu? Ku dimi 
lakûkaluya diui nti: We Khumadiondjo Latuyalaka keya. 

4Ndi akamvutela ntu ati: Usambisha weka ene; uwateli wati: Nyu weka wa 
weumu, nyulungi diui dia Latuyalaka. 

5Khumadiondjo Latuyalaka katela weka ene ati: Nyulungi, dimi layu-nyufufa 
luwi, ku nyu nyayuyala la lumu. 

6Dimi layunyudja eshisha, layunyumama emunyi, layunyukumba diuwu, 
layunyufufa luwi, ku nyu nyayuyala la lumu. Osoku nyu nyayeya nyati: Dimi keli 
Latuyalaka. 

7Okone dimi lakasambisha uku akandambidjangela. Ku kʼamakamasambishaka, 
lundju la wulu lakukema, esaka nelu kakayala. Weka wakamotshama kame, 
weka la weka lu weka awo. 

8Dimi lakendi, menyi ku eshisha ene waya ladiku dia weka, emunyi 
wambumamema loko, la diuwu diambekumba; keli luwi talaki loko. 

9Ku ndi akamvutela ntu ati: Usambisha luwi, ulusambisha, we onʼa untu, wati: 
Khumadiondjo Latuyalaka kata ati: We luwi, uyi uma lu beke nei, oto lu edu ene 
wakadiakema, keli vo wayali la lumu. 

10Okone dimi lakasambisha uku akandambidjangela, luwi lakoto lu alimba awo, 
ku vo wakayala la lumu. Vo wakemala lʼekulu awo, waki ului a wuki wʼantu. 

11Ndi akamvutela ati: Onʼa untu, weka ene weli khumbu ka Isariyele tshe. Ku vo 
mvutaka vati: Weka asu wakumi, elungamelu kasu kakashili; shu 
takombiombiama tshe. 

12Okone usambisha, uwateli wati: Khumadiondjo Latuyalaka kata ati: Nyulungi, 
dimi layufula waumbu anyu, nyu wudja ami, layunyutundja uma lu waumbu 
anyu; layunyela lu kete ya Israiyele. 

13Nyu nyayeya nyati: Dimi keli Latuyalaka, lamʼayumufula waumbu anyu, ndu 
lamʼayumunyutundja lu waumbu anyu, nyu wudja ami. 

14Dimi layunyudja Nyuma kami, ku nyu nyayuyala la lumu. Dimi layunyukitsha 
lu kete yanyu hita, ku nyu nyayeya nyati: Latuyalaka kakati dikambu diako ndu 
kakadishidiya, mbata Latuyalaka. 

Kame ka Juda la Isariyele 

15Diui dia Latuyalaka diakayi le mi ntu ati: 

16We onʼa untu, ose utamba omotshi, ufundi wati: Ne dia Juda la asi Isariyele 
wambekesanela la ndi; ku ose utamba ukina, ufundi loko wati: Ne dia Josefu, 
utamba wa Efarayima, ndu ne dia khumbu tshe ka Isariyele wambekesanela la 
ndi. 

17Ukakatanya etamba ako dia vo ndjala utamba otoi lu lunya laye. 

18Lamʼayukumbula asi wudja aye vati: Undi, we hatulimbitshiya kitshimudi ya 
dikambu ne? 

19Kakaluya diui wati: Khumadiondjo Latuyalaka kata ati: Layosa utamba wa 
Josefu (weli lu lunya la Efarayima) la wauhu wa Isariyele watekesanelaka la ndi. 
Dimi layumamanya kame la wo, kame la utamba wa Juda, ku dimi layuwete 
utamba otoi. Vo wayuyala utamba otoi lu lunya lami. 

20Etamba wakayafundi loko, wayuyala lu lunya laye la ntundu ka ashu awo. 

21Uwateli wati: Khumadiondjo Latuyalaka kata ati: Nyulungi, dimi layosa asi 
Isariyele uma lʼatei a wedja, lene akawatshu, la-yasanganya uma lu beke tshe, ku 
lakakaluya lu kete yawo. 

22Dimi laka-waete wudja otoi lu kete, lu ekungu wa Isariyele; khumʼekanga otoi 
ayuwaulela vo tshe. Vo hawuyala wedja ehendi, kuyanga nkahanya lu waulelu 
ahendi ntu. 

23Vo hawuyusana ntu la dikishi diawo, la akambu awo wa wononyi, kuyanga la 
ehedia awo. Keli dimi Uyatundja uma lʼahuli tshe wakawadjashi, lene 
akawatshaka akambu wa kolo. Dimi layuwaedia, ku vo wayuyala wudja ami, la 
dimi layuyala Unyashungu awo. 

24Ukambi ami Davidi kayuyala khumʼekanga kawo. Vo wayuyala la ulami otoi, 
wayuyela adjangu ami, wayulamaka elembe ami, wayetshaka. 

25Vo wayudjase lu kete yakamasha ukambi ami Jakoba, lene akadjashi washewo. 
Vo wayudjase leko pundju, vo la anʼawo la ekana awo, ku ukambi ami Davidi 
ayuyala uwandji awo pundju. 

26Dikambu dikina, dimi layudja la wo sheki ya ki. Yo yayuyala sheki ya pundju 
lʼasami la wo. Dimi layakitsha, layafudia, ndu layukitsha etemwelo kami pundju 
lʼatei awo. 

27Edjaselu kami kayuyala lʼatei awo. Vo wayuyala wudia ami, la dimi layuyala 
Unyashungu awo. 

28Ku wedja wayeya vati: Dimi keli Latuyalaka, latukidiaka Isariyele, lamʼayuyala 
etemwelo kami pundju lʼatei awo. 

Ezekiyele 38 

Etelu kʼAkambu Wahatayi lu Dikambu Dia Ngongo 

1Diui dia Latuyalaka diakayi le mi ntu ati: 

2Onʼa untu, ediya elu-ndji kaye utsha le Ngongo, lu kete ya Mangongo, uwandji a 
wuki wa lu Mesheke ndu wa la Tubala, uti akambu wahatayi lu dikambu diandi. 

3Uwuteli wati: Latuyalaka kata ati: Ulungi, dimi layendana la ye, we Ngongo, 
uwandji a wuki wa la Mesheke ndu wa la Tubala. 

4Dimi layukukadimula, layukokohe todi lu manga yaye. Dimi layukutundja, we 
la ului aye wʼalimbi tshe, falasa la ambahemi aye, wane tshe wolotshi eloto wa 
ta. Ului a wuki wʼantu wayemba dingawu dia waki ndu dia tshitshe, vo tshe 
wayosome tombo lu kindi. 

5Asi Peresiya, asi Kusha la asi Puta weko kame la wo, vo tshe untu lʼuntu eko la 
engawu la lufule la luwulu. 

6Ngomere la dengalenga diandi tshe; Bete-Tongarama, lu beke dia ngelʼa kushi 
la dengalenga diandi tshe — wedja efula wayuyala kame la ye. 

7Uyalongosole, ee, uyalongosole we la antu aye tshe watusanganaka la ye; uyali 
ulami awo. 

8Lʼokongo wa nshi efula, dimi layuya le ye. Ku lu deku diayayi, we ayutsho dia 
ntolosha wudja wakasanganyema uma lu wedja, lu ekungu wa Isariyele 
wakatetemala nanyema. Keli wakawaela uma lu wedja, vo tshe wayudjase la 
lutui tshitshi. 

9We ayumbela, ayuya uku ngimbi We ayukumba kete uku dingi, we la 
dengalenga diaye tshe, ndu wedia efula kame la ye. 

10Khumadiondjo Latuyalaka kata ati: Lu lushi lako, tukanyi tayuya lu yimba 
yaye, ku we ayusanguya esangweyu ka kolo. 

11Ku we ayuta wati: Dimi layumbela lu ngelu yaha la kumbu ya peli. Dimi 
layutsho le wane weli la mumuya, wudjashi la lutui tshitshi, le wane tshe waha 
adjaselu awo la peli, ndu waha la tukengeti kuyanga kuki. 

12Dimi layutsho dia ntosa diango dia dimbu, ndu dia ntosa diango dia lohotola. 
Dimi layukadimula lunya lami dia ntolosha ahuli wakalanyema wimbulala antu 
kakiane, ndu dia ntolosha antu wakasanganyema uma lu wedja, wakakundja 
dungalunga la diango, wudjashi kʼatei a kete. 

13Sheba, Dedana la ambetshetshi wʼukanda wa la Tarashishi, kame la elongo 
wʼapami awo tshe wayunyumbula nyu asi Ngongo, vati: Undi, dia ndjumba 
diango mbuyenyu? Nyu nyambuya dia ndjohotola, mbakanyayasanganya ului a 
wuki? dia ndjotola fesa la paunyi mbuyenyu; dia ndjosa dungalunga la ekundji, 
dia ndjumba diango efula efula? 

14Okone we onʼa untu, uti akambu wahatayi, uteli Ngongo wati: Khumadiondjo 
Latuyalaka kata ati: Lu lushi lako, lamʼayudjase wudja ami Isariyele la lutui 
tshitshi, we ayeya dikambu so. 

15Nyu la wedja efula nyayutumba uma lu dihuli dianyu dia la kuma ka leke la 
ngelʼa kushi, tshe wayahemi lu falasa, ului a wuki wʼantu, limba la wuki lʼalimbi. 

16Nyu nyayuya dia ndjolosha wudja ami Isariyele, uku dingi diutsha nkumba 
kete. Lu nshi yayayi, dimi layunyela dia nyu ndjolo la wudja ami, dia wedja tshe 
nimbitelami lamʼayumukidiama lʼatei anvu, nyu asi Ngongo, lu ashu awo. 

17Khumadiondjo Latuyalaka kambula ati: Aha lu dikambu dianyu mbakataka 
ekambi ami amvutshi wa Isariyele lu nshi yʼedjedja, lamʼakawataka lu nshi sho 
deku efula vati: Dimi layunyela dia nyu ndjalosha? 

18Lu lushi lako, lamʼayuya asi Ngongo dia ndjolosha wudja wa Isariyele, ududu 
wayutumba uma lʼehembe ami, mbata Khumadiondjo Latuyalaka. 

19Ne dia lu kandjema kami la dja ya kele kami mbatami nti: Edidimelu ka wulu 
kayuyala lu kete ya Isariyele lu nshi yako. 

20Okone nsi ya lu ashi a waki, fudu ya lʼulungu, nyama ya lʼukunda, diango tshe 
diayakutula lu kete, ndu antu tshe weli la kete, wayudidima la ntundu kami. 
Ekungu wayukungokungo, peli diʼave wa lʼekungu diayunyukwama; la peli tshe 
dia lukumbu diayunyuko. 

21Dimi layusanganya weuhu tshe wa woma wa mamba dia ndosha Ngongo, 
mbata Khumadiondjo Latuyalaka. 

22Dimi layalumbuya la elandu la dikila. Dimi layalosha, vo, elui awo, la wedja 
efula weli kame la wo, ngimbi ka wulu ka mboko, dja la tsho. 

23Dimi layenya wedja efula wuki ami la ekila kami. Dimi layuyaenya le wo, ku vo 
wayeya vati: Dimi keli Latuyalaka. 

Ezekiyele 39 

1We onʼa untu, uti akambu wahatayi lu dikambu dia Ngongo wati: 
Khumadiondjo Latuyalaka kata ati: Enda, dimi lutsha mendana la ye, we Ngongo, 
uwandji a wuki wa la Mesheke ndu wa la Tubala. 

2Dimi layukukutula, layukolombola, layukutundja uma la kuma ka lu leke la 
ngelʼa kushi. Dimi layukukumia lu ekungu wa Isariyele. 

3Dimi layokola uta aye uma lu lunya laye la lomoso, layokosha pitu yaye la pami. 

4We ayoko lu ekungu wa Isariyele, we la wane tshe watukuyelaka ndu wane weli 
kame la ye. Ku dimi layunyukimo le wehu tshe wa fudu yatuhatulaka, ndu le 
nyama ya lʼukunda dia nyu ndjala mbu yawo ya nde. 

5Nyu nyayutuvo lʼusui wa tshekelee, ne dia dimi lambuta, mbata Khumadiondjo 
Latuyalaka. 

6Dimi layutuma dja lu Mangongo, ndu le waku wudjashi la lutui tshitshi lu 
emamu wʼashi; ku vo wayeya vati: Dimi keli Latuyalaka. 

7Dimi layulimbitshiya wudja ami, Isariyele, lukumbu lami lʼekila, dimi 
handjetawo lukumbu lami lʼekila mbisanema ntu; ku wedja wayeya vati: Dimi 
keli Latuyalaka, lʼEkila lʼIsariyele. 

8Enda, akambu ako wutsha ndja; vo wayutshama, oso eli lushi lakamataka, 
mbata Khumadiondjo Latuyalaka. 

9Wane wudjashi lʼesumba wa Isariyele wayutumba, wayete dihumo kunyi, 
dingawu dia tshitshe ndu dia waki, eta la pitu, ndu esongo la akonga, 
wayuditshumba. Vo wayudidjaka lu dja deku esambeli. 

10Vo hawunaka kunyi uma lʼusui, hawunyukula etamba wa lʼukunda, ne dia vo 
wayongonyaka kunyi ya dihumo. Vo wayusuya waku wakasuyaka. Vo 
wayohotola diango uma le waku wakahotola diango, mbata Khumadiondjo 
Latuyalaka. 

11Lu lushi lako, dimi layusha Ngongo dihuli diʼekhundelu lu Isariyele, lʼukidi 
watetetaka antu lu leke lʼehutwelu ka unya lʼuduwa. Dihuli diako diʼekhudelu 
diayudihela ambetshetshi mbuka. Leko kayuwukhunde Ngongo la ului andi tshe 
wʼantu. Vo wayetaka dihuli diako vati: Ukidi wa Hamona-Ngongo (kitshimudi 
ati: Ukidi wʼului wʼasi Ngongo). 

12Khumbu ka Isariyele ayakhunde ngondo esambeli, dia mbedia kete. 

13Antu tshe wa lu wudja wayuwakhundeka, ku vo wayuyala la nemo lushi 
layumutumbwama, mbata Khumadiondjo Latuyalaka. 

14Vo wayosonola antu wayukambaka nshi tshe lʼulimu one wa mbeteta lu kete 
la nkhunde waku wambutshikala ladiku dia kete, dia yedia. Ku lʼokongo a 
ngondo esambeli etundu, vo wayuyangiayangia. 

15Vo wayukindula lu kete, ku lamʼayena untu omotshi dikandja diʼuntu, ndi kadji 
djimbitelu laawo, edja ndu lamʼayudikhunde akhundanyi lʼUkidi wa Hamona-
Ngongo. 

16(Usumba wa Hamona weko ndu vo leko.) Wuhu oso mbayuwedia kete. 

17Khumadiondjo Latuyalaka kata ati: We onʼa untu, uteli wehu tshe wa fudu la 
wa nyama wati: Nyomote, nyusangani uma lu beke tshe; nyuyi lʼulambu 
wayangami nyulambula, ulambu a wuki ladiku diʼekungu wa Isariyele, dia nyu 
nde emunyi la no dikila. 

18Nyu nyayole emunyi wʼahuka, nyayono dikila diʼewandji wa la kete, ekoko a 
waumi, ana wʼekoko, mbudi, esongo wa ngombe; yo tshe enunyu etu uma la 
Bashana. 

19Nyu nyayole wata edja ndu nyambuluta, nyayono dikila edja ndu nyu 
nyambudjo lʼulambu wamumunyulambula. 

20Nyu nyayuluta lʼemunyi wa falasa, wʼambahemi wa falasa, wʼahuka ndu wa 
wehu tshe wʼalimbi, uma lu mesa ami, mbata Khumadiondjo Latuyalaka. 

21Dimi layukitsha lutumbu lami lʼatei a wedja, ku wedja tshe wayena elumbwelu 
kami kayumutsha, ndu lunya lami layumukitsha ladiku diawo. 

22Umaka lushi loso edja ndu lu nshi yayayi, khumbu ka Isariyele wayeya vati: 
Dimi keli Latuyalaka, Unyashungu awo. 

23Wedja wayeya vati: Khumbu ka Isariyele wakatolama lu fumbi ne dia uhedia 
awo. Vo wakantombokwela, mbakamashe elundji kami uma le wo, ndu 
mbakamakimo lu anya wʼatunyi awo, dia vo tshe ndjakema la tombo. 

24Dimi lakatshela uku mindu yawo la ehedia awo, lakashe elundji kami uma le 
wo. 

25Okone Khumadiondjo Latuyalaka kata ati: Dimi lutsha nkaluya Jakoba uma lu 
fumbi, lambuka utundu wa khumbu ka Isariyele tshe ketshi. Dimi layuyala la 
kandjema uma lu lukumbu lami lʼekila. 

26Vo wayuhela sonyi kawo, la ehedia awo tshe wakawampediaka, 
lamʼayuwudjase la lutui tshitshi lu kete yawo; nduku lahenyahenya. 

27Lamʼayumakaluya uma lʼatei a wedja, lamʼayumasanganya uma lu kete 
yʼatunyi awo, dimi layukidiama lʼatei lu ashu wa wedja efula. 

28Vo wayeya vati: Dimi leli Latuyalaka, Unyashungu awo, ne dia dimi lakatole lu 
fumbi lʼatei a wedja, ndu lambasanganya lu kete yawo hita. Dimi halutshika 
nduku otoi awo lʼatei a wedja. 

29Dimi halushe elundji kami uma le wo ntu, ne dia dimi lambahe khumbu ka 
Isariyele Nyuma kami, mbata Khumadiondjo Latuyalaka. 

Ezekiyele 40 

Enelo ka Etemwelo 

1Lʼetatelu ka eleku kʼakumi ahendi lʼatanu ka lohombo lasu, lu lushi la dikumi la 
ngondo ka ntundu, lu eleku ka dikumi lʼanei lʼokongo wʼelanyelu kʼusumba; lushi 
lako, mbakambahe Latuyalaka lunya. 

2Lu waenelo wa Unyashungu, mbakandambela lu kete ya Isariyele, 
mbakandambidjasha lʼote wʼukungu wʼutali, lene aki efanelu kʼusumba lu welelo 
ami. 

3Lamʼakandatole leko, dimi lakendi, ku lakeny; pami kemotshi kaki leko. Efanelu 
kandi kaki uku ohotela. Ndi aki la ushinga wa linene la tshamba ya mbedika lu 
lunya; ndi akemadi la suku. 

4Ku untu ako akamvutela ati: Onʼ a untu, enda la ashu aye ndu uki lʼatui aye, udji 
tukanyi taye lu akambu tshe wayangami nkenya, ne dia we akayi lindu dia dimi 
ndjukenyawo. Kutusanyiya khumbu ka Isariyele akambu tshe wenaye. 

5Eheli ka lukumbu kakadingi luudu tshe; untu ako akakimedi tshamba ya 
wedikelu lu lunya, tali ayo aki kubita shamalu. Ndi akedika eheli la yo; keka kato 
aki tshamba otoi, la utali ato tshamba otoi. 

6Ku ndi akatshu utsha lu suku diakeledi lu leke lʼehutwelu ka unya, akambela lu 
kibandelu. Ndi akedika ukingo wa suku, tshamba otoi lu wuki; la lu suku dikina, 
tshamba otoi lu wuki. 

7Luudu tshe lʼulami laki la utali wa tshamba otoi, la wekeki tshamba otoi pupu; 
dihuli dia lʼasa mvudu yʼalami diaki kubita tshanu. Ushingiti wa suku dia la 
mbalasa, lasuki la mbalasa ka la suku, waki tshamba otoi. 

8Ndi akedika ndu mbalasa ka la suku utsha la luudu, tshamba otoi. 

9Ku ndi akedika mbalasa ka la suku, to kaki kubita enanei, la dikoho 
diato kubita hyendi hyendi, mbalasa ka la suku kaki utsha la luudu. 

10Mvudu yʼalami ya la suku dia lu leke lʼehutwelu ka unya, yaki shatu wedi, shatu 
wedi; mvudu shatu yaki yediko otoi; dikoho dia lu wedi la wedi diaki yediko otoi 
pupu. 

11Wuki wʼeotwelo ka suku waki kubita dikumi. Wuki wa suku 
waki kubita dikumi la shatu. 

12Dihuli dia la ntundu ka mvudu yʼalami diaki kubita otoi lu wedi omotshi 
la kubita otoi lu wedi ukina. Luudu la luudu lʼalami laki la kubita shamalu lu 
wedi omotshi, la kubita shamalu lu wedi ukina. 

13Ndi akedika suku uma lʼote wa yindju motshi, utsha lʼote wa yindju kina; utali 
waki kubita akami ahendi la tshanu la wuki, kubita akumi ahendi la tshanu lʼasa 
asuku ahendi wʼelanedi. 

14Ndi akedika ndu mbalasa ka la suku kubita akumi ahendi. Lʼutshimba wa 
mbalasa ka la suku aki seke. 

15Uma la ntundu ka suku lʼeotwelo ka mbalasa ka lʼetei aki kubita akumi atanu. 

16Ekalamandji waki lu adidishi wa la tundju ndu lu ahuli wa lʼasa yindju la 
yindju, ndu lu mbalasa lʼutshimba tshe lʼetei. Dikoho diakasangema esatu 
wʼatuku. 

17Ndi akantole lu seke dia lʼandja, lene aki mvudu la seke diʼave lʼutshimba tshe. 
Tundju akumi asatu taki lʼudihi ako wʼave wa ladiku. 

18Udihi wʼave waki lʼumamu wa suku; vo waki utali uku yediko yʼasuku. Oso aki 
udihi wʼave wa lʼesi. 

19Ndi akedika wuki umaka la suku dia lʼesi edja ndu lu seke dia lukumbu dia 
lʼetei utsha lʼandja, aki kubita lukama. Ku ndi akatshu la ntundu kami utsha la 
ngelʼa kushi. 

20Ulungi, eotwelo kaki leko kakeledi utsha lu leke la ngelʼa kushi, kaki lu seke dia 
lʼandja. Ndi akedika utali la wuki wa suku diʼutsha lu seke dia lʼandja, diakeledi 
utsha la ngelʼa kushi. 

21Tundju tʼalami tusatu taki lu wedi omotshi, la tusatu taki lu wedi ukina. Tediko 
ta dikoho diadio ta lu mbalasa yadio taki pupu la tediko ta lu suku dia 
ntundu kubita akumi atanu lʼutali, la kubita akumi ahendi la tshanu lu wekeki. 

22Adidishi adio, mbalasa yadio la esatu adio wʼatuku waki pupu la tediko ta lu 
suku dia lu leke lʼehutwelu. Wakambelaka utsha leko lu bandelu esambeli; 
mbalasa kadio kaki la ntundu ka bandelu. 

23Suku diakiko lu lukumbu la seke dia lʼetei, diakelanedi la suku dia lu leke la 
ngelʼa kushi, la dikina diakeledi utsha lu leke lʼehutwelu. Ndi akedika uma lu 
suku dimotshi utsha lu suku dikina, kubita lukama. 

24Ndi akantole utsha lu leke la diku dia kushi, lene aki suku dia lu leke la diku 
dia kushi. Ndi akedika dikoho diadio la mbalasa yadio, ku tediko tadio taki wuhu 
ako. 

25Ekalamanaji waki lu adidishi la mbalasa yadio lʼutshimba tshe, uku adidishi wa 
lu asuku akina. Utali kubita akumi atanu; wekeki kubita akumi ahendi la tshanu. 

26Wakambelaka utsha leko lu bandelu esambeli. Mbalasa kadio kaki la ntundu 
ka bandelu diako. Esatu wʼatuku waki lu wedi la wedi lu dikoho diadio. 

27Suku diakiko lu seke dia lʼetei lu leke la diku dia kushi. Ndi akedika utali uma 
la suku dimotshi utsha la suku dia lu leke la diku dia kushi, kubita lukama. 

28Ndi aketi la mi lu suku dia lukumbu utsha lu seke dia lʼatei. Ndi akedika suku 
dia lu leke la diku dia kushi; die diaki yediko pupu uku asuku akina. 

29Tundju tadio, dikoho aiadio la mbalasa kadio, waki tediko pupu uku tʼasuku 
akina. Dio diaki la adidishi la mbalasa lʼutshimba tshe; utali adio 
waki kubita akumi atanu; la wekeki adio, kubita akumi ahendi la tshanu. 

30Mbalasa kaki utali wa kubita akumi ahendi la tshanu; la wekeki kubita tshanu. 

31Mbalasa kadio kakelanedi la seke dia lʼandja. Esatu wʼatuku waki lu dikoho 
diadio. Edelu kadio kaki la bandelu enanei. 

32Ndi akantole utsha lu seke dia lʼatei dia lu leke lʼehutwelu; ndi akedika suku, 
tediko tadio taki pupu la tediko ta akina. 

33Tundju tadio, dikoho diadio la mbalasa kadio waki tediko pupu, uku tediko ta 
akina. Dio diaki la adidishi la mbalasa lʼutshimba tshe. Utali adio 
aki kubita akumi atanu, la wekeki adio kubita akumi ahendi la tshanu. 

34Mbalasa kadio kakelanedi la seke dia lʼandja. Esatu wʼatuku waki lu dikoho dia 
lu wedi la wedi. Edelu kadio kaki la bandelu enanei. 

35Ndi akantole utsha lu suku dia la ngelʼa kushi, ku nui akadiedika. Tediko tadio 
taki pupu, uku tediko ta akina 

36tundju tadio, dikoho diadio la mbalasa kadio. Ekalamandji waki lʼutshimba 
tshe. Utali adio waki kubita akumi atanu; wekeki adio, kubita akumi ahendi la 
tshanu. 

37Mbalasa kadio akelanedi la seke dia lʼandja. Esatu wʼatuku waki lu dikoho 
diadio dia lu wedi la wedi. Edelu kadio kaki la bandelu enanei. 

38Yindju motshi yakiko, yakawotoka uma lu mbalasa ka la suku. Loko 
kakawasulaka elambu wa lutshumba. 

39Lu mbalasa ka la suku kaki mesa ehendi lu wedi la wedi, wakawadiakaka 
nyama yʼelambu wa ekesanelu, la yʼelambu wa efutelu kʼunungu ladiku diawo. 

40Mesa ehendi waki lʼandja a mbalasa, la eotwelo ka suku dia lu leke la ngelʼa 
kushi. Ndu mesa ekina ehendi waki lu wedi ukina wa mbalasa ka la suku. 

41Mesa enei waki lʼetei lʼumamu wa suku, la mesa enei waki lʼandja lʼumamu wa 
suku. Mesa enanei mbakiko, ladiku diawo kakawadiakaka nyama yʼelambu. 

42Mesa enei wakatshama lʼave wa losela, wakiko dikambu dia elambu wa 
lutshumba. Mesa la mesa aki la utali wa kubita otoi la etenyi; wekeki, kubita otoi 
la etenyi; la wemema, kubita otoi. Lu mesa ako kakawakitshaka dihumo 
diakawadiakaka nyama yʼelambu wa lutshumba ndu yʼelambu wa nyama 
vakawadiakaka. 

43Tokoho taki la utali wa wuki wʼetambi ka lunya, takahikama lu eheli lʼutshimba 
tshe. Funda ya nyama yakahumbaka nkitshama lu mesa. 

44Ku ndi akambotshiya uma lʼandja, utsha lu seke dia lʼetei, ku lakenyi tundju 
tuhendi taki lu seke dia lʼetei: motshi yaki lu wedi wa suku wa lu leke la ngelʼa 
kushi, yakeledi utsha lu leke la diku dia kushi; la kina yaki lu wedi wa suku wa 
lu leke la diku dia kushi, yakeledi utsha lu leke la ngelʼa kushi. 

45Ndi akamvutela ati: Yindju nye yeledi utsha la diku dia kushi, yeko dikambu 
dia elombedi weli la okende wʼetemwelo; 

46ku yindju yeledi utsha la ngelʼa kushi, yeko dikambu dia elombedi weli la 
okende wʼediakelu. Vo weko ana apami wa Zadoka, lakaleki ana akina wa Lewi 
nsukana le Latuyalaka, dia mbukambelaka ulimu. 

47Ndi akedika seke: kubita lukama lʼutali, kubita lukama lu wekeki; dio diaki 
beke nei diedimi. Ediakelu kaki la ntundu ka etemwelo. 

48Ku ndi akantole utsha lu mbalasa kʼetemwelo. Ndi akedika dikoho dia 
mbalasa: kubita tshanu lu leke lomotshi, la kubita tshanu lu leke lukina. Wuki 
wa suku waki kubita dikumi la nyei. Peli dia la suku diaki kubita shatu lu wedi 
la wedi. 

49Utali wa mbalasa waki kubita akumi ahendi, la wekeki, kubita dikumi la 
hyendi. Wakambelaka utsha leko lu bandelu dikumi. Dikoho dia mbalasa diaki 
lu wedi la wedi wa dikoho dia lu eheli. 

Ezekiyele 41 

1Ndi akantole utsha lu loyenga lʼetemwelo. Ndi akedika dikoho dia lu eheli. Wuki 
wa wedi la wedi wa dikoho aki kubita shamalu. 

2Wuki wa eotwelo aki kubita dikumi. Wuki wa wedi la wedi wa eotwelo 
aki kubita tshanu. Ndi akedika utali alo, kubita akumi anei; la wekeki 
alo, kubita akumi ahendi. 

3Ndi akoto lʼetei, akedika ekoho lʼekoho ka lʼeotwelo, dio diaki kubita hyendi. 
Suku diʼeotwelo diaki yediko ya kubita shamalu; la wuki wa peli diaki lu wedi la 
wedi wa suku diʼeotwelo waki kubita esambeli. 

4Ndi akedika utali wa luudu luleki ekila, kubita akumi ahendi; wekeki, kubita 
akumi ahendi. Lo laki la ntundu ka luudu lʼekila. Ku ndi akamvutela ati: Onʼeli 
dihuli diuleki ekila. 

5Ku ndi akedika eheli ka luudu kubita shamalu; la wekeki wa yindju la 
yindju, kubita nyei, lʼutshimba tshe wa luudu. 

6Tundju takahatanyi tomotshi ladiku dia tukina taki yediko yʼakumi asatu, taki 
la edihi esatu. Esimbi wa tundju wakahemi ladiku dia loyenga laki lʼutshimba 
tshe wa luudu, dia esimbi mbahema ladiku dialo aha mboto kʼatei wʼeheli ka 
luudu. 

7Tundju takayala lʼutshimba tshe wa luudu lamʼakawawandja luudu utsha 
ladiku. Wakambelaka uma lu yindju ya lʼesi utsha lu yindju ya lʼatei, la uma lu 
yindju ya lʼatei utsha lu yindju ya ladiku. 

8Dimi lakenyi ntu nti: Wuki wʼatshina wa tundju wa lʼutshimba tshe wa luudu 
waki yediko ya tshamba ya kubita shamalu. 

9Keka kʼeheli ka lʼandja a tundju aki kubita hanu. Etenyi kʼatshina kakatshikala 
lʼandja, aki kubita tshanu. Lʼasa etshina kʼetemwelo 

10la mvudu ya lu seke, aki wuki wa kubita akumi ahendi lʼutshimba tshe lu leke 
la leke. 

11Eotwelo ka tundju kaki ladiku dia etenyi kakatshikala hwe: suku dimotshi 
diaki utsha la ngelʼa kushi, la dikina utsha la diku dia kushi. Wuki wa etenyi 
kakatshikala hwe lʼutshimba tshe, kaki yediko ya kubita tshanu. 

12Luudu lakelanedi la seke diʼetemwelo lu leke lʼedjelu, laki wekeki yediko 
ya kubita akumi esambeli. Keka ka eheli ka luudu, kaki kubita tshanu lʼutshimba 
tshe; utali wa luudu waki kubita akumi divwa. 

13Ndi akedika etemwelo; utali ato aki kubita lukama. Ku dihuli dia hwe, 
etemwelo la peli dia to, waki la utali wa kubita lukama. 

14Wekeki wa welelo wa etemwelo, la dihuli dia hwe lu leke lʼehutwelu, 
waki kubita lukama. 

15Ku ndi akedika utali wa luudu lakelanedi la seke dia lʼetei, diaki lu leke lʼedjelu, 
la peli dialo lu wedi la wedi, kubita lukama. Utema wʼetemwelo, luudu la lʼetei la 
mbalasa ka lʼandja 

16wakadjama pano. Mvudu yako shatu tshe yaki la adidishi wakadjama abaya 
awo utsha lʼandja. Pano yʼabaya yakadjama lu peli diʼetemwelo lʼutshimba tshe, 
umaka udihi pulu ndu lu adidishi (laso ku adidishi wakakumbama), 

17pulu ndu lu dihuli dia ladiku dia suku, ndu lu luudu la lʼetei, ndu lu wedi wa 
lʼandja. Lu peli tshe dia lʼutshimba tshe wa luudu la lʼetei du wa utema 
wʼetemwelo akasangwema difanelu 

18dia akeruba la atuku lʼutshimo: tuku 
lʼasa okeruba la okeruba. Okeruba la okeruba aki la dundji pendi: 

19elundji kʼuntu, kakeledi utsha la tuku lu wedi omotshi, la elundji kʼosongo a 
tambwe, kakeledi utsha la tuku lu wedi ukina. Dio diakasangwema lʼutshimo 
lʼutundu wʼetemwelo lʼutshimba tshe. 

20Akeruba la atuku wakasangwema lʼutshimo lu eheli, umaka udihi pulu ndu 
ladiku dia suku. 

21Eshingiti wa utema wʼetemwelo waki beke nei diedimi. La ntundu ka dihuli 
diʼekila kaki engo kufanyi la 

22ediakelu kʼutamba. Wemema ato, kubita shatu; utali ato, kubita hyendi; la 
wekeki ato, kubita hyendi. Atshuku ato, etshina kato la peli diato diaki 
diʼutamba. Ku ndi akamvutela ati: Onʼeli mesa watuyalaka la ntundu ka 
Latuyalaka. 

23Utema wʼetemwelo la dihuli diʼekila waki la kuki hyendi hyendi. 

24Suku la suku aki la lukuki la beke pendi. Asuku waki la kuki ya beke pendi 
hyendi hyendi, yakadihamaka yo hyendi lu asuku. 

25Akeruba la atuku wakasangwemi lʼutshimo lu kuki ya lʼutema wʼetemwelo, 
uku akasangwemi lu peli. Kisanga kʼabaya kaki lʼandja la ntundu ka mbalasa. 

26Ekalamandja la atuku waki lu wedi la wedi lu peli dia mbalasa. 

Ezekiyele 42 

1Ku ndi akatumbi la mi utsha lu seke dia lʼetei dia lu leke la ngelʼa kushi. Ku ndi 
akantole utsha lu tundju takelanedi la seke dia etemwelo, ndu takelanedi la 
luudu lu leke la ngelʼa kushi. 

2Utali wa luudu lu leke la ngelʼa kushi aki kubita lukama; la wekeki 
alo, kubita akumi itanu. 

3La ntundu ka seke dia lʼetei, dia kubita akumi ahendi lu welelo wʼudihi wʼave 
wa lu seke dia lʼetei, kaki mbalasa kʼedihi esatu. 

4La ntundu ka tundju kaki osese waki la wuki wa kubita dikumi, la 
utali kubita lukama. Asuku wa tundju wakeledi utsha la ngelʼa kushi. 

5Tundju tʼudihi wa ladiku takaleki tundju tʼudihi wa lʼatei, ndu udihi wa lʼesi 
tshitshe lu wekeki; ne dia mbalasa kʼudihi wa ladiku kakaleki wuki. 

6Tundju taki la edihi esatu, keli to kundjala la dikoho uku dikoho dia lu seke dia 
lʼandja, diako mbakasusama tundju ta ladiku uleki tundju ta lʼesi ndu ta lʼatei. 

7Eheli ka lukumbu kakasimbimadi la tundju, kakelanedi la seke dia lʼandja la 
ntundu ka tundju tako, kaki utali wa kubita akumi atanu, 

8ne dia utali wa tundju taki lu seke dia lʼandja waki kubita akumi atanu. Tundju 
takelanedi la etemwelo taki kubita lukama lʼutali. 

9Lʼesi a tundju tako kaki eotwelo ka lu leke lʼehutwelu, lene akawotoka uma lu 
seke dia lʼandja, 

10lenʼaki etatelu kʼeheli ka lʼandja. Tundju takiko lu wuki wʼeheli ka lukumbu la 
seke ka lu leke la la diku dia kushi, lu welelo wa seke ndu wa luudu. 

11Osese omotshi wakiko la ntundu ka tundju tako uku la ntundu ka tundju ta lu 
leke la ngelʼa kushi. Utali awo la wuki awo waki pupu uku ekina; aotwelo awo, 
elongoswelo kawo la kuki yawo waki pupu. 

12Lʼesi a tundju ta lu leke la diku dia kushi kaki eotwelo lu wedi wa lu leke 
lʼehutwelu, lene akawotoka lu osese wa lʼatei wa tundju, ndu wakelanedi la eheli 
kaki lʼatei. 

13Ku ndi akamvutela ati: Tundju ta lu leke la ngelʼa kushi la tundju ta lu leke la 
diku dia kushi telanedi la seke, teko tundju tʼekila, lene atusukanaka elombedi le 
Latuyalaka dia nde mbu ya nde yuleki ekila. Loko kayuwukitshaka diango 
diuleki ekila; elambu wa shima, nyama yʼelambu wʼekesanelu ndu yʼefutelu 
kʼunungu, ne dia dihuli dieko ekila. 

14Lamʼayotoka elombedi lu dihuli diʼekila, vo hawutumbaka uma lu dihuli 
diʼekila, dia ntsho utsha lu seke dia lʼandja. Keli vo wayutakitshaki eloto 
watuwutshaka ulimu leko, ne dia eloto ako weko ekila. Vo wayutalotaki eloto 
ekina ntundu ka vo nsukana dia ndjutsha elimu wʼantu. 

15Lamʼakandashili mbedika lʼetei a dihuli diʼetemwelo, ndi akantundja la suku 
diaki lu leke lʼehutwelu, ku ndi akayedika lukumbu utshimba tshe. 

16Ndi akedika lukumbu lu leke lʼehutwelu la tshamba ya wedikelu. Utali wa leke 
lako tshe aki kubita kama tshanu. 

17Ndi akedika lukumbu lu leke la ngelʼa kushi la tshamba ya wedikelu. Utali wa 
leke lako tshe aki kubita kama tshanu. 

18Ndi akedika lukumbu lu leke la diku dia kushi la tshamba ya wedikelu. Utali 
alo aki kubita kama tshanu. 

19Ndi akakadimo lu leke lʼedjelu, ku ndi akedika kubita kama tshanu la tshamba 
ya wedikelu. 

20Ndi akedika eheli ka lukumbu lu beke diako nei lʼutshimba tshe. Utshimba 
wʼeheli kalo aki kubita kama tshanu lʼutali, la wekeki alo kubita kama tshanu 
pupu, dia mbatanya dihuli diʼekila la dihuli diaha ekila. 

Ezekiyele 43 

Lutumbu la Latuyalaka Lambulula lu Etemwelo 

1Lʼokongo diku, ndi akantole utsha la suku dia lu leke lʼehutwelu. 

2Menyi ku lutumbu la Unyashungu wa Isariyele lone layayi uma lu leke 
lʼehutwelu. Diui diandi diaki uku lundju lʼasukhu wʼashi a waki; kete yakahete 
ngaingai la lutumbu landi. 

3Enelo kako kaki uku enelo kakamenyi lamʼakamayi dia ndjulanya usumba; 
enelo kako akafani la enelo kakamenyi lʼumamu wʼokedi wa Kibara. Ku dimi 
lakako ekhukhumadi la kete. 

4Lutumbu la Latuyalaka lakoto lu etemwelo uma lu suku dia lu leke lʼehutwelu. 

5Nyuma akamembe, akambela lu seke dia lʼetei, menyi ku lutumbu la Latuyalaka 
lone lakaludi lu etemwelo. 

Adjangu Dikambu Dia Etemwelo 

6Lamʼakemadi untu omotshi lasuki la mi, dimi lakuki diui dia one lakateketaka 
le mi uma lʼetemwelo. 

7Ndi akamvutela ati: Onʼa untu, lanʼeli dihuli dia kiti kami ka diulelu, la dihuli 
diayumukitsha akaka ami. Laawo kayumudjase pundju pundju lʼatei wʼasi 
Isariyele. Khumbu ka Isariyele la khumi ya dikanga yawo hawuyusanya 
lukumbu lami lʼekila ntu la otemwelo awo wa ditemolatemola ndu la edu wa 
khumi ya dikanga yawo. 

8Vo wakakitshaka suku diawo lasuki la suku diami, dikoho diawo dia la suku 
lasuki la dikoho diami dia la suku, keli paka eheli otoi ketu kaki lʼasami la wo. 
Osoku mbakawasanyaka lukumbu lami lʼekila lʼakambu wa wononyi 
wakawatshaka, diako mbakamashili ushiki lu kele kami. 

9Kakiane watanyisha ditshelu diawo dia ntemola ditemolatemola la edu wa 
khumi ya dikanga yawo etali uma le mi, ku dimi layudjase lʼatei awo pundju. 

10We, onʼa untu, ulimbitshiya khumbu ka Isariyele etemwelo kene, efanelu kato 
la tediko tato, dia vo mbutshama sonyi. 

11Naka vo wambuka sonyi lu akambu tshe wakawatshaka, kuwalimbitshiya 
wuhu wayuyala etemwelo kako, elongoswelo kato, atumbelu ato, aotwelo ato, 
asangu ato tshe la adjangu ato tshe, asangu ato tshe la elembe ato tshe. Ufundi 

akambu tshe la ntundu kawo, dia vo nama asangu ato tshe la adjangu ato tshe, 
dia vo mbatsha. 

12Kete tshe ya lʼutshimba wʼote wʼukungu yeko ekila kuleki. Nyuki, oso eli 
olembe wa etemwelo. 

13Lanʼeli tediko takawedikaka ediakelu lu kubita (kubita kakayalaka kubita otoi 
la wuki wʼetambi): etshina kato kayuyala kubita otoi lu wemema, la kubita otoi 
lu wekeki; uhimbu wa yediko ya nana otoi waki lʼutshimba tshe. Oso aki usuko 
wʼediakelu. 

14Umaka etshina ladiku dia kete edja ndu uhimbu wa lʼesi, aki kubita hyendi; 
wekeki, kubita otoi. Uma lʼehimbu wa tshitshe pulu lʼehimbu a waki, kubita nyei, 
wekeki aki kubita otoi. 

15Wemema wʼediakelu waki kubita nyei; seki nyei yakakami ladiku diʼediakelu, 
yaki kubita otoi lʼutali. 

16Ediakelu kaki utali wa kubita dikumi la hyendi, la wekeki dikumi la hyendi; to 
kaki la beke nei pupu. 

17Ukingo aki utali wa kubita dikumi la nyei, la wekeki kubita dikumi la nyei; 
beke diako nei pupu. Umamu waki lʼutshimba tshe aki etenyi ka hendi ka kubita; 
etshina kawo aki kubita otoi lʼutshimba tshe. Bandelu diakeledi utsha 
lʼehutwelu. 

18Ndi akamvutela ati: Onʼa untu, Khumadiondjo Latuyalaka kata ati: Lanʼeli 
elambu wʼediakelu lu lushi layuwukitsha, dia nambula elambu wa lutshumba la 
monga dikila loko. 

19Kusha elombedi wʼasi Lewi, wane weli tukanula ta Zadoka, watusukanaka le 
mi dia nkambelami ulimu, osongo a ngombe, ne dia ulambu wa kolo, mbata 
Khumadiondjo Latuyalaka. 

20Rose dikila diawo, kudikiti lu seki nyei yʼediakelu, lu atshuku anei wʼukingo 
ndu lʼumamu lʼutshimba tshe. Osoku mbayuyukiedia la nkikidia. 

21Kose osongo a ngombe wʼulambu wa kolo, kawutshumbi lu dihuli 
diakasonwama lu etemwelo, lʼandja a dihuli diʼekila. 

22Lu lushi la hendi, kulambuli mbudi kʼumi kaha la ekomo, ne dia ulambu wa 
kolo. Kawedia ediakelu uku ayuwukiedia la osongo a ngombe. 

23Lamʼayuyushidiya nkikidia, kulambuli osongo a ngombe waha la ekomo la 
okoko wʼumi wʼuma lu limba, waha la ekomo. 

24Kuyi la ntundu ka Latuyalaka. Elombedi kawusakuyaki leho; kawuyilambuli 
ulambu wa lutshumba le Latuyalaka. 

25Lʼatei wa nshi esambeli, kolongosolaki mbudi ne dia ulambu wa kolo la lushi 
la lushi. Kawolongosolaki ndu osongo a ngombe la okoko wʼumi wʼuma lu limba, 
waha la ekomo. 

26Nshi esambeli mbayuwedia, ndu mbayuwukidia ediakelu. Osoku 
mbayuwukikidia. 

27Lamʼayushila nshi yako, umaka lushi lʼenanei, elombedi wayulambulaka 
elambu anyu wa lutshumba, ndu elambu anyu wa ki lu ediakelu. Ku dimi 
layunyetawo, mbata Khumadiondjo Latuyalaka. 

Ezekiyele 44 

1Ndi akakalula la mi utsha la suku dia lʼandja wʼetemwelo diakeledi lu leke 
lʼehutwelu. Keli dio diaki khu. 

2Latuyalaka akamvutela ati: Suku ne diayudihama, dio hadiudiho, nduku untu 
ayoto loko. Dio diayutshikala khu, ne dia Latuyalaka, Unyashungu wa Isariyele, 
akoto loko. 

3Paka uwandji kayudjase laawo dia nde ma la ntundu ka Latuyalaka. Ndi ayotoka 
uma lu mbuka ka mbalasa ka la suku, ku ndi ayutumbaka lu mbuka kako. 

4Ndi aketi la mi uma lu suku dia lu leke la ngelʼa kushi, akantole la ntundu ka 
etemwelo. Dimi lakedia ashu, menyi ku lutumbu la Latuyalaka lakaludi lu 
etemwelo ka Latuyalaka; ku dimi lakako ekhukhumadi la kete. 

5Latuyalaka akamvutela ati: Onʼa untu, udji tukanyi lu dikambu ne, endi la ashu 
aye, uki lʼatui aye akambu tshe wayangami nkutela lu dikambu dia adjangu tshe 
la elembe tshe wʼetemwelo ka Latuyalaka. Udjaki tukanyi taye lu eotwelo kʼantu 
lu etemwelo, ndu lu atumbelu awo tshe uma lʼetemwelo. 

6Uteli akanga wʼuhindudi, khumbu ka Isariyele, wati: Khumadiondjo Latuyalaka 
kata ati: Lu dikambu dia akambu anyu tshe wa wononyi, nyu khumbu ka 
Isariyele, ambukuka! 

7Nyu nyakotshiya asi wedja wahatalongosola etema awo ndu wahatahema 
ehekeli lu etemwelo kami dia nkisanya lamʼakanyalambula ma, wata, la dikila. 
Nyu nyakalanya sheki yami la akambu anyu tshe wa wononyi. 

8Nyu kuntsha ulimu la diango diami diʼekila. Keli nyu nyakakitsha asi wedja lu 
ahuli anyu, dia vo ntsha ulimu lu etemwelo kami. 

9Khumadiondjo Latuyalaka kata ati: Lʼatei wʼasi wedja wudjashi lʼatei wʼasi 
Isariyele, usi wudja, lahatalongosola utema ndu lahatahema uhekeli, totoki lu 
etemwelo kami. 

10Keli asi Lewi wakanganela etali uma le mi, dia ntemola dikishi diawo 
lamʼakanganela asi Isariyele, wayusuwa ne dia kolo kawo. 

11Vo wayuyala ekambi lu etemwelo kami, wayulamaka asuku, wayutshaka 
ulimu lu etemwelo. Vo wayudiaka nyama yʼelambu wa lutshumba ndu nyama 
yʼelambu ne dia wedja. Vo wayemalaka la ntundu kawo, dia mbatshela ulimu. 

12Vo waka-kambelaka antu ulimu la ntundu ka dikishi diawo, wakayala utamba 
a ntakanya wa kolo la ntundu ka khumbu ka Isariyele, diako mbamumusimbula 
lunya lami utsha le wo. Vo wayusuwa ne dia kolo kawo, mbata Khumadiondjo 
Latuyalaka. 

13Vo hawusukanaka le mi, dia ntsha ulimu ami wʼolombedi. Vo tawusukanaki la 
diango diami diʼekila, la diango diuleki ekila. Keli vo wayutshama sonyi ne dia 
akambu wa wononyi wakawatshaka. 

14Dimi layuwasha okende wʼetemwelo, ku vo wayutshaka ulimu ato tshe la 
akambu tshe wayuhumbama ntshama loko. 

15Keli elombedi wʼasi Lewi, tukanula ta Zadoka, wakatshaka ulimu lu etemwelo 
kami lamʼakanganela asi Isariyele uma le mi, mbayusukanaka le mi dia 
ntshelami ulimu; vo mbayemalaka la ntundu kami dia nambulami wata la dikila, 
mbata Khumadiondjo Latuyalaka. 

16Vo mbayotoka lu etemwelo kami, vo mbayusukanaka lu mesa ami dia 
ntshelami ulimu; vo mbayuyalaka lʼulimu ami. 

17Lamʼayuwotoka lu asuku wa lu seke dia lʼetei, kawolotaki eloto wa linene. Vo 
tawolotaki nduku oloto wa diosa diʼokoko lamʼayuwutshaka ulimu lu asuku wa 
lu seke dia lʼetei, ndu lʼatei. 

18Kawaheki tufulefule ta linene lu ete, kawolotaki ehaku lu kindi 
yawo. Tawolotaki eloto lu kindi, wuhu wukuki mbatumbia diangasa. 

19Lamʼayuwutumbaka utsha lu seke dia lʼandja le antu, kawukululaki eloto awo 
watuwutshaka ulimu, kawuki-tshaki lu tundju tʼekila, ku vo ndota eloto ekina, 
ne dia watukukidia antu la eloto awo. 

20Tawunyaki toholo lu ete, ndu tawuduyaki avu awo, keli kawudiahulaki lahula. 

21Olombedi tshe, tanokaki wanu lamʼayundotoka lu seke dia lʼetei. 

22Elombedi tawutshukaki wadi aki udu kuyanga umuntu losekiwo. Keli 
kawutshukaki esekaseka wa dimuma wʼuma lu khumbu ka Isariyele, kana wadi 
aki olombedi wakavu. 

23Kawetshaki wudja ami etshikitanelu ka engo kʼekila la engo kaha ekila; 
kawalimbi-tshiyaki dia ntshikitanya engo keli mindu la engo keli pudipudi. 

24Vo wayuyala embadi lu akambu wa tamu, kawulumbuyaki uku elembe ami. 
Kawulamaki ndu elembe ami la adjangu ami lu nshi ya waki tshe yakamashikike; 
kawolemiaka nshi yami ya mumuya. 

25Olombedi tshe tasukanaki lasuki la udu, ne dia atukuyasanya. Ndi mbeyaka 
ndjasanya lu dikambu dia shi kana nyangu, onʼandi la pami kana la umuntu, 
onangu kana kadiyendi laha la umi. 

26Lʼokongo wʼedielo kandi, kawuwaleli nshi esambeli. 

27Ku lushi layundoto lʼetemwelo, lu seke dia lʼatei dia ntsha ulimu lʼetemwelo, 
kalambuli ulambu wa kolo, mbata Khumadiondjo Latuyalaka. 

28Vo hawuyala nduku la etenyi kʼukito: dimi keli etenyi kawo kʼukito. 
Tanyuwashaki nduku sangu lu Isariyele: dimi keli sangu dia wo. 

29Kawolekaki elambu wa shima, elambu wa kolo, ndu wʼefutelu kʼunungu; ndu 
diango tshe diayukidiama lu Isariyele, diayuyala diawo. 

30Elonga tshe wa diango dia dinela, la wehu tshe wa elambu wayuwulambula, 
wayuyala wʼelombedi. Kanyushaki elombedi elonga wa shima ya pudipudi, dia 
etshoko ndjala lu luudu lanyu. 

31Elombedi tawolekaki fudu kana nyama kakavu usena, kana kakandama le 
nyama ka ngala. 

Ezekiyele 45 

1Lamʼayunyukahanya kete ya sangu lu eukelu kʼuwali, kanyukimo etenyi ka kete 
le Latuyalaka yediko yeli lʼutali wa kubita nunu akumi ahendi la tanu lʼutali, la 
nunu dikumi lu wekeki; yo tshe yayuyala ekila. 

2Kose dihuli dia kubita kama tshanu lʼutali, la kubita kama tshanu lu wekeki, 
beke diedimi uma lʼetshi kako; ndu kubita akumi atanu ne dia seke dia 
lʼutshimba tshe. 

3Kediki dihuli lu etenyi kako ka kete, yediko ya kubita nunu akumi ahendi la 
tanu lʼutali, kubita nunu dikumi lu wekeki; dia etemwelo ndjala loko, lu dihuli 
diuleki ekila. 

4To keli etshi kʼekila lu kete; to kayuyala kʼelombedi watutshaka ulimu 
lʼetemwelo, watusukanaka dia ntshela Latuyalaka ulimu. Leko kayuyala mvudu 
yawo ndu kayuyala dihuli diʼekila ne dia etemwelo. 

5Etshi kekina keli lʼutali wa kubita nunu akumi ahendi la tanu, 
wekeki kubita nunu dikumi, kayuyala lʼasi Lewi, wane watutshaka ulimu lu 
etemwelo, uku etenyi kawo ka sangu, dia vo mpika esumta wa mbidjase loko. 

6Kanyediki etshi ka kubita nunu tanu lu wekeki, la kubita nunu akumi ahendi la 
tanu lʼutali, uku kete ya sangu yʼusumba. To kayusimbo la etshi kʼekila too; to 
kayuyala dikambu dia utundu wa khumbu ka Isariyele. 

7Etenyi kʼuwandji, kayuyala lu emamu ehendi wʼetshi kʼekila, la etshi ka kete 
yʼusumba. To kayusimbo lʼokongo wʼetshi kʼekila ndu lʼokongo wʼetshi ka kete 
yʼusumba, lu wedi wʼusumba. Utali ato ayuyala uku utali wa etshi kemotshi 
kakawedia umaka ulelu wa lu leke lʼedjelu edja ndu lʼulelu wa lu leke lʼehutwelu. 

8Oso ayuyala kete yandi, etenyi kandi ka sangu lu Isariyele. Okone ewandji ami 
hawengiya wudja ami ntu, keli vo wayukimwela khumbu ka Isariyele kete uku 
wedja awo. 

9Khumadiondjo Latuyalaka kata ati: Ambukuka! nyu ewandji wa Isariyele, 
nyunya akambu wa ngala la etshelu ka mpotola diango: nyutshaki akambu 
wʼusimbwi ndu wʼololo. Nyukimo etshelu ka nkambia antu ulimu la khudu, 
mbata Khumadiondjo Latuyalaka. 

10Nyuyali la tediko ta shikaa ta mbedika diango: kilo ka shikaa efa ya shikaa, 
la bata ya shikaa. 

11Efa la bata kawuyali yediko otoi: bata kotoki etenyi otoi ka dikumi 
ka homera pupu. Yediko yawo kayosami uma lu homera. 

12Shekele yanyu kayuyali shikaa, ngera akumi ahendi. Toshekele tutanu, 
katuyali toshekele tutanu; la toshekele dikumi, katuyali toshekele 
dikumi. Mina kaye, kayali toshekcle akumi atanu. 

13Onʼeli yediko yʼulambu yayunyukimoka: etenyi otoi ka samalu 
ka efa lu homera otoi kʼepunga wa menge la etenyi otoi ka samalu 
ka efa lu homera otoi kʼepunga wa yelela. 

14Lu dikambu dia iso, etenyi ka dikumi ka bata ka iso lu kora otoi (kora otoi 
mbotoka bata dikumi uku homera). 

15Kawukimoki okoko otoi uma lu ekoko kama hyendi wale adiyu wʼashashi lu 
Isariyele ne dia ulambu wa shima, ulambu wa lutshumba, la ulambu wa ki, dia 
vo ndjala ekesanelu, mbata Khumadiondjo Latuyalaka. 

16Kawushaki uwandji wa Isariyele ulambu one. 

17Uwandji ayuyala la okende wa nkimo ulambu wa lutshumba, elambu wa 
shima, la elambu wa dinono lu nshi ya waki lu talelu ta ngondo, lu nshi ya 
mumuya, la lu nshi ya waki tshe yakawashikike lu khumbu ka Isariyele. Ndi 
kalambulaki elambu wa kolo, elambu wa shima, elambu wa lutshumba, la 
elambu wa ki, dia ntungela khumbu ka Isariyele ekesanelu. 

18Khumadiondjo Latuyalaka kata ati: Lu lushi la ntundu la ngondo ka ntundu, 
kose osongo a ngombe waha la ekomo dia mbedia etemwelo. 

19Olombedi kose dikila diʼulambu wa kolo, kadimonge lu dikoho dia lu suku 
diʼetemwelo, lu atshuku anei wa ekingo wʼediakelu, ndu lu dikoho dia suku dia 
seke dia lʼetei. 

20Kutshelaki wane watutshaka kolo ya-hawatungi lutunga, kana uma lu 
dinginya diawo, wuhu ako lu lushi lʼesambeli la ngondo. Osoku mbayunyedia 
etemwelo. 

21Kanyuyalaki la lushi la wuki lʼelekanelu lu lushi la dikumi la anei lu ngondo ka 
ntundu. Dambu kadiuyalaki nshi esambeli; kawolekaki ma diaha la edya lu nshi 
yako. 

22Lushi lako, uwandji kakimo osongo a ngombe, ulambu wa kolo lu dikambu 
diandi la dikambu diʼantu tshe wa lu wedja. 

23Kalambulaki esongo wa ngombe esambeli, la ekoko a waumi esambeli waha la 
ekomo la lushi la lushi, lʼatei a nshi esambeli yako ulambu wi lutshumba le 
Latuyalaka; la mbudi kʼumi la lushi la lushi ne dia ulambu wa kolo. 

24Ndi kalambuli ulambu wa shima, yediko ya efa otoi lu osongo lʼosongo a 
ngombe, efa otoi lu okoko lʼokoko wʼumi, la hina otoi ka iso lu efa la efa. 

25Lushi la dikumi lʼatanu la ngondo kʼesambeli, ndi kalambulaki wuhu ako 
wʼelambu wa kolo, wʼelambu wa lutshumba, ndu wʼelambu wa shima kame la 
iso yediko ya nshi esambeli. 

Ezekiyele 46 

1Khumadiondjo Latuyalaka kata ati: Suku dia seke dia lʼetei dieledi lu leke 
lʼehutwelu, kadiudihamaki nshi shamalu yʼulimu. Keli kadiudihwamaki lushi la 
mumuya, kadiudihwamaki ndu lushi la yalelu ya ngondo. 

2Uwandji kotoki lu mbalasa ka lu suku k utsha lʼandja, ku ndi ntemala lasuki la 
ekoho ka la suku. Elombedi kawulambulaki elambu andi wa lutshumba, ndu 
elambu andi wa ki. Ndi katemolaki lʼukingo wa la suku. Lʼokongo diku, ku ndi 
ntsho, keli suku tadiudihamaki, tshikima la dikolo. 

3Antu wa lu wudja kawotemolaki lʼetemwelo ka suku diako la ntundu ka 
Latuyalaka lu nshi ya mumuya ndu lu talelu ta ngondo. 

4Ulambu wa lutshumba wayulambulaka uwandji le Latuyalaka lushi la mumuya, 
ayuyala ana wʼekoko asamalu waha la ekomo la okoko wʼumi aha la ekomo. 

5Ulambu andi wa shima ayuyala efa otoi ne dia okoko wʼumi, la ulambu wa 
shima uku weyandi nkimo ne dia ana wʼekoko, ndu hina otoi ka iso 
lu efa la efa ka shima. 

6Lu ushi la yalelu ya ngondo, ndi kalambulaki osongo a ngombe waha la ekomo, 
ana wʼekoko asamalu la okoko wʼumi; vo kawuyali waha la ekomo. 

7Ndi kalambulaki ulambu wa shima yediko ya efa otoi ne dia osongo a 
ngombe, efa otoi ne dia okoko wʼumi, ndu ne dia ana wʼekoko wuhu weyandi 
nkimo; ndu hina otoi ka iso lu efa la efa ka shima. 

8Lamʼayotoka uwandji, ndi kotoki lu mbuka ka lu mbalasa ka la suku, ndi 
katumbaki lu mbuka kako. 

9Lamʼayuya antu wa lu wudja la ntundu ka Latuyalaka lu nshi ya waki 
yakawashikike, untu layoto lu suku dia ngelʼa kushi dia ntemola, katumbi lu 
suku dia lu leke la diku dia kushi. La one layoto lu suku dia lu leke la diku dia 
kushi, katumbi lu suku dia lu leke la ngelʼa kushi. Untu tatumbaki lu suku 
diakandotwe, keli ndi katumbi lu suku dielanedi la ne diakandotwe. 

10Uwandji kotoki kame la wo lamʼayuwotoka, ndu katumbaki kame la wo 
lamʼayuwutumbaka. 

11Lu nshi ya waki ndu lu nshi ya waki yakawashikike, ulambu wa shima 
kawuyalaki efa otoi ne dia osongo a ngombe, efa otoi ne dia okoko wʼumi, la 
wuhu weya untu nkimo ne dia ana wʼekoko; ndu hina otoi ka iso lu efa ka shima. 

12Lamʼayulambulaka uwandji ulambu wa lulangu, ulambu wa lutshumba kana 
elambu wa ki uku ulambu wa lulangu le Latuyalaka, kawudihwelaki lukuki la lu 
leke lʼehutwelu. Ndi kalambu-laki ulambu andi wa lutshumba la elambu andi wa 
ki uku atundutshaka lushi la mumuya, ku ndi tumba; lamʼayundutumba, ku vo 
ndjiha lukuki. 

13Kulambulaki osongo wʼokoko wʼeleku otoi, waha la ekomo, ulambu wa 
lutshumba la lushi la lushi le Latuyalaka; kulambulaki pindju tshe. 

14Kulambulaki ulambu wa shima kame la wo pindju tshe: etenyi otoi ka samalu 
ka efa la etenyi otoi ka satu ka hina ka iso ka ndoya shima, kame la wa pindju 
tshe. Oso eli ulambu wa shima wa la lushi la lushi le Latuyalaka, ulambu wa 
lutshumba wa pundju. 

15Kawulambulaki onʼo-koko, la ulambu wa shima kame la iso, uku ulambu wa 
lutshumba wa pundju pindju tshe. 

16Khumadiondjo Latuyalaka kata ati: Naka uwandji ambusha onʼandi a pami 
omotshi ushasha uma lu diango diandi diʼukito, vo wayuyala wa anʼandi. Vo weli 
etenyi kawo kʼukito. 

17Keli naka ndi ambusha ukambi andi omotshi ushasha uma lʼetenyi kandi 
kʼukito, vo wayuyala wandi, edja ndu lʼeleku kʼetshungwelu ku vo wayukalula le 
uwandji. Paka anʼandi hita mbayuyala akanga a diango diʼukito diandi. 

18Uwandji tahotolaki nduku yema uma lu etenyi kʼukito ka wudja, tawanyaki 
uma lu tenyi diawo diʼekito. Ndi kasha anʼandi wʼapami uma lu etenyi kandi 
kʼukito, diaha antu ami mangana untu lʼuntu uma lʼetenyi kandi. 

19Ndi akambotshiya lu eotwelo kaki lasuki la suku lu tundju tʼekila tʼelombedi 
utsha lu leke la ngelʼa kushi. Menyi ku dihuli dimotshi diaki la kuma, utsha lu 
leke lʼedjelu kayo. 

20Ndi akamvutela ati: Onʼeli dihuli diayukateka elombedi nyama yʼulambu 
wʼefutelu kʼunungu, ndu yʼulambu wa kolo; dihuli diayuwukateka ulambu wa 
shima diaha vo mbetola lu seke dia lʼandja, watukukidia antu. 

21Ku ndi akantundja utsha lu seke dia lʼandja, akambetsha lu atshuku anei wa 
seke. Menyi ku seke ne lu tshuku dia seke dia lʼandja — 

22lu atshuku anei wa seke, kaki aseke anei wa tshitshe. Aseke wa tshitshe 
waki kubita akumi anei lʼutali, la wekeki kubita akumi asatu. Aseke ako anei wa 
tshitshe waki yediko otoi. 

23Eheli kakadingi aseke ako anei tshe, la ahuli wa nkateka diango waki lʼesi eheli 
lʼutshimba tshe. 

24Ndi akamvutela ati: Lanʼeli mvudu yʼekatelu, lene ayukateka ekambi 
wʼetemwelo nyama yʼelambu wayukimoka wudja. 

Ezekiyele 47 

Ashi wʼEkonwelo Uma lʼEtemwelo 

1Ndi akankaluya la suku diʼetemwelo, menyi ku ashi ane waya-tumbi uma la 
tshina diʼukingo wʼetemwelo wa lu leke lʼehutwelu (ne dia etemwelo kakeledi 
utsha lu leke lʼehutwelu); ashi wakahulo lʼesi eheli kʼetemwelo ka lunya la pami, 
waketi lu leke la diku dia kushi lʼediakelu. 

2Ndi aketi la mi lu mbuka ka la suku ka lu leke la ngelʼa kushi, akatshimbi la mi 
uma lʼandia edja ndu lu suku dia lʼandja dia lu leke lʼehutwelu. Menyi ku ashi ane 
wayakele lu leke la lunya la pami. 

3Lamʼakatatshokaka untu omotshi utsha lʼehutwelu, ndi aki lʼokodi lu lunya, ndi 
akedika kubita kinunu. Ndi akatumbetsha lu ashi, ku ashi wakakumi pulu lu 
tokolongonyo. 

4Ndi akedika kubita kinunu ntu, akatumbetsha lu ashi, ku ashi wakakumi pulu 
ndu lʼadui. Ndi akedika kubita kinunu ntu; ndi akatumbetsha lu ashi, ku ashi 
wakakumi pulu ndu lu lukindi. 

5Lʼokongo diku ndi akedika kubita kinunu ntu; vo waki okedi waki kunkuka 
ntenanya, ne dia ashi waki dingunda, wakakuki ntsho usali; vo waki okedi 
wahakuki untu ntenyanya lʼekulu. 

6Ku ndi akamumumbula ati: Onʼa untu, we akenyi dikambu diku? Ku ndi 
akakalula la mi lʼumamu wʼokedi. 

7Lamʼakamakalula, dimi lakenyi etamba efula lʼumamu wʼokedi lu wedi la wedi. 

8Ndi akamvutela ati: Ashi ane watokelaka utsha lu leke lʼehutwelu, ku 
watuhuloka utsha lu Araba. Ku lamʼatotoka ashi wahakele wʼashi wa wuki loko, 
ashi ako watuyalaka tshitshi. 

9Lu ahuli tshe watokelaka okedi, diango tshe dia-katungama dieli la lumu, 
mbeyaka ntshikala la lumu. Nsi efula yayuyala loko, ne dia ashi wambuyala 
tshitshi. Engotshe kayuyala la lumu lu ahuli watokelaka okedi ako. 

10Amundji wa nsi wayemalaka lʼumamu wʼashi a waki. Vo wayaneka etei awo 
uma la Ene-Ngedi pulu ndu la Ene-Engalayima. Nsi yawo yayuyala efula wehu la 
wehu, uku nsi yeli lu Ashi a Mediteraneya. 

11Keli lu ahuli wa loteke ndu wa nyanda, vo hawuyala tshitshi, vo wayutshikala 
leho lutu. 

12Wehu tshe wʼetamba wʼelua wa lu wedi ehendi wʼokedi, akatshi awo 
hawolengela, la elua awo hawololololoka. Vo wayotoka elua la ngondo la 
ngondo, ne dia ashi watutumbaka uma lʼotemwelo. Elua awo wayuyala dimena 
dia nde, la akatshi awo wayuyala ukanga wa nkonoya antu. 

Elelu la Ekahanyelu ka Kete 

13Khumadiondjo Latuyalaka kata ati: Onʼeli elelu wayuwukahanya kete yʼukito 
le wedja dikumi la ehendi wa Isariyele: Josefu ayukundja tenyi pindi. 

14Nyu nyayuyikahanya pupu, ne dia dimi lakatshimbi dia ndjisha washenyu. 
Kete nye yayuyala uku etenyi kanyu kʼukito. 

15Onʼeli elelu wa kete: lu leke la ngelʼa kushi, uma lʼashi wa Mediteraneya; uma 
lu mbuka ka Hetelona pulu ndu lʼeotwelo ka Zedade, 

16Berota, Sibarayima (weli lʼulelu lʼasa Damaseke la Hamata), pulu ndu la 
Elazere-Hatikona weli lʼulelu wa Haurana. 

17Okone ulelu ayuyala uma lu Ashi a Mediteraneya pulu ndu la Hazara-Enana, 
weli lʼulelu wa Damaseke. Ku Hamata eko lu leke la ngelʼa kushi lʼulelu ako. Oso 
eli ulelu wa lu leke la ngelʼa kushi. 

18Uma lu leke lʼehutwelu, ulelu wayeta uma la Hazara-Enana, lʼasa Haurana la 
Damaseke; vo wayeta lʼetei wa Jorodana, lʼasa Ngiliyade la kete ya Isariyele, 
utsha lʼuduwa wa lu leke lʼehutwelu pulu ndu la Tamara. Osoku mbayuyala ulelu 
wa lu leke lʼehutwelu. 

19Lu leke la diku dia kushi, ulelu wayeta uma la Tamara pulu lu ashi wa 
Meribate-Kadeshe. Ku uma leko, vo wayeta lu Kyoko ya Edjibitu, utsha lʼAshi a 
Mediteraneya. Osoku mbayuyala ulelu wa lu leke la diku dia kushi. 

20Ulelu wa lu leke lʼedjelu wayuyala lu Ashi a Mediteraneya uma lʼulelu wa lu 
leke la diku dia kushi, edja ndu lʼeotwelo ka la Hamata. Osoku mbayuyala ulelu 
wa lu leke lʼedjelu. 

21Nyukahanya kete nye lʼatei anyu uku eli wedja wa Isariyele. 

22Kanyuyikahanya lʼatei anyu uku etenyi kanyu kʼukito lu eukelu kʼuwali, ndu le 
angendangenda wudjashi lʼatei anyu wayutaka ana lʼatei anyu. Vo wayuyala le 
nyu uku ana wa luta lʼatei wʼana wa Isariyele. Vo wayukundja etenyi kʼukito 
kame la nyu lʼatei wa wedja wa Isariyele. 

23Kanyusha ongendangenda etenyi kandi kʼukito lu wudja wudjashindi, mbata 
Khumadiondjo Latuyalaka. 

Ezekiyele 48 

1Lanʼeli kumbu ya wedja. Lu kuma ka la ngelʼa kushi, Dane kakudja etenyi otoi. 
Ulelu andi wayuwanda uma lu Ashi a Mediteraneya, ku wayeta lu mbuka ka 
Hetelona edja ndu lʼeotwelo ka la Hamata; ku vo mbeta la Hazara-Enana (keli 
lʼulelu wa lu leke la ngelʼa kushi ka Damaseke, lu welelo wa Hamata). Ulelu awo 
wayuyala uma lu leke lʼehutwelu pulu ndu lu leke lʼedjelu. 

2Uma lʼulelu wa Dane, Ashere kakundja etenyi otoi: uma lu leke lʼehutwelu pulu 
ndu lu leke lʼedjelu. 

3Uma lʼulelu wa Ashere, Nafetali kakundja etenyi otoi: uma lu leke lʼehutwelu 
pulu ndu lu leke lʼedjelu. 

4Uma lʼulelu wa Nafetali, Manase kakundja etenyi otoi: uma lu leke lʼehutwelu 
pulu ndu lu leke lʼedjelu. 

5Uma lʼulelu wa Manase, Efarayima kakundja etenyi otoi: uma lu leke lʼehutwelu 
pulu ndu lu leke lʼedjelu. 

6Uma lʼulelu wa Efarayima, Rubena kakundja etenyi otoi: uma lu leke lʼehutwelu 
pulu ndu lu leke lʼedjelu. 

7Uma lʼulelu wa Rubena, Juda kakundja etenyi otoi: uma lu leke lʼehutwelu pulu 
ndu lu leke lʼedjelu. 

8Lasuki lʼulelu wa Juda, uma lu leke lʼehutwelu pulu ndu lu leke lʼedjelu, 
kanyediki etshi ka kete kayunyulambula, yediko ya kubita nunu akumi ahendi la 
tanu lu wekeki; utali ato kawuyali uku wa wedja: uma lu leke lʼehutwelu pulu 
ndu lu leke lʼedjelu. Ku etemwelo kayuyala lʼatei. 

9Etenyi ka kete kayuyusha Latuyalaka, kayali yediko ya kubita nunu akumi 
ahendi la tanu lʼutali, la nunu akumi ahendi lu wekeki. 

10Etenyi kako kayuyala ekila. Elombedi wayukundja etenyi kawo yediko 
ya kubita nunu akumi ahendi la tanu lʼutali, lu leke la ngelʼa kushi; kubita nunu 
dikumi lu wekeki lu leke lʼedjelu, kubita nunu dikumi lu wekeki lu leke 
lʼehutwelu, ndu kubita nunu akumi ahendi la tanu lʼutali lu leke la diku dia kushi. 
Ku etemwelo ka Latuyalaka kayuyala kʼatei. 

11Etenyi kako kayuyala ka elombedi wakakidiama, ana wa Zadoka, wakatshaka 
ulimu ami, ndu waki kumunganela lamʼakanganela asi Isariyele, ndu uku 
akanganela asi Lewi. 

12Etenyi keso kayuyala etenyi kawo hita uma lʼetenyi ka kete yʼekila, etenyi 
kuleki ekila lʼumamu wa leke lʼasi Lewi. 

13Asi Lewi wayukundja etenyi kawo lasuki la leke iʼelombedi, yediko 
ya kubita nunu akumi ahendi la tanu lʼutali; la kubita nunu dikumi lu wekeki. 
Utali ato tshe wayuyala kubita nunu akumi ahendi la tanu, la 
wekeki kubita nunu akumi ahendi. 

14Tawusundjaki kuyanga mingonya etenyi ka kete ku; tawulanyaki etenyi kene 
ka kete kuleki dimena, ne dia to keko ekila le Latuyalaka. 

15Etenyi ka kete kutshikadi yediko ya kubita nunu tanu lu wekeki, 
la kubita nunu akumi ahendi la tanu lʼutali, huyala ekila. To kayuyala dikambu 
diʼusumba, dia mpika mvudu la nkamba dikambo; usumba ayuhikama kʼatei. 

16Onʼeli tediko tawo: lu leke la ngelʼa kushi, kubita nunu nei la kama tshanu; lu 
leke la diku dia kushi, kubita nunu nei la kama tshanu; lu leke 
lʼehutwelu, kubita nunu nei la kama tshanu; ndu lu leke lʼedjelu, kubita nunu nei 
la kama tshanu. 

17Lʼandja wʼusumba, ayuyala kete ya hwe: lu leke la ngelʼa kushi, kubita kama 
hyendi la akumi atanu; lu leke la diku dia kushi, kubita kama hyendi la akumi 
atanu; lu leke lʼehutwelu, kubita kama hyendi la akumi atanu; lu leke 
lʼedjelu, kubita kama hyendi la akumi atanu. 

18Utali wa dihuli diambutshikala lʼumamu wa dihuli diʼetenyi kʼekila, 
ayuyala kubita nunu dikumi lu leke lʼehutwelu, kubita nunu dikumi lu leke 
lʼedjelu. Dihuli diako diayuyala lʼumamu wa leke lʼekila. Diango diʼuma loko 
diayuyala mbu ya nde ya wane wayukambaka lʼusumba. 

19Antu wa lu wedja tshe wa Isariyele wayukambaka ulimu lʼusumba, 
wayukamba dikambo loko. 

20Leke luku tshe, kete yʼekila kame la kete yʼusumba, layuyala lʼutali 
wa kubita nunu akumi ahendi la tanu, la wekeki kubita nunu akumi ahendi la 
tanu, beke nei pupu. 

21Etenyi ka kete kambutshikala lu wedi ako ehendi wa etenyi ka kete kʼekila la 
kʼetenyi kʼusumba, kayuyala kʼuwandji. To kayusimbemala la etshi kʼekila keli 
la kubita nunu akumi ahendi la tanu lu leke lʼehutwelu, la keli la kubita nunu 
akumi ahendi la tanu lu leke lʼedjelu, lu welelo wa tenyi dia wedja. Etshi kako 
kayuyala kʼuwandji. Kete yʼekila la etemwelo wayuyala kʼatei. 

22Kete yʼasi Lewi la kete yʼusumba yayuyala kʼatei a kete kʼuwandji. Etenyi 
kʼuwandji kayuyala lʼasa leke la Juda la leke la Bendjamina. 

23Lu dikambu dia wedja wambutshikala, Bendjamina kakundja etenyi otoi uma 
lu leke lʼehutwelu pulu ndu lu leke lʼedjelu. 

24Uma lʼulelu wa Bendjamina, Simeyona kakundja etenyi otoi: uma lu leke 
lʼehutwelu pulu ndu lu leke lʼedjelu. 

25Uma lʼulelu wa Simeyona, Isakara kakundja etenyi otoi: uma lu leke lʼehutwelu 
pul ndu lu leke lʼedjelu. 

26Uma lʼulelu wa Isakara, Zebuluna kakundja etenyi otoi: uma lu leke lʼehutwelu 
pulu ndu lu leke lʼedjelu. 

27Uma lʼulelu wa Zebuluna, Ngada kakundja etenyi otoi: uma lu leke lʼehutwelu 
pulu ndu lu leke lʼe-djelu. 

28Uma lʼulelu wa Ngada lu leke la la diku dia kushi, ulelu wayeta uma la Tamara 
pulu ndu lu ashi wa Meribate-Kadeshe. Ku vo tuhulo lʼokodi wa Edjibitu edja ndu 
lʼashi wa Mediteraneya. 

29Oso eli kete yayunyukahanya ukito lu eukelu kʼuwali le wedja wa Isariyele. Oso 
eli tenyi diawo, mbata Khumadiondjo Latuyalaka. 

30Lanʼeli ahuli wayutumbaka antu uma lʼusumba. Utali wa leke la ngelʼa kushi, 
wakedikama kubita nunu nei la kama tshanu. 

31Wayetaka asuku wʼusumba kumbu ya wedja wa Isariyele. Asuku asatu 
wayuyala lu leke la ngelʼa kushi: suku dia Rubena, suku dia Juda, suku dia Lewi. 

32Utali wa leke lʼehutwelu ayuyala kubita nunu nei la kama tshanu. Lo layuyala 
la asuku asatu: suku dia Josefu, suku dia Bendjamina, la suku dia Dane. 

33Utali wa leke la diku dia kushi ayuyala la kubita nunu nei la kama tshanu. Lo 
layuyala la asuku asatu: suku dia Simeyona, suku dia Isakara, la suku dia 
Zebuluna. 

34Utali wa leke lʼedjelu ayuyala kubita nunu nei la kama tshanu. Lo layuyala la 
asuku asatu: suku dia Ngada, suku dia Ashere, la suku dia Nafetali. 

35Utali wʼutshimba tshe wʼusumba ayuyala kubita nunu dikumi la enanei. Uma 
lu lushi lako, wayetaka usumba ako vati: Latuyalaka eko leko. 

Danyele 

Danyele 1 

Wetshelu le Danyele la Engenyi Andi 

1Lʼeleku ka satu ka diulelu dia Jehoyakima, khumʼekanga ka Juda, kakayi 
Nebukadineza, khumʼekanga ka Babilona, dia ndjolosha Jerusalema, akayidingi. 

2Khumadiondjo akakimo Jehoyakima, khumʼekanga ka Juda lu anya andi, kame 
la diango dimotshi diʼulimu diʼuma lu luudu la Unyashungu. Nebukadineza 
akaditole utsha lu kete ya Shinare, lu luudu la etemolatemola kandi. Ndi 
akatudiotshiya lu luudu la eumbelu lʼetemolatemola kandi. 

3Khumʼekanga akatela Ashepenaza, olombodi wʼelenga andi, dia ndi mbela asi 
khumbu ka khumʼekanga ndu kʼantu a waki amotshi wʼasi Isariyele; 

4elongo wʼapami wʼamena waha la ekomo, akanga wa ewu tshe, wuludi la yimba, 
weya akambu wʼandja, wukuki nkamba ulimu lu luudu la khumʼekanga, la dia 
ndi mbaetsha akambu wa yimba la oteketa wʼasi Kaladiya. 

5Khumʼekanga akawashaka mbu ya nde yʼololo yakandalekaka ndame la lushi la 
lushi, ndu wanu wakandanokaka. Ndi akati dia vo mbetshama deku satu. Ku 
lʼekumelu ka deku satu, vo kawemali la ntundu kandi. 

6Lʼatei wʼasi Juda ako kaki antu ane: Danyele, Hananiya, Mishaele la Azariya. 

7Olombodi wʼelenga akawaole khumbu kina. Ndi akole Danyele: Beleteshaza; 
Hananiya, Shadaraka; Mishaele, Meshake; la Azariya, Abede-Nengo. 

8Danyele akasanguya lʼutema andi diaha ndi ndjalanya la ma diakalekaka 
khumʼekanga, kuyanga la wanu wakandanokaka. Diako mbakandalombe 
olombodi wʼelenga diaha ndi ndjalanya. 

9Unyashungu akahumuya Danyele lukulu lʼolo lu ashu wʼolombodi wʼelenga. 

10Olombodi wʼelenga akatela Danyele ati: Dimi mbukaka khumemi 
khumʼekanga latukushaka mbu ya nde la ya no woma. Ukundi ukukindi nyena 
weondju uleki elongo wʼapami ekina wa lolonga lanyu? Lu dikambu ne, we 
ambuyanga ote ami le khumʼekanga. 

11Ku Danyele akatela ulami wakakitsha olombodi wʼelenga ladiku dia Danyele, 
Hananiya, Mishaele la Azariya ati: 

12Dimi lambukosengasenga nti: Utukutuhimba, shu ekambi aye, nshi dikumi. 
Watushaki djese tshu ya nde la ashi wa no. 

13Lʼokongo diku, kendi alimba asu kame la alimba wʼelongo wʼapami watolekaka 
mbu ya nde yatolekaka khumʼekanga, keli kututsheli, shu ekambi aye, uku 
ayuyutena. 

14Ndi akawaukela lu dikambu so, akahimbi nshi dikumi. 

15Lamʼaketi nshi dikumi, dundji diawo diakayala amena, la alimba awo wakayala 
ashi atu uleki elongo wʼapami wakalekaka mbu ya nde yakalekaka khumʼekanga. 

16Okone ulami akanya mbu ya nde ya khumʼekanga la wanu wakawawashaka, 
ku akawashaka djese tshu. 

17Unyashungu akasha elongo wʼapami ene enei yimba lu akambu tshe wʼandja 
la ewu. Danyele akeyaka nsakula alo la waenelo tshe. 

18Lamʼakakuki nshi yakasonola khumʼekanga Nebukadineza, olombodi 
wʼelenga akatshu, akatemala la wo la ntundu kandi. 

19Khumʼekanga akasawula la elongo wʼapami ako, ku lʼatei awo tshe ndi kuntana 
nduku untu lakedimi la Danyele, Hananiya, Mishaele la Azariya. Okone ndi 
akawaotshiya lʼulimu andi. 

20Lu akambu tshe wa ewu la yimba wakawambula khumʼekanga, ndi akatani la 
yimba tena dikumi uleki akanga wʼaloho la asaki wʼawulu wa lu diulelu diandi 
tshe. 

21Danyele akatshikala leko edja ndu lʼeleku ka ntundu ka diulelu dia 
khumʼekanga Kuro. 

Danyele 2 

Danyele Ambulimbitshiya Nebukadineza Do Diandi 

1Lʼeleku ka hendi ka diulelu dia Nebukadineza, Nebukadineza akenyi alo. Lumu 
landi lakayala wutshu; ndi kumbeya ndala djo. 

2Ku khumʼekanga aketi akanga wʼaloho, asaki wʼawulu, ateketshishi wa djimu la 
asi Kaladiya, dia ndjuwutela la ndjulimbitshiya alo andi. Ku vo wakatemala la 
ntundu ka khumʼekanga. 

3Khumʼekanga akawatela ati: Dimi lakenyi do, ku utema ami 
ambohenyahenyama dia mbeya kitshimudi ka do diako. 

4Ku asi Kaladiya wakakaluyakhumʼekanga diui lʼoteketa wʼasi Arama vati: 
Khumʼekanga li, ulumbi pundju! Utusakweli, shu ekambi aye, do diako, ku shu 
tayukulimbitshiya kitshimudi kadio. 

5Khumʼekanga akakaluya asi Kaladiya diui ati: Dimi handjeya do diako. Naka nyu 
hanyumvutela do diako la kitshimudi kadio, nyu nyayatshatshema betshi betshi, 
la mvudu yanyu yayulanyema. 

6Keli naka nyu nyayumvutela do diako la kitshimudi kadio, dimi layunyusha 
eshasha, weedi la lukumu la wuki. Okone nyumvuteli do diako la kitshimudi 
kadio. 

7Vo wakûkaluya diui etena ka hendi vati: Khumʼekanga, utusakweli do, shu 
ekambi aye, ku shu tayukutela kitshimudi kadio. 

8Khumʼekanga akakaluya diui ati: Dimi mbeyaka nti: Mete mete, nyu nangaka 
ntshimbatshimba, ne dia nyu menaka nyati: Dimi handjeya do diako. 

9Keli naka nyu hanyunsakwela do diako, paka mbuka otoi kambutshikala le nyu, 
ne dia nyu nangaka ndjalongosola dia mvutelami aui wa kashi la wa lukesu, edja 
ndu dikambu diambukadimo. Okone nyunsakweledio, ku dimi layeya nti: Nyu 
mbeyaka nimbitshiyami kitshimudi kadio. 

10Asi Kaladiya wakakaluya khumʼekanga diui vati: Nduku untu leko la kete leya 
mvutela khumʼekanga dikambu ne. Ndu nduku khumʼekanga ka wuki ndu wulu 
akambula kanga aloho, usaki wʼawulu, kana usi Kaladiya dikambu dia wuhu one. 

11Dikambu diambuyutolomba, we khumʼekanga, dieko wulu efula. Nduku untu 
lukuki nkuteladio, tshikima ditemolatemola, diahadjashi lʼatei wʼantu. 

12Uma lu dikambu so mbakumala khumʼekanga kele ka wulu, mbakandadjanga 
dia ndjaka asi yimba tshe wʼasi Babilona. 

13Lukumu la didjangu diako lakadiangana dia ndjaka asi yimba. Wakayangi 
Danyele la anyandi dia mbadiaka. 

14Ku Danyele akakaluya Ariyoke, olombodi wʼalami wa khumʼekanga lakatumbi 
dia ndjaka asi yimba wa lu Babilona aui wa yimba la wa memakana. 

15Ndi akambula Ariyoke, olombodi wa khumʼekanga, ati: Dikambu kuna dia-
mbudjanga khumʼekanga didjangu shashimuya wuhu one? Ku Ariyoke 
akalimbitshiya Danyele dikambu. 

16Ku Danyele akoto le khumʼekanga, akolombe ati: Khumʼekanga, utukukunga 
yema, ku dimi layukulimbitshiya do diakayenyi. 

17Ku Danyele akoto lu luudu landi, akatela anyandi Hananiya, Mishaele la 
Azariya dikambu so. 

18Ndi akalombe dia nomba Unyashungu leli lʼulungu ketshi lu dikambu ne 
diushami, ne dia Danyele la anyandi watukudiakema kame la asi yimba akina wa 
lu Babilona. 

19Lʼutshu dikambu diakashami diakenama le Daniele lu enelo. Ku Danyele 
akatumbula Unyashungu leli lʼulungu. 

20Danyele akati ati: Lukumbu la Unyashungu latumbwami pundju, pundju! Ne 
dia ndi kukanga yimba la wulu. 

21Ndi katukadimulaka tena la enonyi, Katukitshakitshaka khumi ya dikanga Ndu 
atubiyaka khumi ya dikanga. Ndi katushaka akanga a yimba yimba, La akanga 
wa ewu ewu. 

22Ndi katushulaka akambu wa wulu wushami. Ndi kateyaka kene keli lu udjima. 
La usasi atuyalaka la ndi. 

23We Unyashungu a wapapa, dimi lambukusha lusaka, Lambukandula ne dia we 
ambumbisha yimba la wulu. Kakiane we ambumbisha kene kakatakolombe, Ne 
dia we ambutulimbitshiya do diakenyi khumʼekanga. 

24Okone Danyele akatshu utsha la Ariyoke, lakasonola khumʼekanga dia ndjaka 
asi yimba wa lu Babilona, akatoto le ndi. Ndi akawutela ati: Tudiakaki asi yimba 
wa lu Babilona. Ontole la ntundu ka khumʼekanga, keli ntulimbitshiya 
kitshimudi ka do diandi. 

25Ku Ariyoke akatole Danyele esadi la ntundu ka khumʼekanga. Ndi akatuwutela 
ati: Dimi lambutana pami kemotshi uma lʼatei wʼasi Juda weli lu lohombo, 
layukulimbitshiya, we khumʼekanga, kitshimudi ka do diaye. 

26Khumʼekanga akambula Danyele letawo vati: Beleteshaza ati: We mbeyaka 
nsakwelami do diakamenyi, la nimbitshiyami kitshimudi kadio? 

27Danyele akakaluya khumʼekanga diui ati: Asi yimba, kana akanga wʼaloho, 
asaki wʼawulu kuyanga ateketshishi wa djimu, haweyi kulimbitshiya, we 
khumʼekanga, dikambu diushami diakayalombe. 

28Keli Unyashungu leli lʼulungu, atushulaka akambu wushami. Ndi akakenya, we 
khumʼekanga Nebukadineza, akambu wayuyala lu nshi yayayi. One eli do diaye 
la waenelo wakayenyi lamʼakiye lu mbetu kaye. 

29Khumʼekanga li, tukanyi takayi le ye lamʼakiye lu mbetu, teli akambu wayuyala 
lu nshi yayayi. One latushulaka akambu wushami, akakenya akambu wayuyala. 

30Keli dikambu diushami ne diambeyama le mi, aha ne dia yimba yami mbuleki 
yimba ya wasena tshe, keli dia kitshimudi kadio mbeyama le ye, we 
khumʼekanga, dia we mbeya tukanyi teli lʼutema aye. 

31Khumʼekanga li, we akenyi efanelu ka wuki kʼuntu! Efanelu kako kaki wuki, la 
ngaingai ka wulu. Yo kakemala la ntundu kaye; enelo kato kaki mamba. 

32Ote ato waki wa paunyi ka pudipudi; tulu kato la anya ato waki wa fesa; 
dikundju diato la pelohelo diato waki diʼohotela. 

33Ekulu ato waki wa luwulu; akaka ato waki etenyi luwulu, etenyi diwumba. 

34We akenyi lamʼakako dive aha lʼekimanyelu ka lunya lʼuntu. Dio diakakomola 
akaka wa luwulu la diwumba wʼefanelu kako, diakawauli betshi betshi. 

35Ku luwulu, diwumba, ohotela, fesa, la paunyi wakuli kame, wakayala efushi etu 
uku fufudi ya lu dihuli diʼesuswelu lu nshi ya dinela. Ku lopepe lakawaembe, edja 
ndu nduku yema yakatanema ntu. Keli dive diakakomola efanelu kako, 
diakayala ukungu a wuki, diakaluli kete tshe. 

36Osoku mbaki do. Kakiane shu tutsha nkulimbitshiya kitshimudi kadio, we 
khumʼekanga. 

37Khumʼekanga li, we keli khumʼekanga ka khumi ya dikanga! Unyashungu leli 
lʼulungu akakusha diulelu, wulu, wuki, ndu lutumbu. 

38Ndi akakimo antu, nyama ya la kete, la fudu ya lʼulungu lu ahuli tshe 
wudjashiwo lu anya aye. Ndi akakete umbuledi awo tshe; we keli ote wa paunyi. 

39Diulelu dikina diuleki diaye tshitshe, diayunela lʼokongo aye. Lʼokongo diku, 
diulelu dia satu diayuyala uku ohotela; dio diayulela kete tshe. 

40Diulelu dia nei diayuyala wulu uku luwulu, ne dia luwulu latulaka ndu 
latowediawediaka diango tshe. Uku atowediawediaka luwulu, 
mbayowediawedia diulelu diako diango tshe. 

41Uku akayenyi akaka la pita etenyi diwumba, etenyi luwulu; osoku 
mbayukahanyema diulelu. Keli dio diayuyala la wulu uku luwulu, ne dia we 
akenyi luwulu losohanyimi la diwumba. 

42Uku aki pita la akaka etenyi luwulu etenyi diwumba, wuhu ako mbayuyala 
diulelu etenyi wulu etenyi wodu wodu. 

43Uku akayenyi luwulu losohanyimi la diwumba, mbayutshukana antu wa lu 
wedja tshe. Keli wudja la wudja hawumamana, uku aha mamana luwulu la 
diwumba. 

44Lu nshi ya khumi ya dikanga yako, Unyashungu leli lʼulungu ayutundja diulelu 
diahalanaki pundju. Dio hadiuyala lʼokongo a wudja ukina. Dio diayulanya 
waulelu ako tshe, diayashila ushiki, ku dio diame diayushikikala pundju. 

45Oso eli kitshimudi ka dive diakayenyi, diako uma lʼulungu aha la ekimanyelu 
ka lunya la untu, diakawediawedia luwulu, ohotela, diwumba, fesa la paunyi. 
Unyashungu a wuki ambulimbitshiya khumʼekanga akambu wayuyala lu nshi 
yayayi. Do diako dieli shikaa, la kitshimudi kadio keko mete. 

46Ku khumʼekanga Nebukadineza akako ekhukhumadi la kete, akakhusamela 
Danyele. Ndi akadjanga dia mbulambula ulambu la ulambu wa malashi 
wʼupumu wololo. 

47Khumʼekanga akatela Danyele ati: Mete, Unyashungu aye eli Unyashungu weli 
ladiku dia ditemolatemola, Khumadiondjo ka khumi ya dikanga, umbishudi 
wʼakambu wushami, ne dia we akeyi mbishula dikambu diushami ne. 

48Ku khumʼekanga akedia Danyele efula, akawusha eshasha efula, akawete 
umbuledi wa leke tshe la Babilona. Ndi akawudji uwandji wa ladiku wʼakanga a 
yimba tshe wa lu Babilona. 

49Danyele akalombe khumʼekanga dia ndi mbidja Shadaraka, Meshake, la 
Abede-Nengo elohe lu leke la Babilona. Keli Danyele akadjase lu seke dia 
khumʼekanga. 

Danyele 3 

Eshimbamelu kʼUma lu Khuka ka Dja 

1Khumʼekanga Nebukadineza akatshi kimeta ka paunyi kaki kubita akumi 
asamalu lu wemema, la kubita akumi asamalu lu wuki. Ndi akakieme lʼusui wa 
Dura, lu leke la Babilona. 

2Ku khumʼekanga Nebukadineza akatumi akendji dia nteta elohe, ete a wudja, 
embuledi, embadi, alami a waumbelu, andaki, esambudi, ndu akanga wʼelimu 
tshe wa beke dia vo ndja lu ekidielu ka kimeta kakeme khumʼekanga 
Nebukadineza. 

3Ku elohe, ete a wudja, embuledi, embadi, alami a waumbelu, andaki, esambudi 
la akanga wʼelimu tshe wa beke wakasangana lu ekidielu ka kimeta kakeme 
khumʼekanga Nebukadineza. Ku vo wakemala la ntundu ka kimeta kakeme 
Nebukadineza. 

4Ku oteketshi akahangohango ati: Nyu antu, wedja, antu wateketa tshe, nyulungi 
didjangu ne! 

5Etena kayunyuka lundju la dimama, pungi, losese, longombi, dikembi, luseki, la 
wehu tshe wa Eimbu, kanyukhuse adui dia ntemola kimeta ka paunyi kakeme 
khumʼekanga Nebukadineza. 

6Untu tshe lahukhuse adui dia ntemola kimeta ayukadjema etena kako lu khuka 
ka dja. 

7Okone lu etena kako lamʼakakuki antu tshe, wedja la antu wa eteketa tshe, 
lundju la dimama, pungi, losese, longombi, dikembi, la wehu tshe wa kimbu, vo 
wakakhuse adui, wakatemola kimeta ka paunyi kakeme khumʼekanga 
Nebukadineza. 

8Okone lu etena keso asi Kaladiya amotshi wakasukana, wakafundi asi Juda. 

9Vo wakatela khumʼekanga Nebukadineza vati: Khumʼekanga li, ulumbi pundju! 

10Khumʼekanga, we akadjanga dia antu tshe wayuka lundju la dimama, pungi, 
longombi, dikembi, luseki, la wehu tshe wa kimbu nkhuse adui dia ntemola 
kimeta ka paunyi; 

11la mbikadja untu tshe, lahukhuse adui dia ntemola kimeta, lʼatei a khuka ka 
dja. 

12Keli asi Juda amotshi, Shadaraka, Meshake, la Abede-Nengo wakayakitsha 
elohe wa lu leke la Babilona, haweyi diaye nduku yema, we khumʼekanga. Vo 

hawukhusela ditemolatemola diaye adui, kuyanga ntemola Kimeta ka paunyi 
kene kakayeme. 

13Ku Nebukadineza akadanganela la kele, akatumi antu dia nteta Shadaraka, 
Meshake, la Abede-Nengo. Vo wakela antu aso la ntundu ka khumʼekanga. 

14Nebukadineza akambula Shadaraka, Meshake la Abede-Nengo ati: Undi, diui 
so diahanyakhusela ditemolatemola diami adui kana ntemola kimeta ka paunyi 
kene kakameme, mete kedio? 

15Kakiane nyuyalongosole, lu etena kayunyuka lundju la dimama, pungi, losese, 
longombi, dikembi, luseki la wehu tshe wa kimbu kanyukhuse adui, 
kanyotemole kimeta Kakamatshi, keli naka nyu hanyukitemola, wayunyukandja 
etena kako lu khuka ka dja. Etemolatemola kakona kayeya nyuhandja uma 
lʼanya ami? 

16Ku Shadaraka, Meshake, la Abede-Nengo wakakaluya khumʼekanga diui vati: 
Nebukadineza li! Shu kema la uhumba wa nkukaluya diui lu dikambu ne. 

17Ulungi, Unyashungu asu, latutotemolaka eko la wulu wa ntushimbela uma lu 
khuka ka dja; ndu ndi ayutushimbela uma lu anya aye, we khumʼekanga. 

18Kuyanga aha osoku we khumʼekanga, eye wati: Shu hatukhusela 
ditemolatemola diaye adui, kana ntemola kimeta ka paunyi kene kakayeme. 

19Ku Nebukadineza akadanganela la kele; elundji kandi kakakadimo le 
Shadaraka, Meshake, la Abede-Nengo. Ndi akadjanga dia antu mpetsha khuka ka 
dja tena esambeli, uleki yediko yatuwo-hetshaka. 

20Ndi akatela apami wa wulu amotshi uma lʼatei wʼului andi wʼalimbi, dia vo 
nkeleka Shadaraka, Meshake la Abede-Nengo, la dia vo mbakadja lu khuka ka 
dja. 

21Ku wakakeleka kame la ehaku awo, sumishi yawo, akoti awo la eloto awo 
ekina, wakawakadja lʼatei a khuka ka dja. 

22Uma lu didjangu dia khumʼekanga, mbakawahetsha khuka ka dja wulu efula. 
Lumbi la dja lakadiaki apami ako wakembe Shadaraka, Meshake la Abede-
Nengo. 

23Ku apami aso asatu, Shadaraka, Meshake, la Abede-Nengo, wakako 
wukelekami lʼatei a khuka ka dja. 

24Ku khumʼekanga Nebukadineza akakashiino, akunela esadi. Ndi akambula 
andaki andi ati: Undi, shu hatudjisha antu asatu wukelekami lʼatei wa dja? Ku vo 
wakukiluya diui vati: Ngaso khumʼekanga! 

25Ndi akawatela an Keli, dimi lambena antu anei wahakelekami, wakendakenda 
lʼatei wa dja, ku hawulungudi nduku yema. La elundji kʼuntu la nei nfanaka la 
elundji ka onʼa etemolatemola kemotshi. 

26Ku Nebukadineza akasukana lʼunyo wa khuka ka dja, akati ati: Shadaraka, 
Meshake, la Abede-Nengo, ekambi wa Unyashungu KhumʼUlungu, nyutumbi, 
nyuyi lane! Ku Shadaraka, Meshake la Abede-Nengo wakatumbi uma lʼatei wa 
dja. 

27Elohe, ete wa wudja, embuledi, la andaki wa khumʼekanga wakasangana kame, 
wakenyi antu ako, vati: Dja hayutshedi alimba wʼantu ane nduku dikambu, 
kuyanga nunguya avu awo. Ehaku awo kunungula, kuyanga enyi ka dja kunkuma 
le wo. 

28Nebukadineza akati ati: Unyashungu a Shadaraka, Meshake la Abede-Nengo, 
lakatumi ondjelo andi dia ndjushimbela ekambi andi watuwekamaka, ndu 
wakahedia diui dia khumʼekanga, ndu wakakimo alimba awo lu dihuli dia vo 
nkhuse adui la ntemola etemolatemola kaha Unyashungu awo, atumbwami! 

29Okone dimi lambudjanga nti: Lʼatei wʼantu, a wudja, kana wʼeteketa tshe, untu 
tshe layoteketa aui wa kolo lu dikambu dia Unyashungu a Shadaraka, Meshake 
la Abede-Nengo, ayatshatshema betshi betshi, la luudu landi layulanyema; ne 
dia nduku etemolatemola keko, keya nshimbela antu wuhu one. 

30Ku khumʼekanga akedia Shadaraka, Meshake la Abede-Nengo lu leke la kete la 
Babilona. 

Danyele 4 

Nebukadineza Ambudjo Dadi 

1Dimi, khumʼekanga Nebukadineza, katela antu tshe, wedja tshe, la eteketa tshe 
wa la kete nti: Ki efula kayali le nyu! 

2Aki ololo dimi nyulimbitshiya tulimbitelu la akambu wa mamba wakamenya 
Khumʼulungu Unyashungu. 

3Ndi tulimbitelu tandi waki li! Ndi akambu andi mamba li! Diulelu diandi, dieko 
diulelu dia pundju, Diayuyalaka lu nonga la nonga. 

4Dimi, Nebukadineza, lakadjaseka ki lu luudu lami, ndu lakenaka olo lu luudu 
lami la khumʼekanga. 

5Dimi lakenyi do diakambutsha woma. Tukanyi takamakanaka lamʼakimi lu 
tangi, la waenelo wakamenaka, wakampenyahenya. 

6Okone dimi lakadjanga dia vo mbela asi yimba tshe wa lu Babilona la ntundu 
kami, dia vo nimbitshiyami kitshimudi ya do diako. 

7Ku akanga wʼaloho, asaki wʼawulu, asi Kaladiya, la ateketshishi wa djimu 
wakayi. Dimi lakasakwela do, keli vo kumbeya nimbitshiyami kitshimudi yadio. 

8Keli lʼokongo diku, Danyele, letawo vati: Beleteshaza, lukumbu la 
etemolatemola kami, luludi too la nyuma ka ditemolatemola diʼekila, akayi la 
ntundu kami. Ku dimi lakusakwela do diami nti: 

9Beleteshaza, olombodi wʼakanga wʼaloho, unimbitshiya waenelo wakamenyi lu 
do la kitshimudi yawo; ne dia dimi mbeyaka nti: Nyuma ka ditemolatemola 
diʼekila keko le ye, la nduku dikambu diushami diayukuheka. 

10Lanʼeli waenelo wakamenyi lamʼakametami lu mbetu kami. Lamʼakimi lu 
menda, menyi ku utamba wʼutali tshwaa one weli la kete. 

11Utamba ako wakayala wuki la wulu, sodi kawo kakakumi pulu ndu lʼulungu, 
ndu wakawenaka lu kuma tshe ya kete. 

12Akatshi awo waki amena, ndu elua awo waki efula. Vo wakatokaka elua wʼantu 
tshe nde. Nyama ya la kete yaketamaka lu dedi diawo, la fudu ya lʼulungu 
yakatshaka kefu lu tahi yawo, ndu engo tshe keli la lumu, kakalekaka mbu ya 
nde uma loko. 

13Dimi lakenyi waenelo lamʼakametami lu mbetu. Lakenyi ulami omotshi, untu 
lʼekila one ayahulo uma lʼulungu. 

14Ndi akahangohango wulu ati: Nyuyukuli utamba, nyokote tahi yawo, 
nyokondjole akatshi awo, nyuhandjuli elua awo. Nyama ya la kete yamo uma la 
tshina diawo, ndu fudu ya lʼulungu uma lu tahi yawo. 

15Nyutshiki ehekeli keli la ediu lu kete, nyukikeleki la molola wa luwulu ndu 
wʼohotela lʼatei wʼadiyu wʼomongela wa lʼusui. Ndi kaloyamaki la lopopo uma 
lʼulungu, ndu kalekaki adiyu wa lʼusui uku nyama. 

16Utema wʼuntu wayumo uma le ndi, ku utema wa nyama wayuyala le ndi, osoku 
tena esambeli diayulekana. 

17Elumbwelu kene, keli didjangu dia wane watulamaka; esangweyu kene, keli 
olembe wʼekilami, dia wasena mbeya vati: KhumʼUlungu kuledi lu diulelu 
diʼantu. Ndi katushaka one lalangandi disha, ndu katumbiyaka one luleki 
tshitshe dia ndjala umbuledi adio. 

18Oso eli do diakamenyi, dimi khumʼekanga Nebukadineza. Okone we 
Beleteshaza, unimbitshiya kitshimudi yadio, ne dia akanga a yimba tshe wa lu 
diulelu diami, haweyi nimbitshiyamidio. Keli we mbeyaka, ne dia nyuma ka 
ditemolatemola diʼekila keko la ye. 

19Ku Danyele, letawo vati: Beleteshaza, akamene diui; tukanyi tandi 
takohenyahenya. Khumʼekanga akawutela ati: Beleteshaza, do ne kana 
kitshimudi yadio tawukuhenyahenyaki. Beleteshaza akûkaluya diui ati: 

Khumemi, do ne diayali le wane watukuhetshaka, la kitshimudi yadio le atunyi 
aye! 

20Utamba wakayenyi, wakuli utali ndu wakayala wulu, wakakumi sodi kawo 
pulu ndu lʼulungu, wakenamaka la kuma tshe ya kete. 

21Vo waki la akatshi wʼamena ndu elua efula, la mbu ya nde yakakuki le tshe. 
Nyama ya la kete yaketamaka la tshina diawo, la fudu ya lʼulungu yakatshaka 
kefu yawo lu tahi yawo — 

22oso eli we, we khumekanga! We kakahami, kakayala wulu. Ku wuki aye 
wakafulanela, wakambela pulu ndu lʼulungu; la diulelu diaye diakakumi pulu 
ndu la kuma ya kete. 

23Khumʼekanga, we akenyi ulami omotshi, untu lʼekila, ayahulo uma lʼulungu, 
lakati ati: Nyunyukuli utamba one, nyulanya. Keli nyutshiki ehekeli kawo keli la 
ediu lu kete! Nyukikeleki la molola wa luwulu ndu wʼohotela lʼatei wʼadiyu 
womongela wa lʼusui. Ndi kaloyamaki la lopopo lʼuma lʼulungu. Ndi alekaki 
adiyu wa lʼusui uku nyama, edja ndu tena esambeli diambulekana. 

24Khumʼekanga li, oso eli kitshimudi ya do! Do diako dieko didjangu dia 
KhumʼUlungu, diambundudjanga dikambu diaye, we khumemi khumʼekanga. 

25Wayukutshanya uma lʼatei wʼantu, ku we ayudjase kame la nyama ya lʼusui: 
wayukuleshaka adiyu uku ngombe. We ayoloyama la lopopo lʼuma lʼulungu, ku 
tena esambeli diayukulekana, edja ndu we ambulimbitela wati: KhumʼUlungu 
kuledi lu diulelu diʼantu, la ndi atudishaka one lalangandi. 

26Lanʼeli kitshimudi ya didjangu, dia ntshika ehekeli kʼutamba keli la ediu kene. 
Diulelu diaye diayushilikala le ye lamʼayuyulimbitela wati: Ulungu kuledi! 

27Uma lu dikambu so, khumʼekanga etawo aui ami ane. Ukimo ntsha kolo, 
utshaki ololo; ukimo ehedia aye, ukaki amenyi fono ketshi. Undu we 
ayokolamela mpumoka lukulu lʼolo. 

28Akambu aso tshe wakashidiyama le khumʼekanga Nebukadineza. 

29Lʼokongo a ngondo dikumi la hyendi, khumʼekanga aketetaka lu luudu landi la 
khumʼekanga la Babilona. 

30Ndi akatundja diui, akati ati: Aha Babilona ka wuki kene, kakamahiki dia dihuli 
dia khumʼekanga mbidjase, uma lu wulu wa khudu kami, ndu ne dia lutumbu la 
wuki ami? 

31Kamʼakateketaka khumʼekanga, diui diakayi uma lʼulungu ati: We 
khumʼekanga Nebukadineza, lambukutela nti: Diulelu diambumo uma le ye. 

32Wayukutshanya uma lʼatei wʼantu, ku we ayudjase kame la nyama ya lʼusui; 
wayukuleshaka adiyu uku ngombe, osoku tena esambeli diayukulekana, edja 

ndu we ambulimbitela wati: KhumʼUlungu kuledi lu diulelu diʼantu, la ndi 
atudishaka one lalangandi disha. 

33Ku etena kako, diui diako diakashidiyama le Nebukadineza. Wakawutshanya 
uma lʼatei wʼantu. Ndi akalekaka adiyu uku ngombe; dimba diandi 
diakaloyamaka la lopopo lʼuma lʼulungu, edja ndu divu diandi diakadwanela uku 
sala ya pungu, la kala yandi uku ya fudu. 

34Lamʼaketi etena kako dimi, Nebukadineza, lakedia ashu utsha lʼulungu, ku 
lakayala la yimba ntu. Dimi lakatumbula KhumʼUlungu, lakandula ndu lakalemia 
one latulumbaka pundju. Ne dia diulelu diandi, dieli dia pundju, Diayuyalaka lu 
nonga la nonga. 

35Antu wa la kete tshe Weko paka anyanya lu ashu andi. Ndi atutshaka uku 
alangandi lʼatei wʼului wa lʼulungu Ndu lʼatei wʼantu va la kete. Ku nduku leya 
nshimba lunya landi, Kana mbumbula ati: Katshaye na? 

36Lu etena kako, yimba yakakalula, ndu lutumbu la diulelu diami, wuki ami, la 
nemo diami diakakalula le mi. Andaki ami la dihangamendi diami wakayakaka 
le mi. Dimi lakashikikala lu diulelu diami ntu, la wuki ami wakatekoyaka mpama. 

37Kakiane dimi, Nebukadineza, lambandula, lambutumbula ndu lambolemia 
khumʼekanga ka lʼulungu, ne dia elimu andi tshe weko ololo, la mbuka yandi 
yeko esimboki. Ndi mbeyaka nkitshakitsha waku watokendakendaka la utaku. 

Danyele 5 

Efundelu ka la Lunya lu Eheli 

1Khumʼekanga Beleshaza akakatela dihangamendi diandi kinunu dambu dia 
wuki. Ku ndi akano wanu la ntundu kawo. 

2Lamʼakunganela Beleshaza wanu, ndi akati dia vo mbela akoho wa paunyi la wa 
fesa wakatoshi Nebukadineza, shi, uma lʼetemwelo ka la Jerusalema, dia ndi la 
dihangamendi diandi, wadiendi, la esika andi no wanu uma loko. 

3Vo wakela akoho wa paunyi, wakawatosa lʼetemwelo uma lu luudu la 
Unyashungu la Jerusalema. Ku khumʼekanga la dihangamendi diandi, wadiendi 
la esika andi wakano wanu uma loko. 

4Vo wakano wanu, wakandula ditemolatemola dia paunyi, dia fesa, diʼehotela, 
dia mbulu, diʼetamba la diʼave. 

5Lu etena kako, pita ya lunya lʼuntu yakene, yakafundi ladiku dia pembe ka 
lʼeheli ka luudu la khumʼekanga, lu welelo wʼekitshelu ka tala. Khumʼekanga 
akenyi etenyi ka lunya kafu da. 

6Ku elundji ka khumʼekanga kakakadimo, tukanyi tandi takohenyahenya, 
pelohelo diandi diakashili wulu, adui andi wakasakana. 

7Khumʼekanga akahangohango wulu dia vo nteta akanga wʼaloho, asi Kaladiya, 
la ambeyi wʼakambu wa lʼulungu. Khumʼekanga akatela asi yimba wa lu Babilona 
ati: Untu tshe layala efundelu kene la nimbitshiyami kitshimudi yato, 
ayolotshama ahondo wa nemo wa tilili, la molola wa paunyi lu kingu. Ndi 
ayuyala lu dihuli dia satu lu diulelu. 

8Akanga a yimba tshe wa khumʼekanga wakayi, keli vo kumbeya mbala efundelu 
kako, kuyanga nimbitshiya khumʼekanga kitshimudi yato. 

9Ku khumʼekanga Beleshaza akatamanya mbuka woma. Elundji kandi 
kakakadimo, ndu dihangamendi diandi wakakanana. 

10Uma lu aui wa khumʼekanga la dihangamendi diandi mbakoto wadi a 
khumʼekanga lu luudu la dambu. Ku wadi a khumʼekanga akati ati: Khumʼekanga 
li! ulumoaki pundju! tukanyi taye tatukohenyahenyaki; elundji kaye takadimoki. 

11Untu omotshi eko lu diulelu diaye, leli la nyuma ka ditemolatemola diʼekila. Lu 
nshi ya sho, wakatanaka usasi, ewu la yimba, yedimi la yimba ya ditemolatemola 
le ndi. Khumʼekanga Nebukadineza, sho, akawudji olombodi wʼakanga wʼaloho, 
asaki wʼawulu, asi Kaladiya, la ambeyi wʼakambu wa lʼulungu. 

12Vo wakatani nyuma kuleki ololo, ewu, yimba, wulu wa nimbitshiya alo, wa 
nshihudia aui wushami la wa nshihudia akambu wʼukandukandu le Danyele, 
latetaka khumʼekanga ati: Beleteshaza. Okone eti Danyele, ku ndi 
ayukulimbitshiya kitshimudi ya efundelu kako. 

13Ku wakela Danyele la ntundu ka khumʼekanga. Khumʼekanga akawumbula ati: 
We keli Danyele, ako leli fumbi kemotshi lʼatei a fumbi yʼuma la Juda, yakela 
papa, khumʼekanga, uma la Juda? 

14Dimi lakuki lukumu lu dikambu diaye ati: Nyuma ka ditemolatemola keko le 
ye, ndu ati: Watutanaka usasi, ewu la yimba yuleki le ye. 

15Vo wakela asi yimba la asaki wʼawulu la ntundu kami, dia vo mbalelami 
efundelu kene la nimbitshiyami kitshimudi yato. Keli vo kumbeya 
nimbitshiyamito. 

16Ku dimi lakuki vati: We kateyaka nimbitshiya antu tukitshimudi, la nshihudia 
akambu wʼukandukandu. Kakiane, naka we ayeya mbala efundelu kene la 
nimbitshiyami kitshimudi yato, we ayolotshama ahondo wa nemo wa tilili, la 
molola wa paunyi lu kingu, la we ayuyala untu la satu lu diulelu. 

17Ku Danyele akakaluya khumʼekanga diui ati: Ukimeli eshasha aye, usha antu 
akina weedi aye. Keli dimi, layukalela we khumʼekanga efundelu kene, ndu 
layukulimbitshiya kitshimudi yato. 

18Khumʼekanga li, Unyashungu KhumʼUlungu akasha sho Nebukadineza diulelu, 
nemo, lutumbu, la wuki. 

19Uma lu wuki ako wakandawusha, ku antu tshe, wedja tshe, la antu wʼeteketa 
tshe wakawukaka woma, wakadidimaka la ntundu kandi. Ndi akadiakaka wane 
wakandalangi ndjaka, akatshikaka wane wakandalangaka ntshika la lumu. Ndi 
akambiyaka wane wakandalangaka mumbiya, akakitshakitshaka wane 
wakandalangaka nkitshakitsha. 

20Keli lamʼakandayambiya lʼutema, ndu lamʼakakeketala utema andi lu akambu 
wa utaku, ndi akanyema uma lu kiti kandi ka diulelu, akahotwama lutumbu 
landi. 

21Wakawutshanya uma lʼatei wʼantu. Utema andi akayala uku wa nyama, la ndi 
akadjase lʼatei a fumbo; wakuleshaka adiyu uku ngombe. Dimba diandi 
diakaloyamaka la lopopo lʼuma alungu, edja ndu ndi akalimbitela ati: 
KhumʼUlungu Unyashungu kuledi lu diulelu diʼantu, la ndi atudishaka one 
lalangandi disha. 

22Keli we onʼandi Beleshaza, kuyanga we akeyi akambu aso tshe, we kundjala la 
ndjakitshakitsha. 

23Keli we akayambiya dia nsemanela la khumi ka lʼulungu. Vo wakela akoho 
wʼuma lu luudu landi la ntundu kaye. Ku we la dihangamendi diaye, wadieye la 
esika aye nyakano wanu uma loko. We akandula ditemolatemola dia fesa, dia 
paunyi, diʼehotela, dia mbulu, diʼetamba la diʼave diahenyi, diahuki, diaheyi 
nduku engo. We kuntumbula Unyashungu lukimedi lumu laye, la mbuka yaye 
tshe lu anyʼandi. 

24Uma lu dikambu so, mbakandatumi etenyi ka lunya kakafundji efundelu kene. 

25Efundelu kufundami kene: MENE, MENE, TEKELE, PARASINA. 

26Lanʼeli kitshimudi yʼefundelu kako: MENE: Unyashungu ambala diulelu diaye, 
ambudikumiya. 

27TEKELE: We ambedikama lu kilo, ambutanema usadi saa. 

28PERESE: Diulelu diaye diambukahanyema, ndu diambukimwama le asi 
Mediya la le asi Peresiya. 

29Beleshaza akati diui, ku wakalotsha Danyele dihondo dia nemo dia tilili, 
wakawudji molola wa paunyi lu kingu, wakadianganya diui dia ndi ndjala lu 
dihuli dia satu lu diulelu. 

30Lʼutshu wa lushi lako, mbakawadiaki Beleshaza, khumʼekanga kʼasi Kaladiya. 

31Ku Dariyo, usi Mediya, akose diulelu. Laso ndi aki la deku lasuki la akumi 
asamalu la pendi. 

Danyele 6 

Danyele lu Difuku Dia Tambwe 

1Dariyo akangenangena dia nkitsha elohe lukama la akumi ahendi lu diulelu 
diandi tshe, dia mbulela wudja. 

2Ndi akakitsha ewandji esatu ladiku diawo. Danyele aki otoi lʼatei awo, dia elohe 
ako mbalaka la wo diango, ne dia khumʼekanga atukushisha dimotshi. 

3Danyele aki la nemo ndeka ewandji la elohe, ne dia nyuma kuleki ololo kaki la 
ndi. Okone khumʼekanga akakanaka dia mbukitsha la diku dia diulelu tshe. 

4Ewandji la elohe wakatayangaka Danyele la dikambu dia mbufunda lu akambu 
wa diulelu. Keli vo kumbutana nduku la dikambu kana munga ka mbufunda, ne 
dia ndi aki la kolamelu. Vo kumbena la munga kuyanga la kiambukambu. 

5Keli antu ako wakati vati: Shu hateyi ntana nduku dikambu dia nfunda Danyele, 
tshikima lu elembe wa Unyashungu andi, kukukisu ditana. 

6Ku ewandji la elohe ako wakasangana la ntundu ka khumʼekanga; wakawutela 
vati: Khumʼekanga Dariyo, ulumbaki pundju! 

7Ewandji tshe wa lu diulelu, ete wa wudja, elohe, andaki la embuledi wa beke, 
wakasangi lulimi dia khumʼekanga mbidjanga didjangu, la dishikike wulu ati: 
Untu tshe lʼatei a nshi akumi asatu, layotemola etemolatemola kemotshi kana 
untu ukina, laha we, we khumʼekanga, ndi kakadjemi lu difuku dia tambwe. 

8Kakiane we khumʼekanga, ushikike didjangu, ufundi lukumbu laye loko diaha 
dio nkadimo, uku elembe wʼasi Mediya la wʼasi Peresiya, wahatukadimoka. 

9Okone khumʼekanga Dariyo akashikike olembe, akafundi lukumbu landi loko. 

10Lamʼakeyi Danyele ati: Khumʼekanga akafundji lukumbu landi lu didjangu, ndi 
akatshu utsha la luudu landi, lenʼaki adidishi wa luudu landi la mbetama la 
ladiku hwe, lu leke lʼutsha la Jerusalema. Ndi akakhuseka adui tena satu la lushi 
la lushi, akalombaka Unyashungu andi, akawukaka lusaka, uku akandatshaka 
ntundu. 

11Ku antu ako wakasangana, wakatani Danyele atemola la alomba Unyashungu 
andi. 

12Ku vo wakatshu la ntundu ka khumʼekanga, wakatuwutela lu dikambu dia 
didjangu vati: Ai, khumʼekanga! We kunfunda lukumbu laye lu didjangu ati: Untu 
tshe lʼatei a nshi akumi asatu, layotemola etemolatemola kemotshi, kana untu 
ukina, laha we, we khumʼekanga, ayukadjema lu difuku dia tambwe? 
Khumʼekanga akakaluya diui ati: Osoku mbedio, uku elembe wʼasi Midiya ndu 
wʼasi Peresiya, wahatukadimoka. 

13Vo wakatela khumʼekanga vati: Danyele ako, fumbi kemotshi kʼuma lʼatei a 
fumbi yʼuma la Juda, heyi diaye, we khumʼekanga, kuyanga dia didjangu 
diakayafundi lukumbu. Ndi atolombaka tena satu la lushi la lushi. 

14Lamʼakuki khumʼekanga aui aso, ndi akanyangi efula. Ndi akakani lʼutema dia 
mpandja Danyele. Okone ndi akahimbi wulu dia mbushimbela edja ndu 
lamʼakadji unya. 

15Ku antu ako wakasangana la ntundu ka khumʼekanga, wakawutela vati: 
Khumʼekanga li! uho olembe wʼasi Mediya, la asi Peresiya, one ati: Olembe tshe 
kana didjangu tshe dimbushikike khumʼekanga, hadiutukadimoka pundju. 

16Ku khumʼekanga akati diui dia vo mbela Danyele la mbukadja lu difuku dia 
tambwe. Khumʼekanga akatela Danyele ati: Unyashungu aye, latuyotemolaka 
tena tshe, akushimbeli. 

17Wakela dive, wakadife lʼunyo a difuku. Khumʼekanga akadimate lohete landi la 
pete ya dihangamendi diandi, diaha nduku diui nkadimo lu dikambu dia 
Danyele. 

18Lʼokongo diku, khumʼekanga akoto lu luudu landi, akakili ma utshu tshe. Ndi 
kumbetawo nduku dikambu diukuki mbongenyangenya nsukana la ndi. Ndi 
akalali ungundu. 

19Ku khumʼekanga aketo kʼolomo la pindju, akatshu esadi utsha la difuku dia 
tambwe. 

20Lamʼakandasukana la difuku diaki Danyele, ndi aketi Danyele la diui dia 
lunyangu ati: Danyele li! we ukambi a Unyashungu a lumu, undi, Unyashungu 
aye, latuyotemolaka tena tshe, akeyi nkushimbela uma le tambwe? 

21Ku Danyele akakaluya khumʼekanga diui ati: Khumʼekanga, ulumbaki pundju! 

22Unyashungu ami akatumi ondjelo andi, akadihi enyo wa tambwe. Yo 
hayuntshedi nduku dikambu, ne dia dimi lakatanemi aha la unungu la ntundu 
kandi, ndu dimi kuntsha nduku dikambu dia kolo la ntundu kaye. 

23Ku khumʼekanga akangenangena efula, akatela antu dia vo ntundja Danyele 
uma lu difuku. Ku wakatundja Danyele uma lu difuku, vo kuntana nduku hyunu 
lu dimba diandi, ne dia ndi akekamaka Unyashungu andi. 

24Khumʼekanga akati diui dia vo mbela antu ako wakafundi Danyele, ku 
wakayuwakadja lu difuku dia tambwe, vo, la wadiewo la anʼawo. Ntundu vo 
watakumi lʼesi a difuku, tambwe yakawandi, yakatetshatetsha weka awo. 

25Khumʼekanga Dariyo akafundela antu tshe, wedja tshe, la antu wʼeteketa tshe 
wa lu kete tshe mukanda ati: Ki kuleki kayali le nyu! 

26Dimi lambudja didjangu nti: Lʼatei a diulelu diami tshe antu wukaki 
Unyashungu a Danyele woma, wadidimaki la ntundu kandi, Ne dia ndi keli 
Unyashungu a lumu, latulumbaka pundju, Ndu lukhumʼekanga landi halushilaki 
pundju. 

27Ndi katutshungulaka ndu katushimbelaka. Ndi katutshaka tulimbitelu ta waki 
La akambu wa mamba lʼulungu ndu la kete. Ndi kakashimbedi Danyele uma lu 
wulu wa tambwe. 

28Danyele akangone lu nshi ya diulelu dia Dariyo, ndu lu nshi ya diulelu dia Kuro, 
usi Peresiya. 

Danyele 7 

Danyele Ambena Do Dia Nyama Nyei 

1Lʼeleku ka ntundu ka diulelu dia Beleshaza, khumʼekanga ka Babilona, Danyele 
akenyi do la waenelo lamʼakindi lu mbetu kandi. Ku ndi akafundi do diako, akati 
akambu wa waki waki loko. 

2Danyele akati ati: Lamʼakamendaka lu enelo lʼutshu, lakenyi pepe nyei yʼuma 
lʼulungu yapepa ladiku dia ashi a waki, Mediteraneya. 

3Nyama nyei ya waki yutshikitanyi yakayatumbaka uma lu ashi. 

4Kene ka ntundu kakafanyi la tambwe. To kaki la ahafu wa pungu. Ku 
lamʼakamakiendaka, wakahatula ahafu ato, wakakiunyiya uma la kete, 
wakakiemadia lu ekulu ebendi uku untu, wakakisha utema wʼuntu. 

5Menyi ku nyama ka hendi kufanyi la laundu kene. To kakasungukala lu 
luhandju lomotshi. To kaki la weka esatu wa luhandju lʼunyo lʼasa wanyu. 
Wakakitela vati: Unela, uli emunyi efula. 

6Lʼokongo diku, lamʼakamendaka, menyi ku nyama kekina kufanyi la koi kene. 
To kaki la ahafu anei uku fudu lʼokongo ato. Nyama kako kaki la ete enei; 
wakakisha luwandji. 

7Lamʼakimi lu menda lu waenelo lʼutshu, menyi ku nyama ka nei ka mamba, ka 
woma ndu kaki la wulu waheyama kene. To kaki la wanyu wa mbulu. To kakali, 
kakawediawedia, ndu kakahotshahotsha atshikadi lʼekulu. To kakatshikitanyi la 
nyama ya ntundu tshe, ndu kaki la seki dikumi. 

8Lamʼakamashishimaka seki yako, menyi ku luseki lukina la tshitshe lone 
layatumbi lʼatei ayo. Ku seki shatu yʼuma lʼatei a seki ya ntundu yakungo umaka 
atshina ayo. Menyi ku luseki lako la ashu uku ashu wʼuntu, ndu la unyo wakataka 
akambu wa utaku lone. 

9Lamʼakimi lu menda, Wakakitshaka kiti ya waulelu, Ku tangu andja akadjase. 
Eloto andi waki wema uku pembe, La divu dia lʼote andi uku diosa diʼekoko dia 
pudipudi. Kiti kandi ka diulelu kaki nyumbi ya dja, La etshimbi ato uku dja 
yadikita. 



1495 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

10Okedi wa dja wakafukofukoka, Wakakelaka la ntandu kandi; Nunu nunu 
wakukambelaka ulimu, La nunu akumi akumi wakemalaka la ntundu kandi. 
Embadi wakadjase lu elumbwelu, wakafula abuku. 

11Etena kako dimi laki lu menda, ne dia aui wa kashi wakataka luseki lako. 
Lamʼakamendaka nyaraa kako, to kakadiakema. Dimba diato diakalanyema, ndu 
diakakimwama dia ntshumbama lu dja. 

12Wakahotola nyama kina waulelu ayo, keli wakayitshiki la lumu edja ndu etena 
kemotshi. 

13Lamʼakamendaka lu waenelo lʼutshu, Menyi ku one lufanyi la onʼa untu Ayayi 
lu wangi wa lʼulungu. Ndi akayi uya le Tangu Andja, Ku wakayuweme la ntundu 
kandi. 

14Wakawusha luwandji, lutumbu, La diulelu dia antu tshe, wedja, La antu 
wʼeteketa tshe ndjala lʼokongo andi. Luwandji landi, leli luwandji la pundju, 
lahashilaki. La diulelu diandi, hadiulanyemaki pundju. 

15Dimi Danyele laki la lunyangu la wulu lʼutema, la waenelo wa lu tukanyi tami 
wakambati asulu. 

16Dimi lakasukana le otoi omotshi a wane waki leko, ku lakolombe dia ndi 
nimbitshiyami akambu ane tshe; 

17akanimbitshiya kitshimudi yawo ati: Nyama ya waki nyei ku, yeli khumi ya 
dikanga nyei yayunela la kete. 

18Keli ekilami wa KhumʼUlungu wayulungula diulelu, wayuyala akanga adio 
pundju, pundju. 

19Lʼokongo diku, dimi lakalangi nimbitela akambu wa nyama ka nei 
kakatshikitanyi la kina tshe, kaki woma wa mamba, kaki la wanyu wa mbulu, la 
kala yʼehotela; kakalekaka, kakatetshatetshaka, ndu kakahotshahotshaka 
atshikadi lʼekulu. 

20Dimi lakalangi nimbitela akambu wa seki dikumi yaki lʼote ato; ndu wa luseki 
lukina lakatumbi, lakako seki shatu lʼatei ayo la ntundu kalo, luseki laki la ashu 
la unyo wakateketaka akambu wa mamba, ndu lakafani uku lo mbakaleki kina 
wuki. 

21Dimi lakenyi luseki lako laiosha ekilami, ku lo lakalembia. 

22Edja ndu lamʼakayi Tangu Andja dia ndjusambula akambu wʼekilami wa 
KhumʼUlungu, edja ndu lamʼakayala ekilami akanga a diulelu. 

23Ku ndi akamvutela ati: Nyama ka nei keli diulelu dia nei, Diayuyala lu kete, 
diutshikitanyi la waulelu akina tshe. Dio diayumana kete tshe, 
Diayuyihotshahotsha ndu diayudiudia. 

24Seki dikumi, yeli khumi ya dikanga dikumi, Yayunela lu diulelu ne. Ku 
khumʼekanga kekina kayunela lʼokongo awo, Ndi ayutshikitana la ya ntundu, 
Ayulembia khumi ya dikanga shatu. 

25Ndi ayoteketa aui wa nsemanela la KhumʼUlungu, Ayuhekuya ekilami wa 
KhumʼUlungu. Ndi ayulungamela nkadimula tena la elembe. Ku ekilami 
wayukimwama lʼanya andi etena kemotshi, Tena pendi, etenyi ka hendi kʼetena. 

26Keli elumbwelu kayuya, Wayuhotola luwandji landi. Lo layulanyema, layushila 
pundju. 

27Ku diulelu, luwandji, La wuki a waulelu weli lʼesi ulungu tshe, Wayukimwama 
le wudja wʼekilami wa KhumʼUlungu. Diulelu diawo, dieli diulelu dia pundju, La 
ambuledi tshe wayuyala lʼokongo awo, Ndu wayakitanyiaka. 

28Ekumelu kʼakambu tshe keso. Dimi, Danyele, lakahenyahenyama wulu lu 
tukanyi. Elundji kami kakakadimo, keli dimi lakalami akambu ane lʼutema. 

Danyele 8 

Danyele Ambena Enelo kʼOkoko wʼUmi la Mbudi kʼUmi 

1Lʼeleku ka satu ka diulelu dia khumʼekanga Beleshaza, dimi Danyele lakenyi 
enelo kekina ladiku dia kene kakamenyi ntundu. 

2Lamʼakimi lu mena enelo kako, akafani uku dimi laki la Susa, usumba a wuki wa 
lu leke la Elama; ndu lu enelo kami, dimi lakatanema lʼumamu wʼokedi wʼUlai. 

3Ku dimi lakedia ashu, lakendi, menyi ku okoko wʼumi waki la seki hyendi one 
wemadi lʼumamu wʼokedi. Seki yako hyendi yaki etali, keli lomotshi lakaleki 
lukina utali. Lone lakaleki utali, mbakayutumba lʼokongo. 

4Dimi lakenyi okoko wʼumi ako wakakhunguso utsha lʼedjelu, utsha la ngelʼa 
kushi ndu utsha la diku dia kushi, nduku nyama kakeyi nshikikala la ntundu 
kawo, nduku lakeyi mbohotola engo kakawandi. Vo wakatshaka uku 
akawalangaka; vo wakayambiyaka. 

5Lamʼakamashishimaka, menyi ku mbudi kene kayayi uma lu edjelu, 
kakakindula ladiku dia kete tshe aha ndjikamela. Mbudi kako kaki la luseki la 
wuki lʼasa ashu. 

6To kakakumi pulu le okoko wʼumi waki la seke hyendi, wakawenyi wemadi 
lʼumamu wʼokedi. To kakawumamela la ududu ato tshe. 

7Dimi lakakienyi kasukana la okoko wʼumi, kawuka kele. To kakakomola okoko 
wʼumi, kakawokola seki hyendi. Okoko wʼumi kundjala la wulu wa ndo la to. To 
kakawumbi la kete, kakohotshahotsha. Ku nduku lakiko dia mbushimbela. 

8Mbudi kʼumi kako kakayaete wuki efula. Lamʼakatayala la wulu, luseki la wuki 
lakoko. Ku lu dihuli diako, seki nyei yakatumbi utsha lu beke nei dia pepe ya 
lʼulungu. 

9Uma lʼatei a luseki lomotshi kakatumbi shekiseki. Yo yakatahamaka otekoya 
utsha la diku dia kushi, utsha lu ehutwelu, ndu utsha lu kete ya lutumbu. 

10Yo yakayala wuki otekoya, yakalo la ului wa lʼulungu. Yo yakakosha amotshi 
wʼuma lʼului wa lʼulungu ndu wa toto uya la kete, yakahotshahotsha. 

11Yo yakatamanya ndjaete wuki, yakayakalo la uwandji wʼului wa lʼulungu. Yo 
yakohotola ulambu wa lutshumba wa lushi la lushi, ndu yakalanya dihuli 
diʼetemwelo kandi. 

12Ului wa lʼulungu wakakimwama kame la ulambu wa lutshumba wa la lushi la 
lushi ne dia kolo. Shekiseki yako yakakasha mete la kete, ku yo yakangonya 
elimu ayo tshe. 

13Dimi lakuki ukilami omotshi ateketa, ku ukilami ukina akambula one 
lakateketaka ati: Edja ndu kaandi ayushidiyama enelo lu dikambu dia ulambu 
wa lutshumba wa la lushi la lushi, ndu lu dikambu dia kolo katulanyaka? Edja 
ndu kaandi ayukimwama etemwelo la ului wa lʼulungu mpotshahotshama? 

14Ku ndi akûkaluya diui ati: Edja ndu nshi kinunu lukama la akumi atanu, ku 
etemwelo mbediama. 

15Lamʼakamenyi, dimi Danyele, enelo kako, ndu lamʼakamayangaka dia 
nimbitela kitshimudi yato, menyi ku efanelu kʼuntu kene kemadi la ntundu kami. 

16Ku dimi lakuki diui diʼuntu omotshi uma lʼatei wa Ulai ahangohango ati: 
Ngabiriyele, ulimbitshiya untu uku enelo. 

17Okone ndi akayi uya le mi, ku lamʼakandasukana la le mi, dimi lakuki woma, 
lakako ekhukhumadi. Keli ndi akamvutela ati: Onʼa untu, uhukami, enelo kene 
keko lu dikambu dia etena kʼekumelu. 

18Kamʼakandateketa la mi, dimi lakandama la nindi, elundji kolaa lu kete. Ku ndi 
akamunanda, akamemadia. 

19Ndi akati ati: Enda, dimi lutsha nkulimbitshiya akambu wayuyala lʼekumelu 
kʼetena ka kele, ne dia enelo kako keko lu dikambu dia etena kakawashikike. 

20Okoko wʼumi wakayenyi, waki la seki hyendi. Seki yako yeli khumi ya dikanga 
yʼasi Mediya ndu yʼasi Peresiya. 

21Mbudi kʼumi eli khumʼekanga ka Ngirika. Luseki la wuki leli lʼasa ashu ato, leli 
khumʼekanga ka ntundu. 

22Seki nyei yakatumbi dia nkita luseki luku lakoko, eli waulelu anei wayutumba 
lu wudja ako, keli vo hawuyala la wulu uku wandi. 

23Lʼekumelu ka diulelu diawo, lamʼayufulanela antu wa kolo, khumʼekanga ka 
ngala keya akambu wushami, ayutumba. 

24Wulu andi wayufulanela, keli aha uma lu khudu kandi hita. Ndi ayutsha 
waenelo wa mamba, ayuluwanya elimu andi, ayulanya antu wa wulu, ndu wudja 
wʼekilami. 

25Uma lu yimba yandi, mbayunduhamia lukesu lu elumbwelu kandi. Ndi 
ayuyatumbula lʼutema, ayudiaka antu efula wakadjase la lutui tshitshi. Ndi 
ayunela dia ndo la uwandji wʼewandji, keli ndi ayulanyema, aha la lunya lʼuntu. 

26Enelo ka pindju la akolo kakayenyi keko mete. Ulamaki enelo kako, tukitaki. 
To keko lu akambu wahatayi weki nshi efula la ntundu. 

27Ku dimi Danyele lakako balakata, lakayala la kandji nshi motshi. Lʼokongo 
diku, dimi laketo, lakatshaka elimu wa khumʼekanga. Dimi lakakanana dia enelo 
kako, keli nduku untu lakakilimbetela. 

Danyele 9 

Danyele Ambolombela Wudja Andi Awashwela Kolo Yawo 

1Lʼeleku ka ntundu ka diulelu dia Dariyo, onʼa Ahasuero, usi Mediya, lakayala 
khumʼekanga lu diulelu dia asi Kaladiya — 

2lu eleku ka ntundu ka diulelu diandi dimi, Danyele, lakalimbitela uma lu 
afundelu nti: Deku akumi esambeli diayeta ne dia alanyelu wa Jerusalema, uku 
deku diakatela Latuyalaka umvutshi Jeremiya. 

3Dimi lakediya elundji kami utsha le Khumadiondjo Unyashungu, dia mbuyanga 
lu dombelo lʼosengosengo, lʼekilelu ka ma, lu elotelo kʼakutu ndu lu etelu 
kʼutuku. 

4Dimi lakalombe Latuyalaka Unyashungu ami, lakashula kolo nti: Latuyalaka 
Unyashungu li, we eko wuki ndu woma! We katulamaka sheki yaye, ndu 
katukaka wane watukukaka ngandji ndu watulamaka elembe aye ngandji ka 
shikaa. 

5Shu takatshi kolo, takayala la uhedia, takayala atshi wa kolo ndu akanga 
wʼuhedia, taketola uma lʼelembe aye la adjangu aye. 

6Shu kumbukela ekambi aye amvutshi wakateketaka la khumi ya dikanga yasu, 
ewandji asu, washesu, ndu la antu tshe wa lu wudja lu lukumbu laye. 

7Khumadiondjo li, le ye keli ololo. Keli le su, paka ufutanu utu la dundji uku lushi 
lone, le asi Juda, le asi Jerusalema la le asi Isariyele tshe weli lasuki ndu weli etali, 
lu kete tshe yakawatshanyama, ne dia kolo la ehedia wakawakuhediaka. 

8Khumadiondjo li, shu tambuyala la ufutanu lu dundji, shu la khumi ya dikanga 
yasu, ewandji asu, ndu washesu, ne dia shu takakutshela kolo. 

9Ketshi la edimanyelu keko le ye, we Khumadiondjo Unyashungu asu, ne dia shu 
takakotombokwela. 

10Shu kunanga diui diaye we Latuyalaka, Unyashungu asu, dia ndjela elembe aye 
uma le ekambi aye amvutshi. 

11Mete, shu Isariyele tshe takahedia elembe aye, taketola diaha shu nkitanyia 
elembe aye. Okone mananu la dokoloko wakafundama lu elembe wa Mose, 
ukambi aye, we Unyashungu, wakayala le su, ne dia shu takakutshela kolo. 

12We ambushidiya aui wakayati lu dikambu diasu, ndu lu dikambu diʼembuledi 
asu wakatolombolaka lamʼambuyututumela elanyelu kene ka wuki, ne dia 
dikambu ne diakayala la Jerusalema, diatayala nduku lʼesi ulungu wʼutundu. 

13Uku akafundama akambu ane lu elembe wa Mose, mbambuya elanyelu kene 
tshe le su, keli shu kunkosengasenga we Latuyalaka, Unyashungu asu. Shu 
kunkadimo uma lu ehedia asu kuyanga mbidja tukanyi tasu lu akambu aye wa 
mete. 

14Okone Latuyalaka akatulamela elanyelu kene. Ku we akatutumelato, ne dia we 
Latuyalaka, Unyashungu asu, eko ololo lu elimu tshe watuyutshaka, keli shu 
kunkitanyia diui diaye. 

15Kakiane we Khumadiondjo, Unyashungu asu, we lakatundja wudja aye uma lu 
kete ya Edjibitu la lunya laye la wulu, ndu lakayatungela lukumu la wuki uku 
welo elo, shu takatshi kolo, takatshi kolo efula. 

16Khumadiondjo li, dimi lambukosengasenga nti: Uma lu wuki wʼololo aye, unya 
kele kaye la ududu aye uma lʼusumba aye, Jerusalema, ukungu aye wʼekila. Ne 
dia uma lu kolo yasu ndu uma lu kolo ya washesu, Jerusalema la wudja aye 
wambuyala engo ka dionyo le waku tshe weli lʼutshimba asu. 

17Kakiane we Unyashungu asu, uki dombelo diami la esengosengo ami, dimi 
ukambi aye. Ndu ne dia lutumbu laye, we Khumadiondjo, ohetsha elundji kaye 
ngaingai ladiku diʼetemwelo kaye kakalanyema. 

18Unyashungu ami, uhuki tui, ulungi, udihuli ashu aye, endi alanyelu asu ndu 
usumba wakawetaka lukumbu laye. Shu hatutukosengasengaka uma lʼololo asu, 
keli uma lu ketshi kaye ka mamba. 

19Latuyalaka li, ulungi; Latuyalaka li, udimanyia; Latuyalaka li, uhuke tui! Ne dia 
dikambu diaye, we Unyashungu ami, ndu ne dia watetaka usumba aye la wudja 
aye lukumbu laye, utshi, tutshimbatshimbaki. 

Etelu kʼAkambu Wahatayi Dia Bingu Akumi Esambeli 

20Dimi lakateketa ntu, lakalombe, lakashula kolo ka wudja ami Isariyele, ndu 
lakasengasenga Latuyalaka, Unyashungu ami, lu dikambu dia ukungu andi 
wʼekila. 

21Kamʼakamalombaka, Ngabiriyele, untu lakamenyi lu enelo lʼetatelu, akayi 
luwangu uya le mi lʼetena ka nambula ulambu wa dikolo. 

22Ndi akayumvutela ati: Danyele li, dimi lambuya kakiane dia ndjuketsha 
akambu wa yimba ndu wa ewu! 

23Kamʼakayatatela nomba, diui diakayi, ku dimi lambuya dia ndjukuteladio, ne 
dia we eko ulangimi. Okone ukani yimba lu dikambu ne, ulimbiteli enelo kene. 

24Bingu akumi esambeli ya deku yakasonwama lu dikambu dia wudja aye, ndu 
lu dikambu dia usumba aye wʼekila dia nshidiya uhedia, dia nkumiya kolo, dia 
ntunga ekesanelu dikambu diʼuhedia, la dia nshikike sambu kʼololo pundju; dia 
nshikike enelo la aui wʼakambu wahatayi, ndu dia nkidia dihuli diʼuleki ekila. 

25Eyi, ndu ulimbiteli wati: Umaka edjelu kʼolembe wa nongosola la mpika 
Jerusalema ntu, edja ndu eyelu kʼolo-mbodi, ukitami wʼiso, ayuyala bingu 
esambeli. Ku lʼatei a bingu akumi asamalu la hyendi, Jerusalema ayuhikama ntu, 
esese awo la lungeli lawo wayolongoswama, nshi sho yayuyala nshi ya pa. 

26Lʼokongo wa bingu akumi asamalu la hyendi, ukitami wʼiso ayunyema, la ndi 
huyala la ukito, ku wudja wʼuwandji omotshi ayuyulanya usumba la etemwelo. 
Ekumelu kawo kayuyala uku atuyakaka elula, la ata wayuyalaka edja ndu 
lʼekumelu; alanyelu wambushikikema. 

27Ndi ayudja la antu efula sheki ya wulu yediko ya lubingu otoi. Ku lʼatei wʼetenyi 
otoi ka hendi ka lubingu, ndi ayukumiya ulambu la ulambu wa lutshumba. 
Unanyishi ako ayutsha akambu wuleki wononyi edja ndu akambu 
wakasanguyama ntshama lu ekumelu wayuyala la diku diandi. 

Danyele 10 

Enelo ka Danyele lʼUmamu wa Ndjali ka Tingirisi 

1Lʼeleku ka satu ka diulelu dia Kuro khumʼekanga ka Peresiya, diui dimotshi 
diakayi le Danyele, letawo vati: Beleteshaza. Diui diako diaki mete; dio diaki 
dikambu dia ta dia wulu. Ndi akalangi diui diako ololo, akalimbitela enelo. 

2Lu nshi sho dimi Danyele, lakaleli bingu shatu yʼetundu. 

3Dimi konde yango ya nde yʼololo; unatshi kuyanga wanu komboto lʼunyo ami. 
Dimi kunshinula edja ndu lamʼakashili bingu shatu. 

4Lu lushi lʼakumi ahendi lʼanei la ngondo ka ntundu, lamʼakamemadi lʼumamu 
wa ndjali ka wuki, ketawo vati: Tingirisi, 

5dimi lakedia ashu, lakendi, ku lakenyi untu lakalotshi ahondo wa linene, la uya 
wa paunyi kʼuma lʼUfaza lu lukindi. 

6Dimba diandi diaki uku dive diʼekesekese; elundji kandi kaki uku dingadimu 
dia ndjadi; ashu andi waki uku nyumbi ya dja; anya andi la ekulu andi waki uku 
ohotela wa pudipudi; diui diandi diaki uku lufungusu la ului wʼantu. 

7Dime, Danyele, kakenyi enelo kako. Antu waki kame la mi, kunkiena. Keli vo 
wakandama la woma wa mamba, wakalawo dia ntushama. 

8Ku dimi lakatshikala dime. Dimi lakenyi enelo kene ka wuki, lakakomo tshe; 
elundji kami ka ngaingai kakadimo; dimi kundjala la wulu ntu. 

9Dimi lakuki lundju lʼaui andi. Ku lamʼakamuki lundju la aui ako, dimi lakandama 
la nindi, lakako ekhukhumadi la kete. 

10Ku dimi lakenyi lunya lʼuntu omotshi lamunanda. Ndi akamunyia, akambikia 
adui la tambi ladidima. 

11Ndi akamvutela ati: Danyele, we untu lalangema efula, ulungi aui wayangami 
nkutela. Emala too, ne dia dimi lambutumama le ye. Lamʼakandamvutela diu so, 
dimi lakemala ladidima. 

12Ku ndi akamvutela atw Danyele, tukaki woma; umaka lushi la ntundu 
lakayasanguya dia nimbitela, la ndjakitshakitsha la ntundu ka Unyashungu aye, 
aui aye wakukema. Lu dikambu dia aui aye mbayamayi. 

13Keli uwandji wa diulelu dia Peresiya akasemanela la mi nshi akumi ahendi la 
otoi. Ku Mikaele, uwandji omotshi uma lʼatei wʼewandji a waki, akayunkimanyia. 
Dimi lakutshiki leko lasuki la khumi ya dikanga ya Peresiya. 

14Kakiane dimi lambuya dia ndjukulimbitshiya akambu wayuyala le wudja aye 
lu nshi yayayi, ne dia enelo kako keko lu dikambu dia nshi yukuyala. 

15Lamʼakandamvutela aui aso, dimi lakakole elundji kami utsha la kete, lakayala 
lumi. 

16Menyi ku one lufanyi la ana wʼantu ambuyunanda elomo ami, ku dimi lakafula 
unyo. Dimi lakatela one lakemadi la ntundu kami nti: Khumemi, enelo kene 
kambumbata asulu, wulu ami wambushila tshe. 

17Khumemi, ukundi eyami nteketa la ye, dimi ukambi aye? Kakiane wulu ami 
wambushila, handjohenga ntu. 

18Ku one lufanyi la untu akamunanda ntu, akankikitsha. 

19Ku ndi akamvutela ati: We untu lalangema efula, ki kayali la ye, tukaki woma; 
ukikitali, uyali la dihunga. Lamʼakandateketa la mi, dimi lakakikitala; lakati nti: 
Khumemi, otekete, ne dia we ambunkikitsha. 



1502 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

20Ndi akamumbula ati: We mbeyaka dikambu diuyemi le ye? Kakiane dimi 
lutsha nkalula la ntolo la uwandji wa Peresiya. Lamʼayumunela, uwandji wa 
Ngirika ayuya. 

21Keli dimi nangaka nkulimbitshiya aui wufundami lu buku dia mete. Nduku 
latuyalaka kame la mi dia mbalosha, tshikima uwandji aye, Mikaele. 

Danyele 11 

1Okone dimi laki lasuki la ndi, dia mbukimanyia la mbukikitsha, lʼeleku ka 
ntundu ka Dariyo, usi Mediya. 

Khumʼekanga ka la Diku Dia Kushi la Khumʼekanga ka la Ngelʼa Kushi 

2Kakiane, dimi lutsha nkulimbitshiya mete ka dikambu ne. Ulungi, khumi ya 
dikanga shatu yayuyala ntu lu Peresiya. Ku khumʼekanga ka nei ayuyala la 
ukundji ndeka akina tshe. Lamʼayunduyala la wulu uma lu ekundji andi, ndi 
ayunyiya wedia tshe dia ndosha diulelu dia Ngirika. 

3Ku khumʼekanga ka wulu ayunela, ayulela la wulu wa mamba. Ndi ayutshaka 
uku ayundulanga. 

4Lamʼayunduyabiya, diulelu diandi diayuhandjo, diayukahanyema lu beke nei 
diʼandja. Diulelu hadiuyala le anʼanai, ndu hadiuyala wulu uku akidio. Dio 
diayuhandjo, diayukimwama le akina, keli aha le wo. 

5Khumʼekanga ka la diku dia kushi ayuyala la wuli Otoi omotshi lʼatei wʼewandji 
andi, ayuleka wulu. Ku diulelu diʼuwandji ako diayuyala wulu efula. 

6Lamʼayeta deku dimotshi, vo wayekesanela. Ona umuntu a khumʼekanga ka la 
diku dia kushi ayutsho le khumʼekanga ka la ngelʼa kushi, dia ntukana la ndi, 
diaha vo ndjaia la ta. Keli ndi huyala la wulu, ndu khumʼekanga hushikikala, ndi 
kana alimbi andi. Ona umuntu ako avukimwama kame la waku wayutsho la ndi, 
kame la on andi nau kame la one layuyala kangandi lu etena kako. 

7Keli dimonga dimotshi diʼuma lʼediu a umuntu ako diayunela lu dihuli dia 
khumʼekanga. Ndi ayutsho dia ntolosha alimbi, ayutoto lʼusumba a wulu wa 
khumʼekanga ka la ngelʼa kushi. Ndi ayutolo la wo, ayalembia. 

8Ndi ayutosa ditemolatemola diawo, dikishi diawo dia lolelola, ndu diango 
diawo diʼushinga wulu dia fesa la dia naunyi, ayuditola utsha lʼEdjibitu. Ndi 
ayutukumo deku dimotshi diaha ndo la khumʼekanga ka la ngelʼa kushi. 

9Khumʼekanga ka la ngelʼa Lushi avutsho dia ntolosha diulelu dia khumʼekanga 
ka la diku dia kushi. Ku ndi ayukalula lu kete yandi. 

10Anʼandi wʼapami wayutunga ta, wayusanganya ului a wuki wulimsi, wayunela, 
wayudiangana uku dikeledu, wayutshulotshulo. Vo wayutalokaka ta pulu ndu 
lʼusumba a wulu wa khumʼekanga ka la diku dia kushi. 

11Khumʼekanga ka la diku dia kushi ayudanganela la kele, ayutumba dia ntololo 
la khumʼekanga ka la ngelʼa kushi. Khumʼekanga ka la gelʼa kushi ayusanganya 
ului a wuki wʼalimbi, ku vo wayukimwama lʼanya wa khumʼekanga ka la diku dia 
kushi. 

12Ului ako wʼalimbi wayutolama lu fumbi, ka utema a khumʼekanga ka la diku 
dia kushi ayuyambiya efula. Ndi nyudiaka antu nunu nunu, keli ndi holembia. 

13Ku khumʼekanga ka la ngelʼa kushi ayusanganya ului a wuki wʼalimbi, wuleki 
wa ntundu efula. Lʼokongo wa deku dimotshi, ndi ayuya la ului a wuki wʼalimbi 
la ekundji efula. 

14Lu etena keso, antu efula wayotombokwela khum ekanga ka lu leke la diku dia 
kushi. Apami wa ngala wʼuma lʼatei a wudja aye wayotomboko dia nshidiya aui 
wa enelo, keli vo watolembiama. 

15Ku khumʼekanga ka la ngelʼa kushi ayuya, ayutshimia ngeli, ayolembia usumba 
wudingami la ngeli Alimbi wʼuma lu leke la diku dia kushi haweyi nshikikala, 
kuyanga ahuka a wulu wayusonola khumʼekanga, ne dia wulu awo wa nshikikala 
wayushila. 

16Keli one layuya dia njdolosha, ayutshaka uku ayundulanga, nduku 
layushikikaʼa la ntundu kandi. Ndi ayemala lu kete ya lutumbu, la wulu wa nanya 
wayuyala lʼanya andi. 

17Ndi ayukikitsha utema dia ndja lʼalimbi tshe wa lu diulelu diandi. Ndi ayudja 
la khumʼekanga ka la diku dia kushi sheki, ayuyishikike. Ndi ayuyuwusha 
onʼandi a umuntu wadi, la elungamelu ka ndi ndjulanya diulelu diandi, Keli 
elanyelu kako huyala, la dikambu diako hadiuyala waho le ndi. 

18Lʼokongo wʼakambu aso, ndi ayediya elundji kandi utsha lʼasenga. Ndi 
ayalembia efula, keli uwandji omotshi ayukumia tengo yandi, ayukaluya tengo 
yako lʼote andi. 

19Lʼokongo diku, ndi ayelela utsha lu esumba wʼudingami kumbu wa lu kete 
yandi. Keli ndi ayutakana, ayoko, hawutana ntu. 

20Ku untu layunela lu dihuli diandi, ayutuma ulungudi wʼelambu lʼatei a diulelu 
dia lutumbu. Ku lʼokongo a nshi motshi, ndi ayunyema, aha lu kele kuyanga lu 
ta. 

21Untu laha la nemo, lahawulanga ndi ndjala Khumʼekanga, ayunela lu dihuli 
diandi. Ndi ayene lu nshi ya lutui tshitshi, ayukundja diulelu uma lu aui wʼoselo. 

22Elui wʼalimbi wayolembiama la ntundu kandi, wayohotshahotshama, ndu 
uwandji wa daka pupu. 

23Lumʼayushila antu amotshi mbidja la ndi sheki, ndi ayutsha akambu wa 
lukesu. Ndi ayuhama, ayuyala wuki uma lʼului wa tshitshe wʼantu. 

24Ndi ayukuma lu ahuli wuleki eteto wa lu wudja, lu nshi ya lutui tshitshi. Ndi 
ayutsha akambu waki washi kuyanga watshendi kuntshika. Ndi ayukahanya 
diango dia dimbu, dia lohotola, ndu ekundji. Ndi ayusanguya ndosha esumba 
wudingami kumbu. Keli dikambu diayuyala nshi motsni tshu. 

25Ndi ayuhiba la wulu andi tshe ndu la dihunga diandi tshe dia ntsho la ului a 
wuki wʼalimbi, dia ntolosha khumʼekanga ka la diku dia kushi. Khumʼekanga ka 
la diku dia kushi yuya la ului a wuki wʼalimbi weli la dihunga dia ndo la ndi. Keli 
ndi hushikikala, ne dia antu wayusanguya mbutshela kolo. 

26Waku watolakaka ma diandi dia khumʼekanga, wayutungela elanyelu. Alimbi 
andi wayuhandjo vwaa, wayuvo ului a wuki. 

27Khumʼekanga hyendi yayudja tukanyi tawo dia ntsha kolo, wayutaka aui wa 
kashi lu mesa wame. Keli dikambu so hadiuluwana, ne dia ekumelu kayuyala 
paka lu etena kakasanguyama. 

28Khumʼekanga ka la ngelʼa kushi ayukalula utsha lu kete yandi la ekundji efula. 
Ndi ayukikitsha utema dia nanya sheki yʼekila, ayutshaka uku ayundulanga, 
ayukalula utsha lu kete yandi. 

29Lu etena kakasanguyama, ndi ayukalula, ayukuma lu leke la diku dia kushi. 
Keli akambu hawuyala lu etena keso, uku akiwo ntundu. 

30Mashua wʼuma la Kitime wayuya dia ndjolosha, ku ndi ayunyanga efula, 
ayukalula. Ndi ayuka kele, ayuhimba nanya sheki yʼekila. Lamʼayundukalula, ndi 
ayukana la waku wayoseka sheki yʼekila. 

31Alimbi wayuya uma lu diui diandi, wayusanya etemwelo la lungeli lato, 
wayotola ulambu wa lutshumba wa la lushi la lushi. Vo wayei engo ka wononyi, 
katutungaka elanyelu. 

32Ndi ayukesa wane wayutuna sheki yʼekila la aui wʼoselo. Keli waku wateyaka 
Unyashungu awo, wayuyala la dihunga, wayushikikala. 

33Wane wuleki yimba lʼatei a wudja, wayulimbitshiya antu efula, kuyanga vo 
wayudiakema nshi motshi la yombo, ndu lu lumbi la dja, lu lohombo kana lu 
ehotwelo ka diango. 

34Lamʼayuwolembiama, vo wa-yukimanyiama etenyi, keli antu efula 
wayamamema lʼaui wʼoselo. 

35Keli amotshi lʼatei a akanga a yimba wayolembiama, dia vo mbediama, dia vo 
ndjala pudipudi: diaha ndjala la diwadi, edja ndu lʼetena kʼekumelu, ne dia etena 
kakasonwama keki la ntundu. 

36Khumʼekanga ayutshaka uku ayundulanga, ayuyambiya, ayuyatumbula ladiku 
dia ditemolatemola tshe. Ndi ayuta aui wahakuki lu dikambu dia Unyashungu 

wa ditemolatemola. Ndi ayongona edja ndu lamʼayushila ududu andi, ne dia 
akambu wakasanguyama wayutshama. 

37Ndi hudja ashu le ditemolatemola dia washi, kuyanga le sene katulangaka 
amantu, kana mbidja ashu le etemolatemola kekina, ne dia ndi ayuyambiya 
ladiku dia tshe. 

38Lu diulelu diandi, ndi ayolemia etemolatemola ka lu wembe wa ta lu dihuli 
diadio. Etemolatemola kako kaki washi kumbeya, ndi ayukilemia la paunyi, fesa, 
ave wʼushinga a wulu la diango diʼamena. 

39Ndi ayukitsha wane watukundjaka ekimanyelu limi le etemolatemola kʼasi 
wedja lu ngeli ya wulu ya ta. Ndi ayolemia wane wayuwetawo; ayuwadja 
embuledi wʼantu efula, ayuwasha kete difutu. 

40Lu etena kʼekumelu, khumʼekanga ka la diku dia kushi ayutshindana la 
khumʼekanga ka la ngelʼa kushi. Ku khumʼekanga ka la ngelʼa kushi ayukhunguso 
utsha le ndi uku punganendji, kame la pusupusu ya ta, ambahemi wa falasa la 
mashua efula. Ndi ayoto lu wudja uku likeledu, ayukukanea, ayulekana. 

41Ndi ayoto lu kete ya lutumbu, wedja efula wayolembiama, keli Edome, Moaba 
la etenyi kuleki wuki kʼasi Amona, wayuhanda. 

42Ndi ayusimbula lunya landi utsha le wedja; kete ya Edjibitu hayuhanda. 

43Ndi ayuyala kanga waumbelu wa paunyi la fesa, la diango tshe diʼushinga a 
walu dia lu Edjibitu. Asi Libiya la asi Etiyopiya wayuyela. 

44Keli kumu yʼuma lʼehutwelu la yʼuma la ngelʼa kushi yayuwata asulu. Ndi 
ayutsho la kele ka wulu dia ntulanya la ntushila antu efula ushiki 

45Ndi ayuhika mvudu yʼapema ya diulelu diandi lʼasa ashi a waki la ukungu wa 
lutumbu wʼekila. Lʼokongo diku, ekumelu kandi ayenama; nduku layukimanyia. 

Danyele 12 

Etena kʼEkumelu 

1Lu Uena keso Mikaele, uwandji a wuki, ulami wʼasi wudja aye, ayunela. Pa 
kayuyala lʼetena kako, wuhu wahatayala lu wudja edja ndu etena kako. Keli 
lʼetena keso, asi wudja aye tshe, wufundami numbu lu buku, wayushimbamela. 

2Efula ka waku wuladi djo lu ditshu dia kete, wayulo: amotshi utsha lu lumu la 
pundju, la akina utsha lu sonyi la wononyi wa pundju. 

3Akanga a yimba wayohetaka uku ngaingai kʼulungu. Ndu wane 
watukadimulaka antu efua utsha lu akambu wʼolola, wayohetaka ngaingai nshi 
tshe pundju uku toto. 

4Keli we Danyele, ushe aui ane, udihe buku la ematelu edja ndu lʼetena 
kʼekumelu Efula wayulawolawo lene la lene, ewu kayuyala efula. 

5Lamʼakamendaka, dimi Danyele, menyi ku antu ahendi akina ane, omotshi 
emadi lʼumamu wʼokedi wedi one, la ukina wedi ukina. 

6Omotshi akambula untu lakalotshi ahondo wa linene, laki la diku dia ashi 
wʼokedi, ati: Etena kakona kayushila akambu ane wa mamba? 

7Untu lakalotshi ahondo wa linene, laki la diku dia ashi wʼokedi, akeme lunya 
landi la pami ndu lunya landi la lomoso utsha lʼulungu Dimi lakawuki ndi atshiba 
one latulumbaka pundju ati: Akambu ane wayuyala etena kemotshi, tena pendi, 
la etenyi otoi ka hendi kʼetena. Lamʼayuwushidiya nanya wulu wa wudja wʼekila, 
akambu ane tshe wayushidiyama. 

8Dimi lakuki aui aso, keli dimi kunshihudia. Ku dimi lakawumbula nti: Khumemi 
li, ngandi ayuyala ekumelu kʼakambu aso? 

9Ku ndi akankaluya diui ati: Danyele, tshoka, ne dia aui wambushama, 
wambudihama ematelu edja ndu lu etena kʼekumelu. 

10Antu efula wayuyaedia, wayuyakidia, wayuyaete pudipudi. Antu wa kolo 
wayutshaka kolo, ku nduku otoi lʼatei wʼantu wa kolo ayushihudia akambu ane, 
keli waku weli la tumba wayashihudia. 

11Umaka etena kayuwotola ulambu wa lutshumba wa la lushi la lushi, ndu 
kayuweme engo ka wononyi ka unanyishi, ayuyala nshi kinunu kama hyendi la 
akumi divwa. 

12One layukunga, ndu layukuma lʼekumelu ka nshi kinunu kama shatu akumi 
asatu la tshanu, ayuyala la otshoko. 

13Keli we, okendakendaki lu mbuka kaye edja ndu lʼekumelu, ne dia we ayumuya 
ndu ayemala lu dinuli diave lu ekumelu ka nshi. 

Hosea 

Hosea 1 

Wadi a Hosea, Umuntu Kanga Luseka la AnʼAndi 

1Diui ma Latuyalaka aiakayi le Hosea, onʼa Beri, lu nshi ya 
Uziya, Jotama, Ahaza la Hezekiya, khumi ya dikanga ya Juda ndu lu nshi ya 
Jerobaoma, onʼa Joashi khumʼekanga Isariyele. 

2Etena ka ntundu kakateketa Latuyalaka le Hosea, Latuyalaka akatela Hosea ati: 
Tshoka, ututshuki umuntu kanga luseka, kuti la kanga luseka ana, ne dia wudja 
one watekamaka ditemolatemola, wambumo uma le mi, dimi Latuyalaka. 

3Okone ndi akatshu, akatutshuka Ngomere, onʼa Dibalayima. Ndi akatshu diemi, 
akuti la ndi ona pami. 

4Ku Latuyalaka akawutela ati: Uwole lukumbu wati: Jezerele; ne dia paka yema 
tshitshe mbambutshikala, dia dimi nsomboya khumbu ka Jehu dikila dia 
Jezerele. Dimi layukumiya diulelu dia khumbu ka Isariyele. 

5Lushi lako, dimi layokola uta wa Isariyele lʼukidi wa Jezerele. 

6Umuntu ako akatshu diemi ntu, akuti ona umuntu. Ku Latuyalaka akatela Hosea 
ati: Uwole lukumbu wati: Lahukama ketshi; ne dia dimi handjuka khumbu ka 
Isariyele ketshi ntu, kuyanga mbadimanyia kolo nduku yema. 

7Keli dimi layuka khumbu ka Juda ketshi. Dimi layashimbela la wulu ami, dimi 
Latuyalaka, Unyashungu awo. Dimi ha-luwashimbela la uta, yombo, ata, falasa, 
kuyanga la ambahemi wa falasa. 

8Lamʼakandakidia Lahukama ketshi awele, ndi akatshu diemi ntu, akuti ona 
pami. 

9Ku Latuyalaka akatela Hosea ati: Uwole lukumbu wati: Kema wudja ami; ne dia 
nyu kema wudja ami, ndu dimi kema Unyashungu anyu. 

10Keli asi Isariyele wayuyala efula uku seke ya losenga la lʼumamu wʼashi a waki, 
yaheyama mbedikama kuyanga mbalema. Lu dihuli diakswawataka vati: Nyu 
kema wudia ami, wayuwataka vati: Ana wa Lʼnyashungu a lumu. 

11Asi Juda la asi Isariyele wayusangana kame Vo wayuyasonwela uwandji otoi. 
Vo wayutumba uma lu kete, ne dia lushi la Jezerele, layuyala lushi la wuki. 

Hosea 2 

Ngandji ka Latuyalaka le Wudja Audi Wakoseke 

1Nyete onengenyu nyati: Wudja ami; La kadiyenyu nyati: Ndi ambukama ketshi. 

2Nyamia nyengenyu, nyuwamia. Ne dia ndi kema wademi, ndu dimi kema 
umendi. Ndi anya tulimbitelu ta munanyi uma lʼelundji kandi, La ta luseka uma 
lu tulu kandi. 

3Naka aha osoku dimi layukulula ahondo, Layutshika utakataka uku akanduto; 
Layuwete uku usui wa shenga, Layukitsha uku kete ya wumuma, Ndu layudiaka 
la pusa kʼashi. 

4Dimi haluka anʼandi ketshi, Ne dia vo weli ana wa kanga luseka. 

5Nyengewo akunanaka, one lakawauti akayasuwula. Ndi akati ati: Dimi layuyela 
eseka ami, Watumbishaka ma diami la ashi ami, Ahondo ami wa diosa diʼekoko, 
ndu wa linene, iso la dinono. 

6Okone dimi lutsha mbudihela mbuka kandi lʼatende, La mpika eheli ka lukumbu 
laawo, Diaha ndi ntana mbuka yandi ntu. 

7Ndi ayuyelana la eseka andi, keli ndi huwanda. Ndi ayayanga, keli ndi huwaena. 
Lʼokongo diku, ndi ayuta ati: Dimi layukalula, Layutsho le umemi la ntundu, Ne 
dia etena kakimi la ndi, dimi laki la ongenongeno uleki kakiane. 

8Ndi kumbeya ntu ati: Dimi kakawusha epunga, ashi wʼelua la iso. Dimi 
lakawusha fesa la paunyi efula, Yakawatshaka la yo ulimu wa Bala. 

9Diako mbayumuhotola epunga ami lu etena ka dinela La ashi ami wʼelua lu 
ononyi awo, Mbayumohotola ahondo ami wa diosa diʼekoko ndu wa linene 
Wahumbandi ndota, dia nkumba utakataka andi. 

10Kakiane dimi lutsha nkenenadia sonyi kandi Lu ashu wʼeseka andi, Ku nduku 
layeya mbutshungula uma lʼanya ami. 

11Dimi layukumiya ongenongeno andi tshe, Nshi yandi ya waki, talelu tandi ta 
ngondo, nshi yandi ya mumuya La nshi yandi ya waki yakawashikike. 

12Dimi layulanya ekodi indi wa vinyo la etamba andi wa fingu; Wakandataka ati: 
Vo weli tshindu diakantshinde eseka ami. Dimi layuwaete ukunda, ku nyama ya 
lʼukunda yayelekaka. 

13Dimi layûsuya, ne dia nshi yandi ya waki, Yakandatshumbela WaBala malashi. 
Yakandayalengaka tungunga tʼatui la adidi andi, Yakandayelaka eseka andi. Ndu 
yakandambuhelaka, mbata Latuyalaka. 

14Okone dimi layonga umuntu Isariyele lʼosengosengo Dimi layolombola utsha 
lʼusui wa shenga, Layutoteketa la ndi aui wa ngandji. 

15Dimi layutuwusha dikambo diandi dia vinyo leko, Ndu ukidi wa Akora uku 
suku diʼelungamelu. Ndi ayimba esambu leko Uku akandimbaka lu nshi yandi 
yʼusekaseka, Uku lushi lakandatumbi uma lu kete ya Edjibitu. 



1509 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

16Lushi loso, we ayumbeta wati: Umemi. We humbeta ntu wati: Bala kami, mbata 
Latuyalaka. 

17Dimi layunya kumbu ya WaBala uma lʼunyo andi, ne dia ndi atukudimula 
kumbu yawo ntu. 

18Lu lushi loso, dimi layudja la nyama ya lʼukunda, fudu ya lʼulungu la diango tua 
yakutula dia la kete sheki dikambu diaye. Dimi layokola eta la yombo, layunya 
ta uma lu kete, layuwetamia la lutui tshitshi. 

19Dimi layuyala umendi pundju. Dimi layuyala umendi lʼakambu wʼololo, 
lʼakambu wʼusimbwi, lu ngandji ka shikaa, ndu lu ketshi. 

20Dimi layuyala umendi lʼakambu wa kolamelu ku ndi ayunimbitela, dimi 
Latuyalaka. 

21Lʼetena keso kata Latuyalaka ati: Dimi layuwukela, layukela ulungu, Ku vo 
wayukela kete. 

22Ku kete yayukela epunga, Ashi wʼelua la iso, ku vo wayukela Jezerele. 

23Dim layufudia one lakamune la kete, Layuka one laki kumbukama ketshi 
ketshi. Ndu dimi layeta one laha wudja ami nti: Wudja ami, Ku vo wayuta vati: 
We keli Unyashungu asu. 

Hosea 3 

Hosea la Umuntu Kanga Luseka 

1Latuyalaka akamvutela ati: Tshoka ntu, utulangi umuntu kanga munanyi, 
lalangema le eseka, uku atulangaka Latuyalaka asi Isariyele, kuyanga 
mbatuwekamaka ditemolatemola ndu mbatuwulangaka ekati wʼelua wa vinyo 
wa weumu. 

2Ku dimi lakatutshungula la toshekele dikuim la tutanu ta fesa, ndu la homere 
otoi wʼepunga wa yelela la etenyi. 

3Dimi lakawutela nti: Dieli la ye dia ntshikala la mi nshi efula. Tuyakimuki lu 
luseka, tuyalaki la pami kekina; ndu dimi layuyala pupu le ye. 

4Asi Isariyele wayutshikala edja aha la khumʼekanga, aha la uwandji, aha la 
ulambu, aha la kimeta, aha la ukutu wa nemo, kuyanga la loyembo lʼaloho 
“uluwanyi”. 

5Lʼokongo diku, asi Isariyele wayukalula, wayuyanga Latuyalaka, Unyashungu 
awo, la Davidi, khumʼekanga kawo. Vo wayuya la woma le Latuyalaka, ndu uya 
lʼololo andi lu nshi yʼekumelu. 

Hosea 4 

Tamu ta Latuyalaka la Isariyele 

1Nyulungi diui dia Latuyalaka, nyu asi Isariyele! Latuyalaka eko la wane 
wudjashi lu kete dikambu, Ne dia nduku kolamelu kuyanga ololo, Nduku ewu ka 
Unyashungu lu kete. 

2Paka atshibelu la kashi, diakanelu, Uvi la munanyi atu mbatutumbaka, La dikila 
ladiku dia dikila. 

3Diako mbayuyala kete la utanda, Mbayukiyana wane tshe wudjashi loko. 
Nyama ya la kete la fudu ya lʼulungu Ndu nsi ya la ashi a waki wayunyema. 

4Keli untu tadjaki tamu, tahangohangoki, Ne dia dikambu ne dieko lʼasami la ye, 
we olombedi. 

5We ayoko la vanyi, umvutshi ayutakana kame la ye lʼutshu. Dimi layudiaka nyo. 

6Wudja ami wambulanyema ne dia uhumba wʼewu. Ne dia we akatuni ewu, dimi 
layukutuna ntu, Ndu layukunya uma lʼulimu ami wʼolombedi. Ne dia we akuhela 
elembe wa Unyashungu aye, Osoku ndu dimi layuhela anʼaye. 

7Uku akawafulanela, mbakawantshaka kolo efula. Dimi layukadimula lutumbu 
lawo sonyi. 

8Vo watolekaka kolo ya wudja ami; Vo ndjalaka la pusa kʼehedia wa wudja 

9Uku ayuyala le wudja, mbayuyala le olombedi. Dimi layasuya uku kolo yawo, 
Layalumbuya uku etsha awo. 

10Vo wayole, keli hawuluta. Vo wayunana, keli hawutana, Ne dia vo wakantuni, 
dimi Latuyalaka, la elembe ami. 

11Wanu la ashi lʼelua watunyaka ewu. 

12Wudja ami watumbulaka utamba awo akambu, Ku etenyi kawo kʼutamba 
katalimbitshiyaka; Ne dia saki ka ntemola dikishi kambuwanganyia. Vo 
watotemolaka ditemolatemola, Wambumo etali uma le Unyashungu awo. 

13Vo watulambulaka elambu lʼete wʼekungu, Watutshumbaka malashi ladiku 
diʼakuna, La tshina diʼutamba wʼulungu, diʼusumba la diʼuwamba, Ne dia dedi 
diawo ndjalaka yoo-yoo. Uma lu dikambu so, mbatunanaka anʼanyu wʼamantu, 
Ndu mbatuyalaka alokayi anyu la luseka. 

14Dimi halusuya anʼanyu wʼamantu lamʼunanawo, Kuyanga alokayi anyu 
lamʼayalawo akanga a munanyi efula, Ne dia apami vame watetolaka le akanga 
a munanyi, Ndu watulambulaka elambu kame la akanga a luseka. Wudja waha 
la yimba, watulanyemaka esadi. 

15Isariyele, kuyanga we atotemolaka ditemolatemola, Juda tayalaki la unungu lu 
dikambu ne. Tanyutshokaki la Ngilingala. Tanyumbelaki utsha la Bete-Avena, 
Ndu tanyutshibaki nyati: Uku eli Latuyalaka la lumu! 

16Isariyele wambushikikala uku ngombe ka wadi kahateke a lokoho. Ku kakiane, 
Latuyalaka ayalesha Uku onʼa okoko lʼusui a wuki uka? 

17Efarayima ambumamema dikishi diawo, nyukimo ndame. 

18Ului wʼambidjoki mbewo, vo watunanaka tena tshe. Vo watulekaka nanga 
akambu wa sonyi. Uleki lutumbu lawo. 

19Lopepe layakhundunganya, La vo wayutshama sonyi lu dikambu dia diakelu 
diawo. 

Hosea 5 

Asui le Asi Isariyele ne Dia Wambukimo 

1Nvu elombodi, nyulungi dikambu ne! Nyu khumbu ka Isariyele, nyuhukami! 
Nyu wa lu luudu la khumʼekanga, nyuhuke tui! Elumbwelu kene kambuya le nyu, 
Ne dia nyu nyaki utamba a ntakanya la Mizipa, la otei wambemi la Tabora. 

2Atemboki wambuleka ndjaotshiya lu kolo Uma lu elambu awo wa ndjaka 
nyama, Keli dimi layahangwela vo tshe. 

3Dimi keyaka, we Efarayima; Ndu we Isariyele, hambishama. Ne dia kakiane we, 
Efarayima, ambotemola dikishi; Ndu we, Isariyele, ambuyasuwula. 

4Etsha awo mbashimbaka dia vo nkalula le Unyashungu awo, Ne dia saki ka 
ntemola ditemolatemola keko le wo; La vo hawulimbitela Latuyalaka. 

5Utaku wa Isariyele wambuyala omenyi lu dikambu diawo. Okone Efarayima 
ayoko la uhedia awo, Ndu Juda wayoko kame la wo. 

6Vo wayutsho la ekoko awo la ngombe yawo. La ntuyanga Latuyalaka, keli vo 
hawuwutana, Ne dia ndi akamo uma lʼatei awo. 

7Vo wakahendwela Latuyalaka, Ne dia va wakuti ana wa luseka. Ku kakiane, 
yalelu ya ngondo yayashila, Ndu vo ndu diango diawo ushiki. 

8Nyudi dimama la Ngibeya la pungi la Rama, Nyudi tukuku ia Rete-Avena, dia 
mbutsha Bendjamina woma. 

9Efarayima ayulanyema lu lushi lʼasui. Dimi lambushila mvutela wudja wa 
Isariyele akambu wa mete. 

10Ewandji wa Juda weko uku waku watosekolaka elelu. Dimi layatshulwela 
ududu ami uku ashi. 

11Efarayima ambusuyama, ambohotshahotshama lʼelumbwelu, Ne dia ndi 
akangenangena dia ndjela akambu wʼanyanya. 

12Diako mbamumuyala uku lumbudi le Efarayima, Ndu uku engo kambohonda 
le khumbu ka Juda. 

13Lamʼakenyi Efarayima hemo kandi, La Juda puta kandi, Ku Efarayima akatshu 
utsha la Asuriya; Ndi akatumi akendji le khumʼekanga ka wuki. Keli ndi kema la 
wulu wa nyokonya, Kuyanga nkonoya puta yanyu. 

14Dimi layuyala uku tambwe le Efarayima, Ndu uku osongo a tambwe le khumbu 
ka Juda. Dimi dime layuwatshatsha, ku layumo. Dimi layemba engo kakamandji 
ku nduku layompotolato. 

Ekalwelu ka Isariyele ka Lukesu 

15Dimi layumo, layukalula lu dihuli diami ntu, Edja ndu lamʼayuwushula kolo 
yawo, Edja ndu lamʼayuwuyanga elundji kami. Lu nshi yawo yʼasui, vo 
wayunyanga lʼutema otoi vati: 

Hosea 6 

1Nyeso tukaluli le Latuyalaka. Ne dia ndi kakatatshatsha, ndi ayutokonoya; Ndi 
kakatuhumuya, ndi ayomba puta yasu. 

2Lʼokongo a nshi hyendi, ndi ayutokonoya. Ndi ayutunyiya lushi la satu, Ku sha 
tayuyala la lumu la ntundu kandi. 

3Tulimbiteli Latuyalaka, Tutetemali nyanga mbulimbitela. Eyelu kandi keko 
shikaa uku ehutwelu ka unya. Ndi ayuya le su uku mvula, Uku mvula yʼadihelu 
yatutungaka elula lu kete. 

4Kayumukutshela we Efarayima? Juda li, kayumukutshela na? Ololo anyu weli 
uku dingi dia pindju, Uku lopopo latumoka esadi. 

5Diako mbakamawatshatsha le amvutshi. Dimi lakadiaki la aui wʼuma lʼunyo 
ami; Dumbwelu diami diatohetaka uku usasi. 

6Ololo mbalangami aha elambu; La ewu ka Unyashungu ndeka elambu wa 
lutshumba. 

7Vo wakalanya sheki yami la Adama. Leko kakawantombokwela. 

8Ngiliyade eli usumba wʼatshi wa kolo; Usumba ako wambulula to la dikila. 

9Ului wʼelombedi weli uku ului wʼapotodi, Watuhulamaka kame dia ndjaka antu. 
Vo watudiakaka antu lu mbuka kʼutshu la Shekeme, Ee, vo watutshaka kolo ka 
wuki. 

10Dimi lakenyi dikambu dia wononyi lu khumbu ka Isariyele; Efarayima 
ambotemola ditemolatemola; Isariyele ambuyasuwula. 

11Ndu le ye we Juda, etena ka dinela kambushikikema. 

Hosea 7 

Kolo ka Isariyele la Uhedia Awo 

1Lamʼakamalangi nkaluya ongonyi wa wudja ami, Lamʼakamalangi nkonoya 
Isariyele, Uhedia wa Efarayima la ditshelu dia kolo dia Samariya diakene, Ne dia 
vo watutshaka la lukesu, Uvi atotoka leko, la opotodi watudingaka lʼandja. 

2Vo hawutukanaka lʼetema awo vati: Dimi mbuhoka etsha awo tshe wa kolo. 
Kakiane etsha awo wambadinga. Vo ene waya la ntundu kami. 

3Vo watongenyangenyaka khumʼekanga la kolo yawo, Ndu ewandji la kashi 
yawo. 

4Vo tshe weli atemodi wa dikishi. Vo weli uku tshuka diambohetsha ukatshi. Ndi 
hatatshutshiyaka dja Umaka kʼasohanyandi shima la edya, Edja ndi to kambuda. 

5Lu lushi la khumʼekanga kasu Ewandji wakayaukia kandji lʼenwelo ka wanu. 
Khumʼekanga akasimbula lunya dia no kame la amonyodi. 

6Etema awo wakalumbalumba la lukesu aku tshuka. Kele kakahete utshu tshe, 
Ku to kakatundo la pindju uku lumbi la dja. 

7Vo tshe watohetaka uku tshuka, Watushilaka embuledi awo ushiki. Khumi ya 
dikanga yawo tshe yambolemba, Nduku otoi lʼatei awo atumbetaka. 

8Efarayima ambuyasohanya la wedja. Efarayi na eli uku ukati wakiwo 
kunkadimula. 

9Asi wedja wambushila wulu andi, Keli ndi heyi dikambu diako. Ndi ambutumba 
ndjui atoi, keli ndi heyi. 

10Utaku wa Isariyele wambuyala omenyi lu dikambu diawo. Vo hawukalula le 
Latuyalaka, Unyashungu awo, Kuyanga mbuyanga lu akambu aso tshe. 

11Efarayima eli uku inga kʼenginya, kaha la ewu, Vo watosengasengaka Edjibitu; 
Watutshokaku utsha la Asuriya. 

12Lamʼayuwutsho, dimilayuwamba otei, Layuwanda uku atuwundaka fudu ya 
lʼulungu. Dimi layasuya uku weli etsha awo wa kolo. 

13Mananu kayali le wo ne dia vo wakandawo. Elanyelu kayali le wo, ne dia vo 
wakampendwela. Dimi lutshimbela, Keli vo watutaka aui wa kashi lu dikambu 
diami. 



1514 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

14Vo hawutundelelaka lʼutema otoi, Keli watukiyanaka lu mbetu yawo, 
Watusanganaka dia nkundja epunga la ashi wʼelua; Vo watontombokwelaka. 

15Kuyanga dimi lakawaetsha ndu lakakikitsha anya awo, Vo watukanaka dia 
ntshelami kolo. 

16Vo watukadimoka utsha le Bala; Vo weko uku uta wa lukesu. Ewandji awo 
wayudiakema la yombo Uma lʼaui awo woteketateketa. Dikambu so diayuwaete 
engo ka dionyo lu kete ya Edjipitu. 

Hosea 8 

Ambuhangwela Isariyele ne Dia Otemwelo Awo wa Dikishi 

1Umami dimama lu elomo aye, Ne dia eki kambuya ladiku dia luudu la 
Latuyalaka, Ne dia antu wakadiaki sheki yami, Ndu wakahedia elembe ami. 

2Vo wayundelela vati: Unyashungu asu, shu, asi Isariyele, nkeyaka. 

3Isariyele akatuni kene keli ololo; utunyi ayuyelana la wo. 

4Vo wakayadjela khumi ya dikanga, keli aha uma lu diui diami Wakayasonwela 
ewandji, keli aha uma lu lulangu lami. Vo wakayatshela dikishi la fesa yawo la 
paunyi yawo, Diako mbayuwushila ushiki. 

5Dimi Latuyalaka lakatuni efanelu kanyu ka ngombe, nyu asi Samariya. Kele 
kami kakafulanela le nyu. Edja ndu etena kakona kayunyediama lu Isariyele? 

6Utshudi kakatshi efanelu ka ngombe; to kema Unyashungu. Diako 
mbayatshatshema efanelu ka ngombe ka Samariya betshi betshi. 

7Vo wakune lopepe, wayuna punganendji. Epunga hawuyala la washa, One 
wayombola, hawudja ashi. Utuwudja ashi, tshiki angendangenda mbutole. 

8Isariyele ambulanyema; Kakiane vo wambuyala uku puki kʼanyanya lʼatei a 
wedja, 

9Ne dia vo wakatshu utsha la Asuriya, Uku atetolaka mangana amakina. 
Efarayima akakimo eshasha dia nkundja engenyi. 

10Kuyanga vo watukimoka eshasha le wedja, Kakiane, dimi lutsha mbasanganya. 
Ku vo wayutukuyala la lunyangu, Ne dia wutshu wa khumʼekanga kʼewandji. 

11Efarayima akafudia diakelu dia ntsha kolo; Diakelu diako diatasukuyaka dia 
ntsha kolo. 

12Utumafundela akambu nunu dikumi wʼelembe ami, Vo wayutuyala uku engo 
kʼanyanya le wo. 

13Vo watudiakaka nyama yatuwunambulaka, Watolekaka emunyi ayo, Keli dimi, 
Latuyalaka, hatuyetawoka. Kakiane dimi Latuyalaka, lamtuho dia kolo kawo. 
Dimi layasuya ne dia kolo yawo. Vo wayukalula lʼEdjibitu, 

14Ne dia Isariyele wakuhela Utungi awo, Wakayahikela temwelo Juda akafudia 
esumba wudingami kumbu ya wulu, Keli dimi layutuma dja lʼusumba awo. Yo 
yayutshumba mvudu ya khumi ya dikanga yeli loko. 

Hosea 9 

Asui le Isariyele ne Dia Etetemalelu Kawo lu Uhedia 

1Isariyele, tongenangenaki, Tulekaki ngenangena uku wedja ekina, Ne dia we 
akatemola dikishi, akaseke Unyashungu aye. We akalangi difutu dia mindu Lu 
anuli tshe wʼesuswelu kʼepunga. 

2Dihuli diʼesuswelu la diʼehinelu kʼelua hadiuwalesha, Ndu ashi wʼelua 
wayuhumbama. 

3Vo hawutshikala lu kete ya Latuyalaka. Efarayima wayukalula lu Edjibitu. Ku vo 
wayutole mbu ya ude ya mindu lu Asuriya. 

4Vo hawulambula Latuyalaka elambu wa lutela a wanu. Vo haweyi 
mbangenyangenya la elambu awo. Elambu awo wayuyala le wo uku ma 
diʼutanda. Wane tshe wayudile, wayuyalanya, Ne dia ma diawo diayuyala paka 
dikambu diawo vame. Dio hadioto lu luudu la Latuyalaka. 

5Kayunyutsha lushi la dambu diʼekila, Ndu lushi la dambu dia Latuyalaka? 

6Vo wambunela lu dikambu diʼelanyelu. Edjibitu ayalungula, asi Memifisi 
wayakhunde, Adungu wayukita diango diawo dia fesa diʼushinga wulu, La 
atende wayutumba lu mvudu yawo yʼepema. 

7Nshi yʼasui yambukuka, nshi yʼesombweyo yambuya. Isariyele utsha mbeya 
dikambu so. Umvutshi eko enginya, La one leya akambu wushami eko kanga 
dadi, Ne dia wuki wa kolo yanyu, la wa luhetshu lanyu. 

8Umvutshi eli ulami wa Efarayima kame la Unyashungu ami, Keli tulunga ta 
umambi teko lu mbuka yandi tshe, La luhetshu lu luudu la Unyashungu andi. 

9Vo wakayalanya efula, uku lu lushi la Ngibeya. Latuyalaka ayuho uhedia awo, 
Ayasuya ne dia kolo yawo. 

10Dimi lakatani Isariyele Uku sandji oiʼelua wa vinyo lʼusui wa shenga. Dimi 
lakenyi washenyu Uku elua wa ntundu wʼutamba wa fingu, Keli vo wakatshu 
utsha le Bala-Peore. Vo wakatuyakidia le ekishi ka sonyi, Ku wakayala wononyi 
uku engo kakawalangaka. 

11Lutumbu la Efarayima layufumbo uku fudu. Eutwelu kʼona, diemi kuyanga 
etshwelu ka diemi hawuyala ntu. 

12Kuyanga vo wayudia anʼawo, Dimi layahotolawo, Edja ndu nduku otoi 
ayutshikala. Mananu kayali le wo lamʼayumaseka. 

13Dimi lakenyi ana apami wa Efarayima Wambosonwama dia dia ndjakema. 
Efarayima ayolombola anʼandi utsha le undjaki. 

14Latuyalaka li, uwasha! Kayuyuwasha na? Uwasha atapa watutundjaka waemi, 
Umia awele lu tulu yawo. 

15Kolo yawo tshe yatenamaka la Ngilingala. Leko kamatatela mbahetsha; Ne dia 
kolo katshawo, mbayumuwatshanya uma lu luudu lami. Dimi handjuwauka 
ngandji ntu; Ewandji awo tshe weli akanga wʼuhendudi. 

16Efarayima ambokotama; Ediu awo wambuma; Vo hawuyoto elua. Kuyanga vo 
wayuta, dimi layudiaka anʼawo wa ngandji. 

17Unyashungu ami ayuwakadja ne dia vo kumbukela. Vo wayuyala tekeko lʼatei 
a wedja. 

Hosea 10 

1Isariyele eli uku okodi wa vinyo Watotokaka elua efula. Uku aki efuia kʼe lua 
awe, Mbakawafudia diakelu diawo. Uku aki efula kʼongonyi a kete, Mbakawete 
dimeta amena. 

2Etema awo wambuyala lu Keke pendi. Kakiane, vo watsha memba wutshu 
wʼunungu awo. Latuyalaka utsha mpandjula diakelu diawo, La nanya dimeta 
diawo. 

3Vo wayuta esadi vati: Shu kema la khumʼekanga, Ne dia shu hatutukaka 
Latuyalaka woma. Ku khumʼekanga, kakona kukukindi ntutshela? 

4Vo watutaka aui wʼanyanya; La atshibelu wa kashi mbatuwudjaka sheki. Sui 
diayutumba uku atomenaka okodi wa lolengo Lʼatei wʼemunda wa lʼekambo, 

5Asi Samariya wambusaka lukumba Lu dikambu dia etanelu ka yana ya Bete-
Avena, Ku wudja ayo wayuyala la okei lu dikambu diayo. Elombedi ayo 
wayusaka lukumba lu dikambu diayo, Ne dia lutumbu layo lambumo. 

6Wayuyitola utsha la Asuriya, Dia ntuyisha khumʼekanga ka wuki ushasha. 
Efarayima ayundama la sonyi, Ndu Isariyele ayuyala la sonyi, Ne dia esangweyu 
kawo. 

7Khumʼekanga ka Samariya ayembama, Uku atembamaka lufulu ladiku diʼashi. 

8Alunga wa la Avena, Lene akatshaka Isariyele kolo wayulanyema. Atende la 
adungu wayutumba ladiku dia diakelu diawo. Vo wayutela ekungu vati: 
Nyutukumbi, La akuna vati: Nyutukungutweli. 

9Isariyele li, umaka nshi ya la Ngibeya, Nyu nyatutshaka kolo! nyatutshikalaka 
loko. Undi, ta hadiukuma le nyu la Ngibeya? 

10Dimi layasuya uku ayumulanga. Asi wedja wayusanganyema dia mbalosha, 
Lamʼayuwusuyama ne dia kolo kawo tena pendi. 

11Efarayima eli uku ngombe ka wadi, Kakawekiya ntsha ulimu, 
Katongenangenaka dia nsusula epunga. Keli dimi layusukana lasuki la kingu 
kato ka dimena, Layahe Efarayima lokoho. Juda ayubundula kete; Jakoba 
ayudiudia kete. 

12Nyuyauneli ololo, Ku nyu nyayuna elua wa ngandji ka shikaa, Nyukambi 
dikambo diʼeyuyu. Etena ka nyanga Latuyalaka kambukuka, Edja ndu 
lamʼayunduya dia ndjunyoloshiya akambu wʼololo. 

13Nyu nyakune kolo, nyakani uhedia. Nyu nyakali elua wa kashi, Ne dia nyu 
nyakekama etsha anyu, La efula kanyu kʼandoshi wa ta, 

14Okone lufungusu layutumba lʼatei a wudja anyu, Ku ngeli yanyu ya ta tshe 
yayulanyema, Uku akalanya Shalamana Bete-Arebele lu lushi la ta, 
Lakawatshatsha umbutshi a umuntu la anʼandi. 

15Osoku mbayuwunyutshela, nyu khumbu ka Isariyele, Ne dia kolo kanyu ka 
wuki. Ku khumʼekanga ka Isariyele ayudiakema la hyutshihutshi. 

Hosea 11 

Unvashungu Ambuka Wudja Andi Wakoseke Ketshi ka Mamba 

1Lamʼaki Isariyele olongo a pami, Dimi lakawukaka ngandji. Dimi laketi onʼami 
a pami uma lu Edjibitu. 

2Lamʼakamatetemala mbaeta, Vo wakaleki mangana uma le mi. Vo 
wakatetemala nambula WaBala elambu, La ntshumbela dikishi malashi. 

3Dimi laketshaka Efarayima lokendo, Latukimela lu anya. Vo kumbeya vati: Dimi 
Kakakonoya. 

4Dimi lakakutula la eshinga wa ketshi, La ekodi wa ngandji. Dimi lakayala le wo 
uku one latunyaka kobo lu kingu yawo. Dimi lakawasheka diango dia nde. 

5Vo hawukalula lu kete ya Edjibitu, Keli usi Asuriya ayuyala khumʼekanga kawo, 
Ne dia vo wakatuni nkalula le mi. 

6Yombo yayoto lu esumba awo, Yayulanya tukengeti ta asuku awo; Yakashila 
ushiki ne dia sangweyu diawo. 

7Wudja ami watukikitshaka utema dia mangana uma le mi; Watuwaetaka uya le 
KhumʼUlungu, Keli nduku otoi lʼatei awo atutumbulaka. 

8Ukundi eyami nkukadja, we Efarayima? Ukundi eyami nkukimo, we Isariyele? 
Ukundi eyami nkete uku Adem? Ukundi eyami nkutshela uku Zeboyima? Utema 
ami ambulungula; Ketshi kami kambuyala otekoya. 

9Dimi halutsha uku kele kami ka wulu. Dimi handjulanya Efarayima ntu, Ne dia 
dimi keli Unyashungu, aha untu. Dimi keli lʼEkila lʼatei anyu, Dimi haluya dia 
ndjunyulanya. 

10Vo wayuyela Latuyalaka layudikita uku tambwe. Lamʼayundudikita, ana 
wʼapami wayuya Uma lʼedjelu ka unya wayadidima. 

11Vo wayukhunguso uku fudu uma lʼEdjibitu, Uku inga uma lu kete yʼAsuriya. 
Dimi layakaluya lu mvudu yawo, mbata Latuyalaka. 

12Efarayima atunyingaka la kashi, Ku khumbu ka Isariyele la lukesu. Keli Juda 
ambeyama le Unyashungu; Ndi eko la kolamelu lʼEkila. 

Hosea 12 

Ambuhangwela Efarayima ne Dia Kashi Kawo la Wengiya Awo 

1Efarayima watolekaka lopepe, Watuyelaka lopepe lʼuma lʼehutwelu ka unya. Vo 
watufudiaka kashi lu akambu wa ngala la lushi la lushi; Wambudja lʼasi Asuriya 
sheki; Wambotola iso utsha lʼEdjibitu. 

2Latuyalaka ambandula Juda. Ndi ayusuya Jakoba uku eli etsha andi, Ayufuta 
uku ditshelu diandi. 

3Ndi akakimela etshindji ka onangu lʼutema a nyengewo; La lu nshi yandi ya 
utshingudi, ndi akalo la Unyashungu. 

4Ndi akalo la andjelo wa Unyashungu, akuleki wulu. Ndi akaleli, akolombe 
otshoko lʼosengosengo. Jakoba akahumana la Unyashungu la Betele, Ku ndi 
akateketa la ndi leko. 

5Ndi eli Latuyalaka, Unyashungu, Kanga lulimbilimbi; Latuyalaka keli lukumbu 
landi. 

6Keli we ukaluii le Unyashungu aye; Ukimeli ngandji la sambu kʼololo wulu, 
Ukungelaki Unyashungu aye nshi tshe. 

7Efarayima eli usi ukanda, Latukimelaka kilo ya lukesu lu anya andi. Ndi 
atongenangenaka nkesa antu. 

8Efarayima akati ati: Mete, dimi laya kanga ongonyi, Lambuhumo lukulu lʼolo. 
Keli ekundji andi tshe haweyi mbedima la nnungu wa kolo yandi. 

9Keli dimi leli Latuyalaka, Unyashungu aye, Umaka kete ya Edjibitu. Dimi 
layunyudjasha ntu lu mvudu yʼapema, Uku lu nshi ya waki vakawashikike. 

10Dimi kateketaka lʼamvutshi; Dimi lakafudiaka waenelo, La uma le amvutshi 
ako mbakamukaka wela. 

11Naka kolo keko la Ngiliyade, mete, vo wayulanyema. Naka vo watulambulaka 
esongo wa ngombe la Ngilingala, Ndu diakelu diawo diayuyala Uku atuta wʼave 
lʼeshidi wʼemunda lu dikamto. 

12(Jakoba akalawo utsha lu kete ya Arama, Isariyele akakambaka ulimu dia 
nkundja wadi. Lu dikambu dia wadi, mbakandalamaka ekoko.) 

13Uma le umvutshi, mbakatundja Latuyalaka Isariyele uma lʼEdjibitu; La uma le 
umvutshi, mbakandalamaka Isariyele. 

14Efarayima akanyangia Latuyalaka utamanya. Latuyalaka landi ayukaluya 
unungu wa dikila Diakandatshulula lʼote andi, Ayukaluya sonyi kandi lʼote andi. 

Hosea 13 

Ambuta Ntufidu Dia Elanyelu ka Efarayima 

1Lamʼakateketaka Efarayima antu wakadidimaka. Ndi akayaediaka lu Isariyele, 
Keli lamʼakandayala la unungu lu dikambu dia Bala, ndi akavu. 

2Kakiane vo wambotekoya nisha kolo, Wambuyatshela difanelu dia lolelola la 
fesa yawo, Dikishi diʼuma lu tumba tawo. Dio tshe diaki ulimu wʼetshudi wa 
tokomba. Vo wakati vati: Nyudilambuli elambu. Antu watonanaka la ditanelu dia 
ngombe! 

3Diako mbayuwuyala uku dingi dia pindju, Uku lopopo latumoka esadi Uku 
fufudi yatembaka lopepe uma lu dihuli diʼesuswelu, Uku dinga diatutumbaka 
uma lu kumbi ka luudu. 

4Dimi leko Latuyalaka, Unyashungu anyu, Umaka kete ya Edjibitu. Nduku 
Unyashungu weyanyu paka dimi; Nduku ushimbedi weko, tshikuna dimi. 

5Dimi lakanyeyaka lʼusui wa shenga, Lu kete ahatoloka mvula. 

6Keli lamʼakawayutana mbu ya nde, vo wakaluti; Vo wakayala la utaku, 
wakanseke. 

7Okone dimi layuyala le wo uku tambwe, Layahulamela lu mbuka uku koi. 

8Dimi layuwanda uku laundu lakawahotodi anʼalo. Dimi layata tulu yawo, 
Layuwale lu dihuli diako uku tambwe. Dimi layuwatshatsha uku nyama ka ngala 
ka lʼukunda. 

9Isariyele li, dimi layunyulanya. Akona eya nyukimanyia? 

10Kakiane lenʼeli khumʼekanga kanyu, dia ndi nyushimbela? Lendʼeli ewandji 
anyu dia nyulama. Wakanyataka nyati: Nyutusha khumʼekanga, la ewandji? 

11Dimi iakanyushaka khumi ya dikanga lu kele kami; Lakawanyaka lʼududu ami. 

12Uhedia wa Efarayima wambukelekama, Kolo kawo kambumbama lʼeumbelu. 

13Lono la umuntu lutsha mbuta, Layuyala lu dikambu diandi. Ndi eko ona 
lʼenginya, Lahatumbi uma lʼutema a nyangu lʼetena kukukindi mbuto. 

14Undi, dimi layatshungula, Uma lu wulu wʼudimu a Pengandu? Dimi 
layashimbela uma le Nyoi? We Nyoi, lendʼeli asui aye? Udimu a Pengandu 
elanyelu kaye eto? Ketshi kambushama uma lu washu ami. 

15Kuyanga Efarayima ambuluwana latei wʼanangu, Lopepe lʼuma lʼehutwelu ka 
unya layuya, Lopepe la Latuyalaka layopepa uma lʼusui wa shenga. Eteko kawo 
kayuma, la ushima awo wayuma tu Lo layulanya waumbelu wa diango tshe, 
diʼushinga a wulu. 

16Samariya wayemba wutahu wa kolo yawo, Ne dia vo wakauombokwela 
Unyashunpu awo, Wayadiaka la tombo. Wayohotshahotsha anʼawo wʼashashi. 
Wayatshatsha akundju a wadiewo weli la waemi. 

Hosea 14 

Wambosengasenga Isariyele Dia Nkalula le Latuyalaka 

1Isariyele, nyukaluli le Latuyalaka, Unyashungu anyu, Ne dia nyu nyakako 
lʼuhedia anyu. 

2Nyotole aui, nyukaluli le Latuyalaka. Nyutuwateli nyati: Utudimanyia kolo yasu 
tshe, ulunguli kene keli ololo. Shu tayukulambula elua wʼuma lʼenyo asu uku 
ulambu. 

3Asuriya naweyi ntushimbela, Shu hatahema ladiku dia falasa. Shu hatuyeta 
diango diakatasek Lʼanya asu ntu shati: Unyashungu asu. Ne dia le ye katutanaka 
ana wa ditshiki ketshi. 

4Dimi, Latuyalaka, layadimanyia ehedia awo. Dimi layuwauka ngandji otekoya, 
Ne dia kele kami kambukadimo uma le wo. 

5Dimi layuyala uku lopepe le Isariyele. Vo wayuluwana uku dembo dia dimena; 
Wayudja ediu uku utamba wʼusumba. 

6Tahi yawo yayusimbemala; Dimena diawo diayuyala uku utamba wa mbeli. 
Upumu awo wayuyala uku utamba wa la Lebanona. 

7Vo wayukalula dia ndjudiase lu dedi diami. Vo wayongona uku ekambo, Wayoto 
alembo uku okodi wa vinyo. Upumu awo wayuyala uku wanu wa Lebanona. 

8Efarayima wayuta vati: Kakatatshi ia uikishi diasu ntu? Ku dimi layakaluya diui, 
layalamaka, Dimi leli uku utamba a woto. Uma le mi kayuwukundja etshoko. 

9One leli la yimba, alimbiteli akambu ane. One leli la ewu, amani akambu ane 
fundu, Ne dia mbuka ya Latuyalaka yeko ololo. Untu ololo atokendakendaka 
loko, Keli akanga wʼuhedia wayoko loko. 

Joele 

Joele 1 

Elanyelu ka Kete Uma le Endjo 

1Diui dia Latuyalaka diakayi le Joele, Onʼa Petuele, ati: 

2Nyu esumbi, nyulungi dikambu ne, Nyu antu wudjashi lu kete, nyuhuke atui! 
Undi, dikambu dia wuhu one diakatshama lu nshi yanyu kana lu nshi ya 
washenyu uka? 

3Nyusanyia anʼanyu dikambu ne, la vo kawudisanyia lolonga lukina. 

4Kene kakatshiki ondjo wʼanganga, Ondjo wa tufumu wakali. Kene kakatshiki 
ondjo wa tufumu, Waomoi a dikita wakali; La kene kakatshiki waomoi a dikita, 
eto wakali. 

5Nyu ambidjoki, nyemo, nyuleli; Nyu anoshi a wanu, nyudi tukuku lu dikambu 
diʼashi wʼelua, Ne dia vo wambunyama uma lʼenyo anyu. 

6Wudja omotshi wakayi dia ndjolosha kete yami, Wudja ako weko ndu la antu 
efula waheyama mbala. Anya awo weli uku wa tambwe kʼumi Songo ya wanyu 
awo, yeli uku ya tambwe ka wadi. 

7Vo wakalanya ekodi ami wa vinyo, Wakatshatsha etamba ami wa fingu. Vo 
wakaweuwula, wakawekadja; Tahi yawo yakayala wema. 

8Nyuleli uku usekaseka wʼemuma wolotshi dikutu Dia ndela osonami andi wa 
nshi yandi yʼusekaseka. 

9Elambu wa shima la elambu wa lutela wambunyema Uma lu luudu la 
Latuyalaka. Elombedi, ekambi wa Latuyalaka, waya lʼutanda. 

10Dikambo diambulanyema, kete yaya lʼutanda, Ne dia epunga wambulanyema, 
ashi wʼelua wambuma, iso kambushila. 

11Nyu ekambi wa dikambo, nyuleli; Nyu alami wa vinyo, nyate asulu Lu dikambu 
dia epunga wa menge la wa yelela, Ne dia dinela kema. 

12Ekodi wa vinyo wambolengela, La etamba wa fingu wambuma. Etamba wa 
dikomi, atuku, ahamvu, Etamba tshe wa lu dikambo, wambuma; Ndu 
ongenongeno wambushila lʼetema wʼantu. 

13Nyu elombedi, nyolote akutu, nyuleli; Nyu ekambi wa lʼediakelu, nyudi tukuku. 
Nyu ekambi wa Unyashungu ami, nyuyi, Nyuhutuya unya lʼakutu lu kindi, Ne dia 
elambu wa shima la wa lutela hawenama ntu Lu luudu la Unyashungu anyu. 

14Nyuyakidia lʼekilelu ka mbu ya nde, Nyudianganya lukumu dia lusanganya 
lʼekila. Nyusanganya dihangamendi la antu tshe wa lu wudja Lu luudu la 
Latuyalaka, Unyashungu anyu, Nyuleli le Latuyalaka. 

15Hai! ndi lushi li! Ne dia lushi la Latuyalaka laya suki, Lo lambuya uku elanyelu 
kʼuma le Kanga-Wulu-Tshe. 

16Mbu ya nde kuminyema uma lu ashu asu, Ongenongeno, la ongenongeno wa 
wuki Uma lu luudu la Unyashungu asu uka? 

17Wehu wambuma lu kete, apenge wambuyala hwe, La waumbelu 
wambuhandjo, ne dia epunga kemako. 

18Ndi ndjawi ya nyama li! Nyimba ya ngombe yambukanana, Ne dia adiyu wa 
nde kema; Nyimba yʼekoko yambena pa. 

19Latuyalaka li, we kalelelami! Ne dia dja yambutshumba adiyu wa lʼusui, La 
lumbi la dja lambulunguya etamba tshe wa lu dikambo. 

20Nyama ya lʼusui yambukawanela, ne dia tokoko tambuma; Dja yambutshumba 
adiyu wa nde wa lʼusui wa shenga. 

Joele 2 

1Nyudi amama lu Siona, nyuwadi lʼukungu ami wʼekila. Wane tshe wudjashi lu 
kete wadidimi, Ne dia lushi la Latuyalaka luyayi, Lo laya nkandja. 

2Lushi la udjima la lʼutshutshumalu, Lushi la wangi la udjima a tshududu. Lo 
lambuya uku sasi dia pindju, Diatudianganaka ladiku diʼekungu. Enda wudja 
wʼefula ndu wa wulu, Wuhu wahatayala nduku lushi, Ndu wahayalaki pundju lu 
nonga yayayi. 

3Dja yaheta yeko la ntundu kawo, La lumbi layadikita lʼokongo awo. Kete yeli 
uku ekambo ka Edena la ntundu kawo, Ku lʼokongo awo shenga yakalana. Nduku 
engo kayuhanda uma lu anya awo. 

4Efanelu kawo keli uku falasa, Vo ndjalawoka uku ambahemi wa falasa. 

5Lundju lawo leko uku dikita Dia pusupusn ya ta ladiku diʼekungu, Uku dikita 
dia lumbi la dja mbatalalo lʼadiyu, Uku ului wa alimbi wa wulu mbayalonga dia 
ndo ta. 

6Antu wudidima la ntundu kawo; Dundji diawo tshe diambukaso. 

7Vo watukhungusoka uku apami a wulu, Watumbelaka lu peli uku alimbi. Vo 
tshe untu lʼuntu ambutsho lu mbuka kandi. 

8Vo hawumamana kame, Untu lʼuntu tatshokaka lu onongo andi. Vo 
wambukhunguso utsha lu sodi ya dihumo dia ta, Aha memala lu lokendo lawo. 

9Vo wambukukanela lʼusumba, Wulawolawo ladiku dia peli dia lukumbu. Vo 
wumbela ladiku dia mvudu, Woto lu adidishi uku uvi. 

10Kete yambudidima la ntundu kawo, Ulungu wambusukasuka. Unya la ngondo 
waya udjima utu, Ndu toto hatuyoheta ntu. 

11Latuyalaka ambukia diui diandi La ntundu kʼului andi wʼalimbi, Ne dia pangu 
kandi keli wuki efula; Ne dia ndi eko la wulu wa nshidiya diui diandi; Ne dia lushi 
la Latuyalaka leko wuki ndu woma wa mamba, Akona ukuki nshikikala lu lushi 
lako? 

Ketshi ka Latuyalaka 

12Ndu kakiane mbata Latuyalaka ati: Nyukaluli le mi lʼetema anyu tshe, Kame 
lʼekilelu ka mbu ya nde, kame la alelu la tukuku. 

13Nyati etema anyu, aha ahondo. Nyukaluli le Latuyalaka, Unyashungu anyu, Ne 
dia ndi eli kanga ketshi la ngandji ka shikaa. Ndi huki kele esadi, eko too la ololo 
wa mamba, Ndu atolembaka utema lu kolo katundulangaka ntuma. 

14Akona eya kana Latuyalaka hukalula, Ndu holemba utema? Akona eya kana 
ndi hutshika otshoko, Elambu wa shima a wa lutshumba Le Latuyalaka, 
Unyashungu anyu, lʼokongo andi? 

15Nyudi amama lu Siona. Nyeti antu lu lusanganya la lukumu. Nyukidia ekilelu 
ka mbu ya nde. 

16Nyusanganya wudja, Nyutshi lusanganya lʼekila. Nyusanganya dihangamendi, 
Nyusanganya ana, kuyanga wane wakalome awele. Utshuki atumbi uma lu luudu 
landi, La utshukami uma lu luudu la mbetama. 

17Elombedi ekambi wa Latuyalaka, Waleli lʼasa mbalasa lʼediakelu wati vati: 
Latuyalaka li, ushimbeli wudja aye! Tukimoki wudja aye lu sonyi, Tukimoki 
ukito aye lu dionyo lʼatei a wedja, Okoko wana wukukiwo mumbwama lʼatei a 
wedja vati: Lendʼeli Unyashungu awo? 

18Latuyalaka ambuka kandjema lu dikambu dia kete yandi. Ndi ambuka wudja 
andi ketshi. 

19Latuyalaka akakaluya diui, akatela wudja andi ati: Nyulungi, dimi 
layunyutumela Epunga, ashi wʼelua la iso, ku nyu nyayuluta. Dimi halunyukimo 
lu dionyo ntu lʼatei a wedja. 

20Dimi layunyanganyia ntunyi Wʼuma lu leke la ngelʼa kushi. Layuwutshanya 
utsha lu kete yʼelanyelu yahalo mvula, Alimbi andi wa la ntundu lu ashi a waki 
wa lu leke lʼehutwelu, Alimbi andi wa lʼokongo lu ashi a waki wa lu leke lʼedjelu. 
Puta kandi kayulalo, La sulu kato ka kolo kayudiangana lu lopepe, Ne dia nai 
akatshi akambu a waki. 

21Kete li, tukaki woma, Uyali la ongenongeno, ongenengene utamanya, Ne dia 
Latuyalaka ambutsha akambu a waki! 

22Nyu nyama ya lʼusui, tanyukaki woma, Ne dia adiyu wa nde wambutumba 
lʼusui wa shenga, Ne dia etamba wamboto elua awo. Etamba wa fingu la ekodi 
wa vinyo wamboto elua ntu. 

23Ndu nyu asi Siona, nyongenengene, Nyongenengene utamanya le Latuyalaka, 
Unyashungu anyu, Ne dia ndi ayunyoloshiya mvula lʼetena kato. Ndi 
ayunyutumela mvula kʼalohoki, Ndu ka ndjihela uku nshi ya ntundu. 

24Ahuli wʼesuswelu wayulula too la epunga, La kenga ya waki yayulula to la ashi 
wʼelua la iso. 

25Dimi layukaluya diango diakali ondjo wa tutumu Waomoi a dikita, eto ndu 
ondjo wʼanganga. Waso mbeli alimbi wakamanyutumela. 

26Nyu nyayole, nyayutumbula lukumbu lami, Dimi Latuyalaka, Unyashungu 
anyu, Lakatshaka akambu wa mamba lʼatei anyu. Wudja ami hawutshama sonyi 
ntu pundju. 

27Ku nyu nyayeya nyati: Dimi leko lʼatei wa Isariyele. Dimi keli Latuyalaka, 
Unyashungu anyu, nduku ukina. Wudja ami hawutshama sonyi ntu pundju. 

Etshulwelu ka Nyuma ka Unyashungu 

28Lʼokongo wʼakambu ane, Dimi layahe antu tshe nyuma kami, Ku anʼanyu 
wʼapami la wʼamantu wayuta akambu wahatayi, Esumbi anyu wayena alo, La 
elongo anyu wʼapami wayena waenelo. 

29Lu nshi yako, dimi layahe ndu ekambi wʼapami La ekambi wʼamantu nyuma 
kami. 

30Dimi layenya akambu wa mamba lʼulungu ndu la kete: dikila, dja, la dinga. 

31Unya ayukadimo udjima, ngondo ayukadimo dikila, la ntundu ka lushi la 
Latuyalaka latayi, lushi la wuki ndu la woma. 

32Lʼetena keso, untu tshe layeta lukumbu la Latuyalaka, ayushimbamela.  Uku 
ukati Latuyalaka ati: Antu amotshi weli lʼukungu wa, Siona ndu la Jerusalema 
wayuhanda. Latuyalaka ayeta amotshi uma lʼatei wʼatshikadi. 

Joele 3 

Elumbwelu ka Latuyalaka le Wedja 

1Nyulungi, lu nshi sho, lʼetena keso, lamʼayumukaluya asi Juda la Jerusalema 
ongonyi, 

2dimi layusanganya wedja tshe, layalombola lʼukidi wa Jehoshafata. Leko 
kayumutalumbuya dikambu dia wudja ami Isariyele, ukito ami, ne dia vo 
wakawadianganya lʼatei a wedja ndu wakakahana kete yami. 

3Wakuki wudja ami uwali, wakakimoka dikenda dia pami tshindu le umuntu 
kanga luseka, wakasumbaka usekaseka a umuntu wanu, wakanokaka. 

4Kakona kasami la nyu, we Tura la Sidona, ndu nyu beke tshe dia Filistiya? Undi, 
nyu nangaka somboyami? Naka nyu nyayosomboya, dimi layukaluya 
esombweyo kanyu lu ete anyu esadi a wulu. 

5Nyu nyakose fesa yami la paunyi yami, nyakatole diango diami diʼamena ndu 
diʼushinga a wulu. 

6Nyu nyakasundja asi Juda, asi Jerusalema la asi Ngirika, dia nyu mbenya etali 
uma lu kete yawo. 

7Diako mtayumuwanya uma lʼahuli wa-kanyasundja, ku dimi layukaluya 
esombweyo kanyu lʼete anyu. 

8Dimi layusundja anʼanyu wʼapami la anʼanyu wʼamantu le asi Juda. Ku vo 
wayasundia le asi Sheba, wudia wʼetali, ne dia Latuyalaka akati osoku. 

9Nyuti lukumu lone lʼatei a wedja, Nyukungi antu lu ta. Nyemuli ahuka, alimbi 
tshe wasukani, wayi! 

10Nyutshuli kungu yanyu tombo, La kuwa yanyu ya loho akonga. One leli wodu 
ati ati: Dimi lay a la wulu. 

11Nyusamanya, nyuyi nyu wedja tshe wa lʼutohimba, nyusangani. Latuyalaka li, 
uhuluya ahuka aye leko! 

12Wedja wamo, watshu utsha lʼukidi wa Jehoshafata, Ne dia leko kayumutudjase 
dia numbuya wedja tshe wadingi. 

13Nyukimeli kuwa ya muna, Ne dia diango diambela Nyuyi, nyohotshahotsha, Ne 
ata yundja yambulula too. Kenga ya waki yambulula too, ne dia kolo kawo kaya 
wuki. 

14Elui wʼantu, elui wʼantu, Lʼukidi wʼelumbwelu kʼakambu! Ne dia lushi la 
Latuyalaka laya sul Lʼukidi wʼelumbwelu kʼakambu! 

15Unya la ngondo waya udjuna utu, toto hatuyoheta ntu. 

Etshungwelu ka Juda 

16Latuyalaka ambudikita uma la Siona, Ndi ambukia diui diandi uma la 
Jerusalema, Ulungu la kete wamtusukasuka. Keli Latuyalaka eli tshamelu ka 
wudja andi, Lungeli lʼasi Isariyele. 

17Ku nyu nyayeya nyati: Dimi keli Latuyalaka, Unyashungu anyu, Ludjashi la 
Siona, ukungu ami wʼekila. Jerusalema ayuyala ekila, asi weaja haweta leko ntu. 

18Lu lushi loso, ekungu wayusedia ashi wa mpe wʼelua, Akuna wayokedia awele, 
Tokoko tshe ta uda tayuyala la ashi. Eteko kayutumba uma lu luudu la 
Latuyalaka, Kayoloya ukidi wa Shitime. 

19Edjibitu ayulanyema, Edome ayuyala usui wa shenga wʼelanyelu, Ne dia 
akambu wa ngala wakawatshela asi Juda; Ne dia wakatshulula dikila diaha la 
unungu lu kete yawo. 

20Keli antu wayudjaseka pundju la Juda, Ndu la Jerusalema lu lolonga la lolonga. 

21Dimi layosomboya dikila diahamatasomboya? Ku Latuyalaka ayudjase lu 
Siona. 

Amose 

Amose 1 

Dumbwelu le Asukanyi wa Isariyele 

1Onʼeli aui wa Amose, laki lʼatei wʼalami wʼekoko wa la Tekoa, lakenyi waenelo 
lu dikambu dia Isariyele, lu nshi ya Uziya, khumʼekanga ka Juda, ndu lu nshi ya 
Jeroboama, onʼa Joashi, khumʼekanga ka Isariyele, deku pendi la ntundu 
kʼedidimelu ka kete. 

2Ndi akati ati: Latuyalaka ambudikita uma la Siona, Ambukia diui diandi uma la 
Jerusalema. Adiyu wʼalami wʼekoko weko lʼutanda; Ote wʼukungu wa Karamele 
wambuma. 

3Okone mbata Latuyalaka ati: Ne dia ehedia esatu, ee, enei wa Damaseke, Dimi 
halukaluya sui uma loko, Ne dia vo wakakutula mbulu ya lukutula Ladiku dia 
Ngiliyade. 

4Keli dimi layutuma dja lu luudu la khumʼekanga Hazaele, Ku yo yayutshumba 
mvudu ya khumʼekanga Bene-Hadada. 

5Dimi layokola kengeti ya Damaseke. Dimi layushila wane wudjashi lʼukidi wa 
Avena. La one lukimedi danga dia diulelu Diʼuma lu khumbu ka Bete-Edena 
ushiki. Ku wudja wa Suriya wayutsho utsha lu lohombo la Kire, Mbata 
Latuyalaka. 

6Okone mbata Latuyalaka ati: Ne dia ehedia esatu, ee, enei wa Ngaza, Dimi 
halukaluya sui uma loko; Ne dia vo wakatole ului wʼantu lu fumbi Dia ntakimo 
le Edome. 

7Dimi layutuma dja lu peli dia Ngaza, Ku yo yayutshumba mvudu ya 
Khumʼekanga yeli loko. 

8Dimi layushiia wane wudjashi la Ashidoda, Ndu one lukimedi danga dia diulelu 
Dia Ashikelona ushiki. Dimi layukaluya lunya lami dia ndosha Ekerona; Ku 
atshikadi wʼasi Filistiya wayudiakema. 

9Okone mnata Latuyalaka ati: Ne dia eledia esatu, ee, enei wa Tura, Dimi 
halukaluya sui uma loko; Ne dia vo wakakimo ului wʼantu le Edome, Kumbuho 
sheki yʼuntu la onangu. 

10Dimi layutuma dja lu peli dia Tura, Ku yo yayutshumba mvudu ya 
khumʼekanga ya loko. 

11Okone mbata Latuyalaka ati: Ne dia ehedia esatu, ee, enei wa Edome, Dimi 
halukaluya sui uma loko, Ne dia vo wakayeli anengewo la tombo, kumbauka 
ketshi. Ne dia kele kawo kukawatshatshaka nshi tshe, Okone ndi akalami ududu 
andi pundju. 



1529 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

12Dimi layutuma dja lu Temana, Ku yo yayutshumba mvudu ya khumʼekanga 
Bozera. 

13Okone mbata Latuyalaka ati: Ne dia ehedia esatu, ee, enei wʼasi Amona, Dimi 
halukaluya sui uma loko; Ne dia vo wakati akundju wʼamantu Akanga a waemi 
wa la Ngiliyade, Dia vo nsekola elelu awo. 

14Keli dimi layuhetsha dja lu peli dia Raba. Yo yayutshumba mvudu ya 
khumʼekanga ya loko, Kame la tukuku tʼalelu lu lushi la ta, Ndu kame la luhunga 
lu lushi la ngimbi. 

15Ku khumʼekanga kawo ayotolama utsha lu fumbi, Kame la ewandji andi, mbata 
Latuyalaka. 

Amose 2 

1Latuyalaka kata ati: Ne dia ehedia esatu, ee, enei wa Moaba, Dimi halukaluya 
sui diami, Ne dia vo wakatshumbi weka wa khumʼekanga Ka Edome lu khuka ka 
dja. 

2Dimi layutuma dja lu Moaba, Ku yo yayutshumba mvudu ya khumʼekanga ya la 
Keriyote. Moaba ayuvo lʼatei a lufungusu, La tukuku, ndu a lundju lʼamama. 

3Dimi layunya umbuledi uma lʼatei awo, Layudiaka ewandji andi tshe kame la 
ndi, Mbata Latuyalaka. 

4Latuyalaka kata ati: Ne dia ehedia esatu, ee, enei wa Juda, Dimi halukaluya sui 
diami, Ne dia vo wakaseke elembe ami, dimi Latuyalaka. Vo kunama adjangu 
ami; Kashi yawo yakayelaka washewo, yakawanganyia. 

5Dimi layutuma dja lu Juda, Ku yo yayutshumba mvudu ya khumʼekanga Ya la 
Jerusalema. 

Elumbwelu lu Isariyele 

6Latuyalaka kata ati: Ne dia ehedia esatu, ee, enei wa Isariyele, Dimi halukaluya 
sui diami, Ne dia vo wakasundja untu ololo dia nkundja fesa, La usi wula dia 
nkundja lukulu la sabata. 

7Vo watukumbulaka mena ditshu dia kete lʼote wʼusi wula, Watetoyaka mbuka 
ka kanga memakana. Ona pami la shi watutshokaka le usekaseka a umuntu otoi, 
Dia nanya lukumbu lami lʼekila 

8Vo watetamaka lasuki lʼediakelu tshe Lu ahondo wakawose okole. Vo 
wakanokaka wanu, wakawafutshaka antu enungu Lu luudu la Unyashungu awo. 

9Keli dimi lakadiaki asi Amora, Waki etali uku etamba wʼesasi, Ndu waki la wulu 
uku etamba wʼelungu la ntundu kawo. Dimi lakalanya elua awo uma ladiku, La 
ediu awo uma la tshina. 

10Dimi lakanyutundja uma lu kete ya Edjibitu, Lakayanyolombolaka deku akumi 
anei lʼusui wa shenga, Dia nyu nkita kete yʼasi Amora. 

11Dimi lakatundja amvutshi lʼatei wa anʼanyu, La akidiami lʼatei wʼelongo anyu 
wʼapami. Aha osoku mbedio, nyu asi Isariyele? Mbambula Latuyalaka. 

12Keli nyu nyakanosha akidiami wanu, Yakadjangela amvutshi nyati: Tanyutaki 
akambu wahatayi. 

13Nyulungi, dimi layunyukamela kʼamʼemadinyu aku, Uku atukamelaka 
pusupusu Kuludi to la diango dia wutshu kete. 

14One latudjaka luwangu heya ndawo, Kanga wulu heya ndjakikitsha, Kuyanga 
kanga dihunga hushimbela lumu landi. 

15One latukaka uta, hushikikala dia nkimela uta andi; One latudjaka luwangu, 
huhanda, Ndu umbahemi a falasa hushimbela lumu landi. 

16One leli la utema wulu lʼatei wʼakanga a wulu, Ayulawo utakataka lushi lako, 
Mbata Latuyalaka. 

Amose 3 

Dikitu dia Tambwe 

1Nyu asi Isariyele, nyulungi diui ne, Mbakati Latuyalaka lu dikambu dianyu, Lu 
dikambu dia khumbu tshe kakandatundja Uma lʼEdjibitu ati: 

2Dimi lakanyosonola paka nyu nyame Lʼatei a khumbu tshe ya la kete Diako 
mbayumunyusuya ne dia kolo yanyu tshe. 

3Antu ahendi mbeyaka nkendakenda kame, Aha vo ntukanyi uka? 

4Undi, tambwe mbeyaka ndjikita lʼukunda Lamʼahato la nyama kakatandji? 
Osongo a tambwe mbeyaka ndela lu wuku ato Lamʼahawandji nduku engo uka? 

5Fudu mbeyaka ntala la kete lamʼaha djunga? Otei mbeyaka nyukuto la kete 
Lamʼahandami nduku engo loko? 

6Vo mbeyaka mvuda dimama lʼatei wʼusumba, Ku antu hawuki woma? Elanyelu 
mbeyaka ndjala lʼusumba, Naka Latuyalaka hakitumi? 

7Mete, Khumadiondjo Latuyalaka hatutshaka nduku dikambu, Tshikima ndi 
ambutashudi dikambu diandi Dia lu usheshe le ekambi andi amvutshi. 

8Naka tambwe kambudikita, Akona ahuki woma? Khumadiondjo Latuyalaka 
amboteketa, Akona aheyi mvuta akambu wahatayi? 

Dianyelu Dia Samariya 

9Nyudianganya lukumu lu mvudu ya khumʼekanga ya la Asuriya, Ndu lu mvudu 
ya khumʼekanga ya lu kete ya Edjibitu, Nyuti nyati: Nyusangani ladiku diʼekungu 

wa Samariya; Nyendi ufutanu a wulu weli lʼatei awo, La akambu wa ngala weli 
loko. 

10Vo haweyi ntsha akambu wʼusimbwi, Mbata Latuyalaka. Vo watuyaumbelaka 
diango diʼuma lu akambu wa ngala La uvi lu mvudu yawo. 

11Diako mbata Khumadiondjo Latuyalaka ati: Utunyi omotshi ayudinga kete 
yanyu, Ayulanya wulu anyu, Ayuhandjula mvudu yanyu ya khumʼekanga. 

12Latuyalaka kata ati: Uku atuhatulaka ulami wʼekoko dimba pendi, kana etshi 
ka tui uma lʼunyo a tambwe, osoku mbayuwuhatula asi Isariyele wudjashi la 
Samariya, kame la tshuku dia mbetu ndu etenyi ka tangi. 

13Nyulungi, nyuyali emenyi wa dikambu ne, Mbata Latuyalaka Kanga 
lulimbilimbi. 

14Lushi layumusuya Isariyele ne dia ehedia awo. Dimi layulanya diakelu dia la 
Betele. Seki ya lʼediakelu yayuhimbwama, yayoko lu kete. 

15Dimi layuhandjula mvudu yawo ya Lu nshi ya tshitshi, ndu ya lu nshi ya yanyi. 
Mvudu yʼewanga yayulanyema, Mvudu ya waki hayenama ntu, mbata 
Latuyalaka. 

Amose 4 

Isariyele Kunduwana Uma lu Asui wa Unyashungu 

1Nyu ngombe ya wadi ya la Bashana yeli lʼukungu wa Samariya, Nyulungi diui 
ne; Nyu wane watusuyaka asi wula, watohotshahotshaka ehumbi, Watutelaka 
waumewo nyati: Nyela, tuyono! 

2Khumadiondjo Latuyalaka akatshibi lu ekila kandi ati: Nyulungi, nshi yayuya 
dikambu dianyu, Yayuwunyuhatula la tokoho, la tukanula tanyu la todi. 

3Nyu nyayutumba lu ahuli wayunyuko lukumbu, Untu lʼuntu lu mbuka kandi. Ku 
nyayuyakadja lʼukungu wa Haramona, Mbata Latuyalaka. 

4Nyutshu la Betele, nyututshi kolo. Nyutshu la Ngilingala, nyututshi kolo 
utamanya. Nyulambulaki elambu pindju tshe, La tenyi dianyu dia dikumi 
lamʼayetaka nshi shatu. 

5Nyukimoki elambu wʼeukelu ka lusaka weli la edya. Nyuti diui dia elambu wa 
lulangu, Nyudianganya lukumu dikambu diawo, Ne dia dikambu diako 
mbatunyulangaka, nyu asi Isariyele, Mbata Khumadiondjo Latuyalaka. 

6Dimi lakanyutumela ndjala ka kasha Lu esumba anyu tshe, Ndu uhumba wa ma 
lu ahuli anyu tshe. Keli nyu kunkalula le mi, mbata Latuyalaka. 

7Dimi lakanyudimi mvula ngondo shatu La ntundu ka dinela. Dimi lakalosha 
mvula lʼusumba omotshi, La aha nkilosha lʼusumba ukina. Mvula akalo lu 
ekambo kemotshi. Keli lu ekambo kekina kakito kondo, diango diakumi. 

8Wa lu esumba ehendi kana esatu, Wakatshu utsha lu esumba ekina Dia 
ntuyanga ashi wa no. Keli vo kumunduya pusa. Kuyanga osoku, nyu kunkadimo 
le mi, mbata Latuyalaka. 

9Dimi lakanyutumela elanyelu ka mbu ya nde. Endjo wakali efula ka diango dia 
lu dikambo dianyu, Ekodi anyu wa vinyo, etamba anyu wa fingu, La etamba anyu 
wa mbeli. Keli nyu kunkalula le mi, mbata Latuyalaka. 

10Dimi lakatumi asui lʼatei anyu Wuhu waki lʼEdjibitu. Dimi lakadiaki elongo 
anyu wʼapami la yombo, Lakandamia punda yanyu. Dimi lakanyukia sulu ka lu 
pangu kanyu lu ehembe anyu, Keli nyu kunkadimo le mi, Mbata Latuyalaka. 

11Dimi, Unyashungu, lakalanya esumba anyu, Uku akamalanya Sodoma la 
Ngomora. Nyu nyakayala uku efuki ka dja Kakawatundja uma lu etshumbelu, 
Keli nyu kunkalula le mi, Mbata Latuyalaka. 

12Diako mbayumunyusuya wuhu ako, nyu Isariyele. Ne dia dimi layunyusuya 
wuhu ako, Nyuyalongosole dia mpumana la Unyashungu anyu, nyu Isariyele. 

13Nyulungi, one lakatshi ekungu ndu lakatungi lopepe, Latulimbitshiyaka antu 
tukanyi tandi, Latukadimulaka pindju udjima, Ndu latokendakendaka ladiku 
diʼahuli wa ladiku dia kete, Latuyalaka, Unyashungu Kanga lulimbilimbi, Keli 
lukumbu landi. 

Amose 5 

Leta lʼEkadimwelu ka Etema 

1Nyu khumbu ka Isariyele, nyulungi diui ne, Diadami kuku lu dikambu dianyu. 

2Usekaseka wʼemuma wa Isariyele amboko, ndi hunela ntu. Ndi ambukalema lu 
kete yawo, Nduku untu lawetula. 

3Khumadiondjo Latuyalaka kata ati: Usumba wakatshu antu kinunu utsha lu ta, 
Wayutshikala paka antu dikumi tu, Lu khumbu ka Isariyele. 

4Latuyalaka katela khumbu ka Isariyele ati: Nyunyangi, ku nyu nyayulumba. 

5Tanyuyangaki Betele, Tanyutshokaki la Ngilingala, Tanyetaki la Bere-Sheba. 
Mete, Ngilingala ayutsho lu fumbi, La Betele ayutshikala hwe. 

6Nyuyangi Latuyalaka, ku nyu nyayulumba, Ne dia ndi atukufato uku dja lu 
luudu la Josefu. Dja yakalutshumbi, ku nduku untu layidima la Betele. 

7Nyu nyatukadimulaka sambu kʼololo ululu uku kundju; La nyatukadjaka 
akambu wʼusimbwi la kete. 

8Nyuyangi one lakatungi “Ana wʼUlui”, “Tshula la Fo la Nyaira”  One 
latukadimulaka dedi dia nyoi pindju, Latukadimulaka yanyi utshu, Latetaka ashi 
ama lʼashi a wuki, Ndu latatshululaka ladiku dia kete, Latuyalaka keli lukumbu 
landi. 

9Ndi katutumelaka akanga a wulu elanyelu shashimuya. Ku elanyelu kako katu 
tkaka lʼusumba wudingami lukumbu. 

10Vo watutunaka one latuhangwelaka antu la suku, Watukaka one latutaka mete 
wononyi. 

11Okone ne dia nyu nyakakamelakamela usi wula, Nyakose epunga ushasha uma 
le ndi, Nyu nyakahiki mvudu la ave wa lokolonga, Keli nyu hanyudjase loko Nyu 
nyakune ekodi wʼololo wa vinyo, Keli nyu hanyono ashi wʼelua awo 

12Ne dia dimi mbeyaka efula kʼehedia anyu, Ndu wuki wa kolo yanyu Nyu 
nyatusuyaka untu ololo, Nyatulungulaka mbu yʼutshu, Nyatonyolaka ehumbi la 
suku. 

13Diako mbayolembohala, kanga yewu ki lʼetena uku kene, Ne dia to keli etena 
ka kolo. 

14Nyuyangi ololo, aha kolo, Mbayunyuyala la lulumbi. Ku Latuyalaka, 
Unyashungu Kanga lulimbilimbi, Ayuyala la nyu uku watanyu. 

15Nyuhetsha kolo, nyulangi ololo, Nyushikike sambu kʼololo la suku, Undu 
Latuyalaka, Unyashungu Kanga lulimbilimbi, Mbeyaka mbuka atshikadi wa 
Josefu ketshi. 

16Diako mbata Latuyalaka, Unyashungu Kanga lulimbilimbi, Khumadiondjo ati: 
Alelu wayuyala lu ahuli tshe. Wayuta lu esese tshe vati: Yee! yee! Vo wayeta 
ukambi wʼekambo lʼutanda, La Wane watutshimaka djuwa dia ndjulela. 

17Alelu wayuyala lu dikambo tshe dia vinyo, Ne dia dimi layeta lʼatei anyu, Mbata 
Latuyalaka. 

18Mananu kayali le nyu, Nyu wane watulangaka lushi la Latuyalaka! Okoko wana 
walangauyu ndjala la lushi la Latuyalaka? La leko udjima, aha usasi. 

19Nyu nyayuyala uku untu latalawo tambwe, Ku ndi ambutuhumana la koi; Kana 
untu lamboto lu luudu landi, Lambutahe lunya landi lʼeheli, Ku ului ambulumata. 

20Lushi la Latuyalaka aha udjima mbelo, kema usasi? Aha udjima a tshududu 
mbelo, kema ngaingai? 

21Dimi latuhetshaka, latonyolaka nshi yanyu ya waki. Dimi hatongenangenaka 
Lu sanganya yanyu ya lukumu. 



1534 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

22Kuyanga mbanambulanyu Elambu anyu wa lutshumba la elambu anyu wa 
shima, Dimi haluwetawo; Ndu nyama yanyu yeli la wata, Yanambulanyu elambu 
wʼeukelu ka lusaka, Dimi haludja ashu leko. 

23Nyuminyia lundju la esambu anyu, Dimi halangi mbuka lundju la sese yanyu. 

24Keli sambu kʼololo kakele uku ashi, La akambu wʼusimbwi uku eteko kahumi. 

25Undi, nyu khumbu ka Isariyele nyakambela elambu, la elambu wa shima lʼusui 
wa shenga lʼatei wa deku akumi anei? 

26Nyu nyakembe luudu la dipema la khumʼekanga kanyu, la yindju ya difanelu 
dianyu, yoto ya etemolatemola kanyu, diakanyayatshela. 

27Diako mbayumunyotola la wedi wa Damaseke lu fumbi, mbata Latuyalaka, 
kanga lukumbu lone ati: Unyashungu Kanga lulimbilimbi. 

Amose 6 

Elanyelu ka Isariyele 

1Mananu kayali le amenyi olo wa la Siona, Ndu le wane weli la lutui tshitshi 
lʼukungu wa Samariya, Le antu a waki wa lu wudja wuleki wedja, Wako 
watuyakaka khumbu ka Isariyele le wo. 

2Nyeti la Kalane, nyutendi; La uma leko, nyuteti la Hamata ka wuki, Ku nyu 
ntuhulo utsha la Ngata kʼasi Filistiya. Undi, vo ndeka waulelu ane ololo? Kana 
kete yawo ndeka kete yanyu wuki, 

3Nyu wane watanganyaka lushi la kolo etali. Ku nyatusukanyaka akambu wa 
ngala dia vo ndjala suki? 

4Mananu kayali le wane wetami lu tangi yʼewanga, Watuyakokolaka lu mbetu 
yawo; Watolekaka esongo wʼekoko wʼuma lu limba, La esongo wa ngombe 
wʼuma lʼukutu. 

5Vo watimbaka esambu otekoya la akembi, Watuyatshelaka dihumahuma uku 
Davidi. 

6Vo watonokaka wanu lu dikoho dia wuki, Watuyashinulaka biso diʼushinga a 
wulu, Keli vo hawutunyangaka dia elanyelu ka Josefu. 

7Okone vo wayutatela ntsho lu fumbi, Kame la wane watatshu lu fumbi, Ndu 
ongenongeno a waku watuyakokolaka wayushila. 

8Khumadiondjo Latuyalaka akayatshibi ndame (Latuyalaka, Unyashungu Kanga 
lulimbilimbi kata) ati: Dimi mbukaka utaku wa Jakoba wononyi otekoya, Dimi 
latuhetshaka mvudu yandi ya khumʼekanga. Dimi layukimo usumba la kene tshe 
keli loko. 

9Naka antu dikumi wayutshikala lu luudu otoi, vo wayuvo. 

10Lamʼayosa one luto lʼuntu untu lambuvo dia mbutshumba, lamʼayundutundja 
weka uma lu luudu, ndi ayumbula one leli lʼetei a luudu ati: Untu omotshi eko 
kame la ye ntu? Ku untu ako ayukaluya diui ati: Nduku untu. Ku ukina ayuwutela 
ati: Uyali ki! ne dia shu hateyi nyimula lukumbu la Latuyalaka. 

11Nyulungi, ne dia Latuyalaka ambudjanga, Ndi ayete luudu la wuki weshu 
weshu, La mudu la tshitshe elonge elonge. 

12Undi, nyu wane watukadimulaka sambu kʼololo lolengo, La ulua wʼakambu 
wʼusimbwi ululu, Falasa udawoka ladiku dia dive? Untu nkendjakendjaka 
ngombe la lungu ladiku diadio? 

13Nyu wane watongenangenaka lu engo kʼanyanya. Watutaka nyati: Uma lu 
khudu kasu, Mbakatakundja wulu asu. 

14Diako mbayumunyiya wudja omotshi, Dia vo ndo la nyu, nyu khumbu ka 
Isariyele. Vo wayunyusuya umaka eotwelo ka Hamata Edja ndu lu kyoko ya 
Araba, Mbata Latuyalaka, Unyashungu Kanga lulimbilimbi. 

Amose 7 

Waenelo Asatu wʼElanyelu 

17 Khumadiondjo Latuyalaka akamenya dikambu ne. Enda ndi akatungi endjo 
lʼetena kakatatela diango ntumba, etena kako kaki lʼokongo a dinela dia 
khumʼekanga. 

2Lʼokongo diku lamʼakawashili nde adiyu wa la kete, ku dimi lakati nti: We 
Khumadiondjo Latuyalaka, udimanyia Jakoba kolo, Mbakosengasengami. 
Ukundi ayundeya memala? Ndi eko tshitshe! 

3Latuyalaka akalembe utema lu dika mbu so; Dio hadiuyala, mbata Latuyalaka. 

4Khumadiondjo Latuyalaka akamenya enelo kene. Enda, Khumadiondjo 
Latuyalaka aki lu mbeta antu dia mbalumbuya la dja, ku yo yakatshumbi ohongo 
a wuki, yaki lu numbialumbia ladiku dia kete. 

5Ku dimi lakati nti: Khumadiondjo Latuyalaka li, lambukosengasenga nti: 
Utukukunga! Ukundi ayeya Jakoba memala? Ndi eko tshitshe efula! 

6Latuyalaka akalembe utema lu dikambu so; Ndu dikambu diako hadiuyala, 
mbata Latuyalaka. 

7Ndi akamenya enelo kene. Enda, Khumadiondjo Latuyalaka akemadi lʼumamu 
wʼeheli kakatshama lʼokodi wa wedikelu. Ndi aki lʼokodi wa wedikelu lu lunya 
landi. 

8Latuyalaka akamumbula ati: Amose, kenaye na? Ku dimi lakûkaluya diui nti: 
Okodi wa wedikelu. Ku Khumadiondjo akati ati: Enda, dimi layukitsha okodi wa 
wedikelu Lʼatei wa wudja ami Isariyele. Dimi haluwadimanyia ntu pundju. 

9Alunga wa Isaka wayulanyema, Temwelo dia Isariyele dia; uhandjwama vwa. 
Dimi layunela dia ndo la khumbu Ka Jeroboama la yombo. 

Amose la Amaziya 

10Ku Amaziya, olombedi wa la Betele, akatumi diui le Jeroboama, khumʼekanga 
ka Isariyele, ati: Amose ambukudjela sheki lʼatei a khumbu ka Isariyele, wudja 
hiwukike aui andi tshe. 

11Ne dia Amose akati ati: Jeroboama ayudiakenia la yembo. Mete, Isariyele 
wayotolama lu fumbi, Etali uma lu kete yawo. 

12Amaziya akatela Amose ati: We, omenyi wʼakambu wahatayi, utshu, ulawo 
utsha lu kete ya Juda: utolekaki mi leko, utataka akambu wahatayi leko. 

13Keli tutaki akambu wahatayi ntu la Betele, ne dia Betele eli etemwelo ka 
khumʼekanga, ndu luudu la khumʼekanga. 

14Ku Amose akakaluya Amaziya diui ati: Dimi taki umvutshi kuyanga onʼa 
umvutshi, keli dimi laki ulami wa dungalunga, la umunyi wʼetamba wa khumu. 

15Latuyalaka akambose lamʼakatalamaka ekoko, akamvutela ati: Tshoka, tuteli 
wudja ami Isariyele akambu wahatayi. 

16Kakiane, ulungi diui dia Latuyalaka. We mvutaka wati: Tutaki akambu 
wahatayi Lu dikambu dia Isariyele, Ndu tusambishaki nduku diui Lu dikambu 
dia khumbu ka Isaka. 

17Uma lu dikambu so, mbata Latuyalaka ati: Wadeye ayuyala kanga munanyi 
lʼusumba. Anʼaye wʼapami la anʼaye wʼamantu Wayudiakema la yombo, La kete 
yaye yayukahanyema lʼokodi. Weme ayuvo lu kete ya mindu. Mete, Isariyele 
wayotolama lu fumbi, Etali uma lu kete yawo. 

Amose 8 

Saka DiʼElua wa lʼOwo 

1Khumadiondjo Latuyalaka akamenya enelo kene. Menyi ku saka diʼelua wa 
lʼowo ne. 

2Ku ndi akamumbula ati: Amose, kakona kenaye? Dimi lakûkaluya diui uti: Saka 
diʼelua wa lʼowo. Ku Latuyalaka akamvutela ati: Ekumelu kambuya lu wudja ami 
Isariyele; Dimi haluwadimanyia ntu pundju. 

3Esambu wa lʼetemwelo wayuyala alelu lushi lako, Edu wʼantu wayuyala efula; 
Antu wayuwekadja la ki lu ahuli tshe, Mbata Khumadiondjo Latuyalaka. 

Dianyelu DiʼAsi Isariyele Diaya Suki 

4Nyulungi dikambu ne, nyu wane watomenaka uhumbi esudia. Ndu 
watuhumuyaka usi wula la la kete lakulu lʼengeno. 

5Nyatumbulaka nyati: Etena kakona kayeta yʼalelu ya ngondo, Dia shu nsundja 
epunga. Ndu lushi la mumuya, dia shu nsundja wehu asu, Dia shu nkitshakitsha 
yediko ya saka, La mvudiya ushinga, la nkadimula kilo ya lukesu? 

6Dia shu nsumba usi wula la fesa, La uhumbi la lukulu la sabata, Ndu nsundja 
puhudi yʼepunga? 

7Latuyalaka akatshibi lʼukhumu wa Jakoba ati: Dimi hambuhelaki nduku otoi wa 
etsha awo. 

8Undi, kete hayudidima lu dikambu ne, Ndu wane tshe wudjashi loko hawuyala 
lʼutanda? Yo hayunela yo tshe uku Nile, Yo hayohenyahenyama, ndu 
hayukitakita Uku Nile ka lu Edjibitu? 

9Khumadiondjo Latuyalaka kata ati: Lushi lako, dimi layudje unya lʼatei ote. Dim 
layete kete udjima la yanyi yʼekumbikumbi. 

10Dimi layukadimula nshi yanyu ya waki utanda, La kimbu yanju tshe delu. Dimi 
layunyolotsha akutu lu kindi tshe, Layunyete awandji lʼete tshe. Dimi layete 
wudja lʼutanda uku wa ona pami etoi, La ekumelu kawo uku lushi lʼokei. 

11Nyulungi, nshi yayuya, Yayumutuma ndjala ka kasha lu kete, Aha ndjala ka 
mbu ya nde, kuyanga pusa ka ashi, Keli ka eukelu kʼaui wa Latuyalaka. 

12Vo wayekeko uma lʼashi a wuki utsha lʼashi a wuki. Uma lu leke la ngelʼa kushi 
pulu ndu lʼehutwelu ka unya. Vo wayutalawolawoka lene la lene Lu ntayangi diui 
dia Latuyalaka, Keli vo hawudishula. 

13Lushi lako, esekaseka wa dimuma wʼamena La elongo anyu wʼapami wayuvo 
pusa kʼashi. 

14Wane watutshibaka Ashima wa la Samariya, Ndu watutaka vati: Uku eli 
etemolatemola kaye la lumu! we Dane, Ndu uku eli mbuka kʼasi Bere-Sheba la 
lumu! Vo wayoko, hawunela ntu pundju. 

Amose 9 

Dumbwelu Dia Latuyalaka Diaha Dia Mpanda 

1Dimi lakenyi Latuyalaka emadi Lasuki lʼediakelu; ndi akati ati: Okomole ete wa 
dikoho, edja ndu ekongo wambusukasuka, Udiatshatsha ladiku diʼete wʼantu 
tshe. Dimi layudiaka wane wayutshikala la yombo, Nduku otoi awo ayulawo, 
Ndu nduku otoi awo ayuhanda. 

2Kuyanga vo wayutsho lʼUdimu a Pengandu, Lunya lami layutuwanda leko. 
Kuyanga vo wayumbela lʼulungu, Dimi layahuluya uma leko. 

3Kuyanga vo wayushama lʼote wa Karamele, Dimi layayangiayangia, 
layutuwanda leko. Kuyanga vo wayushama uma lu ashu ami Lu ohongo wʼashi a 
waki, Dimi layutela ului, Ku vo wayalumata leko. 

4Kuyanga vo wayutsho lu fumbi la ntundu kʼatunyi awo, Dimi layutela yombo, 
ku yo yayadiaka leko. Dimi layedia ashu ami le wo, Dia mbatshela kolo, aha ololo. 

5Khumadiondjo Latuyalaka Kanga lulimbilimbi, Katunandaka kete, ku yo ndelo. 
Ku wane wudjashi loko watuyalaka lʼutanda. Yo yayumbela yo tshe uku Nile ka 
lʼEdjibitu, Ku yo yayukitakitaka uku atukitakitaka Nile. 

6One latuhikaka mvudu yandi ya ladiku lʼulungu, Latu ikaka atshina 
wa sendele yandi ladiku dia kete; One latetaka ashi uma lʼashi a wuki, Ndu 
latatshululaka ladiku dia kete: Latuyalaka, keli lukumbu landi. 

7Latuyalaka kambula ati: Nyu asi Isariyele, nyu kema uku asi Etiyopiya le mi 
uka? Dimi kumbeli Isariyele uma lu kete ya Edjibitu, Ndu asi Filistiya uma ia 
Kafetore, La asi Suriya uma la Kire? 

8Nyulungi, ashu ami, dimi Khumadiondjo Latuyalaka, Weko le diulelu dia kolo. 
Dimi layudilanya ladiku dia kete, Tshikima khumbu ka Jakoba ketu 
kahamulanya tshe, Mbata Latuyalaka. 

9Enda, dimi layuta diui, Layuyunga khumbu ka Isariyele lʼatei a wedja tshe, Uku 
atuwuyungaka ahoho lu djungo, Ku aha nduku lotongo nko la kete. 

10Atshi wʼakambu wa kolo tshe wa lu wudja ami, Watutaka vati: Elanyelu 
hutunda, kuyanga mpumana la su; Vo wayuvo la yombo. 

Eulwelu ka Isariyele 

11Lushi lako, dimi layunyia etumbu ka Davidi kakanyuko. Dimi layolongosola 
ahuli wakatatundo, Layolongosola ahuli wakatalana. Dimi layukihika uku akito 
lu nshi ya ntundu, 

12Dia vo nkita atshikadi wa Edome, La wedja tshe wetama lukumbu lami, Mbata 
Latuyalaka, lambutsha dikambu ne. 

13Enda, nshi yayuyala, Yayuyela ukambi ekambo umunyi, La uhinyi wʼelua one 
latuneka wehu. Ekungu wayolosha wanu wa mpe, La akuna wayolelo. 

14Dimi layukaluya ongonyi Wa wudja ami Isariyele. Vo wayuyuhika esumba 
wakalana, wayudjase loko. Vo wayune ekodi wa vinyo, Wayono ashi wʼelua awo. 
Vo wayukamba dikambo ntu, Wayole ema wʼuma loko. 

15Dimi layashikibe lu kete yawo, Vo hawunyemaki ntu panaju Uma lu kete 
yakamawasha, Mbata Latuyalaka, Unyashungu anyu. 

Obadiya 

Obadiya 1 

Ekitshekitshelu ka Edome 

11 Enelo ka Obadiya. Khumadiondjo Latuyalaka kata okone lu dikambu dai 
Edome ati: Shu takuki kumu uma le Latuyalaka, La dikendji diakatumama lʼatei 
a wedja ati: Nyuneli, tutolosha Edome ta. 

2Nyulungi, dimi layukete tshitshe, we Edome, lʼatei a wedja. Ku we ayonywama 
otekoya. 

3Utaku wʼetema anyu wakanyukesi, Nyu wane watudjaseka lu weuku wʼave, 
Watudjaseka ladiku; Nyu wane watutaka lʼetema anyu nyati: Akona 
ayutuhuluya la kete? 

4Kuyanga mbatunyumbelaka ladiku uku pungu, Kuyanga edjaselu kanyu keko 
kʼatei a toto, Dimi layutunyuhuluya uma leko, Mbata Latuyalaka. 

5Naka evi wakayi le ye, Naka apotodi wakayi lʼutshu. Ndi wuhu wakayalanyema 
li! Vo kunkimo nvua lamʼambuwukutsha ehumba awo? Naka amumbi wʼelua 
wakayi le ye, Vo kuntshika elua emotshi? 

6Ndi wuhu wakawayangiayangia diango dia Esau li! Ndi wuhu wakawashula 
waumbelu andi wakashama li! 

7Antu tshe wakadji la ye sheki, Wakakutshanya lu mbuka kaye pulu ndu lʼulelu. 
Antu wakadjashi la ye ki wakakukesi, wakakolembia. Engenyi aye 
wakayekamaka, Wambukamba djunga Keli we heyi dikambu diako. 

8Latuyalaka kambula ati: Lushi loso, dimi haludiaka akanga a tumba uma la 
Edome, La akanga wa ewu uma lʼokongo wa Esau? 

9Temana li! apami aye wa wulu wayundama la woma, Dia antu tshe wa lʼokongo 
wa Esau Nshila ushiki lamʼayuwadiaka. 

10Ne dia akambu wa ngala wakayatshela onanyo Jakoba, We ayutshama sonyi, 
ayulanyema pundju. 

11Lu lushi lakayemala la ntundu kandi, Lushi lakatole asi wedja ului andi 
wʼalimbi utsha lu fumbi, Lushi lakoto angendangenda lu asuku awo, Lakawoki 
Jerusalema uwali, Ndu we akayala uku otoi awo. 

12Keli tendaki lushi lʼasui wʼonanyo, Tongenangenaki lu dikambu diʼasi Juda Lu 
lushi lawo lʼelanyelu, Kuyanga nteketa la utaku lushi lawo la pa. 

13Totoki lu asuku wa wudja ami Lushi lʼelanyelu kawo. Tendaki asui awo lushi 
lʼelanyelu kawo, Kuyanga nkitsha anya lu ekundji awo lu lushi lʼelanyelu kawo. 

14Tanyemalaki lʼasanga, Dia nshila antu awo wakahandi ushiki. Tamukimoki 
atshikadi awo lushi la pa. 

Embiyelu ka Isariyele 

15Lushi la Latuyalaka laya suki le wedja tshe. Wuhu wakayatshi, 
mbayuwukutshela. Etsha aye wayukalula lʼote aye weme. 

16Uku akanyano lʼukungu ami wʼekila, Osoku mbayutetemalaka wedja tshe no. 
Ee, vo wayono, wayusukosuko, Wayuyala uku akiwo kundjala ntundu. 

17Keli lʼUkungu wa Siona kayuyala wane wambuhanda. Ukungu ako wayuyala 
ekila Khumbu ka Jakoba wayukita kete yawo. 

18Khumbu ka Jakoba wayuyala dja, La khumbu ka Josefu lumbi, Ku khumbu ka 
Esau adiyu. Yo yayoheta lʼatei awo, yayatshumba. Nduku untu ayutshikala lu 
khumbu ka Esau, Ne dia Latuyalaka kakati dikambu diako. 

19Wane weli la Nengebe, wayukita Ukungu a Esau, La wane weli la Shefela, kete 
yʼasi Filistiya. Vo wayukita kete ya Efarayima la kete ya Samariya. Bendjamina 
ayukita Ngiliyade. 

20Fumbi yʼasi isariyele yeli la Hala, Wayukita Fonekiya pulu ndu la Zarefate; La 
fumbi yʼasi Jerusalema yeli la Sefarada, Wayukita esumba wa Nengebe. 

21Atshungudi wayuya lʼUkungu a Siona, Dia ndjulela Ukungu a Esau. Ku diulelu 
diayuyala dia Latuyalaka. 

  



1541 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

Jona 

Jona 1 

Jona Ambulawo Latuyalaka 

1Diui dia Latuyalaka diakayi le Jona, onʼa Amitai, ati: 

2Unela, utshu la Niniva, usumba a wuki; utuleli, ne dia kolo kawo kambumbela 
pulu la ntundu kami. 

3Keli Jona akunela dia ndawo uma lu ashu wa Latuyalaka utshu la Tarashishi. 
Ndi akahulo la Jopa. Ku akatutana mashua wakatatshokaka utsha la Tarashishi. 
Ndi akafuti ushinga wa lokendo dia ndi ntsho kame la wo utsha la Tarashishi, 
etali uma la ntundu ka Latuyalaka. 

4Keli Latuyalaka akatumi lopepe la wulu lu ashi a wuki, ku ngimbi ka wulu 
kakayala lu ashi a wuki. Mashua wakayangi mpandjo. 

5Asi Mashua wakuki woma, ku vo tshe untu lʼuntu akalelela etemolatemola 
kandi. Vo wakakadja diango diaki lu mashua lu ashi a wuki dia vo mbete usadi. 
Keli Jona akahulo lʼesi lu yindju motshi ya lʼetei a mashua. Ndi akatetama, 
akatutshudungo la djo esadi. 

6Ku olombodi a mashua akayi le ndi, akayuwumbula ati: Okoko wana walalaye 
djo? Emo, eti Unyashungu aye. Undu, Unyashungu aye ayutuho diaha shu mvo. 

7Vo wakatanela vati: Nyeso, tuki uwali dia shu mbeya one lambutela dikambu 
ne dia kolo. Okone vo wakuki uwali ku uwali akandi Jona. 

8Vo wakosengasenga vati: Ututeli untu akona ambutela dikambu ne dia kolo? Vo 
wakawumbula vati: Na ulimu watuyukambaka? Uma lendi ayayayi? Na wudja 
aye? Usi na eye? 

9Ndi akakaluya diui ati: Usi Heberu kemi. Dimi mbukaka Latuyalaka, 
Unyashungu wa lʼulungu, lakatungi ashi a waki la kete woma. 

10Ku apami ako wakuki woma utamanya, wa-kawumbula vati: Dikambu diakona 
diakayatshi? Vo wakeyi vati: Ndi eko lu ntalawo uma lu ashu wa Latuyalaka, ne 
dia ndi akawatela. 

11Ku vo wakawumbula vati: Kayutukutshela dia ashi wa waki ntolembohalela? 
Ne dia ashi a waki wakatatekoyaka ndjala asukhu la ngimbi. 

12Ndi akakaluya diui ati: Nyomembe, nyuntambiya lu ashi a waki. Ku ashi a waki 
wayunyolembohalela. Ne dia dimi mbeyaka nti: Lu dikambu diami kambuyala 
ngimbi ka wuki kene le nyu. 

13Ku apami ako wakaduki la wulu dia vo nkalula utsha lʼumamu. Keli vo 
kumbeya ntsha ne dia ashi a waki wakatatekoyaka mbayalela asukhu la ngimbi. 

14Okone vo wakalelela Latuyalaka, wakosengasenga vati: We Latuyalaka, shu 
tambukosengasenga shati: Tetawoki shu mvo lu dikambu dia lumu la untu one. 
Ndu tutukitshiyaki dikila dia untu laha la unungu, ne dia we, Latuyalaka, 
atutshaka uku alangaye. 

15Okone vo wakembe Jona, wakutambiya lu ashi a waki. Ku ashi a waki 
wakalembohala. 

16Ku antu ako wakatamanya mbuka Latuyalaka woma. Vo wakalambula 
Latuyalaka elambu, wakatshiki dokoloko. 

17Latuyalaka akatumi lusi la wuki, dia lo mena Jona Ku Jona aki lʼutema a lusi 
tanyi tusatu la etshu esatu. 

Jona 2 

Dombelo Dia Eukelu ka Lusaka Dia Jona ne Dia Eshimbamelu 

1Jona akalombe Latuyalaka, Unyashungu andi, lʼutema a lusi. 

2Ndi akati ati: Dimi laketi Latuyalaka lu dikambu dia sui diami, Ku ndi 
akambetawo. Dimi lakaleli lʼUdimu a Pengandu, Ku we akuki diui diami. 

3We akambikadja lu ohongo lʼatei wʼashi a waki. Elula kakanyingi lʼutshimba 
ami, Asukhu aye tshe la afulu aye waketi ladiku diami. 

4Dimi lakati nti: Dimi lakatshanyema etali uma la ntundu kaye, Keli dimi layenda 
ntu utsha lʼetemwelo kaye kʼekila. 

5Ashi wakanyingi edja ndu lu lumu lami. Ohongo waki lʼutshimba ami. Adiyu wa 
kolo wakakumbi ote ami. 

6Dimi lakahulo edja ndu lʼatshina wʼekungu, Kete la ekengiti ayo wakankumbi 
pundju. Keli we Latuyalaka, Unyashungu ami, Akatundja lumu lami uma lu 
Difuku. 

7Lamʼakaheko lumu lami la utema ami, Dimi lakakuho, we Latuyalaka. Dombelo 
diami diakakumi le ye, Pulu ndu lʼetemwelo kaye kʼekila. 

8Wane watekamaka dikishi diʼanyanya, Watutunaka dihuli diawo dia nkundja 
ketshi. 

9Keli dimi layukulambula ulambu La aui wa eukelu ka lusaka. Dimi layufuta kene 
kakamadji dokoloko. Panda keli uma le ye, we Latuyalaka. 

10Latuyalaka akatela lusi diui, Ku lusi lakatuwo Jona lu kete yʼufumbu. 

Jona 3 

Ekadimwelu kʼEtema kʼAsi Niniva 

1Diui dia Latuyalaka diakayi le Jona lʼetena ka hendi ati: 

2Unela, utshu lʼusumba a wuki uku wa Niniva. Utasambishaka esambishelu keku 
kakamakudjangela. 

3Ku Jona akunela, akatshu la Niniva uku diui dia Latuyalaka. Mete, Niniva aki 
usumba a wuki waheyama, yediko ya lokendo la nshi shatu. 

4Jona akatatela mboto lʼusumba lokendo la lushi otoi, akahangohango, akati ati: 
Nshi akumi anei tshu mbambutshikala dia Niniva nanyema. 

5Asi Niniva waketawo Unyashungu. Vo tshe, wa waki ndu wa tshitshe, wakakili 
mbu ya nde, wakalote akutu. 

6Lukumu lako lakakumi le khumʼekanga ka Niniva. Ku ndi akunela uma lu kiti 
kandi ka diulelu. Ndi akakulula dihondo diandi, akalote dikutu, akadjase lʼutuku. 

7Ndi akati diui dia mbidja umbeka la nyanganya lukumu la Niniva, uma lu 
didjangu dia khumʼekanga la dihangamendi diandi ati: Untu kuyanga nyama, 
ngombe kuyanga okoko, tawunganelaki nduku yango. Vo tawolekaki ma 
kuyanga no ashi. 

8Keli ndu antu ndu nyama walote akutu, waleleli Unyashungu wulu. Vo tshe, 
untu lʼuntu akaluli uma lu mbuka kandi ka kolo, ndu uma lu akambu wa ngala 
weli lʼanya andi. 

9Akona eya kana Unyashungu hukadimo, holemba utema ndu humo kele kandi 
ka wulu, diaha shu mvo? 

10Unyashungu akenyi etsha awo uku akawakalula uma lu mbuka kawo ka kolo. 
Ndi akalembe utema lu kolo kakandati dia mbatshela, ndi kunkitsha. 

Jona 4 

Lunyangu la Jona 

1Keli dikambu so diakanyangia Jona utamanya. Ku ndi akuki kele 

2Ndi akalombe Latuyalaka ati: Latuyalaka li, ulungi, aha dikambu ne 
mbakamatakutedi lamʼakimi lu kete yasu? Uma lu dikambu diako, 
mbakamasamanya dia ndawo utsha la Tarashishi. Dimi lakeyi nti. We eli 
Unyashungu, kanga ngandji ka mamba, lahatukaka kele esadi, luludi too la 
ngandji ka shikaa, latolembaka utema, diaha ntshela antu kolo. 

3Okone we Latuyalaka, lambukosengasenga nti: Ose lumu lami kakiane, ne dia 
ndeka ololo dimi mvo uleki ntshikala la lumu. 

4Latuyalaka akawumbula ati: Undi, ololo mbatshaye lamʼumalaye aku? 

5Ku Jona akatumbi uma lʼusumba. Ndi akatudjase lu leke lʼehutwelu ka unya 
lʼusumba. Ndi akatuyahikela tshumbutumbu leko. Ndi akadjase lu dedi diayo 
edja ndu ndi ambena kene kayuyala lʼusumba. 

6Unyashungu, Latuyalaka, akatundja dimoke, akadilambia ladiku dia Jona, dia 
dio ndjala dedi lʼote andi, dia dio mbushimbela uma lu pa kandi. Okone Jona 
akangenangena otekoya dia dimoke diako. 

7Keli la wedi a pindju, Unyashungu akatumi dikiyu. Dio diakahimbula dimoke, 
ku dimoke diakalengela. 

8Lamʼakahuto unya, Unyashungu akapepia lopepe la eumbi uma lʼehutwelu ka 
unya. Yanyi yakahete wulu lʼote wa Jona edja ndu ndi akakomo. Ku ndi 
akakumbula nyoi, akati ati: Ndeka ololo dimi mvo uleki ntshikala la lumu. 

9Unyashungu akambula Jona ati: Undi, ololo mbatshaye lamʼumalaye kele lu 
dikambu dia dimoke? Ku ndi akûkaluya diui ati: Dimi lambutsha ololo dia 
mumala kele edja ndu lu nyoi. 

10Latuyalaka akawutela ati: We ambuka dimoke diakiye kumune kuyanga 
mbudia ngandji, diakatumbi lʼutshu ndu diakalana lʼutshu. 

11Taki ololo dimi mbuka usumba a wuki uku wa Niniva ngandji, weli la antu 
ndeka nunu ukama la akumi ahendi, waheyi ntshikitanya lunya lawo la pami 
kana lunya lawo la lomoso, ndu dungalunga efula? 

Mika 

Mika 1 

Delu lu Dikambi Dia Samariya la Jerusalema 

1Biui dia Latuyalaka diakayi le Mika, usi Moreshete, lu nshi ya Jotamaa ya 
Ahaza, ndu ya Hezekiya, khumi ya dikanga ya Juda. Ndi akenyi akambu wahatayi 
lu dikambu dia Samariya la Jerusalema. 

2Nyuiungi, nyu antu tshe. Kete la kene tshe keli loko uyuhukami. Khumadiondjo, 
Latuyalaka ayali omenyi. Lu dikambu dianyu uma lʼetemwelo kandi kʼekila. 

3Nyendi, Latuyalaka lu ndjayi lu dihuli diandi. Ndi ayuhulo, ayokendakenda 
lʼahuli wa ladiku wa la kete. 

4Ekungu wayolelo la tshina diandi, Ndu ekidi Wayutate elonge. Uku elungu 
lasuki la dja, Uku ashi mbambuwutshulula lʼehulula. 

5Akambu ane tshe wambuyala ne dia uhedia wa Jakoba, Ndu ne dia kolo ka 
khumbu ka Isariyele. Na uhedia wa Jakoba? Aha Samariya? Na ahuli wa ladiku 
wa Juda? Aha Jerusalema? 

6Diako mbayumete Samariya uku tuta dia lʼekambo, Ndu uku ahuli watuwuneka 
ekodi wa vinyo. Dimi layutshulula ave wʼuma loko lʼukidi; Layukununadia 
atshina awe 

7Difanelu diawo dia losela tshe diayatshatshema betshi betshi. Afutu awo tshe 
wayutshumbama lu dja. Vo wakasanganyema uku tshindu dia umuntu kanga 
luseka. Vo wayukadimo tshindu ntu le umuntu kanga luseka. 

8Ne dia dikambu ne mbayumulela, mbayumuda ekuku. Dimi layukulula ahondo, 
layokendakenda utakataka. Dimi layawana uku mbulu, layukhuma akhumu uku 
kumbaka. 

9Puta yandi nayuyukuka nkono. Dikambu so diambukuma pulu ndu la Juda. Dio 
diambukuma lu eotwelo ka wudja ami, Pulu ndu la Jerusalema. 

10Tanyutaki dikambu diako lu Ngata, Tanyulelaki nduku yema. Dimi lambungito 
lu ditshu la Bete-Leafara. 

11Eti utakataka ndu la sonyi, we ludjashi la Shafiri! Nyu wane wudjashi la 
Zamana, tanyutumbaki; Tuku ta Bete-Ezele tanyusike emalelu kawo. 

12Usi Marota ambukunga akambu wʼololo lʼukiyanu, Ne dia elanyelu kakahuto 
uma le Latuyalaka, Pulu ndu lʼeotwelo ka Jerusalema. 

13We usi Lakishi, ukeleki pusupusu. Lu falasa katudjaka luwangu. We Lakishi 
kaki etatelu ka kolo ka ona umuntu a Siona, Ne dia ehedia wa Isariyele 
wakashwama lʼatei aye. 

14Diako mbayuyukimo etenyi ka ushasha. Wʼalakanelu le Moreshete-Ngata. 
Khumbu ya Akizibe yayuyala diango dia lukesu La khumi ya dikanga ya Isariyele. 

15We usi Maresha, dimi layukela one layukulela. Lutumbu la Isariyele layukuma 
pulu ndu la Adulama. 

16Unya divu diaye, Utshiki diketo lu dikambu dia ana watuyulangaka. Okokole 
diketo diaye uku pungu, Ne dia vo wambumo la le ye, Wambutsho etali lu fumbi. 

Mika 2 

Mananu Wane Watusu-yaka Asi Wula 

1Mananu kayali le wane watukanaka akambu wa kolo, Watutshaka kolo lu tangi 
yawo! Lamʼatuhutoka unya, vo watukitshaka, Ne dia to keko lu wulu wʼanya 
awo. 

2Vo watokomiyaka dikambo, watudiosaka, Ndu mvudu, ku watuyihotolaka. Vo 
watusuyaka untu la khumbu kandi, untu la ukito andi. 

3Diako mbata Latuyalaka ati: Nyuki, dimi lambusanguya dia ntshela khumbu 
kene kolo, Kahanyeya ndawuya kingu yanyu, Kuyanga nkendakenda lʼutaku, Ne 
dia oso ayuyala etena ka kolo. 

4Lushi loso, wayunyukela yukedi, wayulela delu diʼokei; Wayuta vati: Shu 
tambushila ushiki. Ndi ambukadimula etenyi ka wudja ami. Ndi wuhu 
ambundukinya uma le mi li! Ndi ambukahanya dikambo diasu le akanga 
wʼuhedia. 

5Diako mbahanyuyala la untu layunyedikela okodi. Lu eukelu kʼuwali lu 
lusanganya la Latuyalaka. 

6Tusambishaki — Osoku mbatusambishaki. Untu tasombishaki akambu wa 
wuhu one. Sonyi hatundi. 

7Nyu khumbu ka Jakoba, ololo vo mvuta akambu aso? Nyuma ka Latuyalaka 
ambushimbama? Aha etsha andi ene? Aui ami hawutshela one 
latokendakendaka usimbwi ololo? 

8Keli nyu nyatunelaka dia ndo la wudja ami uku utunyi. Nyu nyatukululaka 
akanga memakana ahondo, Wane watetaka la ki, waha la kanyi ya ta. 

9Nyu nyatutshanyaka amantu wa wudja ami. Uma lu khumbu yawo 
yatuwongenangenaka. Nyu nyutunyaka anʼawo uma lu lutumbu lami pundju. 

10Nyuneli, nyutshu, Ne dia one kema dihuli dianyu dia mumuya. Mindu 
kambudilanya, la elanyelu ka wulu. 

11Utunduyala untu omotshi ayeteta, Ayutataka aui wa lukesu lu aihuli la dihuli, 
Ati: Oimi layunyusambisha dia wanu la dinono dia wulu, Tshiki ndi kutuyala 
usumbisha wa wudja one! 

12Mete, dimi layusanganya utundu aye tshe, we Jakoba. Mete, dimi layusanganya 
atshikadi wa Isariyele. Dimi layamotsha kame uku ekoko weli lʼukutu, Uku limba 
la dungalunga lu dihuli diawo diʼelelu. Vo wayutsha lundju la wuki lu dikambu 
diʼului wʼantu. 

13Uhandjudi aketi la ntundu kawo. Vo wakahandjula lukuki, Waketi la suku, ku 
wakatumbi loko. Khumʼekanga kawo aketi la ntundu kawo, Ku Latuyalaka 
lolombo lawo. 

Mika 3 

Wambukungula Elombodi wʼAsi Isariyele 

1Dimi lakati nti: Nyulungi, nyu ete wa Jakoba, La embuledi wa khumbu ka 
Isariyele! Undi, nyu hanyuhumbi mbeya dialelu diʼololo? 

2Nyu nyeli wane watuhetshaka ololo, Ku nyatulangaka kolo. Nyu nyeli wane 
watuhatulaka antu ami wauwu, La emunyi uma lu weka awo. 

3Nyu nyeli wane watolekaka ndu emunyi awo; Watuwauwulaka wauwu, 
watuwaokolaka weka, Watasesaka tufunda tufunda, Uka atuwosesaka nyama ya 
nkate lu puki, Uku nyama lu puki ka wuki. 

4Ku nyu nyayulelela Latuyalaka, keli ndi hunyukela. Lʼetena keso ndi ayushe 
elundji kandi uma le nyu, Ne dia nyu nyakafudia etsha anyu wa kolo. 

5Latuyalaka kata okone lu dikambu dianyu, Nyu amvutshi watunganyiaka wudja 
ami, Lamʼatunyolekaka ma, nyu nyatuhangohangoka nyati: Ki! Keli le waku 
wahatudjaka nduku engo lʼenyo awo, Nyu nyatuyalongosolaka dia ndo la wo ta. 

6Okone utshu wayuyala le nyu waha la enelo, Ndu udjima wayuyala le nyu waha 
la diendjelu. Unya wayudjela amvutshi, yanyi yayuyala udjima ladiku diawo. 

7Amenyi wayutshama sonyi, La wane watendjaka wayolombo la sonyi. Vo tshe 
wayukumba elomo awo, Ne dia nduku diui uma le Unyashungu. 

8Keli le mi, dimi lambuludiama la wulu, La Nyuma ka Latuyalaka, la dialelu 
diʼololo, ndu la khudu tshe, Dia mvutela Jakoba uhedia andi, la Isariyele kolo 
kandi. 

9Nyulungi dikambu ne, nyu ete wa khumbu ka Jakoba, Ndu nyu embuledi wa 
khumbu ka Isariyele; Nyu wane watukaka dialelu diʼololo wononyi, 
Watukadimulaka akambu wʼusimbwi tshe kolo. 

10Nyu nyeli wane watuhikaka Siona la dikila, La Jerusalema la kolo. 

11Nyu ete wa Jerusalema nyatulumbuyaka Dia nkundja mbu yʼutshu. Nyu 
elombedi weli loko, Nyu nyatetshaka ne dia nkundja difutu. Nyatulimbitshiyaka 
akambu wa Unyashungu dia nkundja falanga. Keli nyu nyatekamaka le 
Latuyalaka, Nyata nyati: Undi, Latuyalaka kema lʼatei asu? Nduku elanyelu 
kayuya le su. 

12Okone, lu dikambu dianyi mbayukambema Siona uku ekambo, Mbayuyala 
Jerusalema tuta diʼelanyelu. Ukungu wa luudu wayuyala ukunda utu ladiku. 

Mika 4 

Diulelu Dia Latuyalaka lʼAndja wʼUtundu 
(Is. 2:1-4) 

1Keli lu nshi yayayi, ukungu wa luudu la Latuyalaka Wayushikikala lʼete 
wʼekungu. Vo wayediama ladiku dia akuna, antu wayumbela leko, 

2Wedja efula wayuya, Ku wayuta vati: Nyuyeti, tutshu lʼukungu wa Latuyalaka, 
Lu luudu la Unyashungu a Jakoba, Dia ndi ntutetsha mbuka yandi, Mbayuteya 
nkendakenda lu tuwuka tandi. Ne dia uma la Siona kayutumbaka elembe, La aui 
wa Latuyalaka uma la Jerusalema. 

3Ndi ayulumbuya wedja efula, Ayusambula akambu wa wedja a wulu wʼetali. Vo 
wayutshula tombo tawo kungu, La akonga awo tukuwa ta loho. Wudja 
hawuyedia tombo tawo dia ndo la wudja ukina, Kuyanga mbeka akambu wa ta 
ntu. 

4Keli vo wayudjase, untu lʼuntu la tshina diʼokodi andi wa vinyo, Ndu la tshina 
dia utamba andi wa fingu. Ku nduku untu ayuwautsha woma, Ne dia unyo wa 
Latuyalaka Kanga lulimbilimbi wakati dikambu diako 

5Wedja tshe, wudja la wudja, Watuyelaka lukumbu la etemolatemola kawo. Keli 
shu tayuyela lukumbu la Latuyalaka, Unyashungu asu, pundju pundju. 

Etshungwelu ka Isariyele Uma lu Lohombo 

6Latuyalaka kata ati: Lushi loso, Dimi layusanganya akanga a tshumbi, 
Layomotsha wane wakatshanyema ndu wane wakamatshela kolo. 

7Dimi layete akanga a tshumbi atshikadi, La wane wakatshanyema wudja a 
wulu. Ku Latuyalaka ayuwaulela lʼUkungu a Siona, Umaka kakiane pundju 
pundju. 

8Dikambu ne diayuyala le ye, We etangelu kʼekoko, Dikuna dia ona umuntu a 
Siona. Luwandji lʼedjedja, Diulelu dia ona umuntu a Jerusalema, layuya le ye. 

9Okoko wana wandaye kuku kakiane? Undi, khumʼekanga kema lʼatei aye? 
Undaki aye akavu? Diako mbambukunda lunyangu uku umuntu latata lono? 

10We ona umuntu a Siona, usuwi, Ukhumi akhumu uku umuntu latata lono, Ne 
dia we utsha ntumba kakiane uma lʼusumba, la ntudjase lʼusui. We ayutsho la 
Babilona; ayutushimbamela leko. Leko kayukutshungula Latuyalaka uma lʼanya 
wʼatunyi aye. 

11Kakiane wedja efula wambusanganyema dia nkolosha, Wata vati: Walanyemi. 
Ashu asu wendi Siona tee. 

12Keli vo haweyi tukanyi ta Latuyalaka, Kuyanga nimbitela esangweyu kandi, Ne 
dia ndi akasanganya Uku dikanda diʼepunga lu dihuli diʼesuswelu. 

13Ona umuntu a Siona, unela, ususuli! Ne dia dimi layukutshela luseki la mbulu 
ndu sanga yʼehotela. We ayatshatsha wedja efula betshi betshi. Nyu nyayukidia 
waho awo le Latuyalaka, La ekundji awo le Khumadiondjo, Kanga kete tshe. 

Mika 5 

Diulelu Dia Utshungudi wʼUma la Betelehema 

1Kakiane, nyu nyambudinigama lʼeheli. Vo wambutolosha. Vo wambokomola 
umbuledi Wa Isariyele ohelela lu tama. 

2Keli we Betelehema, Efarata, Leli tshitshe lʼatei a wauhu wa Juda, Uma le ye 
kayutumba one layuyala Umbuledi lu Isariyelea dikambu diami, Ndi akatongo 
umaka nshi yʼediedja, umaka mombokombola. 

3Diako mbayundakimo edja ndu lʼetena kayuta one latata lono. Ku atshikadi 
wʼanangu wayukalula le asi Isariyele. 

4Ndi ayunela, ayulesha ekoko andi lu wulu wa Latuyalaka, Lu lutumbu la 
lukumbu la Latuyalaka, Unyashungu andi. Vo wayulumba, ne dia ndi ayuyala 
wuki, Edja ndu lu kuma ya kete. 

5Untu oso ayuyala ki kasu. Lamʼayuya usi Asuriya lu kete yasu, Lamʼayundeteta 
lu mvudu ya khumʼekanga, Shu tayosonwela alami wʼekoko esambeli La antu a 
waki enanei dia vo ndo la ndi. 

6Vo wayulanya kete yʼasi Asuriya la yombo, Ndu kete yʼasi Nimirode lu aotwelo 
ayo. Vo wayututshungula uma le asi Asuriya. Lamʼayuwuya lu kete yasu, 
Lamʼayuwokendakenda lʼulelu asu. 

7Ku atshikadi wa Jakoba wayuyala lʼatei a wedja efula, Uku dihohe diʼuma le 
Latuyalaka, Uku apopo wʼashi ladiku dia adiyu, Wahatutshimbatshimbaka 
dikambu dia antu, Kuyanga nkunga dikambu dia ana wʼantu. 

8Atshikadi wa Jakoba wayuyala lʼatei a wedja efula, Uku tambwe lʼatei a nyama 
ya lʼukunda, Uku osongo a tambwe lʼatei a nyimba yʼekoko. Lamʼatuwetaka lʼatei 
awo vo watuwendaka, Watuwatshatshaka, ku nduku untu lashimba. 

9Edia lunya laye ladiku dia atunyi aye. Wane tshe watukuhetshaka, washili 
ushiki. 

10Latuyalaka kata ati: Lushi loso, dimi layushila punda yeli lʼatei a wudja aye 
ushiki, Layulanya pusupusu yaye ya ta. 

11Dimi layulanya esumba tshe wa lu kete yaye, Layunyukula tangelu diaye tshe. 

12Dimi layushila alanga wʼaloka uma lʼanya aye ushiki. We huyala la akanga 
wʼaloho ntu. 

13Dimi layulanya difanelu diaye dia losela, La dimeta dieli lʼatei aye. We 
hayotemola elimu wʼanya aye ntu. 

14Dimi layunya WaAshera anyu uma lʼatei aye, Ndu layulanya esumba aye. 

15Dimi layosomboya wedja waki kunkitanyia diui diami. Lu kele kami la ududu 
ami. 

Mika 6 

Tamu ta Latuyalaka la Isariyele 

1Kakiane, nyulungi uku ata Latuyalaka ati: Nyuneli, nyulumbuli dikambu dianyu 
la ntundu kʼekungu. Akuna wuki diui dianyu. 

2Nyuki, nyu ekungu ndu nyu atshina a wulu wa kete! Nyuki uku wama 
Latuyalaka la wudja andi, Ne dia Latuyalaka eko la tamu lʼasa ndi la wudja andi. 
Ndi ayama la Isariyele. 

3Nyu wudja ami, dikambu diakona diakamanyutshela? Lu dikambu diakona 
diakamanyuhekuya? Nyumvuteli! 

4Dimi lakanyutundja uma lu kete ya Edjibitu, Lakanyutshungula uma lu luudu la 
lohombo. Dimi lakatumi Mose, Arona la Miriyama la ntundu kanyu. 

5Nyu wudja ami, nyuho kakiane, Uku akasanguya Balaka, khumʼekanga ka 
Moaba, Ndu uku akûkaluya Balama, onʼa Boere, diui. Nyuho ndu uku 
akanyatetaka uma la Shitime utsha la Ngilingala, Dia nyu mbeya etsha wʼololo 
wa Latuyalaka. 

Kene Kayanga Latuyalaka 

6La na ayumusukana la ntundu ka Latuyalaka, Ndu ayumokolama la ntundu ka 
Unyashungu, KhumʼUlungu? Dimi layuya la ntundu kandi la elambu wa 
lutshumba, La esongo wa ngombe wa eleku otoi? 

7Latuyalaka ayongenangena la nunu dia waumi wʼekoko, Kuyanga la nunu 
dikumi dia ekedi wa biso? Dimi layukimo onʼami lʼenundu ne dia ehedia ami, 
Etenyi kami kʼosohi ne dia kolo kʼutema ami? 

8We untu, ndi akakenya kene keli ololo, Kakona katuyanga Latuyalaka uma le 
ye? Paka dia ntsha akambu wʼololo, dia nanga ketshi, Ndu dia nkendakendaka la 
ndjakitshakitsha kame la Unyashungu aye? 

9Diui dia Latuyalaka diambulelela usumba. Ku untu leli la yimba, ayuka lukumbu 
laye woma. Nyuki ohehela woma ndu one lutumi. 

10Undi dimi mbeyaka mbuhela waumbelu wa kolo Weli lu luudu lʼuntu a kolo, 
La yediko ya tshitshe yadjawo mananu? 

11Undi, dimi mbeyaka nyindja Untu leli la kilo ya kolo, Ndu la tediko ta wetshu 
ta lukesu? 

12Akanga wʼengonyi aye wambulula too la akambu wa ngala. Antu aye watutaka 
kashi, Nimi yawo yeli too la lukesu lʼenyo awo. 

13Ndu uma lu dikambu so, mbakamanyukia puta ya wulu. Dimi lakanyulanya ne 
dia kolo yanyu. 

14Nyu nyayole, keli hanyuluta. Ndjala kayuyala lʼatei anyu. Nyu nyayumba, keli 
hanyulama. Kene kayunyulama, kayumukimo le yombo 

15Nyu nyayuhe, keli hanyuna. Nyu nyayamula mbeli, keli hanyushinula iso kayo. 
Nyu nyayamula elua, keli hanyono ashi awo. 

16Nyu nyatulamaka elembe wa Omiri, La ditshelu tshe dia khumbu ka Ahaba. 
Nyatuyelaka aui awo, dia dimi nyete tongo tu, La antu aye engo ka mpongwela 
soi. Nyu nyayembela wudja ami diango diawo. 

Mika 7 

Ditshelu Dia Kolo Dia Isariyele 

1Omenyi fono mbemi! ne dia lambuyala Uku elua wakawambi lʼetena kʼowo, Uku 
sandji diʼelua wa vinyo diakawanyinginya. Lʼokongo wa embelu, nduku esandji 
kekiko ka nde, Nduku ulua wa fingu wakatatela mbela, Watulangaka utema ami 
wekiko. 

2Untu ololo akanyema uma la kete, Nduku untu lʼusimbwi leko lʼatei wʼantu. Vo 
tshe watuhulamaka dia ntshulula dikila, Untu lʼuntu atambaka onangu otei. 

3Vo wataheka anya awo ladiku dia kene keli kolo, Dia vo nkitsha esadi. Uwandji 
la umbadi watolombaka mbu yʼutshu. Untu a wuki atutaka lulangu la kolo leli 
lʼutema andi. Vo watulumamatanyaka kame. 

4One luleki ololo lʼatei awo, Eko uku tende dia dungu; One luleki nsimbo lʼatei 
awo, Eko uku lukumbu lʼatende. Lushi lʼalami awo, la sui diawo, lambukuma. 
Kakiane sonyi kawo kaya suki. 

5Tekamaki unyaye, Tukitshaki elungamelu le ongenyi. Ulami asuku wa unyo aye, 
La ntundu ka umuntu letami lu tulu kaye, 

6Ne dia ona pami ambonyola shi, Ona umuntu ambuhendwela nyangu, La 
olokayi ambuhendwela nyangu umendi. Atunyi wʼuntu weko antu wa lu luudu 
landi hita. 

7Keli le mi, dimi layenda le Latuyalaka, Dimi layulungamelaka le Unyashungu a 
panda kami. Unyashungu ami ayumbukela. 

Latuyalaka Atelaka Usasi la Etshungwelu 

8We utunyi ami, tongenangenaki lu dikambu diami. Lamʼambumoka, dimi 
layeto. Lamʼambumudjase lu udjima, Latuyalaka ayuyali usasi le mi. 

9Dimi layukike kele ka Latuyalaka, Ne dia dimi lakutshela kolo, Edja ndu ndi 
ambulumbula dikambu diami. Ndi ayuntudja lu usasi, Ku dimi layena 
etshungwelu kandi. 

10Ku utunyi ami lakamumbula ati: Lendʼeli Latuyalaka, Unyashungu aye? Ayema 
dikambu diako, ayolombo la sonyi. Ashu ami wayena lulangu lami lu dikambu 
diandi. Ndi utsha mpotshabotshama lʼekulu. Uku loteke la lʼesese. 

11Lushi la mpika peli diaye; Lu lushi lako ulelu wayosekwama etali. 

12Lushi lako vo wayuya le ye. Uma la Asuriya pulu lʼEdjibitu, Ndu uma lʼEdjibitu, 
pulu ndu lu Ndjali, Uma lʼashi a waki pulu lʼashi a waki akina, La uma lʼukungu 
pulu lʼukungu ukina. 

13Keli kete yayulanyema lu dikambu dia wane wudjashi loko, Ne dia elua wʼetsha 
awo. 

Ketshi ka Latuyalaka le Isariyele 

14Ulesha wudja aye la ukalimba, Limba la dungalunga lʼukito aye, Latudjaseka la 
mi lʼukunda, Lʼatei wa kete ya dikambo. Vo wali lu Bashana ndu lu Ngiliyade Uku 
lu nshi yʼedjedja. 

15Dimi layuwaenya akambu wa mamba, Uku wa lu lusthi lakanyayayakaka uma 
lʼEdjibitu. 

16Wedia wayena, wayolombo la sonyi Lu dikambu dia wulu awo tshe. Vo wayahe 
anya awo lʼenyo awo, Atui awo wayuyala puki. 

17Vo wayolembola ditshu uku ului, Uku diango diayakutula dia la kete. Vo 
wayuya wayadidima uma lʼahuli awo wʼeshamelu. Vo wayukalula la woma wa 
mamba Le Latuyalaka Unyashungu asu. Ku vo wayuyala la woma lu dikambu 
diaye. 

18Akona eli Unyashungu uku we, latudimanyiaka kolo, latuhelaka uheaia 
wʼatshikadi wʼukito aye? Ndi hatutshikalaka la kele pundju, Ne dia ndi 
atongenangenaka lu ngandji ka shikaa. 

19Ndi ayutuka ketshi ntu. Ndi ayukamela kolo yasu la tshina diʼakaka. We 
ayukadja kolo yasu tshe lʼehongo wʼashi a waki. 

20We ayenya kolamelu aye le Jakoba, La ngandji ka shikaa le Abarahama Uku 
akayatshibela washesu lu nshi yʼedjedja. 

Nahuma 

Nahuma 1 

Ududu wa Somboya ka Latuyalaka 

1Enelo lu dikambu dia Niniva. Buku diʼenelo ka Nahuma, usi Elekoshe. 

2Latuyalaka eli Unyashungu a kandjema, ndu latosomboyaka. Latuyalaka 
atosomboyaka ndu ell too la ududu. Latuyalaka atosomboyaka wane 
watuhetshaka, Atulalelaka atunyi andi ududu. 

3Latuyalaka huki kele esadi, Ndi eli wuki lu wulu andi, Ndi huyindja kanga 
unungu. Mbuka ka Latuyalaka keko lu punganendji ndu luhunga; Wangi weko 
ditshu diʼkulu andi. 

4Ndi atuhangwelaka ashi a waki, atuwaumiaka. Ndi atumiaka ndjali tshe. 
Bashana la Karamele wambolengela, Ndu alembo wa Lebanona wambolengela. 

5Ekungu wambudidima la ntundu kandi, Akuna wambolelo. Kete yambunyiama 
la ntundu kandi, Ee, andja la wane tshe wudjashi loko. 

6Akona eya memala la ntundu ka kele kandi? Akona eya nshikikala lu luhaladi la 
kele kandi? Ududu andi wambutshulo uku dja. Ave watatateka betshi betshi la 
ntundu kandi. 

7Latuyalaka eli ololo. Ndi eli eshamelu lu lushi la pa. Ndi mbeyaka wane 
watuyangaka eshamelu le ndi. 

8Keli la elula ka shashimuya, Mbayundulanya usumba wa Niniva, 
Mbayunduyelana lʼatunyi andi pulu lu udjima. 

9Kakona kasanguyanyu ntshela Latuyalaka? Ndi ayulanya tshe. Sui hadienama 
etena ka hendi. 

10Vo wambutshumbama Uku atende wudingitanyi, Uku adiyu wambuma. 

11Untu omotshi akatumbi uma lʼatei aye, Lakasanguya dia ntshela latuyalaka 
kolo, Ndi aki la kanyi ya kolo. 

12Latuyalaka kata ati: Kuyanga mbewo la wulu, ndu mbewo efula, Vo 
wayulanyema, wayushisho Kuyanga mbakamakusuya, dimi halukusuya ntu. 

13Kakiane dimi lutsha mbokola lokoho landi leli ladiku diaye, Ndu lutsha 
mpimbula ekodi aye tenyi tenyi. 

14Latuyalaka ambudja olembe lu dikambu diaye, Diaha lukumbu laye ndjala 
pundju. Dimi layulanya efanelu ka losela La efanelu ka lolelola uma lu luudu la 
ditemolatemola diaye. Dimi layukutshimela alumbu diaye, Ne dia we ambuyala 
engo kaha la nemo. 

Lukumu la Ekwelo ka Niniva 

15Nyendi akaka wa one layela lukumu lʼololo, Lata akambu wa ki ladiku 
diʼekungu! Uyali la nshi yaye ya waki, we Juda. Ushidiya alokoloko aye, Ne dia 
untu a kolo heta lʼatei aye ntu, Ndi ambulanyema tshe. 

Nahuma 2 

1One latuhimbulaka tenyi tenyi ambuya dia ndjolo la ye. Ulami wumbe wa ta, 
endaki mbuka. Ukikitsha uya lu lukindi laye, Ukikitsha wulu aye tshe. 

2(Ne dia Latuyalaka ambulula lutumbu la Jakoba, Uku lutumbu la Isariyele, Ne 
dia apotodi wakahotola, wakalanya tahi yawo.) 

3Dingawu diʼapami andi wa wulu diambuyala tilili. Ahuka wa wulu wambolota 
eloto wa tilili. Pusupusu yambuyala ngaingai Uku lumbi la dja lu lushi 
lʼelongoswelo kandi. Falasa ya ta yambuhasahasa. 

4Pusupusu yambuyala la ududu lu mbuka, Yambukhunguso lene la lene lu esese. 
Enelo kayo keli uku ewa. Yo yambulawo uku angadimu. 

5Ndi mbuhoka antu andi a waki, Vo watusukosukoka lu lokendo lawo. Vo 
watusamanyaka utsha lʼeheli kawo: Eshamelu kambolongoswama. 

6Asuku wʼokedi wambudiho, Luudu la khumʼekanga lambunyuko. 

7Wadi a khumʼekanga ambukulwama ahondo, ambembama. Ekambi andi 
wʼamantu wambulela, Wambukhuma akhumu uku fudu ya binga, Wayakomola 
lu tulu. 

8Uma lu nshi ya ntundu, Niniva aki uku eduwa kʼashi, Keli wambulawo. Vo 
wambuhangohango vati: Nyemali! nyemali! Ku nduku untu lewo lʼokongo. 

9Nyumbi dimbu dia fesa, nyumbi dimbu dia paunyi, Ne dia eumbelu kema la 
ekumelu, Lutumbu la diango diʼololo tshe. 

10Vo wambuyala hwe, wambuyala tongo tu, wambulanyema. Etema wambuyala 
ashi atu, adui wambusakana. Sasi diambuwanda vo tshe; Dundji diawo 
diambukadimo. 

11Lendʼeli difuku dia tambwe, Wuku wʼesongo wa tambwe, Lene akatolaka 
tambwe nyama yakatandaka, Lene aki tana tato, Ku nduku untu lawautsha 
woma? 

12Tambwe atatshatshaka betshi diukuki le ana ato, Atudiakaka ne dia wadieto. 
To katuludiaka weuku ato la nyama yakatandji, La afuku ato la emunyi 
wakatahimbudi. 

Elanyelu ka Mamba ka Niniva 

13Ulungi, dimi layendana la ye, mbata Latuyalaka Kanga lulimbilimbi, 
layutshumba pusupusu yaye lu dja. Yombo yayudiaka esongo aye wa tambwe. 

Dimi layunya nyama yatuyundaka uma la kete. Ndu aui wʼakenaji aye hawukema 
ntu. 

Nahuma 3 

1Mananu kayali le usumba wa dikila, Wuludi too la kashi la dihotwanelu, 
wahakimo diango! 

2Paka ekuma wʼohehela, lundju lʼetshimbi, Ekhunguswelu ka falasa ndu 
elimbulimbwelu ka pusupusu! 

3Ambahemi wa falasa watatshu, Tombo tatangadimo la akonga watalingalinga, 
Ului wʼandjakemi, Tuta dia wuki diʼedu, Edu kema lʼekumelu, Vo watutakanaka 
ladiku diʼedu! 

4Akambu tshe ne dia umuntu kanga munanyi, Latuyalongosolaka dia nkutula 
apami. Umuntu kanga doka dia mamba, Lakasundja wedja uma lu luseka landi, 
La khumbu uma lu doka diandi. 

5Ulungi, dimi layendana la ye, Layukufula ahondo aye la ntundu kaye. Dimi 
layenya wedja utakataka aye, La waulelu sonyi kaye, Mbata Latuyalaka Kanga 
lulimbilimbi. 

6Dimi layakadja diango dia mindu ladiku diaye. Layukete engo kaha la nemo, 
Ndu layukete engo ka dienyanyu. 

7Ku wane tshe wayukena, wayukulawoka; Wayutaka vati: Niniva ambulanyema. 
Akona ayukhuma akhumu lu dikambu dandi? Uma lendi ayunûyangela asambi? 

8Undi, we kuleki Tebese kaki lʼumamu wa Nile ololo, Kakadingami lʼashi, kaki la 
ashi a waki uku lungeli, Ndu la ashi uka eheli kato? 

9Etiyopiya la Edjibitu waki wulu ato, Wulu ako tawaki la ekumelu. Ndu Puta la 
asi Libiya waki ekimanyidi ato. 

10Keli vo wakatolama, wakatshu utsha lu fumbi. Ndu anʼawo wʼashashi 
wakatshatshema Betshi betshi lʼete wʼesese tshe. Vo wakukela antu awo wa 
lukumu uwali, La antu awo a waki tshe wakakelekama la molola. 

11Ndu we ayudjo, we ayuyashe. We ayuyanga eshamelu ka mbishama utunyi 
aye. 

12Wembe aye wa ta tshe wayuyala uku etamba wa fingu, Same la elua wa fingu 
wambela ntundu. Naka vo wamousutsuasutshama, Ku vo nko lʼunyo wʼalimbi. 

13Ulungi, alimbi aye weko amantu lʼatei aye. Asuku wa kete yaye 
wambudihwama le atunyi aye, Dja yakatshumbi ekengiti aye. 

14Uduwuli ashi ne dia edjaselu, Ukikitsha wembe aye wa ta. Oto lu kete yʼomoma, 
uyisohe potopoto, Ukikitsha khuka kʼatafadi wulu! 

15Dja yayukutshumba leko; yombo yayukudiaka. Yo yayukudiaka. Yo yayukole 
uku atolekaka endjo akatshi. Uyafudia efula uku endjo, Ufulaneli uku waombi a 
dikata! 

16We akafudia ambetshetshi aye wʼukanda Uleki toto ta lʼulungu. Endjo 
watulanyaka, ku watufumboka. 

17Ewandji aye weli uku waomoi a dikata, La afundji aye uku bumbu dia edajo 
Watahemaka lu peli lu lushi la tshitshi. Keli lamʼatandaka unya, vo 
watufumboka, Ku dihuli diewo hadieyama. 

18We khumʼekanga kʼAsuriya, Alami aye wʼekoko wambotokokala, Antu aye a 
waki wambumuya; Wudja aye wambuhandjo vwa ladiku diʼekungu, Nduku untu 
lasanganya. 

19Nduku lodia ne dia ehumwelu kaye Puta Kaye kaya kandji efula. Wane tshe 
watukaka lukumu laye, Watuhumaka saka dikambu diaye; Ne dia akona aki kolo 
kaye kunkumaka le ndi tena tshe? 

Habakuka 

Habakuka 1 

Habakuka Ambulela Dia Akambu wʼUtshatsha 

1Enelo kakenyi umvutshi Habakuka. 

2Latuyalaka li, edja ndu kaandi ayumulela ekimanyelu, Ku we hambukela? Dimi 
lambukulelela dia akambu wa ngala, Keli we hatushimbela. 

3Dikambu kuna dia menyaye uhedia, ndu dia menyaye kolo? Elanyelu la akambu 
wa ngala weko la ntundu kami. Ta dieko, tamu tambufulanela. 

4Okone elembe wambukitshakitshama, Sambu kʼololo hutumba pundju. Antu 
wa kolo wambudinga untu ololo; Diako mbatutumbaka sambu kʼololo kolo. 

Asi Kaladiya Wayusuya Juda 

5Nyendi lʼatei a wedja, nyushishimi, nyambi wulu. Dimi latukambaka ulimu lu 
nshi yanyu, Wahanyalangi mbetawo kuyanga mbanyutelawo. 

6Enda, dimi lambunyia asi Kaladiya, Wudja uku wa ngala ndu watudjaka 
luwangu; Dia vo ntenanya kete lu wuki ayo, La dia vo nkita adjaselu weli kema 
wawo. 

7Vo weli mamba ndu woma. Elumbwelu kawo la diulelu diawo watuyakaka uma 
le wo vame. 

8Ndu falasa yawo ndeka koi luwangu, Ndu ndeka ndjaundu ya dikolo ngala. 
Ambahemi awo wa falasa watokendakendaka lʼutaku. Ambahemi wa falasa ako 
watuyakaka uma lʼetali. Vo watufumboka uku pungu katasamanya dia ntole. 

9Vo tshe watuyakaka dia ndjutsha akambu wa ngala, Watediyaka dundji diawo 
utsha la ntundu. Vo watusanganyaka fumbi uku losenga. 

10Vo watosokaka khumi ya dikanga, La ewandji weli engo ka tola le wo. Vo 
watolaka wembe wa ta tshe, Ne dia vo watomotshaka ditshu, watudiosaka. 

11Ku vo wayeta leko esadi uku lopepe, wayuyala la unungu. Wulu awo weli 
etemolatemola kawo! 

Habakuka Ambenya Latuyalaka Munga 

12Aha we keli lʼEkila lami, Latuyalaka, Unyashungu ami, Umaka 
mombokombola? Shu hatuvo. Latuyalaka, we akadjanga dia mbalumbuya. We, 
Dive, akashikike dia mbasuya. 

13We kanga ashu wa Dudipudi kuleki Dia menda kolo, uheyi menda kolo. 
Dikambu kuna diatuyendaka wane watutshaka lakesu, Diatuyolembohalaka ki 
lamʼatomenaka Untu a kolo untu luleki ololo? 

14Dikambu kuna diatuyeteka antu uku nsi ya lu ashi a waki, Uku diango 
diayakutula dieli kema la umbuledi? 

15Vo watuwandaka, vo tshe la yodi; Vo watuwandaka lʼotei awo; Vo 
watuwandaka la dingoi diawo. Okone vo watuyalaka la ongenongeno, 
Watongenangenaka otekoya. 

16Diako mbatuwulambulaka otei awo ulambu, Mbatuwushumbelaka dingoi 
diawo malashi, Ne dia uma loko katuweaaka olo, Katuyalaka ma diawo dimena 
efula. 

17Undi, vo wayutetemala mombola otei awo, La ndjakaka wedja tena tshe 
udiakadiaka? 

Habakuka 2 

Latuyalaka Ambukaluya Habakuka Diui 

1Dimi layemala lu dihuli diami diatumukungaka, Layudjase ladiku diʼetangelu. 
Layukunga dia mena kene kayumvutela Latuyalaka, Ndu diui diayumukaluya lu 
dikambu dia delu diami. 

2Latuyalaka akankaluye diui, Akamvutela ati: Ufundi enelo kene. Ufundi aui ato 
lʼutshimo lu pasi diʼave, Wuhu wukuki untu latalawo mbeya mbala. 

3Enelo kene keko ne dia etena kakasonwama. To kutsha nkuma lu ekumelu kato, 
to huta kashi. Kuyanga to kayutshimbatshimba, nyukikungeli. To kayuya mete, 
hakiutshimbatshimba. 

4Nyendi, one leli kema la utema wʼuluwanyi, ayokomo. Keli untu ololo ayuyala 
la lumu uma lu mbetawo kandi. 

5Dikambu dikina, wanu eli ukesanyi. Untu lukanga lahi, hatutshikalaka la lumu. 
Ndi tufudiaka saki kandi uku Udimu a Pengandu. Ndi eli uku nyoi lahatulutaka. 
Ndi atusanganyaka wedja tshe le ndi, Atomotshaka antu tshe uku wandi. 

Mananu le Antu wa Kolo 

6Undi, antu tshe hawuwukanela, ndu hawuwukela yukedi ya lotengo vati: 
Mananu kayali le one latufudiaka diango dieli kema diandi? Edja ndu kaandi? 
Mananu kayali le wane watuyafudiyaka abasa! 

7Wane wukukuli abasa hawunela esadi, Hawuya dia ndjukohenyahenya, Dia we 
ndjala engo ka dimbu le wo? 

8We akambi wedja efula dimbu. Okone atshikadi tshe wa wedja ako wayukumba 
dimbu, Ne dia dikila dia antu la akambu a ngala wakatshama lʼusumba, Ndu le 
wane tshe wudjashi loko. 

9Mananu kayali le one latulungamelaka waho wa kolo ne dia luudu landi, Dia ndi 
nkitsha edjaselu kandi lu dihuli dia ladiku, Dia ndi mpanda uma lu lunya 
lʼelanyelu! 

10We akasanguya dikambu dia sonyi le luudu laye, Dia ndjaka antu efula. Ndu 
we akatshela lumu laye kolo. 

11Dive diayuhangohango uma lʼeheli. Ku usimbi a luudu wayudikaluya diui. 

12Mananu kayali le one lahika usumba la dikila, Ndu lahika dihata la akambu wa 
kolo. 

13Nyulungi, aha uma le Latuyalaka Kanga lulimbilimbi Mbatukambaka antu 
elimu dikambu dia dja, Ndu mbatokomoka wedja alimba anyanya? 

14Ne dia kete yayulula too la ewu ka lutumbu la Latuyalaka, Uku atululaka ashi 
lu ashi a waki. 

15Mananu kayali le one latonoshaka anyandi Dikoho dia kele kandi, Ndu 
latuwadjuyaka, dia ndi mena utakataka awo! 

16We ambulula too la sonyi, aha la lutumbu; Ono ndu we, usukosuko! Dikoho dia 
lunya la pami la Latuyalaka diayukuma le ye. Sonyi ka wononyi kayuyala ladiku 
dia lutumbu laye. 

17Akambu wa ngala wakatshama la Lebanona wayukukumba, La elanyelu ka 
nyama kayukutsha woma, Ne dia dikila dia antu la akambu wa ngala 
wakatshama lu kete, Lʼusumba ndu le wane tshe wudjashi loko. 

18Waho akona weli le efanelu ka losela, wakakisele osedi? Waho akona weli le 
efanelu ka lolelola? Le umbetsha wa kashi, lakatshi efanelu kako, 
Katundekamaka dia ntshaka dikishi dia nyumi? 

19Mananu kayali le one latela utamba ati: Emo! La dive dia lumi ati: Unela! Undi, 
to mbeyaka mbetsha? Nyendi, to kambukumbama la paunyi la fesa. To kema la 
lumu lʼatei ato nduku yema! 

20Keli Latuyalaka eko lʼetemwelo kandi kʼekila. Kete tshe yayali ki la ntundu 
kandi. 

Habakuka 3 

Dombelo Dia Habakuka 

1Elombelo ka umvutshi Habakuka, Kakalongoswama le Shingiyonota. 

2Latuyalaka li, dimi lakuki lukumu lʼulimu aye! Diako mbukami woma. 
Latuyalaka li, ufudia ulimu aye lʼatei wa deku ntu! Lʼatei wa deku, utenyawo ntu. 
Lʼatei a kele, uho ketshi kaye. 

3Unyashungu akayi uma la Temana. LʼEkila akayi uma lʼUkungu a Parana. 
Lutumbu landi lakakumbi ulungu. Kete yakaluli la diandu diandi. 

4Ngaingai kandi kaki uku usasi. Ndi aki la esasi wakatumbaka uma lu lunya landi, 
Loko kaki eshamelu ka wulu andi. 

5Sui diakayi uma la ntundu kandi, Ku elandu lʼokongo andi. 

6Ndi akemala, akedika kete. Ndi akendi, akahandjula wedja vwa. Ekungu wa 
pundju wakahandjo. Akuna wʼedjedja wakakitakita. Mbuka yandi yaki uku ya lu 
nshi yʼedjedja. 

7Dimi lakenyi mvudu yʼapema ya Kushana lu asui. Ahondo wʼadidishi na lu kete 
ya Midiyana wakadidima. 

8Latuyalaka, we akuki ekedi kele? Undi, kele kaye kaki le ekedi, Kana ududu waki 
le ashi a waki? Diako mbakayahema ladiku dia falasa yaye, Ladiku dia pusupusu 
yaye ya panda? 

9We akanya dihusu uma lʼuta aye, We akadji akhuwa lu olemo. We akatanya kete 
la ekedi. 

10Ekungu wakakenyi, wakuki woma. Pedu kʼashi kaketi. Ohongo wakukia diui 
diawo, Wakeme anya awo utsha lʼulungu. 

11Unya la ngondo wʼakemala ki lu ahuli awo, Uma lu ngaingai kʼakuwa aye 
wakatatshokaka; Uma lu engadimwelu ka dikonga diaye diakarangadimoka. 

12We akatenanya kete lʼududu aye. We akahotshahotsha wedja lu kele kaye. 

13We akatumbi ne dia panda ka wudja aye, Ne dia panda kʼukitami aye wʼiso. We 
akalanya ote wʼuntu a kolo. We akulanya uma lu pelohelo pulu ndu lu kingu. 

14We akatundula ete wʼandoshi andi wa ta la akonga aye. Vo wakayi uku 
punganendji dia ndjumpandjula. Ongenongeno awo aki uku dia ndjole usi wula 
lu usheshe. 

15We akakendakenda la falasa yaye ladiku dia ashi a waki, Asukhu wʼashi a wulu. 

16Dimi lakuki diui diako, ku dimba diami diakasaki lukumba. Elomo ami 
wakadidima. Ehondelo kambuyala lu weka ami, Ekulu ami wusaka lukumba. Ne 
dia dimi mpumbaka nkunga lushi la sui la ki. Eyelu ka wudja wayayi dia 
ndjutolosha. 

17Kuyanga etamba wa fingu hawutundja alembo, Kana elua ndjala lu ekodi wa 
vinyo, Kuyanga ekambelu ka mbeli huluwana, Dikambo hadiutundja mbu ya nde 
ntu; Kuyanga ekoko wayutundjama uma lu lukumbu, La ngombe hayuyala ntu 
lʼekutu, 

18Dimi layongenangena le Latuyalaka, Layongenangenaka utamanya le 
Unyashungu a panda kami. 

19Latuyalaka, Khumadiondjo, eko wulu ami. Ndi ateteka ekulu ami esadi uku 
ekulu wa lufumbo. Ndi ayonkendjakendja lu ahuli ami wa ladiku. Le olombodi 
wʼesambu: kame la dihumahuma dieli la ekodi. 

  



1563 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

Zefaniya 

Zefaniya 1 

Lushi lʼUdudu wa Latuyalaka 

1Diui dia Latuyalaka diakayi le Zefaniya, onʼa Kushi, onʼa Ngedaliya, onʼa 
Amariya, onʼa Hezekiya, lu nshi ya Josiya, onʼa Amona, khumʼekanga ka Juda. 

2Dimi layulanya diango tshe Dieli ladiku dia kete, mbata Latuyalaka. 

3Dimi layudiaka antu la nyama, Fudu ya lʼulungu la nsi ya lʼashi a waki. Dimi 
layulanya antu wa kolo. Dimi layushila antu tshe Weli ladiku dia kete ushiki, 
mbata Latuyalaka. 

4Dimi layusimbula lunya lami dia ndo la Juda, Ndu dia ndo la asi Jerusalema tshe. 
Dimi layushila atshikadi wa Bala ushiki uma lu dinuli ne, Ndu layunya lukumbu 
lʼelombedi, atemodi wa dikishi. 

5Ee, layushila waku watotemolaka Ului wa diango dia lʼulungu lʼete wa mvudu, 
Waku watotemolaka, watutshibaka le Latuyalaka, Ndu watutshibaka Milikome, 

6Waku wakakadimo uma le Latuyalaka, Waki kunyanga Latuyalaka kuyanga 
mbumbula ushiki. 

7Uyali ki la ntundu ka Khumadiondjo Latuyalaka, Ne dia lushi landi laya suki. 
Latuyalaka akalongosola ulambu, Ndi akakidia wane wakandeti lʼulambu. 

8Lu lushi lʼulambu wa Latuyalaka, Dimi layusuya ewandji la ana apami wa 
khumʼekanga, Ndu wane tshe wolotshi eloto wʼasi wedja. 

9Lushi lako, dimi layusuya wane tshe watulimboka ladiku diʼukingo, La waku 
watuludiaka luudu la khumewo too la akambu wa ngala la lukesu. 

10Latuyalaka kata ati: Lushi lako, tukuku tayukema uma la suku dia Nsi, Alelu 
uma lu leke lukina, la lundju la wulu uma lʼakuna. 

11Nyuleli nyu asi Etuli; Ne dia ambetshetshi wʼukanda kema ntu, Wane tshe 
watembaka fesa wambushila ushiki. 

12Lushi lako, dimi layuyangiayangia Jerusalema la atala. Dimi layusuya antu 
wudjashi lʼatei wʼengenongeno awo, Watutaka lʼetema awo vati: Latuyalaka 
hutsha ololo kana kolo. 

13Ekundji awo wayuyala diango dia dimbu, Mvudu yawo yayuyala elanyelu ketu. 
Vo wayuhika mvudu, keli hawudjase loko. Vo wayune ekodi wa vinyo lu 
dikambo, Keli hawono ashi awo wʼelua. 

14Lushi la wuki la Latuyalaka laya suki, Lo lambusukana, lo layuya esadi. Lushi 
la Latuyalaka lambukukia diui dialo. Ahuka wambuda tukuku ta wulu. 

15Lushi lako, layuyala lushi lʼududu, Lushi lʼohenyobenyo la asui, Lushi la 
dihandju la elanyelu, Lushi la udjima la lutshukutshuku, Lushi la wangi la udjima 
a tshududu, 

16Lushi la ama na la tukuku ta ta, Dia ndo la esumba a wulu, ndu la tangelu 
diʼetali. 

17Dimi layela asui le antu Dia vo nkendakenda uku akanga a tutshungu, Ne dia 
wakantshela, dimi Latuyalaka, kolo. Dikila diawo diayutshulwama uku ditshu, 
La emunyi awo uku tumi. 

18Fesa yawo kuyanga paunyi yawo hayeya mbashimbela Lu lushi lʼududu la 
latuyalaka. Keli kete tshe yayutshumbama la dja ya kandjema kandi, Ne dia ndi 
ayukumia ekumelu ka woma Le waku tshe watudjaseka la kete. 

Zefaniya 2 

Dianyelu Dia Wedja wa lʼUtshimba 

1Nyu wudja waha la sonyi, Nyuyasanganya kame, nyusangani kame, 

2Ntundu nyu nyatatshanyema Uku fufudi yatufumbofumboka; Ntundu ududu 
wa Latuyalaka watayi le nyu; Ntundu ka lushi la Latuyalaka latayi le nyu. 

3Nyuyangi Latuyalaka, Nyu akanga a memakana tshe wa la kete, Nyu wane 
watulamaka adjangu andi. Nyuyangi akambu wʼololo, nyuyangi memakana. 
Undu, nyu mbeyaka mpanda lu lushi la kele ka Latuyalaka. 

4Ngaza ayutshikala hwe, Ashikelona ayuyala tongo tu, Ashidode 
wayutshanyema unya lʼatei wʼote, Ekerona ayuhikwama. 

5Mananu kayali le wane wudjashi lʼumamu wʼashi a waki, Nyu wudja wʼasi 
Kerete! Diui dia Latuyalaka diambuya lu dikambu dianyu, Nyu asi Kanana, kete 
yʼasi Filistiya. Dimi layunyulanya diaha nduku untu ndjala leko. 

6Umamu wʼashi a waki wayuyala ahuli wa ndesha dungalunga, Tutumbutumbu 
tʼalami wʼekoko La kumbu ya nyimba ya dungalunga. 

7Umamu wayuyala wa atshikadi wa lu khumbu ka Juda. Vo wayuleshaka 
dungalunga diawo leko. Vo wayetamaka la dikolo lu mvudu ya Ashikelona, Ne 
dia Latuyalaka, Unyashungu awo, ayakendela, Ayakaluya engonyi awo. 

8Dimi lakuki tengo yʼasi Moaba, La dionyo diʼasi Amona diakawonyolaka wudja 
ami, Ndu uku akawayasemaka dia ndosha kete yawo. 

9Diako mbata Latuyalaka Kanga lulimbilimbi, Unyashungu wa Isariyele, ati: Uku 
wemi la lumu! Moaba ayuyala uku Sodoma, La asi Amona uku Ngomora. Kete 
yakakiti atende la afuku wa leho, ndu elanyelu ka pundju. Atshikadi wa wudja 
ami wayakita. 

10Dikambu so diayuyala le wo, uma lu utaku awo, Ne dia vo wakonyola ndu 
wakasemela Wudja wa Latuyalaka Kanga lulimbilimbi. 

11Latuyalaka ayuyala engo ka woma le wo, Ne dia ndi ayuvusha ditemolatemola 
tshe dia la kete ndjala. Ku antu tshe wayotemola untu lʼuntu uma lu dihuli diandi, 
Ndu wa lu asenga tshe wa wedja. 

12Ndu nyu, asi Etiyopiya, Nyayudiakema la yombo yami. 

13Ndi ayusimbula lunya landi Dia ndosha wa lu leke la ngelʼa kushi, ayulanya 
Asuriya. Ndi ayete Niniva tongo tu, ndu ufumbu uku usui wa shenga. 

14Nyimba ya dungalunga yayetama lʼatei awo. Nyama tshe ya lʼusui. Kumbaka la 
biku wayudjase lu ete wa dikoho diawo. Tsheketeki yayulela lu adidishi; 
Dingwangwa diayulela lʼekingo wa suku, Ne dia vo wayokenenadia elimu 
Wakatshama la etamba a woto lʼandja. 

15Vo weli usumba wʼongenongeno, wakatalalaka antu ulalalala, Wakataka 
lʼetema awo vati: Shu ane nduku antu wedimi la su! Ndi wuhu wambuwuyala 
tongo tu, Dihuli dia nyama mbetama loko li! Untu tshe layeta lasuki la wo, 
ayotshodia, ayuhuma shole. 

Zefaniya 3 

Kolo la Eshimbamelu ka Jerusalema 

1Mananu kayayi le usumba wʼuhedia, ndu wambusana! Le usumba uku 
watusuyanyaka! 

2Vo kunkitanyia diui, kumbetawo wetshelu, Kombekama le Latuyalaka, 
kunsukana le Unyashungu awo. 

3Ewandji weli lʼatei awo weko tambwe yadikita. Embadi awo weli ndjaundu ya 
dikoio, Yahatutshikaka nduku engo edja ndu la pindju. 

4Amvutshi awo weli antu watusadisadi ndu antu wa lukesu. Elombedi awo 
wakasuwula etemwelo, wakalanya elembe. 

5Latuyalaka eko ololo lʼatei awo, ndi hutsha kolo. Pindju tshe, ndi atelaka sambu 
kandi kʼololo, Ndi hatuhekoka la kesekese. Keli untu a kolo hateyaka sonyi. 

6Dimi lakashili wedja ushiki, tangelu diawo diakalanyema. Dimi lakalanya esese 
awo, wuhu waheyi untu mbeta leko. Esumba awo wakalanyema, wuhu waheyi 
untu ndjala leko, Wuhu waheyi untu mbidjase leko. 

7Dimi lakati nti: Dikambu otoi, Ndi ayumbuka woma, ayetawo luhangu. Ndi 
hunya ashu lu akambu tshe wakamawetsha. Keli vo waki la pusa efula dia mbete 
etsha awo tshe kolo. 

8Okone mbata Latuyalaka ati: Nyunkungeli edja ndu lushi layumunela uku 
omenyi. Esangweyu kami eli dia motsha wedja, dia dimi motsha waulelu, La 
mbatshulwela kele kami, ududu ami tshe, Ne dia kete tshe yayulungula la dja ya 
kandjema kami. 

9Ku dimi layukadimula eteketa wʼantu Dia vo ndjala pudipudi, Dia vo tshe mbeya 
mbeta lukumbu la Latuyalaka, La mbotemola lʼutema otoi. 

10Atemodi ami uma la wedi wʼekedi wa Etiyopiya, Ona umuntu a wudja ami, 
wakadiangana, Wayumbela elambu ami. 

11Lushi lako, we, Jerusalema, huyala lu sonyi Dia etsha aye wakayantshelaka 
kolo, Ne dia dimi layunya akanga wʼutaku weli lʼatei aye, La we huyala la lahi ntu 
lʼukungu ami wʼekila. 

12Keli dimi layutshika wudja Weli la lunyangu la wula lʼatei aye. Ku vo 
wayuyanga eshamelu lu lukumbu la Latuyalaka. 

13Atshikadi wa Isariyele hawutsha kolo. Vo hawuta kashi, Kuyanga aui wa 
lukesu ntanema lʼenyo awo. Vo wayolekaka, wayetamaka, ku nduku lawautsha 
woma 

14We ona umuntu a Siona, imbi esambu! Isariyele, uhangohango! We onʼa 
umuntu a Jerusalema, uyali la ongenongeno! Utamanya ngenangena lʼutema aye 
tshe. 

15Latuyalaka akanya dumbwelu diaye. Ndi akatshanya utunyi aye. Khumʼekanga 
ka Isariyele, Latuyalaka, eko lʼatei aye. We huka elanyelu woma ntu. 

16Lushi lako, wayutela Jerusalema vati: Tukaki woma! La Siona vati: Anya aye 
tawokomoki! 

17Latuyalaka, Unyashungu aye, eko lʼatei aye, Ondoshi wʼata, latushanaka 
elembielo. Ndi ayongenangena utamanya lu dikambu dianye. Ndi ayukulula la 
ngandji kandi, Ayukongenangena utamanya imba esambu la diui dia wulu, 

18Uku lu lushi la wuki. Dimi layunya lukulu lʼengeno uma le nyu, Ne dia nyu 
nyutukuyala la tshumu lu dikambu diako. 

19Nyulungi, lʼetena kako dimi layendana la waku watunyusuyaka. Dimi 
layushimbela akanga wa tshumbi, Layusanganya wane wakatshanyema. Dimi 
layukadimula sonyi kawo lutumbu la lukumu lu kete tshe. 

20Lʼetena kako, dimi layunyela leko, Ndu lʼetena kako, kayumunyusanganya. Ee, 
dimi layunyete lukumbu, La lutumbu lʼatei a wedja tshe wa la kete, 
Lamʼayumunyukaluya engonyi anyu La ntundu kʼashu anyu, mbata Latuyalaka. 

Hangai 

Hangai 1 

Ambutshutshiya Wudja Dia Mpika Etemwelo 

1Lʼeleku ka hendi ka khumʼekanga Dariyo, lu lushi la ntundu la ngondo ka 
samalu, diui dia Latuyalaka diakayi le Zerubabele, onʼa Sheyalatiyele, umbuledi 
wa Juda, la le Jashua, onʼa Jehozadaka, olombedi a ladiku, uma lʼunyo wa 
umvutshi Hangai, ati: 

2Latuyalaka Kanga lulimbilimbi kata ati: Wudja one mvutaka vati: Etena 
katakuki ka mpika luudu la Latuyalaka ntu. 

3Diako mbakayi diui dia Latuyalaka le wo uma lʼunyo wʼumvutshi Hangai ati: 

4Undi, onʼeli etena ka nyu mbidjase lu mvudu yanyu ya ladiku, lamʼambulana 
luudu lone? 

5Kakiane, Latuyalaka Kanga lulimbilimbi kata ati: Nyukani yimba dia etsha anyu. 

6Nyu nyakune efula, keli nyakani tshitshe. Nyu nyatolekaka, keli nyu hanyuluti; 
nyu nyatonokaka, keli hanyutunduyaka pusa. Nyu nyatolotaka, keli nduku untu 
lambulumbialumbiama. La one latulungulaka difutu, atulungulaka difutu dia 
didja lu tapa dieli la weshu. 

7Latuyalaka Kanga lulimbilimbi kata ati: Nyukani yimba dia etsha anyu. 

8Nyumbeli ladiku diʼukungu, nyutokote etamba, nyuyuhiki luudu. Ku dimi 
layongenangena loko, layutumbwama, mbata Latuyalaka. 

9Nyu nyakayangi efula, keli nyakatani yema tshitshe. Ku lamʼakanyayela la 
ngelu, dimi lakayifufi lumu, lakayifumbula. Okoko wana? mbambula Latuyalaka 
Kanga lulimbilimbi. Ne dia nyu nyatulawoka untu lʼuntu utsha lu luudu landi 
lamʼambulana luudu lami. 

10Uma lu dikambu dianyu mbambukimela ulungu dihohe, mbambukimela kete 
tumbatumba diayo. 

11Dimi laketi owo ladiku dia kete, ladiku diʼekungu, ladiku dia wehu, ladiku dia 
ashi wʼelua, ladiku dia iso, ladiku dia kene tshe katutumbaka lu kete; ladiku dia 
antu, ladiku dia dungalunga, ndu ladiku diʼelimu tshe wʼanya. 

12Zerubabele, onʼa Sheyalatiyele, Jashua, onʼa Jehozadaka, olombedi a ladiku, la 
atshikadi tshe wa wudja, wakakitanyia diui dia Latuyalaka, Unyashungu awo, 
ndu aui wa umvutshi Hangai, uku akutumi Latuyalaka, Unyashungu awo. Wudja 
wakuki woma la ntundu ka Latuyalaka. 

13Ku Hangai, dikendji dia Latuyalaka, akatela wudja diui diakawutela Latuyalaka 
ati: Dimi leko la nyu, mbata Latuyalaka. 

14Latuyalaka akahashahasha nyuma ka Zerubabele, onʼa Sheyalatiyele, 
umbuledi wa Juda, la nyuma ka Jashua, onʼa Jehozadaka, olombedi a ladiku, ndu 
nyuma ya atshikadi tshe wa wudja. Ku vo wakayi, wakayukamba ulimu wa luudu 
la Latuyalaka, Unyashungu awo, Kanga lulimbilimbi, 

15lu lushi la akumi ahendi lʼanei la ngondo ka samalu. 

Hangai 2 

Lutumbu lʼEtemwelo kʼUyuyu 

1Lu eleku ka hendi ka khumʼekanga Dariyo, lu ngondo kʼesambeli, lu lushi la 
akumi ahendi lʼotoi, diui dia Latuyalaka diakayi le umvutshi Hangai ati: 

2Kakiane, umbuli Zerubabele, onʼa Sheyalatiyele, umbuledi wa Juda, la Jashua, 
onʼa Jehozadaka, olombedi a ladiku, la atshikadi wa wudja wati: 

3Utshikadi akona lʼatei anyu, akenyi luudu lone lu lutumbu lalo la ntundu? La 
ukundi alenanyu kakiane? Lo halenama lu ashu anyu uku engo kʼanyanya uka? 

4Keli kakiane, ukikitali, we Zerubabele, mbata Latuyalaka. Ukikitali, we Jashua, 
onʼa Jehozadaka, olombedi a ladiku, ndu nyu antu tshe wa lu kete, nyukikitali. 
Nyukambi ulimu, ne dia Jimi leko la nyu, mbata Latuyalaka Kanga lulimbilimbi. 

5Uku diui diakamadji la nyu sheki lamʼakanyatumbi uma lʼEdjibitu, ndu Nyuma 
kami keko lʼatei anyu, tanyukaki woma. 

6Ne dia Latuyalaka Kanga lulimbilimbi kata ati: Etena otoi kambutshikala, etena 
ka tshitshe, ku dimi layusutshasutsha ulungu la kete, ashi a waki la kete 
yʼufumbu. 

7Dimi layusutshasutsha wedja tshe dia diango diʼushinga a wulu dia wedja tshe 
ndja. Ku dimi layuludia luudu lone la lutumbu, mbata Latuyalaka Kanga 
lulimbilimbi. 

8Fesa yeli yami, ndu paunyi yeli yami, mbata Latuyalaka Kanga lulimbilimbi. 

9Lutumbu la lʼokongo la luudu lone layuleka la ntundu wuki, mbata Latuyalaka 
Kanga lulimbilimbi. Ndu lu dihuli ne, kayumukimo ki, mbata Latuyalaka Kanga 
lulimbilimbi. 

Ambuhangwela Wudja Ne dia Vo Kema la Kolamelu 

10Lu lushi la akumi ahendi lʼanei la ngondo ka divwa, lʼeleku ka hendi ka diulelu 
dia Dariyo, diui dia Latuyalaka diakayi le umvutshi Hangai ati: 

11Latuyalaka Kanga lulimbilimbi kata ati: Umbuli elombedi lu dikambu 
diʼelembe wati: 

12Naka untu omotshi ambemba nyama kʼekila lʼuhimbu wa dihondo diandi, ku 
uhimbu andi wambutusakana la ma kana usawu, wanu kana iso, kuyanga ma 

dikina, engo kako mbeyaka ndjala ekila? Ku elombedi wakûkaluya diui vati: 
Kema. 

13Ku Hangai akambula ati: Naka untu lakasanyi uma lu esakanelu kandi la 
udu, ayunanda engo kemotshi lʼatei a diango ne, undi, to mbeyaka mbisana? Ku 
elombedi wakûkaluya diui vati: To mbeyaka mbisana. 

14Ku Hangai akakaluya diui ati: Latuyalaka kata ati: Osoku mbeli antu ane; osoku 
mbeli wudja one la ntundu kami. Ndu osoku mbeli elimu tshe wʼanya awo. Kene 
katuwulambulaka leko, keko mindu. 

15Kakiane, dimi lambunyosengasenga nti: Nyukani yimba umaka elo pulu ndu lu 
nshi ya lʼokongo, la ntundu ka dive diatakitshama ladiku dia dive lʼetemwelo ka 
Latuyalaka. 

16Ngandi akinyu? Lamʼakayi untu lʼului wa tediko akumi ahendi, ndi akatani 
paka dikumi. Lamʼakatshu untu dia ntotekola tediko akumi atanu ta wanu lu 
ludu, ndi akatani paka akumi ahendi. 

17Dimi lakanyusuya la elanyelu ka mbu ya nde, la pota ndu la mvula ka mboko 
lu elimu tshe wʼanya anyu. Keli nyu kunkadimo le mi, mbata Latuyalaka. 

18Dimi lambunyosengasenga nti: Nyukani yimba umaka elo pulu ndu nshi ya 
lʼokongo, umaka lu lushi la akumi ahendi lʼandi la ngondo ka divwa, umaka lushi 
lakahikama etshina kʼetemwelo ka Latuyalaka. Nyukani yimba lu dikambu ne. 

19Undi, weuhu wekiko lu apenge? Okodi wa vinyo, utamba wa fingu, la utamba 
wa mbeli konto nduku engo? Keli umaka lushi lʼelo, dimi layunyotshokola. 

Daka Dia Latuyalaka le Zerubabele 

20Diui dia Latuyalaka diakayi etena ka hendi le Hangai, lu lushi la akumi ahendi 
lʼanei la ngondo ati: 

21Uteli Zerubabele, umbuledi wa Juda, wati: Dimi layusutshasutsha ulungu la 
kete. 

22Dimi layokosha kiti ya waulelu, layulanya wulu a waulelu wa wedja, layokosha 
pusupusu kame la waku watahemaka loko. Falasa la ambahemi ayo wayoko, 
untu lʼuntu ayudiakema la yombo ya unyandi. 

23Latuyalaka Kanga lulimbilimbi kata ati: Lushi lako, dim, layukosa we ukambi 
ami, Zerubabele, onʼa Sheyalatiyele, mbata Latuyalaka. Dimi layukete uku 
djimbitelu; ne dia dimi lakakosonola, mbata Latuyalaka Kanga lulimbilimbi. 

Zekariya 

Zekariya 1 

Leta la Nkalula le Latuyalaka 

1Lu ngondo kʼenanei, lʼeleku ka hendi ka diulelu dia Dariyo, diui dia Latuyalaka 
diakayi le umvutshi Zekariya, onʼa Berekiya, onʼa Ido, ati: 

2Latuyalaka akuki washenyu yenyi ya wulu. 

3Okone utuwateli wati: Latuyalaka Kanga lulimbilimbi kata ati: Nyukaluli le mi, 
ku dimi layukalula le nyu. 

4Tanyuyalaki uku aki washenyu, wako waki amvutshi wa ntundu lu mbatela 
vati: Latuyalaka Kanga lulimbilimbi kata ati: Nyukaluli kakiane uma lu mbuka 
yanyu ya kolo, ndu uma lʼetsha anyu wa kolo. Keli vo kununga kuyanga 
mbukelami, mbata Latuyalaka. 

5Ashenyu, lendʼewo? Amvutshi watutshikalaka la lumu pundju? 

6Undi, aui ami la adjangu ami wakamatelaka ekambi ami amvutshi, kunkumaka 
le washenyu? Vo wakakadimo, wakati ati: Uku akakani Latuyalaka Kanga 
lulimbilimbi dia ntutshela uku mbuka yasu, la uku etsha asu, wunu ako 
mbakandatutshela. 

Enelo ka Falasa 

7Lu lushi lʼakumi ahendi lʼanei la ngondo ka dikumi lʼotoi, ketawo vati: Ngondo 
ka Shebate, lʼeleku ka hendi ka diulelu dia Dariyo, diui dia Latuyalaka diakayi le 
umvutshi Zekariya, onʼa Berekiya, onʼa ldo, ati: 

8Dimi lakendaka lʼutshu, menyi ku untu one ayahemi lu falasa ka tilili. Ndi 
akayemala lʼatei wʼetamba wa wema waki lʼukidi. Lʼokongo andi kakemadi 
falasa ya tilili, yʼengenge, ndu ya wema. 

9Ku dimi lakambula nti: Na kitshimudi ya falasa ku na, khumemi? Ku ondjelo 
wakateketaka la mi, akamvutela ati: Dimi layukulimbitshiya kitshimudi yayo. 

10Untu lakemadi lʼatei wʼetamba wa wema akahula diui ati: Yo yeli falasa 
yakatumi Latuyalaka dia nkindula lu ahuli tshe wa la kete. 

11Ku yo yakakaluya ondjelo wa Latuyalaka wakemadi lʼatei wʼetamba wa wema 
diui yati: Shu takakindula lʼahuli tshe wa la kete. Enda, kete tshe yambudjase ki, 
ndu yeko la mumuya. 

12Ku ondjelo wa Latuyalaka akûkaluya diui ati: Latuyalaka li, we Kanga 
lulimbilimbi, edja ndu kaandi ayuyutuna mbuka Jerusalema la esumba wa Juda 
ketshi, wakayuki kele deku ne akumi esambeli? 

13Latuyalaka akakaluya ondjelo wa Unyashungu, wakateketaka la mi aui 
wʼololo, aui wʼesambelu. 

14Ku ondjelo wakateketaka la mi, akamvutela ati: Uhangohango, uti wati: 
latuyalaka Kanga lulimbilimbi kata ati Dimi lambuka Jerusalema kandiema, la 
Siona kandjema ka wulu. 

15Dimi lambuka wedja wena olo yenyi efula, ne dia dimi lakuki Juda yenyi paka 
yema tshitshe tshu, keli wedja ako wakafudia asui awo. 

16Diako mbata Latuyalaka ati: Dimi lambukalula la Jerusalema la ketshi. Luudu 
lani layuhikama leko. La okodi wayusimbwama ladiku dia Jerusalema. 

17Uhangohango ntu, uti wati: Latuyalaka Kanga lulimbilimbi kata ati: Esumba 
ami wayululanela la diango efula. Latuyalaka ayusamba Siona ntu, ndu 
ayosonola Jerusalema ntu. 

Enelo ka Seki la Etshudi a Mbulu 

18Dimi lakedia ashu, lakendi menyi ku seki nyei nye 

19Dimi lakambula ondjelo wa Unyashungu wakateketaka la mi nti: Na 
kitshimudi ya seki ku na? Ku ndi akankaluya diui ati: Yo yeli seki yakahandjula 
Juda, Isariyele la Jerusalema vwa, 

20Latuyalaka akamenya etshudi wa mbulu enei. 

21Dimi lakawambula nti: Kakona kayawayi dia ndjutsha? Ku ndi akankaluya diui 
ati: Uku eli seki yakahandjula Juda vwa, wuhu waki untu kumbeya munyiya ote. 
Keli etshudi wa mbulu eku wakayi dia ndjuyutsha woma, dia ndjokosha seki ya 
wedja wakeme seki yawo dia ndosha kete ya Juda la ndjuhandjula vwa. 

Zekariya 2 

Wane Wakatshanyema Wambusanganyema 

1Dimi lakedia ashu, lakendi, menyi ku pami kemotshi kene ukimedi okodi wa 
wedikelu lu lunya landi. 

2Dimi lakawumbula nti: Utsha lendi atayatshu? Ku ndi akankaluya diui ati: Dia 
ntedika Jerusalema, dia ntena uku eli wuki ayo, uku eli utali ayo. 

3Menyi ku ondjelo wa Unyashungu ukina ambuya dia ndjuhumana la ndi. 

4Ndi akawutela ati: Ulawo, ututeli olongo a pami uku wati: Jerusalema ayuyala 
la antu uku tungelungelu tana la peli uma lu efula kʼantu la dungalunga dieli loko, 

5ne dia Latuyalaka kata ati: Dimi layuyala eheli ka dja lʼutshimba awo tshe, ndu 
layuyala lutu-mbu lʼatei awo. 

6He nyuneli! he nyuneli! Nyulawo uma lu kete ya ngelʼa kushi, ne dia dimi 
lakayudianganya lu beke nei diʼulungu, mbata Latuyalaka. 

7We Siona ludjashi la ona umuntu a Babilona, he uneli! uyashimbeli. 

8Lʼokongo wa lutumbu la Latuyalaka Kanga lulimbilimbi, Latuyalaka akantumi 
le wedja wakanyumbaka diango. Ndi akati ati: One lakanyunanda, akananda 
onʼa su diandi. 

9Nyulungi, dimi layetshetsha lunya lami ladiku diawo. Ku vo wayuyala engo ka 
dimbu le wane waki lʼokongo awo. Osoku nyayeya nyati: Latuyalaka Kanga 
lulimbilimbi kakantumi. 

10We ona umuntu Siona, imbi esambu, ongenengene. Enda, dimi lambuya, 
layudjase lʼatei aye, mbata Latuyalaka. 

11Wedja efula wayumamema, dimi Latuyalaka, lushi lako. Vo wayuyala wudja 
ami. Dimi layudjase lʼatei aye, ku we ayeya wati: Latuyalaka Kanga lulimbilimbi 
kakantumi le ye. 

12Latuyalaka ayukita Juda uku etenyi kandi kʼukito lu kete yʼekila, ndu ayosonola 
Jerusalema ntu. 

13Nyu antu tshe, nyolembohali ki la ntundu ka Latuyalaka, ne dia ndi ambunela 
uma lʼedjaselu kandi kʼekila. 

Zekariya 3 

Enelo ka Jashua, Olombedi a Ladiku 

1Ndi akamenya Jashua, olombedi a ladiku, lakemadi la ntundu ka ondjelo wa 
Latuyalaka, la Satana emadi lu lunya landi la pami dia mbulunda. 

2Latuyalaka akatela Satana ati: Satana, Latuyalaka akuhangweli! Latuyalaka, 
lakasonola Jerusalema, akuhangweli: Undi, untu one aha efuki kakatumbi uma 
lu dja kendi? 

3Laso ku Jashua emadi la ntundu ka ondjelo, olotshi ahondo wa mindu. 

4Ondjelo akahula diui, akatela wane wakemadi la ntundu kandi ati: Nyukululi 
ahondo aku wa mindu. Ku ndi akatela Jashua ati: Ulungi, dimi lambukunyia kolo 
kaye. Dimi layukolotsha eloto wʼushinga a wulu. 

5Dimi lakati nti: Wulimbe; lufula la pudipudi lʼolombedi lʼote andi Osoku vo 
wakulimbe lufula la pudipudi lʼolombedi lʼote andi, wakolotsha ahondo. Ondjelo 
wa Latuyalaka akemadi leko. 

6Ondjelo wa Latuyalaka akakokomiya Jashua ati: 

7Latuyalaka Kanga lulimbilimbi kata ati: Naka we ayokendakendaka lu mbuka 
yami, ndu naka we ayulama okende ami, ku we ayulumbuya wa lu luudu lami, 

ndu we ayuyala la okende am Dimi layukusha wulu wa we memala lʼatei a wane 
wemadi leko. 

8Kakiane we Jashua, olombedi a ladiku, ulungi we la engenyi aye wudjashi la 
ntundu kaye, ne dia vo weko djimbitelu yʼololo. Ulungi, dimi layela ukambi ami 
Lukuno. 

9Nyendi dive diʼushinga a wulu, diakamakitsha la ntundu ka Jashua, ashu 
esambeli weko lu dive diako diame. Dimi layufunda efundelu kadio, ndu dimi 
layunya kolo ka kete nye lushi lame, mbata Latuyalaka Kanga lulimbilimbi. 

10Lushi lako, nyu nyayetama untu lʼuntu la unyandi la tshina dia okodi wa vinyo, 
ndu la tshina diʼutamba wa fingu, mbata Latuyalaka Kanga lulimbilimbi. 

Zekariya 4 

Ekitshelu ka Tala la Eweli 

1Ondjelo wa Unyashungu wakateketaka la mi akayi ntu, akayumemula uku untu 
lemulawo uma lu djo. 

2Ndi akamumbula ati. Kenaye na? Ku dimi lakûkaluya diui nti: Dimi lakendji, ku 
lakenyi ekitshelu ka tala tshe paunyi ketu, dikoho la atala ato esambeli ladiku, 
kame la epundu esambeli weli lu tala la tala dieli ladiku diato. 

3Eweli ehendi weko lasuki lato: omotshi lu lunya la pami, la ukina lu lunya la 
lomoso la dikoho. 

4Dimi lakambula ondjelo wakateketaka la mi nti: Na kitshimudi ya akambu ane 
na, khumemi? 

5Ku ondjelo wakateketaka la mi akankaluya diui ati: We heyi kitshimudi ya 
akambu ane? Dimi lakûkaluya diui nti: Kema, khumemi. 

6Ku ndi akamvutela ati: Uku eli diui dia Latuyalaka le Zerubabele ati Aha uma lu 
wulu wa ta, kana uma lu khudu, keli uma le Nyuma kami, mbata Latuyalaka 
Kanga lulimbilimbi. 

7Kakona keye, we ukungu a wuki? We ayuyala bamubamu la ntundu ka 
Zerubabele. Ndi ayukitsha dive dia lʼote wa luudu la waelu wʼongenongeno vati: 
Ngandji ka mamba, ngandji ka mamba le dio! 

8Di li dia Latuyalaka diakayi le mi ntu ati: 

9Anya wa Zerubabele mbakahiki etshina ka luudu lone, anya andi 
mbayulushidiya. Ku nyu nyayeya nyati: Latuyalaka Kanga lulimbilimbi 
kakantumi le nyu. 

10Ne dia untu tshe lakonyola lushi lʼakambu wa tshitshe, ayongenangena, ndu 
ayena okodi a wedikelu lu lunya la Zerubabele. Ne dia atala ako esambeli weko 
ashu wa Latuyalaka, watetetaka lu ahuli tshe wa la kete. 

11Ku dimi lakawumbula nti: Na kitshimudi ya eweli ehendi ene weli: omotshi lu 
leke la lunya la pami, la ukina lu leke la lunya la lomoso lʼekitshelu ka tala? 

12Dimi lakawumbula etena ka hendi nti: Na kitshimudi ya tahi hyena: yʼeweli ku, 
yeli lasuki la epundu ehendi wa paunyi watokediaka iso ka tilili vame? 

13Ndi akamumbula ati: We heyi kitshimudi yawo? Ku dimi lakûkaluya diui nti: 
Kema, khumemi. 

14Ku ndi akamvutela ati: Wane weli akitami wʼiso ehendi, watemalaka lasuki la 
Latuyalaka kanga kete tshe. 

Zekariya 5 

Buku Dia Wombo Diayafumbo 

1Dimi lakedia ashu ntu, lakendi, menyi ku wombo wa mukanda one wayafumbo. 

2Ndi akamumbula ati: Kakona kenaye? Ku dimi lakakaluya diui nti: Wombo wa 
mukanda mbenami wayafunibo: utali awo kubita akuma hendi; la wekeki 
awo, kubita dikumi. 

3Ku ndi akamvutela ati: Uku eli mananu kambudiangana ladiku dia kete tshe, ne 
dia untu tshe latuvaka, ayutshanyema uku to; la one latutshibaka, ayutshanyema 
uku to. 

4Latuyalaka Kanga lulimbilimbi kata ati: Dimi layutuma wombo ako. Ku vo 
wayoto lu luudu la kanga uvi, ndu lu luudu la one latutshi baka lukumbu lami 
utshibatshiba. Vo wayudjase lʼatei a luudu landi, wayulu-tshumba kame 
lʼetamba alo la ave alo. 

Umuntu la Efa 

5Ondjelo wa Unyashungu wakateketaka la mi akasukana, akamvutela ati: Edia 
ashu aye kakiane, endi dikambu diambutumba. 

6Dimi lakawumbula nti: Na dikambu diku? Ku ndi akamvutela ati: Efa keku 
kayatumbi. Ndi akamvutela ntu ati: Uku eli kolo lu kete tshe. 

7Menyi ku ufudi wa kapindji one wambunela, ku umuntu omotshi one udjashi 
lʼetei a efa. 

8Ndi akati ati: Uku eli Kolo. Ndi akasukula umuntu ako lʼetei a efa, ku ndi 
akakaluya ukama wa kapindji lʼunyo ato la khudu. 

9Ku dimi lakedia ashu, lakendi, menyi ku amantu ahendi ane wayatumbi uma 
loko; lopepe laki lu ahafu awo. Vo waki la ahafu uku wa yemema. Vo 
wakedia efa lʼasa ulungu la kete. 

10Ku dimi lakambula ondjelo wakateketaka la mi nti: Utsha lendi 
atawembe! efa keku? 

11Ndi aka-nkaluya diui ati: Dia ntukihikela uudu la kete ya Shinare. Ku 
lamʼayuluhikama, vo wayutukitsha efa lu ekitshelu kato leko. 

Zekariya 6 

Pusupusu ya Ta Nyei 

1Dimi lakedia ashu ntu, lakendi, menyi ku pusupusu nyei nye lʼasa ekungu 
ehendi. Ekungu ako waki wʼehotela. 

2Lu pusupusu ka ntundu, kaki falasa ya tilili; lu pusupusu ka hendi, falasa 
yʼedima; 

3lu pusupusu ka satu, falasa ya wema; la lu pusupusu ka nei, falasa yʼekesekese 
yʼawadi awadi. 

4Ku dimi lakambula ondjelo wakateketaka la mi nti: Na kitshimudi ya falasa ku, 
khumemi? 

5Ondjelo akankaluya diui ati: Yo yeli pepe nyei ya lʼulungu yatutumbaka uma lu 
dihuli diatuyuyalaka la ntundu ka latuyalaka kanga kete tshe. 

6Pusupusu kaki la falasa yʼedima kaka-tshu utsha lu kete ya ngelʼa kushi. Ku 
falasa ya wema yakatshu lu kete ya lu leke lʼedjelu. Falasa yʼekesekese yʼawadi 
awadi yakatshu utsha lu kete ya lu leke la diku dia kushi. 

7Lamʼakatumbi falasa, yo yakahasahasa dia nkindula lu ahuli tshe wa la kete. Ku 
ondjelo akayitela ati: Nyutshu, nyukinduli lu kete tshe Okone yo yakakindula lu 
kete tshe. 

8Ku ndi akambeti, akamvutela ati: Enda, yo yambutsho utsha lu kete ya la ngelʼa 
kushi, dia ntolembohaya nyuma kami lu kete ya la ngelʼa kushi. 

Djimbitelu ya Diulelu ya Jashua 

9Diui dia Latuyalaka diakayi le mi ntu ati: 

10Kose Heledai, Tobidja, la Jedaya, uma lʼatei a fumbi yuyi uma la Babilona, 
kutshu lushi lako le khumbu ka Josiya, onʼa Zefaniya. 

11Kutose fesa la paunyi uma le wo; kuyitshi dembo dia kusu dia diulelu, 
kudilimbe lʼote wa Jashua, olombedi a ladiku, onʼa Jehozadaka. 

12Kuwuteli wati: Latuyalaka Kanga lulimbilimbi kata ati: Ulungi, unti lukanga 
lukumbu lone ati: Lukuno, ayula lu dihuli diandi; ayuhika etemwelo ka 
Latuyalaka. 

13Ndi ayuhika etemwelo ka Latuyalaka, ayuyala la lutumbu, ayudjase lu kiti 
kandi ka diulelu, ayulela. Olombedi omotshi ayuyala lasuki la kiti kandi ka 
diulelu, ku ekesanelu ka ki kayuyala lʼatei awo. 

14Dembo dia kusu diayuyala lu etemwelo ka Latuyalaka, uku euhwelu le Heledai, 
Tobidja, Jedaya, le Josiya, onʼa Zefaniya. 

15Ku wane weli etali, wayuya, wayuyukimanyia dia mpika etemwelo ka 
Latuyalaka; ku nyu nyayeya nyati: Latuyalaka Kanga lulimbilimbi kakantumi le 
nyu. Dikambu so diayuyala, naka nyu nyayukitanyia diui dia Latuyalaka, 
Unyashungu anyu. 

Zekariya 7 

Amboseka Ekilelu ka Mbu ya Nde Kaha Mete 

1Lu eleku ka nei ka diulelu dia Dariyo, diui dia Latuyalaka diakayi le Zekariya lu 
lushi la nei la ngondo ka divwa, ketawo vati: Kisleve. 

2Ku asi Betele wakatumi Sharezere, la Rengeme-Meleke kame la antu awo, dia 
ntolomba Latuyalaka etshoko, 

3ndu dia ntumbula elombedi wa luudu la Latuyalaka Kanga lulimbilimbi la 
amvutshi vati: Undi shu mbeyaka ndela lu ngondo ka tanu, la ndjatula uku 
akatatshaka deku efula? 

4Ku diui dia Latuyalaka Kanga lulimbilimbi diakayi le mi ati: 

5Ututeli antu tshe wa lu kete la elombedi wati: Undi, lamʼakanyakili mbu ya nde, 
ndu lamʼakanyalelaka lu ngondo ka tanu ndu lu ngondo kʼesambeli, lu deku ne 
akumi esambeli, lu dikambu diami kanyakilaka? 

6Limʼatunyolekaka, ndu lamʼatunyonokaka, nyu hanyutolekaka dikambu dianji 
nyame, ndu hanyutonokaka dikambu dianyu nyame? 

7Nyu kumbuka aui wa Latuyalaka aso, wakataka amvutshi wa ntundu, lamʼaki 
Jerusalema la antu ndu la ongonyi kame la esumba ayo wa lʼutshimba, kete ya la 
diku dia kushi ndu kete ya lʼukidi la antu uka? 

Uhedia Eko Utungi wa Lohombo 

8Diui dia Latuyalaka diakayi le Zekariya ati: 

9Latuyalaka Kanga lulimbilimbi kata ati: Nyusambulaki sambu ka mete, untu 
lʼuntu enya unyandi ololo la ketshi. 

10Tanyusuyaki wadi aki udu, ona etshiki, ongendangenda kuyanga usi wula, 
tanyusanguyaki dia untu ntshela unyandi kolo lʼutema andi. 

11Keli vo wakatuni dia mpukama, wakanyonye aheka, wakadihi atui awo diaha 
vo mbuka. 

12Vo wakakeketsha etema awo wulu uku dive, ne dia watukuka elembe la aui wa 
Latuyalaka Kanga lulimbilimbi, wakandatumi uma le Nyuma kandi le amvutshi 
wa ntundu. Diako mbakayi ududu a wulu uma le Latuyalaka Kanga lulimbilimbi. 

13Lamʼakamawaeti, vo kumbetawo; ku lamʼakawambeti, ndu dimi kumbaetawo, 
mbata Latuyalaka Kanga lulimbilimbi. 

14Dimi lakadianganya la punganendji lʼatei a wedja tshe wakiwo kumbeya. 
Okone kete yakalana lʼokongo awo wuhu waheyi untu mbeta kuyanga nkalula, 
ne dia vo wakete kete yʼololo shenga. 

Zekariya 8 

Ambulaka Dia Mbulula Jerusalema 

1Diui dia Latuyalaka Kanga lulimbilimbi diakayi le mi ati: 

2Latuyalaka Kanga lulimbilimbi kata ati: Dimi mbukaka Siona kandjema ka 
wulu. Dimi lambuyuka kandjema lʼududu wa wulu. 

3Latuyalaka kata ati: Dimi layukalula la Siona, ndu layudjase lʼatei a Jerusalema. 
Ku Jerusalema ayetama usumba wa kolamelu la ukungu wa Latuyalaka Kanga 
lulimbilimbi, ati: Ukungu wʼekila. 

4Latuyalaka Kanga lulimbilimbi kata ati: Esumbi wʼapami la esumbi wʼamantu 
wayudjase ntu lʼesese wa Jerusalema, untu lʼuntu ukimedi okomba lu lunya, ne 
dia efula ka deku diawo. 

5Esese wʼusumba wayulula too lʼakenda wʼapami, la akenda wʼamantu, 
watakenya lʼesese awo. 

6Latuyalaka Kanga lulimbilimbi kambula ati: Naka dikambu so diaki dikambu 
dia mamba lu nshi sho lu ashu wʼatshikadi a wudja one, olo mbeyaka ndjala 
dikambu dia mamba lu ashu ami uka? 

7Latuyalaka Kanga lulimbilimbi kata ati: Dimi layushimbela wudja ami uma lu 
kete ya lu leke lʼehutwelu, ndu uma lu kete ya lu leke lʼedjelu. 

8Dimi layutuwaosa, ku vo wayuyudjase lʼatei a Jerusalema. Vo wayuyala wudja 
ami, la dimi layuyala Unyashungu awo, lu akambu wa mete, ndu lu akambu 
wʼusimbwi. 

9Latuyalaka Kanga lulimbilimbi kata ati: Anya anyu wakikitali, nyu wane 
watukaka aui ane nshi nye uma lʼenyo wʼamvutshi wakiko lu lushi lakawahiki 
etshina ka luudu la Latuyalaka Kanga lulimbilimbi, dia mpika etemwelo. 

10La ntundu ka nshi sho, ulimu wʼuntu kundjala la difutu, kuyanga elungalunga 
kundjala la difutu. Ki kundja le one lakatumbaka, kuyanga lakotoka dikambu 
diʼutunyi, ne dia dimi lakasonganya antu tshe, untu lʼuntu la unyandi. 

11Keli kakiane, dimi halutshela atshikadi wa wudja one uku nshi ya ntundu, 
mbata Latuyalaka Kanga lulimbilimbi. 

12Eunelu ka weuhu ka ki kayuyala; ekodi wa vinyo wayoto elua awo. Kete 
yayutundja diango diayo; ulungu wayutuma dihohe diawo. Ku dimi layusha 
atshikadi wa wudja one diango ne tshe, dia vo ndjala akanga adio. 

13Nyu khumbu ka Juda la khumbu ka Isariyele, uku akinyu engo ka mananu lʼatei 
a wedja, osoku mbayumunyushimbela, ku nyu nyayuyala otshoko. Tanyukaki 
woma, keli anya anyu wakikitali. 

14Latuyalaka Kanga lulimbilimbi kata ati: Lamʼakambukia washenyu kele, dimi 
lakakani dia nyutshela kolo, dimi konemba utema, nbata latuyalaka Kanga 
lulimbilimbi. 

15Osoku mbakamakani ntu nshi nye, dia ntshela Jerusalema la khumbu ka Juda 
ololo: tanyukaki woma 

16Onʼeli akambu wayunyutshaka: kanyutanelaki akambu wa mete, untu lʼuntu la 
unyandi; kanyusambulaki sambu ka mete la ki lu asuku anyu. 

17Tanyusanguyaki akambu wa kolo lʼetema anyu, dia untu ntshela unyandi kolo. 
Tanyetawoki etshibelu ka kashi, ne dia akambu a so tshe mbatumuhetshaka, 
mbata Latuyalaka. 

18Diui dia Latuyalaka Kanga lulimbilimbi diakayi le mi ati: 

19Latuyalaka Kanga lulimbilimbi kata ati: Ekilelu ka mbu ya nde ka lu ngondo ka 
nei, ka lu ngondo ka tanu, ka lu ngondo kʼesambeli, ndu ka lu ngondo ka dikumi, 
kayukadimo etena kʼongenongeno, kʼongenongeno a wuki, ndu kʼalambu 
wʼongenongeno le khumbu ka Juda. Okone nyulangi akambu wa mete la akambu 
wa ki. 

20Latuyalaka Kanga lulimbilimbi kata ti: Etena kemotshi keko kayuya wedja 
lʼantu wa lʼesumba efula. 

21Antu wa lʼusumba omotshi wayutsho utsha lʼusumba ukina, wata vati: Tutshu 
esadi dia ntosengasenga Latuyalaka, dia ntuyanga Latuyalaka Kanga 
lulimbilimbi, ndu shu tayutsho. 

22Mete, antu efula la wedja wa wulu wayuya dia ndjuyanga Latuyalaka Kanga 
lulimbilimbi la Jerusalema, ndu dia ndjosengasenga Latuyalaka. 

23Latuyalaka Kanga lulimbilimbi kata ati: Lu nshi sho, antu dikumi wʼuma 
lʼeteketa tshe wa wedja wayukimela usi Juda otoi lʼuhimbu wa dihondo diandi, 
wata vati: Shu tayutsho kame la nyu, ne dia shu takuki lukumu ati: Unyashungu 
eko kame la nyu. 

Zekariya 9 

Elumbwelu le Wedja wa lʼUtshimba 

1Diui dia Latuyalaka diakayi Lu dikambu dia kete ya Hadaraka, Diayuyala ladiku 
dia Damaseke. Esuinba wa Arama weko wa Latuyalaka, Uku wauhu tshe wa 
Isariyele; 

2Ndu Hamata lukumi lu ulelu awo, Tura la Sidona, kuyanga mbewo akanga a 
yimba efula. 

3Tura akayahikela usumba a wulu; Wakamotsha fesa ului uku ditshu, La paunyi 
yʼololo uku loteke la lu esese 

4Ulungi, Khumadiondjo ayokosola, Ayutambia ukundji awo lu ashi a wuki. Ku 
Tura ayutshumbama lu dja. 

5Ashikelona ayena dikambu diako, ku vo wayuka woma; Ndu Ngaza ntu, 
ayundama la sasi, Ndu Ekerona, ne dia elungamelu kawo kambufutana. 
Khumʼekanga ayuvo uma la Ngaza; Ashikelona huyala la antu ntu. 

6Antu wutshikitanyi wauhu wayudjase lu Ashidode Ku dimi layulanya utaku 
wʼasi Filistiya. 

7Dimi layunya dikila uma lʼunyo awo, La akambu wa wononyi uma lʼatei a wanyu 
awo; Ndu vo wayuyala atshikadi ne dia Unyashungu asu. Vo wayuyala uku 
atshiha a wauhu lu Juda, La Ekerona wayuyala uku asi Jebuse. 

8Dimi layuhanga lʼutshimba a luudu lami, Dia ndo lʼului wʼalimbi, Ne dia kakiane 
dime lambena lʼashu ami. 

Khumʼekanga Kukuyala la Siona 

9We ona umuntu a Siona, ongenengene utamanya! Ona umuntu a Jerusalema li, 
udi tukuku tʼongenongeno! Enda khumʼekanga kanyu ambuya uya le nyu. Ndi 
eko ololo ndu eko la panda. Ndi eko la ndjakitshakitsha, Ayahemi ladiku dia 
punda, Ladiku diʼona osongo wa punda. 

10Dimi layulanya pusupusu ka ta kʼuma lʼEfarayima La falasa ka la kʼuma la 
Jerusalema. Uta wa ta wayulanyema. Khumʼekanga kaye ayuta akambu wa ki le 

wudja. Diulelu diandi diayuyala Uma lʼashi a waki pulu lʼashi a waki akina, Uma 
lu Ndjali edja ndu la kuma ya kete. 

11Ndu we Siona, ne dia dikila Dia sheki yami yakamadji la ye, Dimi layutshungula 
antu aye weli lu lukanu, Uma lene ewo lu difuku diaha la ashi. 

12Nyu asi lukani weli la elungamelu, Nyukaluli utsha lʼusumba anyu a wulu. Dimi 
lambunyutela elo nti: Dimi layunyukaluya diango tena pendi pendi. 

13Ne dia dimi lakayalemela Juda uku uta, Lakete Efarayima uku pitu yawo, Dimi 
layunyia anʼaye, we Siona, Dia vu ndo lʼana wa Ngirika. Dimi layukete uku yombo 
ya pami ka wulu. 

14Ku Latuyalaka ayenama ladiku diawo; Luhitu landi layutumba uku dingadimu. 
Khumadiondjo Latuyalaka ayuda dimama, Ayutsho lu punganendji ka la diku dia 
kushi. 

15Latuyalaka Kanga lulimbilimbi ayalama, Ku vo wayudiaka ambuki wʼave, 
wayahotshahotsha. Vo wayono dikila diawo uku wanu, Wayulula too uku alonga 
wʼafuku, Wayoloyama uku atshuku wʼediakelu. 

16Latuyalaka, Unyashungu awo, ayashimbela lushi lako, Ne dia vo weko limba la 
dungalunga la wudja andi, Ne dia vo wayoheta ngaingai lu kete yandi, Uku ave 
w ushinga a wulu wa lu dembo dia kusu. 

17Ndi wuki weli ololo andi li! Ndi wuki weli dimena diandi li! Weuhu wayudia 
elongo wʼapami, La ashi wʼelua wayudia esekaseka wʼamantu. 

Zekariya 10 

Latuyalaka Ambutshungula liudja Andi 

1Nyolombe mvula uma le Latuyalaka Lu etena ka mvula ka ndjihelu, Uma le 
Latuyalaka latutungaka angadimu, Ndu latutumelaka antu lanyuki la mvula Lu 
tumbatumba dia lu dikambo. 

2Dikishi diatutaka aui wʼanyanya; Asaki wʼawulu watenaka akambu wa kashi. 
Amenyi wʼalo watusakulaka alo wa lukesu. Vo watusambaka antu anyanya. 
Okone wudja vatekekoka uku ekoko, Watuyalaka la asui, ne dia vo kema la 
ulami. 

3Kele kami kamboheta uku dja le alami wʼekoko. Dimi layusuya elombodi, Ne dia 
dimi Latuyalaka Kanga lulimbilimbi Latulamaka limba lami lʼekoko, khumbu ka 
Juda. Dimi layuwaete uku falasa yami yʼamena ya lu ta. 

4Uma le wo, kayutumba dive dia tshuku; uma le wo, kayutumba seti; Uma le wo, 
kayutumba eta wa ta; Uma le wo, kayutumba ambuledi tshe kame. 

5Vo wayuyala uku ahuka a wulu, Wayohotshahotsha atunyi awo Lu loteke la lu 
esese lu ta. Vo wayolo ta, ne dia Latuyalaka eko kame la wo. Ku vo wayutsha 
ambahemi wahemi lu falasa sonyi. 

6Dimi layukikitsha kbumbu ka Juda, Layushimbela khumbu ka Josefu. Dimi 
layakaluya ne dia dimi mbaukaka ketshi. Vo wayuyala uku akiwo ntundu 
latawatshanya, Ne dia dimi leli Latuyalaka, Unyashungu awo. Dimi layuwaukela. 

7Ku wane wʼuma lʼEfarayima wayuyala uku ahuka a wulu. Etema awo wayuyala 
la ongenongeno Uku wane wudjwi wanu. Anʼawo wayena dikambu diako, ku vo 
wayongenangena. Etema awo wayongenangena otekoya le Latuyalaka. 

8Dimi layuwaeta la hyungi, ndu layasanganya, Ne dia dimi lakatshungula. Vo 
wayufulanela uku akawafulanela lu nshi ya ntundu. 

9Kuyanga dimi lakahandjula lʼatei a wedia, Vo wayulumbuhoka lu wedja wʼetali. 
Vo wayulumba kame la anʼawo, wayukalula. 

10Dimi layutuwaosa ntu uma lu kete ya Edjibitu, Layasanganya uma lʼAsuriya. 
Dimi layuwaela lu kete yi Ngiliyade, la ya Lebanona, Edja ndu dihuli 
hadiuyutanema dia vo mbidjase. 

11Vo wayuteho ashi a waki wa Edjibitu Wayokomola asukhu wʼashi a waki, Ku 
ehongo tshe wa Nile wayuma. Utaku wa Asuriya wayoko, Danga dia diulelu dia 
Edjibitu diayumo. 

12Dimi layuwakikitsha le Latuyalaka. Vo wayuyala la ukhumu lu lukumbu landi, 
mbata Latuyalaka. 

Zekariya 11 

1Lebanona, udihuli asuku aye Dia dja ntshumba esasi aye. 

2Utamba a woto li!, uleli, ne dia usasi wamboko, Ndu ne dia etamba wʼamena 
wambulanyema. Elungu wa la Bashana li! nyuleli, Ne dia ukunda a wulu 
wambunyukwama. 

3Tukuku tʼalelu tʼalami wʼekoko toso! Ne dia lutumbu lawo lambulanyema. 
Dikita dia esongo wa tambwe so! Ne dia utaku wa Jorodana 
wambukitshakitehama. 

Wela wʼAlami wa Dinginya wʼEkoko 

4Latuyalaka, Unyashungu ami, kata ati: Ulesha limba lʼekoko wakasonwama dia 
ndjakema. 

5Wane watesumbaka, wetediakaka aha la unungu; wane watesundjaka, 
watutaka vati: Latuyalaka atumbwami! ne dia shu tambuyala akanga wʼengonyi; 
alami awo hita, hawuweuki ketshi. 

6Dimi haluka wane wudjashi lu kete ku ketshi ntu, mbata Latuyalaka. Dimi 
layukimo untu lʼuntu lu lunya la unyandi, lu lunya la khumʼekanga kandi. Vo 
wayulanya kete, keli dimi haluwatshungula nduku otoi uma lʼanya awo. 

7Osoku dimi lakalesha limba lʼekoko wakasonwama dia ndjakema, mete ekoko 
weli la pa wa lʼatei a limba. Dimi lakose alanga ahendi: lakole dimotshi nti: 
Ngandji ka Mamba, la dikina nti: Kame. Ku dimi lakalesha limba lʼekoko. 

8Lu ngondo otoi, dimi lakadiaki alami wʼekoko asatu, ne dia utema ami aki la 
uhasuhasu dikambu diawo; ndu etema awo wakampetsha. 

9Ku dimi lakati nti: Dimi haluyala ulami anyu: one wahumba mvo, wavu; one 
wahumba ndjakema, wadiakemi; ndu ene wambutshikala, okoko lʼokoko ali 
umunyi wa unyandi. 

10Dimi lakose danga diami “Ngandji ka Mamba”, lakadiokola tenyi pendi, dia 
dimi nanya sheki yami, yakamadji la wedja tshe. 

11Dio diakokwama lu lushi lako; ku amenyi fone wa lu limba lʼekoko 
watumambalaka, wambulimbitela vati: Dio diaki diui dia Latuyalaka. 

12Dimi lakawatela nti: Naka nyu nangaka, nyumbisha difutu diami; keli naka 
kema, nyukimeli. Ku wakambisha difutu diami toshekele ta fesa akumi asatu. 

13Latuyalaka akamvutela ati: Utudji lu eumbelu — ushinga wʼololo 
wakamafutama uma le wo. Ku dma lakose toshekele ta fesa akumi 
asatu, lakatudji lu eumbelu, lu luudu la Latuyalaka. 

14Ku dimi lakokola danga diami dikina “Kame”, dia dimi mpimbula uwuto lʼasa 
Juda la Isariyele. 

15Latuyalaka akamvutela ati: Umosa dihumo diʼulami wʼekoko wʼenginya. 

16Ulungi, dimi layutundja ulami wʼekoko omotshi la kete, lahenda wako 
wambudiakema, kuyanga nyanga wako wakahandiwama, kana nkonoya ene 
wambuhumo, kuyanga ndesha ene weli la wulu. Keli ndi ayole emunyi wʼekoko 
weli la wata; ayatshatsha sanga yawo betshi betshi. 

17Mananu kayali le ulami wʼekoko wʼanyanya Latutshikaka limba lʼekoko. 
Yombo yakote lunya landi, Ndu yakote su diandi dia lunya la pami. Lunya landi 
lumi tu, Su diandi dia lu lunya la pami diayali tshungu tshu. 

Zekariya 12 

Etshungwelu ka Jerusalema 

1Enelo ka diui dia Latuyalaka lu dikambu dia Isariyele. Okone mbata Latuyalaka, 
lakananula ulungu, lakashikike etshina ka kete, ndu lakatungi nyuma keli 
lʼutema wʼuntu, ati: 

2Ulungi, dimi layete Jerusalen a dikoho dia ntakanya wedja tshe wadingi. Dio 
diayuyala ladiku dia Juda ntu, ndu diayuyala lu edingelu ka ndosha Jerusalema. 

3Lushi loso, dimi layete Jerusalema dive dia wutshu le wedja tshe. Wane 
wayudiunyia, wayuhumo wulu, ku wedja wa la kete wayusanganyema kame dia 
dilosha. 

4Latuyalaka kata ati: Lu lushi lako, dimi layutsha falasa tshe woma wa mamba, 
ndu ambahemi ayo la yimba ntshimba. Keli dimi layudihula ashu ami ladiku dia 
khumbu ka Juda, ndu layokomola falasa tshe ya wedja dia yo ndjala tutshungu. 

5Ku wauhu wa Juda wayuta lʼetema awo vati: Asi Jerusalema weli wulu asu le 
Latuyulaka, Unyashungu awo, Kanga lulimbilimbi. 

6Lushi lako, dimi layete wauhu wa Juda uku ekango ladiku dia kunyi ya dja, uku 
uwa mbaheta lʼatei a dikanda diʼepunga. Yo wayudiaka wedja tshe wadingi lu 
lunya la pami ndu lu lunya la lomoso. Wane weli la Jerusalema wayudjase ntu lu 
dihuli diawo hita, la Jerusalema. 

7Latuyalaka ayushimbela mvudu yʼapema ya Juda ntundu, ne dia lutumbu la 
khumbu ka Davidi la lutumbu lʼasi Jerusalema latukediama ladiku dia Juda. 

8Lushi loso, Latuyalaka ayulama asi Jerusalema; one leli wodu lʼatei awo, ayuyala 
uku Davidi, la khumbu ka Davidi wayuyala uku Unyashungu, uku ndjelo wa 
Latuyalaka la ntundu kawo. 

9Lushi lako, dimi layuyanga nanya wedja tshe watuyakaka dia ndjolosha 
Jerusalema. 

10Dimi layutshulwela khumbu ka Davidi la asi Jerusalema nyuma ka ngandji ka 
mamba ndu ka osengosengo. Vo wayenda one lakawungula dikonga. Vo 
wayulela uku atulelaka untu onʼandi etoi. Vo wayuyala la okei lu dikambu diandi, 
uku atuyalaka untu la okei lu dikambu dia onʼandi lʼenundu. 

11Lushi loso, utanda a wuki ayuyala la Jerusalema, uku utanda wa 
Hadadarimona lʼukidi wa Mengido. 

12Wudja wayuyala la utanda, diuhu la diuhu wayatana: diuhu dia khumbu ka 
Davidi laandi, wadiewo laandi; diuhu dia khumbu ka Natana laandi, wadiewo 
laandi; 

13diuhu dia khumbu ka Lewi laandi, wadiewo laandi; diuhu diʼasika Shimei 
laandi, wadiewo laandi; 

14la wauhu tshe wutshikadi, diuhu la diuhu laandi, wadiewo laandi. 

Zekariya 13 

1Lu lushi loso, ushima wayuyala hwe ne dia khumbu ka Davidi, ndu dia asi 
Jerusalema mbaedia uma lu kolo ndu uma lu mindu. 

2Latuyalaka Kanga lulimbilimbi kata ati: Lushi lako, dimi layunya kumbu ya 
dikishi uma lu kete, diaha yo mbuhwama ntu. Dimi layunya ndu amvutshi la 
odienge uma lu kete. 

3Naka untu omotshi ayumuta akambu wahatayi, ku shi la nyangu, wane 
wakawuti, wayuwutela vati: We huyala la lulumbi! ne dia ve mvutaka aui wa 
kashi lu lukumbu la Latuyalaka. Shi la nyangu, wane wakawuti, 
wayutundutunduya dihumo lamʼatandi akambu wahatayi. 

4Lushi lako, lamʼayuta amvutshi akambu wahatayi, untu lʼuntu ayutshama sonyi 
diʼenelo kandi. Vo hawolota akoti wa diosa ntu dia nkesa antu. 

5Keli untu lʼuntu ayuta ati: Dimi kema umvutshi, ukambi wʼekambo mbemi, ne 
dia dimi leli kangayo umaka nshi yami ya dikenda. 

6Naka untu omotshi ayuwumbula ati: Na puta ku yeli lu anya aye? Ku ndi 
ayukaluya diui ati: Yo yeli puta yakamahumo lu luudu lʼengenyi ami. 

Latuyalaka Ambokomola Ulami Andi wʼEkoko 

7Yombo, emo dia ndo lʼulami ami wʼekoko, Dia ndo lʼuntu lemadi lasuki la mi! 
Mbata Latuyalaka Kanga lulimbilimbi. Udiaki ulami wʼekoko, dia ekoko 
mpandjwama. Dimi layusimbula lunya lami, Dia ndo la wane wuleki tshitshe. 

8Latuyalaka kata ati: Lu kete tshe, Tenyi pendi dia satu diayudiakema, diayushila 
ushiki, Keli etenyi otoi ka satu kayutshikala la lumu. 

9Dimi layudja etenyi otoi ka satu lu dja, Layuwaedia uku atuwediaka fesa. Dimi 
layahimba uku atuwuhimbaka paunyi. Vo wayetaka lukumbu lami, ku dimi 
layuwaukelaka. Dimi layutaka nti: Vo weko wudja ami! Ku vo wayutaka vati: 
Latuyalaka keli Unyashungu asu! 

Zekariya 14 

Jerusalema la Wedja 

1Enda, lushi la Latuyalaka leko lundjayi. Diango diaye dia dimbu 
diayukahanyema lʼatei aye, we Jerusalema, 

2ne dia dimi layusanganya wedja tshe dia nkolosha. Vo wayosa usumba, 
wayulanya mvudu, wayeyana la amantu la wulu. Etenyi ka hendi kʼusumba 
kayutsho lu fumbi, keli atshikadi wa wudja hawunyema uma lʼusumba. 

3Ku Latuyalaka ayutumba, ayolo la wedja ako, uku atundolokaka lu lushi la ta. 

4Lushi lako, ekulu andi wayemala ladiku diʼUkungu wʼEweli, welanedi la 
Jerusalema, lu leke lʼehutwelu. Ukungu wʼEweli wayate palala kʼatei atei, uma lu 

leke lʼehutwelu pulu ndu lu leke lʼedjelu, ku luwinga la wuki layuyala laawo. 
Etshi kemotshi kʼUkungu kayutsho utsha lu leke la ngelʼa kushi, la etshi kekina 
utsha lu leke la diku dia kushi. 

5Luwinga lʼekungu ami layufame, ne dia luwinga lʼekungu layutukama lʼumamu 
alo. Okone nyu nyayulawo, uku akanyalawo edidimelu ka kete in nshi ya Uziya, 
khumʼekanga ka Juda. Ku Latuyalaka, Unyashungu anyu, ayuya, ndu ekilami tshe 
kame la ndi. 

6Lushi lako, huyala tshitshi kuyanga dihohe diʼekama. 

7Keli lo, layuyala lushi otoi leyama le Latuyalaka: huyala yanyi ndu huyala utshu, 
keli usasi wayuyala lʼetena ka dikolo. 

8Lushi lako, ashi wa nkela wayutumba uma la Jerusalema. Etenyi ka hendi kʼashi 
ako kayokelaka utsha lʼashi a waki wa lu leke lʼehutwelu, la etenyi ka hendi utsha 
lu ashi a waki wa lu leke lʼedjelu. Osoku mbayuwuyalaka lʼowo ndu la diye. 

9Latuyalaka ayuyala khumʼekanga ka kete tshe. Lu lushi loso, Latuyalaka ayuyala 
otoi, la lukumbu landi otoi. 

10Kete yayukadimo usui, uma la Ngeba pulu la Rimona, la diku dia kushi dia 
Jerusalema. Keli Jerusalema ayediama, ayutshikala lu dihuli diakiyo, uma la Suku 
dia Bendjamina pulu lu suku dia ntundu, edja ndu la Suku dia Tshuku; la uma 
lʼEtangelu ka Hananele edja ndu lu tundju ta mamula elua wa vinyo ta 
khumʼekanga. 

11Antu wayudjase leko, leko huyala mananu ntu. Keli Jerusalema ayudjase la 
lutui tshitshi. 

12Onʼeli sui diayusuya Latuyalaka wedja tshe wakalo la Jerusalema: emunyi awo 
wayohonda vame wakemadi lʼekulu awo; ashu awo wayohonda lu weuku awo; 
ndu nimi yawo yayohonda lu enyo awo. 

13Lushi loso, lundju la wulu layuyala lʼatei awo le Latuyalaka. Vo tshe untu lʼuntu 
ayukimela lunya la unyandi, ku lunya landi layolo la lunya la unyandi. 

14Juda ayolo la Jerusalema ntu, ku wayomotsha ekundji wa wedja tshe wa 
lʼutshimba: paunyi, fesa, la ahondo, efula kahangone. 

15Sui dia wuhu ako diayuyala le falasa, le efalasafalasa, le kamelo, le punda, ndu 
le nyama tsne yayuyala lu pangu yako, uku sui diako. 

16Antu tshe wakatshikala lʼatei a wedja, wakatshokaka dia ntolo la Jerusalema, 
wayutshokaka eleku lʼeleku dia ntotemola Khumʼekanga Latuyalaka Kanga 
lulimbilimbi, ndu dia ntutshaka dambu dia tutumbutumbu. 

17Naka diuhu dimotshu lʼatei a wauhu wa la kete hadiutshu la Jerusalema dia 
ntotemola Khumekanga Latuyalaka Kanga lulimbilimbi, mvula holo le wo. 



1586 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

18Naka diuhu dia Edjibitu hadiutshu, ndu hadiuyakimo, Latuyalaka ayasuya la 
sui diayundusuya wedja wahatutshokaka dia ntutsha dambu dia 
tutumbutumbu. 

19Oso eli sui diʼEdjibitu ndu sui dia wedja tshe wahatutshokaka dia ntutsha 
dambu dia tutumbutumbu. 

20Lushi lako, ayufundama ladiku dia tungunga ta falasa ati: Ekila le Latuyalaka! 
Puki ya lu luudu la Latuyalaka yayuyala uku alonga la ntundu kʼediakelu. 

21Puki tshe ya la Jerusalema la ya la Juda yayuyala ekila le Latuyalaka Kanga 
lulimbilimbi. Ku wane tshe watulambulaka ulambu, wayuyakaka la ndjuyosa dia 
nkateka enatshi wʼulambu loko. Lushi lake asi ukanda hawuyala ntu lu luudu la 
Latuyalaka Kanga lulimbilimbi. 

Malaki 

Malaki 1 

Ngandji ka Latuyalaka le Jakoba 

1Enelo ka diui dia Latuyalaka uma le Malaki le Isariyele. 

2Latuyalaka kata ati: Dimi lakanyulangi. Keli nyu mumbulaka nyati: Lu na 
akayatulangi? Esau, aha onangu Jakoba? mbambula Latuyalaka. Dimi 
lakalangaka Jakoba, 

3lakahetsha Esau. Dimi lakete leke landi lʼakuna shenga tshu, lakakimo ukito 
andi le wambulu ya lʼusui wa shenga. 

4Latuyalaka Kanga lulimbilimbi kata ati: Naka Edome wayuta vati: Shu 
tambudianganyema, keli tayuhika ahuli wakalanyema ntu! Vo wayuhika, keli 
dimi layunyukula. Antu wayuwaeta vati: Kete ya kolo, wudja wakukama kele le 
Latuyalaka pundju. 

5Ashu anyu wayena dikambu diako, ku nyu nyayuta nyati: Latuyalaka 
atumbwami la wedi wʼulelu wa Isariyele! 

Latuyalaka Ambuhangwela Elombedi 

6Ona atolemiaka shi, ukambi atolemiaka uwandji andi. Ku naka dimi leli shenyu, 
lenceli nemo diatunyonemiaka? Naka dimi leli uwandji, lendʼeli woma 
watunyumbukaka? mbanyumbula Latuyalaka Kanga lulimbilimbi, nyu elombedi 
watonyolaka lukumbu lami. Nyu nyatumbulaka nyati: Lu na atutonyolaka 
lukumbu laye? 

7Nyu nyatulambulaka ma diambusana lu ediakelu kami, ku nyu mumbulaka 
nyati: Lu na akatadisanya? Diako mbatunyutaka nyati: Mesa wa Latuyalaka 
wambonywama. 

8Undi, lamʼatunyulambulaka nyama ya tutshungu ulambu, dikambu diku kema 
kolo? Lamʼatunyulambulaka nyama ya tshumbi ndu yeli la kandji, dikambu diku 
kema kolo uka? Kakiane, nyuhuyisha umbuledi anyu! Ndi ayuyingenangena 
kuyanga nyongenangena etundu anyu? mbambula Latuyalaka Kanga 
lulimbilimbi. 

9Lambunyosengasenga kakiane nti: Nyosengesenge Unyashungu, dia ndi ntuka 
ngandji ka mamba! La wuhu one wa ushasha uma le nyu, dimi mbeyaka nungula 
otoi anyu omotshi lʼongenongeno? mbambula Latuyalaka Kanga lulimbilimbi. 

10Utunduyala untu omotshi ayali lʼatei anyu dia ndjiha kuki, diaha nyu mpetsha 
dja anyanya lu ediakelu kami li! Dimi hanyongenangena, ndu halulungula 
elambu uma lu anya anyu, mbata Latuyalaka Kanga lulimbilimbi. 

11Uma lʼehutwelu ka unya pulu ndu lʼedjelu kawo, lukumbu lami layuyala wuki 
lʼatei a wedja. Wayulambula lukumbu lami malashi la ulambu wa pudipudi lu 
ahuli tshe, ne dia lukumbu lami layuyala wuki lʼatei a wedja, mbata Latuyalaka 
Kanga lulimbilimbi. 

12Keli nyu nyatululanyaka lamʼatunyutaka nyati: Mesa wa Latuyalaka 
wambusana: elua weli loko, ma diawo, diambonywama. 

13Nyu mvutaka ntu nyati: Nyendi, ndi uheko weli dikambu ne li! Nyu nyato-
monyolaka, mbata Latuyalaka Kanga lulimbilimbi. Nyu nyatumbelaka nyama ka 
lohotola, kʼetshumbi, kuyanga keli la kandji; wuhu wʼulambu oso 
mbatunyumbelaka. Undi, dimi mbeyaka mbulungula uma lʼanya anyu? 
mbambula Latuyalaka. 

14Keli mananu kayali le kanga lukesu, leli la okoko wʼumi lu limba landi, 
latutshikaka dokoloko, ku ndi ndjukimo one weli la ekomo le Khumadiondjo! Ne 
dia dimi leko Khumʼekanga ka wuki, la lukumbu lami leko woma lʼatei a wedja, 
mbata Latuyalaka Kanga lulimbilimbi. 

Malaki 2 

Ambuhangwela Isariyele ne Dia Vo Kema la Kolamelu 

1Nyulungi, nyu elombedi, olembe one ambuyala lu dikambu dianyu! 

2Naka nyu hanyulungi, naka nyu hanyusanguya lʼetema dia ntumbula lukumbu 
lami, ku layunyutumela mananu; layudja etshoko anyu mananu, mbata 
Latuyalaka Kanga lulimbilimbi. Ee, dimi lambuwedjaka mananu, ne dia nyu 
kundisanguya lʼetema. 

3Nyulungi, dimi layuhangwela anʼanyu. Dimi layunyutela tumi lu dundji dianyu, 
tumi ta nyama yʼelambu anyu. Dimi layunyunya uma la ntundu kami. 

4Ku nyu nyayeya nyati: Dimi kakatumi olembe one le nyu, dia sheki yami 
yakamadji la Lewi nshikikala, mbata Latuyalaka Kanga lulimbilimbi. 

5Sheki yami yakamadji la ndi, yaki sheki ya lumu ndu ya ki. Dimi lakawusha 
lumu la ki dia ndi mbukami woma. Ku ndi akambuki woma, akalemia lukumu 
lami. 

6Elembe wa mete waki lʼunyo andi, dikambu diahasimbwi kuntanema lʼelomo 
andi. Ndi akakendakendaka la mi lu ki ndu lu akambu wʼusimbwi. Ndi 
akakadimula antu efula uma lu kolo. 

7Elomo wʼolombedi mpumbaka nama ewu, ne dia antu watumbulaka elembe 
uma lʼunyo andi. Ndi eko dikendji dia Latuyalaka Kanga lulimbilimbi. 

8Keli nyu nyaketola uma lu mbuka, nyakatakanya antu efula uma lu elembe. Nyu 
nyakalanya sheki ya Lewi, mbata Latuyalaka Kanga lulimbilimbi. 

9Diako mbakamanyete amonywami, la tufumbofumbo lu ashu wʼantu tshe, ne 
dia nyu kunama mbuka yami, keli nyakatshela antu la shonodi lu elembe. 

10Shu tshe, aha shesu otoi mbeli la su? Shu kuntungama uma le Unyashungu 
wako wame? Okoko wana watututshanelaka la lukesu, untu lʼuntu la unyandi, 
dia nanya sheki ya washesu? 

11Juda akatshi lukesu; akambu wa wononyi wakatshama lu Isariyele ndu la 
Jerusalema. Juda akalanya etemwelo ka Latuyalaka kakandukaka ngandji, 
akatemola etemolatemola kʼasi wedja. 

12Latuyalaka anya untu latutshaka osoku, leya mvuta aui kuyanga nkaluya diui, 
kana one latulambulaka ulambu le Latuyalaka Kanga lulimbilimbi, uma lu 
mvudu yʼapema ya Jakoba. 

13Nyu nyatutshaka dikambu ne ntu: nyu nyatukumbaka ediakelu ka Latuyalaka 
lʼasoi, lʼalelu ndu lʼakhumu. Keli ndi hadji ashu lu elambu nduku yema, kuyanga 
mbelungula lʼongenongeno uma lʼanya anyu. 

14Ku nyatumbulaka nyati: Dikambu kuna? Ne dia Latuyalaka aki omenyi lʼasaye 
la wadi la lu nshi yaye ya dikenda, lakayakesi kuyanga mbendi wadeye, wadi a 
sheki yaye. 

15Aha otoi mbakatutungi Unyashungu, ndu mbakandatusukela lu nyuma ka 
lumu? Okoko wana otoi? Ne dia ndi akayangi tukanula ta nemo. Okone nyewo 
nyuma yanyu. Untu takesaki wadi la lu nshi yandi ya dikenda. 

16Dimi latutunaka ediakelu ka diwala, mbata Latuyalaka, Unyashungu wa 
Isariyele, ndu one latuyakumbaka dihondo la ngala, mbata Latuyalaka Kanga 
lulimbilimbi. Okone nyewo nyuma yanyu, ne dia nyutukutsha lukesu. 

Esukanelu ka Lushi lʼElumbwelu 

17Nyu nyakahekuya Latuyalaka lʼaui anyu, keli nyu nyatumbulaka nyati: Lu na 
akatuhekuya? Ne dia nyu nyatutaka nyati: Untu tshe latutshaka kolo, eko ololo 
lu ashu wa Latuyalaka. Ndi ato-ngenangenaka dikambu diawo; ndu ne dia nyu 
mumbulaka nyati: Lendʼeli Unyashungu wa sambu kʼololo? 

Malaki 3 

1Enda, dimi lambutuma dikendji diami. Ndi ayolongosola mbuka la ntundu 
kami. Khumadiondjo latunyuyangaka, ayuya shashimuya lu etemwelo kandi. 
Nyendi, dikendji dia sheki yatunyulangaka ambuya, mbata Latuyalaka Kanga 
lulimbilimbi. 

2Keli untu akona ayeya mbidjase lu lushi lʼeyelu kandi? Ndu akona ayemala 
lamʼayundene? Ne dia ndi eko uku dja yʼombedishi a mbulu, ndu uku umandja 
wʼusudi wʼahondo, 

3ndi ayudjase uku ondelodi, la ombedishi wa fesa. Ndi ayedia ana apami wa 
Lewi, ayalelola uku paunyi la fesa. Okone vo wayulambula Latuyalaka elambu 
wʼololo. 

4Ku ulambu wa Juda la Jerusalema wayongenyangenya Latuyalaka uku lu nshi 
ya ntundu, lu deku diʼedjedja. 

5Dimi layusukana lasuki la nyu lu elumbwelu. Dimi layusamanya dia ndjala 
omenyi lu dikambu dia akanga wʼaloka, dia akanga wa munanyi, dia atshibi wa 
lu kashi, dia wane watukimelaka afutu wʼasi ulimu, watusuyaka wadi waki edu 
la ana wa ditshiki, dia wane watukadimulaka sambu kʼololo uma le 
ongendangenda, ndu wahatumbukaka woma, mbata Latuyalaka Kanga 
lulimbilimbi. 

Ekimwelu ka Etenyi ka Dikumi 

6Ne dia dimi, Latuyalaka, hatukadimoka, diako mbahanyalanyema, nyu ana wa 
Jakoba! 

7Uma lu nshi ya washenyu, nyu nyaketola uma lu adjangu ami, aha mbalama. 
Nyukaluli uya le mi, ku dimi layukalula uya le nyu, mbata Latuyalaka Kanga 
lulimbilimbi. Keli nyu mumbulaka nyati: Ukundi ayutukalula? 

8Undi, untu mbeyaka mvua Unyashungu? Keli nyu nyatumvuaka. Ku nyu 
mumbulaka nyati: Lu na akatakuvi? Lu tenyi dia dikumi la elambu. 

9Nyu nyakasuyama la mananu, ne dia nyu nyatumvuaka, nyu wudja one tshe. 

10Nyela tenyi dia dikumi tshe lu luudu lʼeumbelu, dia mbu ya nde ndjala lu luudu 
lami. Nyumpimbi kakiane, mbata Latuyalaka Kanga lulimbilimbi, naka dimi 
halunyudihwela adidishi wa lʼulungu dia nyutshulwela otshoko, wuhu 
wahaweyi nkuka lu luudu. 

11Dimi layuhangwela undeshi lu dikambu dianyu, ku ndi hulanya elua wa kete 
yanyu. Kuyanga elua wa vinyo yanyu hawolololo uma lu dikambo dianyu, mbata 
Latuyalaka Kanga lulimbilimbi. 

12Wedja tshe wayunyeta vati: Amenyi olo, ne dia nyu nyayuyala kete yʼongeno-
ngeno, mbata Latuyalaka Kanga lulimbilimbi. 

Etshikitanelu kʼUntu Ololo la Untu a Kolo 

13Aui anyu wakayala wulu le mi, mbata Latuyalaka. Keli nyu mumbulaka nyati: 
Kakona kakatakoteketela? 

14Nyu nyakati nyati: Eko anyanya dia ntemola Unyashungu. Waho akona weko, 
wakatahumbi nama okende andi, ndu wakatahumbi nkendakenda la ntundu ka 
Latuyalaka Kanga lulimbilimbi? 

15Kakiane, shu tambeta akanga wʼutaku shati: Amenyi olo; wane watutshaka 
kolo wambediama; wane watuhimbaka Unyashungu wambuhanda. 

16Ku wane wakuki Latuyalaka woma, wakatanela; Latuyalaka akahukama, 
akuki. Ku buku diʼeuhwelu diakafundama la ntundu kandi lu dikambu dia wane 
wakuki Latuyalaka woma, ndu waketawo lukumbu landi. 

17Vo wayuyala wami, mbata Latuyalaka Kanga lulimbilimbi, wami hita lu lushi 
lamumolongosola. Dimi layuwaumba uku atumbaka untu onʼandi lukambela 
ulimu. 

18Ku nyu nyayukalula ntu, nyayuyutshikitanya untu ololo la untu a kolo, one 
latotemolaka Unyashungu la one lahatotemolaka. 

Malaki 4 

Lushi lʼEyelu la Latuyalaka 

1Nyulungi, lushi luyayi! Lo layoheta uku dja lu khuka, ku akanga wʼutaku tshe, la 
wane tshe watutshaka kolo, wayuyala adiyu. Ku lushi lako layayi, 
layuwatshumba, hutshikala udiu kuyanga lutahi, mbata Latuyalaka Kanga 
lulimbilimbi. 

2Keli le nyu, nyu wane watukaka lukumbu lami woma, unya wʼakambu wʼololo 
wayunyuhutwela la ekonwelo lu ahafu awo. Nyu nyayutumba, nyayulimbolimbo 
uku esongo wa ngombe uma lʼukutu. 

3Nyu nyayohotshahotsha antu wa kolo, ne dia vo wayuyala utuku lʼesi akaka 
anyu lu lushi lamumolongosola, mbata Latuyalaka Kanga lulimbilimbi. 

4Nyuho elembe, aui la adjangu wakamatela ukambi ami Mose lu Horeba lu 
dikambu dia Isariyele. 

5Nyulungi, dimi layunyutumela umvutshi Elidja la ntundu ka lushi lami, dimi 
Latuyalaka, lushi la wuki ndu woma latayi. 

6Ndi ayukadimula etema a washi le ana, la etema wʼana le washewo, ne dia dimi 
ntukuya dia ndjulanya kete la mananu. (EKUMELU KA DAKA DIʼEDJEDJA KENE) 

Mateu 

Mateu 1 

Diulu dia Jesu 
(Luk. 3:23-38) 

1Okondo a diuhu dia Jesu Kristu, kanula ya Davidi, kanula yʼAbarahama, one: 

2Abarahama akuti Isaka. Isaka akuti Jakoba. Jakoba akuti Juda la anangu. 

3Juda la wadendi Tamara wakuti Pereze la Zera. Pereze akuti Hezerona. 
Hezerona akuti Rama. 

4Rama akuti Aminadaba. Aminadaba akuti Nashona. Nashona akuti Salamona. 

5Salamona la wadendi Rahaba wakuti Boaza. Boaza la wadendi Ruta wakuti 
Obede. Obede akuti Jese. 

6Jese akuti Davidi, khumʼekanga. Davidi la wadi aki Umya wakuti Solomona. 

7Solomona akuti Rehoboama. Rehoboama akuti Abidja. Abidja akuti Asa. 

8Asa akuti Jehoshafata. Jehoshafata akuti Jorama. Jorama akuti Uziya. 

9Uziya akuti Jotama. Jotama akuti Ahaza. Ahaza akuti Hezekiya. 

10Hezekiya akuti Manase. Manase akuti Amose. Amose akuti Josiya. 

11Josiya akuti Jekoniya la anangu, Tetena kakawatole la Babilona. 

12Lʼokongo wʼetolamelu kawo la Babilona, Jekoniya akuti Sheyalatiyele. 
Sheyalatiyele akuti Zerubabele. 

13Zerubabele akuti Abiyude. Abiyude akuti Eliyakima. Eliyakima akuti Azora. 

14Azora akuti Zadoka. Zadoka akuti Akima. Akima akuti Eliyude. 

15Eliyude akuti Eleazara. Eleazara akuti Matana. Matana akuti Jakoba. 

16Jakoba akuti Josefu, umi a Mamya, nyangu Jesu, letawo vati: Kristu. 

17Okone nonga tshe uma le Abarahama edja ndu le Davidi, yaki nonga dikumi 
la nyei. Uma le Davidi edja ndu lamʼakawatole la Babilona, yaki nonga dikumi 
la nyei. Uma lamʼakawatole la Babilona edja ndu le Kristu, yaki nonga dikumi la 
nyei. 

Eutwelu ka Jesu 
(Luk. 2:1-7) 

18Eutwelu ka Jesu Kristu kaki okone. Lamʼakambamela Mamya, nyangu, le 
Josefu, la ntundu ka vo wateyana, ndi akatanema la diemi diakandiatshu uma 
le Nyuma kʼOlolo. 

19Umendi Josefu aki untu ololo. Ndi kunanga mbenyanya, akalangi mbukimo lu 
usheshe. 

20Keli lamʼakandiakanaka dia akambu aso, nyulungi, ondjelo a Khumadiondjo 
akene le ndi lu do. Ndi akawutela ati: We Josefu, kanula ya Davidi, tukaki woma 
dia mbosa wadeye Mamya. Ne dia diemi diutshwindi diku, dieli uma le Nyuma 
kʼOlolo. 

21Ndi ayuta ona pami. Kuwole wati: JESU, ne dia ndi kayushimbela wudja andi 
uma lu kolo yawo. 

22Dikambu ne tshe diambuya dia nshidiya diui diakati Khumadiondjo lʼunyo 
wʼumvutshi ati: 

23Ulungi, usekaseka wʼemuma ayutsho diemi. Ndi ayuta ona pami. Kawuwole 
vati: Emanuwele, (Kitshimudi ati: Unyashungu la su). 

24Lamʼakemo Josefu uma lu djo, ndi akatshi uku akawutela ondjelo a 
Khumadiondjo. Ndi akose wadendi. 

25Keli ndi kumbeyana la ndi edja ndu lamʼakanduti ona pami. Ku Josefu akawole 
ati: JESU. 

Mateu 2 

Akanga a Yimba Wambuya Dia Ndjendia Jesu 

1Lamʼakuto Jesu la Betelehema ka la Judiya lu nshi ya khumʼekanga Herode, 
endia, akanga a yimba wakayi uma lu leke lʼEhutwelu ka unya uya la 
Jerusalema. Vo wakambula vati: 

2Khumʼekanga kʼasi Juda lutwi, lendiʼendi na? Ne dia shu takenyi yoto yandi lu 
leke lʼEhutwelu, mbambutuya dia ndijotemola. 

3Lamʼakuki khumʼekanga Herode dikambu so, ndi akakasana, ndu asi 
Jerusalema tshe kame la ndi. 

4Ndi akasanganya elombedi a waki tshe la afundji wa wudja, akawambula lene 
ukuki Kristu mbuto. 

5Ku vo wakawutela vati: La Betelehema ka la Judiya. Ne dia umvutshi akafundi 
ati: 

6We Betelehema, lu kete ya Juda, We haleki tshitshe lʼatei wʼembuledi wa Juda, 
Ne dia umbuledi ayutumba uma le ye. Ndi kayulela wudja ami Isamyele. 

7Herode aketi akanga a yimba lu usheshe, ku vo wakulimbitshiya eteni kakene 
yoto shikaa. 

8Ndi akatumi la Betelehema, akawatela ati: Nyutshu, nyutushihudia dikambu 
dia ona shikaa. Lamʼayunyutuwena, kanyuyumvuteli, ndu dimi nkandijutshu la 
ntotemola. 

9Lamʼakawuki diui dia khumʼekanga, vo wakakime mbuka. Ku yoto yakawenyi 
lu leke lʼEhutwelu ka unya, yakatshu la ntundu kawo, edja ndu yakatemala 
ladiku dia lene aki ona. 

10Lamʼakawenyi yoto, vo wakatamanya ngenangena. 

11Vo wakoto lu luudu, wakemyi ona ashashi la Mamya, nyangu. Ku vo 
wakakhusama, wakotemola. Vo wakafula diango diawo, wakawusha eshasha: 
paunyi, malashi, la mura. 

12Lamʼakawaewula Unyashungu lu do dia aha vo nkilula utsha le Herode, vo 
wakatshu utsha lu kete yawo lu mbuka kekina. 

Wambulawo la Jesu Utsha lʼEdjibitu 

13Lamʼakawatshu, nyulungi, ondjelo a Khumadiondjo akene le Josefu lu do. Ndi 
akawutela ati: Unela, osa ona la nyangu, ulawo utsha lʼEdjibitu. Utudjase leko 
edja ndu lamʼayumukutela, ne dia Herode ayuyanga ona dia mbudiaka. 

14Ndi akunela, akose ona la nyangu lʼutshu, akatshu lʼEdjibitu. 

15Ndi akatutshikala leko edja ndu lamʼakavu Herode. Dikambu so diakayala ne 
dia nshidiya diui diakati Khumadiondjo lu unyo wʼumvutshi ati: Dimi laketi 
onʼami uma lʼEdjibitu. 

Wambudiaka Ana Waha la Dikambu 

16Lamʼakenyi Herode ati: Akanga a yimba wambonsoka, ndi akatamanya 
mbuka kele. Ndi akatumi diui, ku wakadiaki ana apami tshe waki la deku pendi 
pulu lʼesi wi la Betelehema ndu wa lʼutshimba tshe, uku etena kakûlimbitshiya 
akanga a yimba. 

17Ku diui diakashidiyama diakati umvutshi Jeremiya ati: 

18Diui diakukema lu Rama, Delu la utandia a wuki, Ratshele alela anʼandi. Ndi 
akaseke dia antu mbusamba, Ne dia anʼandi tawakiko. 

Wambukalula La Nazareta 

19Keli kamʼakavu Herode, nyulungi, ondjelo a Khumadiondjo akene le Josefu lu 
do lʼEdjibitu. Ndi akati ati: 

20Unela, osa ona la nyangu, utshu lu kete ya Isamyele, ne dia waku wakayangi 
ndjaka ona wambuvo. 

21Ndi akunela, akose ona la nyangu, akayi lu kete ya Isamyele. 

22Keli lamʼakuki Jesefu ati: Arakelao ambulela Judiya lu dihuli dia Herode, shi, 
ndi akuki woma dia ntsho leko Lamʼakawewula Unyashungu lu do ndi akatshu 
lu beke dia la Ngalili. 

23Ndi akayi, akayudjase lu ngelu ketawo vati: Nazareta. Dikambu so diakayala 
dia nshidiya diui diakati amvutshi vati: Wayuweta vati: Usi Nazareta. 

Mateu 3 

Joani Ubatizanyi Ambusambisha 
(Mak. 1:1-8; Luk. 3:1-9, 15-17; Joa. 1:19-28) 

1Lu nshi sho, Joani Ubatizanyi akayi. Ndi akasambisha lʼusui wa Judiya, ata ati: 

2Nyukadimuli etema, ne dia diulelu dia lʼulungu diaya suki. 

3Ndi kakataka umvutshi Isaya ati: Diui dia untu lahangohango lʼusui ati: 
Nyolongosole mbuka ka Khumadiondjo, Nyusimbuli esese andi. 

4Joani ndiame aki la dihondio dia diosa ma kamelo, la uya wʼekuhu lu lukindi 
landi. Mbu ya nde yandi yaki endijo la usanga. 

5Ku asi Jerusalema, la asi Judiya tshe, ndu wa lu beke tshe diaki lasuki la 
Jorodana wakatshu le ndi 

6Ndi akabatiza lʼokedi wa Jorodana washula kolo yawo. 

7Keli lamʼakandenyi Afarise la Asaduke efula wayayi dia ndijubatizama le di, 
ndi akawambula ati: Nyu ana wʼakhuha! akanyewula dia ndiawo kele kayayi? 

8Nyoto elua uku ukadimudinyu etema. 

9Tanyukanaki lʼetema anyu nyati: Shu teko la tshesu Abarahama. Dimi 
lambunyutela ndi: Unyashungu mbeyaka mbulwela Abarahama tukanula uma 
lu ave ane. 

10Kakiane kenge yambukitshama la tshina diʼetamba. Okone utamba tshe 
wahato elua wʼololo ayokotama, ayukadjema lu dja. 

11Dimi lambunyubatiza lʼashi dia ekadimwelu kʼetema. Keli layayi lʼokongo ami, 
ambundeka wulu: dimi kema ololo wukukimi memba sabata yandi. Ndi 
ayunyubatiza la Nyuma kʼOlolo la dja. 

12Ndi eko la ledi lu lunya landi. Ndi ayedia efufwelu kandi ololo: ayusanganya 
epunga andi lu dipenge, Keli ndi ayutshumba puhudi lu dja yahadimala. 

Jesu Ambubatizamu 
(Mak. 1:9-11; Luk. 3:21-22) 

13Jesu akayi uma la Ngalili uya la Jorodana le loani, dia ndi ndijubatizama le ndi. 

14Keli Joani kunanga; ndi akawutela ati Dimi kahumba mbatizama le ye, 
kayayaye le mi na? 

15Keli Jesu akûkaluya diui ati: Utukutetawi ntsha okone, ne dia dio 
diambusungana dia shu nshidiya akambu wʼololo tshe. Ku ndi aketawo. 

16Lamʼakabatizama Jesu, kemʼedja ndi akatumbi uma lʼashi. Nyulungi, ulungu 
akadihwama, ku ndi akenyi Nyuma ka Unyashungu ayahulo uku fudu kʼinga, 
akayuwahema. 

17Ku diui diakayi uma lʼulungu ati: Onʼami la ngandji one, ndi 
atongenyangenyaka ololo. 

Mateu 4 

Jesu Ambuhimbama 
(Mak. 1:12-13; Luk. 4:1-13) 

1Nyuma kʼOlolo akalombola Jesu lʼusui dia ndi ntuhimbama le uhibanyi 

2Lamʼakandiakili mbu ya nde tanyi akumi anei la etshu akumi anei, ndi ikuki 
ndjala. 

3Uhimbanyi akayi le ndi, akawutela ati: Naka On a Unyashungu keye, uteli ave 
any wahilo kenga dia ma. 

4Keli ndi akûkaluya diui ati: Akafundiama ati: Untu hayala la lumu ne dia ma tu, 
Keli ayuyala la lo ne dia aui tshe Watumba uma lʼunyo wa Unyashungu. 

5Ku uhimbanyi akatshu la ndi lu ngelu kʼekila, akûkitsha lʼote wʼetemwelo. 

6Ndi kawutela ati: Naka Onʼa Unyashungu keye, ulimbo uya la kete, ne dia 
akafundiama ati: Ndi ayukosengwela andjelo andi, Ku vo wayukemba lu anya 
awo, Ne dia we atukuhumanya dikaka lu dive 

7Jesu akawutela ati: Akafundiama ntu ati: Tuhimbaki Khumadiondjo, 
Unyashungu aye 

8Uhimbanyi akatshu la ndi ntu lʼote wʼukungu, akawenya waulelu tshe wa 
lʼandja ndu lutumbu lawo. 

9Ndi akawutela ati: Dimi layukushawo, vo tshe, naka we ayunkhusamela dia 
ntemolami. 

10Ku Jesu akawutela ati: Satana, mo! ne dia akafundiama ati: Kotemolaki 
Khumadiondjo, Unyashungu aye, Kûkambelaki ndiame ulimu. 

11Uhimbanyi akutshiki. Ku andjelo wakayi, wakukimanyia. 

Jesu Ambutsho la Ngalili 
(Mak. 1:14-15; Luk. 4:14-15) 

12Lamʼakuki Jesu ati: Wambundia Joani ndi akatshu la Ngalili. 

13Ndi akamo uma la Nazareta akayudjase la Kaperenauma ka lasuki lʼuduwa, lu 
leke la Zebuluna la Nafetali. 

14Dikambu ne diakayala dia nshidiya diui diakati umvutshi Isaya ati: 

15Kete ya Zebuluna la kete ya Nafetali, Lʼumamu wʼuduwa, la wedi wa Jorodana, 
Ngalili kʼasi wedja — 

16Antu wakadjaseka lu udjima Wakenyi usasi a wuki. Usasi wakahetela antu 
wakadjaseka Lu dihuli dia didjidji dia nyoi. 

17Uma lʼetena kako, kakatatela Jesu nsambisha, ata ati: Nyukadimuli etema, ne 
dia diulelu dia lʼulungu diaya suki. 

Jesu Ambeta Antu Anei lu Ambeki 
(Mak. 1:16-20; Luk. 5:1-11) 

18Lamʼakatakendiakendiaka Jesu lʼumamu wʼuduwa wa Ngalili, ndi akenyi untu 
la onangu, Simona letawo vati: Petero, la Andere, wakadjaka tei lʼuduwa, ne dia 
vo waki amundiji wa nsi. 

19Ndi akawutela ati: Nyundijeli, layunyuhiluya amundiji wʼantu. 

20Kemʼedja vo wakatshiki tei yawo, wakuyeli. 

21Lamʼakandiamo uma leko, ndi akenyi untu ukina la onangu, Jakoba onʼa 
Zebede, la Joani, waki lu watu la shewo Zebede, walongosola tei yawo, ku ndi 
akawaeti. 

22Kemʼedja vo wakatshiki watu la shewo, wakûyeli. 

23Jesu akakindula la Ngalili tshe, aketshaka antu lu temwelo diawo, 
akasambishaka lukumu lʼololo la diulelu. Ndi akakonoyaka wehu tshe wʼelandu 
la wehu tshe wa hemo waki la antu. 

24Lukumu landi lakadiangana la Sumya tshe. Vo wakawela antu tshe waki 
lʼelandu, ndu akanga a wehu efula wa hemo, akanga wʼasui, akanga wʼedienge, 
akanga a dikhunye, ndu akanga wa tshumbi, ku ndi akakonoya. 

25Elui a waki wʼantu wakuyeli uma la Ngalili, uma la Dekapoli, uma la 
Jerusalema, uma la Judiya, ndu uma la wedi wa Jorodana. 

Mateu 5 

Daku dia Jesu lu Dikuna: Etshoko wʼAntu 

1Lamʼakenyi Jesu elui wʼantu, ndi akam ela lʼukungu. Lamʼakandiadjase, ambeki 
andi wakayi le ndi. 

2Ndi akafula unyo, akawaetsha ati: 

3Wane weli la wula lʼetema, weko la otshoko, ne dia diulelu dia lʼulungu dieli 
diawo. 

4Wane watulelaka, weko la otshoko, ne dia vo wayusambama. 

5Wane weli la memakana, weko la otshoko, ne dia vo wayukita kete. 

6Wane weli la ndjala la pusa ka akambu wʼololo weli la otshoko, ne dia vo 
wayulutshama. 

7Wane wukana ketshi, weko la otshoko, ne dia vo wayuwauka ketshi. 

8Wane weli la etema wa pudipudi, weko la otshoko, ne dia vo wayena 
Unyashungu. 

9Waelundja antu weko la otshoko, ne dia vo wayuwaeta vati: Ana wa 
Unyashungu. 

10Wane wambusuyama dia akambu wʼololo, weko la otshoko, ne dia diulelu dia 
lʼulungu dieli diawo. 

11Lamʼayuwunyotenga, lamʼayuwunyusuya, lamʼayuwunyumamanyia wehu 
tshe wʼakambu wa kolo dia dikambu diami, nyeko la otshoko. 

12Nyongenengene nyutamanya ngenangena, ne dia difutu dianyu dieko efula 
lʼulungu, ne dia wakasuya amvutshi waki la ntundu kanyu wuhu ako. 

Ambeki lʼAtei a Wa la Kete 
(Mak. 9:50; Luk. 14:34-35) 

13Leho la la kete mbenyu. Keli naka leho lambusuwo, ukundi ayuluyala mpe 
ntu? Lo lambuyala anyanya, wayulukadja, wayulukamela lʼekulu wʼantu. 

14Yanyi ya wa la kete mbenyu. Haweyi mbishe usumba weli ladiku dia dikuna. 

15Antu hawutohetshaka tala, ku dikitsha la tshina dia kidundia, keli 
watudikitshaka ladiku dia ekitshelu ka tala. Usasi adio atohetelaka antu tshe 
weli lu luudu. 

16Okone usasi anyu ahete la ntundu ka antu, dia vo kaweyi etsha anyu wʼololo, 
kawutumbuli Shenyu le lʼulungu. 

Jesu Akayi Dia Ndjushidiya Elembe la Aui wa Amvutshi 

17Tanyukanaki nyati: Dimi lakayi dia ndijudiaka elembe la aui wa amvutshi. 
Dimi kundja dia ndjadiaka, keli lakayi dia ndiashidiya. 

18Mete kanyutelami ndi: Edja ndu lamʼayushisho ulungu la kete, nduku 
djetaleta, nduku shikoshiko yayushisho uma lʼelembe, edja ndu lamʼuyutshama 
akambu ane tshe. 

19Untu tshe ladiaka olembe omotshi uma lʼelembe ene wuleki tshitshe, ndu 
letsha antu dia ntsha wuhu ako, wayuweta vati: Luleki tshitshe lu diulelu dia 
lʼulungu. Keli untu tshe layuwatshaka ndu layuwaetshaka, wayuweta vati: Untu 
a wuki lu diulelu dia lʼulungu. 

20Dimi lambunyuteja ndi: Nyu hanyeyi mboto lu diulelu dia lʼulungu, tshikima 
akambu anyu wʼololo mbuleki wa afundji la Afarise. 

Dikambu Dia Lutunu 
(Luk. 12:57-59) 

21Nyu nyakuki diui diakawatela antu wʼedjedja vati: Tudiakaki. Untu tshe 
ladiaka, ayuyala la dikambu dia ntsho lʼelumbwelu. 

22Keli dimi lambunyutela ndi: Untu tshe luka unyandi kele, ayuyala la dikambu 
dia ntsho lʼelumbwelu. Untu tshe layutela unyandi ati: We djeli, ayuyala la 
dikambu dia ntsho lʼembadi. Untu tshe layuta ati: We epoka, ayuyala la dikambu 
dia ntsho lu luwinga la dja. 

23Okone naka we eko lu nkimo ushasha aye lʼediakelu, ku we ambuho wati: 
Unyami eko la mi dikambu, 

24kutshiki ushasha aye leko la ntundu kʼediakelu. Kutshu, kutashidisha 
dikambu diasaye la unyaye, kuyi, kupikimo ushasha aye. 

25Ukitanyia la utunyi aye esadi lamʼekinyu lu mbuka. Ne dia utunyi aye 
atukutukukimo le umbadi, la umbadi ntukukimo le ulami, ku vo ntukudja lu 
lukanu. 

26Mete kakutelami ndi: We hutumba uma leko, tshikima we ambufuta dikuta 
dia ndijihelu. 

Dia Luseka 

27Nyu nyakuki diui diakawati vati: Tunanaki luseka. 

28Keli dimi lambunyutela ndi: Untu tshe lendia umuntu, ku ndi ambukumbula, 
ndi ambunana la ndilʼutema. 

29Naka su diaye dia lupami diambukutakanya, udikhunduli, udikadja. Ne dia 
nshisha leke otoi lʼuma lu dimba ndeka mbikadjema lʼtundu aye tshe lu luwinga 
la dja ololo. 

30Naka lunya laye la lupami lambukutakanya, uluhimbuli, ulukadja. Dia nshisha 
leke otoi lʼuma lu dimba ndeka mbikadjema lʼutundu aye tshe lu luwinga la dja 
ololo. 

31Wakati ntu vati: Untu tshe lakimo wadendi, awusha mukandia wa ndjaka 
diwala. 

32Keli dimi lambunyutela ndi: Untu tshe lakimo wadendi naka aha lu dikambu 
dia luseka, ndi ambuwete umunanyi. Untu tshe latshuka umuntu losekiwo, 
ambunana. 

Dia Tshibelu 

33Ntu, nyakuki diui diakawatela antu wʼediedia vati: Tutshibaki lu kashi, keli 
ushidiya kene lakayatshibe le Khumadiondjo. 

34Keli dimi lambunyutela ndi: Tanyutshibaki nduku utshiba. Tanyutshibaki 
ulungu, ne dia vo weli kati ka diulelu ka Unyashungu. 

35Tanyutshibaki kete, ne dia yo yeli kihuna kʼekulu andi. Tanyutshibaki 
Jerusalema, ne dia yo yeko usumba wa khumʼekanga ka wuki. 

36Tutshibaki ote aye, ndia we heyi mpiluya wondiji a divu otoi dia vo ndjala 
wema kana udima. 

37Keli diui dianyu diayali: Elu; kana Kema. Diui tshe diahema ladiku dia aui aso 
dieli uma le kanga kolo. 

Dia Nsomboya 
(Luk. 6:29-30) 

38Nyu nyakuki diui diakawati vati: Su la su, nu la nu. 

39Keli dimi lambunyutela ndi: Tanyulemanyaki la untu a kolo. Keli naka untu 
ambukokomola lu tama dia lunya la pami, kuwingisweli ndu tama dikina. 

40Naka untu omotshi nangaka dia ntukufundia, dia mtosa ukutu aye, kukimo, 
ndi kose ndu koti diaye. 

41Naka untu ambukokendjakendja kilometere otoi la wulu, kutshu la 
ndi kilometere hyendi. 

42Usha one lakolomba engo. Tutshindjaki okongo le one lalanga nsomba uma le 
ye. 

Dia Nanga Atunyi 
(Luk. 6:27-28, 32-36) 

43Nyu nyakuki diui diakawati vati: Ulangi unyaye, uhetsha utunyi aye. 

44Keli dimi lambunyutela ndi: Nyulangi atunyi anyu, nyolombele wane 
watunyusuyaka. 

45Okone nyu nyayuyala ana wa Shenyu le lʼulungu, ne dia ndi atuhutuyaka unya 
le antu wa kolo ndu le antu wʼololo, ndu atutumaka mvula le antu wʼololo ndu 
le antu wa kolo. 

46Naka nyu nyatulangaka wane watunyulangaka, nyayuyala la difutu diakona? 
Ndu elungudi wʼelambu hawututshaka osoku uka? 

47Naka nyu nyatemulaka anyanyu atu, dikambu diakona diatunyutshaka 
diulekinyu antu akina? Ndu asi wedja hawututshaka osoku uka? 

48Okone nyuyali ololo tshe, uku weli Shenyu le lʼulungu ololo tshe. 

Mateu 6 

Dia Nkimo Diango la Ketshi 

1Nyewo, tanyutshaki akambu anyu wʼololo la ntundu kʼantu dia menama le 
wo. Ne dia naka nyu nyayutsha osoku, keti nyu hanyuyala la difutu le Shenyu 
leli lʼulungu. 

2Okone lamʼashanyu antu diango la ketshi, tanyudaki pungi la ntundu kanyu, 
uku atutshaka akanga a lukesu lu temwelo la lu esese, wambulungulaka difutu 
diawo. 

3Keli we, lamʼashaye antu diango la ketshi, lunya laye la lomoso taleyaki okone 
wutshi lunya laye la lupami. 

4Okone ushaki antu diango la ketshi lu usheshe. Ku Sho latenaka lu usheshe, 
ayukufuta. 

Dia Nomba; Nomba ka Khumadiondjo 

5Lamʼayunyolomba, tanyuyalaki uku akanga a lukesu. Ne dia vo watulangaka 
nomba wemadi lu temwelo ndu lu asanga wʼesese, dia vo menama le antu. Mete 
kanyutelami ndi: Vo wambulungulaka difutu diawo. 

6Keli we, lamʼayuyolomba, oto lu luudu laye, udihi lukuki, olombe Sho leli lu 
usheshe. Ku Sho latenaka lu usheshe, ayukufuta. 

7Lamʼayunyolomba tanyufudiaki aui wʼanyanya lu alombelo anyu, uku 
atutshaka asi wedja. Ne dia vo watukanaka vati: Wayuwaukela ne dia efula 
kʼaui awo. 

8Tanyuyalaki uku vo, ne dia Shenyu mbeyaka diango diahumbanyu la ntundu 
nyatolombe. 

9Nyolombaki okone nyati: Shesu le lʼulungu, Lukumbu laye lalemiami. 

10Diulelu diaye diayi. Lulangu laye latshami La kete uku atshamslo lʼulungu. 

11Utusha mbu ya nde ya la lushi la lushi elo. 

12Utudimanyia kolo yasu, Uku adimanyiyasu wane watutshela kolo. 

13Tutukumiaki lu ehimba, Keli utushimbeli uma lu kolo, 

 Ne dia we keli kanga diulelu, Wulu la lutumbu pundju. Ayali osoku! 

14Ne dia naka nyu nyambudimanyia antu kolo yawo, ndu Shenyu leli lʼulungu 
ayunyudimanyia. 

15Keli naka nyu hanyudimanyia antu kolo yawo, keti nju Shenyu leli lʼulungu 
hunyudimanyia kolo yanyu. 

Dia Nkila Mbu ya Nde 

16Lamʼayunyukila mbu ya nde, tanyulingalingaki uku akanga a lukesu. Ne dia 
vo watulanyaka dundiji diawo dia menama le antu, ati: Mbu ya nde mbukatiwo. 
Mete kanyutelami ndi: Vo wambulungulaka difutu diawo. 

17Keli we lamʼayuyukila mbu ya nde, ukati iso lʼote, otsha elundiji; 

18dia antu tawukenaki gati: Mbu ya nde mbukidiye, keli Sho leli lu u sheshe, 
ayukena. Ku Sho latenaka lu usheshe ayukufuta. 

Dia Eumbelu ka Mete; la Dia Usasi wʼUtema 
(Luk. 12:33-34) 

19Tanyuyaunibelaki dianga la kete, lene ukuki tumumbu la matadi dilanya, lene 
ukuki evi mbula mvudu la diva. 

20Keli nyuyaumbeli diango lʼulungu, lene aheyi tumumbu kana matadi dilanya, 
lene aheyi evi mbula mvudu la diva. 

21Ne dia lenʼeli diango diaye, kayuyala ndu utema aye. 

22Su dieli tala dia dimba. Okone naka su diaye dieko ololo, dimba diaye tshe 
diayulula too la usasi. 

23Keli naka su diaye dieko kolo, dimba diaye tshe diayulula too la udjima. Okone 
naka usasi weli lʼutema aye weko udjima, ndi efula kayuyala udjima li! 

Dia Ndjakananya 
(Luk. 16:13) 

24Nduku undi leya nkamuela ewandiji ehendi ulimu. Ne dia ndi ayuhetsha 
omotshi, avulanga ukina, kana ayekela omotshi, ayonyola ukina. Nyu hanyeyi 
nkambela Unyashungu la ukundiji ulimu. 

25Diako mbanyutelami ndi: Tanyuyakananyaki dia nyumu nyati: Ayutole na? 
kana, ayutono na? kana dia alimba anyu nyati: Ayutolota na: Lumu haluleki 
mbu ya nde? dimba hadiuleki ahondo? 

26Nyendi okone weli fudu ya lʼulungu, yo hayutuneka, hayutunaka, 
hayutumbaka diango lu apenge, keli Shenyu leli lʼulungu atuyileshaka. Nyu 
hanyuyilek ushinga a wilu uka? 

27Untu akona lʼatei anyu, lamʼayunduyakananya, ku ndi ayeya mbudia utali 
andi kubita otoi? 

28Ya ukundi ayakananyanyu dia ahondo? Nyendi alembo wa lʼusui uku ulawo. 
Vo hawutukambaku ulimu kuyanga mtitsha ahondo. 

29Keli dimi lambunyutela ndi: Kuyanga Solomona lu lutumbu landi 
tshe kondiota uku dembo dimotshi dia lʼatei awo. 

30Keli naka Unyashungu atolotshaka adiyu wa lʼusui, weli la lumu elo, ku lui 
wayukadjema lu atshuka wa dja, undi, ndi huleka nyolotsha nyu akanga a 
mbetawo ka tshitshe? 

31Okone tanyuyakananyaki nyati: Ayutole na? kana, avutono na? kana, 
ayutolota na? 

32Ne dia asi wedja watuyangaka diango so tshe. Shenyu leli lʼulungu mbeyaka 
ati: Nyu dihumbaka dio tshe. 

33Keli ntundu nyutayangi diulelu la ololo wa Unyashungu, ku diango so tshe 
diayuyala dianyu. 

34Okone tanyuyakananyaki dia lui, ne dia lui ayuyakananya. Lushi la lushi leko 
la akambu alo. 

Mateu 7 

Dia Dialelu Dia Akambu wa Antu 
(Luk. 6:37-38, 41-42) 

1Tanyalaki akambu wʼantu, vo watukala akambu anyu. 

2Ne dia wayala akambu anyu uku walanyu akambu awo. Wayunyedikela diango 
uku awaedikelanyu. 

3Ukundi enaye fumvufumvu lu su dia unyaye, keli we hakani dia wima utamba 
weli lu su diaye? 

4Ukundi eyaye mvutela unyaye wati: Ela nkutundja fumvufumvu lu su diaye, 
lamʼeli wima utamba lu su diaye weme? 

5We kanga lukesu, ntundu utayatundijisha wima utamba uma lu su diaye. Ku 
kuyenyi ololo dia ntundja fumvufumvu yeli lu su dia unyaye. 

6Tanyushaki fo engo kʼekila. Tanyukaki mboko yanyu yʼakeso la ntundu ka 
sumbu, ne dia yo yatukuyikamela la tshina dia sanga yayo, ndu 
yatukuyukadimo ku yo ndijunyatshatsha. 

Dia Nomba 
(Luk. 11:9-13) 

Yediko ya Ntshanela 
(Luk. 6:31) 

7Nyolombe ku wayunyusha. Nyuyangi ku nyayena. Nyokokole, ku 
wayunyudihula. 

8Untu tshe latolombaka, atulungulaka. Untu latuyangaka, atenaka. Untu 
latokokolaka, wayudihula. 

9Untu akona lʼatei anyu, ukuki onʼandi olomba ukama wa ma, ku ndi mbusha 
dive? 

10Kana ndi mbolomba lusi, ku ndi mbusha ului? 

11Okone, naka nyu antu wa kolo, mbeyaka mbisha anʼanyu eshasha wʼololo, 
Shenyu leli lʼulungu haleki mbisha antu wolomba diango diʼololo uka? 

12Okone nyutsheli antu akambu tshe uku alanganyu vo nyutshela. Diui so dieko 
utundu wʼelembe la aui wa amvutshi. 

Mbuka Hyendi 
(Luk. 13:24) 

13Nyoto lu suku dia tshitshe, ne dia suku dieli wuki, la mbuka keli wuki utsha 
lʼelanyelu, antu efula watotoka loko. 

14Ne dia suku dieli tshitshe, la mbuka keli tshitshe utsha lu lumu, antu atoi 
mbatukienaka. 

15Nyewo amvutshi wa kashi watuyakaka le nyu, wolotshi dikuhu dia ekoko, keli 
lʼetema awo weli ndjaundu ya ngala. 

16Nyayalimbitela uma lu elua awo. Undi antu watumbaka elua wa tomwemwe 
uma lu ekodi wʼatende, kana elua wa fingu uma lu ahangula koi? 

17Okone utamba tshe wʼololo atotokaka elua wʼololo. Keli utamba wa kolo 
atotokaka elua wa kolo. 

18Utamba wʼololo heyi nto elua wa kolo, kana utamba wa kolo nto elua wʼololo. 

19Utamba tshe wahato elua wʼololo, ayokotama, ayukandjema lu dja. 

20Okone nyu nyayalimbitela uma lʼelua awo. 

21Aha untu tshe latumbetaka ati: Khumadiondjo, Khumadiondjo, kayoto lu 
diulelu dia lʼulungu. Keli paka one latutshaka lulangu la Papa leli lʼulungu. 

22Lushi loso, antu efula wayumvutela vati: Khumadiondjo, Khumadiondjo, shu 
kumvutaka akambu wahatayi lu lukumbu laye, shu kuntundjaka edienge lu 
lukumbu laye, shu kuntshaka akambu wa mamba efula lu lukumbu laye? 

23Ku dimi layahunwela ndi: Dimi halanyeyi nduku yema. Nyumanganeli, nyu 
atshi wa kolo. 

Atshina Ahendi 
(Luk. 6:47-49) 

24Okone untu tshe latukaka aui ami ane, ndu latatshaka, ayufana la kanga 
yimba, lakahiki luudu landi ladiku dia dive. 

25Mvula yakalo, dula diakayi, pepe yakapepe, yakakomama lu luudu lako. Keli 
lo kunyuko, ne dia lo lakahikama ladiku dia dive. 

26Ku untu tshe latukaka aui ami ane, lahatatshaka, ayufana la kanga enginya, 
lakahiki luudu landi ladiku dia lokongo. 

27Mvula yakalo, dula diakayi, pepe yakapepe, yakakomama lu luudu lako, ku lo 
lakanyuko. Enyukwelu kalo kaki wuki. 

28Lamʼakashili Jesu mvuta aui aso, elui a waki wʼantu wakambi dia wetshelu 
andi, 

29ne dia ndi akawaetsha uku kanga aui, aha uku afundji awo. 

Mateu 8 

Jesu Ambokonoya Kanga Sudi 
(Mak. 1:40-45; Luk. 5:12-16) 

1Lamʼakahulo Jesu uma lʼukungu, elui a waki wʼantu wakûyeli. 

2Nyulungi, kanga sudi akayi le ndi, akakhusama la ntundu kandi; akati ati: 
Khumadiondjo, naka we alanga, we mbeyaka nkonoyami. 

3Ndi akasimbula lunya, akawunandia, akati ati: Dimi nangaka, okono. Kemʼedja, 
sudi kandi kakakono, 

4Jesu akawutela ati: Tutelaki untu. Keli utshu, utuyaenya le elombedi, ndu 
utulambuli ulambu wakati Mose uku djimbitelu le wo. 

Jesu Ambandula Olombodi wʼAlimbi 
(Luk. 7:1-10) 

5Lamʼakakumi Jesu la Kaperenauma, olombodi wʼalimbi akayi le ndi. Ndi 
akosengasenga ati: 

6Khumadiondjo, ukambi ami ambetama lu luudu la hemo kʼekusi. Ndi 
ambusuwa efula. 

7Jesu akawutela ati: Dimi layuya, layuyokonoya. 

8Keli olombodi wʼalimbi akûkaluya diui ati: Khumadiondjo, dimi kema ololo 
wukukiye mboto lu luudu lami, keli uti diui tu, ku ukambi ami ayokono. 

9Dimi leko lʼokongo wa akina, ndu dimi leko la alimbi lʼokongo ami. Naka 
layutela one ndi: Utshu, ku ndi ntsho; la ukina ndi: Uyi, ku ndi ndja; ndu le 
ukambi ami ndi: Utshi dikambu ne, ku ndi ntsha. 

10Lamʼakuki Jesu aui aso, ndi akambi. Ndi akatela wane wakayuyelaka ati: Mete 
kanyutelami ndi: Dimi latenyi mbetawo ka wuki okone, kuyanga lu Isamyele. 

11Dimi lambunyutela ndi: Antu efula wayuya uma lʼehutwelu ndu uma lʼedjelu 
ka unya, wayudjase la Abarahama, la Isaka, la Jakoba lu diulelu dia lʼulungu. 

12Keli ana wa diulelu wayukadjema lʼandja lu udjima. Delu diayuyala leko ndu 
nkeketanya ka wanyu. 

13Jesu akatela olombodi wʼalimbi ati: Utshu, diatshami uku mbetawo kaye. 
Ukambi andi akakono lu unya ako. 

Jesu Ambokonoya Ukilu a Petero a Umuntu 
(Mak. 1:29-31; Luk. 4:38-39) 

14Lamʼakoto Jesu lu luudu la Petero, ndi akenyi ukilu a Petero a umuntu etami 
baka la diungi. 

15Ndi akawunandia la lunya landi, ku diungi diakashili. Umuntu ako akunela, 
akukambela ulimu. 

16La dikolo, vo wakawela antu efula waki la edienge. Ku ndi akatundja edienge 
la diui tu. Ndi akakonoya tshe waki la hemo. 

17Dikambu so diakayala, dia nshidiya diui diakati Isaya ati: Ndame kakose 
weodu asu, kakembe hemo yasu. 

Dia Ndjala Umbeki wa Jesu Aha Dikambu Dia Tshitshe 

18Lamʼakenyi Jesu elui a waki wʼantu wudingi, ndi akati ati: Tuteho la wedi. 

19Ufundiji omotshi akayi le ndi, akawutela ati: Umbetsha, dimi layukuyela lu 
ahuli tshe wayuyutsho. 

20Jesu akawutela ati: Mbulu yeko la afuku, fudu ya lʼulungu yeko la kefu, keli 
Onʼa untu kema la lama mbetamia ote andi. 

21Umbeki ukina akawutela ati: Khumadiondjo, etawo dimi tatshwi la 
ntukhunde papa. 

22Keli Jesu akawutela ati: Undijeli, utshiki edu wakhundeki asikawo edu. 

Jesu Ambolembohaya Loheledi 
(Mak. 4:35-41; Luk. 8:22-25) 

23Lamʼakoto Jesu lu watu, ambeki andi wakuyeli. 

24Nyulungi, lopepe la wulu lakayi lʼuduwa, ku watu akakumbama la asukhu. 
Keli ndi aki lu djo. 

25Vo wakatshu le ndi, wakawemula, wakati vati: Khumadiondjo, utushimbeli, 
tambuvo. 

26Ndi akawatela ati: Okoko wana wukanyu woma, nyu akanga wa mbetawo ka 
tshitshe? Ku ndi akunela, akahangwela lopepe la ashi wʼuduwa, ku 
wakalembohala yoo. 

27Antu wakambi, wakati vati: Na wuhu wʼuntu one lakitanyia ndu lopepe ndu 
ashi wʼuduwa diui diandi? 

Akanga wʼEdienge la Ngadara 
(Mak. 5:1-20; Luk. 8:26-39) 

28Lamʼakateho Jesu la wedi ukina lu kete yʼasi Ngadara, antu ahendi waki la 
edienge wakahumana la ndi. Vo wakayatumbaka uma la waumbu la ngala ka 
wulu wuhu waki nkukuka untu mbeta lu mbuka keso. 

29Nyulungi, vo wakahangohango vati: Dikambu diakona dia-sasu la ye, we Onʼa 
Unyashungu? We ambuya lindu dia ndijutusuya la ntundu ka etena kasu? 

30Limba la wuki la sumbu laki tshalula uma le wo laki lu nde. 

31Edienge wakosengasenga vati: Naka we ambutundja, kututumi lu limba la 
sumbu. 

32Ndi akawatela ati: Nyutshu. Ku vo wakatshu, wakatoto sumbu. Nyulungi, 
limba tshe lakakunguso lʼuhulula utsha lʼuduwa, lakavu tshe lu ashi. 

33Wane wakayileshaka wakalawo, wakatshu lʼusumba, wakatusanya akambu 
tshe, ndu akambu wakayala le antu waki la edienge. 

34Ku asi usumba tshe wakayi dia ndijuhumana la Jesu. Lamʼakawawenyi, vo 
wakosengasenga dia ndi mumo uma lu beke diawo. 

Mateu 9 

Jesu Ambokonoya Kanga Ekusi 
(Mak. 2:1-12; Luk. 5:17-26) 

1Jesu akoto lu watu, akateho, akayi lʼusumba awo. 

2Nyulungi, vo wakawela kanga ekusi etami lu tangi. Lamʼakenyi Jesu mbetawo 
kawo, ndi akatela kanga ekusi ati: Onʼami, ongenengene, kolo yaye 
yambudimanyema. 

3Ku afundji amotshi wakati lʼetema awo vati: Untu one ambotenga 
Unyashungu. 

4Jesu akeyi tukanyi tawo, akawambula ati: Okoko wana wakananyu tukanyi ta 
kolo lʼetema anyu? 

5Uleki dikambu dia tshitshe, mvuta ati: Kolo yaye yambudimanyema; kana 
mvuta ati: Eto, okendekende? 

6Keli dia nyu mbeya nyati: Onʼa untu eko la wulu la kete wa nyimanya kolo — 
ku ndi akatela kanga ekusi ati: — Eto, osa tangi kaye, utshu lakaye. 

7Ndi aketo, akatshu lakandi. 

8Keli lamʼakenyi elui wʼantu dikambu so, vo wakuki woma, wakatemola 
Unyashungu lakasha antu wulu wa wuhu oso. 

Jesu Ambeta Mateu 
(Mak. 2:13-17; Luk. 5:27-32) 

9Lamʼaketi Jesu uma leko, ndi akenyi untu omotshi lakawetaka vati: Mateu, 
udjashi lu dihuli diʼelambwelu. Ndi akawutela ati: Undijeli. Ku ndi akunela, 
akuyeli. 

Jesu Ambole Ma Laka Mateu 

10Lamʼakadjashi Jesu lu mesa lu luudu, elungudi wʼelambu efula la antu wa kolo 
wakayi, wakayudjase la ndi kame la ambeki andi. 

11Lamʼakenyi Afarise dikambu so, vo wakambula ambeki andi vati: Dikambu 
kuna diale Umbetsha anyu la elungudi wʼelambu la antu wa kolo? 

12Keli lamʼakuki Jesu diui so, ndi akati ati: Wane weli la wulu hawuhumbi 
wetshi, paka wane weli la kandiji. 

13Keli nyutshu, nyuteki kitshimudi ya diui ne, ati: Ketshi kalangami aha 
ulambu. Ne dia dimi kundja dia ndijeta antu wʼololo, keli lakayi dia ndijeta antu 
wa kolo. 

Dia Ekilelu ka Mbu ya Nde 
(Mak. 2:18-22; Luk. 5:33-39) 

14Lʼokongo diku, ambeki wa Joani wakayi le Jesu, wakawumbula vati: Okoko 
wana shu la Afarise nkilaka mbu ya nde, keli ambeki aye hawukili? 

15Jesu akawatela ati: Engenyi wʼutshuki a wadi mbeyaka ndela lamʼeki utshuki 
a wadi la wo uka? Keli nshi yayuyala, lamʼayuwakosola utshuki a wadi, ku vo 
wayukila mbu ya nde. 

16Nduku untu atotelaka etshi ka dihondio diʼuyuyu lu dihondio diʼumusu. Ne 
dia etshi ka dihondio diʼuyuyu atukata etshi uma lu dihondio diʼumusu, ku ushu 
ndjala wuki. 

17Ntu, antu hawutudjaka wanu wʼuyuyu lu atapa wa dikuhu diʼedjedja. Naka 
wayutsha osoku, wanu wayata dikuhu, wayutshulo, ku dikuhu diayulana. Keli 
watudjaka wanu wʼuyuyu lu dikuhu diʼeyuyu. Ku diango diako pendi 
diayulamema ololo. 

Jesu Ambokonoya Ona Umuntu a Umbuledi 
(Mak. 5:21-43; Luk. 8:40-56) 

18Lamʼakatelaka Jesu antu aui aso, umbuledi omotshi akayi le ndi, akakhusama 
la ntundu kandi; akati ati: Onʼami a umuntu ambuvo kakiane. Uyeti, tutshu, 
utuwahe lunya. Ku ndi ayuyala la lumu. 

19Jesu akunela, akuyeli ndi la ambeki andi. 

20Umuntu laki la ekelelo ka dikila deku dikumi la pendi akayi lʼokongo andi, 
akanandia uhimbu wa dihondio diandi. 

21Ne dia ndi akati lʼutema andi ati: Naka dimi layunandia kuyanga dihondio 
diandi tu, layokono. 

22Keli Jesu akasikiso, akawenyi. Ndi akawutela ati: Onʼami a umuntu, 
ongenengene; mbetawo kaye kambukokonoya. Lu unya ako, umuntu oso 
akakono. 

23Lamʼakakumi Jesu lu luudu lʼumbuledi, ndi akenyi amvudi wa pungi, la ului 
wʼantu wadja lufungusu. 

24Ndi akawatela ati: Nyumo; ne dia ona umuntu havwi, lu djo kendi. Vo 
wakawole sali. 

25Keli lamʼakawatundja ului wʼantu, Jesu akoto. Ndi akakimela ona umuntu lu 
lunya, ku ona umuntu aketo. 

26Lukumu la dikambu so lakadiangana lu leke lako tshe. 

Jesu Ambokonoya Akanga a Tutshungu Ahendi 

27Lamʼaketi Jesu uma leko, akanga a tutshungu ahendi wakuyeli, 
wayahangohango vati: We kanula ya Davidi, utuki ketshi! 

28Lamʼakandioto lu luudu, akanga a tutshungu wakayi le ndi. Ku Jesu 
akawambula ati: Nyu mbetawoka nyati: Dimi mbeyaka ntsha dikambu ne? Vo 
waketawo vati: Elu, Khumadiondjo. 

29Ku ndi akawanandia lu ashu; akati ati: Diatshami le nyu uku mbetawo kanyu. 

30Ku ashu awo wakasene. Jesu akakokomiya ati: Untu teyaki dikambu ne. 

31Keli vo wakatumbi, wakadianganya lukumu landi lu leke loso tshe. 

Jesu Ambokonoya Kanga Lumi 

32Lamʼakawayatumbaka, nyulungi, wakela kanga lumi laki la odienge le Jesu. 

33Lamʼakandiatundja odienge, kanga lumi akateketa. Ku elui wʼantu wakambi, 
wakati vati: Dikambu dia wuhu one diatenama nduku lushi lu Isamyele. 

34Keli Afarise wakati vati: Ndi atutundjaka edienge uma lu wulu wʼuwandji 
wʼedienge. 

Jesu Ambukindula lu Wedja 



1610 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

35Jesu akakindula lu esumba tshe ndu lu ngelu. Ndi aketsha antu lu temwelo 
diawo, akasambisha lukumu lʼololo la diulelu. Ndi akatakonoyaka wehu tshe 
wʼelandu la wehu tshe wa hemo. 

36Lamʼakandenyi elui wʼantu, ndi akawauki ketshi, ne dia vo 
wakahenyahenyama, ndu kundjala la ekimanyelu, uku ekoko waha la ulami. 

37Ku ndi akatela ambeki andi ati: Diango dia dinela dieko efula, keli ekambi 
mbeli tshitshe. 

38Okone nyolombe Khumadiondjo, kanga dinela, keli ndi atumi ekambi lu 
dinela diandi. 

Mateu 10 

Jesu Ambeta Ambeki Andi; Ambaewula, Ambakikitsha 
(Mak. 3:13-19; Luk. 6:12-16) 

1Jesu aketi ambeki andi dikumi la ahendi, akawasha wulu wa vo mbahamela 
edienge, la wa mbatundja, la wa nkonoya wehu tshe wʼelandu la wehu tshe wa 
hemo. 

2Kumbu ya atumami dikumi la ahendi nye. Ntundu ku Simona letawo vati: 
Petero, la Andere onangu; Jakoba onʼa Zebede, la Joani onangu; 

3Filipo, la Baratolomayo, Tomasi, la Mateu, ulungudi wʼelambu, Jakoba onʼa 
Alafayo, Tadayo; 

4Simona, usi Kanana, la Judasi Isakariyote, lakufungi. 

5Jesu akatumi ambeki dikumi la ahendi ako, akawasha okende ati: 
Tanyutshokaki lʼatei wʼasi wedja, tanyotoki lʼusumba tshe wʼasi Samamya. 

6Keli nyutshu le ekoko wakashisho lu khumbu ka Isariyele. 

7Lamʼayunyutatshokaka, kanyutasambishaka nyati: Diulelu dia lʼulungu diaya 
suki. 

8Nyokonoya akanga a hemo, nyululi edu, nyokonoya akanga a sudi, nyutundja 
edienge. Nyu nyakalungula ulungulalungula, nyukimo ukimokimo. 

9Tanyudjaki paunyi, fesa, kuyanga ohotela lu atapa wa lu eya anyu. 

10Tanyukimelaki tapa lu lokendo lanyu, kuyanga ekutu ehendi, kuyanga sabata, 
kuyanga danga, ne dia ukambi kukuki dia nkundja mbu yandi ya nde. 

11Lamʼayunyukuma lʼusumba kana lu ngelu tshe, kanyuyangi untu lukuki 
nyulungula. Kanyudjase la ndi, edja ndu lamʼayunyunela. 

12Lamʼayunyoto lu luudu, kanyusha wane weli loko moyo. 

13Naka wane weli lu luudu lako weko ololo, ki kanyu kayali loko. Keli naka vo 
kema ololo, ki kanyu kakaluli le nyu. 

14Untu lahunyulungula, kuyanga mbuka aui anyu, lamʼayunyutumba lu luudu 
lako kana lʼusumba ako, kanyuhumeli ditshu diʼuma lu akaka anyu. 

15Mete kanyutelami ndi: Lu lushi lʼelumbwelu, fono ka usumba ako kayuleka ka 
kete ya Sodoma la Ngomora.  

16Nyulungi, dimi lambunyutuma uku ekoko lʼatei wa ndjaundu. Okone nyuyali 
la yewu uku elui, ndu memakana uku fudu ya binga. 

17Keli nyewo antu ne dia o wayunyukimo lu dumbwelu, wayunyokomola lu 
temwelo diawo. 

18Vo wayunyotola la ntundu ka embuledi la ka khumi ya dikanga dia dikambu 
diami, dia nyu ndjala emenyi la ntundu kawo ndu kʼasi wedja. 

19Lamʼayuwunyukimo osoku, tanyuyakananyaki dia wuhu akona 
wayunyoteketa kana dia aui akona wayunyuta. Ne dia lu unya uku, wayunyusha 
aui wa nyu mvuta. 

20Ne dia aha nyu mbayoteketa, keli Nyuma ka Shenyu kayunyoteketsha. 

21Onangu ayukimo onangu dia ndi mvo, shi ayukimo onʼandi. Ana 
wayotombokwela ambutshi awo, wayatungela nyoi. 

22Nyu nyayuhetshama le antu ne dia lukumbu lami. Keli one latetemala edja 
ndu lʼekumelu, ayushimbamela. 

23Lamʼayuwunyusuya lʼusumba omotshi, kanyulawo lʼusumba nkina. Mete 
kanyutelami ndi: La ntundu nyatashidiya nkindula lu esumba tshe wa lu 
Isamyele, Onʼa untu ayuya. 

24Umbeki haleki umbetsha andi, ukambi haleki khumendi. 

25Ambukuka dia umbeki ndjala uku umbetsha andi, la ukambi uku khumendi. 
Naka vo waketi kanga luudu vati: Belezebulu, hawuleki mbeta antu andi osoku 
uka? 

26Okone tanyuwaukaki woma, ne dia nduku engo kambufwelamu, kahufuloma; 
nduku engo kambushama, kaheyama. 

27Akambu wanyutelami lu udjima, kanyuwati lu yanyi. Akambu wukanyu lu 
hyotehote, kanyuwati lʼete a mvudu. 

28Tanyukaki wane wadiaka alimba woma, keli haweyi ndjaka lumu. Keli 
nyuleki mbuka one lukuki ndiaka ndu lumu ndu dimba lu luwinga la dja woma. 

29Hawutusundjaka tufudu tuhendi dikuta diame? Keli nduku otoi ayoko lu kete 
ku Shenyu heyi. 

30Ndu divu dia lʼete anyu diambalema tshe. 

31Okone tanyukaki woma. Nyu nyambuleka tufudu efula limbu la wuki. 

32Okone untu tshe layumbetawo la ntundu kʼantu, ndu dimi layuwetawo la 
ntundu ka Papa leli lʼulungu. 

33Keli untu tshe layumanguna la ntundu kʼantu, ndu dimi layuwanguna la 
ntundu ka Papa leli lʼulungu. 

Akambu a Wulu wa Ulimu a Jesu la Difutu Diawo 
(Luk. 12:51-53; 14:26-27) 

34Tanyukanaki nyati: Dimi lakayi dia nyela ki la kete. Dimi kundja dia nyela ki, 
keli lakayi dia nyela yombo. 

35Dimi lakayi dia ndjatanya untu la shi, ona umuntu la nyangu, ndu olokayi la 
nyangu umendi. 

36Wane weli lu luudu wayuyala atunyi wa kanga luudu. 

37Untu luka shi la nyangu ngandji kuleki kene kambukandi, ololo andi hakuki le 
mi; untu luka onʼandi la pami kana la umuntu ngandji kuleki kene kambukandi, 
ololo andi hakuki le mi. 

38Untu lahembe utamba andi wa mpeketanya, la handijeli, ololo andi hakuki le 
mi. 

39Untu lalama lumu landi, ayulushisha; ku one lashisha lumu landi dikambu 
diami, ayulutana. 

(Mak. 9:41) 

40One lanyulungula, ambunungula; ku lanungula ambulungula one lakantumi. 

41One lalungula umvutshi lu lukumbu la umvutshi, ayulungula difutu dia 
umvutshi. One lalungula untu ololo lu lukumbu la untu ololo, ayulungula difutu 
dia untu ololo. 

42Untu tshe lasha otoi omotshi a wane wuleki tshitshe dikoho diʼashi a tshitshi 
tu lu lukumbu lʼumbeki, mete kanyutelami ndi: Ndi hushisha difutu diandi. 

Mateu 11 

1Lamʼakashili Jesu mbetsha ambeki andi dikumi la ahendi, ndi akamo uma leko 
dia ntetsha ndu dia ntusambisha lu esumba awo. 

Akendiji Uma le Joani Ubatizanyi 

2Lamʼaki Joani lu lukanu, ndi akuki akambu wakatshi Kristu. Ku ndi akatumi 
ambeki andi, 

3dia vo ntuwumbula vati: We keli ndiʼako layayi, kana ntulungameli ukina? 

4Ku Jesu akâkaluya diui ati: Nyutshu, nyututeli Joani akambu wukanyu ndu 
wenanyu: 

5akanga a tutshungu wambena, akanga a tshumbi wambokendiakendia, akanga 
a sudi wambokono, akanga a puki wambuka, edu wambulo, akanga a wula 
wambusambishama lukumu lʼololo. 

6Untu tshe lahatani dikambu dia mbutakanya le mi, eko la otshoko. 

Jesu Ambandula Joani 

7Lamʼakawatshu, Jesu akatatela mvutela elui wʼantu dikambu dia Joani ati: 
Kakona kakanyatshu dia ntendia lʼusui wa shenga? Sopo diasutshasutshama la 
loheledi uka? 

8Keli kakanyatshu dia ntendia na? Untu lolotshi ahondo wa yovuyovu? 
Nyulungi, wane watolotaka ahondo wa yovuyovu, weko lu mvudu ya khumi ya 
dikanga. 

9Keli kakanyatshu na? Dia ntendia umvutshi? Elu; dimi lambunyuteia ndi: One 
luleki umvutshi. 

10Ndʼako kakawafundi vati: Endia, lambutuma dikendiji diami la ntundu ka 
elundiji kaye. Ndi ayukolongoswela mbuka kaye la ntundu kaye. 

11Mete kanyutelami ndi: Lʼatei a wane wakutama uma le amantu, nduku untu 
luleki Joani Ubatizanyi wuki. Keli paka ote luleki tshitshe lu diulelu dia lʼulungu, 
kuʼeki wuki. 

12Uma lu nshi ya Joani Ubatizanyi edja ndu kakiane, diulelu dia lʼulungu 
diatusuyamaka wulu. Akanga a wulu mbatudihotolaka la khudu. 

13Ne dia aui tshe wʼamvutshi la elembe wakatelaka antu akambu wahatayi edja 
ndu lu nshi ya Joani, 

14naka nyu nangaka mbetawo diui ne: Elidja oso, ndi kayayi. 

15One leli la atui wa mbuka, uki. 

16Keli, la na ayumufanya wa lu lolonga lone? Vo weko uku akendia wudjashi lu 
tuka, weta anyawo lu tokenyo 

17vati: Shu takanyudedi pungi, ku nyu hanyonwe wenye. Shu takaledi, ku nyu 
hanyutshi utandia. 

18Ne dia Joani akayi, ndi kondekaka, konokaka, ku antu wakaweti vati: Kanga 
edienge kendi. 

19Onʼa untu akayi, ndi ndekaka, nokaka, ku vo mvutaka vati: Nyendi kanga dishi 
la onoshi a wanu! ongenyi wa elungudi wʼelambu la antu wa kolo! Yimba 
yambuyindjama lʼelimu ayo. 

Jesu Ambuhangwela Esumba Emotshi 
(Luk. 10:13-15) 

20Jesu akatatela mpangwela esumba wakandiatatshaka akambu wa mamba 
kambi, ne dia vo kunkadimula etema. 

21Fono kayayi le ye, we Korazina! Fono kayayi le ye, we Betesayida! Ne dia 
utunduyala akambu wa mamba wakatshama lʼatei anyu, mbakatshama lu Tura 
la Sidona, tshiki vo wambukadimulaka etema, wolotshi akunyia ndu wudjashi 
lʼetuku. 

22Keli dimi lambunyutela ndi: Lu lushi lʼelumbwelu, fono kanyu kayuleka ka 
Tura la Sidona. 

23Ndu we Kaperenauma, wayukumbiya pulu ndu lʼulungu uka? Wayukuhuluya 
lʼUdimu a Pengandu. Utunduyala akambu wa mamba wakatshama lʼatei aye, 
mbakatshama la Sodoma, tshiki to keko edja ndu elo. 

24Keli dimi lambunyutela ndi: Lu lushi lʼelumbwelu, fono kaye kayuleka ka kete 
ya Sodoma. 

Jesu Ambuka Unyashungu Lusaka; “Nyuyi le Mi” 
(Luk. 10:21-22) 

25Lʼetena kako, Jesu akati ati: Dimi lambukuka lusaka, we Papa, Uwandiji 
wʼulungu la kete, ne dia we akashe akambu ane le akanga a yimba la ewu, ku 
we ambuwashula le ana wʼashashi. 

26Elu, Papa, ne dia wuhu uku mbaki lulangu laye la ngandji ka mamba. 

27Papa ambunkimwela diango tshe. Nduku untu leya Ona, tshikima Shi; ndu 
nduku untu leya Shi, tshikima Ona. Ku Ona ayuwenya untu tshe lalangandi. 

28Nyuyi le mi, nyu tshe watukambaka ndu weli la wetshu wa wulu, ku dimi 
layunyusha mumuya. 

29Nyembe lokoho lami, nyeki akambu uma le mi. Ne dia dimi la memakana la 
ndjakitshakitsha lʼutema, ku nyu nyayutana mumuya lʼetema anyu, 

30ne dia lokoho lami leko ololo, la ushiko ami weko usadi. 

Mateu 12 

Uwandiji a Lushi lʼEkila 
(Mak. 2:23-28; Luk. 6:1-5) 

1Lʼetena keso, Jesu akatatenyanyaka lu dikambo diʼasami lushi lʼekila. Ambeki 
andi waki la ndjala, ku vo wakatatela muna nanula, dia ndijile. 

2Keli lamʼakenyi Afarise dikambu so, vo wakawutela vati: Endia, ambeki aye 
wambutsha dikambu dieli ekila ntsha lushi lʼekila. 

3Ku ndi akawambula ati: Nyu nyatali dikambu diakatshi Davidi lamʼakindi la 
ndjala, ndi la wane waki la ndi? 

4Ndu uku akandioto lu luudu la Unyashungu, uku akandiali ma dia 
Eyalelu, diaki ekila ndi nde, ndi la wane waki la ndi, diakalekaka elombedi etu? 

5Undi, nyu nyatali lu elembe nyati: Elombedi watulingulaka ekila ka lushi lʼekila 
lu etemwelo, ku vo hawuyala la unungu? 

6Keli dimi lambunyutela ndi: One luleki etemwelo wuki, eko lane. 

7Utunyeya diui ne ati: Ketshi kalangami aha ulambu, tshiki nyu kumamia antu 
waha la unungu, 

8ne dia Onʼa untu keli uwandji a lushi lʼekila. 

Jesu Ambokonoya Untu Lushi lʼEkila 
(Mak. 3:1-6; Luk. 6:6-11) 

9Jesu akamo uma leko, akoto lʼetemwelo kawo. 

10Nyulungi, kanga lunya lakumi aki loko. Vo wakawumbula vati: Eko ekila 
nkonoya antu lushi lʼekila? ne dia mbosongwela. 

11Ku ndi akawambula ati: Untu akona lʼatei anyu eli la okoko otoi, naka vo 
wamboko lu difuku lushi lʼekila, ku ndi hukimela dia mbutundja? 

12Ndʼefula kuleki untu ushinga wa okoko li! Okone ntsha dikambu diʼololo lushi 
lʼekila kema ekila. 

13Ku ndi akatela untu ako ati: Usimbuli lunya laye. Ndi akalusimbula, ku lo 
lakayala wulu uku lukina. 

14Keli Afarise wakatumbi, wakutshwela sheki, dia nyanga wuhu wa mbudiaka. 

Jesu Ambokonoya Antu Efula 

15Lamʼakeyi Jesu dikambu diako, ndi akamo uma leko. Antu efula wakuyeli, ku 
ndi akakonoya vo tshe. 

16Ndi akakokomiya ati: Tanyumbeyanyaki le antu. 

17Dikambu so diakayala, dia diui diakati Isaya nshidiyama ati: 

18Endia ukambi ami lakamasonola; Ulangimi ami latongenengenelaka utema 
ami. Dimi layuwahe Nyuma kami, Ku ndi ayutela asi wedja dia sambu kʼololo. 

19Ndi hutshana la untu, huhangohango. Untu huka diui diandi lu esese. 

20Ndi huhimbula sopo diakawaminula, Ndi hudima hyondio ya tala yatumba 
dinga, Edja ndu lamʼayundela sambu kʼololo dia nembia akambu wa kolo. 

21Ku asi wedja wayuyala la elungamelu lu lukumbu landi. 

Jesu Ambukaluya Afarise Aui Dia Wulu Andi 

(Mak. 3:19-30; Luk. 11:14-23; 12:10) 

22Wakela kanga odienge, laki tshungu la lumi, le Jesu. Ndi akokonoya, ku kanga 
lumi akateketa, akenyi. 

23Antu tshe wakambi, wakati vati: Aha kanula ya Davidi one? 

24Keli lamʼakuki Afarise diui so, vo wakati vati: Untu one hatundja edienge 
tshikima lu wulu wa Belezebulu, uwandji wʼedienge. 

25Lamʼakeyi Jesu tukanyi tawo, ndi akawatela ati: Diulelu tshe diatana, 
diatulanaka. Usumba tshe kana khumbu tshe katana heyi nshikikala. 

26Naka Satana atutundjaka Satana, keti ndi ambatana. Ku ukundi ayushikikala 
diulelu diandi? 

27Naka dimi oso atutundjaka edienge la wulu wa Belezebulu, ku anʼanyu 
watetundjaka uma lu wulu wa na? Okone vo wayuyala embadi anyu. 

28Keli naka dimi latutundjaka edienge la wulu wa Nyuma ka Unyashungu, keli 
diulelu dia Unyashungu diambuyakaka le nyu. 

29Wuhu akona wukuki untu mboto lu luudu la kanga wulu, la nanya diango 
diandi tshe, naka ndi hatakeleki kanga wulu? Tshikima ndi ambutawukeleki, ku 
ndi ndijufundia luudu landi. 

30One laha kame la mi, kantuna. One lahasanganya la mi diango kadidianganya. 

31Diako mbanyutelami ndi: Wayudimanyia antu kolo tshe la tengo tshe, keli 
hawadimanyia lotengo la le Nyuma kʼOlolo. 

32Untu tshe lata diui dia kolo lu dikambu dia Onʼa untu, ayudimanyiama. Keli 
untu tshe lateketa diui dia kolo dikambu dia Nyuma kʼOlolo, 
hadimanyiama lʼetena kene, kana lʼetena kayayi. 

33Nyuluwanya utamba, nyuluwanya ndu elua awo; kana nyulanya utamba, 
nyulanya ndu elua awo, ne dia utamba ateyamaka uma lʼelua awo. 

34Nyu ana wa akhuha! ukundi weyanyu mvuta akambu wʼololo, lamʼenyu kolo? 
Ne dia unyo atoteketaka uma lu efula kʼakambu weli lʼutema. 

35Untu ololo atutundjaka akambu wʼololo uma lu eumbelu kandi kʼololo. Keli 
untu a kolo atutundjaka akambu wa kolo uma lu eumbelu kandi ka kolo. 

36Dimi lambunyutela ndi: Lu lushi lʼelumbwelu, antu wayuta dikambu dia aui 
tshe a wutata wakawataka. 

37Ne dia we ayuyindjama uma lu aui aye, ndu ayanyema uma lu aui aye. 

Jesu Ambulaka Wane Wayanga Tulimbitelu 

38Ku afundji amotshi la Afarise wakatela Jesu vati: Umbetsha, shu nangaka 
mena djimbitelu motshi uma le ye. 

39Keli ndi akâkaluya diui ati: Wa lu lolonga la kolo la luseka watuyangaka 
djimbitelu. Keli hawuwasha nduku djimbitelu, tshikima djimbitelu ya umvutshi 
Jona. 

40Uku aki Jona lʼutema a lusi la wuki tanyi tusatu la etshu esatu; osoku 
mbayuyala Onʼa untu tanyi tusatu la etshu esatu lʼatei a kete. 

41Asi Niniva wayemala lu elumbwelu la wa lolonga lone, ku vo wayuwamia, ne 
dia vo wakakadimula etema lamʼakawuki esambishelu ka Jona. Endia, luleki 
Jona wuki eko lane. 

42Khumʼekanga ka umuntu ka lu leke la Diku dia Kushi ayemala lu elumbwelu 
la wa lolonga lone, ku ndi ayuwamia, ne dia ndi akayi uma la kuma ya kete dia 
ndijuka yimba ya Solomona. Endia, one luleki Solomona wuki eko lane. 

43Lamʼatutumbaka odienge uma lʼutema wa untu, vo watetetaka lu ahuli waha 
la ashi, watayangi mumuya, keli hawukitani nduku dihuli. 

44Ku vo wayuta ati: Dimi layukalula lu luudu lami lakamatumbi. 
Lamʼambuwukuma, ku vo wambulutana hwe, lombami ndu lolongoswami. 

45Ku vo wayutsho, wayutosa edienge ekina esambeli, wuleki kolo. Vo wayoto, 
wayudjase loko. Ku akambu wa untu uku wa lʼokongo, wayuleka wa ntundu 
kolo. Osoku mbayuyala le wa lolonga lone la kolo. 

Wane Watutshaka Lulangu la Unyashungu Mbeli Asikandi 
(Mak. 3:31-35; Luk. 8:19-21) 

46Lamʼakateketaka Jesu lʼantu, nyulungi, nyangu la anangu wakayemala lʼandja, 
waki lu nyanga dia mbutela diui. 

47Untu omotshi akawutela ati: Endia, nyo la ananyo ane wemadi lʼandja, 
wayanga nkutela diui. 

48Keli ndi akâkaluya one lakayuwutela diui ati: Akona eli nyomi? Ndu wana weli 
analingu? 

49Ku ndi akatshumi lunya le ambeki andi, akati ati: Wane mbeli nyomi la 
analingu! 

50Ne dia untu tshe latutshaka lulangu la Papa le lʼulungu, keli onalingu, ndu 
kadiemi, la nyomi. 

Mateu 13 

Jesu Ambetsha Antu la Wela: “Umbuki a Wuhu” 
(Mak. 4:1-9; Luk. 8:4-8) 

1Lushi lako, Jesu akatumbi uma luluudu, akatudjase lʼokenge wʼuduwa. 

2Elui a waki wʼantu wakudingi, ku ndi akoto lu watu, akadjase. Ului tshe wʼantu 
wakemala lʼokenge wʼashi. 

3Ndi akawatela akambu efula la wela. Ndi akati ati: Umbuki a wuhu akatshu dia 
ntuka wuhu. 

4Lamʼakandiatukaka wuhu, wehu emotshi wakako lʼumamu a mbuka. Fudu 
yakayi, yakekomola. 

5Wehu ekina wakako lu kete yʼave, lenʼaki kundjala kete kambi. Kemʼedja vo 
wakatumbi, ne dia kete yaki kunune. 

6Keli lamʼakandi unya, vo wakalengela, ku wakumi, ne dia tawaki la ediu. 

7Wehu ekina wakako lu atende; atende wakuli, waketshidia. 

8Wehu ekina wakako lu kete yʼololo, wakadji tongo: emotshi lukama lukama, 
ekina akumi asamalu akumi asamalu, ekina akumi asatu akumi asatu. 

9One leli la atui, uki. 

Okone Atelandi Antu Akambu lu Wela 
(Mak. 4:10-12; Luk. 8:9-10) 

10Ambeki wakayi, wakambula Jesu vati: Dikambu kuna diatelaye antu akambu 
la wela? 

11Ndi akâkaluya diui ati: Wakanyusha dia nyu mbeya akambu wushami wa 
diulelu dia lʼulungu, keli kumbasha. 

12Ne dia untu tshe leli la diango wayuwusha dikina, ku ndi ayuyala la efula. Keli 
untu tshe laha la engo, wayokosola ndu kene keli la ndi. 

13Diako mbawatelami akambu la wela. Ne dia vo menaka, ku hawenyi; vo 
mbukaka, ku hawuki ndu hawushihudia. 

14Diui diakati Isaya diambushidiya mete le wo, ati: Mete, nyu nyayuka, keli 
hanyushihudia; Mete, nyu nyayendia, keli hanyena. 

15Ne dia etema wʼantu ane wakayala wetshu, Atui awo weko puki, Ku vo 
wambudiha ashu awo, Ne dia vo watukena lʼashu, Watukuka lʼatui awo, 
Watukushihudia lʼetema awo, Watukukadimo ntu, Dia dimi mbakonoya. 

Jesu Ambumanya Ambeki Wela wa Umbuki a Wuhu Fundu 

16Keli ashu anyu weko la otshoko, ne dia vo menaka; ndu atui anyu, ne dia vo 
mbukaka. 

17Mete kanyutelami ndi: Amvutshi efula la antu wʼololo wakakumbula mena 
akambu wenanyu, keli vo kumbaena; wakakumbula mbuka akambu wukanyu, 
keli vo kumbauka. 

18Okone, nyulungi kitshimudi ya wela wa umbuki a wuhu. 

19Lamʼuka untu diui dia diulelu, ku ndi hadishihudia, ku kanga kolo atuyakaka, 
atunyaka kene kakawune lʼutema andi. Oso eli wuhu wakawuki lʼumamu a 
mbuka. 

20One lakawuki lu kete yʼave, eli untu latukaka diui, kemʼedja ku ndi 
ambudietawo lʼongenongeno. 

21Keli ndiame kema la udiu, atutshikalaka paka etenyi ka tshitshe. Ku 
lamʼatuyakaka fono kana asui ne dia diui, kemʼedja ndi atutakanaka. 

22One lakukama lʼatei wʼatende eli untu latukaka diui, ku tukanyi ta akambu wa 
la kete, la lukesu lʼekundji, atutshidiaka diui. Ku ndi ambuyala aha la tongo. 

23One lakukama lu kete yʼololo, eli one latukaka diui, latudishihudiaka. Mete ndi 
atotokaka elua: emotshi lukama lukama, ekina akumi asamalu akumi asamalu, 
ekina akumi asatu akumi asatu. 

Kangaka lʼAtei wʼEpunga 

24Jesu akawaukela wela ukina ati: Diulelu dia lʼulungu diambufana la untu 
lakune wuhu wʼololo lʼekambo kandi. 

25Keli lamʼaketama antu djo, utunyi andi akayi, akayune ndu wehu wa kangaka 
lʼatei wʼepunga, ku ndi akatshu. 

26Keli lamʼakatumbi nongo, ndu lamʼakayusanula epunga, ku ndu kangaka 
yakeneka. 

27Ekambi wa kanga luudu wakayi, wakawumbula vati: Khumadiondjo, we 
kumune wuhu wʼololo lʼekambo kaye? Ku ukundi ambuyala kangaka loko? 

28Ndi akawatela ati: Utunyi ami kakatshi dikambu diako. Ekambi andi 
wakawumbula vati: We nangaka shu ntuhikula kangaka? 

29Keli ndi akati ati: Kema; ne dia lamʼayunyutuhikula kangaka, nyutukutuhikula 
ndu epunga kame la yo. 

30Nyete ehendi kawo wuli kame, edja ndu lu dinela. Ku lu nshi ya dinela, dimi 
layutela amunyi ndi: Nyusanganya kangaka ntundu, nyuyikeleki lu dikandia ne 
dia ndijitshumba, keli nyusanganya epunga lu dipenge diami. 

Lotongo la Lohodia 
(Mak. 4:30-32; Luk. 13:18-19) 

31Jesu akawauki wela ukina ati: Diulelu dia lʼulungu dieli uku lotongo la lohodia, 
lakose untu, lakanduki lʼekambo kandi. 

32Lo mbuleki tongo tshe tshitshe, keli lamʼulalo, lo ndekaka akatshikatshi wuki. 
Lo ndjalaka utamba, ku fudu ya lʼulungu yatuyakaka, yatahemaka lu tahi yalo. 

Edya 
(Luk. 13:20-21) 

33Jesu akawauki wela ukina ati: Diulelu dia lʼulungu dieli uku edya, kakose 
umuntu, kakandiashe lu tediko tusatu ta shima, edja ndu to kakakukanela la 
shima tshe. 

34Jesu akatela elui wʼantu akambu aso tshe lu wela. Mete ndi kumbatela nduku 
dikambu, tshikima ndu wela. 

35Dikambu so diakayala, dia nshidiya diui diakati umvutshi ati: Dimi layufula 
unyo ami la wela; Layuta akambu wakashama umaka etatelu kʼandja. 

Jesu Ambukadimwela Ambeki Wela wa Kangaka 

36Jesu akatshiki elui wʼantu, akoto lu luudu. Ambeki andi wakayi le ndi, 
wakayuwutela vati: Utulimbitshiya wela wa kangaka ya lʼekambo. 

37Ndi akâkaluya diui ati: One lune wuhu wʼololo, eli Onʼa untu. 

38Ekambo eli andja; wuhu wʼololo eli ana wa diulelu. Kangaka yeli ana wa kango 
kolo. 

39Utunyi lakalune eli uhimbanyi. Dinela dieli ekumelu ka etena kene. Amunyi 
weli andjelo. 

40Uku atusanganyaka antu kangaka, atuwulutshumbaka lu dja, mbayuyala 
lʼekumelu ka andja ane. 

41Onʼa untu ayutuma andjelo andi, wayosonola diango tshe diatakanya antu la 
tshe watutshaka kolo uma lu diulelu diandi, 

42ayuwakadja lu khuka ka dja. Delu diayuyala leko ndu ekeketanyelu ka anyu. 

43Ku antu wʼololo wayoheta uku unya lu diulelu dia Shewo. One leli la atui, uki. 

Eumbelu Kakashama 

44Diulelu dia lʼulungu dieli uku eumbelu kakashama lʼekambo, kakashula untu, 
kakandiafe ntu. Ne dia ongenongeno andi, mbakandiatusundja kene tshe kaki 
la ndi, mbakandiasumbi ekambo kako. 

Lowoko la Dikeso 

45Ntu, diulelu dia lʼulungu dieli uku usi ukandia, latuyangaka mboko yʼololo 
yʼakeso. 

46Lamʼakandiatani lowoko lʼushinga wulu, ndi akatusundja kene tshe kaki la 
ndi, akalusumbi. 

Tei lʼUduwa 

47Ntu, diulelu dia lʼulungu dieli uku tei, kakawadji lʼuduwa, kakatshumanya 
wehu tshe. 

48Lamʼakataluli, antu wakakikutula lʼumamu, wakadjase. Vo wakasanganya 
yaki ololo lu mbulo, keli wakakadja yaki kolo. 

49Osoku mbayuyala lʼekumelu kʼandja ane. Andijelo wayuya, wayunya antu wa 
kolo uma lʼatei wʼantu wʼololo, 

50ku wayuwakadja lu khuka ka dja. Delu diayuyala leko ndu ekeketanyelu ka 
anyu. 

51Undi, nyambulimbitela akambu aso tshe? Vo wakati vati: Elu. 

52Ku ndi akawatela ati: Okone ufundiji tshe lakawetsha dia ndjala umbeki a 
diulelu dia lʼulungu, eko uku kanga luudu, latutundjaka diango diʼeyuyu la 
diango diʼedjedja uma lu eumbelu kandi. 

Jesu Ambetsha Antu la Nazareta; Wamboseka 
(Mak. 6:1-6; Luk. 4:16-30) 

53Lamʼakashili Jesu mbaukela wela eso, ndi akamo uma leko. 

54Jesu akayi lu kete yawo, aketsha antu lʼetemwelo kawo. Ku vo wakambi, 
wakati vati: Lendi oshi untu one yimba nye, ndu akambu wa mamba ane? 

55Aha onʼa utshudi wʼabaya kendi? Vo haweti nyangu vati: Mamya? Jakoba, la 
Josefu, la Simona la Judasi waha anangu? 

56Ndu akadiendi tshe, waha lʼatei asu? Ku uma lendi akayala untu one la 
akambu ane tshe? 

57Ku vo wakatakana dia dikambu diandi. Keli Jesu akawatela ati: Umvutshi 
ndjalaka aha la kenemo tshikima lu leke lawo, la lu khumbu kawo. 

58Ndi kuntsha akambu wa mamba leko, ne dia uhedia awo. 

Mateu 14 

Wambuhimbula Joani Ubatizanyi Ote 
(Mak. 6:14-29; Luk. 9:7-9) 

1Lu nshi sho, khumʼekanga Herode akuki lukumu la Jesu. 

2Ndi akatela ekambi andi ati: Joani Ubatizanyi oso. Ndi kambulo uma lu nyoi. 
Uma lu dikambu so mbendi la wulu wa ntsha akambu wa mamba. 

3Laso ku Herode akandi Joani, akukeleka ekodi, akawudji lu lukanu ne dia 
Herodiyasi, wadi aki Filipo, onangu. 

4Ne dia Joani akawutela ati: Eko ekila dia we mbidjase la ndi.  

5Lamʼakandialangi mbudiaka, ndi akuki ului wʼantu woma, ne dia vo wakolemia 
uku umvutshi. 

6Keli lamʼakakuki lushi lakuto Herode, ona umuntu a Herodiyasi akanwela 
wenye, akangenyangenya Herode. 

7Ndi akutshibela ati: Layukusha engo tshe kayuyolomba. 

8Ku usekaseka a umuntu akasengwama uma le nyangu, akati ati: Umbisha ote 
wa Joani Ubatizanyi lu donga. 

9Khumʼekanga akanyangi. Keli ne dia tshibelu diandi, ndu dia wane wakadjashi 
kame la ndi lu dambu, ndi akati ati: Nyuwushawo. 

10Ndi akatumi diui, ku wakatuhimbula Joani ote lu lukanu. 

11Wakela ote andi lu donga, wakayuwusha usekaseka a umuntu, ku ndi 
akatolela nyangu. 

12Ku ambeki andi wakayi, wakose udu andi, wakatukhunde. Ku vo wakatutela 
Jesu. 

Jesu Ambusha Antu Nunu Tanu Mbu ya Nde 
(Mak. 6:30-44; Luk. 9:10-17; Joa. 6:1-14) 

13Lamʼakuki Jesu dikambu so, ndi akamo uma leko lu watu, akatshu ndiame lu 
dihuli dia dieta. Keli lamʼakuki elui wʼantu dikambu diako, vo wakamo uma lu 
esumba, wakuyeli lʼekulu. 

14Lamʼakandiatumbi uma lu watu, ndi akenyi ului a wuki wʼantu. Ndi akawauki 
ketshi, akakonoya wane waki la hemo lʼatei awo. 

15La dikolo, ambeki wakayi le ndi. Vo wakawutela vati: Dihuli ne dieko dieta, 
ndu unya ambeta. Udianganya elui wʼantu watshu lu wangelu watuyasumbeli 
mbu ya nde. 

16Keli Jesu akawatela ati: Vo hawuhumbi ntsho; nyuwasha mbu ya nde. 

17Vo wakawutela vati: Shu teko paka la dikenga tanu dia ma la nsi hyendi lane. 

18Ndi akati ati: Nyumbeladio. 

19Ndi akatela elui wʼantu dia vo mbidjase lʼadiyu. Ku ndi akose dikenga dia ma 
tanu la nsi hyendi, akalela lʼulungu, akaditshokola. Ndi akatula dikenga dia ma, 
akasha ambeki andi, ku ambeki wakasha elui wʼantu. 

20Vo tshe wakali, wakaluti. Vo wakatongona betshi diakatshikala asaka dikumi 
la ahendi too. 

21Wane wakali, waki uku apami nunu tanu, ndu amantu la ana. 

Jesu Ambokendiakendia Ladiku DiʼAshi 
(Mak. 6:45-52; Joa. 6:16-21) 

22Kemʼedja Jesu akotshiya ambeki andi lu watu dia vo ntsho la ntundu kandi 
utsha la wedi ukina edja ndu lamʼakandiashidiya nyanganya elui wʼantu. 

23Lamʼakandiashidiya nyanganya elui wʼantu, ndi akambela lu akuna ndiame 
dia ntolomba. La dikolo, ndi aki leko ndiame. 

24Keli lu etena keso, watu waki tshalula efula uma lʼokenge 
wakasutshasutshama la asukhu, ne dia lopepe lakûkaluyaka. 

25La koko ka ntundu, ndi akayi uya le wo, ayakendiakendia ladiku dia uduwa. 

26Lamʼakawenyi ambeki ayakendiakendia ladiku diʼuduwa, vo wakakasana, 
wakati vati: Edimu keku! Ku vo wakaleli la woma. 

27Keli kemʼedja, Jesu akawatela ati: Nyongenengene; dimʼone; tanyukaki woma. 

28Petero akûkaluya diui ati: Khumadiondjo, naka we, umvuteli keli ndiji le ye 
ladiku dia ashi. 

29Ndi akati ati: Yaka. Okone Petero akatumbi uma lu watu, akakendiakendia 
ladiku dia ashi utsha le Jesu. 

30Keli lamʼakandenyi lopepe, ndi akuki woma. Lamʼakandiatatela ndijita, ndi 
akaleli, akati ati: Khumadiondjo, unshimbeli! 

31Kemʼedja. Jesu akasimbula lunya, akukimela. Ndi akawumbula ati: We kanga 
mbetawo ka tshitshe, okoko wana wakananaye? 

32Lamʼakawambela lu watu, lopepe lakakimo mpepa. 

33Wane waki lu watu wakotemola, wakati vati: Mete, Onʼa Unyashungu keye. 

Jesu la Ngenesareta 
(Mak. 6:53-56) 

34Lamʼakawateho, vo wakayi lu kete ya Ngenesareta. 

35Lamʼakaweyi antu wa lu dihuli so, vo wakatumi diui lu leke lako tshe, ku 
wakayi la akanga wa hemo tshe le ndi. 

36Vo wakosengasenga dia vo munandia paka uhimbu a dihondio diandi utu. Ku 
wane wakanandia, wakakono. 

Mateu 15 

Akambu Walanya Antu Mete 

(Mak. 7:1-13) 

1Afarise la afundji wakayi le Jesu uma la Jerusalema; wakawumbula vati: 

2Okoko wana wadiaka ambeki aye ditshelu dia dikumanyi? ne dia vo hawotsha 
anya lamʼalewo ma. 

3Ku ndi akâkaluya diui ati: Ya ukundi adiakanyu elembe wa Unyashungu ndu 
nyu ne dia ditshelu dianyu? 

4Ne dia Unyashungu akati ati: Olemia sho la nyo, ndu ati: One lateketa diui dia 
kolo lu dikambu dia shi, kana dia nyangu, ndi avu! 

5Keli nyu nyatutaka nyati: Untu layutela shi kana nyangu ati: Engo 
kutumukukimanyia, laml ukikimo le Unyashungu, 

6ndi halemia shi kana nyangu. Okone nyu nyatulanyaka diui dia Unyashungu 
ne dia ditshelu dianyu. 

7Nyu akanga a lukesu! mete kakati Isaya dikambu dianyu ati: 

8Antu ane watonemiaka lʼelomo. Keli etema awo weko etali uma le mi. 

9Vo watontemolaka otemolatemola, Watetshaka dietshelu dieli uku elembe 
wʼantu. 

10Ku ndi aketi antu; akawatela ati: Nyuki, nyumani fundu. 

11Kene koto lʼunyo, halanya untu. Keli kene katumba uma lʼunyo, keso 
katulanyaka untu. 

12Ku ambeki wakayi le ndi. Vo wakawumbula vati: We mbeyaka wati: Afarise 
wakatakanyi lamʼukiwo diui so? 

13Keli ndi akâkaluya diui ati: Wayuhikula etumbatumba tshe kaki Papa leli 
lʼulungu kumune. 

14Nyuwaete; elombodi wa tutshungu mbewo. Naka kanga tshungu ayolombola 
kanga tshungu, vo ahendi wayoko lu difuku. 

15Keli Petero akûkaluya diui ati: Utulimbitshiya wela oso. 

16Ndi akambula ati: Ndu nyu mbahatamani fundu? 

17Nyu hanyeyi nyati: Kene tshe koto lʼunyo, katetaka lu dikundju, katutumbaka 
utsha lu kumba? 

18Keli kene katutumbaka uma lʼunyo, katuyakaka uma lʼutema. To katulanyaka 
untu. 

19Ne dia uma lʼutema katutumbaka tukanyi ta kolo, diakanelu, luseka, munanyi, 
uvi, omenyi wa kashi, la dimamanyelu. 

20Akambu aso mbatulanyaka untu. Keli nde ma lʼanya mindu, halanya untu. 

Umuntu Usi Kanana 
(Mak. 7:24-30) 

21Jesu akamo uma leko, akatshu lu leke la Tura la Sidona. 

22Ku umuntu usi Kanana akatumbi uma lu leke loso, akahangohango ati: We 
Khumadiondjo, kanula ya Davidi, umbuki ketshi! Onʼami a umuntu 
ambusuyama wulu lʼodienge. 

23Keli ndi kumbukaluya diui. Ambeki andi wakayi, wakosenpasenga vati: 
Ukaluya, ne dia ndi eko lu ndjahangohango lʼokongo asu. 

24Keli ndi akâkaluya diui ati: Dimi lakatumama paka le ekoko wakashisho lu 
khumbu ka Isamyele. 

25Keli umuntu akayi, akakhusama la ntundu kandi, akati ati: Khumadiondjo, 
unkimanyia. 

26Jesu akâkaluya diui ati: Hasungana dia mbosa ma dia ana, ku mbukela fo. 

27Ndi akati ati: Elu, Khumadiondjo, ndu fo mbatolekaka fusa yatokokaka uma 
lu mesa a khumewo. 

28Ku Jesu akûkaluya diui ati: Umuntu, mbetawo kaye keko wuki! Diatshami le 
ye uku alangaye. Onʼandi a umuntu akakono lu unya ako. 

Jesu Ambukalula la Ngalili 

29Jesu akamo uma leko, akayi lasuki la Uduwa a Ngalili. Ndi akambela lu akuna, 
akatudjase leko. 

30Elui a waki wʼantu wakayi le ndi, wakayi ndu la akanga a dikomo, tshumbi, 
tutshungu, nyumi, la ekonyi ekina efula. Vo wakakitsha la ntundu kandi, ku ndi 
akakonoya. 

31Okone lamʼakenyi elui wʼantu akanga a nyumi wamboteketa, akanga a 
dikomo wambokono, tshumbi wambokendiakendia, tutshungu wambosena, vo 
wakambi. Ku vo wakatumbula Unyashungu wa Isamyele. 

Jesu Ambusha Antu Nunu Nei Mbu ya Nde 
(Mak. 8:1-10) 

32Jesu aketi ambeki andi, akawatela ati: Dimi lambuka ului wʼantu ketshi, ne dia 
vo wambutshikala la mi nshi shatu. Vo kema la mbu ya nde. Dimi halangi 
mbadianganya la ndjala, vo watukokomo lu mbuka. 

33Ambeki wakawumbula vati: Lendi ukukisu nkundja dikenga dia ma lu dihuli 
ne dia shenga, dia ndutsha ului a wuki wʼantu one? 

34Jesu akawambula ati: Dikenga dingana dieli la nyu? Vo wakâkaluya diui vati: 
Esambeli la tusisi. 

35Ndi akadjasha ului wʼantu la kete. 

36Ndi akose dikenga diako esambeli la tusisi, akuki lusaka, akadiatula. Ndi 
akasha ambeki, ku ambeki wakasha elui wʼantu. 

37Vo tshe wakali, wakaluti. Ku wakatongona betshi diakatshikala asaka 
esambeli too. 

38Wane wakali, waki apami nunu nei, ndu amantu la ana. 

39Ku ndi akadianganya elui wʼantu. Ndi akoto lu watu, akakumi lu beke dia 
Mangadana. 

Mateu 16 

Wambolomba Jesu Djimbitelu yʼUma lʼUlungu 
(Mak. 8:11-13; Luk. 12:54-56) 

1Afarise la Asaduke wakayi le Jesu o dia ndijûhimba, wakôlombe dia ndi 
mbaenya djimbitelu yʼuma lʼulungu. 

2Keli ndi akâkaluya diui ati: La dikolo, nyu nyatutaka nyati: Ayuvala yanyi, ne 
dia ulungu weko tilili. 

3La pindju, nyu nyatutaka nyati: Ayuyala tshitshi, ne dia ulungu weko tilili udu 
lutshukutshuku. Nyu mbeyaka nshihudia akambu wa lʼulungu, keli hanyeyi 
nshihudia tulimbitelu ta tena. 

4Wa lolonga lone la kolo ndu la luseka watuyangaka djimbitelu, keli 
hawuwasha nduku djimbitelu kina, paka djimbitelu ya Jona. Ku ndi akatshiki, 
akatshu. 

Edya kʼAfarise la Asaduke 
(Mak. 8:14-21) 

5Lamʼakakumi ambeki la wedi ukuna, vo kundjala la ma: wakuhela dia ntola. 

6Jesu akawatela ati: Nyendi ololo! Nyewo edya kʼAfarise la Asaduke. 

7Vo wakambwana vati: Shu hatuyi la ma. 

8Keli Jesu akeyi tukanyi tawo; akati ati: Nyu akanga a mbetawo ka tshitshe, 
ukundi ambwananyu nyati: Shu kema la ma? 

9Nyu hanyuyeya? Hanyuyuho dikenga tanu le antu nunu tanu, la efula kʼasaka 
kakanyatongona? 

10Nyu hanyuyuho dikenga esambeli le antu nunu nei, la efula kʼasaka 
kakanyatongona? 

11Ukundi ahanyeyi nyati: Dimi hanyutedi dikambu dia ma? Keli ndi: Nyewo 
edya kʼAfarise la Asaduke. 

12Ku vo wakayeya vati: Ndi hatutedi dia mbewo edya ka lu ma, keli dia shu 
mbewo wetshelu wa Afarise la Asaduke. 

Petero Ambetawo Ati: Jesu Ona Unyashungu 
(Mak. 8:27-30; Luk. 9:18-21) 

13Lamʼakayi Jesu lu leke la Kayisamya Filipi, ndi akambula ambeki andi ati: 
Ukundi wata antu dia Onʼa untu endi na? 

14Vo wakati vati: Amotshi mvutaka vati: Joani Ubatizanyi; akina vati: Elidja; 
akina vati: Jeremiya, kana otoi omotshi wʼamvutshi. 

15Ndi akawambula ati: Ya ukundi atanyu, emi? 

16Simona Petero akâkaluya diui ati: Kristu keye Onʼa Unyashungu a lumu. 

17Jesu akûkaluya diui ati: Simona Bara-Jona, we eko la otshoko! ne dia antu 
kunkenya dikambu ne, paka Papa leli lʼulungu. 

18Ntu, dimi lambukutela ndi: Petero keye; lu dive ne kayumuhika ekelizia ami. 
Ku wulu wa nyoi hawukileka wulu. 

19Dimi layukusha sapi ya diulelu dia lʼulungu. Kene tshe kakelekaye la kete, 
wayukikeleka lʼulungu. Kene tshe kakelekulaye la kete, wayukikelekula 
lʼulungu. 

20Ku ndi akakokomia ambeki ati: Tanyutelaki untu nyati: Kristu kendi. 

Jesu Ambuta Dia Nyoi Kandi, Eulwelu Kandi, la Eyelu Kandi 
(Mak. 8:31—9:1; Luk. 9:22-27) 

21Uma lʼetena keso, kakatatela Jesu menya ambeki andi ati: Dieli la mi dia ntsho 
la Jerusalema dia nsuyama asui efula le dikumanyi, elombedi a waki la afundji, 
dia ndjakema, la dia mbulwama lushi la satu. 

22Ku Petero akatshu la ndi, akatatela mbulaka, ata ati: Unyashungu ashimbi 
dikambu so, we Khumadiondjo! Dikambu diako tadiuyalaki pundju le ye! 

23Keli ndi akasikiso, akatela Petero ati: Satana, utshimbi lʼokongo ami! Utamba 
a ntakanyami mbeye, ne dia we kema lu leke la Unyashungu paka lu leke lʼantu. 

24Ku Jesu akatela ambeki andi ati: Naka antu alanga ndijelami, ndi embe 
utamba andi a mpeketanya, andijeli. 

25Ne dia untu tshe lalanga mamela lumu landi, ayulushisha. Keli untu tshe 
lashisha lumu landi dikambu diami, ayulutana. 

26Naka untu ayukundja andja tshe, la nshisha lumu landi, waho andi lendiʼewo? 
Engo kakona kayengonya untu la lumu landi? 

27Ne dia Onʼa untu ayuya lu lutumbu la Shi, nui la andjelo andi, ku ndi ayufuta 
untu lʼuntu uku akandiatshi. 

28Mete kanyutelami ndi: Amotshi wemadi lane, hawunganela nyoi ntundu 
watenyi Onʼa untu ayayi lu diulelu diandi. 

Mateu 17 

Ehilwelu ka Jesu 
(Mak. 9:2-13; Luk. 9:28-36) 

1Lamʼaketi nshi shamalu, Jesu akose Petero, Jakoba la Joani onangu Jakoba, 
akambela la wo vame lʼukungu wʼutali. 

2Ndi akahilo la ntundu kawo. Elundiji kandi kakahete uku unya. Ahondo andi 
wakayala wema uku usasi. 

3Ku Mose la Elidja wakene le wo, wasawula la ndi. 

4Petero akatela Jesu ati: Khumadiondjo, kawo shu ntshikala lindu. Naka we 
alanga, dimi layuhika tumbu satu lindu: kemotshi kaye, kemotshi ka Mose, la 
kemotshi ka Elidja. 

5Lamʼakandiataka osoku, wenyi ku dingi dia ngaingai diambahutamela. Ku diui 
diakayi uma lu dingi ati: Onʼami la ngandji one, ndi 
ambongenyangenya nyuwukeli!  

6Lamʼakuki ambeki diui so, vo wakayakosha ekhukhumadi; wakuki woma 
efula. 

7Ku Jesu akayi, akawanandia. Ndi akati ati: Nyeto, tanyukaki woma. 

8Lamʼakawedia ashu, vo komena nduku untu, paka Jesu ndiame. 

Elidja a Mete 

9Lamʼakawatahuloka uma lʼukungu, Jesu akawatela ati: Tanyutelaki nduku 
untu enelo kene, edja ndu lamʼayulo Onʼa untu uma lu nyoi. 

10Ambeki andi wakawumbula vati: Ya ukundi atutaka afundji vati: Dieli la Elidja 
dia ndja ntundu? 

11Jesu akâkaluya diui ati: Mete, Elidja ayuya la ndijolongosola akambu tshe. 

12Keli dimi lambunyutela ndi: Elidja ambuyakaka keli vo kumbeya, wakutshela 
uku akawalangi. Okone ndu Onʼa untu ayusuyama le wo. 

13Ku ambeki wakalimbitela vati: Ndi ambututela dia Joani Ubatizanyi. 

Dikendia Dia Pami Kanga Ekhunye; Wulu wa Mbetawo 
(Mak. 9:14-29; Luk. 9:37-43) 

14Lamʼakawakumi le ului wʼantu, untu akayi le Jesu, akukhusela adui. Ndi akati 
ati: 

15Khumadiondjo, uki onʼami a pami ketshi, ne dia ndi eko kanga ekhunye, 
ambusuyama wulu. Ndi atokokaka tena efula lu dja, la tena efula lu ashi. 

16Dimi lakayi la ndi le ambeki aye, keli vo kumbeya mbokonoya. 

17Jesu akâkaluya diui ati: Nyu wa lolonga lone, akanga a wendijudi ndu waha la 
mbetawo, edja ndu etena kakona kayumuyala la memakana le nyu? Nyuyi la 
ndi le mi. 

18Jesu akahangwela odienge, vo wakatumbi uma le ndi. Ku dikendia dia pami 
akakono lu unya ako. 

19Ku ambeki wakayi vame le Jesu. Vo wakawumbula vati: Okoko wana wakisu 
kumbeya ntundja odienge? 

20Jesu akawatela ati: Ne dia mbetawo kanyu keko tshitshe. Mete kanyutelami 
ndi: Naka nyu la mbetawo uku lotongo la lohodia, nyu nyayutela ukungu one 
nyati: Umo uma laku, utshu lene, ku vo wayumo. Nduku dikambu 
diayunyuheka lama ntsha. 

21 Keli wuhu one hatumbi paka la dombelo la dikilelu dia mbu ya nde. 

22Lamʼakawasangana la Ngalili, Jesu akawatela ati: Wayukimo Onʼa untu lʼanya 
wʼantu, 

23ku vo wayudiaka. Ndi ayulwama lushi la satu. Ku vo wakanyangi efula. 

Dia Nfuta Ulambu 

24Lamʼakawakumi la Kaperenauma, afutshishi wʼelambu wa etenyi otoi ka 
hendi ka shekele wakayi le Petero; wakawumbula vati: Umbetsha anyu 
hatufutaka ulambu? 

25Ndi akâkaluya diui ati: Kema; ndi nfutaka. Ku lamʼakandioto lu luudu, Jesu 
akatatela mbumbula ati: Simona, akanaye na? Khumi ya dikanga ya la kete 
watulungulaka ulambu, kana ulambu a wudja uma le wa na? Uma le ana, kana 
uma le antu kʼantu? 

26Lamʼakandiati ati: Uma le antu kʼantu, Jesu akawutela ati: Laso ana weko la 
ndjadjasela. 

27Keli shu tatuwatakanyaki: utshu lʼuduwa, kutuki yodi, kutundi lusi layuya 
ntundu. Lamʼayuvufula unyo alo, we ayutana shekele. Kuyose, kuyuwashayo 
dikambu diami la dikambu diaye. 

Mateu 18 



1630 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

Dia Luleki Wuki 
(Mak. 9:33-37; Luk. 9:46-48) 

1Lu etena keso, ambeki wakayi le Jesu, wakayuwumbula vati: Akona uleki wuki 
lu diulelu dia lʼulungu? 

2Ku ndi aketi kiendiakendia motshi, akaweme lʼatei awo. 

3Ndi akati ati: Mete kanyutelami ndi: Nyu hanyeyi mboto lu diulelu dia lʼulungu, 
tshikima nyu nyambukadimula etema, ndu njambuyala uku tokendiakendia. 

4Okone untu tshe layakitshakitsha uku kiendiakendia nye, ndi kuleki wuki lu 
diulelu dia lʼulungu. 

5Untu tshe lalungula kiendiakendia uku nye lu lukumbu lami, ndi 
ambumbetawo. 

6Keli one latakanya kiendiakendia motshi yambumbetawo, ndeka ololo 
mbukeleka dive diʼohelo lu kingu, ku mbutambia lu dingundia dia lʼuduwa. 

Akambu wa Ntakanya 

7Fono le wa la kete ne dia akambu wa ntakanya! Dieli la akambu wa ntakanya 
ndja, keli fono le untu latunga akambu ako. 

8Naka lunya laye kana lukulu laye lambukutakanya, uluhimbuli, ulukadja. 
Mboto lu lumu lʼekomo kana etshumbi, ndeka mbikadjema lʼanya ahendi ndu 
la ekulu ehendi lu dja pundju ololo. 

9Naka su diaye diambukutakanya, udikhunduli, udikadja. Mboto lu lumu la su 
dimotshi, ndeka mbikadjema la ashu ahendi lu luwinga la dja ololo. 

Okoko Wakashisho 
(Luk. 15:3-7) 

10Nyewo, tanyonyolaki nduku kiendiakendia lʼatei awo. Dimi lambunyutela 
ndi: Lʼulungu, andjelo awo watendiaka elundiji ka Papa leli lʼulungu nshi tshe. 

11Ne dia Onʼa untu akayi dia ndijushimbela wane wakashisho. 

12Ukundi akananyu na? Naka untu la ekoko lukama, ku ndi ambushisha 
omotshi, ndi hatshiki akumi divwa la divwa lu akuna, dia ntuyanga one 
wushishwi? 

13Lamʼayunduwena, mete kanyutelami ndi: Ongenongeno andi le one 
wushishwi, ayuleka ongenongeno andi le akumi divwa la divwa wahashishwi. 

14Okone Shenyu leli lʼulungu halangi nduku kiendiakendia mvo. 

Jesu Ambutela Ambeki Andi Lama Ntsha Naka Akina Wambatshela Kolo 
(Luk. 17:3) 

15Naka unyaye ayukutshela kolo, kutshu, kutuwenya munga kandi, we la ndi 
atu. Naka ndi ayukukela, we ayekesanela la ndi. 

16Keli naka ndi hakukela, kutshu la untu otoi kana ahendi. Okone aui tshe 
wayushikikala lʼenyo wʼemenyi ehendi kana esatu. 

17Naka ndi hawaukela, ututeli ekelizia. Naka ndi hukela ndu ekelizia, ndi ayali 
uku usi wudja le ye, la uku ulungudi wʼelambu. 

18Mete kanyutelami ndi: Diakelekanyu la kete, wayudikeleka ndu lʼulungu. 
Diakelekulanyu la kete, wayudikelekula ndu lʼulungu. 

19Dimi lambunyutela ntu ndi: Naka ahendi anyu wayusanga lulimi la kete dia 
nomba dikambu dimotshi, Papa leli lʼulungu ayatshela uku alombawo, 

20ne dia lene asangana ahendi kana asatu lu lukumbu lami, dimi ndjalaka lʼatei 
awo. 

Ukambi Waha la Ketshi 

21Petero akayi, akawumbula ati: Khumadiondjo, unyami ayuntshela kolo tena 
dingana dia dimi mbudimanyia? Undi, edja ndu tena esambeli? 

22Jesu akawutela ati: Dimi hankutedi ndi: Edja ndu tena esambeli, keli ndi: Edja 
ndu akumi esambeli tena esambeli. 

23Okone diulelu dia lʼulungu diambufana la khumʼekanga kemotshi, kakalangi 
mbala la ekambi andi diango diandi, diaki le wo. 

24Lamʼakandiatatela mbala diango, wakayi la omotshi laki la dibasa diandi 
dia talata nunu dikumi. 

25Keli ne dia ndi taki la diango dia ngela dibasa, khumendi atati ati: Wusundja, 
ndi la wadendi, la anʼandi ndu diango diandi tshe, dia ngela dibasa. 

26Ku ukambi ako akukhusamela, akosengasenga ati: Khumadiondjo, 
utukumbete, ku layukongela diango tshe. 

27Khumendi akawuki ketshi, akukimo, akudimanyia dibasa. 

28Keli ukambi ako akatumbi, akatani unyandi ukambi laki la dibasa dia 
denariyo lukama. Ndi akawundi, akuhini khumbe, akati ati: Ongele dibasa 
diami. 

29Okone unyandi ukambi akayakosha, akosengasenga ati: Utukumbete, ku 
layukongela dibasa. 

30Ndi kunanga; akatuwudja lu lukanu edja ndu ndi ambongela dibasa. 

31Keli lamʼakenyi anyandi ekambi akambu wakatshama, vo wakanyangi efula. 
Vo wakatshu, wakatutela khumewo akambu tshe wakatshama. 

32Ku khumendi akaweti, akawutela ati: We ukambi wa kolo! dimi 
lakakudimanyia dibasa diku tshe, ne dia we akansengasenga. 

33Taki ololo ndu we mbuka unyaye ketshi, uku aka-makuki? 

34Khumendi akumala, akukimo le asuyanyi, edja ndu ndi ambongela dibasa 
tshe. 

35Osoku mbanyutshela ndu Papa leli lʼulungu, naka nyu hanyudimanyiya 
anyanyu kolo uma lʼetema anyu. 

Mateu 19 

Jesu Ambumo Uma la Ngalili, Ambuya la Judiya 
(Mak. 10:1-12; Luk. 16:18) 

1Lamʼakashili Jesu mvuta aui aso, ndi akamo uma la Ngalili, akayi lu beke dia 
Judiya, la wedi wa Jorodana. 

2Elui a waki wʼantu wakuyeli, ku ndi akakonoya leko. 

Dikambu Dia Ndjaka Diwala 

3Afarise wakayi le Jesu, wakuhimbi, wakawumbula vati: Aha ekila dia pami 
nkimo wadendi lu akambu tshe? 

4Ndi akâkaluya diui ati: Nyu nyatali nyati: One lakatungi lʼetatelu, akatungi umi 
la wadi? 

5Ndu mbakandiati ati: Aha dia dikambu ne mbayutshika untu shi la nyangu, 
mbayundumamana la wadendi, ku vo ahendi wayuyala untu otoi? 

6Okone vo kema antu ahendi ntu, wambuyala untu otoi. Untu tamamitulaki 
kene kakamamanya Unyashungu. 

7Vo wakawumbula vati: Okoko wana wakati Mose dia mbisha umuntu 
mukandia wʼediakelu ka diwala, la mbukimo? 

8Ndi akawatela ati: Ne dia lunyu lʼetema anyu, mbaketawo Mose nyu nkimo 
wadienyu, keli uma lʼetatelu, kundjala osoku. 

9Dimi lambunyutela nti: Untu tshe layukimo wadendi, naka aha lu dikambu dia 
luseka, ku ndi ntshuka ukina, ndi ambunana. Lamʼayutshuka pami umuntu 
lukimwewo osoku, ndi ambunana. 

10Ambeki andi wakawutela vati: Naka dikambu dia umi la wadi dieko osoku, 
keti hasungana ntshukana. 

11Keli ndi akawatela ati: Antu tshe haweyi nungula diui ne, paka wane 
wambushama wulu wa dilungula. 

12Elenga emotshi weko, wakuto osoku uma lʼetema wʼanyengewo. Elenga ekina 
weko, wakatungwama le antu. Elenga ekina weko, wakayatungula ne dia 
diulelu dia lʼulungu. One leya nungula diui ne, adilunguli. 

Jesu Ambulungula Tokendiakendia 
(Mak. 10:13-16; Luk. 18:15-17) 

13Wakayi la tokendiakendia le Jesu, vati: Ayuwahe anya andi ndu alombele. Ku 
ambeki andi wakahangwela antu. 

14Keli Jesu akati ati: Nyete tokendiakendia wayi le mi, tanyasikeki, ne dia 
diulelu dia lʼulungu dieli dia antu uku vo. 

15Ku ndi akawahe anya andi, akamo leko. 

Dikambu Dia Ukundji Wulu; Waho wa Ndjaseka 
(Mak. 10:17-31; Luk. 18:18-30) 

16Nyulungi, untu akayi le Jesu, akati ati: Umbetsha, dikambu diʼololo diakona 
diayumutsha dia ndjala la lumu la pundju? 

17Ndi akawutela ati: Okoko wana wamumbulaye dia dikambu dieli ololo? Otoi 
eko, leli ololo. Keli naka we kalanga mboto lu lumu, ukitanyiaki elembe. 

18Ndi akawumbula ati: Elembe akona? Jesu akati ati: 
Tudiakaki Tunanaki. Tuvaki. Tumamanyiaki 

19Olemia sho la nyo. Ulangi unyaye uku ayalangaye 

20Olongo a pami oso akawutela ati: Akambu aso tshe mbatumutshaka, dikambu 
diakona diambutshikala? 

21Ku Jesu akawutela ati: Naka we nangaka ndjala ololo tshe, utshu, utusundja 
dieli la ye tshe. Udisha akanga a wula, ku we ayuyala la diango lʼulungu. Kuyi, 
kuyundijeli. 

22Keli lamʼakuki olongo a pami diui so, ndi akatshu la lunyangu, ne dia ndi aki 
la diango efula. 

23Jesu akatela ambeki andi ati: Mete kanyutelami ndi: Eotwelo ka kanga 
ongonyi lu diulelu dia lʼulungu eko wulu. 

24Uambunyutela ntu ndi: Eotwelo ka kamelo lu ushu a tedi, ambuleka eotwelo 
ka kanga ongonyi lu diulelu dia Unyashungu dikambu dia tshitshe. 

25Lamʼakuki ambeki diui so, vo wakambi efula, wakati vati: Akona ayeya 
nshimbamela? 

26Jesu akawaende tee, akati ati: Antu haweyi ntsha dikambu so, keli 
Unyashungu mbeyaka ntsha akambu tshe. 

27Ku Petero akûkaluya diui ati: Endia, shu tambutshika diango tshe, 
tambukuyela. Kayutukundja na? 

28Jesu akawatela ati: Mete kanyutelami ndi: Lu lushi layuyala andja wʼuyuyu, 
lamʼayudjase Onʼa untu lu kati ka diulelu ka lutumbu landi, ndu nyu nyayudjase 
lu kati ya diulelu dikumi la hyendi, nyayulumbuya wedja dikumi la ehendi wa 
Isariyele. 

29Untu tshe lambutshika mvudu, kana anangu, kana akadiyendi, kana shi, kana 
nyangu, kana ana, kana kete, ne dia lukumbu lami, ayulungula diango lukama 
lukama; ayukita lumu la pundju. 

30Keli efula weli la ntundu, wayuyala lʼokongo; la efula weli lʼokongo, wayuyala 
la ntundu. 

Mateu 20 

Asi Ulimu lu Ekambo kʼElua 

1Diulelu dia lʼulungu dieli uku kanga luudu, lakatshu kʼolomo la pindju dia 
ntuyanga asi ulimu, dia vo ndijukambela lu ekambo kandi kʼelua. 

2Ndi akukana la wo dia mbafuta denariyo otoi lu lushi otoi, akatumi lʼekambo 
kandi kʼelua. 

3Ndi akatshu ntu uku lʼeshidi divwa, akenyi akina wemadi wemalemala lu 
kituka. 

4Ndi akawatela ati: Ndu nyu, nyutshu lʼekambo kʼelua, layunyusha kene tshe 
keli ololo. Ku vo wakatshu. 

5Ndi akatshu ntu uku lʼeshidi dikumi lʼehendi, ndu lʼeshidi esatu, akatshi pupu. 

6Lamʼakakuki unya lʼeshidi etanu, ndi akatshu, akatani akina wemadi. Ndi 
akawambula ati: Ukundi wemalanyu lane unya tshe wemalemala? 

7Vo wakawutela vati: Ne dia nduku untu lutosengodi ulimu. Ndi akawatela ati: 
Ndu nyu, nyutshu lʼekambo kʼelua. 

8La dikolo, kanga ekambo kʼelua akatela ulami andi a diango ati: Eta asi ulimu, 
uwasha difutu, utateli le wane wakayi lʼokongo edja ndu wa ntundu. 

9Lamʼakayi wane wakayutatela nkamba lʼeshidi etanu, vo wakalungula tshe 
denariyo otoi otoi. 

10Lamʼakayi wa ntundu, vo wakakani vati: Shu tayulungula yediko yuleki. Keli 
ndu vo tshe, wakalungula denariyo otoi otoi. 

11Lamʼakawalungula difutu diawo, vo wakangunangunela kanga luudu. 

12Vo wakati vati: Wane wa lʼokongo, wakakambi ushidi otoi utu, keli we 
ambuwaedimia la su, shu ane wakakambi unya tshe lu yanyi ya wulu! 

13Keli ndi akâkaluya otoi awo diui ati: Ongenyi, dimi hankutshedi kolo. We 
hukanyi la mi dia denariyo otoi? 

14Osa kene keli kaye, utshu; dimi nangaka mbisha wane wa lʼokongo uku 
wukuwashami. 

15Undi, olembe mbeko dia dimi ntsha uku alangami la diango diami? Kuku kana 
we ambumbuka kandjema ne dia lukahu lami? 

16Okone wa lʼokongo, wayuyala wa la ntundu; ku wa la ntundu, wayuyala wa 
lʼokongo. 

Jesu Ambuta Dia Nyoi Kandi la Eutwelu Kandi Etena ka Satu 
(Mak. 10:32-34; Luk. 18:31-34) 

17Lamʼakatatshokaka Jesu utsha la Jerusalema, ndi akose ambeki andi dikumi 
la ahendi vame, akawatela lu mbuka ati: 

18Nyendi, shu ane wutatshu utsha la Jerusalema, Onʼa untu ayutukimwama le 
elombedi a waki la afundji. Vo wayutuwamia dia ndi mvo. 

19Vo wayukimo le asi wedja dia vo mbosoka, la mbokomola, ndu dia mbudiaka 
lʼutamba a mpeketanya. Ku lushi la satu, ndi ayulwama. 

Nyangu Ana wa Zebede Ambolonibela Anʼandi Ahuli a Waki 
(Mak. 10:35-45) 

20Nyangu ana wa Zebede akayi la anʼandi wʼapami le Jesu. Ndi akukhusamela, 
akolombe dikambu dimotshi. 

21Jesu akawumbula ati: Alangaye na? Umuntu akawutela ati: Uti diui dia anʼami 
ahendi ane mbidjase: omotshi lu lunya laye la pami, la ukina lu lunya laye la 
lomoso, lu diulelu diaye. 

22Jesu akâkaluya diui ati: Nyu hanyeyi kene kalombanyu. Nyu mbeyaka no 
dikoho diayangami no? Vo wakawutela vati: Shu mbeyaka. 

23Ndi akawatela ati: Mete nyu nyayono dikoho diami. Keli mbidjase lu lunya 
lami la pami kana lu lunya lami la lomoso, kema dikambu diami dia mbisha 
untu. Keli dio dieko dikambu dia wane wakalongoswela Papa. 

24Lamʼakuki ambeki dikumi dikambu so, vo wakuki anyawo ahendi yenyi. 

25Keli Jesu akawaeti, akati ati: Embuledi wʼasi wedja watuwahamelaka. Antu 
awo a waki watuwaulelaka. 

26Keli lʼatei anyu tayalaki osoku. One lalanga ndjala wuki lʼatei anyu, dieli la ndi 
dia ndjala ukambi anyu. 



1636 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

27One lalanga ndjala la ntundu kanyu, dieli la ndi dia ndjala fumbi kanyu. 

28Ndu Onʼa untu, kundja dia antu mbukambela ulimu, keli akayi dia 
mbakambela ulimu, la dia mbakimwela lumu landi uku etshungwelu ka antu 
efula. 

Akanga a Tutshungu Ahendi la Jeriko 
(Mak. 10:46-52; Luk. 18:35-43) 

29Lamʼakawayatumbaka uma la Jeriko, ului a wuki wʼantu wakayeli Jesu. 

30Nyulungi, akanga a tutshungu ahendi wakadjashi lʼumamu a mbuka. Ku 
lamʼakawuki vati: Jesu kateti, vo waka-hangohango vati: We Kanula ya Davidi, 
utuki ketshi! 

31Keli ului wʼantu wakahangwela vati: Nyuyali ki. Keli vo wakaleki 
mpangohango vati: We Kanula ya Davidi, utuki ketshi! 

32Ku Jesu akemala, akawaeti. Ndi akawambula ati: Alanganyu dimi nyutshela 
na? 

33Vo wakawutela vati: Khumadiondjo, ashu asu wasene. 

34Jesu akangasana la ketshi, akanandia ashu awo. Kemʼedja vo wakasene, 
wakuyeli. 

Mateu 21 

Jesu Ambukuma la Jerusalema la Lutumbu 
(Mak. 11:1-11; Luk. 19:28-40; Joa. 12:12-19) 

1Lamʼakawasukana utsha la Jerusalema, vo wakakumi la Betefange, lʼUkungu 
wʼEweli. Ku Jesu akatumi ambeki andi ahendi; 

2akawatela ati: Nyutshu utsha la ngelu keledinyu, nyayutana pundia ukelekami 
la onʼato. Kanyuyikelekuli, kanyuyi la yo le mi. 

3Naka untu omotshi ayunyumbula, kanyuwuteli nyati: Khumadiondjo kayi-
humba. Kemʼedja ndi ayuyituma. 

4Dikambu so diambuyala dia nshidiya diui diakati umvutshi ati: 

5Nyuteli ona umuntu a Siona nyati: Endia, khumʼekanga kaye kayayi le ye, Ndi 
la memakana, ahemi ladiku dia pundia, Ndu ladiku dia osongo a pundia, lakuto 
le pundia. 

6Ambeki wakatshu, wakatshi uku akawatela Jesu. 

7Vo wakayi la pundia la osongo a pundia, wakakitsha ahondo ladiku diayo, ku 
ndi akadjase ladiku diayo. 

8Antu wakaleki efula wakali ahondo awo lu mbuka. Akina wakakote avundja 
wʼetamba, wakali lu mbuka. 

9Elui wʼantu, wane wakatatshokaka la ntundu kandi ndu wakatuyelaka, 
wakatahangohango vati: Hosana le Kanula ya Davidi! One luyi lu lukumbu la 
Khumadiondjo eko la otshoko! Hosana lʼulungu! 

10Lamʼakandiakumi la Jerusalema, asi usumba tshe wakakasana; wakati vati: 
Akona one na? 

11Elui wʼantu wakati vati: Uku eli umvutshi Jesu, uma la Nazareta ka la Ngalili. 

Jesu Ambutshanya Asi Kituka Uma lʼEtemwelo 
(Mak. 11:15-19; Luk. 19:45-48; Joa. 2:13-22) 

12Jesu akoto lʼetemwelo ka Unyashungu. Ndi akatshanya wane tshe 
wakasundjaka ndu wakasumbaka lu etemwelo. Ndi akatshulula mesa 
wʼamingudi wa falanga, ndu ekala wʼasundijishi wa khudumba. 

13Ndi akawatela ati: Akafundiama ati: Weti luudu lami vati: Luudu la 
dombelo. Keli nyu nyambuluhiluya wuku wʼapotodi. 

14Akanga a tutshungu la akanga wa tshumbi wakayi le ndi lu etemwelo, ku ndi 
akakonoya. 

15Keli lamʼakenyi elombedi la afundji akambu wa mamba wakandiatshi, ndu 
akendia wahangohango lu etemwelo vati: Hosana le Kanula ya Davidi! vo 
wakuki yenyi. 

16Ku vo wakawumbula vati: We mbukaka okone wata akendia aso? Jesu 
akawatela ati: Elu; nyu nyatali nyati: We akaluwanya diandu lʼenyo Wa ana 
wʼashashi la waloma? 

17Ndi akatshiki, akamo uma lʼusumba, akatshu la Betaniya, akatuhanga leko. 

Wulu wa Mbetawo 
(Mak. 11:12-14, 20-26) 

18Lamʼakatakalulaka Jesu utsha lʼusumba la pindju, ndi akuki ndjala. 

19Lamʼakandenyi utamba a fingu lʼumamu a mbuka, ndi akatshu laawo. Ndi 
kuntana nduku engo loko, paka akatshi atu. Ku ndi akatela utamba ati: Elua 
tawotokaki ntu le ye pundju! Kemʼedja utamba a fingu akalengela. 

20Lamʼakenyi ambeki dikambu so, vo wakambi. Vo wakati vati: Ukundi 
ambolengela utamba a fingu shashimuya okone? 

21Jesu akâkaluya diui ati: Mete kanyutelami ndi: Naka nyu nyeko la mbetawo 
ndu hanyukandiakandia, nyu hanyutsha paka dikambu diutshedimi utamba 
a fingu one tu. Keli naka nyayutela ukungu one nyati: Uyanya, uyakadja 
lʼuduwa, dikambu so mbeyaka ntshama. 

22Naka nyu la mbetawo, nyayulungula akambu tshe walombanyu lu dombelo 
dianyu. 

Wambumbula Jesu Dia Wulu Audi 
(Mak. 11:27-33; Luk. 20:1-8) 

23Lamʼakoto Jesu lʼetemwelo, elombedi a waki la dikumanyi dia wudja wakayi 
le ndi. Lamʼakandetshaka antu, vo wakawumbula vati: La wulu akona watshaye 
akambu ane? Ndu akakusha wulu one na? 

24Jesu akâkaluya diui ati: Ndu dimi layunyumbula umbula omotshi. Naka nyu 
nyayukadimula umbula ako, ku ndu dimi layunyutela uma lu wulu akona 
watshami akambu ane. 

25Batiza ka Joani, uma lendi akito? Uma lʼulungu, kana uma le antu? Vo 
wakakani yimba vati: Lamʼayututa shati: Uma lʼulungu, ndi ayuta ati: Ya ukundi 
akinyu kumbetuwo? 

26Keli naka shu tayuta shati: Uma le antu, shu mbukaka elui wʼantu woma, ne 
dia antu tshe mamemaka Joani vati: Umvutshi mbendi. 

27Okone vo wakâkaluya Jesu diui vati: Shu hateyi. Ndu ndi akawatela ati: Ndu 
dimi hanyutela uma lu wulu akona watshami akambu ane. 

Wela wa Ana Apami Ahendi 

28Ukundi akananyu na? Untu aki la ana apami ahendi. Ndi akayi le la ntundu, 
akati ati: Onʼarai, utshu utukambi elo lʼekambo kʼelua. 

29Ndi akâkaluya diui ati: Dimi halangi. Ku lʼokongo diku, ndi akakadimula 
utema, akatshu. 

30Ndi akayi le la hendi, akawutela pupu. Ndi akâkaluya diui ati: Dimi layutsho, 
uwandji; ku ndi kuntsho. 

31Vo ahendi, akona akatshi lulangu la shi? Vo wakati vati: One la ntundu. Jesu 
akawatela ati: Mete kanyutelami ndi: Elungudi wʼelambu la amantu wa luseka 
wayunyumela mboto lu diulelu dia Unyashungu. 

32Joani akayi le nyu lu mbuka ka akambu wʼololo, ku nyu kumbêtawo. Keli 
elungudi wʼelambu la amantu wa luseka wakawetawo. Lamʼakanyenyi 
dikambu so, nyu kunkadimula etema lʼokongo diku, dia nyu mbêtawo. 

Ekambi wʼEkambo wa Kolo 
(Mak. 12:1-12; Luk. 20:9-19) 

33Nyulungi wela ukina. Kanga luudu omotshi akiko, lakakambi ekambo 
kʼelua. Ndi akahiki lukumbu lʼetamba wa lumu lʼutshimba ato; akatshimi difuku 
dia mamulaka elua loko; akahiki luudu lʼetangelu. Ndi akakitshikela ekambi 
wʼekambo, akatshu lu kete kina. 

34Lamʼakasukana eleku ka dielelo diʼelua, ndi akatumi ekambi andi le ekambi 
wʼekambo dia ntosa elua andi. 

35Ku ekambi wʼekambo wakose ekambi andi: wakakomola omotshi, wakadiaki 
ukina, wakuki ukina ave. 

36Ndi akatumi ekambi andi ekina wuleki wa ntundu efula, ku vo wakatshela 
pupu. 

37Keli lʼokongo diku, ndi akatumela onʼandi; akati ati: Wayolemia onʼami. 

38Keli lamʼakenyi ekambi wʼekambo ona, vo wakatanela vati: Ukito uku. Nyeso 
tudiaki, katose sangu diandi. 

39Ku vo wakawundi, wakusukula uma lʼekambo, wakudiaki. 

40Okone lamʼayuya kanga ekambo kʼelua, ukundi ayundutshela ekambi 
wʼekambo eso? 

41Vo wakawutela vati: Ndi ayudiaka antu wa kolo aso tshe, ayutshikela ekambi 
ekina ekambo, wane wayuwushaka elua lu deku diawo. 

42Jesu akawambula ati: Nyu kumbala lu afundelu ati: Dive diakatuni ambiki a 
luudu, Mbakayala ote wa tshuku. Dikambu so diakayala uma le Khumadiondjo, 
Ndu dio dieko dikambu dia mamba lu ashu asu? 

43Okone dimi lambunyutela ndi: Wayunyokosola diulelu dia Unyashungu, ku 
wayudisha wudja watotokaka elua adio. 

44One layoko lu dive ne, ayuhimbohimbo tenyi. Keli lamʼayudiokwela untu 
omotshi, diayuhandijula uku ditshu. 

45Lamʼakuki elombedi a waki la Afarise wela andi, vo wakeyi vati: Shu 
mbatandi. 

46Lamʼakawayangi mbundia, vo wakuki elui wʼantu woma, ne dia vo wakolemia 
uku umvutshi. 

Mateu 22 

Dambu Dia Tshuki, la Antu Wakaseke Ndja 

1Jesu akahula diui, akawaukela wela ntu ati: 

2Diulelu dia lʼulungu diambufana la khumʼekanga kemotshi, lakakatela onʼandi 
a pami dambu dia tshuki. 

3Ndi akatumi ekambi andi dia nteta wane wakandialadiya lu dambu dia tshuki, 
keli vo kunanga ndja. 

4Ndi akatumi ekambi andi ekina ntu ati: Nyututeli wane wakamaladiya lu 
dambu nyati: Nyulungi, dimi lambolongosola ma diami dia dikolo: ngombe 

yami la esongo wa ngombe wununyi wambudiakema, la diango tshe 
diambolongoswama. Nyuyi lu dambu dia tshuki. 

5Keli vo wakonyola dikambu diako, wakatshu lu akambu awo: omotshi akatshu 
lʼekambo kandi, ukina lʼukandia andi. 

6Akina wakandi ekambi andi, wakatshela kolo, wakadiaki. 

7Khumʼekanga akumala kele. Ndi akatumi alimbi andi, ku vo wakatulanya 
andjakanyi aso, ndu wakatutshumba usumba awo. 

8Ku ndi akatela ekambi andi ati: Diango dia tshuki diambolongoswama, keli 
antu wakamaladiya, tawaki ololo. 

9Okone nyutshu lu asanga wa mbuka, nyuteti wane wayunyutana, wayi lu 
dambu dia tshuki. 

10Ku ekambi eso wakatshu lu wambuka, wakasanganya antu tshe wakawatani, 
ndu wa kolo, ndu wʼololo. Okone luudu la tshuki lakaluli too lʼambetami wa 
dambu. 

11Keli lamʼakoto khumʼekanga dia ndjendia ambetami wa lu dambu, ndi akenyi 
untu omotshi laki kundja la dihondio dia tshuki loko. 

12Ndi akawumbula ati: Ongenyi, ukundi akayotwe lone aha la dihondio dia 
tshuki? Untu ako akatewala. 

13Ku khumʼekanga akatela ekambi andi ati: Nyukeleki lʼanya ndu lʼekulu, 
nyuwukadja lu udjima wa lʼandja. Delu diayuyala leko ndu ekeketanyelu ka 
anyu, 

14ne dia antu efula waketami, keli antu tshitshe mbambosonwama. 

Wambumbula Jesu Dia Mbundia lu Lulimi: “Kana Ololo Nambula Kayisa” 
(Mak. 12:13-17; Luk. 20:20-26) 

15Afarise wakatshu, wakadji sheki ya nyanga wuhu wukukiwo mundia Jesu lu 
aui andi. 

16Vo wakatumi ambeki awo kame la asika Herode. Ku vo wakatuwumbula vati: 
Umbetsha, shu mbeyaka shati: Kanga mete keye; ndu we atetshaka antu mbuka 
ka Unyashungu lu mete. We hakanela nduku untu, ne dia we hadji yimba dia 
wuhu akona weli antu. 

17Okone ututeli uku akanaye. Eko ekila dia nfuta elambu le Kayisa, kana kema? 

18Keli Jesu akeyi longo lawo; akawambula ati: Nyu akanga a lukesu, okoko wana 
wampimbanyu? 

19Uhunyomenya falanga yalambulawo. Vo wakawela denariyo otoi. 

20Ku Jesu akawambula ati: Efanelu la efundelu kaki na kene? 

21Vo wakûkaluya diui vati: Ka Kayisa. Ku ndi akawatela ati: Okone nyusha 
Kayisa diango dia Kayisa; nyusha Unyashungu diango dia Unyashungu. 

22Lamʼakawuki diui so, vo wakambi; wakutshiki, wakatshu. 

Kana Eulwelu kʼUma lu Nyoi Keko 
(Mak. 12:18-27; Luk. 20:27-40) 

23Lushi lako, Asaduke, wane watutaka vati: Eulwelu kʼuma lu nyoi 
kemako, wakayi le Jesu. Vo wakawumbula umbula omotshi, 

24vati: Umbetsha, Mose akati ati: Naka pami kemotshi ambuvo, ku ndi kuntutshi 
ana, onangu kakitani la wadendi, dia ndi mbulwela onangu luhanga. 

25Lʼatei asu kaki anangu esambeli. Lʼenundu akatshuki wadi, akavu. Ku 
lamʼakindi kumbuta ana, ndi akatshikela onangu wadendi. 

26Ndu la hendi akatshi osoku, ndu la satu, edja ndu lʼesambeli. 

27Ndu umuntu akayuvo lʼokongo awo tshe. 

28Okone lu eulwelu kʼuma lu nyoi, ndi ayuyala wadi a na lʼatei wʼantu aso 
esambeli? ne dia waki la ndi vo tshe. 

29Ku Jesu akâkaluya diui ati: Nyu nyambunganela, ne dia nyu hanyeyi afundelu, 
kana wulu wa Unyashungu. 

30Lu eulwelu kʼuma lu nyoi, vo hawutshuki, kuyanga ntshukama. Keli vo weli 
uku andjelo lʼulungu. 

31Keli dia eulwelu ka wavo uma lu nyoi, nyu nyatali diui diakati Unyashungu 
ati: 

32Dimi keli Unyashungu wa Abarahama, Unyashungu wa Isaka, Unyashungu wa 
Jakoba? Ndi kema Unyashungu a wavo, keli eko Unyashungu a wasena. 

33Lamʼakuki ului wʼantu diui so, vo wakambi dia wetshelu andi. 

Olembe Akona Wuleki Wuki? 
(Mak. 12:28-34) 

34Keli lamʼakuki Afarise vati: Ndi ambutewadia Asaduke, vo wakasangana 
kame. 

35Otoi awo aki umbeyi wʼelembe, akambula Jesu ne dia mbuhimba ati: 

36Umbetsha, lu elembe, olembe akona wuleki wuki? 

37Jesu akawutela ati: Ulangi Khumadiondjo Unyashungu aye lʼutema aye tshe, 
la lumu laye tshe, ndu la yimba yaye tshe. 

38Olembe oso, mbeli olembe wuleki wuki ndu wa ntundu. 

39Olembe a hendi ambufana ati: Ulangi unyaye uku ayalangaye. 



1642 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

40Elembe tshe la aui wa amvutshi wambuhanema lu elembe ene ehendi. 

Jesu Ambumbula Afarise Dia Kristu 
(Mak. 12:35-37; Luk. 20:41-44) 

41Lamʼakasangana Afarise kame, Jesu akawambula umbula omotshi, 

42ati: Ukundi akananyu dia Kristu na? Kanula ya na yendi? Vo wakawutela vati: 
Kanula ya Davidi. 

43Ndi akawambula ati: Ukundi akaweti Davidi lakaludiama la Nyuma kʼOlolo, 
ati: Khumadiondjo, akandiati ati: 

44Khumadiondjo akatela Khumemi ati: Udjase lu lunya lami la pami, Edja ndu 
lambukitsha atunyi aye la tshina diʼekulu aye? 

45Naka Davidi akaweti ati: Khumadiondjo, ya ukundi wendi kanula yandi? 

46Nduku untu akeyi mbukaluya diui. Uma lu lushi loso, untu kundjala la dihunga 
dia mbumbula embula ntu. 

Mateu 23 

Jesu Ambuhunwela Antu Dia Afarise 
(Mak. 12:38-40; Luk. 11:37-54; 20:45-47) 

1Ku Jesu akatela elui wʼantu la ambeki andi ati: 

2Afundji la Afarise mbudjashi lu kati ka Mose, 

3okone nyutshaki ndu nyetawoki akambu tshe wanyutelawo. Keli tanyutshaki 
uku atuwutshaka, ne dia vo watusambishaka, keli hawutshi. 

4Vo watukelekaka eshiko wa wetshu, wa wulu memba, watuwaheka lu aheka 
wʼantu. Keli vame hawulangi mbaunyiya kuyanga la luhita. 

5Keli vo watutshaka etsha awo ne dia menama le antu. Vo watuhamiaka tetshi 
tawo ta dikuhu tufundiami avesa wufundiami elembe. Watokokolaka 
ehimbu wa ahondo awo. 

6Vo watulangaka ahuli wa nemo lu alambu, la die diuleki amena lu temwelo, 

7la waemu lu tuka; ndu dia antu mbaeta vati: Umbetsha. 

8Keli nyu tanyetamaki umbetsha, ne dia nyu nyeko la umbetsha otoi, ku nyu 
tshe nyeko antu la onangu. 

9Tanyetaki untu a lu kete nyati: Shesu, ne dia nyu nyeko la Shesu otoi, ndi eko 
lʼulungu. 

10Tanyetamaki ewandiji, ne dia nyu nyeko la uwandji otoi, Kristu ndiame. 

11Keli one luleki wuki lʼatei anyu, kayali ukambi anyu. 

12Untu tshe layambiya, ayukitshakitshama. Untu tshe layakitshakitsha, 
ayumbiyama. 

Fono Esambeli 

13Keli fono kayayi le nyu, afundji la Afarise, akanga a lukesu! ne dia nyu 
nyatudihelaka antu lukuki la diulelu dia lʼulungu. Nyu nyame hanyoto loko, ku 
hanyetawo dia wane walanga mboto woto. 

14Fono kayayi le nyu, afundji la Afarise, akanga a lukesu! ne dia nyu 
nyatohotolaka wadi waki edu mvudu, ndu nyatolombaka alombelo wʼetali ne 
dia dienyanyu. Okone dianyelu dianyu diayuleka wuki. 

15Fono kayayi le nyu, afundji la Afarise, akanga a lukesu! ne dia nyu nyatetetaka 
lu ashi a waki ndu lu kete dia mbete untu omotshi umbetawudi a dikambu 
dianyu. Lamʼambunduyala umbetawudi a dikambu dianyu, ku nyu mbete onʼa 
luwinga la dja, lunyuleki tena pendi. 

16Fono kayayi le nyu, elombodi a tutshungu, nyu wane watutaka nyati: Naka 
untu ambutshiba etemwelo, nduku dikambu; keli naka untu ambutshiba 
paunyi ka lu etemwelo, keti ndi ambutshungama lu etshibelu kandi! 

17Nyu akanga a dinginya wa tutshungu! Engo kakona kuleki wuki, paunyi, kana 
etemwelo kakakidia paunyi? 

18Ndu nyati: Untu tshe latshiba ediakelu, kema la dikambu. Keli untu tshe 
latshiba ushasha wa loko, ndi ambutshungama. 

19Nyu akanga a tutshungu! Engo kakona kuleki wuki, ushasha, kana ediakelu 
katukidiaka ushasha? 

20Okone one latshiba ediakelu, ndi ambutshiba ndu diango tshe dieli loko. 

21One latshiba etemwelo, ndi ambukitshiba, to la one ludjashi loko. 

22One latshiba ulungu, ambutshiba kati ka diulelu ka Unyashungu, to la one 
ludjashi loko. 

23Fono kayayi le nyu, afundji la Afarise, akanga a lukesu! ne dia nyu 
nyatukimoka tenyi dia dikumi dia nyumba, ndu luhuhu, ndu samimbala, ku 
nyatukaltka akambu wuleki waki lu elembe, uku dialelu dʼololo, ketshi, la 
mbetawo. Aki ololo dia nyu ntsha akambu aso, keli aha nkale akambu akina. 

24Nyu elombodi a tutshungu, nyatolengolaka tshimbatshimba la djungo, 
nyatomenaka kamelo! 

25Fono kayayi le nyu, afundji la Afarise, akanga a lukesu! ne dia nyu nyatotshaka 
lʼandja a dikoho la donga, keli lʼetei awo ambulula too la dihotwanelu la dishi. 

26We Ufamse a tshungu! utaotshisha lʼetei a dikoho la donga, okone ndu lʼandja 
ayuyala pudipudi. 

27Fono kayayi le nyu, afundji la Afarise, akanga a lukesu! ne dia nyu nyeko uku 
waumbu wediawo ladiku, weli amena lʼandja, keli lʼetei awo, vo wambulula la 
weka wa edu wʼantu la mindu tshe. 

28Okone ndu nyu menamaka antu wʼololo lu ashu wʼantu, keli lʼetei etema anyu, 
nyu yambulula too la lukesu la akambu wa kolo. 

29Fono kayayi le nyu, afundji la Afarise, akanga a lukesu! Ne dia nyu 
nyatuhikaka waumbu wa amvutshi, nyatusangaka waumbu wʼantu wʼololo. 

30Nyu nyatutaka nyati: Ututuyala lu nshi ya watshesu, tshiki shu komboto la wo 
lu unungu wa dikila diʼamvutshi. 

31Okone nyu nyambuyafunga nvati: Shu teko tukanula ta andjaki wʼamvutshi. 

32Ku nyuludia yediko ya watshenyu. 

33Nyu elui, ndu diuhu dia akhuha, ukundi ayunyuhandia elumbwelu ka luwinga 
la dja? 

34Okone dimi latunyutumelaka amvutshi la akanga a yimba, la afundji. Nyu 
nyayudiaka amotshi udiakadiaka, akina lu utamba a mpeketanya. 
Nyayokomola akina emambu lu temwelo dianyu, nyayuwasuya lu usumba 
lʼusumba. 

35Okone dikila tshe dia antu wʼololo diakako la kete diayuyala le nyu, uma ka 
dikila dia Abele untu ololo edja ndu dikila dia Zekamya, onʼa Barakiya, 
lakanyadiaki lʼasa etemwelo la ediakelu. 

36Mete kanyutelami ndi: Akambu ane tshe wayuyala le wa lu lolonga lone. 

Jesu Ambulelela Jerusalema 
(Luk. 13:34-35) 

37Yee, Jerusalema, Jerusalema, latudiakaka amvutshi, latukaka wane 
watuwukutumelaka ave! Ndi tena efula diakamalangi nsanganya anʼaye, uku 
atusanganyaka wali a koko ana ato la tshina dia ahafu ato, keli nyu kunanga li! 

38Endia, wambunyutshikela khumbu kanyu anyanya. 

39Dimi lambunyutela ndi: Nyu hanyuyomena edja ndu lamʼayunyuta nyati: One 
layayi lu lukumbu la Khumadiondjo eli la otshoko. 

Mateu 24 

Jesu Ambutela Ambeki Audi Dia Ehandjwelu ka Etemwelo 
(Mak. 13:1-2; Luk. 21:5-6) 

1Jesu akatumbi uma lʼetemwelo, akatatshokaka. Ambeki andi wakayi le ndi dia 
ndjuwenya mvudu ya etemwelo. 

2Keli ndi akâkaluya diui ati: Nyu hanyenyi diango ne tshe? Mete kanyutelami 
ndi: Nduku dive diayutshikala ladiku dia dikina lane, diahokoshama. 

3Lamʼakadjashi Jesu lʼUkungu wʼEweli, ambeki wakayi le ndi vame, wakawutela 
vati: Ututeli, etena kakona kayuyala akambu aso? Ayuyala djimbitelu yakona ya 
lamʼayuyuya ndu yʼekumelu kʼetena kene? 

4Jesu akâkaluya diui ati: Nyewo, untu tanyunganyiaki. 

5Ne dia antu efula wayuya lu lukumbu lami, wayuta untu lʼuntu ati: Dimi keli 
Kristu. Vo wayunganyia antu efula. 

6Nyu nyayuka akambu wa ata la kumu ya ata. Nyewoki, tanyukananaki, dieli la 
akambu aso dia ndja, keli ekumelu atayi. 

7Wudja ayolosha wudja ukina. Diulelu diayolosha diulelu dikina. Ndjala ka 
kasha la adidimu wa kete wayuyala lu dihuli la dihuli. 

8Keli akambu aso tshe weli etatelu kʼasui. 

9Ku vo wayunyukimo lu asui, wayunyudiaka. Nyu nyayuhetshama lu wedja tshe 
ne dia lukumbu lami. 

10Ku antu efula wayuyala wodu, wayufungana, wayuhetshanya. 

11Amvutshi efula wa kashi wayunela, wayunganyia antu efula. 

12Ne dia lamʼavufula akambu wa kolo, ngandji kʼantu efula kayola. 

13Keli one latetemala edja ndu lʼekumelu, ayushimbamela. 

14Lukumu lʼololo lone la diulelu layusambishama lu kete tshe, uku omenyi le 
wedja tshe. Lʼokongo diku, ekumelu kayuya. 

15Okone lamʼayunyena elanyelu ka wononyi kakati umvutshi Danyele kemadi 
lu dihuli diʼekila (one lala akambu ane amani fundu), 

16wane weli la Judiya kawulawo lʼekungu. 

17One leli ladiku dia luudu takitaki dia ntosa diango uma lu luudu landi. 

18One leli lʼekambo takalulaki dia ntosa koti diandi. 

19Keli ndi fono kayuyala lu nshi sho le wane weli la waemi ndu le wane walomia 
ana awele li! 

20Nyolombe nyati: Elawelu kasu tayalaki lʼeleku ka tshitshi, kana lu lushi lʼekila. 



1646 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

21Ne dia lʼokongo diku, fono ka wulu kayuya, wuhu wahatayala uma kʼetatelu 
kʼandja edja ndu kakiane, ndu wuhu wahayalaki pundju. 

22Utunduyala nshi sho kunsusama, tshiki nduku untu lutushimbamela. Keli 
wayususa nshi sho ne dia esonami. 

23Lʼetena keso, naka untu ayunyutela ati: Endia, Kristu eko lane! kana ati: Ndi 
eko lane! tanyetawoki. 

24Ne dia wane wayudimbiya antu vati: Kristu mbesu, la amvutshi mbesu, 
wayutumba. Vo wayenya tulimbitelu la akambu wa mamba dia munganyia ndu 
esonami, naka vo wayeya ntsha. 

25Nyulungi, dimi lambutanyutedi. 

26Okone, naka wayunyutela vati: Nyendi, lʼusui kendi, tanyutshokaki; kana, 
wayunyutela vati: Nyendi, lu mvudu ya lʼetei kendi, tanyetawoki. 

27Uku atungadimoka dingadimu dia ndjadi lu leke lʼehutwelu ka unya, ku dio 
menama lu leke lʼedjelu ka unya, osoku mbayuyala eyelu ka Onʼa untu. 

28Lenʼeli edu, leko kayusanganaka pungu kame. 

Tulimbitelu ta Eyelu ka Jesu 
(Mak. 13:24-27; Luk. 21:25-28) 

29Kemʼedja lʼokongo wʼasui wa lu nshi sho, unya ayukadimo udjima, ngondio 
hukashiya ntu, toto tayoko uma lʼulungu. Diango dia wulu dia lʼulungu 
diayusutshasutshama. 

30Ku djimbitelu ya Onʼa untu yayene lʼulungu. Wedja tshe wa la kete wayulela, 
wayena Onʼa untu ayayi lu wangi wa lʼulungu la wulu ndu la lutumbu la wuki. 

31Ndi ayutuma andjelo andi la diui dia wuki dia pungi. Vo wayutusanganya 
esonami andi uma lu beke nei, uma lu kuma kemotshi kʼulungu edja ndu lu 
kuma kekina. 

Djimbitelu Uma lʼUtamba a Fingu 
(Mak. 13:28-31; Luk. 21:29-33) 

32Nyose wetshelu uma lʼutamba a fingu. Lamʼatuyalaka lutahi lawo woduwodu, 
lamʼatuwutundjaka amonga awo, nyu nyateyaka nyati: Owo aya suki. 

33Okone ndu nyu lamʼayunyena akambu ako tshe, nyayeya nyati: Onʼa untu aya 
kasuki, aya ka suku. 

34Mete kanyutelami ndi: Antu wa lolonga lone hawushila, tshikima akambu aso 
tshe wambushidiyama. 

35Ulungu la kete wayushila, keli aui ami hawushila. 

36Keli nduku untu leya lushi lako kana unya ako, kuyanga andjelo wa lʼulungu, 
kuyanga Ona, paka Papa ndiame. 

37Uku aki lu nshi ya Noa, mbayuyala eyelu ka Onʼa untu. 

38Lu nshi yako, la ntundu ka elula atayi, antu wakalekaka, wakanokaka, 
wakatshukanaka, wakatshukamaka, edja ndu lushi lakoto Noa lu watu a luudu. 

39Vo kumbeya, edja ndu lamʼakayi elula, akawakhumela tshe. Osoku mbayuyala 
eyelu ka Onʼa untu. 

40Etena keso, antu ahendi wayuyala lʼekambo, wayosa omotshi, ku wayutshika 
ukina. 

41Amantu ahendi wayohela diango lu dive, wayosa omotshi, ku wayutshika 
ukina. 

42Okone nyewo, ne dia nyu hanyeyi lushi layuya Khumenyu. 

43Keli nyeyi nyati: Kanga luudu, utundeya unya wayuya uvi, tshiki ndi utosena, 
ndu tutundetawo luudu landi ntundiwama. 

44Okone ndu nyu, dieli la nyu dia ndjalongosola, ne dia Onʼa untu ayuya lu unya 
wahanyalungamela. 

Ukambi a Kolamelu la Ukambi a Kolo la Difutu Diawo 
(Luk. 12:41-48) 

45Ukambi akona weli la kolamelu la yimba, wakakitsha khumendi ladiku dia 
antu wa luudu landi, dia mbashaka mbu ya nde yawo lu tena diayo? 

46Lamʼayuya khumendi, lamʼayundutana atsha osoku, ukambi oso ayuyala la 
otshoko. 

47Mete kanyutelami ndi: Ndi ayukitsha ladiku dia diango diandi tshe. 

48Keli lamʼayuta ukambi a kolo uku lʼutema andi ati: Khumemi ambutubiya. 

49Ku lamʼayundutatela nkomola anyandi ekambi, lamʼayundiolekaka, 
lamʼayundionokaka la ambidjoki a wanu, 

50khumi a ukambi ako ayuya lu lushi lahandialungamela, ndu lu unya 
wahandeyi. 

51Ndi ayokomola wulu, ndu ayukitsha kame la akanga a lukesu. Leko, antu 
wayulela ndu wayokeketanya anyu awo. 

Mateu 25 

Esckaseka Dikumi wa Dimuma 

1Lushi loso, diulelu dia lʼulungu diayuyala uku esekaseka dikumi wa dimuma, 
wakose atala awo, wakatshu la ntusangela utshuki a wadi. 

2Atanu awo waki dinginya, atanu waki la yimba. 

3Lamʼakose akanga a dinginya atala awo, vo kombosa iso, 

4Keli akanga a yimba wakatshu la iso lu sayi yawo ndu lu atala awo. 

5Lamʼakatubiya utshuki a wadi, esekaseka ako tshe wakanyingonyingo, 
wakalali djo. 

6Lʼasa ndeki, wakadji dielu van. Endia, utshuki a wadi! Nyuyi la ndijusangela. 

7Ku esekaseka eso tshe waketo, wakalongosola atala awo. 

8Akanga a dinginya wakatela akanga a yimba vati: Nyutusha yema yʼiso, ne dia 
atala asu wutsha nyimala. 

9Keli akanga a yimba wakâkaluya diui vati: Iso hukuka le su ndu le nyu, undu. 
Nyutshu le wane watusundjaka, nyutuyasumbeli. 

10Lamʼakawatshu dia ntusumba iso, utshuki a wadi akayi. Okone wane 
wakayalongosola, wakoto la ndi lu dambu dia tshuki, ku wakadihi lukuki. 

11Lʼokongo diku, ndu esekaseka ekina wakayi, wakati vati: Khumadiondjo, 
Khumadiondjo, utudihula. 

12Ku ndi akâkaluya diui ati: Mete kanyutelami ndi: Dimi halanyeyi. 

13Okone nyulungamelaki, ne dia nyu hanyeyi lushi kana unya. 

Talata 
(Luk. 19:11-27) 

14Dikambu ne dieli uku untu lakayangi ntsho lu kete kina. Ndi aketi ekambi 
andi, akatshikela diango. 

15Ndi akasha omotshi talata tshanu, ukina talata hyendi, ukina talata otoi, le 
untu lʼuntu uku yimba yandi. Ku ndi akatshu lu lokendo. 

16One lakalungula talata tshanu, akatshi la yo ukandia, akakundja talata kina 
tshanu. 

17Ndu one lakalungula talata hyendi, akakundja kina hyendi. 

18Keli one lakalungula otoi, akatshu, akatutshima lu kete, akatushe lufalanga la 
khumendi. 

19Lamʼaketi nshi kambi, uwandji wʼekambi ako akayi, akali la wo diango. 

20One lakalungula talata tshanu akayi, akela talata kina tshanu. Ndi akati ati: 
Khumadiondjo, we akambisha talata tshanu, endia, dimi lakakundja talata kina 
tshanu. 

21Khumendi akawutela ati: Kawo, we ukambi wʼololo la kolamelu. We aki la 
kolamelu lu diango tshitshe, dimi layukukitsha ladiku dia diango efula. Oto lu 
ongenongeno wa khumeye. 

22Ndu one lakalungula talata hyendi akayi, akati ati: Khumadiondjo, we 
akambisha talata hyendi. Endia, dimi lakakundja talata kina hyendi. 

23Khumendi akawutela ati: Kawo, we ukambi wʼololo la kolamelu. We aki la 
kolamelu lu diango tshitshe, dimi layukukitsha ladiku dia diango efula. Oto lu 
ongenongeno wa khumeye. 

24Ndu one lakalungula talata otoi akayi, akati ati: Khumadiondjo, dimi nkeyaka 
ndi: Kanga ngala keye, latunaka lamʼakiye kumune, latusanganyaka lamʼakiye 
kunyanganya. 

25Ku dimi lakuki woma, lakatshu, lakatushe talata kaye lu kete. Henyi engo kaye 
kene! 

26Keli khumendi akûkaluya diui ati: We ukambi a kolo la shuasua! We akeyi 
wati: Dimi katunaka lamʼakimi kumune, ndu katusanganyaka lamʼakimi 
kunyanganya? 

27Diaki la ye dia nkimo talata kami le asondjanyi, tshiki lamʼuyemi ane, dimi 
lutuyulungula talata kami ndu waho. 

28Okone nyohotole talata keku, nyukisha one leli la talata dikumi. 

29Ne dia leli la diango, wayuwusha dikina, ku ndi ayuyala la efula. Keli one laha 
la engo wayohotola ndu kene keli la ndi. 

30Nyukadja ukambi wʼanyanya uku lu udjima a lʼandja. Leko, antu wayulela ndu 
wayokeketanya anyu awo.  

Elumbwelu 

31Lamʼayuya Onʼa untu lu lutumbu landi, la andjelo tshe kame la ndi, ndi 
ayudjase lu kati ka diulelu ka lutumbu landi. 

32Wedja tshe wayusanganyema la ntundu kandi, ku ndi ayuwatanya uku 
atatanyaka ulami ekoko la mbudi. 

33Ndi ayukitsha ekoko lu lunya landi la pami, ku mbudi lu lunya la lomoso. 

34Ku Khumʼekanga ayutela wane weli lu lunya landi la pami ati: Nyuyi, nyu 
etshokwami wa Papa, nyukati diulelu diakawanyolongoswela umaka etatelu 
kʼandja, 

35ne dia dimi laki la ndjala, nyu nyakambisha mbu ya nde; dimi laki la pusa, 
nyakambisha dia no; dimi laki ongendangenda, nyu nyakambotshiya lu luudu. 

36Dimi laki utakataka, nyu nyakandotsha; dimi laki la hemo, nyu 
nyakayumenda; dimi laki lu lukanu, nyu nyakayi le mi. 

37Ku antu wʼololo wayuwumbula vati: Khumadiondjo, etena kakona 
kakatakenyi la ndjala, kakatakusha mbu ya nde? kana la pusa kakatakusha dia 
no? 

38Etena kakona kakatakenyi ongendangenda, kakatakulungula? kana 
utakataka, kakatakolotsha? 

39Etena kakona kakatakenyi la hemo, kana lu luudu la lukanu, kakatayi dia 
ndjukendia? 

40Khumʼekanga ayakaluya diui ati: Mete kanyutelami ndi: Uku akanyatshela 
otoi omotshi a wane wuleki tshitshe lʼatei wʼanalingu ane, dimi uku 
akanyatshela. 

41Ku ndi ayutela wane wa lu lunya landi la lomoso ati: Nyumanganeli, nyu 
ambidjami mananu! Nyutshu lu dja ya pundju, yakawahetshiya uhimbanyi la 
andjelo andi, 

42ne dia dimi laki la ndjala, nyu kumbishami mbu ya nde; dimi laki la pusa, nyu 
kumbishami dia no. 

43Dimi laki ongendangenda, nyu kunungulami; dimi laki utakataka, nyu 
kondotshami; dimi laki la hemo ndu lu lukanu, nyu kundja dia ndjumendia. 

44Ku ndu vo wayuwumbula vati: Khumadiondjo, etena kakona kakatakenyi la 
ndjala kana la pusa, kana ongendangenda, kana utakataka, kana la hemo, kana 
lu lukanu kakisu kunkukimanyia? 

45Ku ndi ayakaluya diui ati: Mete kanyutelami ndi: Ne dia uku akinyu kuntshela 
otoi omotshi wuleki tshitshe lʼatei a wane, dimi uku akinyu kuntshela. 

46Antu aso wayutsho lu sui dia pundju, keli antu wʼololo lu lumu la pundju. 

Mateu 26 

Sheki ya Ndjaka Jesu 
(Mak. 14:1-2; Luk. 22:1-2; Joa. 11:45-53) 

1Lamʼakashili Jesu mvuta aui aso tshe, ndi akatela ambeki andi ati: 

2Nyu mbeyaka nyati: Lʼokongo a nshi hyendi, lushi la wuki lʼElekanelu layuyala. 
Onʼa untu ayukimoma dia vo mbudiaka lʼutamba a mpeketanya. 

3Lʼetena keso, elombedi a waki la dikumanyi dia wudja wakasangana lu seke 
dia olombedi a ladiku, lakawetaka vati: Kaifasi. 

4Vo wakambwana dia mundia Jesu la lukesu, la dia mbudiaka. 

5Keli vo wakati vati: Aha lʼetena ka lushi la wuki, lundju latukuyala lʼatei wʼantu. 

Malashi wʼUshinga a Wulu 
(Mak. 14:3-9; Joa. 12:1-8) 

6Lamʼaki Jesu la Betaniya lu luudu la Simona, kanga sudi, 

7umuntu omotshi akayi le ndi la olondio wa malashi wʼushinga a wulu efula. 
Ndi akawutela lʼote lamʼakandiadjashi la mesa. 

8Lamʼakenyi ambeki dikambu so, vo wakuki kele, wakati vati: Ukundi alanyawo 
malashi okone na? 

9Malashi one utusundjama la falanga efula dia mbisha asi wula. 

10Keli Jesu akeyi dikambu so, akawambula ati: Ukundi atshumulanyu umuntu 
one? Ndi ambuntshela dikambu diʼololo. 

11Nyu nyeko la akanga a weula nshi tshe lʼatei anyu, keli dimi kema lʼatei anyu 
nshi tshe. 

12Ndi ambumvutela malashi one, ndi ambutsha dikambu dia nongosolami 
lamʼayuwunkhunde. 

13Mete kanyutelami ndi: Lʼahuli tshe wa la kete, lene ayuwusambishaka 
lukumu lʼololo lone, wayutaka ndu dikambu diambutsha umuntu one. Dio 
diayuyala euhwelu kandi. 

Judasi Ambuyanga Nkimo Jesu le Elombedi 
(Mak. 14:10-11; Luk. 22:3-6) 

14Lʼokongo diku omotshi la lu dikumi la ahendi lukumbu landi Judasi 
Isakariyote, akatshu le elombedi a waki. 

15Ndi akawambula ati: Kayunyumbisha naku dimi layunyukimwelandi? Ku vo 
wakufuti tenyi dia fesa akumi asatu. 

16Uma ka etena keso, kakandiayangi mbakimwela Jesu. 

Ma DiʼElekanelu 
(Mak. 14:12-21; Luk. 22:7-14, 21-23; Joa. 13:21-30) 

17Lushi la ntundu la Ma Diaha la Edya, ambeki wakayi le Jesu. Vo wakawumbula 
vati: Lendi alangaye shu ntukolongoswela dia ntole ma diʼelekanelu? 

18Ndi akati ati: Nyutshu lʼusumba, laka untu omotshi, kanyutuwuteli nyati: 
Umbetsha kata ati: Etena kami kaya suki. Dimi layuyole ma dia elekanelu 
lakaye, dimi la ambeki ami. 

19Ambeki wakatshi uku akawatela Jesu. Vo wakatolongosola ma diʼelekanelu. 

20La dikolo, Jesu akadjashi la ambeki andi dikumi la ahendi wale ma. 

21Lamʼakawalekaka, ndi akati ati: Mete kanyutelami ndi: Otoi anyu ayunfunga. 

22Vo wakanyangi efula; wakatatela mbumbula untu lʼuntu ati: Khumadiondjo, 
dimi? 

23Ndi akâkaluya diui ati: One ludjisha la mi lunya lu lukinga, ndi kayunfunga 

24Onʼa untu ayutsho uku ufundiami dikambu diandi. Keli fono kayayi le untu 
ako lafunga Onʼa untu! Aki ololo untu ako kumbuto. 

25Judasi, lakufungi, akawumbula ati: Umbetsha, dimi? Jesu akawutela ati: 
Wemʼoso ata. 

26Lamʼakawalekaka ma, Jesu akose ukama wa ma, akotshokola, akawatula. Ndi 
akasha ambeki, akati ati: Nyose, nyuli; dimba diami ne. 

27Ndi akose dikoho, akuki lusaka, akawasha, akati ati: Nyono nyu tshe. 

28Dikila diami dia sheki ne diambutshulwama dia nyimanyia antu efula kolo. 

29Dimi lambunyutela ndi: Umaka kakiane dimi handjono ashi wʼelua ene edja 
ndu lushi layumono la nyu ashi wʼelua wʼeyuyu lu diulelu dia Papa. 

Jesu Ambutela Petero Dia Langunu Landi 
(Mak. 14:27-31; Luk. 22:31-34; Joa. 13:36-38) 

30Lamʼakawimbi usambu, vo wakatshu lu Ukungu wʼEweli. 

31Ku Jesu akawatela ati: Nyu tshe nyayutakana lu dikambu diami lʼutshu one, 
ne dia akafundiama ati: Dimi layudiaka ulami wʼekoko, ku ului wʼekoko 
wayudiangana. 

32Keli lamʼayumulwama, layutsho la ntundu kanyu la Ngalili 

33Keli Petero akûkaluya diui ati: Kuyanga antu tshe wayutakana lu dikambu 
diaye, dimi halutakana pundju. 

34Jesu akawutela ati: Mete kakutelami ndi: Lʼutshu one, la ntundu lekeka lateki, 
we ayumanguna tena satu. 

35Petero akawutela ati: Naka dieli la mi dia mvo la ye, halakanguna. Ndu ambeki 
tshe wakati pupu. 

Ngetesemane 
(Mak. 14:32-42; Luk. 22:39-46) 

36Jesu akayi la wo lu dihuli diakawetaka vati: Ngetesemane. Ndi akatela ambeki 
andi ati: Nyutukudjase lane, dimi ntukutsho lene dia ntolomba. 

37Ndi akatshu kame la Petero la ana ahendi wa Zebede. Ndi akatatela nyanga 
lʼutema, aki la lokonyo efula. 

38Ku ndi akawatela ati: Utemʼami ambutamanya nyanga utsha lu nyoi. 
Nyutshikali lane, nyosenaki la mi. 

39Ku ndi akangana la wo yema, akayakosha ekhukhumadi la kete. Ndi akalombe 
ati: Papa, naka nkukaka, dikoho ne diamumweli. Keli aha uku alangami, paka 
uku alangaye. 

40Ku ndi akayi le ambeki, akatani lu djo. Ndi akatela Petero ati: Ngandi, nyu 
hanyeyi nsena la mi ushidi otoi? 

41Nyewoki, nyolombaki, nyutukoko lʼehimba. Mete utema nangaka, keli dimba 
mbeli wodu. 

42Ndi akatshu etena ka hendi, akatolomba ati: Papa, naka dikoho ne hadieyi 
mumwelami, paka dimi dino, diatshami uku alangaye. 

43Ndi akayi ntu, akatani lu djo, je dia ashu awo waki wetshu. 

44Ndi akatshiki ntu, akatshu, akatolomba etena ka satu, akati aui ntu pupu. 

45Ku ndi akayi le ambeki, akawambula ati: Nyakalali djo ndu nyakumuya? 
Nyendi, unya aya suki; Onʼa untu ambushila la nkimwama lʼanya wʼantu wa 
kolo. 

46Nyeto, tutshu. Nyendi ufungi ami aya suki. 

Judasi Ambufunga Jesu; Wambundia Jesu 
(Mak. 14:43-50; Luk. 22:47-53; Joa. 18:2-11) 

47Kamʼakandiataka osoku, Judasi, omotshi a lu dikumi la ahendi, akayi la ului a 
wuki wʼantu waki la tombo la tukalimba, uma le elombedi a waki la dikumanyi 
dia wudja. 

48Ufungi andi akawasha djimbitelu ati: One layononana la mi, keti ndi uku; 
kanyuwundi. 

49Kemʼedja, ndi akawemula ati: Moyo, Umbetsha! Ku ndi akanonana la ndi. 

50Jesu akawutela ati: Ongenyi, aya ntsha dikambu diuyeye. Ku vo wakayi, 
wakahe Jesu anya, wakawundi. 

51Endia, omotshi a wane waki la Jesu, akasimbula lunya, akasomola yombo, 
akakote ukambi wʼolombedi a ladiku, akuhimbula tui. 

52Ku Jesu akawutela ati: Ukaluya yombo yaye lu dihusu; ne dia wane tshe 
wakimela yombo, wayuvo la yombo. 

53We nkanaka wati: Dimi haleyi nomba Papa, ku ndi ntumelami andjelo wuleki 
elui dikumi lʼehendi kakiane uka? 

54Ukundi ukuki afundelu nshidiyama ati: Dieli la dikambu ne ndjala? 

55Lu unya oso, Jesu akatela elui wʼantu ati: Nyu nyambuya la tombo la 
tukalimba dia ndjumundia uku atuwundiaka opotodi uka? Dimi lakadjaseka la 
lushi la lushi lu etemwelo, letsha, nyu kumundiami. 

56Keli dikambu ne tshe diambuyala dia nshidiya afundelu wa amvutshi. Ku 
ambeki tshe wakutshiki, wakalawo. 

Diwandja Dia Jesu la Ntundu kʼEmbadi 
(Mak. 14:53-65; Luk. 22:54-55, 63-71; Joa. 18:12-14, 19-24) 

57Amundji wa Jesu wakotole laka Kayifasi, olombedi a ladiku, lene akasangana 
afundji la dikumanyi. 

58Keli Petero akatuyelaka tshalula utsha lu seke dia lukumbu la olombedi a 
ladiku, akoto loko, akatudjase la alami, ne dia mendia ekumelu ka dikambu. 

59Elombedi a waki la ului wʼembadi tshe wakayangi dikambu dia mamanyiya 
Jesu, ne dia mbeya mbudiaka. 

60Keli vo kumbutana la dikambu, kuyanga mbakayi emenyi efula wa kashi. Keli 
lʼokongo diku, ahendi wakayi; 

61wakati vati: Untu one akati ati: Dimi mbeyaka mpandjula etemwelo ka 
Unyashungu la nkihika lu nshi shatu. 

62Olombedi a ladiku akemala, akawumbula ati: We hakaluya nduku diui? 
Dikambu diata emenyi ene, ukundi edio? 

63Keli Jesu akatshikala ki. Olombedi a ladiku akawutela ati: Dimi lambukolomba 
lu lukumbu la Unyashungu a lumu ndi: Ututeli kana Kristu keye, Onʼa 
Unyashungu. 

64Jesu akûkaluya diui ati: Wemʼoso ata. Keli dimi lambunyutela ndi: Umaka 
kakiane, nyayena Onʼa untu udjashi lu lunya la pami la Wulu; ayayi lu wangi wa 
lʼulungu. 

65Ku olombedi a ladiku akayatela ahondo, akati ati: Ndi ambotenga 
Unyashungu, akatahumbi emenyi ntu? Hanyuki! nyu nyame aso wuka lotengo 
landi. 

66Akananyu na? Vo wakâkaluya diui vati: Ndi nkukaka mvo. 

67Ku vo wakohongwela soi lʼekundji, wakokomola mbala. Akina wakuhakula 
tombo, 

68wakawutela vati: We Kristu, ututeli akambu wahatayi! Untu akona 
ukokomodi? 

Petero Ambanguna Jesu Tena Satu 
(Mak. 14:66-72; Luk. 22:56-62; Joa. 18:15-18, 25-27) 

69Petero akadjashi lʼandja lu seke dia lukumbu. Ukambi a umuntu omotshi 
akayi le ndi, akawutela ati: Ndu we kaki la Jesu yʼusi Ngalili. 

70Keli ndi akanguna la ntundu kawo tshe, akati ati: Dimi haleyi kene kataye. 

71Lamʼakandiatumbi lʼandja lu mbalasa, ukambi a umuntu ukina akawenyi, 
akatela wane wakemadi laawo ati: Ndu untu one kaki la Jesu yʼusi Nazareta. 

72Ndi akanguna ntu, atshiba ati: Dimi haleyi untu oso. 

73Kemʼedja wane wakemadi laawo, wakatela Petero vati: Mete ndu we keli 
usikawo, ne dia oteketa aye ambukushula. 

74Ku ndi akatatela ntshika tunyi la ntshiba ati: Dimi haleyi untu oso. Kemʼedja 
lekeka lakeki. 

75Ku Petero akuho diui diakawutela Jesu ati: La ntundu ka lekeka lateki, we 
ayumanguna tena satu. Ndi akatumbi, akaleli wulu. 

Mateu 27 

Wambukimo Jesu le Pilata 
(Mak. 15:1; Luk. 23:1-2; Joa. 18:28-32) 

1La pindju, elombedi a waki tshe la dikumanyi dia wudja wakatshwela Jesu 
sheki dia mbudiaka. 

2Vo wakukeleka, wakatshu la ndi, wakukimo le umbuledi Pilata. 

Ekumelu ka Judasi 

3Ku Judasi, ufungi andi, lamʼakandenyi ati: Wambuwamia, ndi akakadimula 
utema, akâkaluya tenyi dia fesa akumi asatu le elombedi a waki la dikumanyi. 

4Ndi akati ati: Dimi lambutsha kolo, ne dia lambufunga untu laha la unungu. 
Keli vo wakati vati: Akatatshi na? Dikambu diaye weme. 

5Ku ndi akakadja tenyi dia fesa lu etemwelo, akamo, akatuyadja kodi. 

6Elombedi a waki wakayosa tenyi diako dia fesa, wakati vati: Eko ekila dia 
nkitsha diango ne lʼekitshelu, ne dia dio dieko ushinga a dikila. 

7Ku vo wakasangi lulimi, wakasumbi ekambo kʼukingi a puki la dio, ne dia 
nkhundeka angendangenda. 

8Okone vo mbetaka ekambo keso vati: Ekambo ka Dikila, edja ndu elo. 

9Okone diui diakati umvutshi Jeremiya diakashidiyama ati: Vo wakose tenyi dia 
fesa akumi asatu, uku ushinga wakashikike asi Isamyele amotshi, dia mbidjaka 
one lambuwudja ushinga, 

10ku wakayikimo dia nsumba ekambo kʼukingi a puki, uku akambidjangela 
Khumadiondjo.  

Jesu la Ntundu ka Pilata 
(Mak. 15:2-5; Luk. 23:3-5; Joa. 18:33-38) 

11Jesu akemala la ntundu ka umbuledi. Ku umbuledi akawumbula ati: We keli 
Khumʼekanga kʼasi Juda? Jesu akawutela ati: Wemʼoso ata. 

12Keli lamʼakosongwela elombedi a waki la dikumanyi, ndi kunkaluya nduku 
diui. 

13Ku Pilata akawumbula ati: We huki efula kʼakambu wakosongwelawo keso? 

14Keli ndi kumbukaluya nduku diui, kuyanga lu aui wakawufundi. Okone 
umbuledi akambi efula. 

15Lu lushi la wuki kaki un buledi la etshelu ka ntshungwela ului wʼantu usi 
lukanu omotshi lalangawo. 

16Lu nshi sho, vo waki la usi lukanu lakeyamaka, lukumbu landi Barabasi. 

17Ku lamʼakawasangana, Pilata akawambula ati: Akona alanganyu dimi 
nyutshungwela, Barabasi, kana Jesu, letawo vati: Kristu? 

18Ndi akeyi ati: Vo wakakimo Jesu ne dia kandjema. 

19Lamʼakandiadjashi lu kati kʼelumbwelu, wadendi akutumela diui ati: Totoki 
lu dikambu dia untu ololo uku, ne dia dimi lakasuwi efula lu do elo dia dikambu 
diandi. 

20Elombedi a waki la dikumanyi waketawuya elui wʼantu dia vo nomba 
Barabasi, la ndjaka Jesu. 

21Keli umbuledi akawambula ati: Lʼatei awo vo ahendi, akona alanganyu dimi 
nyutshungwela? Vo wakati vati: Barabasi. 

22Ku Pilata akawambula ati: Kayumutshela Jesu, letawo vati: Kristu, na? Vo tshe 
wakati vati: Wudiaki lʼutamba a mpeketanya. 

23Ndi akawambula ati: Okoko wana? Kolo kakona kutshendi? Keli vo 
wakahangohango wulu vati: Wudiaki lu utamba a mpeketanya! 

24Lamʼakenyi Pilata ati: Diui diami hadiukema, keli lufungusu lambutuwo, ndi 
akose ashi, akotsha anya la ntundu ka ului wʼantu. Ndi akati ati: Dimi 
lambuyindjama lu dikambu dia dikila dia untu ololo one; dikambu dianyu 
nyame. 

25Antu tshe wakâkaluya diui vati: Dikila diandi diayali lʼete asu, ndu lʼete wa 
anʼasu! 

26Ku ndi akatshungwela Barabasi, keli akakomola Jesu, akukimo dia ndi 
ndjakema lʼutamba a mpeketanya. 

Wambosoka Jesu 
(Mak. 15:16-20; Joa. 19:2-3) 

27Ku alimbi wʼumbuledi wakatole Jesu lu luudu lʼelumbwelu, wakomotela ului 
tshe. 

28Vo wakukulula ahondo, wakolotsha ukutu wa tilili. 

29Vo wakele dembo dia kusu diʼatende, wakulimbedio, wakukimiya danga lu 
lunya la pami. Vo wakawukela adui, wakosoke vati: Moyo, Khumʼekanga kʼasi 
Juda! 

30Vo wakawutela soi, wakose danga diako, wakokomoladio lʼote. 

31Lamʼakawashili mbosoka, vo wakukulula ukutu ako, wakolotsha ahondo 
andi. Ku vo wakatshu la ndi dia ntudiaka lʼutamba a mpeketanya. 

Wambuhane Jesu lu Utamba a Mpeketanya 
(Mak. 15:21-32; Luk. 23:26-43; Joa. 19:17-27) 

32Lamʼakawatumbi uma loko, vo wakenyi pami kemotshi kʼusi Kurene, 
lukumbu landi Simona, wakutshusha la wulu dia membia utamba andi a 
mpeketanya. 

33Lamʼakawakumi lu dihuli dietawo vati: Ngolongota (kitshimudi ati: Dihuli dia 
lombo), 

34vo wakawusha wanu a no, wusanganyimi la kundju. Keli lamʼakandialete, ndi 
akaseke no. 

35La-mʼakawuhane lʼutamba a mpeketanya, vo wakakahana ahondo andi lu 
eukelu kʼuwali. 

36Ku vo wakadjase, wakulami leko. 

37Wakakitsha efundelu kakawufundi la diku diʼote andi vati: Jesu Khumʼekanga 
kʼasi Juda one. 

38Ku vo wakahane apotodi ahendi lu etamba a mpeketanya: omotshi lu lunya la 
pami, ukina lu lunya la lomoso. 

39Ambetshi a mbuka wakotenge, wasutsha ete awo, 

40wata vati: We lukuki mpandjula etemwelo, la nkihika lu nshi 
shatu, uyashimbeli! Naka Onʼa Unyashungu keye, ukati uma lʼutamba a 
mpeketanya! 

41Ndu elombedi a waki kame la afundji la dikumanyi, wakosoke pupu; wakati 
vati: 



1658 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

42Ndi akashimbela akina, ndi heyi ndjashimbela! Khumʼekanga ka Isamyele 
kendi; akati kakiane uma lʼutamba a mpeketanya, ku shu tayuwetawo. 

43Ndi atekamaka Unyashungu. Unyashungu aya mbushimbela kakiane, naka 
ndi mbulangaka; ne dia ndi akati ati: Onʼa Unyashungu kemi. 

44Ndu apotodi wakawahane kame la ndi lu etamba a mpeketanya, wakotenge 
pupu. 

Nyoi ka Jesu 
(Mak. 15:33-41; Luk. 23:44-49; Joa. 19:28-30) 

45Udjima akayala lu kete tshe umaka unya lʼatei wʼote edja ndu unya lʼeshidi 
esatu. 

46Uku lʼeshidi ako esatu, Jesu akawelela wulu ati: Eli, Eli, lama sabakatani? 
kitshimudi ati: Unyashungu ami, Unyashungu ami, ukundi ansekaye na? 

47Lamʼakuki antu amotshi wakemadi laawo diui so, vo wakati vati: Untu one 
ambeta Elidja. 

48Kemʼedja omotshi akalawo, akatambia dimbu lu wanu wʼukayi, akadidji lu 
danga, ku ndi akawusha dia ndi no. 

49Keli akina wakati vati: Nyutukete, tutukendia kana Elidja ayuya la ndi 
ushimbela. 

50Jesu akawelela wulu ntu, akakitshiya. 

51Nyulungi, dihondio diakahanemi lu etemwelo, diakate betshi pendi, uma 
ladiku pulu ndu lʼesi. Kete yakadidima, ave a waki wakate; 

52waumbu wakadiho, ekilami efula wakavu wakulo. 

53Vo wakatumbi uma lu waumbu lʼokongo wʼeulwelu kandi, wakayi lʼusumba 
wʼekila, wakene le antu efula. 

54Lamʼakenyi olombodi wʼalimbi la wane wakalamaka la ndi Jesu, udidimu wa 
kete la akambu wakatshama, vo wakuki woma efula. Vo wakati vati: Mete, one 
aki Onʼa Unyashungu! 

55Amantu efula wakatangaka uma la tshalula, wane wakaveli Jesu uma la 
Ngalili, ne dia ntukambelaka ulimu. 

56Lʼatei awo kaki Mamya usi Mangadala, ndu Mamya nyangu Jakoba la Jose, ndu 
nyangu ana wa Zebede. 

Wambukhunde Jesu 
(Mak. 15:42-47; Luk. 23:50-56; Joa. 19:38-42) 

57La dikolo, kanga ongonyi uma lʼAmmatayo, lukumbu landi Josefu, akayi; ndu 
ndi kaki umbeki a Jesu. 

58Ndi akatshu le Pilata, akalombe udu a Jesu. Ku Pilata akati diui dia vo 
mbushawo. 

59Josefu akose udu, akawombe dihondio dia linene dia pudipudi. 

60Ndi akatuwetamia lu diumbu diandi diʼuyuyu, diakandiatshimi lu dive. Ndi 
akangitula dive dia wuki utsha lu suku dia diumbu, ku ndi akatshu. 

61Mamya usi Mangadala la Mamya ukina waki leko, wudjashi welanedi la 
diumbu. 

62Lamʼakahuto unya, lushi la lʼokongo wʼElongoswelo, elombedi a waki la 
Afarise wakasangana la ntundu ka Pilata. 

63Vo wakati vati: Khumadiondjo, shu tambuho diui diakati kanga lukanyi one 
lamʼakindi la lumu ati: Lʼokongo a nshi shatu, dimi layulo 

64Okone uti diui dia antu nama diumbu wulu edja nau lushi la satu, ne dia 
ambeki andi watukuya dia ndijosa udu andi, ku vo ndijutela antu vati: Ndi 
ambulo uma lu nyoi. Ku lukesu la lʼokongo layuleka la ntundu kolo. 

65Pilata akawatela ati: Nyu nyeko la djui yʼalimbi watulamaka; nyutshu, nyu-
takitsha dia vo nama diumbu wulu, uku weyanyu. 

66Ku vo wakatshu, wakatukitsha alami dia nama diumbu, wakadji djimbitelu lu 
dive, wakatshiki alami laawo. 

Mateu 28 

Diumbu Diambutanema Hwe 
(Mak. 16:1-8; Luk. 24:1-12; Joa. 20:1-10) 

1Lʼokongo a lushi lʼekila, ia hyutshihutshi ya lushi la ntundu la lubingu, Mamya 
usi Mangadala la Mamya ukina wakayi la ndjendia diumbu. 

2Nyulungi, kete yakadidima efula, ne dia ondjelo wa Khumadiondjo akahulo 
uma lʼulungu, akayi. Ndi akangitula dive, akadjase ladiku adio. 

3Lowa landi laki uku dingadimu dia ndjadi. Ahondo andi waki wema uku 
pembe. 

4Alami wakasaki lukumba ndu wakayala uku antu wambuvo, ne dia woma andi. 

5Keli ondjelo akatela amantu ati: Tanyukaki woma; ne dia dimi mbeyaka ndi: 
Nyu nyambuyanga Jesu, lakawadiaki lu utamba a mpeketanya. 

6Ndi kema lane, ne dia ndi ambulo uku akandati. Nyuyi, nyuyendi dihuli 
diakandetami. 

7Nyutshu esadi, nyututeli ambeki andi nyati: Ndi ambulo uma lu nyoi. Endia, 
ndi ayeta la ntundu kanyu utsha la Ngalili; leko kayunyutuwena. Endia, dimi 
lambunyutela. 

8Vo wakamo esadi uma la diumbu la woma ndu la ongenongeno a wuki, 
wakalawo dia ntutela ambeki andi. 

9Nyulungi, Jesu akahumana la wo; akawaemula ati: Moyo! Ku vo wakayi, 
wakukimela lʼekulu, wakotemola. 

10Ku Jesu akawatela ati: Tanyukaki woma. Nyutshu, nyututeli analingu, watshu 
la Ngalili; vo wayutomena leko. 

Kashi kʼEmbadi 

11Lamʼakawatatshokaka, nyulungi, alami amotshi wakayi lʼusumba, wakatela 
elombedi a waki akambu tshe wakatshama. 

12Lamʼakawasangana la dikumanyi, vo wakasangi lulimi, wakasha alimbi 
falanga efula. 

13Vo wakawatela vati: Kanyuteli antu nyati: Ambeki andi wakayi lʼutshu, 
wakayosa udu andi lamʼakisu lu djo. 

14Naka dikambu ne diayukuma le umbuledi, shu tayuwetawuya, tayunyamela 
uma lʼunungu. 

15Okone alimbi wakose falanga, wakatshi uku akawawatela. Dikambu so 
diakadiangana lʼatei wʼasi Juda edja ndu elo. 

Diui diʼElakanelu la Didjangu 
(Mak. 16:14-18; Luk. 24:30-49; Joa. 20:19-23) 

16Ambeki dikumi la otoi wakatshu la Ngalili, lʼukungu wakawatela Jesu. 

17La mʼakawawenyi, vo wakotemola, keli amotshi wakadji tamu. 

18Jesu akayi le wo, akawatela ati: Wakambisha wulu tshe ndu lʼulungu ndu la 
kete. 

19Okone nyutshu, nyete wedja tshe ambeki, nyabatiza lu lukumbu la Papa ndu 
lʼOna ndu la Nyuma kʼOlolo. 

20Nyuwaetshaki dia ntsha akambu tshe wamumunyutela. Nyulungi, dimi leko 
la nyu nshi tshe, edja ndu ekumelu kʼandja. 

Mako 

Mako 1 

Joani Ubatizanyi Ambusambisha 
(Mat. 3:1-12; Luk. 3:1-9, 15-17; Joa. 1:19-28) 

1Etatelu ka Lukumu lʼOlolo la Jesu Kristu, Onʼa Unyashungu, kene. 

2Uku akafundama lu efundelu kumvutshi Isaya ati: Enda, dimi lambutuma 
dikendji diami la ntundu kʼelundji kaye. Ndi ayolongosola mbuka kaye. 

3Ndi eko diui dia untu lahangohango lʼusui ati: Nyolongosole mbuka ka 
Khumadiondjo. Nyusimbuli esese andi — 

4Joani akayi, akabatiza antu lʼusui wa shenga. Ndi akasambishaka antu 
diʼekadimwelu kʼetema, ne dia edimanyelu ka kolo. 

5Wudja tshe wa Judiya la asi Jerusalema tshe, wakunela, wakatshu utsha le ndi. 
Ndi akubatizaka lu ndjali ka Jorodana, washula kolo yawo. 

6Joani akalotaka dihondo dia diosa dia kamelo, la uya wʼekuhu lu lukindi. Ndi 
akalekaka endjo la usanga. 

7Ndi akasambishaka ati: One layayi lʼokongo ami, ambundeka wulu. Dimi kema 
ololo wukukimi nkhusama la nkelekula ekodi wa sabata yandi. 

8Dimi lakanyubatiza la ashi, keli ndi ayunyubatiza la Nyuma kʼOlolo. 

Jesu Ambubatizama 
(Mat. 3:13-17; Luk. 3:21-22) 

9Lu nshi sho, Jesu akayi uma la Nazareta ka la Ngalili. Ndi akayubatizama le 
Joani lu ndjali ka Jorodana. 

10Lamʼakandatumbi uma lu ashi, ndi akenyi ulungu ambudiho, ndu Nyuma 
kʼOlolo ambuhulwela uku fudu kʼinga. 

11Ku diui diakayi uma lʼulungu ati: Onʼami la ngandji keye. Dimi 
lambongenangena lu dikambu diaye. 

Jesu Ambuhimbama; Ambusambisha la Ngalili 
(Mat. 4:1-11; Luk. 4:1-13) 

12Kemʼedja Nyuma kʼOlolo akasukuya Jesu utsha lʼusui wa shenga. 

13Ndi akatshikala lʼusui nshi akumi anei ahimbama le Satana. Ndi aki kame la 
nyama ya lʼadiyu. Andjelo wakukimanyiaka. 

14Lamʼakawandi Joani, Jesu akayi la Ngalili, ayasambisha lukumu lʼololo la 
Unyashungu. 

15Ndi akataka ati: Etena kambukuka, diulelu dia Unyashungu diaya suki. 
Nyukadimuli etema, nyetawo lukumu lʼololo. 

Jesu Ambeta Antu Anei 
(Mat. 4:18-22; Luk. 5:1-11) 

16Lamʼakandatetaka lʼumamu wʼUduwa a Ngalili, ndi akenyi Simona la Andere 
onangu Simona wadja tei lʼuduwa, ne dia vo waki amundji wa nsi. 

17Jesu akawatela ati: Nyundjeli, ku layunyuhiluya amundji wʼantu. 

18Kemʼedja vo wakatshiki tei, wakuveli. 

19Lamʼakandatshu yema ntu, ndi akenyi ndu Jakoba onʼa Zebede, la Joani 
onangu, lu watu walongosola tei yawo. 

20Kemʼedja ndi akawaeti, vo wakatshiki shewo Zebede lʼasi ulimu lu watu, ku 
vo wakûyeli. 

Jesu Ambetsha Antu la Kaperenauma 
(Luk. 4:31-37) 

21Vo wakatshu la Kaperenauma. Jesu akoto lʼetemwelo lushi lʼekila; aketsha 
antu. 

22Vo wakambi dia wetshelu andi, ne dia ndi akawaetsha uku kanga aui, aha uku 
afundji. 

23Untu omotshi laki lʼodienge aki lʼetemwelo kawo. Ndi akahangohango ati: 

24We Jesu yʼusi Nazareta dikambu diakona diasasu la ye? Undi we ambuya la 
ndjutudiaka? Dimi keyaka, lʼEkila la Unyashungu keye. 

25Jesu akuhangwela ati: Lembohala, tumba umale ndi! 

26Ku odienge akuhuhanya, akahangohango wulu, akatumbi uma le ndi. 

27Ku vo tshe wakambi, wakambwana vati: Na ne na? Wetshelu wʼuyuyu one! 
Ndi eko la wulu wa nsengola ndu edienge, ku vo nkitanyia diui diandi! 

28Kemʼedja lukumu landi lakadiangana lu leke tshe la Ngalili. 

Jesu Ambokonoya Ukilu a Petero a Umuntu 
(Mat. 8:14-15; Luk. 4:38-39) 

29Lamʼakawatumbi uma lʼetemwelo, vo wakatshu kame la Jakoba la Joani utsha 
lu luudu la Simona la Andere. 

30Nyangu wadi a Simona aketama la dimba dja. Vo wakatela Jesu dikambu 
diandi: 

31Jesu akayi, akayukimela lu lunya, akawetula. Dimba dja diakashili; ku ndi 
akakambela ulimu. 

32La dikolo dia lushi lako, lamʼakadji unya, vo wakayi la antu tshe waki la hemo 
le ndi, ndu waku waki la edienge. 

33Asi usumba tshe wakamote la suku. 

34Ndi akakonoya efula waki la hemo ya wehu wehu, akatundja edienge efula. 
Ndi kumbetawo edienge nteketa, ne dia vo wakaweyi. 

Jesu Ambutsho lu Dihuli dia Shenga; Ambusambisha la Ngalili 
(Luk. 4:42-44) 

35Jesu aketo la hyutshihutshi, unya atahuto. Ndi akatumbi, akatshu lu dihuli dia 
shenga ndame, akatolomba Unyashungu leko. 

36Ku Simona la waku waki la ndi wakuyeli. 

37Lamʼakawawenyi, vo wakawutela vati: Antu weko lu nkuyanga. 

38Ndi akawatela ati: Tutshu lʼahuli akina, lu esumba weli lasuki, dia dimi 
ntusambisha ndu leko, ne dia dikambu diako mbakamayi. 

39Ku ndi akatasambishaka antu lu temwelo diawo, lu Ngalili tshe, atatundja 
edienge. 

Jesu Ambokonoya Kanga Sudi 
(Mat. 8:1-4; Luk. 5:12-16) 

40Kanga sudi akayi le Jesu. Ndi akôsengasenga, akukhusamela, akawutela ati: 
Naka we alanga, we la wulu wa nkonoyami. 

41Jesu akangasana la ketshi, akasimbula lunya, akawunanda, akawutela ati: 
Dimi nangaka, okono. 

42Kemʼedja sudi kandi kakashili; ndi akakono. 

43Kemʼedja Jesu akûkimo, akôkokomiya wulu ati: 

44Uki, tutelaki nduku untu dikambu ne. Keli utshu, utuyaenya le olombedi, 
utulambuli ulambu wakati Mose dikambu diʼedielo. Vo kawuyali omenyi la 
antu dikambu diaye. 

45Keli untu ako akatumbi, akadianganya lukumu la dikambu diako. Uma lu 
dikambu diako, Jesu kumbeya ntumba seke lʼusumba la usumba. Keli ndi 
akatshikala lʼandja wʼusumba, lu ahuli wa tosenga, lamʼakayaka antu le ndi uma 
lu beke tshe. 

Mako 2 

Jesu Ambokonoya Kanga Ekhusi 
(Mat. 9:1-8; Luk. 5:17-26) 

1Lʼokongo a nshi motshi, Jesu akakalula la Kaperenauma. Lukumu lakadiangana 
ati: Ndi eko lu luudu. 

2Antu efula wakamote laawo, edja ndu nduku hyuli yakiko kuyanga la suku. Ndi 
akasambisha. 

3Antu wakayi le ndi la kanga ekhusi, lakawayembaka antu anei. 

4Lamʼakiwo kumbeya nkuma lasuki la Jesu ne dia ului wʼantu, vo wakunyia 
kumbi ka luudu lone akindi. Lamʼakawunyia kumbi, wakahuluya tangi 
kaketami kanga ekhusi. 

5Lamʼakenyi Jesu mbetawo kawo, ndi akatela kanga ekhusi ati: Onʼami, kolo 
yaye yambudimanyema. 

6Keli afundji amotshi wakadjashi laawo, wakayambula lʼetema vati: 

7Ukundi wata untu one osoku na? Ndi ambotenga Unyashungu. Akona eya 
nyimanyia kolo, naka aha Unyashungu ndame? 

8Jesu akeyi lu utemʼandi uku akawayakananyaka. Ku ndi akawambula ati: 
Okoko wana wayakananyanyu lu etemʼanyu okone na? 

9Dikambu diakona diuleki tshitshe: mvutela kanga ekhusi ati: Kolo yaye 
yambudimanyema, kana mvuta ati: Eto, osa tangi kaye, okendekende? 

10Keli dia nyu mbeya nyati: Onʼa untu eko la wulu wa nyimanyia kolo la kete — 
ndi akatela kanga ekhusi — ati: 

11Dimi lambukutela nti: Eto, osa tangi kaye, utshu lakaye. 

12Kʼetena kako, ndi aketo, akose tangi kandi, akatumbi lu ashu wʼantu tshe. Ku 
antu tshe wakambi, wakatumbula Unyashungu, wata vati: Shu tatenyi dikambu 
dia wuhu one. 

Jesu Ambeta Lewi 
(Mat. 9:9-13; Luk. 5:27-32) 

13Jesu akatshu ntu lʼumamu wʼuduwa. Ului tshe wʼantu wakayi le ndi, ku ndi 
akawaetsha. 

14Lamʼakandatetaka, ndi akenyi Lewi, onʼa Alafeyo, udjashi lʼelambwelu. Jesu 
akaweti ati: Undjeli, ku ndi akunela, akuyeli. 

Jesu Ambole Ma Laka Lewi 

15Lamʼakadjashi Jesu la ambeki andi lu luudu la Lewi wale ma, elungudi 
wʼelambu efula la antu wa kolo wakayudjase kame la wo. Wane wakatuyelaka, 
waki efula. 

16Lamʼakenyi afundji wa Afarise Jesu ale la antu wa kolo la elungudi wʼelambu 
ma, vo wakambula ambeki andi vati: Dikambu kuna dialendi la dianondi la 
elungudi wʼelambu la antu wa kolo? 

17Lamʼakuki Jesu dikambu so, ndi akawatela ati: Akanga a wulu hawuhumbi 
wetshi, paka akanga a hemo. Dimi kundja dia ndjeta antu wʼololo, lakayi dia 
njeta antu wa kolo. 

Dikambu Dia Ekilelu ka Mbu ya Nde 
(Mat. 9:14-17; Luk. 5:33-39) 

18Ambeki wa Joani la Afarise wakakilaka mbu ya nde. Antu wakayi le Jesu, 
wakawumbula vati: Ambeki wa Joani la ambeki wa Afarise nkilaka mbu ya nde. 
Dikambu kuna diahakili ambeki aye? 

19Jesu akawambula ati: Engenyi wʼutshuki a wadi mbeyaka nkila mbu ya nde, 
lamʼeki utshuki kame la wo? Lamʼeki utshuki la wo, vo haweyi nkila mbu ya 
nde. 

20Keli nshi yayuya, yayuwakosola utshuki. Lushi lako, mbayuwukila mbu ya 
nde. 

21Nduku untu atotelaka daka dia dihondo diʼuyuyu lu dihondo diʼumusu, ne dia 
daka dia dihondo diʼuyuyu atukata etshi ka dihondo diʼumusu, ku ushu 
ndjuyala wuki. 

22Ndu nduku untu ayudja wanu wʼuyuyu lu atapa wa dikuhu diʼedjedja. Naka 
wayutsha osoku, wanu wayata dikuhu, wayutshulo, la dikuhu diayulana. Keli 
watudjaka wanu wʼuyuyu lu atapa wa dikuhu diʼeyuyu. 

“Uwandji a Lushi lʼEkila” 
(Mat. 12:1-8; Luk. 6:1-5) 

23Lamʼakatetetaka Jesu lu dikambo diʼasami lushi la mumuya, ambeki andi 
wakatatela muna nanula. 

24Afarise wakawumbula vati: Enda, ukundi atshawo dikambu diʼekila lushi 
lʼekila? 

25Ndi akawambula ati: Undi, nyu nyatali dikambu diakatshi Davidi, ndi la wane 
waki la ndi, lamʼakiwo la uhumba ndu la ndjala? 

26Nyu nyatali okone akandoto lu luudu la Unyashungu lamʼaki Abiyatara 
olombedi a ladiku? Uku akandali ma dia Eyalelu, dieli ekila nde, diakalekaka 
paka elombedi etu, ndu uku akandasha wane waki la ndi? 

27Ndi akawatela ati: Lushi lʼekila lakatungama ne dia antu, keli antu 
kuntungama ne dia lushi lʼekila. 

28Onʼa untu eko uwandji ndu wa lushi lʼekila. 

Mako 3 

Jesu Ambokonoya Untu Lushi lʼEkila 
(Mat. 12:9-14; Luk. 6:6-11) 

1Jesu akoto ntu lu etemwelo. Untu kanga lunya lakumi aki loko. 

2Afarise wakawendi dia mena kana ndi avokonoya lushi lʼekila, dia vo 
mbosongwela. 

3Jesu akatela kanga lunya lakumi ati: Unela, emali. 

4Ku ndi akawambula ati: Dikambu diakona dieli ekila ntsha lushi lʼekila, ntsha 
ololo kana ntsha kolo? Nshimbela untu kana mbudiaka? Keli vo 
wakalembohala. 

5Ndi akewewa, awaenda la kele, anyanga ne dia lunyu lʼetema awo. Ndi akatela 
untu ako ati: Usimbuli lunya laye. Ndi akalusimbula; ku lunya landi lakakono. 

6Afarise wakatumbi, kemʼedja vo wakusangela lulimi vo la asika Herode dia 
mbudiaka. 

Jesu Ambokonoya Antu Efula 

7Jesu la ambeki andi wakatshu lʼuduwa. Ului a wuki wʼantu uma la Ngalili 
wakuyeli, ndu antu uma la Judiya, 

8uma la Jerusalema, uma la Idumaya, uma la wedi a Jorodana, ndu uma 
lʼetshimba wa Tura la Sidona, ului a wuki wakuki lukumu lʼakambu a waki 
wakandatshaka, wakayi le ndi. 

9Ndi akatela ambeki dia vo mbukungela la watu, ne dia ului wʼantu 
watukuwukamakamela. 

10Ndi akakonoya antu efula. Okone tshe waki la hemo ya wulu, wakomotela dia 
vo mbunanda. 

11Lamʼakenyi edienge Jesu, vo wakukhusamela, wakahangohango vati: Onʼa 
Unyashungu keye! 

12Ndi akakokomiya wulu ati: Tanyumbeyanyaki la antu. 

Jesu Ambosonola Ambeki Dikumi la Ahendi 
(Mat. 10:1-4; Luk. 6:12-16) 

13Jesu akambela lu akuna, aketi wane wakandalangi mbeta, ku vo wakatshu le 
ndi. 

14Ndi akasonola dikumi la ahendi, dia ndjala kame la ndi, la dia ndi mbatuma 
dia ntusambisha, 

15ndu dia vo ndjala la wulu a ntundja edienge. 

16Simona, lakandole ati: Petero; 

17Jakoba, onʼa Zebede; la Joani, onangu Jakoba, wako wakandole ati: Boanenge 
(kitshimudi ati: Ana wa dikhungula dia mvula); 

18Andere; Filipo; Baratolomayo; Mateu; Tomasi; Jakoba, onʼa Alafeyo; Tadeyo; 
Simona, usi Kanana; 

19la Judasi Isakariyote, lakûfungi. 

Jesu Ambukaluya Afundji Diui ne Dia Wulu Andi 
(Mat. 12:22-32; Luk. 11:14-23; 12:10) 

Ku Jesu akoto lu luudu. 

20Ului wʼantu wakamote ntu, edja ndu Jesu la ambeki andi kumbeya nde ma. 

21Lamʼakuki engenyi andi lukumu lʼakambu wakayala, vo wakatshu dia 
ntuwosa, vati: Ndi ambudjo dadi. 

22Afundji wakayi uma la Jerusalema, wakati vati: Belezebulu kambuwahema; 
ndi atutundjaka edienge paka lu wulu wa uwandji wʼedienge. 

23Ku Jesu akawaeti, akawaukela wela ati: Ukundi ayeya Satana ntundja Satana? 

24Naka diulelu diambatana, diulelu diako hadieyi nshikikala. 

25Naka khumbu kambatana, khumbu kako heyi nshikikala. 

26Naka Satana ayuyalosha, ayuyatanya, ndi heyi nshikikala. Ku dikambu diandi 
diayushila. 

27Nduku untu leya mboto lu luudu la kanga wulu dia mbosa diango diandi, 
tshikima ndi ambutakeleki kanga wulu ako, ku lʼokongo diku, ndi ayosa diango 
dieli lu luudu. 

28Mete kanyutelami nti: Wayudimanyia antu kolo yawo tshe ndu tengo 
yatengawo Unyashungu, 

29keli hawudimanyia untu latenga Nyuma kʼOlolo pundju; ndi ayutshikala lu 
kolo kandi pundju. 

30Jesu akati osoku, ne dia vo wakataka vati: Ndi eko la odienge. 

Watutshaka Lulangu la Unyashungu Mbeli Asikandi 
(Mat. 12:46-50; Luk. 8:19-21) 

31Nyangu la anangu Jesu wakayi, wakayemala lʼandja, wakatumi untu la 
ndjuweta. 

32Ului a wuki wʼantu wakadjashi wûdingi. Vo wakawutela vati: He nyo la 
ananyo ane weli lʼandja, wakuyanga. 

33Ndi akâkaluya diui ati: Wa na weli nyomi la analingu? 

34Ndi akendi wane wakadjashi wûdingi, akati ati: Nyomi la analingu ane! 

35Ne dia untu tshe latutshaka lulangu la Unyashungu, keli onalingu, kadiyemi, 
la nyomi. 

Mako 4 

Wela wʼUmbuki a Wuhu 
(Mat. 13:1-9; Luk. 8:4-8) 

1Jesu akatatela mbetsha antu ntu lʼumamu wʼuduwa. Ului a wuki wʼantu 
wakudingi. Ku ndi akoto lu watu waki lʼuduwa, akadjase. Ului tshe wʼantu 
wakemala lʼumamu wʼashi. 

2Ndi akawaetsha akambu efula la wela. Ndi akawatela lu wetshelu andi ati: 

3Nyulungi! Umbuki akatshu la ntuka wuhu. 

4Lamʼakandatukaka wehu, emotshi wakako lʼumamu a mbuka. Fudu yakayi, 
yakekomola. 

5Wehu ekina wakako lu kete yʼave, lene aki kema kete kambi. Kemʼedja vo 
wakatumbi, ne dia kete yaki kunune. 

6Lamʼakandi unya, vo wakalengela. Vo wakalungula, ne dia tawaki la ediu. 

7Wehu ekina wakako lʼatei wʼatende. Atende wakuli, waketshidia, ku vo 
kumbidja tongo. 

8Wehu ekina wakako lu kete yʼololo, wakuli, wakangone. Vo wakato tongo; 
wakayifudia: emotshi akumi asatu akumi asatu, akumi asamalu akumi asamalu, 
ekina lukama lukama. 

9Ndi akati ati: One leli la atui a mbuka, uki. 

Dikambu Diatelandi Antu Akambu la Wela; Ambushihudia Ambeki dia Wela a 
Wuhu 

(Mat. 13:10-17; Luk. 8:9-10) 

10Lamʼakawatshikala la ndi ndame, waku waki lasuki la ndi la ambeki andi 
dikumi la ahendi, wakawumbula dikambu dia wela ako. 

11Ku ndi akâkaluya diui ati: Wakanyusha ewu ka mbeya akambu wakashama 
wa diulelu dia Unyashungu Keli le antu akina, akambu mvutamaka la wela. 

12Okone menda wayenda, keli hawenyi; mbuka wayuka, keli hawushihudia, ne 
dia vo watukukadimula etema dia kolo yawo nyimanyema? 

13Ndi akawambula ati: Nyu hanyulimbitela wela ene? Naka kema, ukundi 
ayunyulimbitela wela tshe? 

14Umbuki a wuhu one, eli one latutaka aui wa Unyashungu. 

15Wehu wakako lʼumamu a mbuka weli wane watukaka diui, ku kemʼedja 
Satana ambakosola diui diakawuki. 

16Wehu wakako lu ave, weli wane watukaka diui, ku kemʼedja watudietawoka 
lʼongenongeno. 

17Keli vo waha la ediu lʼetema awo, watuyalaka etenyi ketu. Lʼokongo diku, 
lamʼayuya fono la asui, vo wayutakana esadi. 

18Wehu wakako lʼatei wʼatende, weli wane watukaka aui, 

19keli tukanyi tʼakambu wa lʼetena kene, lukesu lʼekundji, la saki ka diango 
dikina wamboto, wambutshidia diui, ku dio diambuyala aha la wuhu. 

20Wehu wa kako lu kete yʼololo, weli wane watukaka diui la watudietawoka. Vo 
watotokaka elua: emotshi akumi asatu akumi asatu, akumi asamalu akumi 
asamalu, ekina lukama lukama. 

Wela wa Tala; Antu Wuki Diui 
(Luk. 8:16-18) 

21Jesu akawambula ati: Watelaka tala dia diotshiya la tshina dia kidunda, kana 
lʼukilingu a tangi? Hawutudikitshaka ladiku diʼekitshelu ka tala? 

22Nduku dikambu diambushama, diahashwama. Ntu nduku dikambu 
diambukumbama, diahenama. 

23Naka untu la atui wa mbuka, ndi uki. 

24Ndi akawatela ati: Nyudji tukanyi lu wehu wʼaka-mbu wukanyu. 
Wayunyedikela diango, uku awaedikelanyu Wayunyusha ndu diango dikina 
ladiku. 

25Untu tshe leli la diango, wayuwusha dikina. Untu tshe laha la diango, 
wayokosola ndu kene keli la ndi. 

Wuhu Ambula lu Usheshe 

26Jesu akati ati: Diulelu dia Unyashungu diambufana la untu lakuki wuhu lu 
kete. 

27Untu ako aketamaka, aketoka lʼutshu ndu la yanyi. Wehu wakatumbi, wakuli, 
ku ndi kumbeya okone akawuli. 

28Kete yame mbatuyatungelaka wehu: ntundu dikatshi, lʼokongo uhundu, ku 
tongo yʼetshundju lu asha. 

29Lamʼayela wehu, ku ndi muna la lukuwa, ne dia nshi ya dinela yambukuka. 

Wela a Lotongo la Lohodia 
(Mat. 13:31-32; Luk. 13:18-19) 

30Jesu akambula ati: La na ayutufanya diulelu dia Unyashungu? Wela akona 
wayutuwauka lu dikambu diadio? 

31Dio dieko uku lotongo la lohodia, latuwukaka lu kete, kuyanga lo ndeka wehu 
tshe wa la kete tshitshe. 

32Lamʼalukawo lu kete, ku lamʼatumbalo, utamba alo atulekaka mbu ya nde 
tshe wuki, atutundjaka tahi ya waki. Okone fudu ya lʼulungu mbeyaka mbidjase 
lu dedi diawo. 

33Ndi akawaetshaka diui dia Unyashungu la wela efula wa wuhu one, wuhu 
wakaweyi nimbitela diui. 

34Ndi kumbaetsha diui, tshikima ndu wela. Keli lamʼakandayalaka ndi la ambeki 
andi atu, ndi akamanyaka akambu tshe fundu. 

Ngimbi lʼUduwa 
(Mat. 8:23-27; Luk. 8:22-25) 

35Lushi lako la dikolo, Jesu akawatela ati: Tutshu la wedi. 

36Lamʼakawakimo ului wʼantu, vo wakoto la ndi kaku lu watu. Ndu watu ekina 
waki la wo. 

37Ngimbi ka wuki kakayi. Asukhu wʼashi wakoto lu watu, ku watu akayangi 
ndula lʼashi. 

38Jesu aki la kuma ka watu, etami djo lu weko. Vo wakawemula; wakawutela 
vati: Umbetsha, we ambetawo dia shu mvo? 

39Ndi akemo, akahangwela loheledi, akatela uduwa ati: Olembohali! Ku loheledi 
lakanyukama, lakalembohala yoo. 

40Ndi akawambula ati: Ukundi ukanyu woma na? Nyu nyatayala la mbetawo? 

41Ku wakatamanya mbuka woma; wakambwana vati: Akona one na? Ndu 
loheledi ndu uduwa wambukitanyia diui diandi! 

Mako 5 

Kanga Edienge a la Ngadara 
(Mat. 8:28-34; Luk. 8:26-39) 

1Vo wakakumi la wedi wʼuduwa, lu kete yʼasi Ngadara. 

2Jesu akatumbi uma lu watu. Kemʼedja kanga odienge akayayakaka uma la 
waumbu, akahumana la ndi. 

3Untu ako akadjaseka la waumbu. Nduku untu akeyi mbukeleka kuyanga la 
molola, 

4ne dia wakukelekaka ekeleka efula la wulu la kata la molola, keli ndi 
akahimbulaka molola, akahandjulaka kata. Nduku untu aki la wulu wa 
mbolembia. 

5Ndi akahangohangoka nshi tshe, ndu lʼutshu ndu la yanyi, la waumbu ndu 
lʼekungu. Ndi akayakotaka ave. 

6Lamʼakandenyi Jesu tshalula, ndi akalawo, akotemola. 

7Ndi akahangohango la diui dia wulu ati: Dikambu diakona diasami la ye, we 
Jesu, we Onʼa Unyashungu KhumʼUlungu? Dimi lambukutshiba lu lukumbu la 
Unyashungu nti: Tunsuyaki! 

8ne dia Jesu akawutela ati: We odienge, utumbi uma le untu one. 

9Jesu akawumbula ati: Lukumbu laye na? Ndi akûkaluya diui ati: Lukumbu lami 
leli “Ului a Wuki,” ne dia efula kesu. 

10Ndi akôsengasenga efula ati: Tututshanyaki uma lu wudja one. 

11Limba la wuki la sumbu lakalekaka lʼuhulula wa dikuna. 

12Vo wakôsengasenga vati: Ututumi le sumbu ku, tutuyôto 

13Ndi akawasha wulu wa ntsho. Keli edienge ako wakatumbi, wakatoto sumbu. 
Limba lako lakakhunguso lʼuhulula utsha lʼuduwa. Sumbu yako yaki eiula uku 
nunu pendi. Yo yakoto lʼuduwa, yakavu. 

14Elami ayo wakalawo, wakatuta dikambu diako lʼusumba ndu lu tusamba. Ku 
antu wakayi dia ndjenda dikambu diakayala. 

15Vo wakayi le Jesu, wakenyi kanga odienge, one laid la Ului a Wuki wʼedienge, 
udjashi, olotshi ahondo, ndu aya la yimba, ku vo wakuki woma. 

16Emenyi wa dikambu diako wakawatelaakambu tshe wakayala le kanga 
odienge, ndu dikambu dia sumbu. 

17Vo wakatatela nsengasenga Jesu, dia ndi mumo uma lu leke lawo. 

18Lamʼakandoto lu watu, kanga odienge akosengasenga dia ndi ntsho la ndi, 

19keli Jesu kumbetawo. Ndi akawutela ati: Utshu lakaye, le engenyi aye. 
Utasanyia akambu a waki wukutshedi Khumadiondjo, la ketshi kakandakuki. 

20Ndi akatshu, akatatela nyanganya lukumu lʼakambu a waki wakutshela Jesu 
la Dekapoli. Ku antu tshe wakambi. 

Jesu Ambokonoya Umuntu Kanga Hemo ka Dikila; Ambulula Ona Umuntu a 
Jayiro 

(Mat. 9:18-26; Luk. 8:40-56) 

21Lamʼakateho Jesu ntu lu watu utsha la wedi ukina, ului a wuki wʼantu 
wakudingi. Ndi aki lʼumamu wʼuduwa. 

22Umbuledi omotshi wʼetemwelo, lukumbu landi Jayiro, akayi. Lamʼakandenyi 
Jesu, ndi akukhusamela. 

23Ndi akosengasenga wulu ati: Onʼami a umuntu a tshitshe uyanga mvo: uyeti, 
utuwahe anya, keli ndi akono, atshikali la lumu. 

24Ku Jesu akatshu la ndi. Ului a wuki wʼantu wakuyeli, watukumana. 

25Umuntu omotshi aki la hemo ka dikila deku dikumi la pendi. 

26Ndi akasuwi wulu lu anya a wetshi efula. Ndi akamani diango diandi tshe le 
wo. Keli kandji kunkitakita nduku yema; to kakaleki wulu. 

27Ndi akuki lukumu la Jesu, akayi lʼului wʼantu lʼokongo andi, akananda dihondo 
diandi; 

28ne dia ndi akati lʼutema ati: Naka layunanda kuyanga ahondo andi atu, dimi 
layokono. 

29Kʼetena kako, dikila diakahimbo, ku ndi akayauki lu dimba diandi ati: Dimi 
lambokono hemo kami kene. 

30Jesu akayauki esadi ati: Yema ya wulu yambutumba uma le mi. Ku ndi 
akasikiso lʼatei wʼului wʼantu, akambula ati: Unandji ahondo ami? 

31Ambeki andi wakûkaluya diui vati: We uku ena ului wʼantu one wukudingi, 
ku we mumbula wati: Umunandji na? 

32Ndi akakesakesa dia mena umuntu lakatshi dikambu diako. 

33Keli umuntu ako akeyi dikambu diakatshama le ndi, akuki woma, akadidima. 
Ku ndi akayi, akukhusamela, akawutela aui tshe mete. 

34Jesu akawutela ati: Onʼami, mbetawo kaye kambukokonoya; utshu la ki, 
okono tshe uma lu hemo kaye. 

35Lamʼakindi lu nteketa, antu amotshi wakayi uma laka umbuledi wʼetemwelo, 
wakawutela vati: Onʼaye a umuntu ambuvo. Ukundi asuyaye umbetsha ntu? 

36Lamʼakuki Jesu aui aso, ndi akatela umbuledi wʼetemwelo ati: Tukaki woma; 
dikambu otoi, etawo. 

37Ndi kumbetawo nduku untu mbuyela, tshikima Petero, Jakoba, la Joani, 
onangu Jakoba. 

38Vo wakakumi laka umbuledi wʼetemwelo. Ndi akatani lufungusu efula, antu 
walela, wada tukuku. 

39Lamʼakandoto, ndi akawambula ati: Dikambu kuna diadjanyu lufungusu 
lʼalelu wuhu one na? Ona havwi, lu djo kendi. 

40Vo wakawole sali, ku ndi akatundja antu tshe. Ndi akose shi la nyangu ona la 
wane wakayi la ndi, akoto la wo lone aki ona. 

41Ndi akakimela ona lu lunya, akawutela ati: Talita kumi, nkadimula ati: Ona 
umuntu, lambukutela nti: Eto. 

42Lʼetena kako, ona umuntu aketo, akakendakenda. Ndi aki la deku dikumi la 
pendi. Ku antu wakatamanya mamba. 

43Jesu akakokomiya wulu ati: Tanyutelaki untu dikambu ne. Ku ndi akawatela 
ati: Nyusha ona one engo ka nde. 

Mako 6 

Jesu Ambetsha Antu la Nazareta; Wamboseka 
(Mat. 13:53-58; Luk. 4:16-30) 

1Jesu akamo uma leko, akatukuma lu leke lawo. Ambeki andi wakuyeli. 

2Lu lushi lʼekila, ndi akatatela mbetsha antu lʼetemwelo. Antu efula wakuki aui 
andi, wakambi, wata vati: Uma lendi ambuyala untu one la akambu aso? Yimba 
yakona nye yambundukundja? Ndi akambu wa mamba wambutshama lu anya 
andi li! 

3Aha utshudi mbendi, onʼa Mariya, onangu Jakoba, Jose, Judasi, la Simona? 
Akadiendi waha lʼatei asu uka? Ku vo wakatakana lu dikambu diandi. 

4Jesu akawatela ati: Umvutshi ndjalaka aha la kenemo, tshikima lu leke lawo, lu 
khumbu kawo, la lu luudu lawo. 

5Ndi kumbeya ntsha nduku dikambu dia wulu leko, tshikima akanga a hemo 
atoi mbakandahe anya, mbakandakonoya. 

6Ndi akambi, ne dia uhedia awo. Jesu akakindula lu ngelu ya lʼutshimba atetsha 
antu. 

Jesu Ambudianganya Ambeki Andi Dikumi la Ahendi 
(Mat. 10:5-15; Luk. 9:1-6) 

7Ndi aketi ambeki dikumi la ahendi, akatatela mbatuma ahendi ahendi. Ndi 
akawasha wulu wa mbahamela edienge. 

8Ndi akawadjangela ati: Tanyotolaki engo lu lokendo, tshikima danga tu. 
Tanyotolaki ma, tapa, kuyanga falanga lu eya. 

9Kanyudjaki tupapa lʼekulu, tanyolotaki shiwawu pendi. 

10Ndi akawatela ati: Lamʼayunyoto lu luudu kanyutshikali loko, edja ndu 
lamʼayunyunela. 

11Naka antu wa lu leke lomotshi hawunyulungula, ndu hawuki aui anyu, 
lamʼayunyumo uma leko, kanyuhumeli ditshu dia lʼekulu anyu uku omenyi le 
wo.  

12Ku vo wakatshu, watasambisha antu dia vo nkadimula etema. 

13Vo wakatundja edienge efula, wakakiti efula waki la hemo iso, wakakonoya. 

Wambuhimbula Joani Ubatizanyi Ote 
(Mat. 14:1-12; Luk. 9:7-9) 

14Khumʼekanga Herode akuki wata dikambu dia Jesu, kanga lukumu lakayala 
wuki. Antu amotshi wakati vati: Joani Ubatizanyi oso ambulo uma lu diumbu. 
Diako mbendi la wulu wa ntsha akambu aso wa mamba. 

15Akina wakati vati: Elidja oso. Akina vati: Umvutshi omotshi oso. 

16Lamʼakuki Herode dikambu so, ndi akati ati: Joani lakamahimbula ote oso, ndi 
kambulo uma lu nyoi. 

17Herode ndame kakatumi antu wakandi Joani. Vo wakukeleka, wakawudji lu 
lukanu. Dikambu so diakayala uma lu dikambu dia Herodiyasi, wadi a Filipo 
onangu, ne dia Herode akutshuki. 

18Joani akatela Herode ati: Eko ekila dia we ndjala la wadi a onanyo. 

19Uma lu dikambu so, mbakahetsha Herodiyasi Joani. Ndi akalangi mbudiaka, 
keli ndi kumbeya ntsha, 

20ne dia Herode akukaka Joani woma. Ndi akeyi ati: Pami kʼololo kʼekila kendi, 
ku ndi akulami ololo. Kuyanga ndi akakanana lamʼakanduki aui andi, ndi 
akawaukaka lʼongenongeno. 

21Lamʼakakuki lushi la mbuto ka Herode, ndi akakatela asi mbalasa andi, 
elombodi andi wʼalimbi, la antu a waki wa la Ngalili dambu. 

22Ona umuntu a Herodiyasi akoto lu luudu, akano wenye, akangenyangenya 
Herode, ndi la wane waki la ndi lu dambu. Khumʼekanga akatela usekaseka a 
umuntu ako ati: Onombe engo tshe kalangaye, ku layukushato. 

23Ndi akutshibela ati: Engo tshe kayuyonomba, layukushato, kuyanga etenyi ka 
hendi ka diulelu diami. 

24Usekaseka a umuntu akatumbi, akatumbula nyangu ati: Engo kakona 
katumolomba? Nyangu akûkaluya diui ati: Ote wa Joani Ubatizanyi. 

25Ku ndi akoto esadi le khumʼekanga, akawutela ati: Umbisha ote wa Joani 
Ubatizanyi kakiane lu donga, mbalangami. 

26Khumʼekanga akanyangi efula, keli uma lu tshibelu diandi la ne dia wane waki 
la ndi lu dambu, ndi kunanga mbudima. 

27Lʼetena kako, khumʼekanga akatumi dimbi dimotshi uma lʼatei a waku 
wakulamaka; akawutela ati: Utela ote andi. Ku ndi akatuhimbula ote lu luudu 
la lukanu, 

28akela ote andi lu donga. Ndi akawusha usekaseka a umuntu, ku usekaseka 
akatuwusha nyangu. 

29Lamʼakuki ambeki wa Joani Ubatizanyi dikambu diako, vo wakayosa udu 
andi, wakatukhunde. 

Jesu Ambusha Antu Nunu Tanu Mbu ya Nde 
(Mat. 14:13-21; Luk. 9:10-17; Joa. 6:1-14) 

30Atumami wakasangana kame la Jesu; wakawutela akambu tshe 
wakawatshaka ndu akambu tshe wakawaetshaka antu. 

31Ndi akawatela ati: Nyuyeti utsha lu dihuli dia dieta, lu usui wa shenga, 
nyutumuya yema leko. Ne dia antu efula waketetaka: wane waya, wane watsho, 
ku vo kundjala la etena ka nde ma. 

32Okone vo wakatshu lu watu utsha lu dihuli dia dieta, lʼusui wa shenga. 

33Antu efula wakawaenyi lamʼakawatatshokaka, wakawaeyi. Vo wakasamanya 
lʼekulu uma lu esumba tshe, ku wakatukuma ntundu lu dihuli 
diakawatatshokaka. 

34Jesu akatumbi uma lu watu, akenyi ului a wuki wʼantu. Ndi akawauki ketshi, 
ne dia vo waki uku ekoko waha la ulami; akatatela mbaetsha akambu efula. 

35Lamʼakaselama unya, ambeki andi wakayi le ndi; wakawutela vati: Dihuli ne 
dieko dieta la unya utsha mbidja; 

36ukimo antu ane, vo watshu lu tusamba la lu ngelu ya lasuki, watuyasumbeli 
mbu ya nde. 

37Keli ndi akâkaluya diui ati: Nyame, nyuwasha mbu ya nde. Vo wakawumbula 
vati: Shu mbeyaka ntusumba ma la denariyo kama hyendi, ku dio nkuka dia 
ndjuwasha dia vo nde? 

38Ndi akawambula ati: Ekama engana weli la nyu? Nyutshu, nyutendi. 
Lamʼakawateya, wakûkaluya diui vati: Ekama etanu, la nsi hyendi. 

39Ndi akawatela ati: Antu tshe wadjase lu elui lʼadiyu. 

40Vo wakadjase lʼelui, lukama lukama, akumi atanu akumi atanu. 

41Ndi akose ekama wa ma etanu la nsi hyendi; akalela lʼulungu, aketshokola, 
akawatula. Ku ndi akasha ambeki dia vo nkitsha la ntundu kʼantu. Ndi 
akakahanya ndu nsi hyendi. 

42Vo tshe wakali, wakaluti. 

43Ku vo wakatongona betshi diakatshikala asaka dikumi la ahendi ndu nsi. 

44Wane wakali ma, waki apami nunu tanu. 

Jesu Ambokendakenda Ladiku Dia Ashi 

(Mat. 14:22-27; Joa. 6:16-21) 

45Kemʼedja ndi akotshiya ambeki andi lu watu, dia vo ntatela ntsho la ntundu 
kandi utsha la wedi, la Betesayida. Ndame akatshikala dia nkimo elui wʼantu. 

46Lamʼakandakimo antu, ndi akatshu lu dikuna dia ntolomba. 

47La dikolo, watu aki lʼatei wʼuduwa. Lʼetena kako Jesu ndame aki lʼumamu 
wʼuduwa. 

48Ndi akenyi ati: Ambeki ami wambusuwa lu ndjuka, ne dia lopepe 
lakâkaluyaka. La kokʼa ntundu, ndi akayayakaka uya le wo, ayakendakenda 
ladiku diʼashi. Ndi akayangi mbalekana. 

49Lamʼakawawenyi ayakendakenda ladiku diʼashi, vo wakakani vati: Edimu 
keku, wakawana. 

50Vo tshe wakawenyi, wakakasana. Ndi akawatela esadi ati: Nyongenengene, 
dime one; tanyukaki woma. 

51Ndi akoto le wo lu watu; lopepe laka-lembohala. Ku vo wakaleki mamba. 

52Vo kumana dikambu dia ekama wa ma fundu; etema awo wakayala lunyu. 

Jesu la Ngenesareta 
(Mat. 14:34-36) 

53Lamʼakawateho, vo wakayi lu kete ya Ngenesareta, wakasukana lʼumamu. 

54Lamʼakawatumbi uma lu watu, antu wakeyi Jesu esadi. 

55Vo wakakindula lu leke lako tshe, wakatatela memba akanga a hemo lu tangi 
yawo; wakatshu lene akawuki vati Leko kendi. 

56Lu dihuli diakandakumaka lu ngelu, lʼesumba kana lu tusamba, vo 
wakakitshaka akanga a hemo lu tuka. Vo wakosengasengaka dia ndi mbetawo 
vo munanda kuyanga uhimbu wa dihondo diandi tu. Ku wane tshe 
wakawunanda, wakakono. 

Mako 7 

Akambu Walanya Antu Mete 
(Mat. 15:1-9) 

1Afarise la afundji amotshi wakayi uma la Jerusalema, wakasangana la Jesu. 

2Vo wakenyi ambeki andi amotshi wale ma lʼanya mindu, aha mbotsha. 

3(Afarise la asi Juda tshe hawutolekaka ma, tshikima wambotsha anya 
pudipudi. Vo watuyelaka ditshelu dia watshewo. 

4Lamʼatuwukalulaka uma la kituka, vo hawuli, tshikima wamboka. Vo ndjelaka 
ndu ditshelu dikina efula, uku mbotsha akoho, puki, la diango diʼehotela). 

5Afarise la afundji wakawumbula vati: Dikambu kuna diahayeli ambeki aye 
ditshelu dia watshesu? Ukundi atuwolekaka ma lʼanya mindu? 

6Ndi akawatela ati: Nyu akanga a lukesu, mete kakati Isaya akambu wahatayi 
dikambu dianyu lʼafundelu ati: Antu ane watonemiaka lʼelomo awo, Keli etema 
awo weko etali uma le mi. 

7Vo watontemolaka otemolatemola, Watetshaka paka dietshelu dieli uku 
elembe wʼantu. 

8Nyu nyatukadjaka elembe wa Unyashungu, nyatumamemaka paka ditshelu 
diʼantu. 

9Ndi akawatela ati: Mete, nyambutuna elembe wa Unyashungu dia nama 
ditshelu dianyu. 

10Mose akati ati: Olemia sho la nyo; ndu ati: One lateketa diui dia kolo lu 
dikambu dia shi kana nyangu, dieli la ndi dia mvo. 

11Keli nyu nyatutaka nyati: Naka untu ambutela shi kana nyangu ati: Kene 
kutumukukimanyia kambuyala “Korobana” (nkadimula ati: Ushasha le 
Unyashungu) — 

12ku nyu hanyetawo dia ndi nkimanyia shi kana nyangu ntu. 

13Okone uyu nyambulanya diui dia Unyashungu la ditshelu dianyu, 
diakanyakiti. Nyu nyatutshaka nau akambu akina wa wuhu oso efula. 

14Ndi aketi ului wʼantu ntu, akawatela ati: Nyu tshe nyumbukeli, nyumani aui 
ami fundu. 

15Nduku engo kʼuma lʼandja wʼuntu katotoka lʼutema andi, keya mbulanya. Keli 
kene katutumbaka uma lʼutema wʼuntu katuwulanyaka.  

16One leli la atui wa mbuka, uki. 

17Ndi akamo uma le ului wʼantu, akoto lu luudu. Ku ambeki andi wakawumbula 
dia wela ako. 

18Ndi akawambula ati: Ndu nyu, nyatamani fundu? Nyu hanyulimbitela nyati: 
Engo tshe keli lʼandja, lamʼayutoto lʼutema wʼuntu, to heyi mbulanya uka? 

19Ne dia to hatutotoka lʼutema, keli to katotoka lu dikundju, ku to hatutumbaka 
utsha lu kumba? (Ndi akati aui aso, dia mbakilula mbu ya nde tshe.) 

20Ndi akati ntu ati: Engo katumba uma lʼutema wʼuntu katulanyaka; 

21ne dia uiua lʼetei, uma lʼetema wʼantu katutumbaka tukanyi ta kolo, munanyi, 
evi, diakanelu, seka, 

22okomiya, akambu wa kolo, lukesu, saki ka kolo, kandjema, lotengo, utaku, ndu 
utshatsha. 

23Akambu aso tshe wa kolo watutumbaka uma lʼetei, mbatulanyaka untu. 

Umuntu Usi Surofinikiya 
(Mat. 15:21-28) 

24Jesu akunela uma leko, akatshu utsha lu beke dia Tura la Sidona; akoto lu 
luudu. Ndi akalangi ndjashe, keli ndi kumbeya ndjashe ntu. 

25Kemʼedja, umuntu omotshi, lukanga ona umuntu laki la odienge, akuki 
lukumu landi. Ndi akayi le ndi, akayakosha lʼekulu andi. 

26Umuntu ako aki usi Ngirika, wudja awo aki Surofinikiya. Ndi akosengasenga 
dia ntundja odienge uma le onʼandi a umuntu. 

27Jesu akawutela ati: Utshikeli ana dihuli, watalutshi ntundu: hasungana dia 
mbosa ma dia ana, ku mbukela fo. 

28Keli umuntu akûkaluya diui ati: Elu, Khumadiondjo, keli ndu fo yeli la tshina 
dia mesa yatolekaka fusa ya ma dia ana. 

29Jesu akawutela ati: Ne dia diui diaye so, aya ntsho. Odienge ambutumba uma 
le onʼaye. 

30Ndi akatshu utsha lakawo, akatutana ona etami lu tangi, la odienge akatumbi. 

Jesu Ambokonoya Kanga Luhuki la Dikukuma 

31Jesu akamo uma lu leke la Tura. Ndi akayeta uma la Sidona, akatenyanya kete 
ya Dekapoli, akakumi lʼuduwa a Ngalili. 

32Antu wakawela kanga luhuki la dikukuma, wakosengasenga vati: Uwahe 
lunya. 

33Jesu akawose, akamo la ndi uma lʼatei ului wʼantu. Ndi akadji pita lu atui andi, 
akahongola losoi, akawunanda lu lulimi. 

34Ndi akalela lʼulungu; akasikuma; akawutela ati: “Efefata,” nkadimula ati: 
Udihwami. 

35Atui andi wakadiho, la lulimi landi lakakeleko, ku ndi akateketa ololo. 

36Ndi akakokomiya ati: Tanyutelaki nduku untu. Keli uku akandaleki 
mbakokomiya wuhu ako mbakawaleki nyanganya lukumu lako. 

37Antu wakatamanya mamba wulu, vati: Ndi ambutsha akambu tshe ololo. Ndi 
mbukiaka ndu akanga a puki, ndu nteketshaka ndu akanga a nyumi. 

Mako 8 

Jesu Ambusha Antu Nunu Nei Mbu ya Nde 

(Mat. 15:32-39) 

1Lu nshi sho, ului a wuki wʼantu wakamote ntu. Vo tawaki la mbu ya nde. Jesu 
aketi ambeki andi, akawatela ati: 

2Dimi lambuka ului one wʼantu ketshi, ne dia vo wambutshikala la mi nshi 
shatu. Vo kema la mbu ya nde. 

3Naka dimi layakimo utsha la wakawo la ndjala, vo wayutokomo lu mbuka, ne 
dia amotshi wakayi uma lʼetali. 

4Ambeki andi wakawumbula vati: Lendi ukuki untu nkundja ekama wa ma lu 
dihuli ne dia shenga, dia ndutsha antu ane? 

5Ndi akawambula ati: Ekama engana weli la nyu? Vo wakûkaluya diui vati: 
Esambeli. 

6Ndi akadjasha ului wʼantu la kete. Ndi akose ekama ako esambeli, akuki lusaka, 
akawatula. Ndi akasha ambeki andi dia vo nkitsha la ntundu kawo, ku vo 
wakekitsha la ntundu kʼului wʼantu. 

7Vo waki ndu la tusisi. Lamʼakandatotshokola, ndi akawatela ati: Nyutukitsha 
ndu to la ntundu kawo. 

8Antu wakali, wakaluti. Vo wakatongona betshi diakatshikala asaka esambeli. 

9Vo waki antu uku nunu nei. Ku Jesu akakimo. 

10Kemʼedja ndi akoto la ambeki andi lu watu, wakatshu utsha lu beke dia 
Dalamanuta. 

Wambuyanga Djimbitelu 
(Mat. 16:1-4; Luk. 12:54-56) 

11Afarise wakayi le Jesu; wakatatela mama la ndi, wayanga djimbitelu yʼuma 
lʼulungu, dia mbuhimba. 

12Ndi akakitshakitsha lumu, akambula ati: Okoko wana wayanga wa lolonga 
lone djimbitelu? Mete kanyutelami nti: Hawenya wa lolonga lone djimbitelu. 

13Ndi akatshiki, akoto ntu lu watu, akatshu utsha la wedi ukina. 

Edya kʼAfarise 
(Mat. 16:5-12) 

14Ambeki andi wakuhela ntola ma. Paka ukama otoi utu mbaki la wo lu watu. 

15Ndi akakokomiya ati: Nyendi ololo, nyewo edya kʼAfarise ndu edya ka 
Herode. 

16Vo wakatanela vati: Shu kema la ma. 

17Jesu akeyi tukanyi tawo; akawambula ati: Ukundi wadjanyu lundju ne dia nyu 
nyaha la ma? Nyu nyatalimbitela, kuyanga mana fundu? Etema anyu 
wambuyala lunyu? 

18Nyu la ashu, ku nyu hanyenyi? Nyu la atui, ku hanyuki? Undi, nyu hanyuho? 

19Lamʼakamatula ekama etanu wa ma lʼatei wʼantu nunu tanu, asaka angana wa 
betshi dia ma diakatshikala wakanyatongona? Ku vo wakûkaluya diui vati: 
Dikumi la ahendi. 

20Ndu lamʼakamatula ekama wa ma esambeli lʼatei wʼantu nunu nei, asaka 
angana wa betshi dia ma diakatshikala wakanyatongona? Vo wakûkaluya diui 
vati: Esambeli. 

21Ndi akawambula ati: Nyu nyatamani fundu utu? 

Jesu Ambokonoya Kanga Tshungu 

22Vo wakakumi la Betesayida. Antu amotshi wakayi la kanga tshungu le ndi, 
wakosengasenga vati: Uwunandi. 

23Ndi akakimela kanga tshungu lu lunya, akamo la ndi uma lu ngelu. Ndi 
akawutela losoi lu ashu, akawahe anya; akawumbula ati: We menaka engo 
kemotshi? 

24Ndi akedia ashu, akati ati: Dimi lambena antu, keli lambuwaena 
wakendakenda uku etamba. 

25Jesu akananda ashu andi ntu, ku ndi akendi tee, akakono, akenyi diango tshe 
ololo, 

26Ndi akutumi lakandi; akawutela ati: Tutshokaki la ngelu. 

Petero Ambetawo Ati: Jesu Onʼa Unyashungu 
(Mat. 16:13-20; Luk. 9:18-21) 

27Jesu akatshu, ndi la ambeki andi, utsha lu ngelu ya la Kayisariya Filipi. Ndi 
akambula ambeki andi lu mbuka ati: Akona amvuta antu, emi? 

28Vo wakûkaluya diui vati: Joani Ubatizanyi; akina vati: Elidja; akina vati: 
Umvutshi omotshi. 

29Ku ndi akawambula ati: Ya nyu, amvutanyu, emi na? Petero akûkaluya diui 
ati: Kristu keye. 

30Ku ndi akakokomiya ati: Tanyutelaki untu dikambu diami. 

Jesu Ambuta Dia Nyoi Kandi la Eulwelu Kandi 
(Mat. 16:21-28; Luk. 9:22-27) 

31Jesu akatatela mbaetsha ati: Dieli la Onʼa untu dia nsuyama efula. Dieli la mi 
dia ntunama le dikumanyi, la le elombedi a waki, ndu le afundji. Ndu dieli la mi 
dia ndjakema, la dia mbulo lamʼayeta nshi shatu. 

32Ndi akawatela aui aso hwe. Petero akawose, akatatela mbushimba la 
mbulaka. 

33Keli Jesu akasikiso, akenyi ambeki andi. Ndi akahangwela Petero ati: Satana! 
utshimbi Pokongo ami. We hadji yimba lu akambu wa Unyashungu, paka lu 
akambu wʼantu. 

34Ndi aketi ului wʼantu la ambeki andi, akawatela ati: Naka untu alanga 
ndjelami, ndi ayaseke, embe utamba andi a mpeketanya, andjeli. 

35Ne dia untu tshe lalanga mamela lumu landi, ayulushisha; keli one lashisha 
lumu landi dikambu diami la dia lukumu lʼololo, ayulamela. 

36Waho akona wayuyala le untu lakundja kete tshe, naka ndi ambushisha lumu 
landi lu dikambu diako? 

37Engo kakona kukuki untu mengonya la lumu landi? 

38Untu tshe lʼatei a lolonga lone la luseka ndu lʼakambu wa kolo layumbuka dimi 
la aui ami sonyi, ndu dimi, Onʼa untu, layuwuka sonyi lamʼayumuya lu lutumbu 
la Papa, kame la andjelo wʼekila. 

Mako 9 

1Jesu akawatela ati: Mete kanyutelami nti: Amotshi wemadi lane, hawuvo 
ntundu vo watenyi diulelu dia Unyashungu diayayi la wulu. 

Ehilwelu ka Jesu 
(Mat. 17:1-13; Luk. 9:28-36) 

2Lamʼaketi nshi shamalu, Jesu akose Petero, Jakoba la Joani, akambela la wo 
vame lʼukungu wʼutali, lu dieta. Ndi akahilo la ntundu kawo. 

3Ahondo andi wakayala ngaingai, ndu wema pesopeso utamanya. Nduku 
uminyi wʼahondo wa la kete, leya mbete ahondo wema wuhu oso. 

4Elidja la Mose wakene le wo. Vo wakasawula la Jesu. 

5Petero akahula diui akatela Jesu ati: Umbetsha, ndeka ololo shu ntshikala 
lindu. Tuhiki tumbu satu, kemotshi kaye, kemotshi ka Mose, kemotshi ka Elidja. 

6Ndi kumbeya mvuta nduku diui dikina, ne dia vo wakaleki mbuka woma. 

7Dingi diakayi, diakahutamela. Diui diakayi uma lu dingi ati: Onʼami la ngandji 
one; nyuwukeli. 

8Kemʼedja, ambeki wakakesakesa, vo komena nduku untu ntu, tshikima Jesu. 

Elidja a Mete 

9Lamʼakawayahuloka uma lʼukungu, Jesu akakokomiya ati: Tanyutelaki nduku 
untu dikambu dienyinyu, edja ndu lamʼayulo Onʼa untu uma lu nyoi. 

10Vo wakalami aui aso lʼutema, wambwana vati: Eulwelu kʼuma lu nyoi keso 
katandi, ukundi weto? 

11Vo wakawumbula vati: Okoko wana wata afundji vati: Dieli la Elidja dia 
ndja ntundu? 

12Ndi akâkaluya diui ati: Dieli la Elidja dia ndja ntundu dia nongosola akambu 
tshe. Ku ukundi akawafundi dikambu dia Onʼa untu vati: Dieli la ndi dia nsuwa 
asui efula la monywama? 

13Keli dimi lambunyutela nti: Elidja ambuyakaka. Vo wakutshela dikambu tshe 
diakawalangi, uku akafundama lu dikambu diandi. 

Jesu Ambokonoya Dikenda Kanga Ekhunye 
(Mat. 17:14-21; Luk. 9:37-43) 

14Lamʼakawasukana le ambeki, vo wakenyi ului a wuki wʼantu wadingi, la 
afundji wama la wo. 

15Lamʼakenyi ului wʼantu Jesu, vo wakatamanya mamba. Vo wakalawo utsha le 
ndi dia ntuwemula. 

16Ndi akawambula ati: Dikambu diakona diamanyu la wo? 

17Untu omotshi uma lʼatei wʼului ako akûkaluya diui ati: Umbetsha, dimi lakayi 
la onʼami a pami one le ye. Ndi eko la odienge watuweteka lumi. 

18Lu ahuli tshe watuwahemaka odienge ako, vo watuhumanyaka lu kete. Ona 
atutumbaka lolodu, atokeketanyaka anyu, atusinitalaka sina. Dimi 
lakasengisengi ambeki aye dia mbutundja odienge, keli vo haweyi ntsha. 

19Ndi akati ati: Yee, nyu wa lolonga lone laha la mbetawo, edja ndu kaandi 
ayumukimo ntshikala la nyu? Edja ndu kaandi ayumukimo ndjala la memakana 
le nyu? Nyuyi la ndi le mi. 

20Vo wakayi la ndi esadi le Jesu. Lamʼakenyi odienge Jesu, vo wakahuhanya ona 
wulu. Ku ona akako lu kete, akangito, atumba lolodu. 

21Jesu akambula shi ati: Umaka etena kakona kakayala ona la dikambu ne? Ndi 
akûkaluya diui ati: Umaka dikenda. 

22Tena efula, odienge ako atokoshaka lu dja ndu lu ashi dia mbudiaka. Naka we 
mbeyaka ntsha, utuki ketshi, utukimanyia. 

23Jesu akûkaluya diui ati: Naka we mbeyaka ntsha, akambu tshe mbeyaka 
ntshama le untu letawo. 

24Kemʼedja shi akahangohango ati: Dimi lambetawo! Unkimanyia nshidiya 
yamu yami! 

25Lamʼakenyi Jesu ului wʼantu wambomota, ndi akahangwela odienge ati: We 
odienge wateteka ona one lumi la luhuki, dimi lambukutela nti: Utumbi uma le 
ndi! Tuwahemaki ntu. 

26Odienge ako akahangohango, akuhuhanya wulu efula, ku vo wakatumbi. Ona 
akayala uku untu lambuvo, edja ndu antu efula wakati vati: Ndi ambuvo. 

27Jesu akukimela lu lunya, akawetula, ku ndi akunela. 

28Lamʼakandoto lu luudu, ambeki andi wakawumbula lu sheki vati: Ukundi 
akisu kumbeya mbutundja? 

29Ndi akâkaluya diui ati: Wuhu one mbeyaka ntumba tshikima la dombelo. 

Jesu Ambuwatela Ntu Dia Nyoi Kandi 
(Mat. 17:22-23; Luk. 9:43-45) 

30Vo wakamo uma leko, waketi la Ngalili. Ndi kunanga untu mbeya dihuli 
diendi. 

31Ndi aketsha ambeki andi ati: Onʼa untu ayukimwama lu anya wʼantu. Vo 
wayudiaka, ku lamʼayeta nshi shatu umakʼetena kayuwudiaka, ndi ayulo. 

32Vo kumana dikambu so fundu, keli wakuki woma wa mbumbula. 

Tamu Dia Luleki Wuki 
(Mat. 18:1-5; Luk. 9:46-48) 

33Vo wakakumi la Kaperenauma. Lamʼaki Jesu lu luudu, ndi akawambula ati: 
Kakanyayamaka lu mbuka? 

34Vo wakatshikala ki; ne dia vo wakayamanyaka vati: Akona uleki wuki lʼatei 
asu? 

35Ndi akadjase, aketi ambeki andi dikumi la ahendi. Ndi akawatela ati: Naka 
untu nangaka ndjala lu dihuli dia ntundu, ayali lʼokongo wʼantu tshe, ndu 
ukambi wʼantu tshe. 

36Ku ndi akose kiendakenda, akaweme lʼatei awo. Ndi akolele lu anya, 
akawatela ati: 

37Untu tshe lalungula kiendakenda motshi uku one lu lukumbu lami, ndi 
ambunungula dime. Untu tshe lanungula, hanungula dime, keli ambulungula 
one lakantumi. 

Utshi wʼAkamba wa Mamba 
(Mat. 10:42; Luk. 9:49-50) 

38Joani akawutela ati: Umbetsha, shu takenyi untu atundja edienge lu lukumbu 
laye, ku shu takusike, ne dia ndi kuntuyela. 

39Jesu akati ati: Tanyusikeki, ne dia nduku untu latsha dikambu dia mamba lu 
lukumbu lami, ayeya mpindwelami esadi. 

40Ne dia untu tshe laha utunyi le su, keli la su. 

41Mete kanyutelami nti: Untu tshe lanyusha dikoho diʼashi a no, ne dia nyu 
nyeko wa Kristu, ndi hushisha difutu diandi. 

42Keli untu tshe latakanya kiendakenda motshi yambumbetawo, ndeka ololo vo 
mbukeleka dive dia wuki diʼohelo lu kingu, ku mbutambiya lu uduwa. 

43Naka lunya laye lambukutakanya, uluhimbuli. Ndeka ololo we mboto lu lumu 
lʼekomo, uleki ntsho lu luwinga la dja la anya ahendi, lenʼeli dja yahadimala; 

44 lene ahavu kusu yawo, ndu ahatudimalaka dja. 

45Naka lukulu laye lambukutakanya, uluhimbuli. Ndeka ololo we mboto lu lumu 
lʼekomo, uleki ntsho lu luwinga la dja la ekulu ehendi; 

46lene ahavu kusu yawo, ndu ahatudimalaka dja. 

47Naka su diaye diambukutakanya, udikhunduli. Ndeka ololo we mboto lu 
diulelu dia Unyashungu la su otoi, uleki mbikadjema la ashu ahendi lu luwinga 
la dja; 

48lene ahavu kusu yawo, ndu ahatudimalaka dja, 

49ne dia dja yayete untu tshe mpe uku leho. 

50Leho leko ololo, keli naka leho lambusuwo, la na la ayunyulete mpe 
ntu? Nyuyali la leho lʼetema anyu, ndu nyuyali ki untu la unyandi. 

Mako 10 

Jesu Ambuya la Judiya Ntu 
(Mat. 19:1-12; Luk. 16:18) 

1Jesu akamo uma leko, akatshu lu leke la Judiya, pulu ndu la wedi wa Jorodana. 
Elui wʼantu wakamotaka le ndi. Ndi akawaetshaka uku aki etshelu kandi. 

Dia Ndjaka Diwala 

2Afarise wakayi le ndi, wakawutuoula dia mbuhimba vati: Eko ekila dia pami 
nkimo wadendi? 

3Ndi akawambula ati: Ukundi akanyutela Mose na? 

4Vo wakûkaluya diui vati: Mose aketawo vo nfunda mukanda wʼediakelu ka 
diwala, la nkimo wadi. 

5Keli Jesu akawatela ati: Ndi akafundi olembe one, ne dia lunyu lʼetema anyu. 

6Keli umaka etatelu kʼetungelu, Unyashungu akatungi, pami la umuntu. 

7Dia dikambu ne, mbayutshika untu shi la nyangu, mbayu-ndumamana la 
wadendi, 

8ku vo ahendi wayuyala dimba otoi. Okone vo kema ahendi ntu, keli wambuyala 
otoi. 

9Okone untu takakitulaki kene kakamamanya Unyashungu. 

10Lamʼakiwo lu luudu, ambeki andi wakawumbula dikambu diako ntu. 

11Ku ndi akâkaluya diui ati: Naka untu amboseka wadendi, ku ambutshuka 
umuntu ukina, ndi ambunanya wadendi. 

12Naka umuntu ndame amboseka umendi, ku ambutshukama le pami kekina, 
ndi ambunana. 

Jesu Ambotshokola Tokendakenda 
(Mat. 19:13-15; Luk. 18:15-17) 

13Vo wakayi la tokendakenda le Jesu, dia ndi mbananda, ku ambeki andi 
wakahangwela. 

14Lamʼakenyi Jesu dikambu so, ndi akuki kele; akawatela ati: Nyete 
tokendakenda wayi le mi, tanyasikeki, ne dia diulelu dia Unyashungu dieli dia 
antu uku vo. 

15Mete kanyutelami nti: Untu tshe lahalungula diulelu dia Unyashungu uku 
kiendakenda, mete ndi huto loko. 

16Ndi akalele lʼanya andi, akatshokola, akawahe anya. 

Dikambu Dia Ukundji Wulu 
(Mat. 19:16-30; Luk. 18:18-30) 

17Lamʼakatatshokaka Jesu lu mbuka, untu omotshi akayi le ndi ayalawo, 
akayakosha lʼekulu andi. Ndi akawumbula ati: Umbetsha wʼololo, kayumutsha 
dia nkita lumu la pundju? 

18Jesu akûkaluya diui ati: Okoko wana wambetaye wati: Ololo? Nduku leli ololo, 
tshikima Unyashungu ndame. 

19We mbeyaka elemre ati: Tudiakaki. Tunanaki. Tuvaki. Tukesaki. Olemia sho 
la nyo. 

20Ndi akûkaluya diui ati: Umbetsha, akambu aso tshe mbatumutshaka umaka 
dikenda. 

21Jesu akawendi tee, akawuki ngandji. Ndi akawutela ati: Dikambu otoi 
mbambutshikala le ye. Utshu, utusundja diango dieli la ye, kusha akanga a 
weula, ku we ayuyala la diango lʼulungu. Kuyi, kuyundjeli. 

22Ndi akasunama uma lu diui so, akakende la lunyangu, ne dia ndi aki kanga 
diango efula. 

23Jesu akewewa, akatela ambeki andi ati: Eko wulu le akanga wʼengonyi, dia vo 
mboto lu diulelu dia Unyashungu! 

24Ambeki andi wakambi ne dia aui andi. Keli Jesu akâkaluya diui ati: Anʼami, 
eko dikambu dia wulu dia untu mboto lu diulelu dia Unyashungu! 

25Eotwelo ka kamelo lu ushu wa tedi, kambuleka eotwelo ka kanga ongonyi lu 
diulelu dia Unyashungu dikambu dia tshitshe. 

26Vo wakatamanya mamba; wakawumbula vati: Ku naka osoku, akona ayeya 
nshimbamela? 

27Jesu akawaendi tee, akati ati: Le antu, dikambu ne hadieyama ntshama, keli 
le Unyashungu kema osoku. Akambu tshe mbeyaka ntshama le Unyashungu. 

28Petero akatatela mbutela ati: Enda, shu tambutshika tshe, tambukuyela. 

29Jesu akati ati: Mete kanyutelami nti: Nduku untu layutshika luudu, anangu, 
akadiyendi, nyangu, shi, ana kana kambo dikambu diami ndu ne dia lukumu 
lʼololo, 

30lahulungula kakiane lʼetena kene: mvudu, anangu, akadiyo, wanyangu, ana, 
ndu dikambo, tena lukama, kame lʼasui; ku lʼetena kayayi, lumu la pundju. 

31Keli efula weli la ntundu, wayuyala lʼokongo; la efula weli lʼokongo, wayuyala 
la ntundu. 

Jesu Ambuta Ntu Dia Nyoi Kandi la Eulwelu Kandi 
(Mat. 20:17-19; Luk. 18:31-34) 

32Antu wakatatshokaka lu mbuka utsha la Jerusalema. Jesu aketi la ntundu 
kawo, ambeki wakambi, la wane watuyelaka wakuki woma. Ku ndi akose 
ambeki andi dikumi la ahendi ntu. Ndi akatatela mbatela dia akambu wayuya 
le ndi ati: 

33Nyulungi, shu ane wutatshu utsha la Jerusalema, antu wayukimo Onʼa untu le 
elombedi a waki la afundji. Vo wayuwamia dia ndi mvo, wayukimo le asi wedja. 

34Vo wayosoka, wayohongwela soi, wayokomola, wayudiaka. Lamʼayeta nshi 
shatu, ndi ayulo. 

Ana wa Zebede Wambolomba Jesu Ahuli a Waki 
(Mat. 20:20-28) 

35Jakoba la Joani, ana wa Zebede, wakasukana la Jesu; wakawutela vati: 
Umbetsha, shu nangaka we ntutshela dikambu tshe diayutukolomba. 

36Ndi akawambula ati: Kalanganyu dimi nyutshela? 

37Vo wakûkaluya diui vati: Etawo dia shu mbidjase kame la ye, omotshi lu lunya 
laye la pami ukina lu lunya laye la lomoso lamʼayuyuvala lu lutumbu laye. 

38Keli Jesu akâkaluya diui ati: Nyu hanyeyi kene kalombanyu. Nyu la wulu wa 
no dikoho diahumbami no, kuyanga mbatizama la batiza kahumbami 
mbatizama? 

39Vo wakûkaluya diui vati: Shu la wulu. Jesu akawatela ati: Mete, nyu nyayono 
dikoho diahumbami no, ndu nyayubatizama la batiza kahumbami mbatizama. 

40Keli dia mbidjase lu lunya lami la pami, kana la lomoso aha dikambu diami 
dia mbisha untu. Dia mbidjase osoku, eli paka le wane wakawalongoswela. 

41Lamʼakuki ambeki dikumi dikambu so, vo wakatatela mbuka Jakoba la Joani 
yenyi. 

42Jesu akawaeti; akawatela ati: Nyu mbeyaka nyati: Wane wakanawo dia 
mbulela wedja, watuwahamelaka la ngala; ndu antu awo a waki 
watuwaulelaka. 

43Keli le nyu, aha osoku! One lalanga ndjala wuki lʼatei anyu, ayali ukambi anyu. 

44One lalanga ndjala la ntundu Kanyu, ayali fumbi kanyu tshe. 

45Ne dia Onʼa untu kundja dia antu mbukambela ulimu, akayi dia ndjukambela 
antu akina ulimu, la dia nkimo lumu landi, dia ntshungula antu efula. 

Jesu Ambokonoya Baratimayo Kanga Tshungu 
(Mat. 20:29-34; Luk. 18:35-43) 

46Vo wakakumi la Jeriko. Lamʼakamo Jesu la ambeki andi ndu ului a wuki 
wʼantu uma leko, kanga tshungu omotshi olombi, lukumbu landi Baratimayo, 
onʼa Timeyo, akadjashi lʼumafnu a mbuka. 

47Ndi akuki ati: Jesu yʼusi Nazareta oso. Ndi akatatela mpangohango ati: Jesu, 
we kanula ya Davidi, umbuki ketshi. 

48Antu efula wakuhangwela vati: Lembohala! Keli ndi akaleki mpangohango 
ati: We kanula ya Davidi, umbuki ketshi! 

49Jesu akemala, akati ati: Nyuweti. Vo waketi kanga tshungu wawutela vati: 
Ongenengene, unela; ndi kaketa. 

50Ndi akakadja dihondo diandi, akakhunguso la luwangu, akayi le Jesu. 

51Jesu akawumbula ati: Alangaye dimi nkutshela na? Kanga tshungu akûkaluya 
diui ati: Khumadiondjo, ashu ami wasene. 

52Jesu akawutela ati: Utshu, mbetawo kaye kambukokonoya. Kʼetena kako, ndi 
akasene, ku ndi akuyeli lu mbuka. 

Mako 11 

Jesu Ambukuma la Jerusalema la Lutumbu 
(Mat. 21:1-11; Luk. 19:28-40; Joa. 12:12-19) 

1Lamʼakawasukana la Jerusalema, vo waketi lasuki la Betefange la Betaniya 
utsha lʼUkungu wʼEweli. Jesu akatumi ambeki andi ahendi ati: 

2Nyutshu lu ngelu keledinyu. Kamʼayunyukuma loko, nyu nyayutana osongo wa 
punda wukelekami, wahatahema untu. Nyutukelekuli, nyuyi la wo. 

3Naka untu ayunyumbula ati: Okoko wana watshanyu okone? Kanyukaluya diui 
nyati: Khumadiondjo kuhumba. Ndi ayukaluya esadi. 

4Vo wakatshu, wakatutana osongo a punda wukelekami lu seke, lasuki la suku, 
ku vo wakukelekula. 

5Antu amotshi lʼatei a waku wakemadi laawo, wakawambula vati: Na dikambu 
diku? Okoko wana wakelekulanyu osongo wa punda uku? 

6Vo wakâkaluya diui uku akawatela Jesu, ku vo waketawo dia vo ntsho. 

7Vo wakayi la osongo ako wa punda le Jesu, wakahe ahondo awo ladiku diawo. 
Jesu akadjase laawo. 

8Antu efula wakali ahondo awo lu mbuka, la akina avundja wakawahimbula 
uma lu dikambo. 

9Wane wakatatshokaka la ntundu ka Jesu, la wane wakayuyelaka, 
wakatahangohangoka vati: Hosana! One luyi lu lukumbu la Latuyalaka 
atshokwami! 

10Diulelu dia tshesu Davidi diayayi, diatshokwami! Hosana lʼulungu! 

11Jesu akakumi la Jerusalema, akoto lʼetemwelo. Ndiakashishima diango tshe 
diaki loko. Ku lamʼakayangi unya mbidja, ndi akatshu la ambeki andi dikumi la 
ahendi utsha la Betaniya. 

Jesu Ambudja Utamba a Fingu Mananu 
(Mat. 21:18-19) 

12La wedi a pindju, lamʼakawayayakaka uma la Betaniya, Jesu akuki ndjala. 

13Ndi akenyi utamba a fingu waki la akatshi tshalula. Ndi akatshu la ntenda ati: 
Kana layutana ulua omotshi loko. Lamʼakandakumi laawo, ndi akatani paka 
akatshi, ne dia nshi sho taki etena kʼelua. 

14Jesu akateketa; akatela utamba ati: Untu talekaki elua aye ntu pundju. Ambeki 
andi wakuki diui so. 

Elongoswelo kʼEtemwelo 
(Mat. 21:12-17; Luk. 19:45-48; Joa. 2:13-22) 

15Vo wakakumi la Jerusalema. Jesu akoto lu etemwelo, ku ndi akatatela 
mbitshanya wane wakasundjaka, la wane wakasumbaka diango lʼetemwelo. 
Ndi akatshulula mesa wʼamengudi wa falanga, ndu ekala wʼasumbishi wa 
tukudumba. 

16Ndi kumbetawo nduku untu ntenanya etemwelo atembe engo. 

17Ndi akawaetsha; akawambula ati: Undi, nkufundama ati: Luudu lami 
layetama ati: Luudu la dombelo la wedja tshe? Keli nyu nyambulete wuku 
wʼapotodi. 

18Elombedi a waki la afundji wakuki dikambu so, wakayangi mbuka ka 
mbudiaka. Keli vo wakawuki woma, ne dia ului tshe wʼantu wakambi dia 
wetshelu andi. 

19Ndi akatumbaka uma lʼusumba nshi tshe la dikolo. 

Wulu wa Mbetawo 
(Mat. 21:20-22) 

20Lamʼakawatetaka lu mbuka la pindju, vo wakenyi utamba a fingu ako 
ambolengela tshe, ndu ediu awo wambuma. 

21Petero akuho utamba ako, akatela Jesu ati: Umbetsha, enda! Utamba a fingu 
wakayadji mananu ambolengela. 

22Jesu akawatela ati: Nyetawo Unyashungu. 

23Mete kanyutelami nti: Naka untu ayutela ukungu uku ati: Umo leku, utoto 
lʼuduwa; mete, ndi ayena dikambu diako diambutshama naka ndi kema la tamu 
lʼutema andi, ndu ambetawo ati: Dikambu dialombami diayutshama. 

24Okone lambunyutela nti: Lamʼalombanyu Unyashungu, nyetawo nyati: 
Tambulungula kene kalombasu; ku mete, nyu nyayukilungula. 

25Lamʼemalanyu nyalomba Unyashungu, naka nyu la untu dikambu, 
nyudimanyia. Okone mbayunyudimanyia ndu Shenyu leli lʼulungu kolo yanyu.  

26Keli naka nyu hanyudimanyia akina kolo yawo, Shenyu leli lʼulungu 
hunyudimanyia kolo yanyu. 

Wambumbula Jesu Dia Wulu Andi 
(Mat. 21:23-27; Luk. 20:1-8) 

27Vo wakayi ntu la Jerusalema. Lamʼaketetaka Jesu lʼetemwelo, elombedi a 
waki, afundji, la dikumanyi wakayi le ndi. 

28Vo wakawumbula vati: La wulu akona watshaye akambu ane? Akakusha wulu 
wa ntsha akambu ane? 

29Jesu akâkaluya diui ati: Ndu dimi nangaka nyumbula umbula omotshi. Naka 
nyu nyayunkadimwelawo, ku dimi layunyutela dia wulu watshami akambu 
ane. 

30Undi, batiza ka Joani kakayi uma lʼulungu, kana uma le antu? Nyunkadimweli. 

31Vo wakatanela lʼatei awo vati: Naka shu tayuta shati: Uma lʼulungu, ndi 
ayutumbula ati: Ya ukundi akinyu kumbetawo na? 

32Keli shu tayuta shati: Uma le antu? — vo wakuki antu woma, ne dia antu tshe 
wakamamemaka Joani vati: Umvutshi mbendi. 

33Vo wakâkaluya Jesu diui vati: Shu hateyi. Ku Jesu akawatela ati: Ndu dimi 
halunyutela dia wulu akona watshami akambu ane. 

Mako 12 

Wela wʼEkambi wʼEkambo 
(Mat. 21:33-46; Luk. 20:9-19) 

1Jesu akatatela mbaetsha akambu la wela ati: Untu omotshi akune ekambo 
kʼelua. Ndi akadingi lukumbu lʼetamba a lumu lʼutshimba ato. Ndi akatshi 
yundja ya mamula ashi wʼelua, akahiki luudu lʼetangelu. Ndi akakitshikela 
ekambi wʼekambo, akatshu utsha lu kete kina. 

2Lu nshi ya dielelo diʼelua, ndi akatumi ukambi andi omotshi le ekambi 
wʼekambo dia ntosa elua. 

3Ekambi wʼekambo ako wakawundi, wakokomola, wakûkaluya anyanya. 

4Ndi akatumi ukambi ukina le wo. Vo wakokote puta lʼote, wakutshela kolo. 

5Ndi akatumi ukina la satu le wo, ku vo wakatudiaka. Ndi akatumi ndu akina 
efula, ku vo wakakomola amotshi, wakadiaki akina. 

6Ndi aki la etoi kʼona, lakandukaka ngandji. Ndi akayutuma le wo ati: Vo 
wayolemia onʼami. 

7Keli ekambi wʼekambo wakatanela vati: Ukito uku! Nyeso tutudiaki, ku sangu 
diandi diayuyala diasu. 

8Vo wakawundi, wakudiaki, wakawukadja lʼandja wʼekambo. 

9Ya ukundi ayutsha kanga ekambo? Ndi ayuya; ayuliaka ekambi wʼekambo, ku 
ayusha akina ekambo kako. 

10Nyu nyatali afundelu kene ati: Dive diakatuni ambiki wa mvudu, Diakayuyala 
dive dia wuki dia lu tshuku; 

11Dikambu ne diakatshama uma le Khumadiondjo, Dio dieko mamba lu ashu 
asu? 

12Vo wakayangi mbunda, ne dia wakeyi vati: Shu mbukedindi wela oso. Keli vo 
wakuki ului wʼantu woma. Okone vo wakutshiki, wakatshu. 

Wambumbula Jesu ne Dia. Mbunda lu Lulimi: — Kana Ololo Nambula Kayisa 
(Mat. 22:15-22; Luk. 20:20-26) 

13Vo wakatumi Afarise la asika Herode amotshi dia munda Jesu lu lulimi. 

14Lamʼakawayi, vo wakawutela vati: Umbetsha, shu mbeyaka shati: Kanga mete 
keye; we hakanela nduku untu. We hatendaka wuhu akona weli antu, keli we 
atetshaka antu mbuka ka Unyashungu lu mete. Undi, eko ekila nfuta ulambu le 
Kayisa, kana kema? 

15Tufuti, kana tatufutaki? Keli ndi akeyi lukesu lawo, akawambula ati: Ukundi 
ampimbanyu okone na? Uhunyela denariyo, keli diendi. 

16Ku vo wakawela denariyo otoi. Ndi akawambula ati: Efanelu la efundelu ka 
na kene? Vo wakûkaluya diui vati: Ka Kayisa. 

17Jesu akawatela ati: Nyusha Kayisa diango dia Kayisa. Nyusha Unyashungu 
diango dia Unyashungu. Ku vo wakatamanya mamba dikambu diandi. 

Kana Eulwelu kʼUma lu Nyoi Keko? 
(Mat. 22:23-33; Luk. 20:27-40) 

18Asaduke, wane watutaka vati: Kema eulwelu kʼuma lu nyoi, wakayi le Jesu. Vo 
wakawumbula vati: 

19Umbetsha, Mose akatufundela ati: Naka untu ambuvo, ambutshika wadendi, 
aha la ona, onangu kakitani la wadendi, kululi luhanga laki onangu. 

20Apami esambeli wʼetoi utema wakiko. Lʼenundu akatshuki wadi, ku ndi 
akavu, kuntshika ona. 

21La hendi akakitana la wadendi, ku ndi akavu, kuntshika ona. Ndu la satu 
akakitana la ndi, akavu pupu. 

22Vo esambeli tshe ngaso utu, kuntshika ona. Lamʼakawashili mvo tshe, ndu 
umuntu akayuvo. 

23Lʼeulwelu kʼuma lu nyoi, akona, lʼatei awo vo esambeli, ayuyala umendi? ne 
dia vo tshe wakawose wadi. 

24Jesu akâkaluya diui ati: Aha uma lu dikambu ne mbanganelanyu, ne dia nyu 
hanyeyi afundelu, kuyanga wulu wa Unyashungu? 

25Ne dia lamʼulo antu uma lu nyoi, vo hawutshuki, hawutshukama, keli vo 
watuyalaka uku andjelo lʼulungu. 

26Lu dikambu dia eulwelu ka wavo, nyu nyatali lu buku dia Mose, lu ahuli 
wufundami dikambu dia dikumbu, uku akawutela Unyashungu ati: Dimi keli 
Unyashungu wʼAbarahama, Unyashungu wa Isaka, Unyashungu wa Jakoba? 

27Ndi kema Unyashungu a wavo, keli ndi eko Unyashungu a wasena. Nyu 
nyambunga heyama! 

Elembe Ehendi a Waki 
(Mat. 22:34-40) 

28Ufundji omotshi akayuka lamʼakawambwanaka. Ndi akenyi ati: Jesu 
ambukaluya aui ololo. Ndi akambula Jesu ati: Olembe akona wuleki elembe 
ekina tshe? 

29Jesu akûkaluya diui ati: Olembe a ntundu eko okone ati: Isariyele li, nyuki! 
Khumadiondjo, Unyashungu asu, Khumadiondjo eko otoi. 

30Ulangi Khumadiondjo Unyashungu aye lʼutema aye tshe, la lumu la ye tshe, la 
yimba yaye tshe, ndu la wulu aye tshe. 

31Olembe a hendi one ati: Ulangi unyaye uku ayalangaye. Nduku olembe uleki 
elembe ene wuki. 

32Ufundji ako akawutela ati: Umbetsha, kawo. Mete kutshiye wati: Otoi mbendi, 
nduku ukina, paka ndi. 

33Dia mbulanga lʼutema tshe, la yimba tshe, la wulu tshe, ndu nanga unyaye uku 
ayalangaye, ndeka elambu tshe la elambu tshe wa lutshumba ololo. 

34Lamʼakenyi Jesu ati: Ndi ambukaluya diui dia yimba, ndi akawutela ati: We 
kema etali uma lu diulelu dia Unyashungu. Uma lʼetena keso, nduku untu aki la 
dihunga dia mbumbula umbula. 

Jesu Ambumbula Afarise Dia Kristu 
(Mat. 22:41-46; Luk. 20:41-44) 

35Lamʼaketshaka Jesu antu lʼetemwelo, ndi akawambula ati: Ukundi weya 
afundji mvuta vati: Kristu eko kanula ya Davidi? 

36Davidi ndame, lakaludiama la Nyuma kʼOlolo, akati ati: Khumadiondjo akatela 
Khumemi ati: Udjase lu lunya lami la pami, Edja ndu lambukitsha atunyi aye la 
tshina diʼekulu ave. 

37Davidi ndame mbetaka ati: Khumadiondjo; ya ukundi wendi kanula yandi? 
Elui wʼantu kʼantu wakukaka aui andi lʼongenongeno. 

Jesu Ambewula Antu Dia Afundji 
(Mat. 23:1-36; Luk. 11:37-54; 20:45-47) 

38Jesu aketsha antu ati: Nyewo afundji. Vo nangaka nkendakenda wolotshi 
ekutu wʼetali, la antu mbaemula lu tuka. 

39Vo nangaka mbidjase lu ekala wa ntundu lu temwelo, ndu lu ahuli wa ntundu 
lu alambu. 

40Vo watohotolaka wadi waki edu mvudu, watolombaka Unyashungu edja, ne 
dia dienyanyu. Vo wayuleka manyema. 

Akuta a Wadi Aki Udu 
(Luk. 21:1-4) 

41Jesu akadjase lu welelo wʼekitshelu ka eshasha. Ndi akendaka lamʼakadjaka 
antu eshasha lu ekitshelu. Akanga wʼengonyi efula wakadjaka diango efula. 

42Wadi aki udu omotshi, kanga wula, akayi, akayudja ekinga ehendi loko waki 
yediko ya sushi. 

43Jesu aketi ambeki andi, akawatela ati: Mete kanyutelami nti: Wadi aki udu 
one, kanga wula, ambudja ushasha wuleki wudjisha akina tshe lu ekitshelu. 

44Ne dia vo tshe wakadjisha eshasha uma lʼefula ka diango dieli la wo; keli ndi, 
uma lu wula andi, mbudjishandi kene tshe kaki la ndi, ka-kandahumbi 
ndjakimanyia. 

Mako 13 

Ehandjwelu ka Jerusalema 
(Mat. 24:1-2; Luk. 21:5-6) 

1Lamʼakayatumbaka Jesu uma lʼetemwelo, umbeki andi omotshi akawutela ati: 
Umbetsha, enda ave wa mamba ndu mvudu ya mamba! 

2Ku Jesu akawutela ati: We menaka mvudu ya waki nye? Nduku dive 
diayutshikala ladiku dia dikina, wayahandjula. 

3Ndi akadjase lʼUkungu wʼEweli, lu welelo wʼetemwelo. Petero, Jakoba, Joani la 
Andere wakawumbula lu usheshe vati: 

4Ututeli, lushi lakona layuyala akambu aso? Ndu djimbitelu yakona yayuyala 
lamʼayuyanga akambu ako nshidiyama? 

5Jesu akatatela mbatela ati: Untu tanyunganyiaki. 

6Antu efula wayuya lu lukumbu lami, wata untu lʼuutu ati: Dimi keli Kristu. Vo 
wayunganyia antu efula. 

7Lamʼayunyuka akambu wʼata la kumu yʼata, tanyudidimaki. Akambu aso 
wayuya mete, keli ekumelu atayala. 

8Wudja ayolosha wudja, la diulelu diayolosha diulelu. Adidimu wa kete 
wayenama lu dihuli la dihuli. Ndjala ya kasha yayuyala. Akambu aso wavuvala 
etatelu kʼasui. 

9Keli nyu nyewo, wayunyukimo lu dumbwelu; wayunyokomola lu temwelo 
diawo. Nyu nyayemala lu dumbwelu la ntundu kʼembuledi ndu ka khumi ya 
dikanga dikambu diami. 

10Dieli la lukumu lʼololo nsambishama ntundu lu wedja tshe. 

11Lamʼayuwutsho la nyu la ntunyukimo lʼelumbwelu, tanyuyakananyaki 
ntundu nyati: Kayututa na? Kanyuti aui wayuwunyusha lʼetena kako, ne dia aha 
nyu mbayuta, keli Nyuma kʼOlolo kayuta. 

12Untu lʼuntu ayukimo onangu dia ndi mvo. Shi ayukimo onʼandi. Ana 
wayontombokwela ambutshi awo, wayadiaka. 

13Antu tshe wayunyuhetsha dikambu dia lukumbu lami. Keli one layushikikala 
edja ndu lʼekumelu, ayushimbamela. 

14Lamʼayunyena etemolatemola, engo ka wononyi, kemadi lu dihuli 
diahatahumbi memala (one lala akambu ane amani fundu), wane weli la Judiya 
kawulawo utsha lʼekungu. 

15Lʼetena kako, untu leli lʼote a luudu, takitaki, totoki lu luudu landi dia ntundja 
diango. 

16Ndu untu leli lʼekambo, takalulaki dia ntosa dihondo diandi. 

17Ndi shoko yayuyala lʼetena keso le amantu weli la waemi, la le wane walomia 
ana li! 

18Nyolombe Unyashungu diaha akambu aso ndjala lu nshi ya tshitshi. 

19Fono ka wulu kayuyala nshi sho, wuhu wahatayala nduku lushi umaka etatelu 
kʼandja wakatungi Unyashungu edja ndu kakiane, ndu wuhu wahayalaki ntu 
pundju. 

20Utunduyala Khumadiondjo kunsusa nshi yako, tshiki nduku untu 
lakashimbamela. Keli ndi akasusi nshi yako ne dia esonami, wakandasonola. 

21Lʼetena keso, naka untu ayunyutela ati: Enda, Kristu eko lane! kana ati: Enda, 
ndi eko leku! tanyuwetawoki. 

22WaKristu wa kashi la amvutshi wa kashi wayunela, wayenya tulimbitelu la 
akambu wa mamba, dia munganyia ndu esonami, naka vo wayeya ntsha. 

23Keli nyewo; dimi oso ambutanyutedi akambu tshe ntundu. 

Eyelu ka Mesiya 
(Mat. 24:29-31; Luk. 21:25-28) 

24Lu nshi sho, lamʼayushila fono keso, unya ayukadimo udjima; ngondo 
hukashiya; 

25toto tayoko uma lʼulungu; diango dia wulu dia lʼulungu diayusutshasutshama. 

26Ku wayena Onʼa untu ayayi lu wangi la wulu wa mamba ndu la lutumbu. 

27Ku ndi ayutuma andjelo; vo wayutusanganya esonami andi uma lu beke nei, 
uma lu kuma ka kete pulu ndu lu kuma kʼulungu. 

Djimbitelu yʼUtamba a Fingu 
(Mat. 24:32-35; Luk. 21:29-33) 

28Nyose wetshelu uma lʼutamba a fingu. Lamʼatuyalaka tahi yawo woduwodu, 
ndu lamʼatutumbaka songusongu, nyu nyatulimbitelaka nyati: Owo aya suki. 

29Okone ndu nyu, lamʼayunyena akambu aso wambutshama, kanyeyi nyati: 
Onʼa untu aya kasuki, ka suku. 

30Mete kanyutelami nti ntu wa lolonga lone hawushila, tshikima akambu aso 
tshe wambushidiyama. 

31Ulungu la kete wayushila, keli aui ami hawushila. 

Jesu Ambutela Antu Dia Vo Mendaka 
(Mat. 24:36-42; Luk. 17:26-30, 34-36) 

32Nduku untu leya lushi kana ushidi ako, kuyanga andjelo wa lʼulungu, kuyanga 
Ona, paka Papa ndame. 

33Nyewo, nyendaki, ne dia nyu hanyeya lamʼayukuka etena kako. 

34Dikambu diako dieko uku untu lakatshu lu kete kina, lakatshiki luudu landi, 
lakasha ekambi andi okende, lakakahela ulimu untu lʼuntu, lakatela ndu ulami 
wa suku ati: Ulamaki ngelu ololo! 

35Nyendaki — ne dia nyu hanyeyi etena kayuya kanga luudu, kana la dikolo, 
kana lʼasa ndeki, kana kokʼa ntundu, kana la pindju — 

36Lamʼayunduya shashimuya, ndi atukunyutana lu djo. 

37Diui diunyutedimi ne, antu tshe mbaditelami nti: Nyendaki. 

Mako 14 

Sheki ya Ndjaka Jesu 
(Mat. 26:1-5; Luk. 22:1-2; Joa. 11:45-53) 

1Dikambu so diakayala, eki nshi hyendi, la ntundu ka dambu diʼElekanelu ndu 
ka dambu dia Ma Diaha la Edya. Elombedi a waki la afundji wakayangaka wuhu 
wa munda Jesu la lukesu, dia mbudiaka. 

2Ku vo wakati vati: Hakuki lu nshi ya dambu, ne dia lundju latukuyala lʼatei 
wʼantu. 

Malashi wʼUshinga a Wulu 
(Mat. 26:6-13; Joa. 12:1-8) 

3Lamʼaki Jesu la Betaniya lu luudu la Simona, kanga sudi, ale ma, umuntu 
omotshi akayi la olondo waki la malashi wʼushinga a wulu. Ndi akuli olondo 
ako, akawutelawo lʼote. 

4Keli amotshi wakuki yenyi, wakambwana vati: Dikambu kuna dialanyandi 
malashi okone na? 

5Aki ololo nsundja malashi one lʼushinga wuleki denariyo kama shatu, dia 
mbisha akanga a weula. Vo wakangunangunela umuntu ako. 

6Keli Jesu akawatela ati: Nyuwete. Okoko wana wohenyahenyanyu? Ndi 
ambuntshela dikambu diʼololo. 

7Akanga a weula weko lʼatei anyu nshi tshe. Tena tshe dialanganyu, nyu 
mbeyaka mbatshela ololo, keli nyu kema la mi lʼatei anyu nshi tshe. 

8Ndi akatshi uku akandeyi ntsha. Ndi akamvutedi malashi dia nongosola dimba 
diami utsha lu diumbu. 

9Mete kanyutelami nti: Lu ahuli tshe wa la kete wayuwutasambishaka lukumu 
lʼololo lone, wayutataka ndu dikambu diutshendi, dia ndjala euhwelu kandi. 

Judasi Ambuyanga Nkimo Jesu le Elombedi 
(Mat. 26:14-16; Luk. 22:3-6) 

10Judasi Isakariyote, omotshi la lu dikumi la ahendi, akatshu le elombedi a waki 
dia ntufunga Jesu. 

11Lamʼakawuki dikambu so, vo wakangenangena, wakulaki dia mbusha 
falanga. Ku ndi akayangi etena kʼololo ka mbakimwelandi. 

Wambolongosola Ma DiʼElekanelu 
(Mat. 26:17-25; Luk. 22:7-14, 21-23; Joa. 13:21-30) 

12Lu lushi la ntundu la Ma Diaha la Edya, lushi latuwulambulaka ulambu wa 
lutshumba wʼElekanelu, ambeki andi wa-kawumbula vati: Lendi alangaye shu 
ntukolongoswela dia we ntole dambu diʼElekanelu? 

13Ndi akatumi ambeki andi ahendi ati: Nyutshu lʼusumba, ku nyu 
nyayutuhumana la pami kemotshi ayembe mbaka kʼashi. Kanyuyeli. 

14Kanyumbuli kanga luudu layundoto nyati: Umbetsha ati: Lendʼeli luudu 
layuyala pangu kami, dia dimi ndjole la ambeki ami dambu diʼElekanelu? 

15Ndame ayunyenya luudu la wuki la ladiku, leli la diango 
diambolongoswamaka. Kanyututolongoswele dambu loko. 

16Ambeki wakatumbi, wakatshu utsha lʼusumba, ku vo wakatani uku 
akandawatela. Vo wakalongosola dambu diʼElekanelu. 

Ma Dia Dikolo DiʼElekanelu; Jesu Ambuta Dia Untu Layufunga 

17La dikolo, Jesu akayi la ambeki andi dikumi la ahendi. 

18Lamʼakawadjashi wale ma, Jesu akawatela ati: Mete kanyutelami nti: Omotshi 
uma lʼatei anyu, lale la mi ma, ayunfunga. 

19Vo wakatatela ndjala la lunyangu la wulu; wakawumbula untu lʼuntu ati: 
Dimi? 

20Ndi akâkaluya diui ati: Ndi eko otoi anyu omotshi wʼuma lu dikumi lʼahendi, 
ladja la mi lunya lu lukinga, 

21ne dia Onʼa untu ayumo uku akawafundi lu dikambu diandi. Keli mananu 
kayali le untu lafunga Onʼa untu! Utuleka ololo untu ako kumbuto. 

22Lamʼakawalekaka ma, ndi akose ukama omotshi, akotshokola, akawatula, 
akawasha ata ati: Nyose; dimba diami ne. 

23Lʼokongo diku, ndi akose dikoho. Lamʼakanduki lusaka, ndi akawashadio, ku 
vo tshe wakano. 

24Ndi akawatela ati: Dikila diami dia sheki yʼuyuyu diku. Dio diambutshulwama 
dikambu diʼantu efula. 

25Mete kanyutelami nti: Dimi handjono ashi wʼelua wa vinyo ntu, edja ndu 
lamʼayukuka lushi layumono ashi wʼelua wʼeyuyu lu diulelu dia Unyashungu. 

Jesu Ambutela Petero dia Langunu Landi 
(Mat. 26:31-35; Luk. 22:31-34; Joa. 13:36-38) 

26Lamʼakawimbi usambu, vo wakatshu utsha lʼUkungu wʼEweli. 

27Jesu akawatela ati: Nyu tshe nyayutakana; ne dia akafundama ati: Dimi 
layudiaka ulami wʼekoko, ku ekoko wayudiangana. 

28Lamʼayumulwama, dimi layutsho la ntundu kanyu utsha la Ngalili. 

29Petero akawutela ati; Kuyanga akina tshe wayutakana, dimi halutakana. 

30Jesu akûkaluya diui ati: Mete kakutelami nti: Elo, kʼutshu one, ntundu lekeka 
ateke tena pendi, we ayumanguna tena satu. 

31Ndi akatamanya mvuta diui wulu ati: Naka dia mvo, dieli la mi mvo la ye, dimi 
hakanguna. Ndu ambeki tshe wakati pupu. 

Ngetesemane 
(Mat. 26:36-46; Luk. 22:39-46) 

32Vo wakayi lu dihuli diakawetaka vati: Ngetesemane. Jesu akatela ambeki andi 
ati: Nyudjase lane, ntukutolomba Unyashungu. 

33Ndi akatshu la Petero, Jakoba, la Joani, akatatela mundama la lokonyo ndu la 
sasi wulu. 

34Ndi akawatela ati: Utema ami ambuyala la lunyangu, edja ndu lu nyoi! 
Nyutshikali lane, nyosenaki. 

35Ndi akamutsho yema, akayakosha la kete, akalombe Unyashungu ati: Naka 
we mbeyaka ntsha okone, etenyi ka unya kene kandekani. 

36Ndi akati ati: Aba, Papa, we mbeyaka ntsha akambu tshe; uminyia dikoho ne. 
Keli aha uku alangami, paka uku alangaye. 

37Ndi akayi, akayatana wuladi djo. Ndi akambula Petero ati: Simona, we 
ambulala djo? We heyi nsena ushidi otoi? 

38Nyosenaki, nyolombaki, nyutokoko lʼehimba. Mete, utema nangaka, keli 
dimba mbeli wodu. 

39Ndi akatshu ntu, akatolomba aui pupu. 

40Ndi akayi ntu, akayatana wuladi djo, ne dia ashu awo waki wetshu efula. Vo 
kumbeya mbukaluya diui. 

41Ndi akayi le wo etena ka satu; akawambula ati: Nyakalali djo, ndu 
nyakumuya? Ambukuka: unya ambedima la lokendo! Onʼa untu 
ambukimwama lu anya wʼantu wa kolo. 

42Nyuneli, tutatshokaka. Nyendi, ufungi ami aya suki! 

Wambunda Jesu 
(Mat. 26:47-56; Luk. 22:47-53; Joa. 18:2-11) 

43Diui kunshila unyo, ku Judasi, omotshi a lu dikumi la ahendi, akayi la ului 
wʼantu wukimedi tombo la tukalimba uma le elombedi a waki, afundji la 
dikumanyi. 

44Ufungi andi akawasha djimbitelu ati: Until layononana la mi, keti ndʼuku. 
Kunyuwundi, kanyutshu la ndi ololo. 

45Kamʼakandakumi, ndi akayi le Jesu; akaweti ati: Umbetsha, akanonana la ndi. 

46Ku vo wakawundi, wakukimela. 

47Keli otoi a wane wakemala lasuki, akasomola yombo yandi, akahimbula 
ukambi wʼolombedi a wuki tui. 

48Jesu akawambula ati: Nyu nyambuya la tombo la tukalimba dia ndjumunda, 
uku atuwundaka opotodi uka? 

49Dimi laki lʼatei anyu la lushi la lushi, laketshaka antu lʼetemwelo, nyu 
kumundami. Keli nyete afundelu washidiyami. 

50Ku ambeki andi tshe wakutshiki, wakalawo. 

51Olongo a pami omotshi akuyeli, olote paka dihondo dia linene tu 
wengenyembe. Vo wakawundi, 

52ku ndi akatshiki dihondo diandi dia linene, akalawo utakataka. 

Diwandja Dia Jesu la Ntundu kʼEmbadi 
(Mat. 26:57-68; Luk. 22:54-55, 63-71; Joa. 18:12-14, 19-24) 

53Vo wakatshu la Jesu le olombedi a ladiku. Elombedi a waki tshe, dikumanyi, 
la afundji wakasangana leko. 

54Petero akatuyelaka tshalula, edja ndu lamʼakandoto lu lukumbu lʼolombedi a 
ladiku. Ndi akadjase la elami, uka dja. 

55Elombedi a waki la embadi tshe wakayangi dikambu dia nsongwela Jesu, dia 
mbudiaka, keli vo kumbutana la dikambu. 

56Antu efula wakosongwela, keli aui awo kombedima. 

57Amotshi wakemala, wakumamanyia vati: 

58Shu takawuki ata ati: Dimi layuhandjula etemwelo kene kakahikama lʼanya, 
ku layuhika kekina lu nshi shatu, kahuhikama lʼanya. 

59Kuyanga lu dikambu so, aui awo kundjala pupu. 

60Olombedi a ladiku akemala lʼatei awo, akambula Jesu ati: We hakaluyanduku 
diui? Dikambudiakosongwela antu ane, ukundi wedio? 

61Keli ndi akatshikala ki, kunkaluya nduku diui. Olombedi a ladiku akawumbula 
ntu ati: Kristu keye, Onʼa Kanga-Etshoko? 

62Ku Jesu akûkaluya diui ati: Dimʼone. Nyu nyayena Onʼa untu udjashi lu lunya 
la pami la Wulu, ayayi lu wangi wa lʼulungu. 

63Ku olombedi a ladiku akatshatsha ahondo andi, ata ati: Akatahumbi emenyi 
ntu? 

64Nyu aso wuka lotengo, latengandi Unyashungu. Akananyu na? Ku vo tshe 
wakawamia vati: Ndi nkukaka mvo. 

65Akina wakatatela mbohongwela soi, mbukumba elundji, la mbokomola, wata 
vati: Uta diui! Ku elami wakulungula, wakuhakula tombo. 

Petero Ambanguna Jesu 
(Mat. 26:69-75; Luk. 22:56-62; Joa. 18:15-18, 25-27) 

66Lamʼaki Petero lʼesi lʼetei a lukumbu, umuntu omotshi, ukambi wʼolombedi a 
ladiku, akayi. 

67Ndi akenyi Petero uka dja, akawendi tee; akawutela ati: Ndu we kaki kame la 
Jesu yʼusi Nazareta. 

68Keli ndi akanguna ati: Dimi haleyi kuyanga nimbitela kene kataye. Petero 
akamo laawo, akatshu utsha la suku dia lukumbu, ku lekeka lakeki. 

69Umuntu omotshi, ukambi wʼulimu, akawenyi, akatatela mvutela wane 
wakemadi laawo ati: Omotshi one! 

70Ndi akanguna ntu. Kemʼedja wane wakemadi laawo, wakatela Petero vati: 
Mete, we eko otoi awo, ne dia usi Ngalili keye. 

71Ndi akatatela ntshika tunyi, la ntshiba ati: Dimi haleyi untu oso latanyu! 

72Kʼetena kako, lekeka lakeki etena ka hendi. Ku Petero akuho diui diakawutela 
Jesu ati: Lekeka lateki tena pendi, we ayumanguna tena satu. Ku ndi 
akasunguto, akaleli. 

Mako 15 

Jesu la Ntundu ka Pilata 
(Mat. 27:1-2, 11-14; Luk. 23:1-5; Joa. 18:28-38) 

1Kʼolomo la pindju, elombedi a waki, dikumanyi, afundji, la ului wʼembadi tshe 
wakasangi lulimi. Vo wakakeleka Jesu, wakatshu la ndi, wakukimo le Pilata. 

2Ku Pilata akawumbula ati: We keli Khumʼekanga kʼasi Juda? Jesu akûkaluya 
diui ati: Wemʼoso ata. 

3Elombedi a waki wakosongwela akambu efula. 

4Pilata akawumbula ntu ati: Undi, we hakaluya nduku diui? Uhulunga efula 
kʼakambu keso kakosongwelawo! 

5Keli Jesu kumbukaluya nduku diui ntu. Okone Pilata akambi. 

Jesu Kuyanga Barabasi 
(Mat. 27:15-26; Luk. 23:13-25; Joa. 18:39—19:16) 

6Lu dambu Pilata aki la etshelu ka nkimwela antu usi lukanu omotshi 
lalombawo. 

7Untu omotshi, lakawetaka vati: Barabasi, aki lu lukanu, ukelekami la akina 
wakatomboko kame la ndi. Vo wakadiaki antu lʼetombokwelo kawo. 

8Ului wʼantu wakatshu, wakôlombe vati: Ututsheli uku atuyututshelaka. 

9Ndi akawambula ati: Undi, nyu hanyulangi dimi nyutshungwela Khumʼekanga 
kʼasi Juda? 

10Ndi akeyi ati: Uma lu kandjema mbakukimo elombedi a waki. 

11Keli elombedi a waki wakatombosha ului wʼantu, dia vo mvuta vati: 
Ututshungweli Barabasi, 

12Pilata akâkaluya diui ati: Ku ntsheli one letanyu nyati: Khumʼekanga kʼasi 
Juda na? 

13Vo wakahangohango ntu vati: Udiaki lʼutamba a mpeketanya. 

14Pilata akawambula ati: Dikambu diakona, kolo kakona kutshendi? Keli vo 
vakatamanya mpangohango vati: Udiaki lʼutamba a mpeketanya! 

15Pilata akalangi munduya saki kʼului wʼantu. Okone ndi akatshungwela 
Barabasi. Ku ndi akakomola Jesu, akukimo dia vo mbudiaka lʼutamba a 
mpeketanya. 

Wambosoka Jesu 
(Mat. 27:27-31; Joa. 19:2-3) 

16Alimbi wakatshu la ndi lʼetei a luudu lʼumbadi (letawo vati: Luudu 
lʼelumbwelu); waketana ului awo tshe. 

17Vo wakalotsha Jesu ukutu wa tilili, wakele lufule lʼatende, wakulimbelo. 

18Vo wakawemula vati: Moyo, Khumʼekanga kʼasi Juda! 

19Vo wakokomola uhamba lʼote, wakohongwela soi, wakakhuse adui dia 
mbolemia. 

20Lamʼakawashili mbosoka, vo wakukulula ukutu a tilili, wakolotsha ahondo 
andi. Ku vo wakatshu la ndi dia ntudiaka lʼutamba a mpeketanya. 

Wambuhane Jesu lu Utamba a Mpeketanya 
(Mat. 27:32-44; Luk. 23:26-43; Joa. 19:17-27) 

21Simona, usi Kurene shi Alesandere la Rufu, akayetaka, ayayi uma lʼusui. Vo 
wakutshutshiya dia ntemba utamba a mpeketanya wa mpane Jesu. 

22Vo wakakumi la Jesu lu dihuli dietawo vati: Ngolongota (nkadimula ati: Dihuli 
dia lombo). 

23Vo wakawusha wanu wosohanyimi la kundju, keli ndi akaseke. 

24Vo wakuhane lʼutamba a mpeketanya. Vo wakuki uwali lu dikambu dia 
ahondo andi, dia mbeya dihondo diayuyala le untu lʼuntu. 

25Lamʼakakumi unya lʼeshidi divwa la pindju, vo wakuhane lʼutamba a 
mpeketanya. 

26Vo wakafundi aui ane wa mbosongwela ladiku ati: “KHUMʼEKANGA KʼASI 
JUDA.” 

27Vo wakahane ndu apotodi ahendi laawo: omotshi lu lunya la landi la pami, la 
ukina lu lunya landi la lomoso.  

28Ku afundelu wakashidiyama ati: Ndi akalema kame lʼandjaki wʼelembe, 

29Ambetshi a mbuka wakotenge, wasutsha ete vati: Ya! We lahandjula 
etemwelo ndu lakahika lu nshi shatu, 

30uyashimbeli, ukiti uma lʼutamba a mpeketania 

31Ndu elombedi a waki la afundji wakosoke vati: Ndi akashimbela akina, keli 
ndame heyi ndjashimbela. 

32We Kristu, Khumʼekanga ka Isariyele, ukiti kakiane uma lʼutamba a 
mpeketanya, dia shu mena, keli shu tuketawo! Ndu waku wakahanemi la ndi, 
wakukanula. 

Nyoi ka Jesu 
(Mat. 27:45-56; Luk. 23:44-49; Joa. 19:28-30) 

33Lamʼakakuki unya lʼatei ote, udjima akayala lu kete tshe, edja ndu lʼeshidi 
esatu. 

34Lamʼakakuki unya lʼeshidi esatu, Jesu akawelela diui wulu ati: Eloi, Eloi, lama 
sabakatani? nkadimula ati: Unyashungu ami, Unyashungu ami, ukundi 
ansekaye na? 

35Lamʼakuki antu amotshi wakemadi laawo diui so, vo wakati vati: Nyulungi, 
Elidja oso undeta. 

36Omotshi akalawo, akatambiya dimbu lu wanu wʼukayi, akadji lu danga, 
akawusha dia ndi mpiha; akati ati: Nyutukete, tutukenda kan Elidja 
ayuyuhanula. 

37Jesu akawelela diui wulu, akakitshiya. 

38Ku dihondo diakahanemi lʼetemwelo, diakate betshi pendi, uma ladiku pulu 
ndu lʼesi. 

39Lamʼakenyi olombodi wʼalimbi, lakemadi lasuki la ndi, ati: Ndi ambukitshiya, 
ndi akati ati: Mete, untu one aki onʼa Unyashungu! 

40Ndu amantu amotshi wakendaka uma la tshalula, lʼatei wʼamantu ako, kaki 
Mariya, usi Mangadala, Mariya, nyangu Jakoba ya dikenda la Jose, ndu Salome. 

41Lamʼaki Jesu la Ngalili, amantu ako wakuyeli, wakukimanyiaka. Amantu akina 
efula wakayi la ndi la Jerusalema, waki laawo. 

Wambukhunde Jesu 
(Mat. 27:57-61; Luk. 23:50-56; Joa. 19:38-42) 

42Lushi lako, laki lushi lʼElongoswelo, laid lushi la ntundu ka lushi lʼekila. La 
dikolo dia lushi lako, 

43Josefu yʼusi Arimatiya, umbadi a lukumu, lakalungamelaka ndu ndame diulelu 
dia Unyashungu, akatshu la dihunga le Pilata, akolombe udu wa Jesu. 

44Pilata akambi wuhu wakandavu esadi. Ku ndi aketi olombodi wʼalimbi, 
akayuwumbula etena kakandavu. 

45Lamʼakulimbitshiya olombodi wʼalimbi dikambu diako, ndi akasha Josefu udu 
andi. 

46Josefu akasumbi dihondo dia linene, akahanula udu wa Jesu uma lʼutamba a 
mpeketanya. Ndi akawombe dihondo diako; akatuwetamia lu liumbu 
diakawatunguna lu dive. Ku ndi akangitula dive, akadidihi lu suku dia diumbu. 

47Mariya wʼusi Mangadala, la Mariya nyangu Jose wakenyi lene akawawetamia. 

Mako 16 

Diumbu Diambutanema Hwe 
(Mat. 28:1-10; Luk. 24:1-12; Joa. 20:1-10) 

1Lamʼaketi lushi lʼekila, Mariya o wʼusi Mangadala, Mariya nyangu Jakoba, la 
Salome wakasumbi diango diʼupumu, dia ndjukita lʼudu wa Jesu. 

2La kesekese lu lushi la ntundu la lubingu, vo wakayi la diumbu, unya 
ambuhuto. 

3Vo wakayambwanaka vati: Untu akona ayutungitwela dive uma lu suku dia 
diumbu? 

4Lamʼakawedia ashu, wenyi ku dive diakangitwami. Dive diako diaki wuki 
utamanya. 

5Vo wakoto lu diumbu, wakenyi olongo a pami udjashi lu lunya la pami, olotshi 
ukutu a wema. Ku vo wakambi. 

6Ndi akawatela ati: Tanyambaki. Jesu yʼusi Nazareta, lakawadiaki lʼutamba a 
mpeketanya, kayanganyu. Ndi ambulo, ndi kema lane; nyendi dihuli 
diakawawetamia! 

7Nyutshu, nyututeli ambeki andi ndu Petero nyati: Ndi ambutatela ntsho la 
ntundu kanyu utsha la Ngalili. Nyu nyayutuwena leko, uku akandanyutela. 

8Vo wakatumbi uma lu diumbu, wakalawo. Vo kumvutela nduku untu diui so, 
ne dia vo waki la woma. 

Jesu Ambene le Mariya wʼUsi Mangadala 
(Joa. 20:11-18) 

 

9Lamʼakulo Jesu la kesekese, lu lushi la ntundu la lubingu, ndi akene ntundu le 
Mariya wʼusi Mangadala, lakandatundja edienge esambeli. 

10Mariya akatshu, akatutela antu waki kame la ndi lʼutanda. 

11Lamʼakawuki vati: Ndi eko la lumu, ndu akene le Mariya, vo kumbetawo. 

Jesu Ambene le Antu Ahendi 
(Luk. 24:13-35) 

12Lʼokongo wa akambu aso, Jesu akene le antu ahendi, lamʼakawatatshokaka 
utsha lʼusui. 

13Vo wakatshu, wakatutela akina dikambu diako, keli vo kumbetawo ndu diui 
diawo. 

Jesu Ambene le Ambeki Dikumi la Otoi 
(Mat. 28:16-20; Luk. 24:36-49; Joa. 20:19-23) 

14Lʼokongo diku, Jesu akene le ambeki dikumi la otoi lamʼakawadjashi wale ma. 
Ndi akatshumula dikambu dia tamu la lunyu lʼetema, ne dia vo kumbetawo aui 
wʼantu, wakawenyi lʼokongo wʼeulwelu kandi. 

15Ndi akawatela ati: Nyutshu lu kete tshe, nvusambisha antu tshe lukumu 
lʼololo. 

16One tshe letawo, ndu labatizama, ayushimbamela. Keli one tshe lahetawo, 
ayanyema. 

17Tulimbitelu tone tayuyala le wane wetawo: vo wayutundja edienge lu 
lukumbu lami; wayoteketa eteketa wʼeyuyu; 

18wayunda elui; naka vo wayono engo ka nyoi, engo kako nuwautsha kandji; 
ndu wayahe akanga a hemo anya, ku vo wayukalangana. 

Jesu Ambulungwama lʼUlungu 
(Luk. 24:50-53) 

19Lamʼakashidiya Khumadiondjo Jesu nteketa la wo, ndi akalungwama 
lʼulungu. Ndi akatudjase lu lunya la pami la Unyashungu. 

20Ku vo wakatshu, wakasambisha lukumu lʼololo lu ahuli tshe. Khumadiondjo 
akakambaka kame la wo, akikitsha diui la tulimbitelu takayelaka esambishelu 
kadio. Ayali osoku! 

Luka 

Luka 1 

Diui dia Ntundu 

1Antu efula wambutatela nkondola okondo one wʼakambu wakatshama lʼatei 
asu, 

2uku akatutela wane waki emenyi la ekambi wa diui uma lʼetatelu. 

3Ndu dimi lakakani yimba nti: Ololo dimi nkufundela lʼonondji wʼololo, we 
Teofilo, ne dia dimi lakeyi akambu ane tshe ololo uma lʼetatelu, 

4dia we mbeya mete ka aui wakawakulakanyaka. 

Wambuta Dia Eutwelu ka Joani Ubatizanyi 

5Lu nshi ya Herode, khumʼekanga ka Judiya, olombedi omotshi akiko, lukumbu 
landi Zekariya. Ndi aki lʼonongo wa Abidja Wadendi aki kanula ya ana amantu 
wa Arona, lukumbu landi Elisabete. 

6Vo ahendi waki ololo lu ashu wa Unyashungu. Vo wakakendakendaka lu 
elembe la lu adjangu tshe wa Khumadiondjo aha la unungu. 

7Vo tawaki la ona, ne dia Elisabete aki ekumba. Vo ahendi waki esumbi. 

8Lamʼakandatshaka ulimu andi wʼolombedi la ntundu ka Unyashungu la lushi 
la lushi, 

9uku aki ulimu wʼolombedi, diaki la ndi dia mboto lʼetemwelo ka Khumadiondjo 
la ntutshumba tsho. 

10Ului tshe wʼantu wakalombaka lʼandja lu unya wakawatshumbaka tsho. 

11Ondjelo wa Khumadiondjo akene le ndi, emadi lu lunya landi la pami 
lʼediakelu ka ntshumba tsho. 

12Zekariya akakasana lamʼakandawenyi. Woma akawundi. 

13Keli ondjelo akawutela ati: Zekariya, tukaki woma, dombelo diaye 
diambukema. Wadeye Elisabete ayuta la ye ona pami, kuwole wati: Joani. 

14We ayuyala la ongenongeno, ndu la diese. Antu efula wayongenangena dia 
eutwelu kandi. 

15Ndi ayuyala wuki lu ashu wa Khumadiondjo. Ndi hono wanu kana enono ka 
wulu. Ndi ayuludiama la Nyuma kʼOlolo uma lʼutema a nyangu. 

16Ndi ayukadimula asi Isariyele efula Le Khumadiondjo, Unyashungu awo. 

17Ndi ayokendakenda la ntundu ka Unyashungu Lu nyuma ndu lu wulu wa 
Elidja, Dia nkadimula etema wa washi le anʼawo La dia nkadimula akanga wa 

uhedia lu yimba yʼantu wʼololo, Ne dia ntanya Khumadiondjo antu 
wolongoswami. 

18Zekariya akambula ondjelo ati: Ukundi ayumeya dikambu ne? ne dia dimi 
laya usumbi, wademi ambutshunda. 

19Ondjelo akâkaluya diui ati: Dimi, Ngabiriyele, latemalaka la ntundu ka 
Unyashungu, lambutumama dia ndjukutela, ndu dia nkela lukumu lʼololo lone. 

20Ulungi, we ayuyala lumi. We heya nteketa edja ndu lushi layuyala akambu 
ane, ne dia we hetawi aui ami ane wayushidiyama lʼetena kawo. 

21Antu wakakungelaka Zekariya, wakambi ne dia ndi akabiya lu etemwelo. 

22Lamʼakandatumbi, ndi kumbeya nteketa la wo. Vo wakeyi vati: Ndi akenyi 
enelo lu etemwelo. Ndi akateketa la wo lu anya; ndi akatshikala lumi. 

23Lamʼakashili nshi yʼekambelu kandi, ndi akatshu utsha lakandi. 

24Lʼokongo a nshi sho, wadendi Elisabete akatshu diemi. Ndi akayashe ngondo 
tshanu; akati ati: 

25Khumadiondjo ambuntshela okone lu nshi yakandamenaka, ne dia minya 
sonyi kami lʼatei wʼantu. 

Ondjelo Ambuta Dia Eutwelu ka Jesu 

26Lu ngondo ka samalu, Unyashungu akatumi ondjelo Ngabiriyele lʼusumba 
omotshi wa Ngalili, lukumbu lawo Nazareta, 

27le umuntu lʼemuma, lakambela pami kemotshi ka lu khumbu ka Davidi, 
lukumbu landi Josefu. Lukumbu la umuntu ako laki Mariya.  

28Ondjelo akayi le ndi, akawutela ati: Moyo! we umbukami a ngandji ka mamba, 
Khumadiondjo eko la ye. 

29Keli ndi akakasana efula dia diui so. Ndi akakani yimba dia wuhu wa moyo 
oso. 

30Ku ondjelo akawutela ati: Mariya, tutaki woma, ne dia we ambukama ngandji 
ka mamba uma le Unyashungu. 

31Ulungi, we ayutsho diemi, ayuta ona pami, kuwole wati: Jesu. 

32Ndi ayuyala wuki, wayuweta vati: Onʼa Khumʼuiungu. Khumadiondjo 
Unyashungu ayuwusha kiti Ka diulelu ka Davidi tshendi. 

33Ndi ayulela khumbu ka Jakoba pundju. 

34Mariya akambula ondjelo ati: Ukundi ayuyala dikambu so lamʼenaye wati: 
Dimi lateyana nduku la pami. 

35Ondjelo akûkaluya diui ati: Nyuma kʼOlolo ayuya le ye. Wulu wa KhumʼUlungu 
wayukukhukhume la dedi diandi. Okone vo way ole ona layuyuta vati: LʼEkila, 
Onʼa Unyashungu. 

36Ulungi, ndu umuntu luto la ye, Elisabete, ambutsho diemi lʼusumbi andi. One 
lakawetaka vati: Ekumba, ngondo kene keli ngondo kandi ka samalu, 

37ne dia nduku dikambu diaheyi Unyashungu ntsha. 

38Mariya akati ati: Ulungi, ukambi a Khumadiondjo mbemi, diayali le mi uku 
diui diaye. Ku ondjelo akutshiki. 

Mariya Ambutsho Dia Ntenda Elisabete; Ambutumbula Unyashungu 

39Lu nshi sho, Mariya akunela, akatshu esadi lu leke lʼakuna, lʼusumba omotshi 
wa la Juda. 

40Ndi akoto lu luudu la Zekariya, akemula Elisabete. 

41Lamʼakuki Elisabete moyo wakawemula Mariya, ona akakadimo lʼutema andi. 
Ku Elisabete akaludiama la Nyuma kʼOlolo. 

42Ndi akahangohango la diui dia wulu ati: We eko la otshoko lʼatei wʼamantu, 
ndu ona leli lʼutema aye, eko la otshoko! 

43Uma lendi uyi dikambu ne dia nyangu Khumemi ndja le mi? 

44Ne dia lamʼakamuki moyo aye, ona akakadimwi lʼutema la ongenongeno. 

45Umuntu laketawo diui so eko la otshoko, ne dia akambu wakawawutela uma 
le Khumadiondjo wayushidiyama. 

46Ku Mariya akati ati: Utemʼami ambutumbula Khumadiondjo, 

47Lumu lami lambongenangena le Unyashungu, Ushimbedi ami. 

48Ne dia ndi akenyi ekitakitelu kʼukambi andi a umuntu. Nyulungi, nonga tshe 
wayumbetaka vati: Leli la otshoko. 

49Ne dia one leli la wulu ambuntshela akambu wa mamba. Lukumbu landi leko 
ekila. 

50Ketshi kandi keko le nonga la nonga Ya wane watuwukaka woma. 

51Ndi akenya antu wulu wa lunya landi. Ndi akadianganya akanga wʼetaku lu 
tukanyi tʼetema awo. 

52Ndi akakitshakitsha akanga wulu uma lu kiti yawo ya waulelu, Akambiya antu 
kʼantu. 

53Ndi akalutsha wane waki la ndjala diango diʼololo. Ndi akâkaluya akanga 
wʼengonyi anyanya. 

54Ndi akakimanyia ukambi andi Isariyele, Ne dia euhwelu ka ketshi kandi, 

55Uku akandatela watshesu, Le Abarahama ndu le tukanula tandi pundju. 

56Mariya akadjase la Elisabete uku ngondo shatu, ku ndi akakalula utsha 
lakandi. 

Wambole Joani Ubatizanyi Lukumbu 

57Etena ka Elisabete mbuta kakakuki. Ku ndi akuti ona pami. 

58Asukanyi andi la wa lu khumbu kandi wakuki vati: Khumadiondjo 
ambuhamia ketshi kandi le ndi, ku vo wakangenangena la ndi. 

59Lamʼakakuki lushi lʼenane, vo wakayi dia ndjahemia ona uhekeli. Vo 
wakayangi mbole lukumbu vati: Zekariya, uku lukumbu la shi. 

60Nyangu akâkaluya diui ati: Kema; wawole vati: Joani. 

61Vo wakawutela vati: Nduku untu lu khumbu kaye lakawole lukumbu loso. 

62Ku vo wakenya shi tulimbitelu lʼanya dia mbeya lukumbu lakona lalangandi 
mbole. 

63Ku ndi akalombe dibaya dia nfunda; akafundi ati: Lukumbu landi Joani. Ku vo 
tshe wakambi. 

64Kemʼedja unyo andi wakadiho, lulimi landi lakakoko. Ndi akateketa, akandula 
Unyashungu. 

65Woma akandi wane tshe waki lasuki la wo. Aui aso tshe wakadiangana lu leke 
tshe la akuna wa Judiya. 

66Antu tshe wakawauki, wakalamaka lʼetema awo. Vo wakati vati: Ukundi 
ayuyala ona oso na? Lunya la Khumadiondjo laki la ndi. 

Zekariya Ambandula Unyashungu 

67Zekariya, shi, akaludiama la Nyuma kʼOlolo. Ndi akati akambu wahatayi ati: 

68Wanduli Khumadiondjo, Unyashungu wa Isariyele; Ne dia ndi akakendela 
antu, akatshela etshungwelu. 

69Ndi akatutudjiya ushimbedi a wulu Lu khumbu kʼukambi andi Davidi, 

70Uku akandati lʼenyo wa amvutshi andi wʼekila edjedja ati: 

71Shu tayushimbamela uma le atunyi asu, Ndu uma lʼanya wa tshe 
watutuhetshaka. 

72Ndi akuki watshesu ketshi, Akuho sheki yandi yʼekila. 

73Etshibelu kakandatshibela Abarahama tshesu, 

74Ati: Lamʼayunyushimbamela uma lʼanya wʼatunyi asu, Nyayontemolaka aha 
la woma. 

75Ndu lu akambu wʼekila la lu akambu wʼololo La ntundu kandi nshi yasu tshe. 

76Ee, ndu we ona, wayuketa vati: Umvutshi a KhumʼUlungu, Ne dia we ayutsho 
la ntundu ka Khumadiondjo Dia nongosola mbuka yandi. 

77Dia ndakanya wudja andi dikambu dia panda. Dia mbadimanyia kolo yawo. 

78Ne dia ketshi ka mamba ka Unyashungu asu, Okone sasi dia pindju 
diayutokendela uma lʼulungu. 

79Dia mpetela wane wudjashi lu udjima la lu dididji dia nyoi; Dia nombola ekulu 
asu lu mbuka ka ki. 

80Ona akuli, akakikitala lʼutema. Ndi aki lʼesui wa tosenga, edja ndu lushi 
lakandene le Isariyele. 

Luka 2 

Eutwelu ka Jesu 
(Mat. 1:18-25) 

1Lu nshi sho, Kayisa Angusta akadjanga dia nfunda kumbu yʼantu tshe. 

2Efundelu keso kaki efundelu ka ntundu lamʼaki Kuriniyo umbuledi a Suriya. 

3Antu tshe wakatshu dia ntufundama, untu lakawo, untu lakawo. 

4Ndu Josefu akatshu uma la Ngalili, uma lʼusumba wa Nazareta, utsha la Judiya, 
utsha lʼusumba wa Davidi, wetawo vati: Betelehema, 

5ndi la Mariya lakandambela, laki la diemi. 

6Lamʼakiwo leko, nshi yakakuki ya ndi mbuta. 

7Okone ndi akuti ona pami lʼenundu, akudingi ahondo. Ndi akawetamia lʼelelu 
ka dungalunga, ne dia dihuli tadiakiko lu luudu la angendangenda. 

Aiami wʼEkoko la Andjelo 

8Lu leke loso kaki aiami wʼekoko, waki lʼusui walama ekoko awo lʼutshu. 

9Ondjelo wa Khumadiondjo akemala lasuki la wo. Lutumbu la Khumadiondjo 
lakahetela, ku vo wakuki woma efula. 

10Ondjelo akawatela ati: Tanyukaki woma. Nyulungi, lambunyela lukumu 
lʼololo lʼongenongeno a wuki wayuyila le antu tshe, 

11ne dia wambunyutela Ushimbedi lu ngelu ka Davidi elo. Ndi eli Kristu 
Khumadiondjo. 

12One eli djimbitelu ya nyu mbeva. Nyayena ona udingami ahondo, etami lʼelelu 
ka dungalunga. 

13Shashimuya, ului a wuki wʼalimbi wa lʼulungu wakasangana la ondjelo ako 
wandula Unyashungu vati: 

14Lutumbu layali le Unyashungu lʼulungu. Ki kayali la kete lʼatei wʼantu 
watongenyangenyaka. 

15Lamʼakatshiki andjelo utsha lʼulungu, aiami wʼekoko wakatanela vati: Tutshu 
kakiane utsha la Betelehema, tutenyi dikambu ne diambuya, diambutewuya 
Khumadiondjo. 

16Vo wakatshu esadi, wakatani Mariya la Josefu, la ona etami lu elelu ka 
dungalunga. 

17Lamʼakawenyi dikambu diako, vo wakasanya diui diakawawatela lu dikambu 
diʼona. 

18Wane tshe wakuki, wakambi dia akambu wakawatela aiami wʼekoko. 

19Keli Mariya akalamaka aui aso tshe, akakanaka dikambu diawo lʼutema andi. 

20Ku aiami wʼekoko wakakalula watatumbula, watandula Unyashungu, ne dia 
akambu tshe wakawuki la wakawenyi, uku akawawatela. 

Wambole Jesu Lukumbu; Wambutsho la Ndi lu Etemwelo 

21Lamʼakakuki nshi enanei ya mbahemia uhekeli, vo wakawole lukumbu vati: 
Jesu, lukumbu iakawole ondjelo la ntundu ndi atoto lʼutema. 

Simona la Ana Wambolemia Jesu 

22Lamʼakakuki nshi yawo ya ndjaedia, uku elembe wa Mose, vo wakela Jesu la 
Jerusalema dia ndjukimo le Khumadiondjo 

23(uku ufundami lu elembe a Khumadiondjo ati: Wayeta ona pami tshe, 
yatakundu lʼutema a nyangu, vati: Lʼekila le Khumadiondjo), 

24la dia nambula ulambu uku akawati lu elembe wa Khumadiondjo, ati: Binga 
pendi kana ana ahendi wa tukudumba. 

25La Jerusalema kaki pami kemotshi, lukumbu landi Simeyona. Untu oso aki 
ololo, aki umbetawudi, akalungamelaka esambelu ka Isariyele. Nyuma kʼOlolo 
aki la ndi. 

26Nyuma kʼOlolo akawenya ati: We huvo ntundu atenyi Kristu ka 
Khumadiondjo. 

27Ndi akoto lʼetemwelo lu wulu wa Nyuma. Lamʼakayi ambutshi wa Jesu la ona 
uku etshelu kʼelembe, 

28ndi akulungula lu anya, akandula Unyashungu. Ndi akati ati: 

29Khumadiondjo, etawo ukambi aye atshu kakiane la ki, Uku diui diaye, 

30Ne dia ashu ami wambena panda kaye 

31Kakayalongosola lu ashu wa wedja tshe, 

32Usasi wa mpetela asi wedja, Lu lutumbu la wudja aye Isariyele. 

33Shi la nyangu wakambi dia akambu wakandati lu dikambu dia ona. 

34Simeyona akatshokola, akatela Mariya, nyangu, ati: Ulungi, ona ambutumama 
ne dia ekwelo La etwelu kʼantu efula lu Isariyele; Ndu dikambu dia djimbitelu 
ya tamu. 

35(Ee, ndu yombo ya ntundula utema aye), Ne dia tukanyi tʼuma lʼetema efula 
tashwami. 

36Ndu umvutshi a umuntu Ana, onʼa Fanuele, a lu diuhu dia Ashere. Ndi aki 
usumbi a lukusumbi, akadjase la umendi deku esambeli lu nshi yandi 
yʼusekaseka; 

37ndi aki wadi aki udu deku akumi enanei la nei. Ndi kumumoka lu etemwelo, 
akatemolaka Unyashungu la dikilelu dia mbu ya nde ndu la dombelo lʼutshu 
ndu la yanyi. 

38Ana akayi lu unya ako, akuki Unyashungu lusaka, akati dikambu diandi le 
antu wakalungamelaka etshungwelu ka Jerusalema. 

39Lamʼakawashidiya akambu tshe uku elembe wa Khumadiondjo, vo 
wakakalula la Ngalili, lu ngelu kawo Nazareta. 

40Ona akuli, akakikitala, akaluli la yimba. Ngandji ka mamba ka Unyashungu 
kaki la ndi. 

Jesu Dikenda lu Etemwelo 

41Ambutshi wa Jesu wakatshokat i eleku la eleku la Jerusalema lu dikambu dia 
lushi la wuki lʼElekanelu. 

42Lamʼakindi la deku dikumi la pendi, vo wakatshu leko uku aki etshelu kawo 
ka lushi la wuki lako. 

43Lamʼakawashidiya nshi, lamʼakawayakalulaka, Jesu dikenda akatshikala la 
Jerusalema. Ambutshi andi kumbeya vati: Ndi ambutshikala. 

44Vo wakakani vati: Ndi eko lʼului wʼantu, wakatshu lokendo la lushi otoi. Ku vo 
wakuyangi lʼatei wʼantu wuto la wo, ndu wʼantu weyana la wo. 

45Lamʼakiwo kumbena, vo wakakalula utsha la Jerusalema, watuyangi. 

46Lʼokongo wa nshi shatu, vo wakutani lu etemwelo, udjashi lʼatei wʼembetsha, 
uka aui awo la awambula embula. 

47Wane wakuki aui andi, wakambi dia yimba yandi la ekadimwelu kandi ka 
embula. 

48Lamʼakawenyi ambutshi andi, vo wakakashimo. Nyangu akawumbula ati: 
Onʼami, ukundi ambuyututshela okone na? Enda, dimi la sho tambukuyanga la 
lunyangu! 

49Ndi akawambula ati: Katanyanyangi pa? Nyu hanyeyi nyati: Dieli la mi dia 
ndjala lu luudu la Papa? 

50Ku vo kumana diui diakandawatela fundu. 

51Ku ndi akatshu la wo, akakumi la Nazareta; akakitanyiaka aui awo. Nyangu 
akalamaka aui aso tshe lʼutema. 

52Jesu akahami lu yimba, lu diema ndu lu kenemo le Unyashungu ndu le antu. 

Luka 3 

Joani Ubatizanyi Ambuya, Ambusambisha 
(Mat. 3:1-12; Mak. 1:1-8; Joa. 1:19-28) 

1Lʼeleku ka dikumi lʼatanu ka diulelu dia Tiberiyo Kayisa, lamʼaki Potiyo Pilata 
umbuledi wa Judiya la Herode umbuledi wa Ngalili, la Filipo onangu umbuledi 
wa beke dia Ituriya la Tarakoniti, la lamʼaki Lusaniya umbuledi wa Abilene, 

2lu nshi yaki Anasi la Kayifasi elombedi wa ladiku, diui dia Unyashungu diakayi 
le Joani, onʼa Zekariya, lʼusui. 

3Ndi akayi lu beke tshe lasuki la Jorodana, atasambisha dikambu dia batiza 
kʼekadimwelu kʼetema, dia kolo yawo yadimanyemi, 

4uku ufundami lu buku diʼaui wa umvutshi Isaya ati: Diui dia untu 
lahangohango lʼusui ati: Nyolongosole mbuka ka Khumadiondjo; Nyusimbuli 
esese andi. 

5Ekidi tshe wayutediama; Akuna tshe la ekungu tshe wayukitshakitshama; 
Diango dia wengenge diayuyala esimboki; Ndu nbuka ya tufukutufuku 
yayukitanela; 

6Ku antu tshe wayena panda ka Unyashungu. 

7Ku Joani akatela elui wʼantu wakatshu dia ntubatizama le ndi ati: Nyu ana 
wʼakhuha, akanyuhula dia ndawo kele kayayi? 

8Okone nyoto elua uku ekadimwelu kʼetema anyu; tanyutatelaki mvuta nyati: 
Shu la tshesu Abarahama. Dimi lambunyutela nti: Unyashungu mbeyaka 
mbulwela Abarahama tukanula tandi uma lu ave ane. 

9Kakiane kenge yambetama la tshina dia etamba. Ku utamba tshe wahato elua 
wʼololo, ayokotama, ayukadjema lu dja. 

10Antu wakawumbula vati: Ku ukundi ahumbasu ntsha? 

11Ndi akâkaluya diui ati: One leli la akoti ahendi, akahani la one laha la koti. One 
leli la mbu ya nde, atshi pupu. 

12Ndu elungudi wʼelambu wakayi dia ndjubatizama, wakambula vati: 
Umbetsha, ahumbasu ntsha? 

13Ndi akawatela ati: Tanyosaki ulambu ladiku dia yediko yakawanyutela. 

14Ndu alimbi wakawumbula vati: Ndu shu, kahumbasu ntsha na? Ndi akawatela 
ati: Tanyosaki engo uma le untu la khudu. Tanyumamanyiaki untu. 
Nyongenengene la afutu anyu. 

Joani Ubatizanyi Ambutela Antu Dia Jesu 

15Lamʼaki wudja la elungamelu, ndu lamʼakakanaka antu tshe lʼetema awo 
dikambu dia Joani vati: Kana ndi keli Kristu, 

16Joani akûkaluya diui vo tshe ati: Mete, dimi lambunyubatiza la ashi, keli one 
layayi ambundeka wulu. Dimi kema ololo wukukimi nkelekula okodi a sabata 
yandi. Ndi ayunyubatiza la Nyuma kʼOlolo la dja. 

17Ledi leko lu lunya landi. Ndi ayedia efufwelu kandi, ayusanganya epunga lu 
dipenge. Keli ndi ayutshumba puhudi lu dja yahadimala. 

Joani Ubatizanyi Ambuhangwela Herode; Herode Ambuwudja lu Lukanu 

18Ndu alaku akina efula mbakasambishaka Joani antu lukumu lʼololo. 

19Keli khumʼekanga Herode, lakandahangwela ne dia Herodiyasi, wadi onangu, 
la dia akambu wa kolo tshe wakatshaka Herode, 

20akahe ndu dikambu ne ladiku dia akambu andi tshe, akadji Joani lu lukanu. 

Jesu Ambubatizama 
(Mat. 3:13-17; Mak. 1:9-11) 

21Lamʼakabatizama antu tshe, kakabatizama ndu Jesu. Lamʼakandalombaka, 
ulungu akadiho. 

22Ku Nyuma kʼOlolo akuhulwela lʼutundu uku fudu ka inga. Diui diakayi uma 
lʼulungu ati: Onʼami la ngandji keye! We ambongenyangenya. 

Diuhu dia Jesu (Mat. 1:1-17) 

23Lamʼakatatela Jesu ndame nsambisha, ndi aki la deku akumi asatu, ndi aki 
onʼa (uku akukanaka antu) Josefu, onʼa Heli, 

24onʼa Matata, onʼa Lewi, onʼa Meleki, onʼa Janai, onʼa Josefu, 

25onʼa Matatiya, onʼa Amose, onʼa Nahuma, onʼa Eseli, onʼa Nangai. 

26Onʼa Mata, onʼa Matatia, onʼa Semeyina, onʼa Joseka, onʼa Joda, 

27onʼa Joanana, onʼa Resa, onʼa Zerubabele, onʼa Sheyalatiyele, onʼa Neri, 

28onʼa Meleki, onʼa Adi, onʼa Kosama, onʼa Elemadama, onʼa Ere, 

29onʼa Jesu, onʼa Eliyezere, onʼa Jorima, onʼa Matata, onʼa Lewi, 

30onʼa Simeyona, onʼa Judasi, onʼa Josefu, onʼa Jonama, onʼa Eliyakima, 

31onʼa Melea, onʼa Mena, onʼa Matata, onʼa Natana, onʼa Davidi, 

32onʼa Jese, onʼa Obede, onʼa Boaza, onʼa Saia, onʼa Nashona, 

33onʼa Aminadaba, onʼa Adimina, onʼa Arani, onʼa Hezerona, onʼa Pereze, onʼa 
Juda, 

34onʼa Jakoba, onʼa Isaka, onʼa Abarahama, onʼa Tera, onʼa Nahora, 

35onʼa Serunge, onʼa Reu, onʼa Pelenge, onʼa Ebere, onʼa Shela, 

36onʼa Kayinana, onʼa Arapakeshade, onʼa Sheme, onʼa Noa, onʼa Lameka, 

37onʼa Metusela, onʼa Enoke, onʼa Jareda, onʼa Mahalalele, onʼa Kayinana, 

38onʼa Enoshe, onʼa Sete, onʼa Adama, onʼa Unyashungu. 

Luka 4 

Jesu Ambuhimbama 
(Mat. 4:1-11; Mak. 1:12-13) 

1Jesu akakalula uma la Jorodana, uludiami la Nyuma kʼOlolo. Ndi akalombwama 
le Nyuma lʼusui 

2nshi akumi anei. Ndi akahimbama le uhimbanyi. Ndi konde nduku engo lu nshi 
sho. Lamʼakashili nshi sho, ndi akuki ndjala. 

3Ku uhimbanyi akawutela ati: Naka Onʼa Unyashungu keye, uteli dive ne, 
diahilo ekenga ka ma. 

4Jesu akûkaluya diui ati: Ambufundama ati: Until huyala la lumu ne dia ma tu. 

5Ku ndi akambela la ndi, akawenya waulelu tshe wa la kete lu wenya otoi. 

6Uhimbanyi akawutela ati: Dimi layukusha wulu one tshe, ndu lutumbu la 
waulelu aku; ne dia wakambisha wulu, okone untu tshe lalangami mbusha, 
layuwushawo. 

7Okone naka we ayontemola, vo tshe wayuyala waye. 

8Jesu akûkaluya diui ati: Ambufundama ati: Otemole Khumadiondjo, 
Unyashungu aye, ukambeli ndame ulimu. 

9Ku ndi akatshu la ndi la Jerusalema; akatuweme lu ote wʼetemwelo, akawutela 
ati Naka Onʼa Unyashungu keye, ulimbo uma lindu. 

10Ne dia ambufundama ati: Ndi ayokosengwela andjelo andi, dia nkulama. 

11Ku Vo wayukemba lʼanya awo, Ne dia we utukuhumanya dikaka lu dive. 

12Jesu akûkaluya diui ati: Wakati vati: Tuhimbaki Khumadiondjo, Unyashungu 
aye. 

13Lamʼakashidiya uhimbanyi ehimba eso tshe, ndi akatukutshika, edja ndu 
lamʼayundutana etena ka mbuhimba ntu. 

Jesu Ambukalula la Ngalili 
(Mat. 4:12-17; Mak. 1:14-15) 

14Jesu akakalula la Ngalili la wulu a Nyuma. Lukumu landi lakadiangana lu leke 
loso tshe. 

15Ndi aketshaka lu temwelo diawo, akatumbwama le antu tshe. 

Jesu Ambusambisha la Nazareta; Wambusukula Uma lʼUsumba 
(Mat. 13:53-58; Mak. 6:1-6) 

16Jesu akayi la Nazareta, lene akanduli. Ndi akoto lʼetemwelo lushi lʼekila, uku 
aki etshelu kandi. Ndi akemala dia mbala mukanda a Unyashungu. 

17Wakawusha buku dia umvutshi Isaya, ku ndi akombola wombo wʼafundelu 
wʼekila, akenyi dihuli diakawafundi ati: 

18Nyuma ka Khumadiondjo kambumbahema, Ne dia ndi akankidia dia dimi 
nsambisha akanga a weula lukumu lʼololo. Ndi akantumi dia ntutela wane 
wambundama dikambu dia etshungwelu, Ndu akanga a tutshungu dia esenelo, 
La dia ntshungula wane wambusuyama, 

19La dia mvutela antu dia eleku kaketawo Khumadiondjo. 

20Ndi akombe buku, akadikaluya le ulami, ku ndi akadjase. Antu tshe waki 
lʼetemwelo, wakawendi tee. 

21Ku ndi akatatela mbatela ati: Afundelu kene kambushidiyama lʼatei anyu elo. 

22Antu tshe waki emenyi wa dikambu diako, wakambi dia aui wa ngandji ka 
mamba, wakatumbi uma lu unyo andi. Vo wakambwana vati: Ndi kema onʼa 
Josefu uka? 

23Ndi akawatela ati: Mete, nyayukanula nyati: We wetshi, uyakonoya! Utshi 
akambu wakatuki we atsha la Kaperenauma ndu lindu lakanyu. 

24Ndi akawatela ati: Mete kanyutelami nti: Nduku umvutshi wambetawoma lu 
wudja awo. 

25Mete kanyutelami nti: Lamʼakadihama ulungu deku satu la ngondo shamalu, 
lamʼakayala ndjala ka kasha lu kete tshe lu nshi ya Elidja, wadi waki edu waki 
efula lu Isariyele. 

26Keli Elidja kuntumama le akina, paka la Zarefata, lu kete ya Sidona, le umuntu 
laki wadi aki udu. 

27Ndu lu nshi ya umvutshi Elisha, akanga a sudi efula waki lu Isariyele, keli 
akina konkono, paka Namana, usi Suriya, utu. 

28Lamʼakawuki aui aso, antu tshe waki lu etemwelo wakandunganela la kele. 

29Vo wakunela, wakusukula uma lʼusumba, wakayi la ndi lʼote a dikuna 
diakawaki usumba, dia mbuka lu luwinga etshulitshuli. 

30Keli Jesu aketi lʼatei awo, akatshu. 

Jesu Ambutundja Odienge Uma le Untu la Kaperenauma 
(Mak. 1:21-28) 

31Jesu akayi la Kaperenauma, usumba omotshi wa la Ngalili, akawaetsha lushi 
lʼekila. 

32Antu wakakashimo dia wetshelu andi, dia diui diandi diaki la wulu. 

33Lu etemwelo kaki untu omotshi, laki la odienge. Ndi akahangohango la diui 
dia wulu ati: 

34Yee! we Jesu yʼusi Nazareta, dikambu diakona diasasu la ye? We ambuya dia 
ndjutudiaka? Dimi keyaka, lʼEkila la Unyashungu keye. 

35Jesu akuhanewela ati: Uyali ki! Utumbi uma le ndi! Lamʼakawumbi odienge 
lʼatei awo, vo wakatumbi uma le ndi, kumbutshela kolo. 

36Vo tshe wakambi, wakambwana vati: Na diui ne na? ne dia ndi atosengolaka 
edienge lu luwandji ndu lu wulu, ku vo watutumbaka. 

37Ku lukumu landi lakadianga lu ahuli tshe wa lu leke loso. 

Jesu Ambokonoya Ukilu a Umuntu a Petero; Amboseka Lukumu le Antu 
(Mat. 8:14-15; Mak. 1:29-31) 

38Jesu akunela uma lʼetemwelo, akoto lu luudu la Simona. Ukilu a Simona a 
umuntu aki la dimba dja dia wulu; wakasengasenga Jesu dia dikambu diandi. 

39Jesu akemala, awenda, akahangwela dimba dja, ku dio diakukimo. Kemʼedja 
ndi akunela, akakambela ulimu. 

40Lamʼakayangi unya mbidja, wane tshe waki la akanga a hemo wehu efula, 
wakayi la wo le Jesu. Ndi akawahe anya, akakonoya. 

41Edienge wakatumbi uma le antu, wakahangohango vati: Onʼa Unyashungu 
keye! Ndi akahangwela, kumbetawo dia vo nteketa, ne dia vo wakeyi vati: 
Kristu kendi. 

Jesu Ambusambislia la Ngalili 
(Mak. 1:35-39) 

42Lamʼakahuto unya, ndi akatumbi, akatshu lu dihuli dia shenga. Elui wʼantu 
wakuyeli, wakayi le ndi, wakayangi mbeme vati: Tututshikaki. 

43Keli ndi akawatela ati: Dieli la mi dia nsambisha lukumu lʼololo la diulelu dia 
Unyashungu ndu lu esumba ekina, ne dia dimi lakatumama dia dikambu diako. 

44Ku Jesu akasambisha lu temwelo dia Ngalili. 

Luka 5 

Wambunda Nsi Efula 
(Mat. 4:18-22; Mak. 1:16-20) 

1Lamʼakemala Jesu lʼokenge wʼuduwa a Ngenezareta, ului wʼantu wakudingi, 
wakuki diui dia Unyashungu. 

2Ndi akenyi watu ehendi lʼokenge wʼuduwa. Keli amundji wa nsi wakatumbi 
loko, waki lu nsula tei yawo. 

3Ndi akoto lu watu omotshi waki Simona. Ndi akolombe dia ndi nsemiya watu 
uma lʼokenge. Ku ndi akadjase, aketsha antu uma lu watu. 

4Lamʼakandakumiya nteketa, ndi akatela Simona ati: Mosemiya watu utsha lu 
dingunda, nyukitshakitsha tei yanyu, keli nyokoke nsi. 

5Simona akûkaluya diui ati: Uwandji, shu takatshi ulimu utshu tshe, hatundji 
nduku engo. Keli layukitshakitsha tei ne dia diui diaye. 

6Lamʼakawatshi osoku, vo wakandi nsi efula, ku tei yakate. 

7Ku vo waketi anyawo amundji, waki lu watu ukina, la papi diʼanya vati: Nyuyi, 
nyuyutukimanyia. Vo wakayi, wakaludia watu ako ehendi, ku watu wakayangi 
ndjita. 

8Keli lamʼakenyi Simona Petero dikambu so, ndi akayakosha lʼekulu wa Jesu. 
Ndi akati ati: Khumadiondjo, umo uma le mi, ne dia untu a kolo kemi. 

9Ndi akambi, ndi la antu tshe waki kame la ndi, ne dia efula ka nsi yakawandi. 

10Ndu Jakoba la Joani, ana wa Zebede, waku waki amundji wa nsi kame la 
Simona, wakambi. Ku Jesu akatela Simona ati: Tukaki woma. Uma ka kakiane, 
we ayundaka antu. 

11Lamʼakawayi la watu awo lʼumamu, vo wakatshiki tshe, wakuyeli. 

Jesu Ambokonoya Kanga Sudi 

(Mat. 8:1-4; Mak. 1:40-45) 

12Lamʼaki Jesu lʼusumba omotshi, enda, untu aki leko laki la sudi dimba tshe. 
Lamʼakandenyi Jesu, ndi akayakosha ekhukhumadi; akosengasenga ati: 
Khumadiondjo, naka we alanga, we mbeyaka nkonoyami. 

13Ku ndi akasimtula lunya, akawunanda; akati ati: Dimi nangaka, okono. 
Kemʼedja sudi kakashili. 

14Jesu akokokomiya ati: Tutelaki untu dikambu ne. Keli utshu, utuyaenya le 
olombedi. Utukimo diango diakati Mose ne dia ekonwelo kaye uku djimbitelu 
le wo. 

15Keli lukumu landi lakaleki nyangana. Elui a waki wʼantu wakamote dia ndjuka 
aui andi, la dia ndjokono lu hemo yawo. 

16Keli ndi akatshokaka ndame lʼesui wa tosenga, akatolombaka Unyashungu. 

Ambokonoya Kanga Ekhusi 
(Mat. 9:1-8; Mak. 2:1-12) 

17Lushi lomotshi, lamʼaketshaka Jesu antu, Afarise, la embetsha wʼelembe wa-
kadjashi lasuki. Vo wakayi uma lu ngelu tshe ya Ngalili ndu ya Judiya ndu uma 
la Jerusalema. Wulu wa Khumadiondjo waki la ndi wa nkonoya antu. 

18Enda, apami wakayi la kanga ekhusi etami lu tangi. Vo wakayangi mbotshiya 
lu luudu, la mbetamia la ntundu ka Jesu. 

19Lamʼakiwo kumena hyuli ya mboto, ne dia ului wʼantu, vo wakambela lu 
sambi ka luudu, wakafufula luudu, wakubuluya la tangi kandi lʼatei awo la 
ntundu ka Jesu. 

20Lamʼakandenyi mbetawo kawo, ndi akati ati: Pami, kolo yaye 
yambudimanyema. 

21Afundji la Afarise wakatatela mumbwana vati: Akona one atenga Unyashungu 
na? Akona eli la wulu wa nyimanyia kolo, naka aha Unyashungu ndame? 

22Keli Jesu akeyi tukanyi tawo, akawambula ati: Ukundi akananyu lʼetema anyu 
na? 

23Dikambu diakona diuleki kolo, mvuta ati: Kolo yaye yambudimanyema, kana 
eto, okendekende? 

24Keli dia nyu mbeya nyati: Onʼa untu eko la wulu la kete wa nyimanyia kolo — 
ndi akati ati: — Dimi lambukutela nti: Eto, osa tangi kaye, utshu lakaye. 

25Kemʼedja, ndi aketo la ntundu kawo, akose tangi akandetami, akatshu lakandi 
atatumbula Unyashungu. 

26Vo tshe wakambi, wakatumbula Unyashungu; wakuki woma efula. Vo wakati 
vati: Elo, shu tambena akambu wahatatenaka. 

Ambeta Lewi 
(Mat. 9:9-13; Mak. 2:13-17) 

27Lamʼaketi akambu aso. Jesu akamo leko. Ndi akenyi ulungudi wʼelambu, 
lukumbu landi Lewi, udjashi lu dihuli diʼelungwelu. Jesu akawutela ati: Undjeli. 

28Ku ndi akatshiki tshe, akunela, akuyeli. 

Wambosongwela Jesu, ne Dia Ndi Ambole la Antu wa Kolo 

29Lewi akakatela Jesu dambu dia wuki lakandi. Ului a wuki wʼelungudi 
wʼelambu wakadjashi la wo wale ma. 

30Afarise la afundji wakangunangunela ambeki andi; wakawumbula vati: 
Ukundi alenyu la anonyu la elungudi wʼelambu la antu wa kolo na? 

31Jesu akâkaluya diui ati: Akanga a wulu hawuhumbi wetshi, paka akanga a 
hemo. 

32Dimi kundja dia ndjeta antu wʼololo, lakayi dia ndjeta antu wa kolo, dia vo 
nkadimula etema. 

Dia Ekilelu ka Mbu ya Nde 
(Mat. 9:14-17; Mak. 2:18-22) 

33Vo wakatela Jesu vati: Ambeki wa Joani watukilaka mbu ya nde ekila efula, 
watolombaka Unyashungu; ndu ambeki wʼAfarise watutshaka osoku, keli 
ambeki aye watolekaka, watonokaka. 

34Jesu akawambula ati: Nyu mbeyaka nkidia engenyi wʼutshuki a wadi mbu ya 
nde lamʼeki utshuki a wadi kame la wo? 

35Keli nshi yayuyala, lamʼayuwakosola utshuki a wadi, la nshi sho 
mbayuwukilaka mbu ya nde. 

36Ku ndi akawauki wela ntu ati: Nduku untu atataka etshi ka dihondo diʼuyuyu 
la nkimamanya lu dihondo diʼedjedja. Naka ndi ayutsha osoku, keti ndi mbata 
dihondo diʼuyuyu; ndu etshi ka dihondo diʼuyuyu hasungana lu dihondo 
diʼedjedja. 

37Nduku untu ayangula ashi wʼelua wʼeyuyu lu atapa wa dikuhu diʼedjedja. 
Lamʼayundutsha osoku, ashi wʼelua wʼeyuyu wayata dikuhu, wayutshulo, ndu 
dikuhu diayulana. 

38Keli ololo mangula ashi wʼelua wʼeyuyu lu atapa wa dikuhu diʼeyuyu. 

39Nduku untu lakanwe ashi wʼelua wʼedjedja, layulanga wʼeyuyu; ne dia ndi 
ayuta ati: Wʼedjedja weko ololo. 

Luka 6 

“Uwandji a Lushi lʼEkila” 
(Mat. 12:1-8; Mak. 2:23-28) 

1Lushi lomotshi lʼekila, Jesu akatetaka lu dikambo diʼasami. Ambeki andi 
wakani nanula, wakayishishi lʼanya, wakali. 

2Keli Afarise amotshi wakati vati: Ukundi atshanyu dikambu dieli ekila lushi 
lʼekila? 

3Jesu akâkaluya diui ati: Nyu nyatali dikambu diakatshi Davidi, lamʼakindi la 
ndjala, ndi la wane waki la ndi? 

4Ndi akoto lu luudu la Unyashungu, akose ma dia Eyalelu, akali, akadish ndu 
wane waki la ndi. Dio diaki ekila dia untu kʼuntu nde, paka elombedi etu 
mbakadilekaka.  

5Ku ndi akawatela ati: Onʼa untu eko uwandji a lushi lʼekila. 

Jesu Ambokonoya Untu Lushi lʼEkila 
(Mat. 12:9-14; Mak. 3:1-6) 

6Lushi lukina lʼekila, Jesu akoto lu etemwelo, akawaetsha. Untu omotshi, kanga 
lunya la pami lakumi, aki leko. 

7Afundji la Afarise wakotokiya vati: Kana ndi ayokonoya antu lushi lʼekila, ne 
dia vo mbosongwela. 

8Keli ndi akeyi tukanyi tawo. Ndi akatela kanga lunya lakumi ati: Eto, emala 
kʼatei. Ku ndi aketo, akemala. 

9Jesu akawatela ati: Dimi lambunyumbula nti: Eko ekila dia ntsha ololo lushi 
lʼekila? Mamela lumu lʼuntu, kana ludiaka? 

10Ku ndi akewewa, awaenda vo tshe, akawutela ati: Usimbuli lunya. Ndi 
akalusimbula, ku lunya landi lakakono. 

11Keli vo wakadanganela la kele, wakatanela uku ayuwutshela Jesu. 

Jesu Ambosonola Ambeki Dikumi la Ahendi 
(Mat. 10:1-4; Mak. 3:13-19) 

12Lu nshi sho, Jesu akatshu lu dikuna dia ntolomba. Ndi akakolamela nomba 
Unyashungu utshu tshe. 

13Lamʼakahutounya, ndi aketi ambeki andi. Ndi akasonola uma lʼatei awo 
dikumi la ahendi, akawaole ati: Atumami. 

14Simona, lakandole ntu ati: Petero, la Andere, onangu; Jakoba la Joani; Filipo la 
Baratolomayo; 

15Mateu la Tomasi; Jakoba, onʼa Alafayo, la Simona, lakawetaka vati: Zelote; 

16Judasi, onʼa Jakoba, la Judasi Isakariyote, lakayala ufungi. 

17Ku ndi akahulo la wo, akemala lu dihuli dia bamubamu, ndi la ului a wuki 
wʼambeki andi, ndu antu efula uma la Judiya tshe la uma la Jerusalema, la uma 



1721 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

lu leke la Tura la Sidona lʼumamu wʼashi a waki, wakayi dia ndjuka aui andi la 
dia ndjokono uma lu hemo yawo. 

18Wane tshe wakasuwi la edienge, wakakono. 

19Antu tshe wakayangi mbunanda, ne dia wulu wakatumbi uma le ndi, ku ndi 
akakonoya vo tshe. 

Etshoko wʼAntu 
(Mat. 5:1-12) 

20Ku Jesu akedia ashu le ambeki andi, akati ati: Nyu akanga a weula nyeli la 
otshoko, ne dia diulelu dia Unyashungu dieko dianyu. 

21Nyu wane weli la ndjala kakiane, nyeko la otshoko, ne dia nyu nyayulutshama. 
Nyu wane walela kakiane, nyeko la otshoko, ne dia nyu nyayola. 

22Lamʼayunyuhetsha antu, lamʼayuwunyunya uma lʼului awo, 
lamʼayuwunyuhangwela, ndu lamʼayuwutundja kumbu yanyu vati: Kolo, lu 
dikambu dia Onʼa untu, nyeko la otshoko. 

23Nyongenengene lushi lako, nyulimbolimbo la ongenongeno, ne dia difutu 
dianyu dieko wuki lʼulungu. Watshewo wakatshela amvutshi wuhu ako. 

24Keli fono kayayi le nyu, nyu engonyi! ne dia nyu nyambulungulaka esambelu 
kanyu. 

25Fono kayayi le nyu, nyu wane wambuluta kakiane, ne dia nyu nyayuka ndjala. 
Fono kayayi le nyu, nyu wane wola kakiane, ne dia nyu nyayuyala okei, 
nyayulela. 

26Fono kayayi le nyu, lamʼayunyandula antu tshe; ne dia watshewo wakandula 
amvutshi wa kashi wuhu ako. 

Dia Nanga Atunyi (Yediko ya Ntshanela) 
(Mat. 5:38-48; 7:12a) 

27Keli dimi lambunyutela, nyu wane wuka, nti: Nyulangi atunyi anyu, nyutsheli 
wane wanyuhetsha ololo. 

28Nyotshokole wane watunyudjaka mananu; nyolombeli wane 
watunyotengaka. 

29Naka untu ayukokomola lu tama dimotshi, kuwingisweli ndu dikina. Naka 
untu ayukokosola koti, tosekaki mbusha ndu ukutu aye. 

30Usha untu tshe lakolomba. Lamʼakokosola untu diango diaye, tudilombaki 
ntu. 

31Nyutsheli antu uku alanganyu vo nyutshela. 

32Naka nyu nyatukaka wane watunyukaka ngandji ngandji, nyu la lusaka 
lakona? Ndu antu wa kolo watutshaka wuhu ako. 

33Naka nyu nyatutshelaka wane watunyutshelaka ololo ololo, nyu la lusaka 
lakona? Ndu antu wa kolo watutshaka wuhu ako. 

34Naka nyu nyatosondjaka wane watunyulungamelaka nyati: Tayulungula, nyu 
la lusaka lakona? Ndu antu wa kolo watosondjaka antu wa kolo diango, ne dia 
ndjulungula uku akawakimo. 

35Nyuki atunyi anyu ngandji, nyatsheli ololo, nyasondja diango, aha la 
elungamelu ka vo nyukaluya, okone difutu dianyu diayuyala efula, ndu 
nyayuyala ana wa KhumʼUlungu; ne dia ndi eko la memakana le wane wahuki 
lusaka ndu le antu wa kolo. 

36Nyuyali la ketshi uku eli Shenyu la ketshi. 

37Tanyalaki akambu wʼantu, watukalaka akambu anvu; tanyamiaki antu, 
watukunyamia. Nyudimanyiya antu kolo, ku wayunyudimanyia. 

38Nyusha antu, ku wayunyusha. Wayunyusha yediko yʼololo, yokokomadi, 
yushikishami, yatshulotshulo lu tulu yanyu; ne dia wayunyedikela la yediko 
yakanyawaedikela. 

Antu Wayalimbiteli 

39Ku Jesu akawaukela wela ati: Kanga tshungu mbeyaka nombola kanga 
tshungu uka? Vo ahendi hawoko lu difuku? 

40Umbeki haleki umbetsha andi. Keli untu tshe layumana mbeka, ayuyala uku 
umbetsha andi. 

41Ukundi wendaye fumvufumvu yeli lu su dia unyaye, keli hakani dia wima 
utamba weli lu su diaye? 

42Ukundi weyaye mvutela unyaye wati: Unyami, ela nkutundja fumvufumvu 
yeli lu su diaye, keli weme hendi wima wʼutamba weli lu su diaye? We kanga 
lukesu, utanyisha wima utamba lu su diaye, ku kuyenyi ololo dia ntundja 
fumvufumvu yeli lu su dia unyaye. 

43Nduku utamba wʼololo atotokaka elua a kolo; ndu nduku utamba a kolo 
atotokaka elua wʼololo. 

44Utamba tshe wambeyama uma lʼelua awo. Nduku untu latumbaka elua wa 
fingu uma lu atende, kuyanga nkohola sandji diʼelua wʼekodi lu dikumbu 
diʼatende. 

45Untu ololo atutundjaka kene keli ololo uma lu eumbelu kʼololo kʼuma lʼutema 
andi. Untu a kolo atutundjaka kene keli kolo uma lu eumbelu kandi ka kolo; ne 
dia unyo andi atoteketaka akambu wa lʼutema. 

Ambiki Ahendi 
(Mat. 7:24-27) 

46Ukundi atunyumbetaka nyati: Khumadiondjo, Khumadiondjo, keli hanyutshi 
akambu watumutaka? 

47Untu tshe latuyakaka le mi, latukaka aui ami, latuwatshaka, layunyenya one 
leli uku ndi. 

48Ndi eko uku untu lakahiki luudu, lakatshimi etali, lakalonge tshina dia luudu 
ladiku dia dive. Lamʼakayi elula, ashi wakakomama lu luudu lako, kumbeya 
lunyinginya, ne dia lo lakahikama ololo. 

49Keli untu latukaka, ku hatshi, eko uku untu lakahiki luudu ladiku dia kete, aha 
ntshima. Ashi wakakomama lu luudu lako, kemʼedja, lo lakanyuko. Ehandjwelu 
ka luudu lako kaki wuki. 

Luka 7 

Jesu Ambandula Olombodi wʼAlimbi 
(Mat. 8:5-13) 

1Lamʼakashili Jesu mvuta aui andi tshe, ndi akakumi la Kaperenauma. 

2Ukambi omotshi olombodi wʼalimbi, lakalemiama le ndi, aki la hemo lasuki la 
mvo. 

3Lamʼakanduki lukumu la Jesu, ndi akutumela dikumanyi diʼasi Juda dia 
ntolomba, dia ndi ndjushimbela ukambi andi. 

4Lamʼakawayi le Jesu, vo wakosengasenga wulu; wakati vati: Ololo andi 
nkukaka dia we mbutshela dikambu so, 

5ne dia ndi nangaka wudja asu. Ndame kakatuhikela etemwelo kasu. 

6Ku Jesu akatshu la wo. Lamʼakandayala suki la luudu, olombodi wʼalimbi 
akatumi engenyi andi le ndi; akawutela ati: Khumadiondjo, tuyasuyaki, ne dia 
dimi kema ololo wukukiye mboto lu luudu lami. 

7Ntu, dimi lakakani nti: Dimi kema ololo wukukimi ntsho le ye, keli uti diui, ku 
ukambi ami ayokono. 

8Ne dia dimi leko lʼokongo wʼakina, leko la alimbi lʼokongo ami; naka layutela 
omotshi nti: Utshu, ndi ayutsho; la ukina nti: Uyi, ndi ayuya; ndu ukambi ami 
nti: Utshi okone, ndi ayutsha. 

9Lamʼakuki Jesu aui aso, ndi akambi dikambu diandi, akasikiso, akatela ului 
wʼantu wakayuyelaka ati: Dimi lambunyutela nti: Dimi latenyi mbetawo ka 
wuki wuhu one kuyanga lu Isariyele. 

10Ku waku wakatumama, wakakalula lu luudu, wakatani ukambi ako 
ambokono. 

Onʼa Wadi Aki Udu la Nayina 

11Kemʼedja ndi akatshu lʼusumba wetawo vati: Nayina. Ambeki andi la ului a 
wuki wʼantu wakatshu la ndi. 

12Lamʼakandakumi lasuki la suku diʼusumba, enda, wakayatumbaka la untu 
ambuvo, aki ona etoi lʼutema a nyangu. Nyangu aki wadi aki udu. Antu efula wa 
lʼusumba wakayi le ndi. 

13Lamʼakawenyi Khumadiondjo, ndi akawuki ketshi; akawutela ati: Tulelaki. 

14Ku Jesu akayi lasuki, akananda kaka yaki udu. Ku wane wakatawembaka 
wakemala. Jesu akati ati: Olongo, dimi lambukutela nti: Eto. 

15Lakavu akasunguka, akatatela nteketa. Ku Jesu akukimwela nyangu. 

16Woma akawandi vo tshe. Vo wakatumbula Unyashungu, wata vati: Umvutshi 
a wuki ambuya lʼatei asu. Ntu vati: Unyashungu ambokendela wudja andi. 

17Lukumu landi loso lakadiangana la Judiya tshe, ndu lu beke dia lʼemamu. 

Akendji wa Joani Ubatizanyi le Jesu 
(Mat. 11:2-19) 

18Ambeki wa Joani wakatela Joani akambu aso tshe. 

19Ku Joani aketi ambeki andi ahendi. Ndi akatumi le Jesu dia ntuwumbula vati: 
We keli ndʼako layayi, kana tukungeli ukina? 

20Lamʼakayi apami aso le ndi, vo wakawutela vati: Joani Ubatizanyi kututumi 
dia ndjukumbula ati: We keli ndʼako layayi, kana tukungeli ukina? 

21Lu unya oso, Jesu akakonoya antu efula uma lu hemo yawo la elandu a wulu 
la edienge. Ndi akasenya efula waki tutshungu. 

22Ndi akâkaluya diui ati: Nyututeli Joani akambu wenanyu la wukanyu: akanga 
a tutshungu wambosena, akanga a tshumbi wambokendakenda, akanga a sudi 
wambokono, akanga a puki wambuka, wavo wambulwama, asi wula 
wambusambishama lukumu lʼololo. 

23Untu tshe lahatani utakanya lu dikambu diami, eko la otshoko. 

Jesu Ambandula Joani Ubatizanyi 

24Lamʼakakalula akendji wa Joani, Jesu akatatela mvutela elui wʼantu ati: 
Akanyatshu dia ntenda lʼusui na? Sopo diasutshasutshama la lohele li? 

25Akanyatshu dia ntenda na? Untu lolotshi ahondo wa yovuyovu? Enda, wane 
walota ahondo wa lukumu, la emenyi wʼolo, vo weko lu kumbu ya khumi ya 
dikanga. 

26Akanyatshu dia ntenda na? Umvutshi? Ee, lambunyutela nti: One kuleki 
umvutshi. 

27Ndʼako kakawafundi vati: Enda, lambutuma dikendji la ntundu ka elundji 
kaye, Ndi ayolongosola mbuka kaye la ntundu kaye. 

28Lambunyutela nti: Lʼatei a wane wakutama le amantu, nduku omotshi luleki 
Joani. Keli luleli tshitshe lu diulelu dia Unyashungu, kuleki. 

29Lamʼakuki antu tshe akambu aso, ndu elungudi wʼelambu, wakayindja 
Unyashungu, lamʼakawabatizama la batiza ka Joani. 

30Keli Afarise la embeyi wʼelembe wakaseke daku dia Unyashungu, lamʼakiwo 
kumbatizama le ndi. 

31La na ayumufanya antu wa lu lolonga lone? vo weli uku na? 

32Vo weli uku akenda wudjashi lu kituka, wetana, wata vati: Shu takanyudedi 
pungi, ku nyu hanyonwe wenye. Shu takadi tukuku, ku nyu hanyuledi. 

33Ne dia Joani Ubatizanyi akayi, kondekaka, konokaka ashi wʼelua, ku nyu 
nyakati nyati: Kanga odienge kendi. 

34Onʼa untu akayi, ndi ndekaka la nokaka, ku nyu nyambuta nyati: Kanga dishi 
la onoshi a wanu, ongenyi wʼelungudi wʼelambu la antu wa kolo. 

35Yimba yambuyindjama le anʼayo tshe. 

Umuntu a Kolo Ambukita Jesu Malashi 

36Ufarise omotshi akalangi di Jesu ntole la ndi ma. Ndi akoto lu luudu la Ufarise, 
akadjase la mesa. 

37Enda, lʼusumba kaki umuntu omotshi. Lamʼakandeyi ati: Jesu ambudjase la 
mesa lu luudu la Ufarise, ndi akayi la malashi lu olondo wa wema. 

38Ndi akemala lʼokongo alela lʼekulu andi, akatatela ndoya ekulu wa Jesu la asoi 
andi. Ndi akekitula la divu diandi. Ndi akaki wumbu lʼekulu andi, akakiti 
malashi lʼekulu. 

39Lamʼakenyi Ufarise wakaweti dikambu diako, ndi akayatela ati: Utunduyala 
untu one eko umvutshi, tshiki ndi uteya umuntu one luwunandji wuhu wendi, 
ati: Untu a kolo kendi. 

40Jesu akati ati: Simona, dimi la diui dia nkutela. Ku ndi akati ati Umbetsha, uta. 

41Osondjanyi omotshi aki la akanga wʼabasa andi ahendi: omotshi aki la dibasa 
dia denariyo kama tshanu la ukina akumi atanu. 

42Lamʼakiwo kundjala la engo ka mbufuta, ndi akadimanyia abasa vo ahendi. 
Okone lʼatei awo, akona ayuleka mbuka ngandji? 

43Simona akûkaluya diui ati: Dimi lambukana nti: One lakandadimanyia dibasa 
diuleki. Ndi akawutela ati: We ambusambula ololo. 

44Ku ndi akasikiso le umuntu; akatela Simona ati: We menaka umuntu one? 
Dimi lakotwe lu luudu laye, we hambisha ashi wa mbotsha ekulu ami. Keli ndi 
amboloya ekulu ami la asoi andi, ambekitula la divu dianni. 

45We hakanyi la mi wumbu. Keli umaka lamʼakamotwe edja ndu kakiane, ndi 
hakimo mbikami wumbu lʼekulu ami. 

46We hankitshi iso lʼote ami. Keli ndi ambunkita malashi lʼekulu ami. 

47Okone dimi lambukutela nti: Kolo yandi yeli efula, yambudimanyema, ne dia 
ndi akukaka ngandji efula. Keli one layuwudimanyia tshitshe, ndi ayuka ngandji 
tshitshe. 

48Ku ndi akatela umuntu ati: Kolo yaye yambudimanyema. 

49Waku wakadjashi la ndi wale ma, wakatatela ndjambula untu lʼuntu lʼutema 
ati: Akona one adimanyia kolo na? 

50Ku ndi akatela umuntu ati: Mbetawo kaye kambukushimbela; utshu la ki. 

Luka 8 

Amantu Ekimanyidi wa Jesu 

1Lʼokongo diku, Jesu akatakindulaka lʼesumba ndu lu ngelu, atasambisha 
lukumu lʼololo la diulelu dia Unyashungu, ndu ambeki dikumi la ahendi waki la 
ndi. 

2Ndu amantu amotshi wakakono uma lʼedienge la uma lu hemo yawo: Mariya, 
lakawetaka vati: Wʼusi Mangadala, laki la edienge esambeli, wakatumbi uma le 
ndi; 

3ndu Joana, wadi a Kuza, ulama diango dia Herode; ndu Suzana, la akina efula, 
wakalimanyiaka la diango diawo. 

Wela wa Umbuki a Wuhu 
(Mat. 13:1-9; Mak. 4:1-9) 

4Lamʼakamote ului a wuki, antu wakayi le Jesu uma lʼusumba la usumba. Ku 
Jesu akuki wela ati: 

5Lmbuki a wuhu akatshu dia ntuka wuhu andi. Lamʼakandatukaka, emotshi 
wakako lʼumamu a mbuka. Antu wakawekamela lʼekulu, fudu ya lʼulungu 
yakekomola. 

6Wehu ekina wakako ladiku dia dive; lamʼakawatumbi, wakalengela, ne dia 
tawaki la ashi. 

7Wehu ekina wakako lʼatei wʼatende. Atende wakuli la wo, waketshidia. 

8Wehu ekina wakako lu kete yʼololo, wakuli, wakadji tongo lukama lukama. 
Lamʼakandati akambu aso, ndi akahangohango ati: Leli la atui a mbuka, uki. 

Jesu Ambumanya Ambeki Wela wa Umbuki a Wuhu Fundu 
(Mat. 13:10-17; Mak. 4:10-12) 

9Ambeki wa Jesu wakawumbula vati: Na kitshimudi ka wela one? 

10Ndi akawatela ati: Wakanyusha dia mbeya akambu wushami lu diulelu dia 
Unyashungu, keli akina la wela etu. Okone lamʼayuwenda, ku hawenyi. 
Lamʼayuwuka, ku hawumani fundu. 

11Kitshimudi ya wela one eli okone: Wuhu eli diui dia Unyashungu. 

12Wuhu wa lʼumamu a mbuka, eli wane watukaka diui, ku uhimbanyi 
atuyakaka, atakosolaka diui uma lʼetema awo, dia vo tawetawoki, 
tawushimbamelaki. 

13Wuhu wa lu dive, eli wane watulungulaka diui la ongenongeno lamʼadiukawo. 
Keli vo kema la ediu, watetawoka etenyi, ku lu lushi lʼehimba, watetolaka. 

14Wuhu wakako lʼatei wʼatende, eli antu watukaka diui, ku lamʼatshowo lu 
mbuka yawo, watutshidiamaka la ndjakanela, la ukundji, la ongenongeno wa 
lumu lone, hawuluwanya nduku ulua. 

15Wuhu wa lu kete yʼololo, eli wane weli la etema wa mete ndu wʼololo. 
Lamʼukawo diui, vo watudikimelaka wulu, watotoka elua la memakana. 

Djimbitelu Uma lu Tala 
(Mak. 4:21-25) 

16Nduku untu latohetshaka tala, ku ndi dikukhume lukinga, kana dikitsha 
lʼukilingu a tangi. Keli ndi atudikitshaka ladiku diʼekitshelu tala, dia wane woto 
wenyi usasi. 

17Ne dia nduku kene kambushama, kahashwama; nduku kene keli lu usheshe, 
kaheyama ndu kahenama. 

18Okone nyewo uku ukanyu, ne dia one leli la, wayuwusha dikina. Keli laha la, 
wayokosola ndu kene kakanandi ati: Dimi la to. 

Watutshaka Lulangu la Unyashungu Mbeli Asikandi 
(Mat. 12:46-50; Mak. 3:31-35) 

19Nyangu Jesu la anangu wakayi le Jesu. Keli vo kumoeya nkuma le ndi, ne dia 
ului wʼantu. 

20Vo wakawutela vati: Nyo la ananyo wambemala lʼandja, vo nangaka nkena. 

21Keli ndi akûkaluya diui ati: Wane watuhukamaka diui die Unyashungu, 
watuditshaka, mbeli nyomi la analingu. 

Ngimbi lʼUduwa 
(Mat. 8:23-27; Mak. 4:35-41) 

22Lushi lomotshi, Jesu akoto lu watu ndi la ambeki andi. Ku ndi akawatela ati: 
Tuteho la wedi wʼuduwa, ku vo wakatshu. 

23Lamʼakawatatshokaka, ndi akalali djo. Ngimbi ka wulu kakayi lʼuduwa; watu 
wakayangi ndula la ashi. Vo waki lasʼeku la nyoi. 

24Vo wakayi le ndi, wakawemula, wakati vati: Uwandji, Uwandji, tambuvo. Ndi 
akemo, akahangwela ngimbi la asukhu, vo wakalembohala, ku akayala yoo. 

25Ku ndi akawambula ati: Mbetawo kanyu, lendʼeto na? Vo wakuki wema, 
wakambi; wakambwana vati: Akona une latela ndu ngimbi ndu ashi, ku vo 
ukitanyia diui diandi? 

Kanga Edienge la Ngadara 
(Mat. 8:28-34; Mak. 5:1-20) 

26Vo wakakumi lu kete ya asi Ngadara yelanedi la Ngalili. 

27Lamʼakateho Jesu la wedi, untu omotshi uma lʼusumba akahumana la ndi; ndi 
aki la edienge lʼutema, aki edja, kondota dihondo. Ndi kumbidjaseka lu luudu, 
paka lu waumbu. 

28Lamʼakandenyi Jesu, ndi akahangohango, akukhusamela. Ndi akawelela wulu 
ati: We, Onʼa Unyashungu KhumʼUlungu, kasami la ye na? Dimi 
lambukosengasenga nti: Tunsuyaki. 

29Ndi akatela odienge ati: Utumbi uma le untu one. (Ne dia vo wakawundaka 
tena efula. Ndi aki la alami, wakukelekaka la molola la kata. 
Lamʼakandahimbutaka diango so tshe, odienge akusukuyaka lʼesui wa 
tosenga). 

30Jesu akawumbula ati: Lukumbu laye na? Ndi akati ati: “Ului a wuki;” ne dia 
edienge efula wakoto lʼutema andi. 

31Ku wakosengasenga vati: Tututelaki dia shu ntsho lu ohongo waha la 
ekumelu. 

32Limba la wuki la sumbu laki leko, lakalekaka lu dikuna. Vo wakasengasenga 
vati: Etawo dia shu ndjoto. Ndi aketawo. 

33Ku edienge wakatumbi uma le untu oso, wakoto sumbu. Limba lako 
lakakhunguso lʼuhulula, lakatambela lʼuduwa, lakavu. 

34Lamʼakenyi wane wakayileshaka dikambu so, vo wakalawo, wakatudisanya 
lu esumba ndu lu tusamba. 

35Vo wakatshu dia ntenda dikambu diakatumbi. Vo wakayi le Jesu, wakatani 
untu lakatumbi edienge, udjashi la ntundu ka Jesu, olotshi ahondo, aya la yimba, 
ku vo wakuki woma. 

36Emenyi wa dikambu so wakawatela uku akakono kanga odienge. 

37Antu tshe wa lu kete ya Ngadara wakosengasenga dia ndi mbamwela, ne dia 
woma a wuki akawandi. Ku ndi akoto lu watu, akakalula. 

38Keli untu lakatumbi edienge, akasengasenga Jesu dia ntshikala la ndi. Keli ndi 
akutumi, akawutela ati: 

39Ukaluli lakaye, utataka akambu wa mamba wukutshedi Unyashungu. Ku ndi 
akatshu, akatudianganya akambu a mamba wakutshela Jesu lʼusumba awo. 

Ona Umuntu a Jayiro 
(Mat. 9:18-26; Mak. 5:21-43) 

40Lamʼakakalula Jesu, ului wʼantu wakusangela, ne dia vo tshe wakukungela. 

41Enda, untu omotshi akayi, lukumbu landi Jayiro. Ndi aki umbuledi 
wʼetemwelo. Ndi akakhusama lʼekulu wa Jesu; akosengasenga ati: Uyoto lu 
luudu lami. 

42Ne dia ndi aki la ona umuntu otoi, laki la deku dikumi la pendi, lakayangi mvo. 

Umuntu Laki la Ekelelo ka Dikila 

Keli lamʼakandatatshokaka, elui wʼantu wakukukela. 

43Umuntu laki la ekelelo ka dikila deku dikumi la pendi, akashili diango diandi 
le wetshi, keli nduku omotshi lakeyi mbokonoya. 

44Ndi akayi lʼokongo wa Jesu, akananda uhimbu wa dihondo diandi. Kemʼedja, 
dikila diakahimbo ntumba. 

45Jesu akambula ati: Umunandji na? Lamʼakanguna antu tshe, Petero la wane 
waki la ndi wakati vati: Uwandji, elui wʼantu wukudingi, mbukusakanyisha! 

46Keli Jesu akati ati: Untu omotshi akamunandji, ne dia dimi lambuka nti: Wulu 
wakatumbi uma le mi. 

47Lamʼakenyi umuntu ati: Wambumbishula, ndi akayi, ayadidima, akakhusama 
la ntundu kandi. Ndi akati lu ashu wʼantu tshe okone akandawunandji, ndu 
okone akandakonwe esadi. 

48Ku ndi akawutela ati: Onʼami, mbetawo kaye kambukokonoya; utshu la ki. 

Ona Umuntu Ambulwama 

49Lamʼakataka Jesu osoku, untu omotshi akayi uma laka umbuledi wʼetemwelo, 
akati ati: Onʼaye a umuntu ambuvo; tusuyaki Umbetsha ntu. 

50Keli lamʼakuki Jesu diui so, ndi akatela umbuledi wʼetemwelo ati: Tukaki 
woma, etawo paka mbetawo, ku ndi ayokono. 

51Lamʼakandoto lu luudu, ndi kumbetawo dia untu mboto la ndi, tshikima 
Petero, Joani, Jakoba, la shi la nyangu ona umuntu. 

52Tshe wakalelaka, wakulelaka. Keli ndi akati ati: Tanyulelaki. Ndi havwi, lu djo 
kendi. 

53Ku vo wakawole sali, wakeyi vati: Ndi akavwi. 

54Keli ndi akukimela lu lunya; akawutela diui dia wulu ati: Ona umuntu, eto! 

55Ku lumu landi lakakalula; kemʼedja, ndi aketo. Ku Jesu akasengola dia mbusha 
mbu ya nde. 

56Ku ambutshi andi wakambi, keli ndi akakokomiya ati: Tanyutelaki untu 
dikambu diutshimi. 

Luka 9 

Jesu Ambudianganya Ambeki Andi 
(Mat. 10:5-15; Mak. 6:7-13) 

1Jesu aketi ambeki dikumi la ahendi, akawasha wulu wa mbahamela edienge 
tshe la dia nkonoya hemo. 

2Ndi akatumi dia ntusambisha dikambu dia diulelu dia Unyashungu, ndu dia 
ntokonoya akanga a hemo. 

3Ndi akawatela ati: Tanyukimelaki engo ka ntsho lu lokendo lanyu, 
Tanyukimelaki danga kuyanga diutu, kuyanga mbu ya nde, kuyanga falanga. 
Tanyuyalaki la ekutu ehendi. 

4Lu luudu tshe layunyoto, kanyuhangi loko edja ndu lamʼayunyunela. 

5Wane wahanyulungula, lamʼayunyunela uma lʼusumba ako, kanyuhumeli 
ditshu uma lʼekulu anyu uku omenyi le wo.  

6Ku vo wakunela, watakindula lu ngelu la ngelu, watasambisha lukumu lʼololo, 
la watakonoya antu lʼahuli tshe. 

Herode Ambukanana 
(Mat. 14:1-12; Mak. 6:14-29) 

7Khumʼekanga Herode akuki akambu tshe wakatshama. Ku ndi akakanana 
efula, ne dia amotshi wakati vati: Joani kambulo uma lu nyoi; 

8akina vati: Elidja kambene; akina vati: Umvutshi omotshi wʼedjedja kambulo. 

9Herode akati ati: Joani, dimi lakuhimbula ote, keli akona ukanga akambu aso 
wukami Ku ndi akayangi mbena. 

Jesu Ambusha Antu Nunu Tanu Mbu ya Nde 
(Mat. 14:13-21; Mak. 6:30-44; Joa. 6:1-14) 

10Lamʼakakalula atumami, vo wakatela Jesu akambu wakawatshi. Ku ndi 
akawaose, akatshu la wo vame lʼusumba, wetawo vati: Betesayida. 

11Keli lamʼakeyi elui wʼantu dikambu diako, vo wakuyeli. Ndi akalungula, 
akawatela dikambu dia diulelu dia Unyashungu; akakonoya wane wakahumbi 
nkono. 

12Unya akayangi mbidja, ambeki dikumi la ahendi wakayi; wakawutela vati: 
Udianganya antu, vo watshu lu wangelu la lu tusamba, dia ntuhanga la dia 
ntukundja mbu ya nde, ne dia shu teko lane lu dihuli dia dieta. 

13Keli ndi akawatela ati: Nyuwasha mbu ya nde. Vo wakati vati: Shu la dikenga 
dia ma tanu la nsi hyendi tshu — tshikima shu ntsho la ntusumbela antu ane 
tshe ma. 

14Vo waki apami nunu tanu. Ndi akatela ambeki andi ati: Nyuwadjasha lu elui, 
uku akumi atanu akumi atanu. 

15Vo wakatshi osoku, wakawadjasha vo tshe. 

16Ku ndi akose dikenga diako tanu la nsi hyendi, akalela lʼulungu, 
akaditshokola, akadiatula. Ndi akasha ambeki dia vo nkitsha la ntundu kʼantu. 

17Vo tshe wakali, wakaluti. Ambeki wakatongona betshi diakatshikala, asaka 
dikumi la ahendi. 

Petero Ambetawo Ati: Jesu Onʼa Unyashungu Kendi; Jesu Ambuwatela Dia 
Nyoi Kandi 

(Mat. 16:13-19; Mak. 8:27-29) 

18Lamʼakandalombaka lu dieta, ambeki waki la ndi. Ndi akawambula ati: Akona 
ata antu, emi? 

19Vo wakûkaluya diui vati: Joani Ubatizanyi; akina mvutaka vati: Elidja; akina 
vati: Umvutshi omotshi wʼedjedja kambulo. 

20Ndi akawambula ati: Keli nyu atanyu na, emi? Petero akûkaluya diui ati: 
Kristu ka Unyashungu keye. 

21Keli ndi akakokomiya, akawatela ati: Tanyutelaki untu dikambu so. 

22Ndi akati ntu ati: Dieli la Onʼa untu dia nsuwa esuwa efula ndu ntunama le 
dikumanyi la le elombedi a waki ndu le afundji. Dieli la ndi dia ndjakema, la dia 
mbulwama lushi la satu. 

23Naka untu nangaka ndjelami, ndi ayaseke, embe utamba andi a mpeketanya 
la lushi la lushi, andjeli. 

24Ne dia untu tshe lalanga mamela lumu landi, ayulushisha. Keli untu tshe 
lashisha lumu landi dikambu diami, ndi ayulamela. 

25Waho wa untu lendʼewo, naka ndi ayukundja kete tshe la ndjashisha kana 
ndjalanya? 

26Untu tshe layumbuka sonyi ndu layuka aui ami sonyi, Onʼa untu ayuwuka 
sonyi lamʼayunduya lu lutumbu landi ndame ndu lu lutumbu la Shi ndu la 
andjelo wʼekila 

27Keli dinu lambunyutela mete nti: Amotshi anyu wambemala lane, hawuvo 
edja ndu lamʼayuwena diulelu dia Unyashungu. 

Ehilwelu ka Jesu 
(Mat. 17:1-8; Mak. 9:2-8) 

28Uku nshi enanei uma lamʼakati Jesu aui aso, ndi akose Petero la Joani ndu 
Jakoba, akambela lʼukungu dia ntolomba. 

29Lamʼakandalombaka, elundji kandi akakadimo, dihondo diandi diakayala 
wema pesopeso la ngaingai. 

30Ulungi, apami ahendi, wakasawulaka la ndi. Vo waki Mose la Elidja. 

31Vo wakene lu lutumbu, wakateketa dikambu dia nyoi kakandayangi mvo la 
Jerusalema. 

32Petero la wane waki la ndi, wakanyingonyingoka la djo. Keli lamʼakawasene, 
vo wakenyi lutumbu landi ndu apami ahendi wakemadi la ndi. 

33Lamʼakayangi apami ako mangana uma la le ndi, Petero akatela Jesu ati; 
Uwandji, ndeka ololo shu ntshikala lindu. Tuhiki tumbu satu: kemotshi kaye, 
kemotshi ka Mose, kemotshi ka Elidja. Ndi kumbeya kene kakandati. 

34Lamʼakandati aui aso, dingi diakayi, diakahutamela. Lamʼakawoto lu dingi, vo 
wakuki woma. 

35Ku diui diakayi uma lu dingi ati: Onʼami one, osonami ami nyuwukeli! 

36Lamʼakashili diui, Jesu akatanema ndame. Vo wakatshikala ki, kumvutela 
nduku untu dikambu dimotshi lu nshi sho lʼatei wʼakambu wakawenyi. 

Dikenda Kanga Ekhunye 
(Mat. 17:14-21; Mak. 9:14-29) 

37La wedi a pindju, lamʼakawahulo uma lʼukungu, ului a wuki wʼantu 
wakahumana la ndi. 

38Ku pami kemotshi uma lʼului wʼantu akawelela ati: Umbetsha, dimi 
lambukosengasenga nti: Uyendi onʼami a pami. Ndi eko onʼami etoi. 

39Ulungi, odienge atuwundaka, ndi atawanaka shashimuya Odienge 
atuhuhanyaka edja ndu lolodu lambutumba. Vo hawututumbaka uma le ndi 
esadi, watokomolaka wulu. 

40Dimi lakasengasenga ambeki aye dia vo mbutundja, keli vo kumbeya 
mbutundja. 

41Jesu akâkaluya diui ati: Yee! lolonga laha la mbetawo la akanga a wendjudi, 
edja ndu kaandi ayumutshikala la nyu ndu ayumuyala la memakana le nyu? 
Uhuya la onʼaye lindu. 

42Kamʼakandayayakaka, odienge akawumbi, akuhuhanya wulu. Keli Jesu 
akahangwela odienge. Ndi akakonoya dikenda dia pami, akûkaluya le shi. 

43Vo tshe wakambi dia wulu wa Unyashungu. 

Akambu Wayuyala le Onʼa Untu 
(Mat. 17:22-23; Mak. 9:30-32) 

Keli lamʼakambaka antu tshe dia akambu tshe wakandatshi, ndi akatela ambeki 
andi ati: 

44Aui ane woto lʼatui nyu, ne dia Onʼa untu ayukimwama lʼanya wʼantu. 

45Keli vo kumana diui so fundu. Dio diakashama le wo; okone vo kudieya. Vo 
wakuki woma dia mbumbula dia diui diako. 

Tamu Dia Luleki Wuki 
(Mat. 18:1-5; Mak. 9:33-37) 

46Vo wakatatela mumbwana dia untu akona luleki wuki lʼatei awo. 

47Keli lamʼakenyi Jesu tukanyi ta lʼetema awo, ndi akose kiendakenda, 
akaweme la le ndi; 

48akawatela ati: Untu tshe lalungula kiendakenda nye lu lukumbu lami, ndi 
ambunungula. Untu tshe lanungula, ambulungula one lakantumi, ne dia one 
luleki tshitshe lʼatei anyu, ndi keli wuki. 

Utshi wʼAkambu wa Mamba 
(Mak. 9:38-40) 

49Joani akahula diui, akati ati: Uwandji, shu takenyi untu atundja edienge lu 
lukumbu laye; ku shu takusike, ne dia ndi kema undjedi kame la su. 

50Keli Jesu akâkaluya diui ati: Tanyusikeki. Untu lahanyutuni, eko lu leke lanyu. 

Asi Samariya Waki Kumbulungula 

51Lamʼakasukana nshi ya ndi mbosama lʼulungu, ndi akakolamela mbediya 
elundji kandi utsha la Jerusalema. 

52Ndi akatumi akendji la ntundu kandi. Vo wakatshu, wakakumi lu ngelu kʼasi 
Samariya la ntolongoswela akambu. 

53Vo kumbulungula, ne dia elundji kandi kakatelelaka utsha la Jerusalema. 

54Lamʼakenyi ambeki andi Jakoba la Joani dikambu so, vo wakawumbula vati: 
Khumadiondjo, we nangaka shu mvuta diui, dia dja mpulo uma lʼulungu la 
muatshumba? 

55Keli ndi akakadimo, akahan, wela. 

56Ku vo wakatshu lu ngelu kekina. 

Dia Ndjala Umbeki a Jesu Aha Dikambu Dia Tshitshe 
(Mat. 8:19-22) 

57Lamʼakawatatshokaka lu mbuka, untu omotshi akatela Jesu ati: Dmu 
layukuyela lu ahuli tshe, lenʼatayatshu. 

58Jesu akawutela ati: Mbulu yeko la afuku, fudu ya lʼulungu yeko a kefu, keli 
Onʼa untu kema la lama mbetamia ote andi! 

59Ku ndi akatela untu ukina ati: Undjeli. Keli ndi akati ati: Khumadiondjo, etawo 
dia dimi ntatshwi la ntukhunde papa. 

60Keli ndi akawutela ati: Utshiki edu, wakhundeki anyawo edu. Keli we, utshu, 
utadianganyaka dikambu dia diulelu dia Unyashungu. 

61Ndu ukina akati ati: Khumadiondjo, layukuyela, keli etawo dia dimi 
ntalakanyi la wane weli lakami. 

62Keli Jesu akawutela ati: Naka untu ayudja lunya lu lungu la nkutula ngombe, 
naka ndi ayewo, ku ndi hakuka mboto lu diulelu dia Unyashungu. 

Luka 10 

Jesu Ambudianganya Ambeki Akumi Esambeli 

1Lamʼaketi akambu aso, Khumadiondjo akasonola akina akumi esambeli, 
akatumi ahendi ahendi la ntundu kandi lu esumba tshe ndu lu ahuli tshe 
wakandalangi ntsho. 

2Ndi akawatela ati: Dinela dieko efula, ken ekambi mbeli tshitshe; okone 
nyolombe uwandji a dinela, dia nyutumela ekambi lu dinela diandi. 

3Nyutshu, enda, lambunyutuma uku ana wʼekoko lʼatei a ndjaundu. 

4Tanyukimelaki tapa kuyanga diutu, kuyanga sabata. Tanyemulaki untu lu 
mbuka 

5Lu luudu tshe layunyoto, kanyuti ntundu nyati: Ki kayali lu luudu lone! 

6Naka onʼa ki eko loko, ki kanyu kayusambela le ndi. Naka kema, ki kanyu 
kayukalula le nyu. 

7Kanyutshikali lu luudu lako. Kanyolekaki, kanyonokaki kene 
kayuwunyushaka, ne dia ukambi kukuki dia nkundja difutu diandi. Tanyetetaki 
lu luudu la luudu. 

8Lʼusumba tshe wayunyukuma, lamʼayuwunyulungula, kanyuli diango 
diayuwukitsha la ntundu kanyu. 

9Kanyokonoya akanga a hemo weli loko; kanyuwateli nyati: Diulelu dia 
Unyashungu diaya suki la nyu. 

10Keli lʼusumba tshe wayunyoto, naka akanga a ngelu hawunyulungula, 
kanyutshu lʼesese ato, kanyuti nyati: 

11Ndu ditshu dia lʼusumba anyu, diakakakatedi lʼekulu asu, 
tambunyukitweladio. Keli nyulimbiteli nyati: Diulelu dia Unyashungu 
diambusukana. 

12Dimi lambunyutela nti: Lushi loso, fono ka usumba oso ayuleka ka Sodoma.  

13We Korazina, fono kayayi le ye! We Betesayida, fono kayayi le ye! Utunduyala 
akambu wa wulu wakatshama lʼatei aye, mbakatshama la Tura la Sidona tshiki 
vo wambukadimulaka etema edjedja, wudjashi lu akutu la lʼetuku! 

14Keli lʼelumbwelu, fono kanyu kayuleka ka Tura la Sidona. 

15Ndu we, Kaperenauma, wayukumbiya lʼulungu uka? Wayukuhuluya utsha 
lʼUdimu a Pengandu. 

16One lanyukela, ambumbukela; one lanyutuna, ambuntuna; one lantuna, 
ambutuna one lakantumi. 

Ambeki Akumi Esambeli Wambukalula 

17Akumi esambeli ako wakakalula lʼongenongeno. Vo wakati vati: 
Khumadiondjo, ndu edienge wambutolembela lu lukumbu laye. 

18Ku ndi akawatela ati: Dimi lakenyi Satana ako uma lʼulungu uku dingadimu. 

19Nyulungi, dimi lambunyusha wulu wa mbikamela elui la kutu, ndu ladiku dia 
wulu tshe wʼutunyi. Nduku engo kayunyutshela kolo. 

20Keli tanyongenangenaki ne dia edienge wambunyukela, nyongenengene ne 
dia kumbu yanyu yambufundama lʼulungu. 

Jesu Ambongenangena 
(Mat. 11:25-27; 13:16-17) 

21Lu unya oso, Jesu akangenangena le Nyuma kʼOlolo. Ndi akati ati: Papa, 
Uwandji wʼulungu la kete, lambukandula, ne dia we akashe akambu ane le 
akanga a tumba la ewu, ku ambuwashula le tokendakenda. Ee, Papa, ne dia 
wuhu uku mbaki lulangu laye la ngandji ka mamba! 

22Papa ambukimwela diango tshe. Nduku untu leya Ona, tshikima Papa. Ndu 
nduku untu leya Papa, tshikima Ona, ku Ona ayuwenya untu tshe lalangandi. 

23Ku ndi akasikiso le ambeki, akawatela lu sheki ati: Ashu wena akambu 
wenanyu, weko la otshoko, 

24ne dia amvutshi efula la khami ya dikanga wakalangi mena akambu wenanyu, 
ku vo kumbaena; wakalangi mbuka akambu wukanyu, ku kumbauka. 

Usi Samariya lʼOlolo 

25Ulungi, umbeyi wʼelembe omotshi akemala, akahimbi Jesu ati: Umbetsha, 
ayumutsha na dia nkita lumu la pundju? 

26Jesu akawumbula ati: Kufundami lʼelembe na? Ukundi atuyalaka na? 

27Ndi akûkaluya diui ati: Ulangi Khumadiondjo, Unyashungu aye, lʼutema aye 
tshe, ndu la lumu laye tshe, ndu la wulu aye tshe, ndu la yimba yaye tshe; la 
ulangi unyaye, uku ayalangaye. 

28Ndi akawutela ati: Kawo kataye. Utshaki osoku, ku we ayuyala la lumu.  

29Keli ndi akalangi ndjayindja; akambula Jesu ati: Akona eli unyami ako? 

30Jesu akûkaluya diui ati: Untu omotshi akatatshokaka uma la Jerusalema utsha 
la Jeriko. Ndi akoto lu anya wʼapotodi. Vo wakukula ahondo, wakokomola, 
wakatshu, wakutshiki afunda lasʼeku la nyoi. 

31Olombedi omotshi akatatshokaka lu mbuka keso, lamʼakandawenyi, ndi aketi 
lʼokenge ukina. 

32Ndu usi Lewi pupu, lamʼakandakumi lu dihuli so, lamʼakandawenyi, ndi aketi 
lʼokenge ukina. 

33Keli usi Samariya omotshi, lakatatshokaka lu lokendo, akakumi lu dihuli 
diakindi. Lamʼakandawenyi, ndi akangasana la ketshi. 

34Ndi akasukana la le ndi, akawombe puta, akatela iso la wanu loko. Ku ndi 
akawahe lu nyama kandi, akayi la ndi lu pangu kʼangendangenda. 

35La wedi a pindju, ndi akatundja denariyo pendi, akasha kanga pangu, akati 
ati: Ulamaki. Lamʼayumukalula, dimi layukufuta kene tshe kayuyushisha lu 
dikambu diandi. 

36Le untu lakoto lu anya wʼapotodi, akona akanaye, akayala unyandi lʼatei 
wʼantu aso asatu? 

37Ndi akati ati: One lakawuki ketshi. Jesu akawutela ati: Utshu, ututshi pupu. 

Mata la Mariya 

38Lamʼakawatatshokaka lu mbuka, Jesu akakumi lu ngelu kemotshi. Umuntu 
omotshi, lukumbu landi Mata, akulungula lakandi. 

39Ndi aki la onangu a umuntu, lukumbu landi Mariya, lakadjase lʼekulu wa 
Khumadiondjo, ahukama diui diandi. 

40Keli Mata akakanana la ulimu efula, ku ndi akayi le Jesu; akawumbula ati: 
Khumadiondjo, we heyi wati: Onalingu akantshikedi ulimu dime? Telandi ayi la 
ndjunkimanyia. 

41Keli Jesu akûkaluya diui ati: Mata, Mata, we ambuleka ndjakananya la 
ndjahenyahenya diʼakambu efula, 

42keli dikambu otoi mbeli uhumba. Mariya ambosonola leke lʼololo, lo 
haluyosama uma le ndi. 

Luka 11 

Nomba ka Khumadiondjo 
(Mat. 6:9-15; 7:7-11) 

1Jesu akalombaka lu dihuli dimotshi. Lamʼakandashidiya, umbeki andi omotshi 
akawutela ati: Khumadiondjo, utetsha lama nomba, uku aketsha Joani ambeki 
andi. 

2Ku ndi akawatela ati: Lamʼayunyolombaka, kanyutaki nyati: Shesu, hikumbu 
laye layali ekila. Diulelu diaye diayi. 

3Utushaki mbu ya nde yasu ya la lushi la lushi. 

4Utudimanyia kolo yasu, ne dia ndu shu tatudimanyiaka untu tshe leli la su 
dikambu. Tutukumiaki lamʼeli ehimba. 

Antu Watetemali Nomba Unyashungu 

5Jesu akawambula ati: Akona lʼatei anyu leli la ongenyi, lamʼayundutsho le ndi 
lʼasa ndeki, ati: Ongenyi, osondja dikenga satu dia ma: 

6ne dia ongenyi ami omotshi ambuya uma lu lokendo, dimi kema la engo 
kambusha, 

7ku one leli lu luudu, ayukaluya diui ati: Takumimbiya, lukuki lambudihama 
kakiane, anʼami weko la mi lu tangi, dimi haleyi mbeto dia ndjukusha diango? 

8Lambunyutela nti: Kuyanga ndi heto dia ndjuwusha diango ne dia ndi eko 
ongenyi andi, keli ne dia limbiya landi, ndi ayeto, ayuwusha diango tshe 
diahumbandi. 

9Dimi lambunyutela nti: Nyolombe, ku wayunyusha; nyuyangi, ku nyayena; 
nyokokole, ku wayunyudihula. 

10Ne dia untu tshe latolombaka, atulungulaka; latuyangaka, atenaka; 
latokokolaka, wayudihula. 

11Untu akona lʼatei anyu leli umbutshi a pami, lamʼayolomba onʼandi la pami 
lusi, ku ndi mbusha ului lu dihuli dia lusi? 

12Kana ndi ayolomba ukeli, ku ndi mbusha kutu? 

13Okone, naka nyu, antu wa kolo, mbeyaka mbisha anʼanyu eshasha wʼololo, 
Shenyu le lʼulungu huleka mbisha wane wolomba Nyuma kʼOlolo? 

Jesu Ambukaluya Asi Juda Diui Dia Wulu Andi 
(Mat. 12:22-30; Mak. 3:19-27) 

14Jesu akatundjaka odienge a lumu. Lamʼakatumbi odienge, kanga lumi 
akateketa, ku elui wʼantu wakambi. 

15Keli amotshi wakati vati: La wulu wa Belezebulu, uwandji wʼedienge, 
mbatundutundjaka edienge. 

16Akina wakuhimbi, wakôlombe djimbitelu yʼuma lʼulungu. 

17Keli ndi akeyi tukanyi tawo, akawatela ati: Diulelu tshe diambatana, 
diayulana. Khumbu kambatana, kayoko. 

18Naka ndu Satana ambatana, ukundi ayushikikala diulelu diandi? Ne dia nyu 
nyambuta nyati: La wulu wa Belezebulu mbatundutundjaka edienge. 

19Naka dimi oso atutundjaka edienge la wulu wa Belezebulu, ku ana anyu 
watetundjaka la wulu akona? Okone vo wayuyala embadi anyu. 

20Keli, naka dimi latutundjaka edienge la luhita la Unyashungu, keti diulelu dia 
Unyashungu diambuyakaka le nyu. 

21Keli lamʼayulama kanga wulu luudu landi, olotshi diango tshe dia ta, diango 
diandi diayuyala ki. 

22Keli lamʼayuwukhumela ukina luleki wulu, ndi ayolembia. Ku one 
lambolembia ayokosola eloto wa ta tshe wakandekamaka, ayukahanya diango 
diakandakosola. 

23Laha kame la mi, kambuntuna. One lahasanganya la mi diango, 
kadidianganya. 

24Lamʼatumba odienge uma le untu, vo nkindulaka lu ahuli waha la ashi, 
watayangi mumuya. Lamʼahawakitani, vo wayuta vati: Dimi layukalula lu luudu 
lami lenʼakamatumbi. 

25Lamʼakalulawo, ku vo wambulutana leli pudipudi lolongoswami. 

26Ku vo wayutsho, wayutosa edienge ekina esambeli wuleki kolo; wayoto, 
wayudjase loko. Ku akambu wa untu oso wa lʼokongo, wayuleka wa ntundu 
kolo. 

27Lamʼakataka Jesu akambu aso, umuntu omotshi lʼului wʼantu akawelela ati: 
Utema wakakuti, ndu awele wakayalome, weko la otshoko! 

28Keli ndi akati ati: Mete, wane watuhukamaka diui dia Unyashungu, la 
watudikitanyiaka, mbeli la otshoko! 

Jesu Ambulaka Wane Wayanga Tulimbitelu 
(Mat. 12:38-42; Mak. 8:12) 

29Lamʼakamotaka elui wʼantu la le Jesu, ndi akatatela mbatela ati: Lolonga lone, 
leko lolonga la kolo! Vo watuyangaka djimbitelu, keli hawuwasha djimbitelu, 
tshikima djimbitelu ya Jona. 

30Uku akayala Jona djimbitelu le asi Niniva, wuhu ako mbayuyala Onʼa untu le 
antu wa lu lolonga lone. 

31Khumʼekanga ka umuntu ka la Diku dia Kushi ayemala lʼelumbwelu la antu 
wa lu lolonga lone, ayuwamia, ne dia ndi akayi uma lu kuma ya kete, dia ndjuka 
yimba ya Solomona. Nyendi, luleki Solomona, eko lane. 

32Asi Niniva wayemala lushi lʼelumbwelu la wa lu lolonga lone, wayuwamia, ne 
dia vo wakakadimula etema lamʼakawuki esambishelu ka Jona. Nyendi, luleki 
Jona, eko lane. 

Wela wa Tala 
(Mat. 5:15; 6:22-23) 

33Nduku untu latohetshaka tala, ku ndi dikitsha lu dihuli dia ushamu, kana la 
tshina dia kidunda, keli ndi atudikitshaka lu ekitshelu ka tala, ne dia wane woto 
wenyi usasi adio. 

34Su diaye mbeli tala dia dimba diaye. Lamʼeli su diaye ololo, dimba diaye tshe 
diayulula too la usasi. Keli lamʼedio kolo, ndu dimba diaye diayulula too la 
udjima. 

35Okone endi kana usasi mbeli lʼutema aye, aha udjima. 

36Okone naka dimba diaye tshe diambulula la usasi, diaha la leke la tshududu, 
dio tshe diayulula la usasi, uku tala mbakohetela la usasi adio wa ngaingai. 

Jesu Ambuhunwela Antu Dia Afarise; Fono Shamalu 
(Mat. 23:1-36; Mak. 12:38-40; Luk. 20:45-47) 

37Lamʼakateketaka Jesu, Ufarise omotshi akaweti, dia ndi ntole la ndi ma. Ku 
ndi akoto, akadjase la mesa. 

38Lamʼakenyi Ufarise dikambu so, ndi akambi, ne dia ndi kombotsha anya la 
ntundu ka nde ma. 

39Khumadiondjo akawutela ati: Nyu, Afarise, nyatotshaka lʼandja a dikoho la 
donga, keli lʼetei anyu, ambulula too la dihotwanelu la akambu wa kolo. 

40Nyu nyeko dinginya! Undi, one lakadikingi lʼandja awo, ndi kunkinga ndu 
lʼetei awo? 

41Keli lamʼayunyusha antu diango la ketshi, nyuwasha diango dieli lʼetei. 
Nyendi, diango tshe diayela pudipudi le nyu. 

42Keli fono kayayi le nyu, Afarise! ne dia nyu nyatukimoka etenyi ka dikumi ka 
nyumba la luhuhu la akatshikatshi tshe, nyatulekanaka sambu kʼololo la 
ngandji ka Unyashungu. Aki ololo anyu ntsha akambu ane, la aha ntshika 
akambu wa la ntundu. 

43Fono kayayi le nyu, Afarise! ne dia nyu nangaka die dia ntundu lu temwelo, la 
waemu lu tuka. 

44Fono kayayi le nyu! ne dia nyu nyeko uku waumbu wahene lu ashu, 
watokendakendaka antu ladiku diawo, ku vo haweyi. 

45Umbeyi wʼelembe omotshi akûkaluya diui ati: Umbetsha, lamʼataye diui so, 
we ambutotenga ndu shu. 

46Jesu akati ati: Fono kayayi ndu le nyu, embeyi wʼelembe! ne dia nyu nyataheka 
wutshu weli wulu memba lu aheka wʼantu, keli nyu nyame hanyunanda wetshu 
ako kuyanga la luhita. 

47Fono kayayi le nyu! ne dia nyu nyatuhikaka waumbu wʼamvutshi, keli 
watshenyu mbakadiaki. 

48Okone nyu nyeko emenyi, nyatetawoka akambu wakatshaka watshenyu, ne 
dia vo wakadiaki, keli nyu nyatuhikaka waumbu awo. 

49Diako mbakati ndu yimba ya Unyashungu ati: Dimi layatumela amvutshi la 
atumami. Vo wayudiaka amotshi, wayuwasuya. 

50Okone akila tshe wakatshulwama uma lʼetatelu kʼandja, wayali dikambu dia 
wa lolonga lone, 

51umaka dikila dia Abtle, edja ndu dikila dia Zekariya, lakawadiaki lʼasa 
ediakelu la etemwelo. Mete kanyutelami nti: Ayuyala dikambu dia wa lu lolonga 
lone. 

52Fono kayayi le nyu, embeyi wʼelembe! ne dia nyu nyakakosola ona sapi 
kʼakambu wa bewu. Nyu nyame komboto, keli nyu nyakashimbi wane 
wakayangi mboto. 

Atunyi Audi Wambotokiya 

53Lamʼakatumbi Jesu loko, afundji la Afarise wakatatela mbudinga la wulu, 
wakalangi mboteketsha akambu efula. 

54Vo wakotokiya, dia mbosa diui diukukindi mvuta. 

Luka 12 

Jesu Ambulaka Ambeki 

1Lu unya oso, lamʼakamote antu nunu nunu, edja ndu wakakamanela lʼekulu, 
Jesu akatatela mvutela ambeki andi ati: Nyewo edya ka Afarise, kako keli lukesu 

2Nduku kene kambukumbama, kahakumbwama. Nduku kene kambushama, 
kaheyama. 

3Okone akambu tshe wakanyati lu udjima, wayukema lu usasi. Akambu 
wakanyataka hyotehote lu mvudu ya lʼetei, wayuwelelama lʼete a mvudu. 

4Dimi lambunyutela, nyu wane weli engenyi ami, nti: Tanyukaki wane wadiaka 
alimba woma, ku lʼokongo haweyi ntsha dikambu dikina. 

5Keli dimi layunyewula ona lahumbanyu mbuka woma: nyuki one leli la wulu 
wa mbikadja antu lu luwinga la dja lʼokongo a mbadiaka woma; ee, dimi 
lambunyutela nti: Nyuwuki woma! 

6Hawutusundjaka tufudu tutanu akuta ahendi? Keli nduku otoi ato 
atuhamameka lu ashu wa Unyashungu. 

7Ndu weondji wa divu dia lʼete anyu wambalema tshe. Tanyukaki woma: nyu 
nyambuleka tufudu efula ushinga a wulu. 

8Dimi lambunyutela nti: Untu tshe layumbetawo la ntundu kʼantu, ndu Onʼa 
untu ayuwetawo la ntundu ka andjelo wa Unyashungu. 

9Keli untu layumanguna la ntundu kʼantu wayuwanguna lu ashu wa andjelo wa 
Unyashungu. 

10Untu tshe lateketa diui dia kolo lu dikambu dia Onʼa untu, wayudimanyia. Keli 
untu latenga Nyuma kʼOlolo, hawudimanyia. 

11Lamʼayuwuya la nyu la ntundu ka temwelo, la embuledi, ndu dihangamendi, 
tanyuyakananyaki nyati: Ukundi ayutukaluya diui, kana aui akona wayututa? 

12ne dia Nyuma kʼOlolo ayunyetsha aui wayunyuhumba mvuta lu unya oso. 

Jesu Ambuwaewula Dia Okomiya wa Diango 

13Untu omotshi lʼului wʼantu akawutela ati: Umbetsha, uteli onalingu akahani 
la mi sangu. 

14Keli ndi akawumbula ati: Pami, akankitsha umbadi kana ukahi ladiku dianyu? 

15Ku ndi akawatela ati: Nyendi, nyewo okomiya wa diango tshe; ne dia lumu la 
untu haluyala ne dia efula ka diango dieli la ndi. 

16Ku ndi akawauki wela ati: Kete ya kanga ongonyi omotshi yakangonya diango 
efula. 

17Ku ndi akakani yimba lʼutema andi ati: Kayumutsha na, ne dia dimi kema la 
lama mumba diango diami dia dinela? 

18Ku ndi akati ati: Dimi layutsha okone: layuhandjula apenge ami, layuhika 
akina wuleki waki. Ku dimi layumba diango diami dia ninela la diango diami 
tshe loko. 

19Ku layutela utema ami nti: Utema, we la diango efula diumbami dia deku 
efula. Ukaki olo, olekaki, onokaki, ongenangenaki. 

20Keli Unyashungu akawutela ati: Enginya li! Wayolomba utema aye lʼutshu 
wʼelo one. Ku diangodiakayalongosola diayuyala diaki na? 

21Osoku mbeli untu layaumbela diango, laha la ukundji le Unyashungu. 

Dia Ndjakananya; Eumbelu ka Mete 
(Mat. 6:25-34) 

22Ku Jesu akatela ambeki andi ati: Okone mbanyutelami nti: Tanyuyakananyaki 
dia nyumu yanyu nyati: Ayutole na? kana dia alimba anyu nyati: Ayutolota na? 

23ne dia lumu lambuleka mbu ya nde, dimba diambuleka ahondo. 

24Nyendi angwangwa: vo hawutuneka, hawutunaka. Vo kema la eunibelu kana 
dipenge. Unyashungu atuwashaka mbu ya nde. Ndi nemo dia mamba dienyu, 
ndeka fudu efula li! 

25Untu akona lʼatei anyu, lamʼayunduyakananyu, ku ndi ntalula utali a nshi ya 
lumu landi kubita otoi? 

26Okone naka nyu hanyeyi ntsha dikambu dia tshitshe, okoko wana 
wayakananyanyu dia akambu akina? 

27Nyendi alembo, uku wulawo; vo hawukambi ulimu, hawutshi ahondo. Keli 
dimi lambunyutela nti: Kuyanga Solomona lu lutumbu landi tshe, kondota uku 
dembo dimotshi lʼatei awo. 

28Keli naka Unyashungu atolotshaka adiyu wa lʼusui, weko elo, ku lui 
wayukadjema lu atshuka, ndi huleka nyolotsha, nyu akanga a mbetawo ka 
tshitshe? 

29Tanyuyangaki kene kayunyole kana kayonyono; tanyuyakananyaki. 

30Ne dia wedja wa la kete watuyangaka diango so tshe, keli Shenyu mbeyaka 
ati: Nyu nyatudihumbaka. 

31Keli nyutayangi diulelu diandi, ku ndu diango so tshe diayuyala dianyu. 

32Tanyukaki woma, nyu limba la tshitshe lʼekoko, ne dia Shenyu nangaka 
nyusha diulelu. 

33Nyusundja dieli la nyu; nyusha antu diango la ketshi. Nyuyatsheli atapa 
wahuyala emusu, la eumbelu lʼulungu kahashili, lene ahatusukanaka uvi, lene 
ahatulanyaka yumumbu. 

34Ne dia tenʼeli eumbelu kanyu, kayuyala ndu etema anyu. 

Antu Wasenaki 

35Nyolote eya lu kindi yanyu; nyohetsha atala anyu. 

36Nyame nyuyali uku antu walungamela khumewo lamʼayundukalula uma lu 
dambu dia diwala. Okone lamʼayunduya, lamʼayundokokola, wayudihula esadi. 

37Ekambi ako wayuyala la otshoko lamʼayuya khumewo, lamʼayundatana 
wasena. Mete kanyutelami nti: Ndi ayolota uya, ayuwadjasha lu mesa. Ndi 
ayuya, ayakambela ulimu. 

38Naka ndi ayuya lʼesenelo ka hendi, kana ka satu, lamʼayundatana osoku, vo 
wayuyala la otshoko. 

39Keli nyu mbeyaka nyati: Kanga luudu, utundeya unya wayuya uvi, tshiki ndi 
akasene, tutundutshika luudu landi, dia vo lutundula. 

40Ndu nyu nyuyalongosole, ne dia Onʼa untu ayuya lu unya wahanyalungamela. 

Ekambi wa Kolamelu la Ekambi wa Uhedia 
(Mat. 24:45-51) 

41Petero akambula Jesu ati: Khumadiondjo, shame mbukediye wela one, kana 
antu tshe? 

42Khumadiondjo akati ati: Ulami akona weli la kolamelu la yimba, wayukitsha 
uwandji andi ladiku dia wa lu luudu landi, dia mbakahelaka mbu ya nde lu tena 
diayo? 

43Ukambi oso ayuyala la otshoko lamʼayuya uwandji andi, lamʼayundutana 
atsha osoku. 

44Mete kanyutelami nti: Ndi ayukitsha ladiku dia kene tshe keli la ndi. 

45Keli lamʼayuta ukambi ako lʼutema ati: Uwandji ami huya esadi; 
lamʼayundutatela nkomola ekambi wʼapami la ekambi wʼamantu, la ndekaka, la 
nokaka, la mbidjoka wanu, 

46uwandji wʼukambi oso ayuya lu lushi lahandulungamela, ndu lu unya 
wahandeyi. Ndi ayuyokomola wulu, ndu ayuyukitsha lu leke lʼakanga wʼuhedia. 

47Ukambi ako, lakeyi uku akalangi uwandji andi, laki konongosola diango 
diandi, laki kuntsha lulangu la uwandji andi, ayokomwama efula. 

48Keli one laki kumbeya, lakatshi akambu wukuki nkomwama, ndi 
ayokomwama yema tshitshe. Untu tshe lambuwusha diango kambi, ayolomba 
efula. La untu tshe layuwukimiya diango kambi, wayolomba diango diuleki 
efula. 

Dikambu Dia Jesu Diambatanya Antu 
(Mat. 10:34-36) 

49Dimi lakayi dia ndjudja dja la kete. Keli kayumutsha naka yo yambohetaka? 

50Dimi leko la batiza, ka dimi mbatizama. Ndu dimi leko la dikambu dia wuki 
edja ndu to kambushidiyama! 

51Nyu nyambukana nyati: Dimi lakayi dia ndjusha antu ki la kete? Dimi 
lambunyutela nti: Kema. Dimi lakayi dia ndjatanya antu. 

52Umaka kakiane, antu atanu wa lu luudu otoi wayatana: asatu lene, ahendi 
lene; ahendi lene, asatu lene. 

53Vo wayatana: shi la ona pami, ona pami la shi; nyangu la ona umuntu, ona 
umuntu la nyangu; ukilu a umuntu la olokayi andi. 

Tulimbitelu ta Nshi Nye 
(Mat. 16:1-4; Mak. 8:11-13) 

54Ndi akatela elui wʼantu ntu ati: Lamʼatunyenaka dingi diatambela lu leke 
lʼehutwelu ka unya, nyu nyatutaka esadi nyati: Mvula kuyayi, ku to katuyaka. 

55Lamʼatunyenaka lopepe uma lu leke la diku dia kushi, nyu nyatutaka nyati: 
Umbi ka wulu; ku atuyalaka osoku. 

56Nyu akanga a lukesu, nyu mbeyaka nimbitela elundji ka kete la ka ulungu, keli 
ukundi ahanyalimbitela akambu wʼetena kene? 

57Okoko wana wahanyayalumbuya kene keli ololo? 

58Lamʼayuyutsho la ufundji aye utsha le unumbushi, utashidisha la ndi lu 
mbuka, ne dia ndi atukutukotola le umbadi, la umbadi ntukukimo le ulami, ku 
ulami ntukudja lu luudu la lukanu. 

59Dimi lambunyutela nti: We hatumbi uma loko, tshikima we ambufuta dikuta 
dia ndjihelu. 

Luka 13 

Antu Wakadimuli Etema 

1Antu amotshi waki leko etena kako, wakatela Jesu vati: Pilata akasanganya 
dikila diʼasi Ngalili amotshi la dia nyama yawo yakawadiakela Unyashungu. 

2Ku ndi akâkaluya diui ati: Nyu nkanaka nyati: Asi Ngalili aso waki antu wa kolo 
ndeka asi Ngalili tshe, ne dia vo wakasuwi wuhu oso uka? 

3Dimi lambunyutela nti: Kema. Keli naka nyu hanyukadimula etema, nyu tshe 
nyayuvo wuhu ako. 

4Ndu antu aku dikumi la enanei, ane wakavu lamʼakanyukwela luudu lʼetangelu 
la Siloama, nyu nkanaka nyati: Vo waki atshi wa kolo ndeka antu tshe 
watuyalaka la Jerusalema? 

5Dimi lambunyutela nti: Kema. Keli naka nyu hanyukadimula etema, nyu tshe 
nyayuvo wuhu ako. 

Utamba a Fingu Wahato Elua 

6Jesu akuki wela one ati: Untu omotshi aki la utamba a fingu lʼekambo kandi 
kʼelua. Ndi akayi dia ndjuyanga elua loko, keli ndi kuntana. 

7Ku ndi akatela ohehi wʼekodi ati: Enda, deku satu ne mbatumuyakaka dia 
ndjuyanga elua lʼutamba one a fingu, keli halatani. Okote; ukundi osawo dihuli 
la kete wososa? 

8Ndi akûkaluya diui ati: Khumadiondjo, utshiki ndu eleku kene, edja ndu dimi 
lambufunda kete la tshina, la nkitsha tumi. 

9Naka vo ayoto elua eleku kayayi, ku kawo; keli naka hatwe, we mbeyaka 
ndjokota. 

Jesu Ambuyindja Ekonwelo ka Lushi lʼEkila 

10Ndi aketshaka antu lʼetemwelo kemotshi lushi lʼekila. 

11Nyulungi, umuntu omotshi, laki la odienge wakawete ekomo deku dikumi la 
enanei, aki loko. Ndi akakutama kuta, kumbeya nkuto nduku yema. 

12Lamʼakawenyi Jesu, ndi akaweti; akawutela ati: Umuntu, we ambutshungo 
uma lu ekomo kaye! 

13Ku ndi akawahe anya. Kemʼedja, umuntu akakuto; akatumbula Unyashungu. 

14Keli umbuledi wʼetemwelo akuki kele ne dia Jesu akakonoya untu lushi lʼekila. 
Ndi akatela ului wʼantu ati: Nshi shamalu yeko, yahumba antu ntsha elimu awo. 
Okone lu nshi sho, kanyuyakaki, kanyuyokonwamaki, keli aha lushi lʼekila. 

15Ku Khumadiondjo akûkaluya diui ati: Nyu akanga a lukesu! untu akona lʼatei 
anyu ahatshungula ngombe kana punda kandi uma lʼelelu, la nkilombola utsha 
lʼashi lushi lʼekila? 

16Umuntu one, kanula yʼAbarahama, lakakeleka Satana deku ne dikumi la 
enanei, taki ololo ndi nkelekwama uma lu dimama ne lushi lʼekila? 

17Lamʼakandati akambu aso, atunyi andi tshe wakalombo la sonyi. Ului tshe 
wʼantu wakangenangena, ne dia akambu tshe wa lutumbu wakandatshi. 

Lotongo la Lohodia 
(Mat. 13:31-32; Mak. 4:30-32) 

18Ku Jesu akati ati: Diulelu dia Unyashungu dieli uku na? Dimi layudifanya la 
na? 

19Dio dieko uku lotongo la lohodia lakose untu, lakanduki lʼekambo kandi. Lo 
lakuli, lakayala utamba. Fudu ya lʼulungu yakahema lu tahi yalo. 

Edya 
(Mat. 13:33) 

20Jesu akati ntu ati: La na ayumufanya diulelu dia Unyashungu? 

21Dio dieko uku edya, kakose umuntu, kakandashe lu tediko tusatu ta shima, 
edja ndu to kakakukanela la shima tshe. 

Suku Dia Tshitshe 
(Mat. 7:13-14, 21-23) 

22Jesu akakindula lu esumba ndu lu wangelu, akatetshaka antu, 
lamʼakandatetaka utsha la Jerusalema. 

23Untu omotshi akawumbula ati: Khumadiondjo, antu tshitshe 
mbayushimbamela? Ndi akawutela ati: 

24Nyukalangani dia mboto lu suku dia tshitshe; ne dia dimi lambunyutela nti: 
Antu efula wayulanga mboto loko, keli vo hawuyala la wulu wa mboto. 

25Lamʼayeto kanga luudu, lamʼayundudiha lukuki, nyu nyayutatela memala 
lʼandja. Nyu nyayokokola lu lukuki, nyayuta nyati: Khumadiondjo, utudihula. 
Ku ndi ayunyukaluya diui ati: Dimi haleyi uma lendi uyenyu. 

26Ku nyu nyayutatela mvuta nyati: Shu takalekaka, takanokaka lu ashu aye; we 
aketshaka antu lu esese asu. 

27Ndi ayuta ati: Dimi lambunyutela nti: Haleyi uma lene uyenyu. Nyumo uma la 
le mi, nyu atshi wa kolo tshe! 

28Nyu nyayulela, nyayokeketanya wanyu leko, lamʼayunyena Abarahama, Isaka 
la Jakoba, ndu amvutshi tshe lu diulelu dia Unyashungu, ku nyu nyame 
nyayukadjema lʼandja. 

29Antu wayuya uma lu leke lʼehutwelu ndu uma lʼedjelu ka unya, uma lu leke la 
ngelʼa kushi ndu uma la diku dia kushi, wayudjase lu diulelu dia Unyashungu. 

30Nyulungi, antu amotshi weli lʼokongo, wayuyala la ntundu; la amotshi weli la 
ntundu, wayuyala lʼokongo. 

Jesu Ambulelela Jerusalema 
(Mat. 23:37-39) 

31Lu unya ako, Afarise amotshi wakayi, wakatela Jesu vati: Utshu, umo uma 
lindu, ne dia Herode nangaka kudiaka. 

32Ku ndi akawatela ati: Nyutshu, nyututeli mbulu keso nyati: Elo la lui, dimi 
layutundja edienge, layokonoya antu, ku lushi la satu dimi layushidiya ulimu 
ami. 

33Keli dieli la mi dia ntsho la mbuka kami elo la lui la ledia lui, ne dia umvutshi 
heyi mvo amakina, tshikima la Jerusalema. 

34Yee! Jerusalema, Jerusalema, latudiakaka amvutshi, latukaka wane 
watuwukutumelaka ave li! Ndi tena efula diakamalangi nsanganya anʼaye, uku 
atusanganyaka wali a koko anʼato la tshina diʼahafu ato, ku nyu kunanga li! 

35Enda, khumbu kanyu kambukalema. Dimi lambunyutela nti: Nyu 
hanyuyomena ntu, edja ndu lamʼayunyuta nyati: One layayi lu lukumbu la 
Khumadiondjo, eko la otshoko. 

Luka 14 

Jesu Ambokonoya Untu Lushi lʼEkila 

1Lushi lʼekila lomotshi, lamʼakoto Jesu lu luudu la umbuledi omutshi wʼAfarise 
dia ntole ma, Afarise wakokeshanya. 

2Untu omotshi aki la ntundu kandi la hemo ka khuta. 

3Jesu akambula ambeyi wʼelembe la Afarise ati: Nkonoya untu lushi lʼekila eko 
ekila, kana kema? 

4Keli vo wakatshikala ki. Ku ndi akawose, akokonoya, akukimo. 

5Ku Jesu akawambula ati: Untu akona lʼatei anyu, ayuyala la punda kana 
ngombe, lamʼayutoko lu difuku diʼashi, ku ndi hakitundja esadi lushi lʼekila? 

6Vo kumbeya mbukaluya diui ntu lu akambu ako. 

Daku le Angendangenda lu Alambu 

7Jesu akukela wane wakawaeti lu ma wela lamʼakandenyi wuyasonwela die dia 
nemo. Ndi akawatela ati: 

8Lamʼaketa untu lu dambu dia diwala, tudjaseki lu edie ka nemo, ne dia, undu, 
ndi aketshi untu omotshi lukuleki nemo. 

9Ku one lakaketshi we la ndi, ayukutela ati: Utshikeli untu one dihuli, ku we 
ayuleka mbosa dihuli diuleki nkitakita la sonyi. 

10Keli lamʼaketawo, utshu, utudjase lu dihuli diuleki nkitakita. Ku lamʼayuya 
one lakaketshi, ndi mbeyaka nkutela ati: Ongenyi, umbeli. Ku we ayuyala la 
lutumbu lu ashu wʼantu tshe wudjashi la ye wale ma. 

11Ne dia tshe layambiya, ayukitshakitshama; one layakitshakitsha, 
ayumbiyama. 

Daku le Akanga a Mvudu 

12Jesu akatela ndu one lakaweti ma ati: Lamʼayuyukate ma dia midi kana dia 
dikolo, tetaki engenyi aye, ananyo, kana asi khumbu kaye, kana asukanyi weli 
akanga wʼengonyi, vo watukuyuketa ndu vo, ndu watukuyulemanya la ye. 

13Keli lamʼayuyukatela antu dambu, keti akanga a weula, dikomo, tshumbi, la 
tutshungu. 

14Ku we ayotshokwama, ne dia vo kema la diango dia nemanya la ye. Vo 
wayukukaluyadio lu eulwelu kʼantu wʼololo uma lu nyoi. 

Wamboseka Ndja lu Ma Dia Dikolo 

15Lamʼakuki untu omotshi lakadjashi la ndi lamʼakawalekaka ma aui aso, ndi 
akatela Jesu ati: One layole ma lu diulelu dia Unyashungu, eko la otshoko! 

16Keli Jesu akawutela ati: Untu omotshi akakate ma dia wuki dia dikolo, ndi 
aketi antu efula, 

17Lʼetena ka ma dia dikolo, ndi akatumi ekambi andi, dia ntutela wane 
wakandeti ati: Nyuyi, kakiane diango tshe diambolongoswama. 

18Keli vo tshe wakatatela nsakosako: untu lʼuntu akalombe edimanyelu. La 
ntundu akawutela ati: Dimi lambusumba ekambo. Dimi mpumbaka ntsho dia 
ntukiena, mbakolombami nti: Unyimanyia. 

19Ukina akati ati: Dimi lambusumba ngombe dikumi, hyendi hyendi lu lokoho. 
Dimi nangaka ntuyenda, mbakolombami nti: Unyimanyia. 

20Ukina akati ati: Dimi lambutshuka wadi, okone haleyi ntsho. 

21Ukambi oso akayi, akayutela uwandji andi akambu ako. Ku kanga luudu 
akumala kele, akatela ukambi andi ati: Utshu lu esese la lu tuwuka ta lʼusumba, 
kuyi la akanga a weula, la dikomo, la tutshungu, la tshumbi. 

22Ukambi akati ati: Khumadiondjo, ambutshama uku utshiye, keli luudu lekiko 
hwe. 

23Uwandji akatela ukambi ako ati: Utshu lu esese la lu kumbu yʼetamba, 
kututshutshiya antu la wulu dia vo mboto, luudu lami laluli. 

24Ne dia dimi lambunyutela nti: Nduku otoi wʼapami aku wakametshi, 
ayunganela ma dia dikolo. 

Ndjala Umbeki Aha Dikambu Dia Tshitshe 

25Elui a waki wʼantu wakatatshokaka la Jesu. Ndi akasikiso, akawatela ati: 

26Naka untu ambuya le mi, ku ndi hahetsha shi, la nyangu, la wadi, la ana, la 
anangu, la akadiyendi, ee, ndu lumu landi, keti ndi heyi ndjala umbeki ami. 

27Untu tshe lahembe utamba andi a mpeketanya dia ndjelami, ndi heyi ndjala 
umbeki ami. 

28Untu akona lʼatei anyu, lamʼalangandi mpika luudu lʼetangelu, ku hatadjashi 
dia ntediki ushinga, kana ndi la diango dia nkuka lushidiya? 

29Lamʼambunduhika etshina, ku ndi kema la wulu wa lushidiya, wane tshe 
wayenda, wayutatela mbosoka. 

30Vo wayuta vati: Pami kene akatatela mpika luudu, keli ndi kumbeya lushidiya. 

31Kana, khumʼekanga kakona, lamʼayundutsho dia ntolosha khumʼekanga 
kekina, hatadjashi dia ntakanyi yimba, kana ndi la antu andi nunu dikumi, weko 
la wulu wa mpumana la ukina layayi le ndi la antu nunu akumi ahendi? 

32Kuku kana lamʼeki ukina etali, ndi ayutumela akendji la ntuwumbula akambu 
wa vo ndjala ki. 

33Okone untu tshe lʼatei anyu lahaseke kene tshe keli la ndi, ndi heyi ndjala 
umbeki ami. 

34Leho leko ololo, keli naka leho lambusuwo, la na ayunyulete mpe ntu? 

35Lo kema ololo dia mbidja lu kete kana lu diala: wayulukadja lʼandja. One leli 
la atui wa mbuka, uki. 

Luka 15 

Unyashungu Ambukanela Antu wa Kolo 
(Mat. 18:10-14) 

1Elungudi wʼelambu tshe la antu wa kolo wakayasukanaka la le Jesu, dia ndjuka 
uku atandi. 

2Afarise la afundji wakangunanguna vati: Untu one atulungulaka antu wa kolo, 
atolekaka la wo. 

Okoko Wakashisho 

3Jesu akawaukela wela one ati: 

4Untu akona lʼatei anyu, lamʼendi la ekoko lukama, naka ndi ambudimanya 
omotshi, ku ndi hatshiki akumi divwa la divwa lʼusui dia ntuyanga one 
wushishwi, edja ndu lamʼayunduwena? 

5Lamʼayunduwena, ndi ayuwahe lʼaheka, ayongenangena. 

6Lamʼayundukuma lakandi, ndi ayeta engenyi andi la asukanyi andi; ayuwatela 
ati: Nyongenengene la mi, ne dia lambena okoko ami wakashisho. 

7Dimi lambunyutela nti: Wuhu ako mbayuyala ongenongeno utamanya 
lʼulungu lu dikambu dia untu a kolo otoi lukadimudi utema, uleki dia antu 
akumi divwa la divwa wahahumbi nkadimula etema. 

Etenyi ka Fesa Kakashisho 

8Kana umuntu akona, lamʼendi la tenyi dia fesa dikumi, naka ndi ambushisha 
etenyi kemotshi, ku ndi hahetsha tala, hombe luudu, la hayangi lʼeteti, edja ndu 
lamʼayundukiena? 

9Lamʼayundukiena, ndi ayeta engenyi andi la asukanyi andi. Ndi ayuwatela ati: 
Nyongenengene la mi, ne dia lambena etenyi kakamashisha. 

10Okone dimi lambunyutela nti: Ongenongeno ndjalaka lu ashu wʼandjelo wa 
Unyashungu lu dikambu dia untu a kolo otoi lambukadimula utema. 

Ona la Lutshitu 

11Ku Jesu akati ati: Untu omotshi aki la ana apami ahendi. 

12Ona kushi akatela shi ati: Papa, umbisha etenyi ka diango diayuyala le mi. Ku 
ndi akâkahanya diango diandi. 

13Kemʼedja, ona kushi akasanganya diango diandi tshe, akatshu lu lokendo lu 
kete yʼetali. Ndi akatuhandjula diango diandi lu akambu wa lutshitu, 
wakandatshaka. 

14Lamʼakandamani diango diandi tshe, ndjala ka kasha ka wulu kakayala lu kete 
sho. Ndi akatatela mpumba diango. 

15Ku ndi akatshu, akatekesanela la untu omotshi la lu kete yako. Ku untu ako 
akutumi dia ntuleshaka sumbu lʼusui. 

16Ku ndi akalangi ndutsha dikundju diandi la pusu yakalekaka sumbu. Nduku 
untu lakawusha ema a nde. 

17Keli lamʼakandatshuti, ndi akati ati: Ndi ma efula dieli la ekambi wa papa, ndu 
dikina ladiku, ku dimʼone avo ndjala lindu li! 

18Dimi layunela, layutsho le papa; layutuwutela nti: Papa, dimi lakatshela 
ulungu kolo, lakatshi kolo ndu lu ashu aye. 

19Ololo ami hakuki, dia vo mbetami ntu vati: Onʼaye; umbete uku ukambi aye 
omotshi. 

20Ku ndi akunela, akayi le shi. Keli lamʼakindi tshalula, shi akawenyi, 
akangasana la ketshi, akalawo, akatukhumbatela lu kingu, akanonana la ndi. 

21Ona akawutela ati: Papa, dimi lakatshela ulungu kolo, ndu lakatshi kolo lu 
ashu aye. Ololo ami hakuki, dia vo mbetami ntu vati: Onʼaye. 

22Keli shi akatela ekambi andi ati: Nyela ukutu wuleki ololo, nyolotsha, 
nyuwudji lohete lu lunya landi, la sabata lʼekulu andi. 

23Nyela osongo wa ngombe wununyi, nyudiaki, keli tuli, tongenengene. 

24Ne dia onʼami one akavu, ku ambuyala la lumu ntu; ndi akashisho, ku 
ambenama. Ku vo wakatatela ngenangena. 

25Lʼetena keso, ona lʼenundu aki lʼekambo. Ku lamʼakandayayakaka, 
lamʼakandasukana lasuki la luudu, ndi akuki wahuma la wano wenye. 

26Ku ndi aketi ukambi omotshi, akawumbula akambu wakayala. 

27Ku ndi akawutela ati: Onanyo kambuya. Sho ambudiakela osongo wa ngombe 
wununyi, ne dia ndi ambulungula la wulu ndu la ki. 

28Keli ndi akumala kele, kunanga mboto lu luudu. Ku shi akatumbi, 
akayosengasenga. 

29Keli ndi akâkaluya shi diui ati: Enda, deku efula ne diamumukukambela 
ulimu, dimi kundjaka elembe aye nduku lushi. Keli we atambisha kuyanga yana 
ya mbudi nduku lushi, dia dimi ngenangena lʼengenyi ami. 

30Keli lamʼuyi onʼaye one, lakali diango diaye la amantu a luseka, we 
ambudiakela osongo a ngombe wununyi! 

31Ndi akawutela ati: Onʼami, we ndjalaka la mi nshi tshe. Kene tshe keli kami, 
kaye keto. 

32Keli aki ololo mbola la ngenangena, ne dia onanyo one akavu, ku ambuyala la 
lumu; akashisho, ku ambenama. 

Luka 16 

Ulami a Diango Kanga Lukesu 

1Jesu akatela ambeki andi ntu ati: Kanga ongonyi omotshi akiko, laki la ulami a 
diango. Wakufundi le ndi vati: Ndi akalanya diango diaye tshe. 

2Ku ndi akaweti, akawumbida ati: Dikambu diakona diukami so? Umbisha 
esanganyelu kʼulimu aye, ne dia we heyi ntshikala lu ulimu ntu. 

3Ku ulami akayambula lʼutema andi ati: Kayumutsha na, lamʼambuminya 
uwandji ami lʼulimu wʼulami? Dimi laha la wulu wa nkamba, keli dimi la sonyi 
ka nomba diango olombalomba. 

4Dimi lakasanguya dikambu diayumutsha, dia vo nungulami lu mvudu yawo 
lamʼayuwuminya lʼulimu wa nama diango. 

5Ku ndi aketi akanga wʼabasa wa uwandji andi otoi la otoi. Ndi akambula la 
ntundu ati: Efula kakona kukulamiye le uwandji ami? 

6Ndi akawutela ati: Tediko tʼiso lukama. Ku ukambi uku akawutela ati: Osa 
mukanda wʼesundjelu, udjase esadi, ufundi akumi atanu. 

7Ku ndi akambula ukina ati: Efula kakona ukulamiye? Ndi akawutela ati: Tediko 
lukama tʼepunga. Ndi akawutela ati: Osa mukanda aye wʼesundjelu, ufundi 
tediko akumi enanei. 

8Uwandji akandula ulami a kolo, ne dia ndi akatshi akambu wa yimba; ne dia 
ana wʼetena kene, wambuleka ana wa yanyi yimba lu lolonga lawo. 

9Dimi lambunyutela nti: Nyuyandeli engenyi uma lu ukundji wʼakambu wa 
kolo. Okone lamʼayushila ukundji ako, vo wayunyulungula lu mvudu yawo ya 
pundju. 

10One leli la kolamelu lu diango diuleki tshitshe, eko la kolamelu ndu lu diango 
diuleki fula. One leli la lukesu lu diango diuleki tshitshe, eko la lukesu ndu lu 
diango diuleki efula. 

11Ku naka nyu tanyaki la kolamelu lʼukundji wa kolo, akona ayunyukimiya 
ekundji wa mete? 

12Naka tanyaki la kolamelu lu diango dia untu ukina, akona ayunyusha dieli 
dianyu? 

13Nduku untu leya nkambela ewandji ehendi ulimu: ne dia ndi ayuhetsha 
omatshi, ayulanga ukina. Kuku kana ndi ayekama omotshi, ayonyola ukina. Nyu 
hanyeyi nkambela Unyashungu la ukundii ulimu. 

Ndjandula Ka Afarise 

14Afarise, waki anangi wa falanga, wakuki akambu aso tshe, wakosoke. 

15Jesu akawatela ati: Nyu nyeli antu wayayindja lu ashu wʼantu, keli 
Unyashungu mbeyaka etema anyu. Diango diambolemiama lʼatei wʼantu 
diambendjwama lu ashu wa Unyashungu. 

16Elembe la aui wʼamvutshi wakiko edja ndu le Joani. Uma lu etena keso, 
watusambishaka lukumu lʼololo la diulelu dia Unyashungu, untu lʼuntu 
atuyaotshiyaka loko la khudu. 

17Keli eshishwelu ka ulungu la kete, ambuleka eshishwelu ka shidishidi 
yʼelembe dikambu dia tshitshe. 

Dia Ndjaka Diwala 
(Mat. 19:1-12; Mak. 10:1-12) 

18Untu tshe laseka wadendi, latshuka ukina, ambunana. One latshuka umuntu 
lukimwi umendi, ambunana. 

Kanga Ongonyi la Lazaro 

19Kanga ongonyi omotshi akalotaka ahondo wa linene wa tilili wʼamena. Ndi 
akangenangenaka la lushi la lushi la ufunu. 

20Olombi a diango omotshi lukumbu landi Lazaro akakitshamaka la suku 
diandi. Ndi aki la puta dimba tshe. 

21Ndi akalangaka ndjalesha la fusa yakakokaka lu mesa wa kanga ongonyi; ndu 
fo yakalombolaka puta yandi. 

22Lʼokongo diku olombi akavu, andjelo wakawembe utsha lu tulu ka 
Abarahama. Ndu kanga ongonyi akavu, ku wakukhunde. 

23Ndi aki la fono lu Luwinga la Dja. Ndi akedia ashu, akenyi Abarahama tshalula 
la Lazaro lu tulu kandi. 

24Ku ndi akawelela wulu ati: Papa Abarahama, umbuki ketshi. Untumeli Lazaro, 
ndi adji sodi ka luhita landi lʼashi, ambodia lulimi; ne dia dimi la fono lu lumbi 
la dja. 

25Keli Abarahama akati ati: Onʼami, uho wati: We akalungulaka diango diʼololo 
lu nshi yakiye la lumu, ku Lazaro akalungulaka diango dia kolo. Keli kakiane, 
ndi ambusambema lindu, ku we ambuyala la fono. 

26Dikambu dikina, luwinga la wuki leko lʼasasu la nyu. Wane walanga mbeta 
uma lindu utsha le nyu, haweyi mbeta. La nduku untu leya mbeta uma leko uya 
le su. 

27Ku ndi akati ati: Papa, dimi lambukosengasenga nti: Utumi lu luudu la papa; 

28ne dia dimi la analingu atanu; ndi atuwaewuli, watukukuma ndu vo lu dihuli 
ne dia fono. 

29Keli Abarahama akati ati: Vo weko la Mose la amvutshi; vo wawaukeli. 

30Ndi akati ati: Kema, papa Abarahama. Keli naka untu omotshi lakavu ayutsho 
le wo, vo wayukadimula etema. 

31Ndi akawutela ati: Naka vo hawukela Mose la amvutshi, keti vo hawetawo 
kuyanga untu lulwi uma lu nyoi. 

Luka 17 

Dia Akambu wa Ntakanya Antu 
(Mat. 18:6-7, 21-22; Mak. 9:42) 

1Ku Jesu akatela ambeki andi ati: Mete, akambu wa ntakanya wayuya; keli fono 
kayayi le untu latunga akambu ako! 

2Uleki ololo dia ndi nkelekama dive diʼohelo lu kingu, la ntambiyama lʼuduwa, 
uleki ndi ntakanya kiendakenda motshi. 



1754 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

3Nyuyalamaki. Naka unyaye ayutsha kolo, ulaki. Naka ndi ayukadimula utema, 
udimanyia. 

4Naka ndi ayukutshela kolo etshela esambeli lushi otoi, ndu lamʼayundukalula 
le ye ekalula esambeli, ati: Lambukadimula utema; kudimanyia. 

Dia Mbetawo 

5Atumami wakatela Khumadiondjo vati: Ufudia mbetawo kasu. 

6Khumadiondjo akati ati: Utunduyala nyu la mbetawo uku lotongo la lohodia, 
tshiki nyu mbeyaka mvutela utamba one wa lukhumu nyati: Ukhundwami, 
unemi lʼuduwa, ku vo mbeyaka nyukitanyia. 

7Keli untu akona lʼatei anyu, leli la ukambi lakamba kana lalama ekoko, 
lamʼayuya ukambi uma lʼekambo, ku ndi ayuwutela ati: Utadjashi, utali ma? 

8Ndi hawutela ati: Onongoswele diango dia dimi nde, olote uya, unkambeli 
ulimu, edja ndu lamʼayumushila nde la no, ku lʼokongo diku we ayole, ayono? 

9Undi, ndi ayuka ukambi uku lusaka ne dia ndi akatshi akambu 
wakandosengola? 

10Okone ndu nyu, lamʼayunyushidiya ntsha paka akambu tshe 
wakawanyosengola, kanyuti nyati: Ekambi wʼanyanya mbesu. Shu tambutsha 
akambu waki la su dia ntsha. 

Usi Samariya Kanga Sudi 

11Lamʼakawatatshokaka lu mbuka utsha la Jerusalema, Jesu aketi lʼasa 
Samariya la Ngalili. 

12Lamʼakandakumi lu ngelu kemotshi, apami dikumi akanga a sudi 
wakahumana la ndi. Vo wakemala tshalula. 

13Ku vo wakuwelela vati: Jesu, Uwandji, utuki ketshi! 

14Lamʼakandawaenyi, ndi akawatela ati: Nyutshu, nyutuyaenya le 
elombedi. Lamʼakawatatshokaka, vo wakakono. 

15Lamʼakenyi otoi awo omotshi ati: Dimi lambokono, ndi akakalula, 
ayatumbula Unyashungu la diui dia wulu. 

16Ndi akayakosha lʼekulu wa Jesu, akawuki lusaka. Usi Samariya kakindi. 

17Jesu akûkaluya diui ati: Aha antu dikumi mbokonwe, keli, lendʼeli divwa? 

18Nduku untu ukina lukaludi dia ndjutumbula Unyashungu, tshikima 
ongendangenda one? 

19Ndi akawutela ati: Eto, utshu. Mbetawo kaye kambukokonoya. 

Eyelu ka Diulelu Dia Unyashungu 
(Mat. 24:23-28, 36-41) 

20Lamʼakambula Afarise Jesu vati. Etena kakona kayuya diulelu dia 
Unyashungu? Ndi akakaiuya diui ati: Diulelu dia Unyashungu hadiuyayi la 
tulimbitelu tʼantu mbeya. 

21Ntu, vo hawuta vati: Enda, dio ne lane! kana ati: Dio diku leku! Keli diulelu dia 
Unyashungu dieko lʼetema anyu. 

22Ku Jesu akatela ambeki andi ati: Nshi yayuya, lamʼayunyulanga mena lushi 
otoi uma lu nshi ya Onʼa untu, ku hanyulenyi. 

23Antu wayunyutela vati: Enda, lene! kana ati: Enda lane! Tanyutshokaki, 
tanyayelaki. 

24Uku atungadimoka dingadimu dia ndjadi lu leki lomotshi lʼulungu ku dio 
menama lu leke lukina lʼulungu, wuhu ako mbayuyala Onʼa untu lu lushi landi. 

25Keli la ntundu, dieli la ndi dia nsuwa esuwa efula la ntunama le wa lu loiunga 
lone. 

26Uku akayala lu nshi la Noa, mbayuyala lu nshi ya Onʼa untu. 

27Vo wakalekaka, wakanokaka, wakatshukaka, wakatshukamaka edja ndu 
lushi lakoto Noa lu watu a luudu, ku elula kakayi, kakadiaki tshe. 

28Wuhu ako mbakayala ndu lu nshi ya Lota — vo wakalekaka, wakanokaka; 
wakasumbaka, wakasundjaka; wakuneka, wakahikaka mvudu. 

29Keli lushi lakatshu Lota uma la Sodoma, dja ya tsho yakahulo uma lʼulungu, 
yakadiaki vo tshe — 

30wuhu oso mbayuyala lushi layushwama Onʼa untu. 

31Lu lushi lako, naka untu eko ladiku dia luudu, la diango diandi dieko lʼetei, ndi 
takitaki dia ntuditundja; pupu ndu le untu leli lʼekambo, ndi takalulaki. 

32Nyuho wadi a Lota. 

33Untu tshe layanga nkundja lumu landi, ayulushisha. Keli untu tshe lashisha 
lumu landi, ayulushimbela. 

34Dimi lambunyutela nti: Utshu oso, apami ahendi wayuyala lu tangi: wayosa 
omotshi, wayutshika ukina. 

35Amantu ahendi wayohela diango kame: wayosa omotshi, wayutshika ukina.  

36Apami ahendi wayuyala lʼekambo: wayosa omotshi, wayutshika ukina. 

37Vo waktikaluya diui vati: Khumadiondjo, lendi na? Ndi akawatela ati: Lenʼeli 
udu, katusanganaka wapungu. 

Luka 18 

Wadi Aki Udu Lahaheko Nomba, la Umbadi a Kolo 

1Jesu akawaukela wela dia vo nombaka nshi tshe, aha mpeko. 

2Ndi akati ati: Lʼusumba omotshi kaki umbadi, laki kumbukaka Unyashungu 
woma, ndu laki konemiaka untu. 

3Ndu wadi aki udu aki lʼusumba ako. Ndi akayakaka le ndi, akataka ati: 
Onsombwele le utunyi ami. 

4Nshi motshi, ndi kunanga. Keli lʼokongo diku, ndi akati lʼutema andi ati: 
Kuyanga dimi haluki Unyashungu woma, ndu halalemia untu, 

5ku ne dia wadi aki udu one ambomenya pa, dimi layosombweya. Ndi 
atukonembia la olendolendo andi. 

6Khumadiondjo akati ati: Nyulungi, okone wata umbadi a kolo, 

7Ku Unyashungu hasombweya esonami andi watulelelaka ndu la yanyi ndu 
lʼutshu, ndi atakungiyaka edja uka? 

8Dimi lambunyutela nti: Ndi ayasombweya esadi. Keli lamʼayuya Onʼa untu, ndi 
ayutana mbetawo la kete? 

Ufarise la Ulungudi wʼElambu 

9Ndu wela one mbakandukela amotshi, wakayalungamelaka vati: Ololo mbesu, 
wakanyolaka akina. 

10Apami ahendi wakoto lu etemwelo dia ntolomba. Omotshi aki Ufarise, ukina 
aki ulungudi wʼelambu. 

11Ufarise akemala, akalombe ndame okone ati: Unyashungu, lambukuka lusaka 
ne dia dimi kema uku antu akina, apotwanyi, akanga a lukesu, amunanyi, kana 
uku ulungudi wʼelambu one. 

12Dimi latukilaka mbu ya nde tena pendi lu lubingu la lubingu. Dimi latukimoka 
etenyi ka dikumi uma lu diango tshe diatumukundjaka. 

13Keli ulungudi wʼelambu akemala tshalula, kunanga mbedia ashu andi, keli 
akayakomola lu tulu; akati ati: Unyashungu, umbuki ketshi, dimi untu a kolo! 

14Dimi lambunyutela nti: Untu oso akatshu lakandi uyindjami ndeka ukina; ne 
dia untu tshe layambiya, ayukitshakitshama; keli one layakitshakitsha, 
ayumbiyama. 

Jesu Ambulungula Tokendakenda 
(Mat. 19:13-15; Mak. 10:13-16) 

15Vo wakayi la tokendakenda le Jesu, dia ndi mbananda. Keli lamʼakenyi ambeki 
dikambu diako, vo wakahangwela. 

16Keli Jesu akawaeti; akati ati: Nyete tokendakenda wayi le mi, tanyasikeki, ne 
dia diulelu dia lʼulungu dieko diʼantu uku vo. 

17Mete kanyutelami nti: Untu tshe lahalungula diulelu dia Unyashungu uku 
kiendakenda, keti ndi hoto loko. 

Dikambu Dia Ukundji Wulu 
(Mat. 19:16-30; Mak. 10:17-31) 

18Umbuledi omotshi akambula Jesu ati: Umbetsha wʼololo, kayumutsha na, dia 
nkita lumu la pundju? 

19Jesu akûkaluya diui ati: Okoko wana wambetaye wati: Ololo? Nduku leli ololo, 
paka Unyashungu ndame. 

20We mbeyaka elembe, ati: 
Tunanaki, Tudiakaki. Tuvaki. Tumamanyiaki. Olemia sho la nyo. 

21Ndi akati ati: Akambu aso tshe mbatumutshaka umaka nshi yami ya dikenda. 

22Keli lamʼakuki Jesu aui aso, ndi akawutela ati: Dikambu otoi mbambutshikala! 
utusundja dieli la ye tshe, utudikaheli akanga a weula, ku we ayuyala la diango 
lʼulungu. Kuyi, kundjeli. 

23Keli lamʼakanduki aui aso, ndi akanyangi efula, ne dia ndi aki la ongonyi efula. 

24Jesu akawendi; akati ati: Eko dikambu dia wuki, dia akanga wʼengonyi mboto 
lu diulelu dia Unyashungu! 

25Eotwelo ka kamelo lʼushu wa tedi, kambuleka eotwelo ka kanga ongonyi lu 
diulelu dia Unyashungu dikambu dia tshitshe. 

26Wane wakuki aui ako, wakati vati: Ku akona ayeya nshimbamela? 

27Keli ndi akawatela ati: Akambu weli wulu le antu, kema wulu le Unyashungu. 

28Ku Petero akati ati: Enda, shu takatshiki tshe, tambukuyela. 

29Ku ndi akawatela ati: Mete kanyutelami nti: Nduku untu lambutshika luudu, 
kana wadi, kana anangu, kana ambutshi, kana ana ne dia diulelu dia 
Unyashungu, 

30ahulungula diango diuleki efula lʼetena kene, ku lʼetena kayayi, ndi ayulungula 
lumu la pundju. 

Jesu Ambutela Ambeki Dia Akambu Wayuyala le Ndi 
(Mat. 20:17-19; Mak. 10:32-34) 

31Jesu akose ambeki dikumi la ahendi, akawatela ati: Nyulungi, shu ane 
tutatshu utsha la Jerusalema, akambu tshe wakafundi amvutshi, 
wayushidiyama le Onʼa untu. 

32Ne dia ndi ayukimwama le asi wedja, ayosokama, ayotengama, ayutamela soi. 

33Vo wayokomola, wayudiaka. Lushi la satu, ndi ayulo. 

34Vo kunshihudia nduku dikambu lʼatei wʼakambu aso. Aui ako 
wakawashamela; vo kumbeya akambu wakandati. 

Kanga Tshungu Lasuki la Jeriko 
(Mat. 20:29-34; Mak. 10:46-52) 

35Jesu akasukana lasuki la Jeriko. Kanga tshungu omotshi akadjashi lʼumamu a 
mbuka, alomba diango. 

36Lamʼakanduki ului wʼantu wateti, ndi akambula dikambu diambutshama. 

37Vo wakawutela vati: Jesu yʼusi Nazareta kateti. 

38Ndi akawelela wulu ati: Jesu, Kanula ya Davidi, umbuki ketshi! 

39Ku waku waketi la ntundu, wakuhangwela vati: Olembohali! Keli ndi 
akahangohango wulu ati: Kanula ya Davidi, umbuki ketshi! 

40Ku Jesu akemala, akati dia vo mbela le ndi. Lamʼakandasukana, ndi 
akawumbula ati: 

41Alangaye dimi nkutshela na? Ndi akati ati: Khumadiondio, nsena 
mbalangami. 

42Jesu akawutela ati: Osene; mbetawo kaye kambukokonoya. 

43Kemʼedja, ndi akasene, akuyeli, atatumbula Unyashungu. Ku antu tshe, 
lamʼakawenyi dikambu diako, wakandula Unyashungu. 

Luka 19 

Zakeyo, Ulungudi wʼElambu 

1Jesu akakumi la Jeriko, akatetaka. 

2Untu omotshi aki leko, lukumbu landi Zakeyo. Ndi aki kapita ka elungudi 
wʼelambu ndu kanga ongonyi. 

3Ndi akayangi mena Jesu uku akindi, keli ndi kumbeya mbena lʼatei wʼului 
wʼantu, ne dia ndi aki mundumundu. 

4Okone ndi akalawo la ntundu, akatumbela lʼutamba wa lukhumu dia ntuwena, 
ne dia Jesu akayangi mbeta laawo. 

5Lamʼakakumi Jesu lu dihuli diako, ndi akawalela; akawutela ati: Zakeyo, 
usamanya, uhulo; dieli la mi dia mpanga lakaye elo. 

6Ku ndi akahulo esadi, akulungula la ongenongeno. 

7Lamʼakawenyi dikambu diako, vo tshe wakangunanguna vati: Ndi ambutsho 
dia niuhanga laka untu a kolo. 

8Zakeyo akemala, akatela Khumadiondjo ati: Ulungi, dimi layusha akanga a 
weula etenyi ka hendi ka diango diami. Naka lakose engo uma le untu 
lʼumamanyia, dimi layuwukaluya diango nei nei. 

9Jesu akawutela ati: Panda kambuya lu luudu lone elo! ne dia ndu ndi keli 
kanula ya Abarahama. 

10Ne dia Onʼa untu akayi, dia ndjuyanga la ndjushimbela wane wakashisho. 

Wela wa Mina Dikumi 

11Lamʼakawukaka akambu aso, Jesu akahe diui, akawaukela wela, ne dia ndi aki 
lasuki la Jerusalema, ndu ne dia vo wakakani vati: Diulelu dia Unyashungu 
diayene esadi. 

12Untu omotshi, kanga lukumu, akatshu lu kete kina yʼetali dia ntuyalungwela 
diulelu, ati: Kakaluli. 

13Ku ndi aketi ekambi andi dikumi, akawasha mina dikumi; akawattla ati 
Nyutshi la yo ukanda, edja ndu lamʼayumukalula. 

14Keli wudja andi wakuhetsha; wakatumi akendji lʼokongo andi vati: Shu 
hatulangi untu one ntulela. 

15Lʼokongo diku wa nungula diulelu, ku lamʼakandakalula, ndi akati ati: Nyeti 
ekambi eku wakamasha falanga, dia dimi mbeya diango diakamakundja waho 
lʼukanda. 

16One la ntundu akayi le ndi, akati ati: Khumadiondjo, mna kaye 
kambuta mina kina dikumi ladiku. 

17Ndi akawutela ati: Kawo, ve ukambi wʼololo! ne dia we akatanema la 
kolamelu lu diango diuleki tshitshe, uleli esumba dikumi. 

18One la hendi akayi, akawutela ati: Khumadiondjo, mina kaye 
kambuta mina kina tshanu. 

19Ndi akawutela ati: Ndu we, uleli esumba etanu. 

20Ukina akayi, akati ati: Khumadiondjo, enda, mina kaye kene, kakamumbi lu 
tshambala. 

21Dimi lakakuki woma, ne dia we eko kanga ngala. We atototongonaka kene 
kakiye kunkitsha; ndu atunaka kene kakiye kumune. 

22Ndi akawutela ati: Uma lu aui aye, mbayumukamia, we ukambi a kolo! We 
akeyi wati: Dimi leko kanga ngala, latotongonaka lamʼakimi kunkitsha, ndu 
latunaka lamʼakimi kumune? 

23Ya ukundi akiye kunkitsha lufalanga lami lu dihuli diʼesombanyelu, tshiki 
lutuyulosa kame la waho? 

24Ku ndi akatela wane wakemadi lasuki ati: Nyokosole mina kandi, nyusha 
kanga mina dikumi. 

25(Ku vo wakawutela vati: Khumadiondjo, ndi la mina dikumi!) 

26Dimi lambunyutela nti: One leli a, wayuwusha; keli one laha la, wayokosola 
ndu kene keli la ndi. 

27Keli atunyi ami waki kunanga dimi mbaulela, nyuwaela lindu, nyuyadiaki la 
ntundu kami. 

Jesu Ambukuma la Jerusalema la Lutumbu 
(Mat. 21:1-11; Mak. 11:1-11; Joa. 12:12-19) 

28Lamʼakashili Jesu mvuta aui aso, ndi aketi la ntundu utsha la Jerusalema. 

29Lamʼakakumi Jesu lasuki la Betefange la Betaniya, lʼukungu wetawo vati: 
Ukungu wʼEweli, ndi akatumi ambeki ahendi, 

30ati: Nyutshu la ngelu keledinyu. Lamʼayunyukuma leko, nyu nyayutana 
osongo a punda wahatahema untu, ukelekami. Kanyukelekuli, kanyuyi la wo. 

31Naka untu ayunyumbula ati: Dikambu kuna diukelekulanyu? Kanyuwuteli 
nyati: Khumadiondjo kuhumba. 

32Ku wane wakandatumi wakatshu, wakutani uku akandawatela. 

33Lamʼakawakelekulaka osongo a punda, akanga awo wakawamnula vati: 
Dikambu kuna diakelekulanyu osongo a punda? 

34Vo wakati vati: Khumadiondjo kuhumba. 

35Ku vo wakayi la wo le Jesu. Vo wakahe ahondo awo ladiku dia osongo a punda, 
ku wakahemia Jesu. 

36Lamʼakandatatshokaka, antu wakali ahondo awo lu mbuka. 

37Lamʼakandasukana lasaki la Jerusalema, lʼuhulula wʼUkungu wʼEweli, ului 
wʼambeki tshe wakatatela ngenangena, la mandula Unyashungu, 
wahangohango ne dia akambu wa mamba tshe wakawenyi. 

38Vo wakati vati: Khumʼekanga luyi lu lukumbu la Khumadiondjo, 
atumbwami! Ki kayali lʼulungu, la lutumbu layali ladiku dia ulungu! 

39Afarise amotshi uma lʼului wʼantu wakawutela vati: Umbetsha, uhangweli 
ambeki aye. 

40Ndi akâkaluya diui ati: Dimi lambunyutela nti: Naka vo wayolembohala, ave 
wayuhangohango. 

Jesu Ambulelela Jerusalema 

41Lamʼakasukana Jesu, ndi akenyi usumba, akulelela. 

42Ndi akati ati: Utuyeya weme lu lushi lʼelo, akambu watutungaka ki li! Keli 
kakiane, akambu ako wambushama uma lu ashu aye, 

43ne dia nshi yayuyala le ye, yayukutshimela atunyi aye lungeli. Vo 
wayukutshimba, wayukukhuka. 

44Vo wayukuhumanya la kete, ndu we ndu anʼaye weli lʼatei aye. Vo hawutshika 
dive ladiku dia dikina lʼatei aye, ne dia we heyi etena kayukokendela akambu 
aso. 

Jesu Ambolongosola Etemwelo 
(Mat. 21:12-17; Mak. 11:15-19; Joa. 2:13-22) 

45Jesu akoto lʼetemwelo, akatatela mbitshanya waku wakasundjaka diango. 

46Ndi akawatela ati: Ambufundama ati: Luudu lami layuyala luudu la 
dombelo, keli nyu nyambuluhiluya wuku wʼapotodi. 

47Jesu aketshaka antu la lushi la lushi lu etemwelo. Keli elombedi a waki la 
afundji la dihangamendi wakayangi mbudiaka. 

48Keli vo kumbeya ntsna nduku dikambu, ne dia antu wakumamema, 
wakahukamaka aui andi. 

Luka 20 

Wambumbula Jesu Dia Wulu Andi 
(Mat. 21:23-27; Mak. 11:27-33) 

1Lushi lomotshi, lamʼaketshaka Jesu ante lu etemwelo ndu 
lamʼakandasambishaka lukumu lʼololo, elombedi a waki la afundji la dikumanyi 
wakutumbela. 

2Vo wakawumbula vati: Ututeli, uma lu wulu akona watuyutshaka akambu ane? 
Akakusha wulu one na? 

3Ndi akâkaluya diui ati: Ndu dimi layunyumbula umbula omotshi, keli 
kanyukadimweli. 

4Batiza ka Joani akayi uma lʼulungu kana uma le antu? 

5Vo wakakaui yimba vati: Naka shu tayuta shati: Uma lʼulungu, ndi ayuta ati: 
Okoko wana akinyu kumbetawo? 

6Keli naka shu tayuta shati: Uma le antu, antu tshe wayutuka ave, ne dia vo 
mbetawoka vati: Umvutshi mbakindi. 

7Ku vo wakûkaluya diui vati: Hateyi uma lene akito. 

8Jesu akawatela ati: Ndu dimi, halanyutela uma lu wulu akona watshami 
akambu ane. 

Wela wʼEkambi wʼEkambo 

(Mat. 21:33-46; Mak. 12:1-12) 

9Jesu akatatela mbuka antu wela one ati: Untu akakambi ekambo 
kʼelua, akakitshikela ekambi, akatshu lu kete kina la ntudjase edja. 

10Lamʼakakuki eleku kʼelua, ndi akatumi ukambi andi omotshi le ekambi 
wʼekambo, dia vo mbusha elua uma lʼekambo. Keli ekambi wʼekambo 
wakokomola, wakiikaluya anyanya. 

11Ku ndi akatumi ukambi andi ukina. Vo wakokomola ndu ndi, wakotenge, 
wakûkaluya anyanya. 

12Ndi akatumi ndu la satu. Vo wakokote puta ndu ndi, wakawutshanya. 

13Ku kanga ekambo akati ati: Kayumutsha na? Dimi layutuma onʼami la ngandji, 
kana vo wayolemia, undu. 

14Keli lamʼakawenyi ekambi wʼekambo, vo wakatanela vati: Ukito uku. Nyeso 
tudiaki, sangu diayali diasu. 

15Ku vo wakusukula uma lʼekambo, wakudiaki. Wuhu akona wayatshela kanga 
ekambo? 

16Ndi ayuyulanya ekambi ako, ayusha akina ekambo kandi. Lamʼakawuki diui 
so, vo wakati vati: Unyashungu ashimbi dikambu dia wuhu oso! 

17Keli ndi akawaendi tee, akawambula ati: Na kitshimudi ka diui ne, 
diakafundama ati: Dive diakatuni ambiki wa luudu, Diakayala ote wa tshuku? 

18One tshe layoko lu dive so, ayuhimbohimbo tenyi, keli untu layudiokwela, 
diayuhandjula uku ditshu. 

Wambumbula Jesu Dia Munda lu Lulimi: Kana Ololo Nambula Kayisa 
(Mat. 22:15-22; Mak. 12:13-17) 

19Afundji la elombedi a waki wakeyi vati: Jesu, shu mbukedindi wela oso. Vo 
wakayangi mbunda lu unya ako, keli vo wakuki antu woma. 

20Vo wakokeshanya, wakatumi atopi dia vo ndjafanya uku antu wʼololo, dia 
mbosa aui andi la mbukimo le umbuledi, kanga diulelu. 

21Vo wakawumbula vati: Umbetsha, shu mbeyaka shati: We atutaka ndu 
atetshaka antu ololo; we kema la shonodi, keli we atetshaka antu mbuka ka 
Unyashungu lu mete. 

22Eko ekila shu nambula Kayisa, kana kema? 

23Keli ndi akeyi lukesu lawo, akawatela ati: 

24Uhunyumenya denariyo. Kanga efanelu la efundelu keli loko? Vo wakati vati: 
Ka Kayisa. 

25Ndi akawatela ati: Okone nyusha Kayisa diango dia Kayisa. Nyusha 
Unyashungu diango dia Unyashungu. 

26Ku vo kumbeya munda Jesu lu aui andi la ntundu kʼantu. Vo wakambi dia diui 
diakandakaluya, ku wakalembohala ki. 

Kana Eulwelu kʼUma lu Nyoi Keko 
(Mat. 22:23-33; Mak. 12:18-27) 

27Asaduke, wane watutaka vati: Eulwelu kʼuma lu nyoi kemako, wakayi le Jesu. 

28Vo wakawumbula vati: Umbetsha, Mose akatufundela ati: Naka untu ambuvo, 
ambutshika wadendi, aha la ona, onangu kakitani la ndi, kawulweli luhanga. 

29Anangu esambeli wakiko. Lʼenundu akatshuki wadi, akavu, kuntshika ona. 

30La hendi akakitana la wadendi, akavu kuntshika ona. 

31Ndu la satu akakitana la ndi. Okone vo tshe esambeli wakavu, kuntshika ana. 

32Lʼokongo awo, vo tshe, ndu umuntu akayuvo. 

33Okone lu eulwelu kʼuma lu nyoi, ndi ayuyala wadi a na! ne dia ndi aki wadewo 
vo esambeli. 

34Jesu akawatela ati: Ana wa lʼetena kene watutshukaka, ndu watutshukamaka. 

35Wane weli ololo, wayukuma lʼetena kako la lu eulwelu kʼuma lu nyoi, vo 
hawutshuki kuyanga ntshukama. 

36Vo haweyi mvo ntu, ne dia vo wambedima la andjelo. Vo weli ana wa 
Unyashungu, ne dia vo weko ana wʼeulwelu kʼuma lu nyoi. 

37Keli wavo watulwamaka, ndu Mose akatenya dikambu diako lu ahuli wata 
dikambu dia dikumbu, lene akandeti Khumadiondjo ati: Unyashungu a 
Abarahama, Unyashungu a Isaka, Unyashungu a Jakoba. 

38Ndi kema Unyashungu a wavo, keli ndi eko Unyashungu a wasena, ne dia tshe 
weko la lumu le ndi. 

39Afundji amotshi wakâkaluya diui vati: Umbetsha, ololo mbutshiye. 

40Lʼokongo wa akambu aso, vo kundjala la dihunga dia mbumbula akambu 
akina ntu. 

Jesu Ambumbula Afundji Dia Kristu 
(Mat. 22:41-46; Mak. 12:35-37) 

41Jesu akawambula ati: Ukundi watawo vati Kristu eko kanula ya Davidi? 

42Ne dia Davidi ndame akati lu Buku diʼEsambu ati: Khumadiondjo akatela 
Khumemi ati: Udjase lu lunya lami la pami, 

43Edja ndu lamʼayumete atunyi aye kihuna kʼekulu aye. 

44Davidi ndame mbetaka ati: Khumadiondjo; ya ukundi wendi kanula yandi na? 

Jesu Ambewula Antu Dia Afundji 
(Mat. 23:1-36; Mak. 12:38-40; Luk. 11:37-54) 

45Antu tshe wakuki lamʼakatela Jesu ambeki andi ati: 

46Nyewo afundji! Vo watulangaka nkendakenda lʼekutu wʼetali; watulangaka 
antu mbaemula lu tuka, la mbasha die diuleki ame ta lu temwelo, ndu ahuli wa 
nemo lu alambu; 

47vo watohotolaka wadi waki edu mvudu, ku dia vo nkesa antu, 
mbatuwolombaka alombelo wʼetali. Vo mbayuleka manyema! 

Luka 21 

Akuta wa Wadi Aki Udu 
(Mak. 12:41-44) 

1Jesu akedia ashu, akenyi akanga wʼengonyi wadja eshasha awo lʼekitshelu. 

2Ndi akenyi ndu wadi aki udu, kanga wula, adja ekinga ehendi loko. 

3Ndi akati ati: Wadi aki udu, kanga wula, akadjisha ushasha wuleki eshasha 
wudjishawo, vo tshe. 

4Ne dia vo wakadjisha eshasha awo uma lʼefula ka diango dieli la wo; keli ndi, 
uma lu wula andi, mbudjishandi kene tshe kaki la ndi, kakandahumbi 
ndjakimanyia. 

Ehandjwelu ka Jerusalema 
(Mat. 24:1-2; Mak. 13:1-2) 

5Lamʼakati antu amotshi vati: Etemwelo ambusangema la ave wʼololo la 
eshasha uma le antu, Jesu akati ati: 

6Dia diango dienanyu diku, nshi yukuyala, lamʼahutshikala nduku dive ladiku 
dia dikina, wayahandjula tshe. 

7Ku vo wakawumbula vati: Umbetsha, lushi lakona layuyala akambu aso? 
Djimbitelu yakona yayutena lamʼayuyala akambu aso lasuki la ndja? 

8Ndi akati ati: Nyewo, nyatukunganyiama; ne dia efula wayuya lu lukumbu 
lami, wayuta untu lʼuntu ati: Dimi keli ndi; ndu ati: Etena kaya suki. 
Tanyayelaki. 

9Lamʼayunyuka kumu yʼata la ya mindju, tanyukaki woma, ne dia dieli la 
akambu aso dia ndja la ntundu, keli ekumelu huyala esadi. 

10Jesu akawatela ati: Wudja wayolosha wudja ukina. Diulelu diayolosha diulelu 
dikina. 

11Adidimu wa mamba wa kete wayuyala efula. Ndjala ya kasha yayuya, ndu 
elandu lu dihuli la dihuli. Weoma a mamba wayuyala la tulimbitelu ta waki uma 
lʼulungu. 

12Keli la ntundu ka akambu aso tshe watayi, vo wayunyunda, wayunyusuya, 
wayunyukimo lu temwelo la lu mvudu ya kanu. Vo wayunyela la ntundu ka 
khumi ya dikanga la embuledi ne dia lukumbu lami. 

13Etena keso, kayuyala etena ka nyu ndjala emenyi ami le antu. 

14Okone nyusanguya lʼetema anyu, tanyukanaki yimba la ntundu uku 
ayunyukaluya aui, 

15ne dia dimi layunyusha unyo ndu yimba yaheya atunyi anyu mpumana la yo, 
kana nkaluya diui. 

16Keli nyu nyayukimwama uma le ambutshi anyu, uma le anengenyu, ndu uma 
le wane wuto lanyu. Vo wayudiaka amotshi lʼatei anyu. 

17Antu tshe wayunyuhetsha ne dia lukumbu lami. 

18Keli nduku wondji a divu dia lʼete anyu wayushisho. 

19Uma lu memakana kanyu, mbayunyushimbela nyumu yanyu. 

20Lamʼayunyena elui wʼalimbi wambudinga Jerusalema, kanyeyi nyati: 
Elanyelu kayo kaya suki. 

21Lushi lako, wane weli la Judiya, kawulawo lʼekungu; wane weli lʼatei a ngelu, 
kawumo; wane weli lʼesui, tawuyakaki loko. 

22Ne dia nshi sho, yeko nshi ya nsomboya, dia akambu tshe wufundami 
nshidiyama. 

23Fono kayayi le wane weli la waemi! la le wali walomia ana lu nshi sho! Ne dia 
asui a wulu wayuyala la kete, kele kayuyala le antu aso. 

24Ku vo wayudiakema la tombo, wayotolama fumbi lu wedja tshe. Asi wedja 
wayohotshahotsha Jerusalema, edja ndu etena kʼasi wedja ambukuka. 

Eyelu ka Mesiya 
(Mat. 24:29-31; Mak. 13:24-27) 

25Tulimbitelu tayuyala lu unya, lu ngondo ndu lu toto. Fono kʼasi wedja 
kayuyala la kete. Vo wayukanana, ne dia luhelu lʼashi a wuki la asukhu. 

26Antu wayuka yimba tshimba, ne dia woma la elungamelu kʼakambu wayayi la 
kete, ne dia diango dia wulu dia lʼulungu diayusutshasutshama. 

27Ku vo wayena Onʼa untu ayayi lu dingi la wulu la lutumbu la wuki. 

28Keli lamʼayutatela akambu aso ndja, kanyuwaleli, kanyedia ete anyu; ne dia 
etshungwelu kanyu kaya suki. 

Djimbitelu yʼUtamba a Fingu 
(Mat. 24:32-35; Mak. 13:28-31) 

29Jesu akawaukela wela ati: Nyendi utamba a fingu, ndu etamba ekina tshe. 

30Lamʼatuwutumbiaka songusongu, nyu nyame nyatenaka ndu nyateyaka 
nyati: Eleku ka owo kaya suki. 

31Osoku ndu nyu, lamʼayunyena akambu ane wambuyala, nyayeya nyati: 
Diulelu dia Unyashungu diaya suki. 

32Mete kanyutelami nti: Wa lu lolonga lone hawushila, tshikima akambu ane 
tshe wambushidiyama. 

33Ulungu la kete wayushila, keli aui ami hawushila. 

34Keli nyuyalamaki, ne dia etema anyu watukuyala wutshu la dishi, la edjwelu 
ka wanu la edinganu wa lumu lone. Lushi loso, latukuya le nyu shashimuya, uku 
shuni ya djunga, 

35ne dia osoku mbayuya lushi lako le antu tshe wudjashi ladiku dia kete. 

36Keli nyendaki, nyolombaki lʼosengosengo dia nyu mpanda lu akambu aso tshe 
wayuya, la dia memala la ntundu ka Onʼa untu. 

37Jesu aketsha antu lu temwelo nshi tshe. Ndi akatshokaka etshu tshe, 
aketamaka lʼukungu, wetawo vati: Ukungu wʼEweli. 

38Antu tshe wakayakaka le ndi kʼolomo la pindju lu etemwelo, dia ndjuka aui 
andi. 

Luka 22 

Sheki ya Ndjaka Jesu 
(Mat. 26:1-5, 14-16; Mak. 14:1-2, 10-11; Joa. 11:45-53) 

1Dambu dia Ma Diaha la Edya Lu diaki lasuki, dietawo vati: Elekanelu. 

2Elombedi a waki la afundji wakayangi wuhu wa ndjaka Jesu, ne dia vo 
wakukaka antu woma. 

Judasi Ambusanga la Wo Lulimi Dia Nkimo Jesu 

3Satana akoto lʼutema a Judasi, letawo vati: Isakariyote, omotshi a lu dikumi la 
ahendi. 

4Ndi akatshu, akatusanga la elombedi a waki la elombodi wʼalimbi lulimi wuhu 
wa ndi mbukimo le wo. 

5Ku vo wakangenangena, wakulaki dia mbusha falanga. 

6Ku ndi aketawo, akayangi etena kʼololo ka ndi mbakimwelandi, lamʼaha elui 
wʼantu laawo. 

Ma Diaha la Edya 
(Mat. 26:17-25; Mak. 14:12-21; Joa. 13:21-30) 

7Lushi la Ma Diaha la Edya lakakuki, lakawahumbaka ndjaka osongo wʼokoko 
wa dambu diʼElekanelu. 

8Jesu akatumi Petero la Joani, akawatela ati: Nyutshu, nyututolongoswele 
dambu diʼElekanelu, dia shu ndjole. 

9Vo wakawumbula vati: Lendi alangaye shu ntudilongosola? 

10Ndi akawatela ati: Nyulungi, lamʼayunyukuma lʼusumba, nyu nyayuhumana 
lʼuntu ayembe mbaka kʼashi, kanyuyeli utsha lu luudu layundoto. 

11Kanyuteli kanga luudu nyati: Umbetsha ambukumbula ati: Lendʼeli luudu 
lʼangendangenda, dia dimi ndjole dambu diʼElekanelu la ambeki ami? 

12Ku ndi ayunyenya luudu la wuki la ladiku, lolongoswami. Nyututolongoswele 
loko. 

13Ku vo wakatshu, wakatani uku akandawatela. Vo wakalongosola dambu 
diʼElekanelu. 

14Lamʼakakuki unya, ndi akadjase, ndu atumami wakadjase kame la ndi. 

15Ndi akawatela ati: Dimi lambuleka nanga nde la nyu dambu ne diʼElekanelu, 
ntundu latasuwi. 

16Dimi lambunyutela nti: Dimi handjole ma ne ntu, edja ndu dio 
diayushidiyama lu diulelu dia Unyashungu. 

17Ku ndi akose dikoho; lamʼakanduki lusaka, ndi akati ati: Nyudiose, 
nyudikahani. 

18Dimi lambunyutela nti: Umaka kakiane, dimi handjono uma lʼelua wʼekodi, 
edja ndu diulelu dia Unyashungu diambuya. 

19Ndi akose ukama wa ma; lamʼakanduki lusaka, ndi akawatula, akawasha. Ndi 
akati ati: Dimba diami ne!  diambukimwama dikambu dianyu. Kanyutshaki 
okone, dia mbuhomi. 

20Ndu lʼokongo wa ma dia dikolo, ndi akose dikoho; akati ati: Dikoho ne, dieli 
sheki yʼuyuyu ya lu dikila diami, diambutshulwama dikambu dianyu. 

21Nyulungi, lunya la one lafunga, leko la mi lu mesa. 

22Mete, On a untu ayutsho uku akawusanguya, Keli fono kayayi le one lufunga! 

23Ku vo wakatatela mumbwana vati: Akona ukuki ntsha dikambu so? 

Tamu Dia Luleki Wuki 

24Tamu takatumbi lʼatei awo vati: Akona uleki wuki lʼatei asu? 

25Ndi akawatela ati: Khumi ya dikanga yʼasi wedja watuwaulelaka la ngala. Ku 
asi wedja watuwaetaka vati: Atshi wʼololo. 

26Keli nyu, tanyuyalaki osoku. One lunyuleki wuki, ayali uku kushenyu; la 
olombodi, ayali uku ukambi anyu.  

27Uleki wuki na, one ludjashi lale ma, kana one lukambela ulimu? Aha one 
ludjashi lale ma? Keli dimi leko lʼatei anyu uku ukambi. 

28Keli nyu nyambutshikala la mi lʼehimba ami. 

29Dimi lambunyusha diulelu uku akambisha Papa, 

30dia nyu nde la no lu mesa ami lu diulelu diami. Nyu nyayudjase lu kiti ya 
diulelu, nyayulumbuya wedja dikumi la ehendi wa Isariyele. 

Jesu Ambutela Petero Dia Langunu Landi 
(Mat. 26:31-35; Mak. 14:27-31; Joa. 13:36-38) 

31Simona, Simona, ulungi, Satana akalombe dia nkosa, dia nkuyungula uku 
epunga, 

32keli dimi lakakolombela, dia mbetawo kaye tashilaki. Lamʼayuyukadimo, 
kushikike anyaye. 

33Ku ndi akawutela ati: Khumadiondjo, dimi lambuyalongosola dia itsho la ye 
lu lukanu ndu lu nyoi. 

34Ku Jesu akatela Petero ati: Elo, lekeka lateki, we ayumanguna tena satu wati: 
Halaweyi. 

Akambu wa Atumami Wambukadimo 

35Jesu akawambula ati: Lamʼakamanyutumi aha la tapa, aha la diutu, aha la 
sabata, nyu nyakahumbi engo? Vo wakati vati: Kema. 

36Ndi akawatela ati: Keli kakiane, one leli la tapa, adiose, ose ndu diutu; one 
laha la yombo asundja koti diandi, ayisumbi. 

37Ne dia dimi lambunyutela nti: Dieli la diui diufundami nshidiyama le mi, ati: 
Ndi akalen kame la antu wa kolo, ne dia aui wa dikambu diami wayushidiyama. 

38Vo wakawutela vati: Khumadiondjo, enda, tombo tuhendi tone. Ku ndi 
akawatela ati: Ambukuka. 

Ngetesemane 
(Mat. 26:36-46; Mak. 14:32-42) 

39Jesu akatumbi, akatshu lʼUkungu wʼEweli, uku aki etshelu kandi. Ku ambeki 
andi wakuyeli. 

40Lamʼakandakumi lu dihuli diako, ndi akawatela ati: Nyolombaki, nyutukoto 
lu ehimba. 

41Ku ndi akangana uma le wo tshalula, yukuki untu mbuka lowoko la dive. Ndi 
akakhuse adui, akalombe. 

42Ndi akati ati: Papa, naka we nangaka, uminyiya dikoho ne. Kuku aha uku 
alangami, keli uku alangaye. 

43Ku ondjelo omotshi akene le ndi uma lʼulungu, akukikitsha. 

44Lamʼakindi lʼasʼeku la nyoi, ndi akaleki nomba wulu. Dungu diandi diakayala 
uku apopo a waki wa dikila mbalo la kete. 

45Lamʼakandunela uma lu nomba, ndi akayi le ambeki, akatani lu djo, ne dia 
lunyangu. 

46Ndi akawatela ati: Ngandi etamanyu na? Nyeto, nyolombe, nyutokoto lu 
ehimba. 

Wambunda Jesu 
(Mat. 26:47-56; Mak. 14:43-50; Joa. 18:2-11) 

47Kamʼakateketaka Jesu, ului a wuki wʼantu wakayi, kame lʼuntu lak wetaka 
vati: Judasi, omotshi la lu dikumi la ahendi, ndi kaki lolombo lawo. Ndi akayi 
uya le Jesu la ndjononana la ndi. 

48Keli Jesu akawumbula ati: Judasi, we kambufunga Onʼa untu lu enonanelu? 

49Lamʼakenyi wane waki lasuki la ndi akambu wakayangi ntumba, vo waka-
wumbula vati: Khumadiondjo, takote yombo? 

50Omotshi akakote ukambi wʼolombedi a wuki, akuhimbula tui dia lunya la 
pami. 

51Keli Jesu akâkaluya diui ati: Tanyutshaki wuhu uku ntu. Ku ndi akananda tui 
diandi, akokonoya. 

52Ku Jesu akambula elombedi a waki, elombodi wa lʼetemwelo la dikumanyi, 
waku wakayi le ndi, ati: Nyu nyambuya la tombo la tukalimba uku uya le 
opotodi? 

53Lamʼakimi la nyu la lushi la lushi lʼetemwelo, nyu kunsimbula anya anyu le 
mi. Keli unya anyu one, ndu wa wulu wa udjima. 

Petero Ambanguna Jesu 
(Mat. 26:57-58, 69-75; Mak. 14:53-54, 66-72; Joa. 18:12-18, 25-27) 

54Vo wakandi Jesu, wakatshu la ndi. Vo wakoto la ndi lu luudu lʼolombedi a 
wuki. Keli Petero akayuyelaka tshalula. 

55Lamʼakawongonya dja lʼatei a seke dia lukumbu, lamʼakawadjase kame, 
Petero akayudjase lʼatei awo. 

56Umuntu ukambi wʼulimu akawenyi udjashi lʼusasi a dia, akawendi tee; akati 
ati: Ndu untu one kaki la ndi. 

57Keli ndi akanguna, akati ati: Umuntu, dimi halaweyi. 

58Ahuyala yema, ukina akawenyi; akati ati: Ndu we keli otoi awo omotshi. Keli 
Petero akati ati. Pami, aha dimi. 

59Lamʼakaketi uku ushidi otoi, ukina akati ati: Mete, ndu untu one kaki la ndi, 
ne dia usi Ngalili kendi! 

60Keli Petero akati ati: Pami, dimi haleyi lataye oso. Ku kamʼakandataka, lekeka 
lakeki. 

61Khumadiondjo akasikiso, akendi Petero tee. Ku Petero akuho diui dia 
Khumadiondjo, diakandawutela ati: La ntundu ka lekeka lateki elo, we 
ayumanguna tena satu. 

62Ku ndi akatumbi, akaleli wulu. 

Wambosoka Jesu 
(Mat. 26:67-68; Mak. 14:65) 

63Apami wakakimedi Jesu wakosoke, wakokomola. 

64Ku vo wakukumbi ashu, wakawumbula vati: Uta diui. Ukokomodi na? 

65Wakosongwela akambu akina efula, wakotenge. 

Diwandji Dia Jesu la Ntundu kʼEmbadi 
(Mat. 26:59-66; Mak. 14:55-64; Joa. 18:19-24) 

66Lamʼakahuto unya, ului wa dikumanyi dia wudja wakasangana kame la 
elombedi a waki la afundji. Vo wakatshu la ndi lʼelumbwelu; wakati vati: 

67Naka Kristu keye, ututeli. Keli ndi akawatela ati: Dimi kunyutelaka, nyu 
hanyetawo; 

68kunyumbulaka, nyu hanyunkaluya diui. 

69Keli umaka kakiane, Onʼa untu ayudjase lu lunya la pami la Unyashungu. 

70Ku vo tshe wakawumbula vati: Onʼa Unyashungu keye? Ndi akâkaluya diui 
ati: Tuku nyame aso wata, nyati: Dimi keli ndi. 

71Ku vo wakati vati: Kakatahumbi emenyi ntu? Shu shame tambuka uma lʼunyo 
andi. 

Luka 23 

Jesu la Ntundu ka Pilata 

(Mat. 27:1-2, 11-14; Mak. 15:1-5; Joa. 18:28-38) 

1Ului awo tshe wakunela, wakayi la Jesu la ntundu ka Pilata. 

2Vo wakatatela mbosongwela, vati: Takatani untu one angayula wudja asu, 
asike antu nambula Kayisa; ata ati: Dime keli Kristu, khumʼekanga. 

3Pilata akawumbula ati: Khumʼekanga kʼasi Juda keye? Ndi akûkaluya diui ati: 
Wemʼoso ata. 

4Ku Pilata akatela elombedi a waki la elui wʼantu ati: Dimi halenyi nduku munga 
le untu one. 

5Keli vo wakatetemala mvuta vati: Ndi atotomboshaka antu, atetshaka lu Judiya 
tshe, uma la Ngalili edja ndu lu dihuli ne. 

Jesu la Ntundu ka Herode 

6Keli lamʼakuki Pilata diui diako, ndi akambula kana pami kako aki usi Ngalili. 

7Lamʼakandeyi ati: Uma lu diulelu dia Herode kendi, ndi akutumi le Herode, laki 
ndame la Jerusalema nshi sho. 

8Lamʼakenyi Herode Jesu, ndi akangenangena. Ndi akalangi mbena edja, ne dia 
ndi akukaka lukumu landi. Ndi akalungamela mbena atsha dikambu dimotshi 
dia mamba. 

9Ndi akawumbula aui efula, keli Jesu kumbukaluya nduku diui. 

10Elombedi a waki la afundji wakemala, wakosongwela wulu. 

11Ku Herode la alimbi andi wakawonyola wakosoke. Vo wakolotsha dihondo 
dia nemo, ku ndi akûkaluya le Pilata. 

12Herode la Pilata wakayala engenyi lushi loso, keli ntundu vo 
wakahetshanyaka. 

Jesu la Ntundu ka Pilata Ntu. Pilata Ambusambula Dia Vo Mbudiaka 
(Mat. 27:15-26; Mak. 15:6-15; Joa. 18:39—19:16) 

13Pilata aketi elombedi a waki la embuledi la antu kʼantu. 

14Ndi akawatela ati: Nyu nyambuya la untu one le mi, nyati: Ndi kangayula antu. 
Enda, dimi lambuwumbula la ntundu kanyu, halenyi nduku munga le untu one 
lu akambu wosongwelanyu. 

15Ee, ndu Herode kumbena la dikambu, ne dia ndi akûkaluya le su. Nyulungi, 
ndi kuntsha dikambu dia ndi mvo. 

16Okone dimi layokomola, ku layutshungula. 

17Diaki la ndi dia mbatshungwela usi lukanu omotshi lushi la dambu. 

18Keli vo tshe wakahangohango kame vati: Utunyiya untu uku, ututshungweli 
Barabasi! — 

19Wakadji Barabasi lu lukanu, ne dia ndi akatombosha asi usumba, akadiakana. 

20Ku Pilata akateketa la wo ntu, akalangi ntshungula Jesu. 

21Keli vo wakadji dielu vati: Udiaki lu utamba a mpeketanya! Udiaki lu utamba 
a mpeketanya! 

22Ndi akawambula umbula a satu ati: Okoko wana, kolo kakona kutshindi? Dimi 
halawenyi la dikambu dia ndi mvo. Okone dimi layokomola, ku layutshungula. 

23Keli vo wakatetemala mvuta la aui a wulu, wakalombe vati: Udiaki lu utamba 
a mpeketanya! Aui awo wakolembia. 

24Ku Pilata akasambula; akati ati: Diatshami uku alombanyu. 

25Ndi akatshungula one lakawadji lu lukanu ne dia ndi akatombosha antu ndu 
akadiakana, uku akawolombe. Keli ndi akakimo Jesu uku lulangu lawo. 

Wambuhane Jesu lu Utamba a Mpeketanya 
(Mat. 27:32-44; Mak. 15:21-32; Joa. 19:17-27) 

26Lamʼakawatatshokaka la Jesu, vo wakandi untu omotshi, lukumbu landi 
Simona, usi Kurene, lakayayakaka uma lʼusui, wakawahe utamba a mpeketanya 
dia ndi mbemba lʼokongo a Jesu. 

27Ului a wuki wʼantu wakuyeli. Amantu wakayayakomolaka, wayaleli. 

28Keli Jesu akasikiso le wo, akati ati: Ana amantu wa Jerusalema, tanyundelaki, 
keli nyuyaleli, nyuleli ndu anʼanyu. 

29Nyulungi, nshi yayuya, yayuta antu vati: Amantu wa dikumba la etema wahuti 
ana, ndu awele wahalomia ana, weko la otshoko! 

30Ku wayutatela mvutela akuna vati: Nyutokwele; ndu ekungu vati: 
Nyutukhukhume. 

31Ne dia naka vo wambutsha akambu ane lamʼeki utamba uyuyu, ukundi 
ayuwutsha lamʼumawo? 

32Wakatshu ndu la antu akina ahendi, atshi wa kolo, dia ntadiaka kame la ndi, 

33Lamʼakawakumi lu dihuli dietawo vati: Lombo, vo wakahane Jesu lʼutamba a 
mpeketanya. Wakahane ndu atshi wa kolo: omotshi lu lunya landi la pami, la 
ukina lu lunya landi la lomoso. 

34Ku Jesu akati ati: Papa, adimanyia, ne dia vo haweyi kene katshawo. Vo 
wakakahana ahondo andi lu eukelu kʼuwali. 

35Antu wakemala wenda. Ndu embuledi wakosoke; wakati vati: Ndi 
lakashimbelaka akina, ndi ayashimbeli naka Kristu ka Unyashungu, osonami 
andi, mbendi! 

36Ndu alimbi wakosoke, wakayi le ndi, wakawusha wanu wʼukavi. 

37Vo wakati vati: Naka Khumʼekanga kʼasi Juda keye, uyashimbeli. 

38Wakafundi ndu efundelu ladiku diandi vati: Khumʼekanga kʼAsi Juda One. 

39Omotshi lʼatei wa atshi wa kolo wakahanemi la Jesu lu utamba a mpeketanya, 
akukanula ati: We aha Kristu? Uyashimbeli, utushimbeli ndu shu! 

40Keli ukina akuhangwela, akati ati: We huki Unyashungu woma, ne dia we 
akanyema pupu? 

41Mete, wakasambula dikambu diasu ololo, ne dia shu tambulungula difutu dia 
etsha asu. Keli unto one, kuntsha nduku dikambu dia kolo. 

42Ndi akati ati: Jesu, kumbuho lamʼayuyukuma lu diulelu diaye. 

43Ndi akawutela ati: Mete kakutelami nti: Elo, kayuyuyala la mi lu Paradisu. 

Nyoi ka Jesu 
(Mat. 27:45-56; Mak. 15:33-41; Joa. 19:28-30) 

44Lamʼakayala unya lʼatei wʼote, udjima akayala lu kete tshe edja ndu lʼeshidi 
esatu. 

45Yanyi kumbale; dihondo dia lʼetemwelo diakate kʼatei. 

46Jesu akawelela diui wulu ati: Papa, lambukitsha lumu lami lu anya 
aye Lamʼakandati osoku, ndi akakitshiya. 

47Lamʼakenyi olombodi wʼalimbi akambu wakatshama, ndi akatumbula 
Unyashungu; akati ati: Mete, pami kene aki untu ololo! 

48Elui tshe wʼantu wakayi dia ndjenda dikambu diako. Lamʼakawenyi akambu 
wakatshama, vo wakakalula, watayakomola lu tulu. 

49Wane wakeyanaka la ndi tshe, ndu amantu wakuyeli uma la 
Ngalili, wakemala tshalula, wakenyi akambu ako. 

Wambukhunde Jesu 
(Mat. 27:57-61; Mak. 15:42-47; Joa. 19:38-42) 

50Nyulungi, untu omotshi, lukumbu landi Josefu, uma lʼArimatiya, usumba wʼasi 
Juda, aki leko. Ndi aki undaki omotshi, untu ololo ndu uluwanyi. 

51Ndi kumbetawo diui diawo ndu akambu wakawatshi. Ndi akalungamelaka 
diulelu dia Unyashungu. 

52Untu ako akatshu le Pilata, akatolomba udu a Jesu. 



1774 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

53Ku ndi akuhanula, akawombe la dihondo dia linene; akatuwetamia lu diumbu 
diakawatunguna lu dive, diahatakhundama untu. 

54Lushi loso, laki lushi la Elongoswelo. Ku lushi lʼekila, mbaki etatelu. 

55Amantu wakayi la ndi uma la Ngalili, wakayayakaka lʼokongo. Vo wakenyi 
diumbu, ndu okone akawetamia udu andi. 

56Ku vo wakakalula, wakalongosola diango diʼupumu la biso dia malashi. 

Diumbu Diambutanema Hwe 
(Mat. 28:1-10; Mak. 16:1-8; Joa. 20:1-10) 

Vo wakumuya lushi lʼekila, uku aki olembe. 

Luka 24 

1Keli la kesekese ya lushi la ntundu la lubingu, vo wakayi la diumbu, wakela 
diango diʼupumu diakawalongosola. 

2Vo wakatani dive diakangitwami uma lu diumbu. 

3Ku vo wakoto loko, kuntana udu wa Khumadiondjo Jesu. 

4Lamʼakawakananaka dia dikambu diako, apami ahendi wakayemala lasuki la 
wo, wolotshi ahondo wa ngaingai. 

5Lamʼakawuki woma, ndu lamʼakawakole dundji utsha la kete, apami 
wakawambula vati: Okoko wana wayanganyu lasena lʼatei wʼedu? 

6Ndi kema lane, keli ndi ambulo. Nyuho okone akandanyutela lamʼakindi la 
Ngalili, 

7ati: Dieli la Onʼa untu dia nkimoma lu anya wʼantu wa kolo, la dia ndjakema lu 
utamba a mpeketanya, ku ndi ayulo lushi la satu. 

8Vo wakuho aui andi; 

9ku wakakalula uma la diumbu; wakatutela ambeki dikumi la otoi ndu akina 
tshe akambu ako tshe. 

10Amantu ako waki Mariya wʼusi Mangadala, la Joana, la Mariya wa nyangu 
Jakoba ndu amantu akina, waki la wo, wakatutela atumami akambu ako. 

11Aui ako, waki uku aui wa utata lu ashu awo; vo kumbetawo. 

12 Keli Petero akemala, akalawo utsha la diumbu. Ndi akanyama, akalingela, 
akenyi ahondo wa linene atu. Ku ndi akakalula utsha lakandi, atambi dia 
dikambu diakayala so. 

Jesu la Ambeki Ahendi Utsha lʼEmayo 
(Mak. 16:12-13) 

13Nyulungi, lushi lako ahendi uma lʼului awo wakatatshokaka utsha lu ngelu, 
ketawo vati: Emayo, kaki stade akumi asamalu uma la Jerusalema. 

14Vo wakatasawulaka dia akambu aso tshe wakatshama. 

15Lamʼakawatasawulaka, ndu lamʼakawatambwanaka, Jesu ndame akayi lasuki 
la wo, akatshu kame la wo. 

16Keli ashu awo wakashimbama dia vo mbeya. 

17Ndi akawambula ati: Aui akona watanyasawula lamʼatanyakendakenda? Vo 
wakemala ki, waki la dundji dia lunyangu. 

18Omotshi, lukumbu landi Keleopa, akûkaluya diui ati: We untu luhangi la 
Jerusalema, ku heyi akambu wambuyala leko nshi nye? 

19Ndi akawambula ati: Akambu akona aso? Vo wakawutela vati: Lu dikambu 
dia Jesu yʼusi Nazareta, laki umvutshi a wulu lu etsha andi ndu lʼaui andi, la 
ntundu ka Unyashungu ndu kʼantu tshe. 

20Okone elombedi a waki la embuledi asu wakukimo dia mbamia dia ndi mvo, 
ku wakudiaki lʼutamba a mpeketanya. 

21Keli shu takalungamela shati: Ndi kayutshungula Isariyele. Ee, ladiku diʼaui 
aso tshe, elo keli lushi la satu lʼokongo wʼakambu aso. 

22Ntu amantu amotshi lʼului asu wakakumi kʼolomo la diumbu, 
wakatukashimudi. 

23Lamʼakiwo kuntana udu andi, vo wakakaludi, wakatshi vati: Takenyi enelo 
kʼandjelo watutela vati: Ndi eko la lumu. 

24Ku amotshi waki la su, wakatshwi la diumbu, wakatanyi dikambu uku akatshi 
amantu. Keli vo kumbena. 

25Ndi akawatela ati: Nyu akanga a dinginya, nyu nyatutshi mbatshimbaka 
lʼetema dia mbetawo aui tshe wakati amvutshi! 

26Undi, taki ololo Kristu nsuwa lu akambu aso, la mboto lu lutumbu landi? 

27Ku ndi akatatela uma le Mose, la uma le amvutshi tshe, akamanya akambu 
andi fundu lu afundelu tshe. 

28Ku vo wakasukana utsha la ngelu kakawatatshokaka. Ndi akayangi 
mbalekana. 

29Ku vo wakosengasenga wulu vati: Uhangi la su, ne dia aya dikolo, unya 
ambeta. Ku ndi akoto, akahangi la wo. 

30Lamʼakandadjase la wo ale ma, ndi akose ukama a ma, akotshokola. Ndi 
akawatula, akawasha. 

31Ku ashu awo wakadihwama, wakaweyi. Ku ndi akasango uma lu ashu awo. 

32Vo wakambwana vati: Undi, etema asu kompeta lamʼakandateketaki la su lu 
mbuka, ndu lamʼakandatumanyaki afundelu fundu? 

33Vo wakunela lu unya ako, wakakalula uya la Jerusalema. Ku vo wakatani 
dikumi la otoi wusanganyimi kame, ndu akina waki la wo. 

34Vo wakati vati: Mete, Khumadiondjo ambulo, ndi akene le Simona. 

35Ku vo wakasanya akambu wakayala lu mbuka, ndu uku akandeyama le wo 
lamʼakandatula ma. 

Jesu Ambene le Ambeki la Jerusalema 
(Mat. 28:16-20; Mak. 16:14-18; Joa. 20:19-23) 

36Lamʼakawateketaka akambu aso, ndame akemala lʼatei awo; akawatela ati: Ki 
kayaii la nyu! 

37Keli vo wakuki w oma a mamba, wakakani vati: Tambena edimu. 

38Ku ndi akawambula ati: Okoko wana wadidimanyu? Dikambu kuna 
diambuyala ekandukandi lʼetema anyu? 

39Nyendi anya ami la ekulu ami, nyeyi nyati: Dime. Nyumunandi, nyeyi, ne dia 
edimu aha la emunyi la weka uku amenanyu la wo.  

40Lamʼakandati osoku, ndi akawaenya anya andi la ekulu andi. 

41Lamʼakiwo kumbetawo ne dia ongenongeno, lamʼakawambaka, ndi 
akawambula ati: Nyu la engo ka nde lane? 

42Ku vo wakawushu etshi ka lusi la lufumba. 

43Ndi akalose, akali la ntundu kawo. 

Aui wʼElakanelu 

44Jesu akawatela ati: Lamʼakimi la nyu, dimi lakanyutela aui ane nti: Dieli la 
akambu tshe wakafundama lu dikambu diami lu elembe a Mose, ndu lu aui 
wʼamvutshi ndu lu esambu wa Davidi nshidiyama. 

45Jesu akadihula etema awo, dia vo mana afundelu fundu. 

46Ku ndi akawatela ati: Ambufundama ati: Dieli la Kristu dia nsuwa, la dia ndi 
mbulo uma lu nyoi lushi la satu; 

47la dia nsambisha wedja tshe dikambu dia ekadimwelu kʼetema la edimanyelu 
ka kolo lu lukumbu landi, atateli uma la Jerusalema. 

48Nyu nyeli emenyi wʼakambu ane. 

49Nyulungi, dimi lambunyutumela daka dia Papa. Keli nyutshikali lʼusumba, 
edja ndu lamʼayunyuludiama la wulu uma lʼulungu. 

Jesu Ambumbela lʼUlungu 
(Mak. 16:19-20) 

50Jesu akalombola edja ndu lamʼakawakumi lu welelo wa Betaniya. Ku ndi 
akeme anya andi, akatshokola. 

51Lamʼakandatshokolaka, ndi akamamitona la wo, akembama lʼulungu. 

52Vo wakotemola, wakakalula la Jerusalema la ongenongeno a wuki. 

53Vo waka alaka lʼetemwelo nshi tshe, wandula Unyashuneu. 

Joani 

Joani 1 

Diui Diakiko lʼEtatelu 

1Diui diaki lʼetatelu; Diui diaki kame la Unyashungu; Diui diaki Unyashungu. 

2Dio diaki kame la Unyashungu lʼetatelu. 

3Ndi kakatungi diango tshe; nduku engo kakatungama, kakindi kuntunga. 

4Le ndi kaki lumu; lumu lako mbakayala yanyi yʼantu. 

5Yanyi yatohetaka lu udjima, ku udjima kundjitshutsha. 

Joani Ubatizanyi, Omenyi a Jesu 

6Untu omotshi akayi, lakatumama uma le Unyashungu, lukumbu landi Joani. 

7Ndi akayi uku omenyi, dia ndjumanya antu yanyi fundudia vo tshe wetawo diui 
diandi. 

8Ndi taki yanyi, keli ndi akayi dia ndjumanya antu yanyi fundu. 

9Yanyi ya mete yakiko, yatohetelaka untu tshe laya lʼandja. 

10Ndi aki lʼandja; andja wakatungama uma le ndi, keli wa lʼandja kumbeya. 

11Ndi akayi le asikandi, keli asikandi knmbulungula. 

12Ku ndi akasha wane wakulungula, ndu watetawoka lukumbu landi wulu wa 
vo ndjala ana wa Unyashungu; 

13wane waki kumbuto uma lu dikila kana uma lu lulangu la dimba, kuyanga 
uma lu lulangu lʼuntu, keli uma lu lulangu la Unyashungu. 

Diui Diakahilo Untu 

14Diui diakahilo untu, diakayala lʼatei asu, diakaluh la ngandji ka mamba la 
mete. Shu takenyi lutumbu landi; lo laki uku lutumbu lʼOna etoi lutwi uma le 
Shi.  

(15Joani akayala omenyi lu dikambu diandi; akahangohango ati: Ndʼako 
kakamati nti: One layayi lʼokongo ami, keli la ntundu, ne dia ndi aki la ntundu 
kami.) 

16Ku uma lu elulelu kandi, mbakatalungula ngandji ka mamba ladiku dia 
ngandji ka mamba, shu tshe. 

17Ne dia elembe wakakimwama uma le Mose, ku ngandji ka mamba la mete 
wakayi uma le Jesu Kristu. 

18Nduku untu lakenyi Unyashungu; tshikima Ona etoi, leli lu tulu ka Shi, 
kambuweyanya. 

Diui Dia Joani Ubatizanyi le Antu 
(Mat. 3:1-12; Mak. 1:7-8; Luk. 3:15-17) 

19Diui dia Joani ne. Lamʼakatumi asi Juda elombedi a waki la asi Lewi le ndi uma 
la Jerusalema, dia ntuwumbula vati: Wena? 

20Ku ndi aketawo, kumanguna; aketawo ati: Dimi kema Kristu. 

21Vo wakawumbula vati: Ya we na? Elidja keye? Ndi akati ati: Dimi laha ndi. 
Umvutshi mbeye? Ndi akâkaluya diui ati: Kema. 

22Ku vo wakawumbula vati: Akona eye na? dia shu nkaluya diui le wane 
wakatutumi. Kayataye na? 

23Ndi akati ati: Dimi leko diui dia untu lahangohango lʼusui ati: Nyusimbuli 
mbuka ka Khumadiondjo! uku akati umvutshi Isaya. 

24Wane wakatumama uma lʼatei wʼAfarise, 

25wakawumbula vati: Naka we oso aha Kristu, aha Elidja, aha umvutshi, ku ya 
ukundi atuyubatizaka? 

26Joani akâkaluya diui ati: Dimi latubatizaka lʼashi. Lʼatei anyu kemadi one 
lahanyeyi. 

27Ndi kayayi lʼokongo ami. Dimi kema ololo wukukimi nkelekula okodi a 
lusabata landi. 

28Akambu aso wakatshama la Betaniya la wedi wa Jorodana, lene akabatizaka 
Joani. 

29La wedi a pindju, Joani akenyi Jesu ayayi le ndi, akati ati: Nyendi Onʼa-Okoko 
a Unyashungu, latunyaka kolo ya wa la kete! 

30Ndi kakamataka nti: One layayi lʼokongo ami, keli la ntundu kami, ne dia ndi 
aki la ntundu kami. 

31Dimi kumbeya, keli ne dia mbeyanya le Isariyele, dikambu so mbakamayi, 
mbabatizami lʼashi. 

32Joani akati ati: Dimi lakenyi Nyuma ayahulo uma lʼulungu uku fudu ka inga, 
ku to kakawahema. 

33Dimi kumbeya. Keli lakantumi dia ndjubatiza lʼashi, kakamvutela ati: Untu 
tshe layuyena Nyuma ayahulo le ndi, la ambutshikala le ndi, ndi katubatizaka la 
Nyuma kʼOlolo. 

34Dimi lakenyi dikambu so, ku lakasanyia antu nti: Onʼa Unyashungu one. 

Ambeki wa Joani Ubatizanyi Amotshi Wambuya le Jesu 



1780 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

35Ntu, la wedi a pindju, Joani akemala ndi la ambeki andi ahendi. 

36Ndi akendi Jesu tee lamʼakandatakendakendaka, akati ati: Nyendi Onʼa Okoko 
a Unyashungu! 

37Ambeki ako ahendi wakawuki ateketa, wakayeli Jesu. 

38Jesu akasikiso, akawaenyi wayuyeli, akawambula ati: Ayanganyu na? Ku vo 
wakawumbula vati: Rabi (nkadimula ati: Umbetsha), lendi uhangiye na? 

39Ndi akawatela ati: Nyuyi, nyayena. Ku vo wakatshu, wakenyi lene 
akandahangi. Vo wakahangi la ndi lushi loso, unya aki lasuki lʼeshidi enei wa 
dikolo. 

40Lʼatei wʼahendi wakuki Joani ateketa, ndu wakuyeli, omotshi aki Andere, 
onangu Simona Petero. 

41Ndi akatayangi Simona onangu, akawutela ati: Tambena Mesiya (nkadimula 
ati: Kristu). 

42Ndi akayi la ndi le Jesu. Jesu akawendi, akati ati: We eli Simona, onʼa Joani. 
Wayuketa Kefasi (nkadimula ati: Petero). 

Filipo la Natanyele 

43La wedi a pindju, Jesu akayangi ntsho la Ngalili. Ndi akenyi Filipo, akawutela 
ati: Undjeli. 

44Filipo aki usi Betesayida, usumba wa Andere la Petero. 

45Filipo akenyi Natanyele. Ndi akawutela ati: Tambena one lakafundi Mose lu 
elembe ndu amvutshi, Jesu yʼusi Nazareta, onʼa Josefu. 

46Ku Natanyele akawumbula ati: Engo kʼololo mbeyaka ndja uma la Nazareta 
uka? Filipo akawutela ati: Yaka yendi. 

47Jesu akenyi Natanyele ayayi le ndi, akati dikambu diandi ati: Enda, usi 
Isariyele mete, laha la lukesu! 

48Natanyele akawumbula ati Uma lendi akayambeyi na? Jesu akûkaluya diui ati: 
La ntundu ka Filipo ataketi, lamʼakiye la tshina dia utamba a fingu, dimi 
lakakenyi. 

49Natanyele akukiluya diui ati: Umbetsha, Onʼa Unyashungu keye! 
Khumʼekanga ka Isariyele keye! 

50Jesu akûkaluya diui ati: We ambetawo, ne dia diui diukutedimi nti: Lakakenyi 
la tshina diʼutamba a fingu? We ayena akambu wuleki ane. 

51Ndi akawutela ati: Mete, mete, kanyutelami nti: Nyayena ulungu 
ambudihwama, la andjelo wa Unyashungu wambela la wahulo ladiku dia Onʼa 
untu. 

Joani 2 

Tshuki Dia la Kana 

1Lushi la satu, tshuki diakayala la Kana ka la Ngalili. Nyangu Jesu aki laawo. 

2Waketi ndu Jesu la ambeki andi lu tshuki. 

3Lamʼakashili wanu, nyangu Jesu akati ati: Vo kema la wanu. 

4Jesu akawutela ati: Umuntu, dikambu diakona diasami la ye? Unya ami 
atakuki. 

5Nyangu akatela ekambi ati: Nyutshi kene tshe kayundunyutela. 

6Mbaka shamalu yʼave yaki laawo, yakawakitshaka ne dia mbedia antu, uku aki 
etshelu kʼasi Juda. Mbaka la mbaka kakotoka tediko tuhendi kana tusatu. 

7Jesu akawatela ati: Nyuludia mbaka lʼashi. Vo wakayiludia too ndu lʼenyo. 

8Ndi akawatela ati: Nyotekole kakiane; nyotole le olombodi wa dambu. Ku vo 
wakatole. 

9Lamʼakunganela olombodi wa dambu, ashi wakakadimo wanu, wakindi 
kumbeya lene akiwo (keli ekambi wakatuduwula ashi, wakeyi). Ku olombodi 
wa dambu aketi utshuki a wadi, 

10akawutela ati: Untu tshe atukimoka wanu wʼololo ntundu. Lamʼayuwono 
efula, vo wayukimo wane waha ololo efula. Keli we akalami wanu wʼololo edja 
ndu kakiane. 

11Dikambu so diakatshi Jesu la Kana ka la Ngalili, mbeli djimbitelu yandi ya 
ntundu ntunduntundu. Yo yakenya lutumbu landi, ku ambeki andi 
wakawetawo. 

12Lʼokongo a dikambu so, Jesu akatshu la Kaperenauma, ndi la nyangu la 
anangu la ambeki andi. Vo kumpanga leko nshi efula. 

Elongoswelo ka Etemwelo 
(Mat. 21:12-13; Mak. 11:15-18; Luk. 19:45-46) 

13Elekanelu ka asi Juda kaki lasuki, ku Jesu akatshu la Jerusalema. 

14Ndi akatani wane wakasundjaka ngombe la ekoko la fudu ya binga, ndu 
amengudi wa falanga wudjashi lu etemwelo. 

15Ndi akatshi uhamba wʼeshinga, akawatshanya tshe uma lʼetemwelo, ndu 
ekoko, ndu ngombe. Ndi akatshula falanga yʼamengudi, akasukula mesa awo. 

16Ndi akatela waku wakasundjaka fudu ya binga ati: Nyunya diango diku! 
Tanyuhiluyaki luudu la Papa luudu la atshi wʼukanda. 

17Ambeki wakuho diui diakafundama ati: Saki ka luudu laye kayonde. 

18Ku asi Juda wakawumbula vati: Djimbitelu yakona yeli la ye, ya ntenyaye, ya 
we ntsha dikambu ne? 

19Jesu akâkaluya diui ati: Nyuhandjuli etemwelo kene, ku dimi layukihika lu 
nshi shatu. 

20Ku asi Juda wakati vati: Wakahiki etemwelo kene deku akumi anei la samalu, 
ku we ayukihika lu nshi shatu? 

21Keli ndi akati dia etemwelo ka dimba diandi. 

22Lamʼakandulo uma lu nyoi, ambeki andi wakuho diui so diakandati. Vo 
waketawo afundelu, ndu diui diakati Jesu. 

Antu Efula la Jerusalema Wambetawo Jesu 

23Lamʼaki Jesu la Jerusalema lu lushi la wuki lʼElekanelu, antu efula waketawo 
lukumbu landi lamʼakawenyi tulimbitelu takandatshaka. 

24Keli Jesu kumbaekama, ne dia ndi akeyi antu tshe. 

25Ndi kumpumba dia untu mbutela diʼakambu wʼantu, ne dia ndame akeyi 
akambu wa lʼetema wʼantu. 

Joani 3 

Nikodemo Ambuya Dia Ndjenda Jesu 

1Ufarise omotshi akiko, lukumbu landi Nikodemo. Ndi aki umbuledi omotshi 
wʼasi Juda. 

2Pami kako akayi le Jesu lʼutshu, akawutela ati: Umbetsha, shu mbeyaka shati: 
Umbetsha wuyi uma le Unyashungu mbeye, ne dia nduku leya ntsha tulimbitelu 
tatshaye tone, tshikima Unyashungu keli la ndi. 

3Jesu akûkaluya diui ati: Mete, mete, kakutelami nti: Untu heyi mena diulelu dia 
Unyashungu, tshikima ndi ambuto ntu. 

4Nikodemo akawumbula ati: Lamʼeli untu ekumanyi, ukundi ayundeya mbuto? 
Ndi ayeya mboto etena ka hendi lʼutema a nyangu, ku ndi mbuto ntu? 

5Jesu akûkaluya diui ati: Mete, mete, kakutelami nti: Untu heyi mboto lu diulelu 
dia Unyashungu, tshikima ndi ambuto le ashi la le Nyuma. 

6Luto le dimba, eli dimba; luto le Nyuma, eli Nyuma. 

7Tambaki dia diui diukutedimi nti: Dieli la ye dia mbuto ntu. 

8Loheledi latopepaka lene alangalo. We mbukaka luhelu lalo, keli we heyi lene 
ayalo la lene atsholo. Untu tshe luto le Nyuma, eko osoku. 

9Nikodemo akukiluya diui ati: Ukundi ayuyala akambu aso? 

10Jesu akûkaluya diui ati: Umbetsha wa Isariyele mbeye, ku we hashihudia 
akambu aso? 

11Mete, mete, kakutelami nti: Shu mvutaka dieyasu, shu mvutelaka antu 
dienasu, ku nyu hanyetawo dia nyutelasu. 

12Naka nyu hanyetawo akambu wa la kete wanyutelami, ukundi ayunyetawo 
akambu wa lʼulungu? 

13Nduku untu lakambela lʼulungu, paka lakahulo uma lʼulungu, Onʼa untu 
ndame. 

14Uku akunyia Mose ului lʼusui, osoku dieli la Onʼa untu dia munyiyama; 

15ne dia untu tshe lawetawo, ayali la lumu la pundju. 

“Unyashungu Akalangi wa la Kete Utamanya” 

16Ne dia Unyashungu akalangi wa la kete utamanya, mbakandawasha Onʼandi 
etoi lakanduti, dia untu tshe lawetawo, tavokaki, keli ayali la lumu la pundju. 

17Ne dia Unyashungu kuntuma Onʼandi la kete, dia ndjulumbuya wa la kete, keli 
dia wa la kete washimbameli le ndi. 

18One lawetawo halumbuyama. One lahetawo ambulumbuyamaka: ne dia ndi 
kumbetawo lukumbu la Ona etoi a Unyashungu. 

19Elumbwelu kene ati: Yanyi yakayi la kete, keli antu wakaleki nanga udjima, 
uleki yanyi, ne dia etsha awo waki kolo. 

20Untu tshe latutshaka kolo, atuhetshaka yanyi. Ndi hatuyakaka lu yanyi, 
watukutshumuya dia etsha andi. 

21Keli untu tshe latutshaka akambu wa mete, atuyakaka lu yanyi, ne dia etsha 
andi wenami vati: Wakatshama le Unyashungu. 

Jesu la Joani Ubatizanyi Wambubatiza Antu 

22Lʼokongo wʼakambu aso, Jesu la ambeki andi wakayi lu kete ya Judiya. Ndi 
akatshikala la wo leko abatiza antu. 

23Ndu Joani akabatizaka lʼAyinona, lasuki la Salima, ne dia ashi efula waki leko. 
Antu wakayi, wakabatizama. 

24Laso ku Joani atadjama lu lukanu. 

Joani Ubatizanyi Ambutela Antu Ntu Dia Jesu 

25Ambeki wa Joani wakadji la usi Juda omotshi tamu lu dikambu dia ndjaedia. 

26Vo wakayi le Joani, wakawutela vati: Umbetsha, ulungi, one laki la ye la wedi 
a Jorodana, lakayatelaka antu dikambu diandi, atubatizaka, ku antu tshe 
watuyakaka le ndi. 

27Joani akâkaluya diui ati: Untu heyi nungula dikambu, tshikima vo mbuwusha 
uma lʼulungu. 

28Nyu nyame nyeli emenyi wa aui wakamati nti: Dimi kema Kristu, keli 
lakatumama la ntundu kandi. 

29Utshuki a wadi keli kanga wadi. Keli ongenyi wʼutshuki a wadi lemadi la luka 
diui diandi, atongenangenaka efula ne dia diui diʼutshuki. Okone ongenojigeno 
ami ambulula. 

30Ololo ndi ambeli, dimi nkitikiti. 

Omenyi Uma lʼUlungu 

31One luyi uma lʼulungu, keli ladiku dia tshe. One leli la kete, eko la la kete; ndi 
atutaka akambu wa la kete. One luyi uma lʼulungu, kuleki tshe. 

32Ndi atutaka akambu wakandenyi la wakanduki. Nduku untu ambetawo diui 
diandi. 

33One letawo diui diandi, akadji djimbitelu yandi ati: Unyashungu eko mete. 

34Ne dia one lakatumi Unyashungu, atutaka akambu wa Unyashungu, ne dia ndi 
kunkimo Nyuma la yediko. 

35Papa atulangaka Ona. Ndi akakimo akambu tshe lu anya andi. 

36One letawo Ona, eko la lumu la pundju. Keli one lahakitanyia diui dia Ona, 
henyi lumu la pundju, kele ka Unyashungu keko le ndi. 

Joani 4 

Umuntu Usi Samariya 

1Lamʼakenyi Khumadiondjo ati: Afarise wambuka vati: Jesu ndeka Joani mbete 
antu ambeki la mbabatiza 

2(kuyanga Jesu ndame kumbatizaka antu, keli paka ambeki andi), 

3ndi akamo uma la Judiya, akatshu utsha la Ngalili ntu. 

4Diaki la ndi dia mbeta la Samariya. 

5Ku ndi akakumi lʼusumba omotshi wa la Samariya, lukumbu lawo Sukara, 
lasuki la etenyi ka kete kakasha Jakoba onʼandi Josefu. 



1785 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

6Eteko kʼashi ka Jakoba kaki leko. Jesu akakomo la lokendo, ku ndi akadjase 
lʼokenge wʼeteko. Aki lasuki la unya lʼatei ote. 

7Umuntu usi Samariya akayi dia ndjuduwula ashi. Jesu akawutela ati: Umbisha 
ashi wa no. 

8Ne dia laso ku ambeki andi wakatshwi lʼusumba, dia ntusumba mbu ya nde. 

9Ku umuntu usi Samariya akawumbula ati: We usi Juda, ukundi anombaye ashi, 
dimi umuntu usi Samariya na? ne dia asi Juda hawosohanaka la asi Samariya. 

10Jesu akûkaluya diui ati: Utuyeya ushasha a Unyashungu, ndu one lakalomba 
ashi a no, we utolomba, tshiki ndi utukusha ashi a lumu. 

11Umuntu akawutela ati: Khumadiondjo, we kema la engo ka ndjuwula ashi, 
ndu eteko keko ohongo, ku uma lendi eye la ashi a lumu? 

12We ndeka tshesu Jakoba lakatusha eteko, kakandanokaka ndame ndu 
anʼandi, ndu dungalunga diandi uka? 

13Jesu akûkaluya diui ati: Untu tshe layono ashi ane, ayuka pusa ntu. 

14Keli untu tshe layono ashi wayumuwusha, huki pusa pundju. Keli ashi 
wayumuwusha, wayuyala lʼutema andi uku eteko kʼashi, kambumbela utsha lu 
lumu la pundju. 

15Umuntu akawutela ati: Khumadiondjo, umbisha ashi aso, mbahamukaka 
pusa, ndu mbahumuyakaka etali lindu dia ndjuduwula. 

16Jesu akawutela ati: Utshu, uteli umeye, kuyi lindu. 

17Umuntu akûkaluya diui ati: Dimi kema la umi. Jesu akawutela ati: We ambuta 
mete, wati: Dimi kema la umi. 

18Ne dia we aki la waumi atanu, one leli laye kakiane, kema umeye. Osoku, mete 
kataye. 

19Umuntu akawutela ati: Khumadiondjo, dimi lambeya nti: Umvutshi mbeye. 

20Watshesu wakatemolaka lʼukungu one, ku nyu mvutaka nyati: La Jerusalema 
keli dihuli diahumba antu ntemola. 

21Jesu akawutela ati: Umuntu, etawo diui diami. Etena kambukuka, 
kahanyotemola Papa paka lʼukungu one, kuyanga la Jerusalema. 

22Nyu nyatotemolaka kahanyeyi. Shu tatotemolaka keyasu, ne dia panda keko 
uma le asi Juda. 

23Keli etena kambukuka, keko kakiane, atemodi wa mete wayotemola Papa lu 
Nyuma la lu mete, ne dia antu wa wuhu oso mbalanga Papa ndjala atemodi andi. 

24Unyashungu eko Nvuma. Wane watotemolaka, dieli la wo dia mbotemola lu 
Nyuma la lu mete. 

25Umuntu akawutela ati: Dimi mbeyaka nti: Mesiya lundjayi (letawo vati: 
Kristu). Lamʼayunduya, ndi ayututela akambu tshe. 

26Jesu akawutela ati: Dimi ako one, lateketa la ye. 

“Omotshi Atuneka, Ukina Atunaka” 

27Ambeki wa Jesu wakayi lʼetena kako. Vo wakambi, ne dia ndi akateketaka la 
umuntu, keli nduku untu akawumbula ati: Kayangaye na? kana okoko wana 
wateketaye la ndi? 

28Okone umuntu akatshiki mbaka kandi kʼashi. Ndi akatshu lʼusumba, akatutela 
antu ati: 

29Nyuyi, nyuyendi untu lambumvutela akambu tshe wakamatshaka. Aha Kristu 
oso? 

30Vo wakunela uma lʼusumba, wakayi le ndi. 

31Etena kako, ambeki andi wakosengasenga vati: Umbetsha, ole. 

32Keli ndi akawatela ati: Dimi leko la mbu ya nde, yahanyeyi. 

33Ku ambeki wakambwana vati: Undi, untu kuwela mbu ya nde? 

34Jesu akawatela ati: Ma diami, dieli ntsha lulangu la one lakantumi, la dia 
nshidiya ulimu andi. 

35Nyu hanyututaka nyati: Ambutshikala ngondo nyei, ku dinela ndjala, uka? 
Nyulungi, dimi lambunyutela nti: Nyedia ashu anyu, nyendi dikambo diambela 
kasakasa, Jia muna. 

36One latunaka, atulungulaka difutu, atusanganyaka wuhu utsha lu lumu la 
pundju; dia one latuneka la one latunaka ngenangena kame. 

37Ne dia diui ne dieko mete ati: Omotshi atuneka, ukina atunaka. 

38Dimi lakanyutumi, dia ntuna diango diakinyu kunkamba ulimu. Akina 
wakakambi ulimu, nyu nyamboto lʼulimu awo. 

Asi Samariya Efula Wambetawo Jesu 

39Asi Samariya efula wa lʼusumba oso waketawo Jesu, ne dia diui dia umuntu 
diakandati ati: Ndi ambumvutela akambu tshe wakamatshaka. 

40Okone lamʼakayi asi Samariya le ndi, vo wakosengasenga, dia ndi ntshikala la 
wo. Ku ndi akatshikala leko nshi hyendi. 

41Akina efula waketawo dia diui diandi. 

42Vo wakatela umuntu vati: Shu tambetawo kakiane, aha ne dia aui aye, keli ne 
dia shu shame tambuyaukela, ndu tambeya shati: Mete, ndi keli Ushimbedi a 
wa la kete. 

“Umvutshi lu Leke Lawo” 

43Lʼokongo a nshi hyendi, Jesu akamo uma leko, akatshu la Ngalili. 

44Jesu ndame akati ati: Umvutshi kema la kenemo u leke lawo. 

45Okone lamʼakandayi la Ngalili, asi Ngalili wakulungula, ne dia vo wakenyi 
akambu tshe wakandatshaka la Jerusalema lu dambu, ne dia ndu vo mbakatshu 
lu dambu. 

Jesu Ambokonoya Untu la Kaperenauma 

46Jesu akayi ntu la Kana ka la Ngalili, lene akandahilula ashi wanu. Olohe 
omotshi aki leko, aki la ona pami, laki le hemo la Kaperenauma. 

47Lamʼakanduki ati: Jesu ambumo uma la Judiya, ambuya la Ngalili, ndi akatshu 
le ndi. Ndi akosengasenga ati: Uyi, uyukonoya onʼami, ne dia ndi uyanga mvo. 

48Ku Jesu akawutela ati: Utunduyala hanyenyi tulimbitelu la akambu wa 
mamba, tshiki nyu hanyetawo. 

49Olohe akawutela ati: Khumadiondjo, utayi la ntundu ka onʼami atavu. 

50Jesu akawutela ati: Utshu, onʼaye eko la lumu. Pami kako aketawo diui 
diakawutela Jesu, akatshu. 

51Lamʼakandatatshokaka, ekambi andi wakahumana la ndi, wakawutela vati: 
Onʼaye eko la lumu. 

52Ku ndi akawambula unya wakatatela ona nkalangana. Vo wakawutela vati: 
Lui; lamʼaki unya lʼushidi otoi, dimba dja diakukimo. 

53Okone shi akeyi ati: Lu unya ako mete mbakawutela Jesu ati: Onʼaye eko la 
lumu. Ndame aketawo, ndu wa lu luudu landi tshe. 

54Djimbitelu sho, mbaki djimbitelu ya hendi yakatshi Jesu lamʼakandamo uma 
la Judiya, lamʼakandayi la Ngalili. 

Joani 5 

Jesu Ambokonoya Untu la Betezata 

1Lʼokongo wʼakambu aso, dambu diʼasi Juda diakayala, ku Jesu akatshu la 
Jerusalema. 

2La Jerusalema, lasuki la eotwelo kʼekoko, kaki ungunda, wakawole lʼoteketa 
wʼasi Heberu vati: Betezata. Vo waki la samvu tshanu. 

3Lu samvu sho kaketamaka ului wʼakanga wa hemo, tutshungu, tshumbi, ndu 
dikhusi, wakakungelaka efungushelu kʼashi:  

4ne dia ondjelo wa Khumadiondjo akahuloka tena dimotshi lʼungunda, dia 
ndjufungusha ashi. Lamʼakandafungushaka ashi, ku untu tshe lotwe loko 
ntundu, mbeyaka nkono uma lu hemo kandi tshe. 

5Pami kemotshi aki leko, laki la hemo deku akumi asatu la enanei. 

6Lamʼakawenyi Jesu etami, ndi akeyi ati: Ndi aya la dikambu ne edja. Ndi 
akawumbula ati: We nangaka nkono? 

7Kanga hemo akûkaluya diui ati: Khumadiondjo, lamʼayufungusha ondjelo wa 
Unyashungu ashi, laha la untu lambidja lʼungunda. Keli ndjalaka lakatshu, ku 
ukina ambundekana. 

8Jesu akawutela ati: Unela, embe tangi kaye, okendekende. 

9Kemʼedja, untu ako akakono, akembe tangi kandi, akakendakenda. 

Wambosongwela Jesu ne Dia Ndi Akalanya Lushi lʼEkila 

Lushi loso, laki lushi lʼekila. 

10Ku asi Juda wakatela one lakakono vati: Elo, eko lushi lʼekila. Memba tangi 
kaye, eko ekila. 

11Keli ndi akâkaluya diui ati: Lakakonodi kumvutedi ati: Embe tangi kaye, 
okendekende. 

12Vo wakawumbula vati: Untu akona akakutedi ati: Embe tangi, okendekende? 

13Keli lakakono, kumbeya one lakokonoya, ne dia ului wʼantu waki lu dihuli 
diako, la Jesu akanganyi. 

14Lʼokongo diku, Jesu akutani lʼetemwelo; akawutela ati: Ulungi, we ambokono. 
Tutshaki kolo ntu, dikambu diuleki dia ntundu, diatukuya le ye. 

15Untu ako akatshu, akatutela asi Juda ati: Jesu kakankonodi. 

16Dia dikambu so, asi Juda wakahenyahenya Jesu, ne dia ndi akatshi akambu 
aso lushi lʼekila. 

17Keli Jesu akâkaluya diui ati: Papa atukambaka edja ndu kakiane, ndu dimi 
latukambaka. 

18Dia dikambu so, asi Juda wakaleki nyanga mbudiaka, ne dia ndi akalanya lushi 
lʼekila, ndu aketi Unyashungu ati: Papa, akayaedimia la Unyashungu. 

Jesu Ambuyateketela; Ambuhunula Akambu wa Asongwedi Andi 

19Jesu akâkaluya diui ati: Mete, mete kanyutelami nti: Ona heyi ntsha nduku 
dikambu ndame, keli ndi atutshaka uku wenandi Shi atsha, ne dia Ona 
atutshaka akambu tshe watutshaka Shi. 

20Ne dia Shi atulangaka Ona, ku ndi atuwenyaka akambu tshe watshandi 
ndame. Ndi ayuwenya akambu wuleki ane waki, ne dia nyu mamba. 

21Ne dia Shi atululaka edu, atuwashaka lumu, okone ndu Ona atushaka 
walangandi lumu. 

22Papa halumbuya untu, keli ndi akasha Ona elumbwelu tshe, 

23ne dia antu tshe walemia Ona, uku alemiawo Shi. One lahalemia Ona, halemia 
Shi lakutumi. 

24Mete, mete, kanyutelami nti: One luka diui diami, letawo lakantumi, ndi eko 
la lumu la pundju. Ndi huya lʼelumbwelu, keli ndi ambeta uma lu nyoi utsha lu 
lumu. 

25Mete, mete, kanyutelami nti: Etena kambukuka, keko kakiane, kayuka edu 
diui dia Ona Unyashungu. Wane wetawo, wayuyala la lumu. 

26Uku eli Shi la lumu lʼutema andi ndame, osoku ndi akasha Ona dia ndu ndi 
ndjala la lumu lʼutema andi. 

27Ndi akawusha wulu wa numbuya akambu ne dia ndi eko Onʼa untu. 

28Tanyambaki dia dikambu so, ne dia etena kambukuka, kayuka wane weli lu 
waumbu tshe diui diandi, 

29ku vo wayutumba. Wane wakatshaka ololo, wayulo lu eulwelu ka lumu. Ku 
wane wakatshaka kolo, wayulo lʼelumbwelu. 

30Dimi haleyi ntsha nduku dikambu. Dimi latulumbuyaka uku atumukaka. 
Elumbwelu kami keli ololo, ne dia dimi halangi ntsha uku alangami, keli uku 
alanga one lakantumi. 

31Naka dime latuyataka, diui diami kema mete. 

32Ukina katumvutaka; dimi mbeyaka nti: Diamvutandi, dieko mete. 

33Nyu nyakatumi antu le Joani, ku Joani akati akambu wa mete. 

34Keli diui dialungulami, kema uma le untu. Dimi lambuta akambu ane, dia nyu 
nshimbamela. 

35Joani aki tala, diakalungulaka, diakahetaka. Nyu nyakalangi ngenangena la 
usasi adio etenyi. 

36Keli diui diami diambuleka diui dia Joani. Ne dia elimu wakambisha Papa dia 
dimi nshidiya, watumutshaka, vo mbatumvutaka Papa, lakantumi. 

37Papa lakantumi, ambumvuta. Nyu nyatuki diui diandi nduku etena otoi. Nyu 
nyatenyi utundu andi. 

38Diui diandi hadiuyala la nyu, ne dia nyu hanyetawo one lakandatumi. 

39Nyu nyatuyangiayangiaka lu afundelu, ne dia nyu nyatukanaka nyati: Leko 
kesu la lumu la pundiu; ndu afundelu ntu wambumvuta. 

40Nyu hanyulangi ndja le mi dia nyu nujala la lumu. 

41Dimi halungula lutumbu uma le antu. 

42Keli dimi nyeyaka nti: Nyu kema la ngandji ka Unyashungu lʼetema anyu. 

43Dimi lambuya lu lukumbu la Papa, keli nyu hanyunungula. Keli naka ukina 
ayuya lu lukumbu landi, nyu nyayulungula. 

44Ukundi weyanyu mbetawo nyu wane watuyatumbulaka, wahatuyangaka 
lutumbu laya uma le Unyashungu ndame? 

45Tanyukanaki nyati: Dimi layunyosongwela le Papa. One layunyosongwela 
eko, Mose ndame, lakitshanyu elungamelu kanyu le ndi. 

46Ne dia utunyetawo Mose, tshiki nyu nyakambetawo, ne aia ndi akafundi 
dikambu diami. 

47Keli naka nyu hanyetawo afundelu andi, ukundi ayunyetawo aui ami? 

Joani 6 

Jesu Ambusha Antu Nunu Tanu Mbu ya Nde 
(Mat. 14:13-21; Mak. 6:30-44; Luk. 9:10-17) 

1Lʼokongo wʼakambu aso, Jesu akatshu la wedi wʼuduwa a Ngalili, weli uduwa 
wa Tiberiya. 

2Ului a wuki wʼantu wakuyeli, ne dia vo wakenyi tulimbitelu takandatshelaka 
akanga wʼelandu. 

3Jesu akambela lu dikuna, akatudjase la ambeki andi leko. 

4Elekanelu, dambu diʼasi Juda, aki lasuki. 

5Ku Jesu akedia ashu, akenyi ului a wuki wʼantu wayayi uya le ndi. Ndi 
akambula Filipo ati: Lendi ayutusumba ma dia antu aku nde? 

6Ndi akawumbula osoku dia mbedika, ne dia ndame akeyi dikambu 
diakandalangi ntsha. 

7Filipo akâkaluya diui ati: Ma aia denariyo kama hyendi hadiukuki dia untu la 
untu nungula yema. 

8Umbeki andi omotshi, Andere, onangu Simona Petero, akawutela ati: 

9Dikenda dieko lane la ekama etanu wa epunga, la nsi hyendi. Keli diango ne 
dieli na lʼatei wʼantu efula okone? 

10Jesu akati ati: Nyudjasha antu. Aki adiyu efula lu dihuli diako. Okone apami 
wakadjase, waki uku nunu tanu. 

11Ku Jesu akose ekama. Lamʼakanduki lusaka, ndi akekahanya le wane 
wakadjase, ndu nsi efula uku akawalangi. 

12Lamʼakawaluti, ndi akatela ambeki andi ati: Nyotongone betshi diutshikadi, 
diaha nduku engo nshisho. 

13Ku wakaditongona, wakaludia asaka dikumi la ahendi too la betshi uma 
lʼekama etanu wa epunga, wakatshikala uma le wane wakau 

14Lamʼakenyi antu djimbiti lu sho yakandatshi, vo wakati vati: Mete, umvutshi 
a wuhu one mbahumba ndja la kete. 

15Lamʼakeyi Jesu ati: Vo wuyanga mundami dia mbidjami lu khumʼekanga la 
wulu, ndi akatshu lu dikuna ntu ndame. 

Jesu Ambokendakenda Ladiku Dia Uduwa 
(Mat. 14:22-27; Mak. 6:45-52) 

16La dikolo, ambeki a Jesu wakahulo utsha lʼuduwa. 

17Vo wakoto lu watu, wakatatshokaka utsha la Kaperenauma. Akayala udjima, 
ku Jesu atakumi le wo. 

18Asukhu wakayala ne dia lopepe la wulu lakapepe. 

19Lamʼakawaduki uku kilometere tshanu kana shamalu, vo wakenyi Jesu 
ayakendakenda ladiku dia uduwa, ayayi uya la watu, ku vo wakuki woma. 

20Keli ndi akawatela ati: Dime, tanyukaki woma. 

21Ku vo wakalangi mbotshiya lu watu. Kemʼedja, watu wakekama lu umamu wa 
lene akawatatshokaka. 

Ambutela Antu Dia Ma Dia Lumu 

22La wedi a pindju, antu wakemala la wedi wʼuduwa wakenyi vati: Nduku watu 
ukina weko, paka otoi. Vo wakenyi ntu vati: Jesu komboto la ambeki andi lu 
watu, keli ambeki andi wakatshu vame. 

23Keli watu ekina uma la Tiberiya wakayi lasuki la dihuli diakawali ma, 
lamʼakuki Khumadiondjo lusaka. 

24Okone lamʼakenyi ului wʼantu vati: Jesu la ambeki andi kema lindu, vo wakoto 
lu watu eso, wakayi la Kaperenauma, watayangi Jesu. 

25Lamʼakawawenyi la wedi wʼuduwa, vo wakawumbula vati: Umbetsha, unya 
laandi akayayi lindu? 

26Jesu akâkaluya diui ati: Mete, mete, kanyutelami nti: Nyu hanyunyangi ne dia 
tulimbitelu takanyenyi, keli ne dia nyu nyakali ma, nyakaluti, mbanyanganyu. 

27Tanyukambelaki ma diatulanaka ulimu, keli nyukambeli ma diayutshikala 
edja ndu lu lumu la pundju, diayunyusha Onʼa untu, ne dia Papa, Unyashungu 
ndame, akukitsha djimbitelu. 

28Ku vo wakawumbula vati: Katshasu na dia utsha ulimu a Unyashungu? 

29Jesu akâkaluya diui ati: Ulimu a Unyashungu eko okone: nyetawo one 
lakandatumi. 

30Ku vo wakawumbula vati: Na djimbitelu yatshaye, tendi, keli tuketawo? 
Ulimu akona watshaye? 

31Watshesu wakalekaka mana lʼusui, uku ambufundama ati: Ndi akawasha ma 
dia nde uma lʼulungu. 

32Ku Jesu akawatela ati: Mete, mete, kanyutelami nti: Aha Mose kakanyusha ma 
uma lʼulungu, keli Papa katunyushaka ma dia nde uma lʼulungu. 

33Ne dia ma dia Unyashungu diatuyakaka uma lʼulungu, diatushaka wa la kete 
lumu. 

34Ku vo wakawutela vati: Khumadiondjo, kutushaki ma diako la lushi la lushi. 

35Jesu akawatela ati: Ma dia lumu mbemi. One laya le mi, huka ndjala, 
lambetawo, huka pusa pundju. 

36Keli dimi lakanyutela nti: Nyakamenyi, keli hanyumbetawo. 

37Tshe wakambisha Papa, wayuya le mi. Dimi halatshanya one laya le mi. 

38Ne dia dimi lakayi uma lʼulungu, aha dia ndjutsha lulangu lami, keli lulangu la 
one lakantumi. 

39Lulangu la one lakantumi eli diaha dimi nshisha nduku otoi a wane 
wakandambisha, keli dia mbaulula lushi lʼekumelu. 

40Lulangu la Papa lone, dia untu tshe lenda Ona, lawetawo, ayali la lumu la 
pundju. Ku dimi layuwulula lushi lʼekumelu. 

Asi Juda Wambungunanguna, Wambudjana Tamu 

41Asi Juda wakangunangunela Jesu ne dia ndi akati ati: Dimi leko ma diakayi 
uma lʼulungu. 

42Vo wakati vati: One aha Jesu, onʼa Josefu, leyasu shi la nyangu uka? Ya ukundi 
atandi ati: Uma lʼulungu kuyemi? 

43Jesu akâkaluya diui ati: Tanyungunangunaki lʼatei anyu. 

44Nduku untu leya ndja le mi, tshikima Papa lakantumi kukutudi. Ku dimi 
layuwulula lushi lʼekumelu. 

45Ambufundama lu afundelu wʼamvutshi ati: Tshe wayetshama uma le 
Unyashungu. Untu tshe latukaka ndu lateyaka aui uma le Papa, ndi atuyakaka 
le mi. 

46Keli nduku untu lakenyi Papa, tshikima one luyi uma le Unyashungu, ndi 
kakenyi Papa. 

47Mete, mete, kanyutelami nti: One letawo, eko la lumu la pundju. 

48Ma dia lumu mbemi. 

49Watshenyu wakalekaka mana lʼusui, ku wakavu. 

50One eko ma diambuya uma lʼulungu, dia untu ladile, tavokaki. 

51Dimi leko ma dia lumu, diakayi uma lʼulungu. Naka untu ayole ma ne, ndi 
ayulumba pundju. Ee, ma diayumukimo ne dia lumu la wa la kete, mbeli dimba 
diami. 

52Ku asi Juda wakadjana tamu lʼatei awo vati: Ukundi weya untu one ntusha 
dimba diandi dia shu dile? 

53Jesu akawatela ati: Mete, mete, kanyutelami nti: Nyu hanyuyala la lumu la 
pundju lʼetema anyu, naka hanyuli dimba dia Onʼa untu, ndu hanyonwe dikila 
diandi. 

54One lale dimba diami, ndu lano dikila diami, ndjalaka la lumu la pundju. Dimi 
layuwulula lushi lʼekumelu, 

55ne dia dimba diami dieko engo ka nde ka mete, dikila Jiami dieko enono ka 
mete. 

56One lale dimba diami, lano dikila diami, ndi eko lʼutema ami, la dimi leko 
lʼutema andi. 

57Uku akantumi Papa leli la lumu, mbemi la lumu uma le Papa. Okone one 
layonde, Ju ndi ayuyala la lumu uma le mi. 

58One eko ma diakayi uma lʼulungu, aha wuhu wakali watshenyu, ku vo wakavu. 
One lale ma ne, ayulumba pundju. 

59Akambu aso mbakandati lʼetemwelo lamʼakandetshaka antu la 
Kaperenauma. 

Ambeki Efula Wamboseka Jesu; Petero Ati: “Le Na Atshosu?” 

60Ambeki wa Jesu efula, lamʼakawuki diui so, wakati vati: Diui so wulu. Eya 
dietawo na? 

61Keli Jesu akeyi lʼutema andi ati: Ambeki andi wambungunanguna dia diui so. 
Ndi akawambula ati: Undi, dikambu so diambunyutakanya? 

62Ukundi ayunyutsha lamʼayunyena Onʼa untu atambela utsha lene akindi na? 

63Nyuma katushanyaka lumu; dimba hatshi dikambu. Aui wakamanyutedi 
mbeli Nyuma la lumu. 

64Keli nyu amotshi hanyetawo; ne dia Jesu akeyaka uma lʼetatelu waku waki 
kumbetawo, ndu one layufunga. 

65Ndi akati ati: Dia dikambu ne mbanyutelami nti: Untu heyi ndja le mi, 
tshikima Papa kuwusha wulu uku. 

66Lʼokongo a dikambu so, ambeki wa Jesu efula wakakalula ekongokongo, 
kumengola la ndi ntu. 

67Ku Jesu akambula ambeki dikumi la ahendi ati: Ndu nyu mbalanga ntsho? 

68Simona Petero akawumbula ati: Khumadiondjo, le na atshosu? We keli la aui 
wa lumu la pundju. 

69Shu taketawo; shu mbeyaka shati: We keli lʼEkila la Unyashungu. 

70Jesu akâkaluya diui ati: Dimi kunyosonola dikumi la ahendi, ku omotshi eko 
uhimbanyi? 

71Ndi akataka dia Judasi, onʼa Simona Isakariyote, ne dia ndi kaki la dikambu 
dia mbufunga. Ndi aki omotshi a lu dikumi la ahendi. 

Joani 7 

Ndu Anangu Jesu Wambungunangunela 

1Lʼokongo wʼakambu aso, Jesu akakindula la Ngalili. Ndi kunanga nkindula la 
Judiya, ne dia asi Juda wakayangaka dia mbudiaka. 

2Lushi la wuki lʼasi Juda, la dambu dia Tutumbutumbu, laki lasuki. 

3Ku anangu wakawutela vati: Umo lindu, utshu la Judiya, dia ndu ambeki aye 
kawutenyi akambu watuyutshaka. 

4Nduku untu latutshaka akambu lu usheshe lamʼayalangandi ndjaenyanya lu 
seke. Naka we ambutsha akambu ane, kuyaenya le wa la kete; 

5ne dia ndu anangu kumbetawo. 

6Ku Jesu aka watela ati: Etena kami katayala. Keli etena kanyu ndjalaka nshi 
tshe. 

7Wa la kete haweyi nyuhetsha. Keli vo watumpetshaka, ne dia dimi latuwataka 
nti: Etsha anyu weko kolo. 

8Nyutshu lu dambu. Dimi halutsho lu dambu diako, ne dia etena kami atakuki. 

9Lamʼakandawatela aui aso, ndi akatshikala la Ngalili. 

Wambudja Tamu Dia Dikambu Dia Jesu 

10Lamʼakatshu anangu lu dambu, Jesu akayutsho lʼokongo diku; ndi kuntumba 
seke, keli aki uku lu usheshe. 

11Ku asi Juda wakuyangi lu dambu. Vo wakambwana vati: Lendi endi na? 

12Elui wʼantu wakungunangunela efula. Amotshi wakati vati: Untu ololo kendi; 
akina vati: Kema, ndi atunganyiyaka antu. 

13Keli nduku untu lakateketa dikambu diandi lu seke, ne dia woma wʼasi Juda. 

14Keli lʼatei a nshi ya dambu, Jesu akoto lʼetemwelo, aketsha antu. 

15Ku asi Juda wakambi; wakati vati: Ukundi weya untu one mukanda efula, 
lamʼakindi kumbeka? 

16Jesu akâkaluya diui ati: Wetshelu ami aha wami, keli wa one lakantumi. 

17Naka untu ayutsha lulangu la Unyashungu, ndi ayeya wetshelu, kana uma le 
Unyashungu mbewo, kana dime kayata. 

18One latuyataka, atuyangaka lutumbu landi, keli one layanga lutumbu la 
onelakutumi, ndi eko mete; kolo kema lʼutema andi. 

19Mose kunyusha elembe uka? Keli nyu tshe, nduku untu latuwetshaka. Okoko 
wana wayanganyu ndjakami? 

20Ului wʼantu wakûkaluya diui vati: We eko la odienge Akona ayanga nkudiaka? 

21Jesu akâkaluya diui ati: Dimi lakatshi dikambu otoi, ku nyu tshe nyakambi dia 
dikambu diako. 

22Mose akanyetsha dikambu dia mbahema uhekeli (dio kundja uma le Mose 
mete, diakayi uma le watshenyu), ku nyu nyatehemiaka untu uhekeli lushi 
lʼekila. 

23Naka untu atahemaka uhekeli lushi lʼekila, ne dia olembe wa Mose 
tawuvokaki, ya ukundi amhukanyu kele ne dia dimi lambokonoya untu lushi 
lʼekila? 

24Tanyalelaki untu uku awenanyu, keli nyuwaleli la sambu kʼololo. 

Atunyi wa Jesu Wambamba Dikambu Diandi; Antu kʼAntu Efula 
Wambuwetawo 

25Antu amotshi wa la Jerusalema wakambula vati: Aha ndi layangawo ndjaka 
one uka? 

26Nyendi, ndi latuhunwelaka antu diui, ku vo hawuwutela nduku diui! 
Embuledi mbeyaka vati: Kristu kendi, uka? 

27Keli shu mbeyaka lene uyi untu one. Lamʼayene Kristu, nduku untu layeya 
lene uyendi. 

28Ku Jesu akahangohango lʼetemwelo etsha antu ati: Dimi kundja lu lulangu 
lami. Nyu mbeyakami, la nyu mbeyaka lene uyemi. One lakantumi eli mete ku 
nyu hanyeyi. 

29Dimi mbeyaka, ne dia dimi lambuya uma le ndi, ndi kakantumi. 

30Ku vo wakayangi mbunda. Keli nduku untu lakawahe anya, ne dia etena kandi 
katakuki. 

31Keli antu efula wa lʼului wakawetawo; wakati vati: Undi, lamʼayene Kristu, ndi 
ayutsha tulimbitelu tuleki tone tatsha untu one? 

32Afarise wakuki aui wa ului wʼantu wangunangunela; ku elombedi a waki la 
Afarise wakatumi asi mbalasa dia ntuwunda. 

33Ku Jesu akati ati: Dimi layutshikala la nyu etenyi ka tshitshe, ku layutsho le 
one lakantumi. 

34Nyu nyayunyanga, ku hanyomena. Nyu hanyeya nkuma lu dihuli 
diayumuyala. 

35Asi Juda wakambwana vati: Lendi ayutsho untu one, ahateya mbena? Ndi 
ayutsho le wane wakadiangana lʼatei wʼasi Ngirika, ndu ayutetsha asi Ngirika? 

36Kitshimudi yakona ya diui diutshindi ati: Nyayunyanga, ku hanyomena? ndu 
ati: Nyu hanyeya nkuma lene ayumuyala? 

“Naka Untu la Pusa” 

37Lushi lʼekumelu ka dambu, laki lushi la wuki. Jesu akemala, akahangohango 
ati: Naka untu la pusa, ayi le mi, ayono. 

38Ekedi wʼashi a lumu wayokela lʼutema wa one lambetawo, uku wata afundelu. 

39Diui dia Nyuma diakandati ne, diaki dia Nyuma nkahumba wane 
wakawetawo nungula. Nyuma atayala, ne dia Jesu atatumbwama. 

40Lamʼakuki ului wʼantu aui aso, amotshi wakati vati: Mete, mete, umvutshi 
mbendi. 

41Akina wakati vati: One eko Kristu. Keli amotshi wakambula vati: Kristu 
mbeyaka ndja uma la Ngalili uka? 

42Undi, efundelu hati ati: Kristu ayuyala kanula ya Davidi, ayuya uma la 
Betelehema, lu ngelu kaki Davidi? 

43Okone ului wʼantu wakatana lu dikambu diandi. 

44Amotshi wakalangi mbunda, keli nduku untu akawahe lunya. 

“Nduku Untu Akateketa Okone” 

45Asi mbalasa wakakalula le elombedi a waki la Afarise. Ku vo wakawambula 
vati: Ukundi ahanyayi la ndi? 

46Asi mbalasa wakâkaluya diui vati: Nduku untu edja ndu kakiane akateketa 
wuhu oso. 

47Ku Afarise wakâkaluya diui vati: Undi, ndu nyu mbambunganyiama? 

48Embuledi kana Afarise wambuwetawo uka? 

49Keli ului wʼantu ako waheyi elembe, wambudjama mananu. 

50Nikodemo, omotshi lakayi le ndi ntundu, akawambula ati: 

51Undi, elembe asu mamiaka untu la ntundu watuki aui andi, ndu wateyi 
dikambu diutshindi? 

52Vo wakâkaluya diui vati: Ndu we keli usi Ngalili? 

53Uyangiayangia wulu, ku we ayena wati: Umvutshi hatuyakaka uma la Ngalili. 

Joani 8 

Umuntu Lakawandi la Luseka 

1Ku untu lʼuntu akakalula utsha lakandi. Keli Jesu akatshu lʼUkungu wʼEweli. 

2Jesu akayi la kiesekese lu etemwelo ntu. Antu efula wakayi le ndi. Ndi akadjase, 
akawaetsha. 

3Afundji la Afarise wakayi la umuntu omotshi lakawandi lʼuseka. 
Lamʼakawaweme lʼatei, 

4vo wakawutela vati: Umbetsha, wakandji umuntu one lʼuseka, tshukʼanya. 

5Mose akatutela lʼelembe ati: Nyuki wuhu wʼantu aku ave. Keli we, ukundi 
wataye na? 

6Wakati osoku, wuhimba, dia vo ndjala la dikambu dia mbosongwela. Keli Jesu 
akanyama, akafundi lu kete la luhita. 

7Lamʼakawakolamela mbumbula, ndi akanyo, akawambula ati: One laha la 
dikambu dia kolo lʼatei anyu, atatela mbuka dive. 

8Ndi akanyama ntu, akafundi lu kete la luhita. 

9Lamʼakawuki diui so, vo wakamo otoi otoi, wakatatela uma le one lakaleki 
ekumanyi pulu ndu le one la ndjihelu. Wakatshiki Jesu ndame la umuntu 
kamʼakindi lʼatei. 

10Jesu akanyo, akawumbula ati: Umuntu, lendʼewo na? Nduku untu lukamisha? 

11Ku ndi akati ati: Khumadiondjo, nduku untu. Jesu akati ati: Ndu dimi hakamia. 
Tshoka, tutshaki kolo ntu. 

Yanyi ya wa la Kete Mbemi 

12Jesu akawatela ntu ati: Yanyi ya wa la kete mbemi. One landjela, 
hakendakenda lu udjima, keli ndi ayuyala la yanyi ya lumu. 

13Ku Afarise wakawutela vati: We ambuyata. Diui diaye kema mete. 

14Jesu akâkaluya diui ati: Naka dimi ndjataka, keti diui diami mete kedio; ne dia 
dimi mbeyaka uma lene uyemi, ndu utsha lene atamatshu. Keli nyu hanyeyi 
uma lene uyemi, ndu utsha lene atamatshu. 

15Nyu nyatulumbuyaka uku dimba. Dimi halumbuya untu. 

16Ee, naka dimi latulumbuyaka, keti elumbwelu kami keko mete, ne dia dimi 
kema dime, keli dimi la Papa lakantumi. 

17Lu elembe anyu nfundama ati: Diui dia emenyi ehendi dieko mete. 

18Dimi latuyataka, ndu Papa lakantumi atumvutaka. 

19Vo wakawumbula vati: Lendʼeli sho na? Jesu akâkaluya diui ati: Nyu 
hanyumbeyi, hanyenyi Papa. Utunyumbeya, tshiki nyu mbeyaka ndu Papa. 

20Aui aso mbakandati lu dihuli diʼekitshelu, lamʼakandetshaka antu lʼetemwelo. 
Nduku untu akawundi, ne dia unya andi atakuki. 

“One Lakantumi Eko la Mi” 

21Jesu akawatela ntu ati: Layutsho, nyayunyanga, nyayuvo lu kolo kanyu. Nyu 
hanyeyi ndja lene atamatshu. 

22Ku asi Juda wakati vati: Ndi mvutaka ati: Nyu hanyeyi ndja lene atamatshu, 
undi, ndi ayuyadiaka? 

23Ndi akawatela ati: Nyu nyeko wa lasi, dimi leko la lʼulungu. Nyu nyeko wa la 
la kete nye, dimi kema la la kete nye. 

24Dimi lakanyutela nti: Nyu nyayuvo lu kolo yanyu. Naka nyu hanyumbetawo 
nyati: Dimi keli ndi, nyu nyayuvo lu kolo yanyu. 

25Ku vo wakawumbula vati: Akona eye? Jesu akawatela ati: Dimi keli ndʼako 
lakamanyutela umakʼetatelu. 

26Dimi la akambu efula wa mvuta ndu wa numbuya lu dikambu dianyu. Keli one 
lakantumi, eko mete. Akambu ako wakamuki mbatelami wa la kete. 

27Vo kumbeya vati: Ndi ambuwatela dikambu dia Shi. 

28Jesu akawatela ati: Lamʼayunyunyia Onʼa untu, nyayeya nyati: Dimi keli ndi. 
Ndu dimi dime halatshi dikambu, keli latutaka akambu wakambetsha Papa. 

29One lakantumi eko la mi; ndi kuntshikami dime, ne dia dimi latutshaka 
akambu watongenyangenyaka nshi tshe. 

30Lamʼakandati aui aso, efula wakawetawo. 

Iukanula ta Abarahama ta Mete 

31Jesu akatela asi Juda wakawetawo ati: Naka nyu nyayutshikala lu diui diami, 
keti ambeki ami mete mbenyu. 

32Nyu nyayeya akambu wa mete, ku akambu wa mete wayunyutshungula. 

33Vo wakûkaluya diui vati: Tukanula tʼAbarahama mbesu. Shu kundjala fumbi 
yʼuntu edja ndu kakiane. Ukundi wataye wati: Nyu nyayutshungo? 

34Jesu akâkaluya diui ati: Mete, mete, kanyutelami nti: Untu tshe latutshaka 
kolo, eko fumbi ka kolo. 

35Fumbi hatuyalaka lu luudu pundju, keli Ona katuyalaka loko pundju. 

36Okone naka Ona ayunyutshungula, mete nyu nyayutshungo. 

37Dimi mbeyaka nti: Tukanula tʼAbarahama mbenyu. Keli nyu nyatuyangaka 
ndjakami, ne dia diui diami kema la dihuli lʼetema anyu. 

38Dimi latutaka akambu wakamenyi uma le Papa, ndu nyu nyatutaka akambu 
wakanyenyi uma le shenyu. 

39Vo wakûkaluya diui vati: Abarahama keli tshesu. Jesu akawatela ati: 
Utunduyala tukanula tʼAbarahama mbenyu, tshiki nyututshaka uku akatshaka 
Abarahama. 

40Keli kakiane nyu nyangaka ndjakami, dimi lunyutedi akambu wa mete, 
wakamuki uma le Unyashungu. Keli Abarahama kuntsha osoku. 

41Nyu nyatutshaka uku atutshaka shenyu. Vo wakawutela vati: Shu kumbuto lu 
luseka; teko la Shesu otoi, ee, Unyashungu. 

42Jesu akawatela ati: Utunduyala Unyashungu keli Shenyu, tshiki nyutunanga, 
ne dia dimi lambuya uma le Unyashungu. Dimi kundja lu lulangu lami, keli ndi 
kakantumi. 

43Okoko wana wahanyashihudia aui watami? Paka ne dia nyu kema la wulu wa 
nunga diui diami. 

44Ana wa uhimbanyi shenyu mbenyu. Nyu nangaka ntsha uku shenyu. Uma 
lʼetatelu ndi aki udjakanyi. Ndi hatemalaka lu mete, ne dia mete kema lʼutema 
andi. Lamʼatandi kashi, ndi atutaka akambu weli lʼutema andi ndame. Ne dia 
kanga kashi kendi, ndu shi kashi. 

45Keli ne dia dimi latutaka mete, mbahanyambetawo. 

46Akona ayunyimbula dia dikambu dia kolo? Naka mete katami, ukundi 
ahanyambetawo? 

47Untu a Unyashungu atutaka akambu a Unyashungu. Nyu hanyuwauki, ne dia 
nyu kema wa Unyashungu. 

48Asi Juda wakûkaluya diui vati: Shu kumvuta mete shati: Usi Samariya keye, 
ndu kanga odienge, uka? 

49Jesu akâkaluya diui ati: Dimi kema la odienge, keli latolemiaka Papa, nyu 
nyatomonyolaka. 

50Keli dimi hayangi lutumbu lami dime. Ukina eko latuyangaka, latulumbuyaka. 

51Mete, mete kanyutelami nti: Naka untu ayukitanyia diui diami, ndi havu 
pundju. 

52Asi Juda wakawutela vati: Kakiane shu tambeya shati: Kanga odienge keye. 
Abarahama akavu, ndu amvutshi. Keli we mvutaka wati: Naka untu ayukitanyia 
diui diami, ndi hunganela nyoi pundju. 

53We kuleki tshesu Abarahama lakavu, ndu amvutshi, uka? Akona ayafanya la 
ndi? 

54Jesu akâkaluya diui ati: Naka dimi layuyatumbula, lutumbu lami leko 
anyanya. Papa kutuntumbulaka, one latunyutaka nyati: Unyashungu asu 
mbendi. 

55Nyu kumbeya. Utunduyala dimi layuta nti: Halaweyi, dimi lutuyala kanga 
kashi uku nyu. Keli dimi mbeyaka, la latukitanyiaka diui diandi. 

56Tshenyu Abarahama akangenangena dia mena lushi lami. Ndi akalenyi, ku 
akangenangena. 

57Ku asi Juda wakawumbula vati: Deku diaye diatakuki akumi atanu, we akenyi 
Abarahama uka? 

58Jesu akawatela ati: Mete, mete, kanyutelami nti: La ntundu watuti Abarahama 
dimi laki kamemi ane. 

59Ku vo wakatongona ave dia mbuka, keli Jesu akayashe, akatumbi uma 
lʼetemwelo. 

Joani 9 

Afarise Wambumbula Untu Lakuto Tshungu 

1Lamʼakatetaka Jesu, ndi akenyi untu lakuto tshungu. 

2Ambeki andi wakawumbula vati: Umbetsha, akona akatshi dikambu dia kolo, 
untu one kana ambutshi andi, dia ndi mbuto tshungu? 

3Jesu akâkaluya diui ati: Untu one kuntsha dikambu dia kolo, kuyanga ambutshi 
andi. Keli dikambu ne diakayala, dia akambu watsha Unyashungu wenami le 
ndi. 

4Dieli la su dia ntsha elimu wa lakantumi lamʼeki yanyi. Utshu ayuya, etena 
kaheyi untu ntsha ulimu. 

5Lamʼekimi la kete, dimi keli yanyi ya wa la kete. 

6Lamʼakandati osoku, ndi akahongola losoi la kete, akalosohanya la kete, 
akudisilo lu ashu. 

7Ndi akawutela ati: Tshoka, toke lʼungunda wa Siloama (kitshimudi ati: 
Akatumama). Ku ndi akatshu, akatoka, akakalula ayasene. 

8Ku asukanyi andi la wane wakawenyi ntundu vati: Olombi mbendi, 
wakambula vati: Aha ndʼako lakadjaseka alomba one? 

9Amotshi wakati vati: Ndʼuku. Akina wakati vati: Kema, keli ambufana la ndi. 
Ndi akati ati: Dimʼone. 

10Ku vo wakawumbula vati: Ukundi ambuyosena? 

11Ndi akâkaluya diui ati: Untu letawo vati: Jesu kakasohanyisha kete, ku ndi 
akandjishiyo lu ashu ami. Ndi akamvutedi ati: Utshu lʼungunda wa Siloama, 
utoke. Ku dimi lakatshwi, lakatoka, lakasenyi. 

12Ku vo wakawumbula vati: Lendʼendi na? Ndi akati ati: Haleyi. 

Afarise Wambumbula Untu Laki Tshungu 

13Vo wakayi la one laki tshungu le Afarise. 

14Lushi lakasohanya Jesu kete, la lakandasenya ashu andi, laki lushi lʼekila. 

15Ku Afarise ntu wakawumbula vati: Wuhu akona wakandakosenyisha? Ndi 
akawatela ati: Ndi akadjishi kete ya losohanya lu ashu, lakoki, ku lambosena. 



1802 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

16Ku Afarise amotshi wakati vati: Untu one hayi uma le Unyashungu, ne dia ndi 
hatulamaka lushi lʼekila. Keli akina wakambula vati: Ukundi eya untu a kolo 
ntsha tulimbitelu tone? Okone vo wakatana. 

17Ku vo wakambula laki tshungu vati: Ataye dia untu one lu dikambu 
diakandakosenyisha? Ndi akati ati: Umvutshi mbendi. 

18Ku asi Juda kumbetawo dikambu diandi vati: Ndi aki tshungu ku ambosena, 
edja ndu lamʼakaweti ambutshi wa one lakasene. 

19Vo wakawambula vati: Onʼanyu latanyu nyati: Akuto tshungu one? Ukundi 
ambundosena kakiane? 

20Ambutshi andi wakâkaluya diui vati: Shu mbeyaka shati: Ndi eko onʼasu, 
lakuto tshungu. 

21Keli shu hateyi okone ambondosena kakiane. Hateyi lakosenyisha. 
Nyuwumbuli, ndi aya ekumanyi, ndame ayunyutela. 

22Ambutshi andi wakati aui aso, ne dia vo wakuki asi Juda woma. Ne dia asi Juda 
wakasangi lulimi vati: Naka untu ayuwetawo ati: Ndi keli Kristu, ku vo 
mbutundja uma lʼetemwelo. 

23Diako mbakati ambutshi andi vati: Ndi aya ekumanyi, nyuwumbuli. 

24Vo waketi laki tshungu ntu; wakawumbula vati: Utumbuli Unyashungu. Shu 
mbeyaka shati: Pami kene eko untu a kolo. 

25Ku ndi akâkaluya diui ati: Kana untu a kolo kendi, dimi haleyi. Dikambu otoi 
mbeyami nti: Dimi laki tshungu, kakiane lambosena. 

26Ku vo wakawumbula vati: Akandakutshedi na? Ukundi akandakosenyisha? 

27Ndi akâkaluya diui ati: Lakanyutedi ayi, keli nyu hanyuki. Okoko wana 
walanganyu diuka ntu? Undi, ndu nyu nbalanga ndjala ambeki andi? 

28Ku wakotenge vati: We keli umbeki andi, keli shu ambeki wa Mose mbesu. 

29Shu mbeyaka shati: Unyashungu akateketaka la Mose, keli untu one ateyi lene 
uyendi. 

30Ndi akâkaluya diui ati: Oso eko dikambu dia mamba, ne dia ndi akasenyisha, 
keli nyu hanyeyi uma lene uyendi. 

31Shu mbeyaka shati: Unyashungu hukela untu a kolo. Keli naka untu 
ambotemola ndu ambutsha lulangu landi, ndi atukelaka untu oso. 

32Umakʼetatelu kʼandja, watuki dikambu dia untu lakasenya ashu wa untu 
lakuto tshungu. 

33Utunduyala untu one kema uma le Unyashungu, tshiki ndi heyi ntsha nduku 
dikambu. 

34Vo wakûkaluya diui vati: We akuto paka lu akambu wa kolo atu, ku we 
ambutetsha uka? Ku vo wakawutshanya. 

Jesu Ambuyashula le One Laki Tshungu 

35Jesu akuki ati: Vo wambutshanya one laki tshungu. Lamʼakandawenyi, ndi 
akawumbula ati: We ambetawo Onʼa Unyashungu? 

36Ndi akâkaluya diui ati: Khumadiondjo, na ndi, keli mbetawo? 

37Jesu akawutela ati: We uku awena. Ndi kateketa la ye. 

38Ndi akati ati: Khumadiondjo, dimi lambetawo. Ku ndi akotemola. 

39Jesu akati ati: Dimi lakayi la kete dia ndjulumbuya, dia wane wahasene 
wasene, dia wane wasena wayali tutshungu. 

40Afarise waki la ndi wakuki aui aso, wakawumbula vati: Ndu shu mbeli 
tutshungu? 

41Jesu akawatela ati: Utunduyala nyu nyaki tutshungu, tshiki nyu kema la kolo. 
Keli kakiane, nyu mvutaka nyati: Shu menaka. Ku kolo kanyu kambutshikala. 

Joani 10 

Wela wa Lukumbu lʼEkoko 

1Mete, mete kanyutelami nti: One lahoto lu suku dia lukumbu lʼekoko, lambela 
amakina, uvi la opotodi mbendi. 

2Keli one latotoka lu suku, eko ulami wʼekoko. 

3Ulami a suku atudihulaka; ekoko watukaka diui diandi. Ndi atetaka ekoko andi 
kumbu, atelombolaka utsha lʼandja. 

4Lamʼatundutundjaka ekoko andi tshe, ndi atetaka la ntundu kawo. Ekoko 
watuyelaka, ne dia vo mbeyaka diui diandi. 

5Vo hawuyeli untu ukina, keli vo wavulawo, ne dia vo haweyi diui dia antu 
akina. 

6Wela oso mbakawaukela Jesu, keli vo kunshihudia akambu wakandawatela. 

Ulami wʼOlolo wʼEkoko 

7Jesu akawatela ntu ati: Mete, mete kanyutelami nti: Suku diʼekoko mbemi. 

8Tshe wakayi la ntundu kami, weko evi la apotodi. Keli ekoko kumbaukela. 

9Suku mbemi: layoto le mi ayushimbamela, ayotoka, ayutumbaka, ayutanaka 
adiyu wa nde. 

10Uvi hayi uyaya, atuyakaka paka dia mvua, dia ndjaka mdu dia nanya. Dimi 
lakayi dia antu ndjala la lumu, la dia vo ndjala la lo efula. 

11Dimi leko ulami wʼololo wʼekoko. Ulami wʼololo wʼekoko atuvwelaka ekoko. 

12Ufutami, laha ulami, laha kanga ekoko, lamʼayundena laundu ayayi, ayutshika 
ekoko, ayulawo; laundu ayehandjula. 

13Ndi ayulawo, ne dia ndi eko ufutami; ndi hakanela ekoko. 

14Dimi leko ulami wʼololo wʼekoko. Dimi mbeyaka ekoko ami, ndu vo 
mbeyakami. 

15Uku ambeya Papa, mbaweyami. Dimi lambukimo lumu lami lu dikambu dia 
ekoko ami. 

16Dimi leko la ekoko ekina waha lu lukumbu lone. Dieli la mi dia mbeia ndu vo. 
Vo wayuka diui diami, wayuyala ului otoi ndu ulami otoi. 

17Dia dikambu so mbananga Papa, ne dia dimi lambukimo lumu lami dia losa 
ntu. 

18Nduku untu lampotolalo, keli dime lambulukimo. Dimi la wulu wa lukimo, 
ndu la wulu wa losa ntu. Olembe oso mbakamalungula uma le Papa. 

Antu Wambudja Tamu Ntu lu Dikambu Dia Jesu 

19Asi Juda wakatana ntu ne dia aui wa Jesu. 

20Efula kawo wakati vati: Ndi eko la odienge; ndi ambudjo dadi. Ukundi 
alunganyu aui andi? 

21Akina wakati vati: Aui aso kema wa kanga odienge. Odienge mbeyaka nsenya 
akanga a tutshungu? 

Lu Dambu diʼEkidielu ka Etemwelo 

22Dambu diʼEkidielu kʼetemwelo diakayala la Jerusalema. 

23Aki nshi ya tshitshi, Jesu akatakendakendaka lu etemwelo lu mbalasa ka 
Solomona. 

24Ku asi Juda wakawumbula vati: Edja ndu kaandi ayuyukimo 
ntutshimbiatshimbia? Naka we keli Kristu, utuhunweli. 

25Jesu akâkaluya diui ati: Dimi lakanyutela, ku nyu hanyumbetawo. Elimu 
watshami lu lukumbu la Papa, vo mbamvuta. 

26Keli nyu hanyumbetawo ne dia nyu kema wa lu ekoko ami. 



1805 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

27Ekoko ami watukaka diui diami. Dimi mbaeyaka, vo watundjelaka. 

28Dimi mbashaka lumu la pundju. Vo hawuvo pundju. Nduku untu ayuwahotola 
uma lu lunya lami. 

29Papa lakambishawo, kuleki tshe. Nduku untu leli la wulu wa mbahotola uma 
lu lunya la Papa. 

30Dimi la Papa teko otoi. 

31Asi Juda wakatongona ave ntu dia mbuka. 

32Jesu akâkaluya diui ati: Dimi lakanyenya etsha efula wʼololo uma le Papa. 
Dikambu diakona diutshim, diambukanyu ave? 

33Asi Juda wakûkaluya diui vati: Shu hatukuki ave ne dia etsha aye wʼololo, keli 
ne dia lotengo laye; ndu ne dia we untu, ambuyafanya la Unyashungu. 

34Jesu akâkaluya diui ati: Undi, hafundami lʼelembe ati: Dimi lakati nti: Nyu 
nyeko ditemolatemola? 

35Naka ndi aketi wane wakayakaka diui dia Unyashungu le wo ati: 
Ditemolatemola (afundelu haweyama ndjakema). 

36Ku nyu mvutaka dia one lakakidia Papa, lakandatumi la kete, nyati: We 
ambotenga Unyashungu; ne dia dimi lakati nti: Dimi leko Onʼa Unyashungu? 

37Naka dimi hatutshaka elimu wa Papa, tanyumbetawoki. 

38Keli naka dimi latuwa-tshaka, kuyanga nyu hanyumbetawo, nyetawo etsha 
eku. Dia nyu mbeya la nimbitela nyati: Papa eko lʼutema ami, la dimi leko 
lʼutema a Papa. 

39Vo wakayangi mbunda ntu, ku ndi akahoso uma lʼanya awo. 

Jesu Ambukalula la Wedi a Jorodana 

40Jesu akatshu ntu la wedi a Jorodana, lene akabatizaka Joani ntundu. Ndi 
akahangi leko. 

41Antu efula wakayi le ndi; wakati vati: Mete, Joani kuntsha nduku djimbitelu. 
Keli akambu tshe wakati Joani dia untu one, waki mete. 

42Efula wakawetawo leko. 

Joani 11 

Jesu Ambuka Dia Kandji ka Lazaro 

1Pami kemotshi aki la hemo, lukumbu landi Lazaro, usi Betaniya, ngelu ka wa 
Mariya la Mata onangu. 

2Mariya oso, lakakiti Khumadiondjo malashi, lakakitula ekulu andi la divu 
diandi, Lazaro onangu kaki la hemo. 

3Ku akadiyendi wakatumi diui le Jesu vati: Khumadiondjo, ulungi, one 
latuyulangaka, eko la hemo. 

4Keli lamʼakuki Jesu diui so, ndi akati ati: Hemo keso aha ka nyoi, keli ne dia 
lutumbu la Unyashungu, ne dia Onʼa Unyashungu atumbwami lu dikambu 
diako. 

5Jesu akukaka Mata la onangu Lazaro ngandji. 

6Ku lamʼakanduki ati: Ndi la hemo, ndi akadjase lene akindi nshi hyendi. 

7Lʼokongo diku, ndi akatela ambeki andi ati: Tutshu la Judiya ntu. 

8Ambeki wakawutela vati: Umbetsha, asi Juda waki lu nyanga nkuka ave nshi 
nye, ku we utatshu utsha leko ntu? 

9Jesu akâkaluya diui ati: Aha eshidi dikumi la ehendi mbeli lu lushi otoi? Naka 
untu ayokendakenda la yanyi, ndi hatakana ne dia ndi menaka yanyi ya andja 
ane. 

10Keli naka untu ambokendakenda lʼutshu, ndi ayutakana, ne dia yanyi kema 
lʼutema andi. 

11Akambu aso mbakandati. Lʼokongo diku, ndi akawatela ati: Ongenyi asu 
Lazaro ambetama lu dio. Dimi lambutsho keli ntuwemuli uma lu djo. 

12Ambeki wakawutela vati: Khumadiondjo, naka ndi oso ambetama lu djo, keti 
ndi ayokono. 

13Jesu akati dikambu dia nyoi kandi, keli vo wakakani vati: Dia mbetama djo 
mbatandi. 

14Ku Jesu akahunwela ati: Lazaro akavwi. 

15Dimi lambongenangena dia dikambu dianyu, ne dia dimi taki leko, dia nyu 
mbetawomi. Tutshu le ndi. 

16Ku Tomasi, letawo vati: Diasa, akatela anyandi ambeki ati: Nyeso tutshu, 
katutuvu la ndi. 

Jesu Ambulula Lazaro Uma lu Nyoi 

17Lamʼakayi Jesu, ndi akatani Lazaro aya nshi nyei lu diumbu. 

18Betaniya aki lasuki la Jerusalema, uku kilometere shatu. 

19Asi Juda efula wakayi le Mata la Mariya dia ndjasamba lu nyoi ka onengewo. 

20Ku lamʼakuki Mata ati: Jesu kayayi, ndi akatshu dia ntulungula, keli Mariya 
akatshikala udjashi lu luudu. 

21Ku Mata akatela Jesu ati: Khumadiondjo, utuyuyala lindu, tshiki onalingu 
kumvo. 

22Ndu kakiane, dimi mbeyaka nti: Unyashungu ayukusha tshe kayuyolomba. 

23Jesu akawutela ati: Onanyo ayulo. 

24Mata akawutela ati: Dimi mbeyaka nti: Ndi ayulo lu eulwelu ka lushi 
lʼekumelu. 

25Jesu akawutela ati: Dimi leko eulwelu la lumu. One lambetawo, kuyanga ndi 
ayuvo, ayuyala la lumu. 

26One leli la lumu, lambetawo, ndi havu pundju. We mbetawoka diui so? 

27Ndi akawutela ati: Elu, Khumadiondjo. Dimi lambetawo nti: We eko Kristu, 
Onʼa Unyashungu. Ndi kayayi la kete. 

28Lamʼakandati osoku, ndi akatshu, aketi Mariya onangu lu usheshe, akawutela 
ati: Umbetsha one aketa. 

29Lamʼakanduki diui so, ndi akunela esadi, akatshu le ndi. 

30Laso ku Jesu atakumi la ngelu, keli eki lene akasangana Mata la ndi. 

31Asi Juda waki la Mariya lu luudu, wakasambaka. Lamʼakawawenyi ambunela 
esadi, ambutumba, vo wakuyeli. Vo wakakani vati: Ndi ambutsho la diumbu dia 
ntulela. 

32Lamʼakayi Mariya lene aki Jesu, lamʼakandawenyi, ndi akako lʼekulu andi. Ndi 
akawutela ati: Khumadiondjo, utunduyala we aki lindu, tshiki onalingu kumvo. 

33Lamʼakawenyi Jesu alela, ndu asi Juda waki la ndi walela, ndi akakhumi 
lʼutema; akanyangi wulu. 

34Ndi akambula ati: Lendi akanyukhunde na? Vo wakawutela vati: Yeti, utendi. 

35Jesu akaleli. 

36Ku asi Juda wakati vati: Nyendi okone akandulanga! 

37Keli amotshi wakati vati: Untu one akasenya kanga tshungu, ndi ntutundeya 
nshimbela ndu untu one, diaha ndi mvo? 

38Ku Jesu akayi la diumbu, ayakhumi ntu lʼutema. Diumbu diako diaki wuku a 
lu dive. Dive dimotshi diakadifela. 

39Jesu akati ati: Nyunya dive. Mata, kadiya one lakavu, akawutela ati: 
Khumadiondjo, udu aya sulu, ne dia aya nshi nyei loko. 

40Jesu akawutela ati: Dimi hakutedi nti: Naka we ayetawo, we ayena lutumbu 
la Unyashungu? 

41Ku vo wakanya dive. Jesu akedia ashu, akati ati: Papa, lambukuka lusaka ne 
dia we mbukelakami. 

42Dimi lakeyi nti: We atumbukelaka nshi tshe. Keli lambuta diui ne, ne dia ului 
wʼantu wunyingi, wetawo vati: We kakantumi. 

43Lamʼakandati osoku, ndi akati la diui dia wulu ati: Lazaro, tumba! 

44One lakavu akatumbi ombami ahondo wa diumbu, ndu lʼanya ndu lʼekulu. 
Elundji kandi kakombami la kitambala. Jesu akawatela ati: Nyuwombole, ndi 
atshu. 

Afarise Wambudja Sheki ya Ndjaka Jesu 
(Mat. 26:1-5; Mak. 14:1-2; Luk. 22:1-2) 

45Asi Juda efula, wane wakayi la Mariya, wakenyi dikambu diakatshi Jesu, 
wakawetawo. 

46Keli amotshi wakatshu le Afarise, wakawatela akambu wakatshi Jesu. 

47Elombedi a waki la Afarise wakasangana, wakambwana vati: Atshasu na? ne 
dia untu one ntshaka tulimbitelu efula. 

48Naka shu tayutshika okone, keti antu tshe mbetawo. Ku asi Romo wayuya, 
wayosa kete yasu la wudja asu. 

49Keli omotshi lʼatei awo, lukumbu landi Kayifasi, laki olombedi a ladiku eleku 
keso, akawatela ati: Nyu hanyeyi nduku dikambu. 

50Nyu hanyukani yimba nyati: Eko ololo dia untu otoi mvwela antu, dia antu wa 
wudja tshe tawuvokaki. 

51Ndi kumvuta diui so dikambu diandi ndame. Keli ne dia ndi aki olombedi a 
ladiku lʼeleku kako, mbakandati diui ati: Jesu kayumvwela wudja. 

52Aha paka dia wudja one utu, keli dia nsanganya ana wa Unyashungu 
wakadiangana, vo wayali ului otoi. 

53Uma ka lushi loso, vo wakadji sheki dia mbudiaka. 

Jesu Ambutsho la Efarayima 

54Jesu komenene ntu lʼatei wʼasi Juda. Keli ndi akamo uma leko, akatshu lu leke 
la lasuki lʼusui, lʼusumba wetawo vati: Efarayima. Ndi akahangi leko, ndi la 
ambeki andi. 

55Elekanelu kʼasi Juda kaki lasuki. Antu efula wakamo lu beke diawo. Vo 
wakatshu la Jerusalema la ntundu ka Elekanelu dia ntuyaedia. 

56Ku wakayangi Jesu, wakemala lu etemwelo, wakambwana vati: Akananyu na? 
Nyati: Ndi huya lu dambu? 

57Elombedi a waki la Afarise wakadjanga vati: Naka untu mbeyaka lenʼendi, ndi 
atuteli, keli kawutuwundi. 

Joani 12 

Mariya Ambukita Jesu Malashi la Betaniya 
(Mat. 26:6-13; Mak. 14:3-9) 

1Nshi shamalu yekiko la ntundu ka Elekanelu, Jesu akayi la Betaniya, lene aki 
Lazaro, lakandulula uma lu nyoi. 

2Ku vo wakukatela ma dia dikolo leko. Mata akakambela ulimu. Keli Lazaro aki 
omotshi a wane waki la ndi lu mesa. 

3Mariya akose livere otoi la malashi wa narado wʼushinga wulu, akakiti Jesu lu 
akaka. Ndi akukitula akaka la divu diandi. Luudu lakaluli too la upumu wa 
malashi. 

4Keli umbeki andi omotshi, Judasi Isakariyote, ona Simona, one laki la dikambu 
dia mbufunga, akambula ati: 

5Okoko wana wakiwo kunsundja malashi one lu denariyo kama shatu, dia 
mbisha akanga a weula? 

6Ndi akati diui so, aha ne dia ndi akakanelaka akanga a weula; keli ne dia ndi 
aki uvi, ndu aki la tapa diakandosaka diango diakawakitshaka loko. 

7Ku Jesu akati ati: Nyuwete, ankitshiya malashi one, edja ndu lushi 
layuwunkhunde. 

8Ne dia nyu la akanga a weula nshi tshe lʼatei anyu keli nyu kema la mi nshi 
tshe. 

Wambuyanga Ndjaka Ndu Lazaro 

9Lamʼakenyi ului a wuki wʼasi Juda vati: Jesu eko leko, vo wakayi, aha lu 
dikambu diandi ntu, keli dia ndjaka ndu Lazaro lakandulula uma lu nyoi. 

10Keli elombedi a waki wakambwana dia vo ndjaka ndu Lazaro, 

11ne dia uma lu dikambu diandi asi Juda efula wakatshu, waketawo Jesu. 

Jesu Ambukuma la Jerusalema la Lutumbu 
(Mat. 21:1-11; Mak. 11:1-11; Luk. 19:28-40) 

12La wedi a pindju, ului a wuki wʼantu wakayi lu dambu, wakuki vati: Jesu 
kayayi la Jerusalema. 

13Vo wakose wanga wʼatuku, wakatshu dia ntulungula. Vo wakahangohango 
vati: Hosana! One luyi lu lukumbu la Khumadiondjo, ee, Khumʼekanga ka 
Isariyele, atumbwami! 

14Lamʼakenyi Jesu osongo a punda, ndi akahema ladiku diawo, uku ufundami 
ati: 

15Ona umuntu a Siona, tukaki woma. Enda, Khumʼekanga kaye ambuya, 
ayahemi ladiku dia osongo a punda. 

16Ambeki wa Jesu kumbeya akambu aso ntundu. Keli lamʼakandatumbwama, 
vo wakuho vati: Akambu aso wakafundama dikambu diandi. Ndu vo wakushela 
akambu ako. 

17Ului wʼantu waki kame la ndi, lamʼakandeti Lazaro uma lu diumbu ndu 
lamʼakandawulula uma lu nyoi, wakasanya dikambu diako. 

18Dia dikambu so mbakatshu ului wʼantu dia ntulungula, ne dia vo wakuki vati: 
Ndi akatshi djimbitelu sho. 

19Ku Afarise wakatanela vati: Nyendi okone wahanyushimbi; enda, wa la kete 
tshe wambuyela. 

Aui wa Jesu wa Ndjihelu la Ntundu kʼAntu 

20Asi Ngirika amotshi waki lʼatei a wane wakatshu dia ntotemola lu dambu. 

21Vo wakayi le Filipo, usi Betesayida ka la Ngalili, wakôlombe vati: 
Khumadiondjo, shu nangaka mena Jesu. 

22Filipo akatshu, akatutela Andere. Filipo la Andere wakatshu, wakatutela Jesu. 

23Jesu akâkaluya diui ati: Unya ambukuka dia Onʼa untu ntumbwama. 

24Mete, mete, kanyutelami nti: Naka lotongo lʼupunga haloko lu kete, la haluvu, 
lo layuyala lame. Keli naka lo lambuvo, lo layoto tongo efula. 

25One lalanga lumu landi, ambulushisha. One latuna lumu landi la kete nye, 
ayululama utsha lu lumu la pundju. 

26Naka untu ambunkambela ulimu, ndi andjeli. Ukambi ami ayuyala lene 
ayumuyala. Naka untu ayunkambela ulimu, Papa ayolemia. 

27Kakiane utema ami ambudidima. Kayumuta na? Papa, unshimbeli uma lu 
unya one. Keli dimi lakayi lu unya one dia dikambu ne. 

28Papa, utumbuli lukumbu laye. Ku diui diakayi uma lʼulungu ati: Dimi 
lambulutumbula, layulutumbula ntu. 

29Ului wʼantu wakemadi lawo, wakuki diui diako, wakati vati: Dikhungula so. 
Akina vati: Dikendji dia Unyashungu dimotshi mboteketshi la ndi. 

30Jesu akâkaluya diui ati: Diui so hadiuyi dikambu diami, keli dikambu dianyu. 

31Elumbwelu ka kete nye keko kakiane. Kakiane umbuledi a kete nye 
ayukadjema. 

32Ku lamʼayumunyama uma lu kete, layukutula antu tshe uya le mi. 

33Ndi akati osoku, dia mbaewuya dia wuhu a nyoi kayunduvo. 

34Ului wʼantu wakûkaluya diui vati: Takuki uma lʼelembe vati: Kristu atuyalaka 
pundju. Ya ukundi ataye wati: Dieli la Onʼa untu munyiyama? Akona oso eli Onʼa 
untu? 

35Ku Jesu akawatela ati: Yanyi yayuyala etenyi ka tshitshe ketu lʼatei anyu. 
Nyutetetshi lamʼekinyu la yanyi, udjima atukunyutana. One leteta lu udjima, 
heyi lene atandatshu. 

36Lamʼekinyu la yanyi, nyetawo dia nyu ndjala ana wa yanyi. 

Euhwelu ka Dikambu Dia Jesu 

Akambu aso mbakati Jesu, ku ndi akatshu akatuwashama. 

37Keli kuyanga mbakandatshaka tulimbitelu efula osoku la ntundu kawo, vo 
kumbetawo. 

38Ne dia nshidiya diui dia umvutshi Isaya diakandati ati: Khumadiondjo, akona 
aketawo diui diasu? Le na akenama lunya la Khumadiondjo? 

39Dia dikambu ne mbakiwo kumbetawo, ne dia Isaya akati ati: 

40Ndi akuli ashu awo, akakikitsha etema awo, Ne dia vo ntawenaki la ashu awo, 
taweyaki la etema awo. Tawukadimoki dia dimi mbakonoya. 

41Akambu aso mbakati Isaya ne dia ndi akenyi lutumbu landi. Ndi akati 
dikambu diandi. 

42Keli embuledi efula wakawetawo. Keli vo kundjashula, ne dia Afarise 
watukatundja uma lʼetemwelo; 

43ne dia vo wakaleki nanga lutumbu lʼuma le antu uleki lʼuma le Unyashungu. 

Jesu Ambuta Ntu Dikambu Diakandayi la Kete 

44Jesu akahangohango ati: One lambetawo, hambetawo dime, keli ambetawo 
one lakantumi. 

45One latomenaka, atenaka lakantumi. 

46Dimi lakayi uku yanyi la kete, Dia untu tshe layumbetawo, tayalaki lu udjima. 

47Naka untu ayuka aui ami, ku ndi hakitanyia, dimi halulumbuya. Ne dia dimi 
kundja dia ndjulumbuya wa la kete, keli dia ndjashimbela. 

48One latuna, lahalungula aui ami, ndi eko la one layulumbuya. Diui diatami, 
mba, ulumbuya lushi lʼekumelu. 

49Ne dia dimi kundjata dime. Keli Papa lakantumi, kakambisha olembe uku 
ayumuta ndu wuhu wayumoteketa. 

50Dimi mbeyaka nti: Olembe a Papa eko lumu la pundju. Akambu watami, dimi 
latuwataka uku akamvutela Papa. 

Joani 13 

Jesu Ambotsha Ekulu wa Ambeki Andi 

1La ntundu ka dambu diʼElekanelu, Jesu akeyi ati: Etena kami kambukuka ka 
dimi mumo uma la kete nye utsha le Papa, uku akandalangi antu andi la kete, 
osoku mbakandalangi edja ndu lʼekumelu. 

2Lamʼakawalekaka ma dia dikolo, ku uhimbanyi akashili mboto lʼutema a Judasi 
Isakariyote, onʼa Simona. 

3Jesu akeyi ati: Papa ambukimo akambu tshe lʼanya ami, la dimi lambuya uma 
le Unyashungu, ndu layutsho le Unyashungu. 

4Ndi akunela uma la mesa, akakulula ahondo. Ndi akose dikundju dia mbudi, 
akalote. 

5Ku ndi akangula ashi lu donga, akatatela mbotsha ekulu wʼambeki, la 
mbekitula la dikundju dia mbudi. 

6Ku ndi akayi le Simona Petero. Petero akawumbula ati: Khumadiondjo, we 
ayumbotsha ekulu? 

7Jesu akawutela ati: We heyi katshami kakiane, keli we ayushihudia lʼokongo 
diku. 

8Petero akawutela ati: We hambotsha ekulu pundju. Jesu akâkaluya diui ati: 
Naka dimi halakotsha, keti we kema lu leke lami. 

9Simona Petero akawutela ati: Khumadiondjo, aha ekulu etu, keli ndu anya ami 
ndu ote ami. 

10Jesu akawutela ati: One lambotshama, mpumbaka mbotsha paka ekulu andi 
etu, ku ndi ayediama tshe. Nyu nyambediama, keli aha nyu tshe. 

11Ne dia ndi akeyi one layufunga, mbakandati ati: Aha nyu tshe mbambediama. 

12Lamʼakandashili mbaotsha ekulu, ndi akose ahondo andi, akadjase ntu. Ndi 
akawambula ati: Nyu mbeyaka dikambu diunyutshedimi? 

13Nyu mbetakami nyati: Umbetsha la Khumadiondjo. Ololo mbatanyu, osoku 
mbemi. 



1813 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

14Ku naka dimi Khumadiondjo la Umbetsha lakanyotshisha ekulu, ndu nyu 
nyambuhumba mbotshanya ekulu. 

15Ne dia dimi lambunyusha djimbitelu ya ndu nyu ntsha, uku unyutshedimi. 

16Mete, mete, kanyutelami nti: Ukambi haleki uwandji andi. Ndu one 
lakatumama, haleki one lakutumi. 

17Naka nyu mbeyaka akambu ane, nyu nyayuyala la otshoko 
lamʼayunyuwatsha. 

18Aha nyu tshe mbatami: dimi mbeyaka wane wakamasonola. Keli dieli la 
afundelu nshidiyama ati: One latolekaka ma diami, kambompota ina. 

19Dimi lambutanyutedi kamʼahatayala dikambu. Okone lamʼayudiuyala, ku nyu 
nyayetawo nyati: Dimi oso. 

20Mete, mete kanyutelami nti: Lalungula one latumami, ndi ambunungula. 
Lanungula, ambulungula one lakantumi. 

Jesu Ambuta Untu Layufunga 
(Mat. 26:20-25; Mak. 14:17-21; Luk. 22:21-23) 

21Lamʼakati Jesu akambu aso, ndi akadidima lʼutema; akati ati: Mete, mete, 
kanyutelami nti: Otoi anyu omotshi ayunfunga. 

22Ambeki andi wakendana wadja tamu lʼetema vati: Untu akona atandi na? 

23Umbeki andi omotshi wakandalangaka aki la ndi lu mesa, uwekami lu tulu. 

24Ku Simona Petero akaweti lʼepapi ka lunya, akawutela ati: Ututeli one latandi. 

25Lamʼakandekami ekongokongo lu tulu ka Jesu, ndi akawumbula ati: 
Khumadiondjo, na ndi na? 

26Ku Jesu akûkaluya diui ati: One layumosohela ukama a ma, layumuwusha, keli 
ndi. Ku lamʼakandasohe ukama a ma, ndi akawusha Judasi, onʼa Simona 
Isakariyote. 

27Lamʼakandose ukama a ma, Satana akoto lʼutema andi. Ku Jesu akawuti la ati: 
Utshi dikambu diatshaye esadi. 

28Nduku untu laki lu mesa lakeyi dikambu diakandawutela diui so. 

29Ne dia Judasi aki la tapa, ku amotshi wakakani vati: Jesu ambuwutela ati: 
Usumbi diango diahumbasu ne dia dambu, kuyanga dia nbisha asi wula engo 
kemotshi. 

30Lamʼakandose ukama, kemʼedja, ndi akatumbi; aki lʼutshu. 

Olembe wʼUyuyu 

31Lamʼakandatumbi, Jesu akati ati: Kakiane Onʼa untu ambutumbwama, ndu 
Unyashungu ambutumbwama lʼutema andi. 

32Naka Unyashungu ambutumbwama lʼutema a Jesu, ndu Unyashungu 
ayutumbwama lʼutema andi. Kemʼedja, ndi ayutumbula. 

33Ana wa tshitshe, etenyi ka tshitshe ketu kekimi la nyu. Nyu nyayunyanga, keli 
uku akamatela asi Juda nti: Hanyeyi ntsho lene ayumutsho, osoku 
mbanyutelami kakiane. 

34Olembe wʼuyuyu mbamumunyusha, dia nyu mbukana ngandji. Nyukani 
ngandji uku akamanyuki ngandji. 

35Uma lu dikambu ne, antu tshe wayeya vati: Ambeki ami mbenyu, naka nyu 
nyayukana ngandji. 

Jesu Ambutela Petero Dia Langunu Landi 
(Mat. 26:31-35; Mak. 14:27-31; Luk. 22:31-34) 

36Simona Petero akambula Jesu ati: Khumadiondjo, lendi atayatshu? Jesu 
akûkaluya diui ati: Kakiane, we heyi ndjelami lene ayumutsho, keli lʼokongo 
diku, we ayundjela. 

37Petero akawumbula ati: Khumadiondjo, dikambu kuna diahameyi nkuyela 
kakiane? Dimi layukimo lumu lami dikambu diaye. 

38Jesu akûkaluya diui ati: We kayukimo lumu laye lu dikambu diami? Mete, 
mete, kakutelami nti: Lekeka lateki, we ayumanguna tena satu. 

Joani 14 

Daku DiʼElakanelu 

1Etema anyu tawudidimaki: nyetawo Unyashungu, nyumbetawo ndu dimi. 

2Lu luudu la Papa eko mvudu efula. Utunduyala aha osoku, tshiki lakanyutela, 
ne dia dimi lambutsho dia ntunyolongoswela dihuli. 

3Naka dimi lambutsho dia ntunyolongoswela dihuli, dimi layukalula la 
ndjunyulungula, dia nyu ndjala lene ayumuyala. 

4Nyu mbeyaka mbuka katamatshu. 

5Tomasi akawutela ati: Khumadiondjo, shu hateyi lene atayatshu. Ukundi eyasu 
mbuka na? 

6Jesu akawutela ati: Dimi leli mbuka, mete la lumu. Nduku untu laya le Papa, 
tshikima uma le mi. 

7Utunduyala nyu nyakambeyi, tshiki nyu nyakeyi ndu Papa. Kakiane nyu 
nyambuweya, ndu nyakawenyi. 

8Filipo akawutela ati: Khumadiondjo, utenya Shesu, ku dikambu so diayukuka. 

9Jesu akawutela ati: Dimi laki la nyu edja, ku we atambeyi, Filipo? One 
lakamenyi, akenyi Papa. Ukundi wataye wati: Utenya Shesu? 

10We hetawo wati: Dimi leko lʼutema wa Papa, la Papa eko lʼutema ami? Aui 
watumunyutelaka, hatuwataka dime, keli Papa leli lʼutema ami, katutshaka 
elimu andi. 

11Nyumbetawo nyati: Dimi leko lʼutema wa Papa, la Papa eko lʼutema ami. 
Kuyanga aha osoku, nyumbetawo ne dia elimu ene etu. 

12Mete, mete, kanyutelami nti: One lambetawo, ndu ndi ayutsha elimu 
watumutshaka. Ndu elimu wuleki ene mbayundutsha, ne dia dimi layutsho le 
Papa. 

13Kene tshe kayunyolomba lu lukumbu lami, dimi layukitsha, ne dia Papa 
atumbwami le Ona. 

14Naka nyu nyayolomba dikambu lu lukumbu lami, dimi layuditsha. 

Jesu Ambalaka Ukimanyidi 

15Naka nyu nangakami, nyayukitanyia elembe ami. 

16Dimi layolomba Papa, ku ndi ayunyusha Ukimanyidi ukina, one layuyala la 
nyu pundju, 

17Nvuma ka mete. Keli wa la kete haweyi mbulungula, ne dia vo hawuwenyi, 
hawuweyi. Nyu mbeyaka, ne dia ndi atuyalaka la nyu, ndu ayuyala lʼetema anyu. 

18Dimi halanyutshiki ditshiki. Dimi layuya le nyu. 

19Etenyi ka tshitshe ketu, ku wa la kete hawomenyi ntu, keli nyu nyatomenaka. 
Ne dia dimi leko la lumu, ku ndu nyu nyayuyala la lumu. 

20Lushi loso, nyu nyayeya nyati: Dimi lʼutema a Papa, la nyu lʼutema ami, la dimi 
lʼetema anyu. 

21One leli la elembe ami, ndu latekitanyiyaka, ndi kananga. Untu lananga, 
ayulangema le Papa. Dimi layulanga, layuyaenya le ndi. 

22Judasi (aha Isakariyote) akawumbula ati: Khumadiondjo, dikambu diakona 
diambuya dia we ndjaenva le su, aha le wa la kete? 

23Jesu akûkaluya diui ati: Lamʼayunanga untu, ndi ayukitanyia diui diami. Papa 
ayuwulanga, shu tayuya le ndi, tayudjase la ndi. 

24One lahanangi, hakitanyia aui ami. Diui diukanyu, diaha diami, dieko dia Papa 
lakantumi. 

25Dimi lambunyutela akambu aso lamʼekimi la nyu. 

26Keli Ukimanyidi, Nyuma kʼOlolo, layutuma Papa lu lukumbu lami, ndi 
ayunyetsha akambu tshe, ayunyuhula aui tshe wakamanyutelaka. 

27Dimi lambunyutshikela ki. Ki kami kamumunyusha. Aha uku watushaka wa 
la kete mbamumunyusha to. Etema anyu tawudidimaki, tawukaki woma. 

28Nyu nyakuki diui diakamanyutela nti: Dimi layutsho, ku layukalula le nyu. 
Utunduyala nyu nyakanangi, tshiki nyutongenangena, ne dia dimi layutsho le 
Papa, ne dia Papa ambundeka. 

29Dimi lambunyutela dikambu so la ntundu dio diatayala, dia nyu mbetawo 
lamʼayudiuyala. 

30Dimi handjunyutela akambu efula ntu, ne dia umbuledi a kete nye eko lu 
ndjayi. Ndi kema la ema lʼutema ami. 

31Keli dimi latutshaka uku elembe wakambisha Papa, dia wa la kete weyi vati: 
Dimi latulangaka Papa. Nyuneli, tutshu. 

Joani 15 

“Dimi Utundu wʼOkodi Mete” 

1Dimi utundu wʼokodi mete. Papa eli ukambi. 

2Lutahi lami tshe lahato elua, ndi ayulunya. Lutahi tshe latotokaka elua, ndi 
ayulolongosola dia lo ndeka nto elua efula. 

3Kakiane nyu nyambuyala pudipudi, ne dia diui diakamanyutela. 

4Nyuyali lʼutema ami, dimi ndjali lʼetema anyu. Uku aheyi lutahi nto elua lame, 
tshikima lo mbeli lʼokodi, osoku ndu nyu hanyeyi nto elua, tshikima nyu mbeli 
lʼutema ami. 

5Dimi leko utundu wʼokodi, nyu nyeko tahi. One layuyala lʼutema ami, la dimi 
lʼutema andi, ndi ayoto elua efula. Lamʼayunyuyala nyaha la mi, nyu hanyeyi 
ntsha nduku dikambu. 

6Naka untu hayala lʼutema ami, ndi ayukadjema uku lutahi, ayolengela. Antu 
wayuyitshumanya, wayuyidja lu dja, ku yo yayutshumbama. 

7Naka nyu nyambuyala lʼutema ami, la aui ami wambuyala lʼetema anyu, 
nyolombe tshe kalanganyu, ku wayunyutshelato. 

8Uma lu dikambu so, Papa ayutumbwama, dia nyu nto elua efula. Okone nyu 
nyayuyala ambeki ami. 

9Dimi lambunyulanga uku akanangi Papa. Nyuyali lu ngandji kami. 

10Naka nyu nyambukitanyia elembe ami, nyu nyayuyala lu ngandji kami, uku 
akamakitanyia elembe a Papa, wemi lu ngandji kandi. 

11Dimi lambunyutela akambu aso, ne dia ongenongeno ami ayali lʼetema anyu, 
la dia ongenongeno anyu aluli. 

Engenyi Ami Mbenyu 

12One eli olembe ami: nyukani ngandji, uku akamanyuki ngandji. 

13Nduku untu la ngandji kuleki kene ka mvwela engenyi andi. 

14Naka nyu nyambutsha uku anyutelami, keti engenyi ami mbenyu. 

15Dimi hanyeti ntu nti: Ekambi, ne dia ukambi heyi katsha uwandji andi. Keli 
dimi lambunyeta nti: Engenyi, ne dia lambunyewuya akambu tshe wakamuki 
le Papa. 

16Nyu konsonolami, keli dimi kambunyosonola, lambunyutuma dia nyu nto 
elua, la elua anyu wayali pundju. Okone Papa ayunyusha kene tshe 
kayunyolomba lu lukumbu lami. 

17Dimi lambunyutela akambu aso, dia nyu mbukana ngandji. 

18Naka wa la kete wambunyuhetsha, nyu mbeyaka nyati: Wakampetsha ntundu 
watanyuhetsha. 

19Utunyuyala wa la kete, tshiki wa la kete wutulanga asikawo. Ne dia nyu nyaha 
wa kete, keli dimi lakanyosonola uma le wa la kete, diako mbanyuhetsha wa la 
kete. 

20Nyuho diui diakamanyutela nti: Ukambi haleki uwandji andi. Naka vo 
wakansuya, wayunyusuya ndu nyu. Naka vo wakakitanyia diui diami, 
wayukitanyia ndu diui dianyu. 

21Keli wayunyutshela akambu aso tshe ne dia lukumbu lami, ne dia vo haweyi 
one lakantumi. 

22Utunduyala dimi kundja, kumbatela diui, tshiki vo kundjala la kolo. Keli 
kakiane, vo hawukundja luha lu kolo yawo. 

23One latumpetshaka, atuhetshaka ndu Papa. 

24Utunduyala dimi kuntsha akambu lʼatei awo wahatatshi nduku untu, tshiki vo 
kundjala la kolo. Keli kakiane, vo wambutena, wambutuhetsha dimi la Papa. 

25Keli dikambu so diambuyala, dia nshidiya diui diufundami lu elembe awo ati: 
Vo wakampetsha uhetshahetsha. 

26Keli lamʼayuya Ukimanyidi, wayumunyutumela uma le Papa, Nyuma ka mete, 
ndi ayumvuta. 

27Ndu nyu nyatumvutaka, ne dia nyu nyatuyalaka la mi umakʼetatelu. 

Joani 16 

Ololo Dimi Nyutshwela 

1Dimi lambunyutela akambu aso, ne dia nyu nyatukutakanyema. 

2Vo wayunyutundja uma lu temwelo. Ee, etena kayuyala, lamʼayukana untu 
layunyudiaka ati: Dimi lambutshela Unyashungu ulimu. 

3Vo wayutsha akambu aso, ne dia vo haweyi Papa, hawumbeyi. 

4Keli dimi lambunyutela akambu aso, ne dia nyu mbauho lamʼayuyala etena 
kawo, uku akamanyutela. Dimi kunvutela akambu aso lʼetatelu, ne dia dimi laki 
la nyu. 

5Keli kakiane, dimi lutatshu le One lakantumi. Ku nduku untu amumbula ati: 
Utsha lendi atayatshu? 

6Keli ne dia dimi lambunyutela akambu aso, mbambulula etema anyu la 
lunyangu. 

7Keli dimi lambunyutela mete nti: Ololo dimi nyutshwela. Naka dimi hatshu, ku 
Ukimanyidi hayi le nyu. Keli naka dime lambutsho, layunyutumelandi. 

8Lamʼayunduya, ndi ayutshumuya wa la kete dia akambu wa kolo, la dia 
akambu wʼololo, ndu dia dialelu: 

9dia akambu wa kolo, ne dia vo hawumbetawo; 

10dia akambu wʼololo, ne dia dimi layutsho le Papa, nyu hanyuyomena ntu; 

11dia dialelu, ne dia umbuledi a kete nye ambulumbuyama. 

12Dimi la akambu akina efula wa nyutela, keli nyu hanyeyi mbalungula kakiane. 

13Keli lamʼayuya Nyuma ka mete, ndi ayunyolombola lu akambu wa mete tshe. 
Ne dia ndi hayati, keli ndi ayuta paka akambu wayunduka. Ndi ayunyutela 
akambu wahatayi. 

14Ndi ayuntumbula, ne dia ndi ayosa akambu ami, ayunyutelawo. 

15Diango tshe dia Papa dieko diami. Dikambu diako mbanyutelami nti: Ndi 
ayosa akambu ami, ayunyutelawo. 

16Etenyi ka tshitshe, ku hanyuyomena ntu; etenyi ka tshitshe ntu, ku 
nyayomena. 

17Ambeki andi amotshi wakambwana vati: Diui diakona diatutelandi so ati: 
Etenyi ka tshitshe, hanyuyomena; la etenyi ka tshitshe ntu, ku nyayomena; la 
diui dikina ati: Ne dia dimi layutsho le Papa? 

18Ku vo wakambwana vati: Diui diakona diatandi so ati: Etenyi ka tshitshe? 
Hateyi kene katandi. 

19Jesu akeyi ati: Vo nangaka mumbulami, ku ndi akawambula ati: Nyu 
nyambumbwana dia diui diakamatshi nti: Etenyi ka tshitshe, hanyuyomena, la 
etenyi ka tshitshe ntu nyayomena? 

20Mete, mete, kanyutelami nti: Nyayulela, nyayunkumbula, keli wa la kete 
wayongenangena. Nyayuyala la lunyangu, keli lunyangu lanyu layukadimo 
ongenongeno. 

21Lamʼatata umuntu lono, ndi ndjalaka la lunyangu ne dia etena kandi 
kambukuka. Keli lamʼayunduta ona, ndi huho shoko yandi ntu, ne dia 
ongenongeno andi dia untu ambuto la kete. 

22Okone nyu la lunyangu kakiane, keli dimi layunyena ntu, ku etema anyu 
wayongenangena. Nduku untu ayunyohotola ongenongeno anyu. 

23Lushi lako, nyu hanyumumbula dikambu. Mete, mete, kanyutelami nti: 
Dikambu tshe diayunyolomba Papa lu lukumbu lami, ndi ayunyushadio. 

24La ntundu nyu konomba dikambu lu lukumbu lami. Nyolombe, nyayulungula, 
dia ongenongeno anyu aluli. 

“Nyongenengene: Lambuleka wa la Kete Wulu” 

25Dimi lambunyutela akambu aso lu wela. Etena kayuyala lamʼayumuyala 
hanyutela akambu lu wela ntu, keli dimi layunyutela akambu wa Papa hwe. 

26Lushi loso, nyu nyayolomba lu lukumbu lami. Dimi hanyutela nti: Dimi 
layunyolombela Papa; 

27ne dia Papa ndame nyulangaka, ne dia nyu nyambunanga. Nyu nyambetawo 
nyati: Dimi lambuya uma le Papa. 

28Dimi lakayi uma le Papa, lambuya la kete. Dimi layumo la kete, layukalula le 
Papa. 

29Ambeki andi wakati vati: Enda, kakiane we ambututela akambu hwe, we 
hawati lu wela. 

30Kakiane shu tambeya shati: We mbeyaka akambu tshe, hahumbi untu 
nkumbula dikambu. Uma lu dikambu so, mbambutetawo shati: We ambuya 
uma le Unyashungu. 

31Jesu akawambula ati: Nyu nyambetawo kakiane? 

32Enda, etena kayuyala, ee, kambuyalaka, lamʼayuwunyudianganya, untu 
laandi, untu laandi. Nyu nyayuntshika dime, keli aha dime, ne dia Papa eko la 
mi. 

33Dimi lambunyutela akambu aso, dia nyu ndjala la ki lʼutema ami. La kete, nyu 
la asui, keli nyongenengene! Dimi lambuleka wa la kete wulu. 

Joani 17 

Elombelo kʼElakanelu 

1Lamʼakati Jesu akambu aso, ndi akedia ashu utsha lʼulungu, akati ati: Papa, 
etena kambukuka. Utumbuli Onʼaye, dia Ona akutumbuli, 

2uku akayawusha wulu wa mbulela antu tshe, dia ndi mbisha tshe 
wakayawusha lumu la pundju. 

3Lumu la pundju lone, eli nkeya, weme Unyashungu wa mete, la Jesu Kristu, 
lakayatumi. 

4Dimi lakakutumbula la kete, lakashidiya ulimu wakayambisha wa ntsha. 

5Kakiane, Papa, untumbuli la ntundu kaye la lutumbu laki la mi kame la ye 
ntundu andja watatungama. 

6Dimi lakenya lutumbu laye le antu wakayambisha uma le wa la kete. Waye 
mbakiwo, we kakambishawo. Vo wakakitanyia diui diaye. 

7Kakiane, vo mbeyaka vati: Diango tshe diakayambisha diambuya uma le ye, 

8ne dia dimi lakawasha aui wakayamvutela. Vo wakalungula; wakeyi mete vati: 
Dimi lakayi uma le ye. Vo wambetawo vati: We kakantumi. 

9Dimi lambalombela. Dimi halalombela wa la kete, keli wane wakayambisha, ne 
dia vo weko waye. 

10Tshe weli wami, weko waye, la wane tshe weli waye, weko wami; la dimi 
lambutumbwama le wo. 

11Dimi kema la la kete ntu, vo weko wa la kete, ku dimi luyayi le ye. Papa kʼEkila, 
ulami wane wakayambisha lu lukumbu laye, dia vo ndjala otoi uku wesu. 

12Lamʼakimi la wo, dimi lakalamaka lu lukumbu laye, lakayambisha. Dimi 
lakalamaka wane wakayambisha. Nduku otoi awo akashisho, tshikima ona 
eshishwelu, dia afundelu nshidiyama. 

13Keli kakiane, dimi lambuya le ye. Lambuta akambu aso la kete, ne dia 
ongenongeno ami aluli lʼetema awo vame. 

14Dimi lakawatela diui diaye. Wa la kete wakahetsha, ne dia vo kema wa la kete, 
uku wemi kema la la kete. 

15Dimi halombe nti: Uwanya la kete, keli lambukolomba nti: Uwashimbeli uma 
lu kolo. 

16Vo kema wa la kete, uku wemi kema la la kete. 

17Uwakidia lu mete. Diui diaye dieko mete. 

18Uku akayantumi lʼatei a wa la kete, okone mbakamatumi lʼatei a wa la kete. 

19Dimi lambuyakidia lu dikambu diawo, dia ndu vo wayakidia lu mete. 

20Dimi halombela wane atu, keli lambolombela ndu waku wayumbetawo lu diui 
diawo, 

21ne dia vo tshe wayali otoi. Papa, uku weye lʼutema ami, la dimi lʼutema aye, 
ndu vo wayali lʼetema asu. Okone wa la kete wetawo vati: We kakantumi. 

22Lutumbu lakayambisha, mbakamawasha, dia vo ndjala otoi uku wesu otoi: 

23dimi lʼetema awo, la we lʼutema ami, dia vo tshe ndjala paka otoi, ne dia wa la 
kete weyi vati: We kakantumi, kakalangi uku akayanangi. 

24Papa, dimi nangaka wane wakayambisha ndjala la mi lene ayumuyala, dia vo 
mena lutumbu lami lakayambisha, ne dia we akanangi la ntundu kʼetatelu 
kʼandja. 

25Papa kʼuluwanyi, wa la kete kunkeya, keli dimi lakakeyi, la wane wakeyi vati: 
We kakantumi. 

26Dimi lakawaewuya lukumbu laye, layuwaewuya ntu, dia ngandji kambukaye 
ndjala lʼetema awo, la dimi lʼetema awo. 

Joani 18 

Judasi Ambufunga Jesu 
(Mat. 26:47-56; Mak. 14:43-50; Luk. 22:47-53) 

1Lamʼakati Jesu aui aso, ndi akatshu la ambeki andi la wedi a djushi ya Kidirona, 
lene aki ekambo. Ndi la ambeki wakoto loko. 

2Ndu Judasi, lakufungi, akeyaka dihuli so, ne dia Jesu akatshokaka leko tena 
efula la ambeki andi. 

3Lamʼakalungula Judasi ului wʼalimbi la alami uma le elombedi a waki la 
Afarise, ndi akatshu leko la atala, la ewa, la dihumo dia ta. 

4Jesu akeyi akambu tshe wayanga ndja le ndi, ku ndi akasukana, akawambula 
ati: Ayanganyu na? 

5Vo wakûkaluya diui vati: Jesu yʼusi Nazareta. Jesu akawatela ati: Dimʼone. Ndu 
Judasi, lakufungi, akemadi la wo. 

6Lamʼakandawatela ati: Dimʼone, ku vo wakakalula ekongokongo, wakako la 
kete. 

7Ku ndi akawambula ntu ati: Ayanganyu na? Vo wakati vati: Jesu yʼusi Nazareta. 

8Jesu akâkaluya diui ati: Dimi lakanyutedi nti: Dimʼone. Naka dimi kayanganyu, 
wane watshu; 

9dia nshidiya diui diakandati ati: Dimi kunshisha nduku omotshi a wane 
wakayambisha. 

10Simona Petero aki la yombo, ku ndi akayisomola, akakote ukambi wʼolombedi 
a wuki, akuhimbula tui dia lupami. Lukumbu lʼukambi ako laki Malako. 

11Jesu akatela Petero ati: Osome yombo yaye lu dihusu. Dimi hano 
dikoho diakambisha Papa uka? 

Wambunda Jesu 
(Mat. 26:57-58; Mak. 14:53-54; Luk. 22:54) 

12Ului wʼalimbi la olombodi awo, la alami wʼasi Juda wakandi Jesu, wakukeleka. 

13Vo wakatshu la ndi ntundu le Anasi, ne dia ndi aki ukilu a Kayifasi, laki 
olombedi a ladiku eleku keso. 

14Kayifasi kako kakasha asi Juda yimba ati: Ololo untu otoi mvwela antu. 

Petero Ambanguna Je su Langunu la Ntundu 
(Mat. 26:69-70; Mak. 14:66-68; Luk. 22:55-57) 

15Simona Petero ndu umbeki ukina wakayeli Jesu. Umbeki oso akeyamaka le 
olombedi a ladiku, akoto la Jesu lu lukumbu lʼolombedi a ladiku, 

16keli Petero akemala la suku dia lʼandja. Ku umbeki ako, lakeyamaka le 
olombedi a ladiku, akatumbi, akateketa la usekaseka a umuntu lakalamaka 
suku, ku ndi akotshiya Petero. 

17Ku usekaseka a umuntu lakalamaka suku akambula Petero ati: Ndu we keli 
umbeki omotshi wʼuntu one? Ndi akati ati: Kema. 

18Ekambi la elami wakemadi leko wahetsha dja yʼakalanga, ne dia aki tshitshi. 
Vo wakukaka dja, ndu Petero aki la wo emadi uka dja. 

Olombedi a Ladiku Ambumbula Jesu 
(Mat. 26:59-66; Mak. 14:55-64; Luk. 22:66-71) 

19Olombedi a ladiku akambula Jesu diʼambeki andi la wetshelu andi. 

20Jesu akûkaluya diui ati: Dimi lakatela antu diui diami lu seke. Dimi laketshaka 
antu nshi tshe lu temwelo, ndi lu etemwelo ka wuki lene atusanganaka asi Juda 
tshe. Dimi kumvuta nduku dikambu lu usheshe. 

21Dikambu kuna diamumbulaye na? Umbuli wane wakuki aui ami akambu 
wakamawatelaka. Ulungi, vo mbeyaka akambu wakamataka. 



1823 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

22Lamʼakandati diui so, ulami omotshi lakemadi la le ndi, akakomola Jesu 
luwala; akati ati: Undi, wuhu oso mbambuyukaluya olombedi a ladiku diui? 

23Jesu akûkaluya diui ati: Naka dikambu dia kolo mbutshimi, uditi. Keli naka 
dikambu diʼololo, ya ukundi ankomolaye na? 

24Ku Anasi akutumi ukelekami le Kayifasi, olombedi a ladiku. 

Petero Ambanguna Jesu Etena ka Hendi la ka Satu 
(Mat. 26:71-75; Mak. 14:69-72; Luk. 22:58-62) 

25Simona Petero akemadi uka dja. Ku vo wakawumbula vati: Ndu we keli 
umbeki andi omotshi? Ndi akanguna; akati ati: Kema. 

26Ukambi omotshi wʼolombedi a ladiku, laki onangu la lakahimbula Petero tui, 
akawumbula ati: Dimi kunkena la ndi lʼekambo uka? 

27Ku Petero akanguna ntu. Kemʼedja lekeka lakeki. 

Jesu la Ntundu ka Pilata 
(Mat. 27:1-2, 11-14; Mak. 15:1-5; Luk. 23:1-5) 

28Vo wakamo la Jesu uma laka Kayifasi, wakatshu la ndi lu luudu lʼelumbwelu. 
Aki la lokese. Vo vame komboto lu luudu lʼelumbwelu, vati: Tutukutuyasanya 
dia nde dambu diʼElekanelu. 

29Ku Pilata akatumbi, akatshu utsha le wo; akawambula ati: Dikambu diakona 
diasongwelanyu untu one? 

30Vo wakûkaluya diui vati: Utunduyala untu one aha utshi a kolo, tshiki shu 
hatukimo lʼanya aye. 

31Pilata akawatela ati: Nyuwose nyame, nyulumbuya uku elembe anyu. Asi Juda 
wakawutela vati: Eko ekila dia shu ndjaka untu, 

32ne dia nshidiya diui diakati Jesu, dia menya wuhu a nyoi kayunduvo. 

33Ku Pilata akoto lu luudu lʼelumbwelu ntu, aketi Jesu; akawumbula ati: We keli 
Khumʼekanga kʼasi Juda? 

34Jesu akûkaluya diui ati: Weme kamumbula osoku, kana akina mbakakutela 
dikambu diami? 

35Pilata akûkaluya diui ati: Usi Juda kemi uka? Wudja aye hita la elombedi a 
waki mbakakukimo le mi. Kakayatshi na? 

36Jesu akûkaluya diui ati: Diulelu diami diaha dia la kete nye. Utunduyala 
diulelu diami dia la kete nye mbedio, tshiki antu ami wutondwela ta, diaha dimi 
nkimwama lʼanya wʼasi Juda. Keli kakiane, diulelu diami diaha dia la kete nye. 

37Ku Pilata akawumbula ati: Okone we eko Khumʼekanga? Jesu akâkaluya diui 
ati: Kamʼataye aso kedio, Khumʼekanga kemi. Dimi lakuto dia dikambu ne. Dia 

dikambu ne mbakamayi la kete, dia mvuta akambu wa mete. Kanga akambu wa 
mete tshe atukaka diui diami. 

38Pilata akawumbula ati: Mete, eli na? Lamʼakandawumbula diui so, ndi 
akatumbi, akatshu le asi Juda ntu, akawatela ati: Dimi hambutanyi nduku la 
unungu. 

39Keli nyu nyeko la etshelu ka dimi nyutshungwela untu omotshi lu dambu 
diʼElekanelu. Okone nyu nangaka dimi nyutshungwela Khumʼekanga kʼasi 
Juda? 

40Vo wakahangohango ntu vati: Aha untu one, paka Baranabasi! Keli 
Baranabasi aki opotodi. 

Joani 19 

“Enda, Untu One” 
(Mat. 27:15-31; Mak. 15:6-20; Luk. 23:13-25) 

1Pilata akose Jesu, akokomola eshingo. 

2Alimbi wakele dembo dia kusu diʼatende, wakulimbedio lʼote, wakolotsha 
ukutu wa tilili. 

3Vo wakayi la le ndi, wakawemula vati; Moyo Khumʼekanga kʼasi Juda! 
wakokomola mbala. 

4Pilata akatumbi ntu, akawatela ati: Nyulungi, dimi lambuya la ndi le nyu, ne 
dia nyu mbeya nyati: Dimi hambutanyi la unungu. 

5Ku Jesu akatumbi olotshi dembo dia kusu diʼatende la ukutu wa tilili. Pilata 
akawatela ati: Nyendi untu one! 

6Lamʼakawenyi elombedi a waki la alami, vo wakahangohango vati: Udiaki 
lʼutamba a mpeketanya! Udiaki lʼutamba a mpeketanya. Pilata akawatela ati: 
Nyuwose nyame, nyudiaki, ne dia dimi hambutanyi la unungu. 

7Asi Juda wakûkaluya diui vati: Shu la olembe, ku uma lu olembe ako, dieli la 
ndi dia mvo; ne dia ndi akayaete Ona a Unyashungu. 

8Lamʼakuki Pilata diui so, ndi akuki woma efula. 

9Ndi akoto lu luudu lʼelumbwelu, akambula Jesu ati: Uma lendi uyeye na? Keli 
Jesu kumbukaluya diui. 

10Ku Pilata akawumbula ati: We hamvutela diui? We heyi wati: Dimi la wulu wa 
nkutshungula, ndu la wulu wa nkudiaka lu utamba a mpeketanya? 

11Jesu akûkaluya diui ati: Utunduyala vo kunkusha wulu uma lʼulungu, tshiki 
we kema la wo wa ntshelami dikambu. Okone one lakankimwi le ye, keli la 
dikambu diuleki kolo. 

12Dia diui diako, Pilata akayangi mbutshungula. Keli asi Juda wakahangohango 
vati: Naka we ambutshungula untu one, keti we kema ongenyi wa Kayisa. Untu 
tshe layaete khumʼekanga, ambonyola Kayisa. 

13Lamʼakuki Pilata aui aso, ndi akatumbi la Jesu, akadjase lu kiti kʼelumbwelu 
lu dihuli diakawetaka vati: Mbalasa ka Ave, keli lʼoteketa wʼasi Heberu ati: 
Ngabata. 

14Elongoswelo ka dambu diʼElekanelu kakakuki. Unya aki lʼatei wʼote. Ndi 
akatela asi Juda ati: Nyendi khumʼekanga kanyu! 

15Ku vo wakahangohango vati: Uwunya! Uwunya! Udiaki lʼutamba a 
mpeketanya! Pilata akawambula ati: Dimi layudiaka Khumʼekanga kanyu 
lʼutamba a mpeketanya? Elombedi a waki wakâkaluya diui vati: Shu kema la 
khumʼekanga, paka Kayisa. 

16Ku ndi akakimwelandi, dia vo mbudiaka lʼutamba a mpeketanya. 

Wambuhane Jesu lʼUtamba a Mpeketanya 
(Mat. 27:32-44; Mak. 15:21-32; Luk. 23:26-43) 

17Vo wakose Jesu. Ndi akatumbi ayembe utamba andi a mpeketanya utsha lu 
dihuli dietawo vati: Dihuli dia Lombo, lʼoteketa wʼasi Heberu ati: Ngolongota. 

18Vo wakuhane lʼutamba a mpeketanya leko, kame la akina ahendi: omotshi 
lene, omotshi lene, ku Jesu lʼatei. 

19Pilata akafundi efundelu, akakimami lʼutamba a mpeketanya. Loko 
kakafundami ati: “JESU YʼUSI NAZARETA, KHUMʼEKANGA KʼASI JUDA.” 

20Asi Juda efula wakali efundelu kako, ne dia dihuli diakawahane Jesu lʼutamba 
a mpeketanya diaki lasuki la ngelu. Aui aso wakafundama lʼoteketa wʼasi 
Heberu, la wʼasi Romo ndu wʼasi Ngirika. 

21Ku elombedi a waki wʼasi Juda wakatela Pilata vati: Tufundaki wati: 
Khumʼekanga kʼasi Juda, keli ufundi wati: Ndi kakataka ati: Dimi Khumʼekanga 
kʼasi Juda. 

22Pilata akâkaluya diui ati: Uku akamafundji, mbakamafundji. “Enda, Onʼaye 
Uku” … “Enda, Nyo Uku” 

23Lamʼakawahane Jesu lʼutamba a mpeketanya, alimbi wakose ahondo, 
wakakahanya lu elui enei, dimbi wandi, dimbi wandi. Ndu ukutu, tawaki la 
etelelo. Vo wakelama tshe uma ladiku pulu ndu lʼesi. 

24Ku vo wakatanela vati: Tatuwatulaki, tuwuki uwali, teyi layuyala kangawo. 
Ne dia diui dia afundelu diashidiyami ati: Wakakahana ahondo ami, Wakuki 
ukutu ami uwali. 

25Akambu aso mbakatshi alimbi. Keli nyangu, la onangu nyangu la umuntu, 
Mariya wadi a Kelopa, la Mariya wʼusi Mangadala, wakemala lasuki la utamba 
a mpeketanya wa Jesu. 

26Lamʼakenyi Jesu nyangu la umbeki wakandalangaka wemadi lasuki, ndi 
akatela nyangu ati: Umuntu, enda Onʼaye! 

27Ku ndi akatela umbeki ati: Enda nyo! Umaka etena keso, umbeki ako akawose 
lakandi. 

“Ambushila” 
(Mat. 27:45-56; Mak. 15:33-41; Luk. 23:44-49) 

28Lʼokongo diku, Jesu akeyi ati: Kakiane akambu tshe wambushila (dia diui 
diʼafundelu nshidiyama), ndi akati ati: Dimi la pusa. 

29Donga diaki leko too la wanu wʼukayi. Vo wakose dimbu, dioloyami tshe la 
wanu ako wʼukayi lu tshamba yʼusasi, wakumamidio lʼunyo. 

30Lamʼakalete Jesu wanu wʼukayi, ndi akati ati: Ambushila. Ku ndi akakole ote, 
akakitshiya. 

“Nduku Weka Andi Wayoko” 

31Lushi loso, laki lushi lʼElongoswelo. Okone asi Juda wakalombe Pilata dia 
mbaokola pelohelo, la mbanya, ne dia edu tawutshikalaki lʼetamba a 
mpeketanya lushi lʼekila (ne dia lushi lʼekila laki lushi la wuki). 

32Ku alimbi wakayi, wakokola ekulu wa one la ntundu la wa ukina lakawahane 
la ndi lu utamba a mpeketanya. 

33Keli lamʼakawayi le Jesu, vo wakenyi vati: Ndi ambushila mvo. Okone vo 
kumbokola ekulu. 

34Dimbi dimotshi akuhiki dikonga lu luhandju, kema edja dikila la ashi 
wakatumbi. 

35One lakenyi dikambu so, akaditi; diui diandi dieko mete. Ndi mbeyaka ati: 
Mete katami dia ndu nyu mbetawo. 

36Akambu aso wakayala ne dia diui diʼafundelu nshidiyama ati: Nduku weka 
andi wayoko. 

37Ntu afundelu kekina ambuta ati: Vo wayenda one lakawahiki dikonga. 

Wambukhunde Jesu 
(Mat. 27:57-61; Mak. 15:42-47; Luk. 23:50-56) 

38Lʼokongo wʼakambu aso, Josefu ya la Arimatiya, laki umbeki a Jesu lu usheshe 
ne dia woma wʼasi Juda, akalombe Pilata dia minya udu a Jesu. Ku Pilata 
aketawo. Ku ndi akayi, akanya udu. 

39Ndu Nikodemo, lakayi le Jesu lʼutshu ntundu, akayi la diango diʼupumu dia 
nshimba udu mpondadiaki la wutshu wa livere lukama. 

40Ku vo wakose udu a Jesu, wakawombe ahondo wa linene, kame la diango 
diʼupumu, uku etshelu kʼasi Juda ka nkhunde antu. 

41Lu dihuli diakawadiaki Jesu lu utamba a mpeketanya, aki ekambo kemotshi. 
Lu ekambo kako, kaki diumbu diʼuyuyu diahatakhundama nduku untu. 

42Lushi lʼElongoswelo lʼasi Juda, ne dia diumbu diaki lasuki, ku vo waketamia 
Jesu loko. 

Joani 20 

Wambuya Dia Ndjenda Diumbu 
(Mat. 28:1-10; Mak. 16:1-8; Luk. 24:1-12) 

1Lushi la ntundu la lubingu, Mariya wʼusi Mangadala akayi la diumbu la 
kesekese, eki hyutshihutshi, yanyi yatawale. Ndi akatani dive diambunyama 
uma la diumbu. 

2Ku ndi akalawo le Simona Petero la le umbeki ukina wakalangaka Jesu; 
akawatela ati: Vo wambunya Khumadiondjo uma lu diumbu, hateyi lene 
akawawetamisha. 

3Ku Petero akatumbi ndi la umbeki ukina, wakatshu utsha la diumbu. 

4Vo ahendi wakalawo kame. Umbeki ukina akaleki Petero luwangu, akakumi la 
diumbu ntundu. 

5Ndi akemala, akalingela loko, akenyi ahondo wa linene walemi, keli ndi 
komboto loko. 

6Ku Simona Petero akayi ayuyeli lʼokongo, akoto lu diumbu. Ndi akenyi ahondo 
wa linene walemi, 

7ndu kitambala kaki lʼote a Jesu, kaki kumbalena la ahondo wa linene, kaki 
wombo lu dihuli dikina. 

8Ku ndu umbeki ukina lakakumi ntundu la diumbu, akoto lʼokongo, akendi, 
aketawo. 

9Ne dia laso ku vo watalimbitela diui diʼafundelu ati: Dieli la ndi dia mbulo uma 
lu nyoi. 

10Ku ambeki wakakalula la wakawo. 

“Umuntu, Kalelaye Na?” 
(Mak. 16:9-11) 

11Keli Mariya akemala lʼandja a diumbu alela. Lamʼakandalelaka osoku, ndi 
akalingela lu diumbu. 

12Ndi akenyi andjelo ahendi wudjashi, wolotshi ahondo a wema, omotshi lʼote, 
ukina lʼekulu, lene aketami udu a Jesu. 

13Vo wakawumbula vati: Umuntu, kalelaye na? Ndi akawatela ati: Ne dia vo 
wambunya Khumemi, haleyi lene akawawetamisha. 

14Lamʼakandati osoku, ndi akasikiso, akenyi Jesu emadi, keli ndi kumbeya ati: 
Jesu. 

15Jesu akawumbula ati: Umuntu, kalelaye na? Ayangaye na? Umuntu akukani 
ati: Ulami wʼekambo. Ndi akawutela ati: Uwandji, naka we akawunyisha, 
umvuteli lene akayatuwetamia, keli ntuwose. 

16Jesu akaweti ati: Mariya! Mariya akasikiso; akawetawo lʼoteketa wʼasi Heberu 
ati: Raboni (nkadimula ati: Umbetsha). 

17Jesu akawutela ati: Tumunandaki, ne dia dimi latambela le Papa. Keli utshu le 
analingu, utuwateli wati: Dimi layumbela le Papa, Shenyu, le Unyashungu ami 
ndu Unyashungu anyu. 

18Mariya wʼusi Mangadala akayutela ambeki ati: Dimi lakenyi Khumadiondjo. 
Ndi akamvutedi akambu aso. 

“Ki Kayali la Nyu” 
(Mat. 28:16-20; Mak. 16:14-18; Luk. 24:36-49) 

19La dikolo dia lushi loso, laki lushi la ntundu la lubingu, lamʼaki ambeki lu 
luudu, la kuki yudihami ne dia woma wʼasi Juda, Jesu akayi, akemala lʼatei awo. 
Ndi akawatela ati: Ki kayali la nyu! 

20Lamʼakandati diui so, ndi akawaenya anya la luhandju. Ku ambeki 
wakangenangena lamʼakawenyi Khumadiondjo. 

21Ku Jesu akawatela ati: Ki kayali la nyu! Uku akantumi Papa, osoku 
mbanyutumami. 

22Lamʼakandati diui so, ndi akafufi lumu, akawatela ati: Nyulunguli Nyuma 
kʼOlolo. 

23Antu tshe wayunyudimanyia kolo, wayudimanyiama kolo yawo. Antu tshe 
wayunyutshikela kolo yawo, wayutshikala lu kolo yako. 

Tomasi Ambudja Tamu 

24Keli Tomasi, omotshi a lʼambeki dikumi la ahendi, lakawetaka vati: Diasa, taki 
laawo lamʼakayi Jesu. 

25Ku ambeki akina wakawutela vati: Shu takenyi Khumadiondjo. Keli ndi 
akawatela ati: Naka dimi hamenyi fu yʼesumadi lʼanya andi, hambidji luhita lu 
fu yʼesumadi, la lunya lu luhandju landi, ku haletawo. 

“Khumemi, Unyashungu Ami” 

26Lʼokongo a nshi enanei, ambeki andi waki lu luudu ntu, ndu Tomasi aki la wo. 
Lamʼakadihama kuki, Jesu akayi, akemala lʼatei awo. Ndi akati ati: Ki kayali la 
nyu! 

27Ku ndi akatela Tomasi ati: Udji luhita laye lane, enda anya ami. Usimbuli 
lunya, uludji lu luhandju lami. Tuyalaki la tamu, keli etawo. 

28Tomasi akûkaluya diui ati: Khumemi, la Unyashungu ami! 

29Jesu akawutela ati: We ambomena, mbambuyetawo. Wane wahatenyi, ku 
wambetawo, weko la otshoko. 

Dikambu Diafunda Ufundji Aui Aso 

30Jesu akatshi tulimbitelu tukina efula lu ashu wʼambeki, tahafundami lu 
mukanda one. 

31Keli akambu aso wambufundama dia nyu mbetawo nyati: Jesu eko Kristu, 
Onʼa Unyashungu; la dia nyu ndjala la lumu lu lukumbu landi lamʼayunyetawo. 

Joani 21 

Jesu Ambene le Ambeki lʼUduwa wa Tiberiya 

1Lʼokongo wʼakambu aso, Jesu akayaenya le ambeki andi ntu lʼUduwa a 
Tiberiya; okone mbakandayaenya. 

2Simona Petero, la Tomasi, lakawetaka vati: Diasa, la Natanyele, usi Kana ka la 
Ngalili, la ana wa Zebede, la ambeki andi akina ahendi waki kame. 

3Simona Petero akawatela ati: Dimi lambutsho la ntunda nsi. Vo wakawutela 
vati: Tutshu la ye. Vo wakatshu, wakoto lu watu. Lʼutshu ako, vo kumunda engo. 

4Keli lamʼakayangi unya mputo, Jesu akemadi lʼumamu wʼashi. Keli ambeki 
kumbeya vati: Jesu. 

5Ku Jesu akawambula ati: Anʼami, nyu la engo ka nde? Vo wakûkaluya diui vati: 
Kema. 

6Ndi akawatela ati: Nyudji tei lu lunya la pami la watu, ku nyayena nsi. Ku vo 
wakadji tei, tshinyi tshitshe vo kumbeya nkikutula ne dia nsi efula. 

7Ku umbeki wakalangaka Jesu akatela Petero ati: Khumadiondjo one! 
Lamʼakuki Simona Petero ati: Khumadiondjo oso, ndi akalote ukutu andi, ne dia 
ndi akukulula, akayatambiya lʼashi. 

8Keli ambeki akina wakayi lu yatatu, ne dia okenge taki etali, aki uku aboko 
akumi atanu, wayakutula tei kuludi la nsi too. 

9Lamaʼakawakumi lʼokenge, vo wakenyi akalanga wa dja waheta la nsi 
yuhanemi la diku diawo, la ukama a ma. 

10Jesu akawatela ati: Nyela nsi kina yambunyunda kakiane. 

11Ku Simona Petero akatshu, akakutula tei lʼokenge, kuludi la nsi ya waki 
lukama la akumi atanu la shatu. Kuyanga nsi yaki efula osoku, tei kumbate. 

12Jesu akawatela ati: Nyuyi, nyuli. Nduku umbeki aki la dihunga dia mbumbula 
ati: We na? Vo wakeyi vati: Khumadiondjo. 

13Jesu akayi, akose ukama a ma, akawashadio, kame la nsi. 

14Etena ka satu keso kakenama Jesu le ambeki lamʼakandulo uma lu nyoi. 

“We Mbukakami Ngandji?” 

15Lamʼakawali, Jesu akambula Simona Petero ati: Simona, onʼa Joani, we ndeka 
ane mbukami ngandji? Ndi akawutela ati: Elu, Khumadiondjo. We mbeyaka 
wati: Dimi nkukaka ngandji. Ndi akawutela ati: Uleshaki anʼami wʼekoko. 

16Ndi akawumbula etena ka hendi ati: Simona, onʼa Joani, we mbukakami 
ngandji? Ndi akawutela ati: Elu, Khumadiondjo. We mbeyaka wati: Dimi 
nkukaka ngandji. Ndi akawutela ati: Ulamaki ekoko ami. 

17Ndi akawumbula etena ka satu ati: Simona, onʼa Joani, we mbukakami 
ngandji? Petero akanyangi ne dia ndi akawumbula etena ka satu ati: We 
mbukakami ngandji? Ndi akawutela ati: Khumadiondjo, we mbeyaka akambu 
tshe. We mbeyaka wati: Dimi nkukaka ngandji. Jesu akawutela ati: Uleshaki 
ekoko ami. 

18Mete, mete, kakutelami nti: Lamʼakiye olongo a pami, we akayalotshaka uya, 
akakendakendaka lene akayalangaka; keli lamʼayuyuyala usumbi, we 
ayusimbula anya aye, ku ukina ayukolotsha uya, ayukotola lene ahayalangi. 

19(Diui so mbakati Jesu, ne dia nimbitshiya wuhu wa nyoi kayundutumbula 
Unyashungu.) Lamʼakandati osoku, ndi akawutela ati: Undjeli. 

20Petero akasikiso, akenyi umbeki wakalangaka Jesu ayuyeli. Ndi kakawekama 
ekongokongo lu tulu kandi lamʼakawalekaka ma dia dikolo. Ndi kakawumbula 
ati: Khumadiondjo, ayukufunga na? 

21Lamʼakawenyi Petero, ndi akambula Jesu ati: Khumadiondjo, kayutsha untu 
one na? 

22Jesu akawutela ati: Lamʼayumulanga nti: Ndi atshikali la lumu edja ndu 
lamʼayumukalula, dikambu diaye mbedio uka? Undjeli. 

23Diui diako diakadianeana lʼatei wʼanyawo ati: Umbeki ako huvo. Keli Jesu 
kumbutela ati: We huvo. Ndi akati ati: Naka dimi layulanga nti: Ndi atshikali la 
lumu edja ndu lamʼayumukalula, dikambu diaye mbedio? 

Umbeki One Akafundi Akambu Aso Mete 

24Umbeki one lakati akambu aso, ndi kakafundi. Shu mbeyaka shati: Diui diandi 
dieko mete. 

25Jesu akatshi ndu akambu akina efula. Utunduyala dikambu la dikambu 
diafundami, dimi lambukana nti: Kete yame tshu tutuyeya nkuka abuku tshe 
wutufundama. 

Etsha wa Atumami 

Etsha wa Atumami 1 

Diui Dia Ntundu 

1Teofilo li, buku dia ntundua diakamafundi diku, ne dia akambu tshe 
wakatatela Jesu ntsha ndu mbetsha, 

2edja ndu lushi lakandosama lʼulungu, lʼokongo a lamʼakandashili mbidjangela 
atumami wakandasonola uma le Nyuma kʼOlolo. 

3Le waku wakandayaenya la lumu lʼokongo wʼasui andi uma lu ahimbelu efula. 
Ndi akenama le wo yediko ya nshi akumi anei. Ndi akataka akambu wa diulelu 
dia Unyashungu. 

4Lamʼakandasangana kame la wo, ndi akakokomiya ati: Tanyumoki uma la 
Jerusalema, keli nyukungi daka dia Papa, diakanyuki uma le mi. 

5Ne dia Joani akabatizaka lʼashi, keli nyu nyayubatizama la Nyuma kʼOlolo, aha 
nshi efula umaka kakiane. 

Jesu Utambela Utsha lʼUlungu 

6Okone lamʼakawasangana kame, vo wakawumbula vati: Khumadiondjo, undi, 
we ayulwela Isariyele diulelu lu etena kakona? 

7Ndi akâkaluya diui ati: Aha dikambu dianyu dia mbeya tena kana enonyi 
wakashikike Papa lu wulu andi. 

8Keli nyu nyayulungula wulu lamʼayuya Nyuma kʼOlolo le nyu. Nyu nyayuyala 
emenyi ami lu Jerusalema, lu Judiya tshe la Samariya edja ndu lʼekumelu ka 
kete. 

9Lamʼakandashili mvuta aui aso, lamʼakawawendaka, ndi akosama utsha 
lʼulungu. Dingi diakulungula uma lu ashu awo. 

10Lʼetena kakawendaka utsha lʼulungu tee, lamʼakandatatshokaka, nyulungi, 
apami ahendi wolotshi ahondo wa wema, wakemala lasuki la wo. 

11Vo wakati vati: Nyu asi Ngalili, dikambu kuna diemalanyu, ku mendaka 
lʼulungu? Jesu one, lambosama lʼulungu uma le nyu, ayuya wuhu ako, uku 
awenanyu atatshu utsha lʼulungu. 

Lu Luudu la Ladiku 

12Ku vo wakakalula utsha la Jerusalema uma lʼukungu, wetawo vati: Ukungu 
wʼEweli, weli lasuki la Jerusalema, uku lokendo la lushi otoi lʼekila. 

13Ku lamʼakawakalula leko, vo wakambela lu luudu la ladiku, lene 
akawadjaseka, Petero, Joani, Jakoba, Andere, Filipo, Tomasi, Baratolomayo, 
Mateu, Jakoba, onʼa Alafayo, Simona Kanga-Saki, Judasi, onʼa Jakoba. 

14Vo tshe wakakolamela nomba lʼutema otoi, kame la amantu, ndu la Mariya 
nyangu Jesu la anangu. 

Ekumelu ka Judasi; Wambosonola Matiyasi 

15Lu nshi sho, Petero akemala lʼatei a anyandi (waki ului wʼantu kame uku 
lukama la akumi ahendi), akati ati: 

16Analingu, diaki la afundelu nshidiyama kakati Nyuma kʼOlolo ntundu lʼunyo 
wa Davidi, ne dia Judasi laki olombodi a waku wakandi Jesu, 

17ne dia ndi akalema la su. Ndi akalungula etenyi kandi lʼulimu one. 

18(Untu one akakundja ekambo la difutu dia kolo kandi. Ndi akako 
ekhukhumadi, akate kʼatei; esohi andi tshe wakatumbi. 

19Dikambu so diakeyama le asi Jerusalema tshe. Okone vo waketi ekambo kako 
lʼoteketa awo vati: Aleledama, nkadimula ati: Ekambo ka Dikila.) 

20Ne dia ambufundama lu buku diʼEsambu ati: Edjaselu kandi kayali hwe; Untu 
tadjaseki loko, La ukina akiti ulimu andi. 

21Okone uma lʼatei wʼapami wakakendakendaka la su tena tshe diakotoka ndu 
diakatumbaka Khumadiondjo Jesu lʼatei asu, 

22umaka batiza ka Joani edja ndu lushi lakandosama utsha lʼulungu, dieli la 
omotshi ndjala omenyi kame la su lu eulwelu kandi. 

23Vo wakeme ahendi, Josefu, letawo vati: Barasaba, letawo ntu vati: Justo, la 
Matiyasi. 

24Ku vo wakalombe, wakati vati: We Khumadiondjo, leya etema wʼantu tshe, 
lʼatei wʼantu ane ahendi, utenya one lakayasonodi, 

25dia ndi nkita dihuli la ulimu one ndu utumami diakatshiki Judasi, ne dia ndi 
ntsho lu dihuli diandi. 

26Vo wakawaukela uwali. Uwali akandi Matiyasi. Ku ndi akalema kame la 
atumami dikumi la otoi. 

Etsha wa Atumami 2 

Lushi la Pentekosta 

1Lamʼakayala lushi la Pentekosta, vo tshe waki kame lu dihuli otoi. 

2Luhelu lakayi shashimuya uma lʼulungu uku atopepaka lopepe la wulu, ku 
lakaluli lu luudu tshe lene akawadjashi. 

3Nimi yakenama le wo, yakate uku nimi ya dja, ku yakahema ladiku diawo vo 
tshe untu lʼuntu. 

4Vo tshe wakaluli la Nyuma kʼOlolo, wakatatela nteketa eteketa ekina uku 
akateketsha Nyuma. 

5La Jerusalema kakaladi asi Juda, antu wʼololo, wʼuma lu wedja tshe wa lʼesi 
ulungu. 

6Lamʼakawuki luhelu lako, ului wʼantu wakamote kame, wakambi ne dia untu 
lʼuntu akawauki wateketa oteketa andi. 

7Vo tshe wakakashimo, wakambi wata vati: Wane tshe wateketa, waha asi 
Ngalili uka? 

8Ku ukundi wukasu untu lʼuntu ateketa oteketa asu wa luto? 

9Asi Paratiya, asi Mediya, asi Elame, la wane wudjashi lu Mesopotamiya, lu 
Judiya la Kapadokiya, lu Poto la Asiya, 

10lu Furungiya la Pamufuliya, lu Edjibitu la beke dia Libiya dieli lasuki la 
Kurene, ndu angendangenda wʼuma lu Romo, ndu asi Juda la ambetawudi awo, 

11ndu asi Kerete, la asi Arabiya, shu mbaukaka wata etsha a wulu wa 
Unyashungu lu eteketa asu. 

12Ku vo tshe wakuki woma, wakakanana; wakambwana vati: Na wuhu wa 
dikambu ne? 

13Keli akina wakole, wakati vati: Vo wambudjo wanu wʼuyuyu. 

Daku Dia Petero 

14Keli Petero akemala ndi la atumami dikumi la otoi, akedia diui diandi; 
akawatela ati: Nyu asi Juda, ndu nyu wane wudjashi lu Jerusalema, nyeyi 
dikambu ne, nyuhuke atui lu aui ami! 

15Ne dia antu ane hawudjwi wanu uku akananyu, ne dia unya eki paka eshidi 
divwa etu. 

16Keli one eko dikambu diakati umvutshi Joele ati: 

17Unyashungu kata ati: Lu nshi yʼekumelu, Dimi layutshulwela antu Nyuma 
kami, Anʼanyu wʼapami la anʼanyu wʼamantu wayuta akambu wahatayi. Elongo 
anyu wʼapami wayena waenelo, Esumbi anyu wayena alo. 

18Ee, lu nshi yako dimi layutshulwela Ekambi ami wʼapami la wʼamantu Nyuma 
kami. Ku vo wayuta akambu wahatayi. 

19Dimi layenya akambu wa mamba ladiku dia ulungu, La tulimbitelu lʼesi ka 
kete; Dikila la dja, ndu lungi la edinga. 

20Unya ayukadimo udjima, Ngondo ayukadimo dikila, La ntundu ka lushi la 
Khumadiondjo latayi, Lushi lako la wuki ndu la mamba. 

21Ku lamʼayuyala dikambu so, untu tshe layeta lukumbu la Khumadiondjo, 
ayushimbamela. 

22Nyu asi Isariyele, nyuki aui ane: Jesu yʼusi Nazareta, untu lakanyulimbitshiya 
Unyashungu uma lu etsha a wulu la akambu wa mamba, ndu tulimbitelu 
takatshi Unyashungu uma le ndi lʼatei anyu uku wenanyu, 

23akakimwama uma lʼesangweyu kakasanguyama la yimba yakakani 
Unyashungu ntundu. Nyu nyakuhane lu utamba a mpeketanya, nyakudiaki lu 
anya wʼantu wa kolo. 

24Keli Unyashungu akawulula, akukelekula uma lu shoko ya nyoi, ne dia nyoi 
kumbeya mtukimela pundju. 

25Ne dia Davidi akati lu dikambu diandi ati: Dimi lakenaka Khumadiondjo nshi 
tshe la ntundu kami, Ne dia ndi eko lu lunya lami la pami. Dimi 
ntukusutshasutshama. 

26Okone utema ami aki la ongenongeno, La lulimi lami lakangenangena. 
Dikambu dikina, dimba diami diayu tshikala la elungamelu; 

27Ne dia we hutshika lumu lami lʼUdimu a Pengandu, We hakimo laye lʼEkila dia 
ndi mponda. 

28We akamenya mbuka ka lumu; We ayundudia la ongenongeno uma lʼelundji 
kaye. 

29Analingu, dimi mbeyaka nyuhunwela dikambu dia tshesu Davidi nti: Ndi 
akavu, akakhundama; diumbu diandi dieko lʼatei asu edja ndu elo. 

30Ndi aid umvutshi; akeyi ati: Unyashungu akutshibela ati: Dimi layudjasha 
kanula motshi yʼuma lʼutema aye lu kiti kaye ka diulelu.  

31Ndi akenyi dikambu ne ntundu, akati dia eulwelu ka Kristu, ndi kuntshikama 
lʼUdimu a Pengandu, dimba diandi komponda. 

32Unyashungu akulula Jesu ako. Shu tshe teko emenyi wa dikambu diako. 

33Okone ndi akambiyama la lunya la pami la Unyashungu, ndu akalungula daka 
dia Nyuma kʼOlolo uma le Shi; ndi akaditshulula uku wenanyu la wukanyu. 

34Ne dia Davidi kumumbela lʼulungu, keli ndi ndame akati ati: Khumadiondjo 
akatela Khumemi ati: Udjase lu lunya lami la pami, 

35Edja ndu lambete atunyi aye kihuna kʼekulu aye. 

36Okone khumbu tshe ka Isariyele weyi mete vati: Unyashungu aketi Jesu ako, 
lakanyadiaki lu utamba a mpeketanya ati: Khumadiondjo la Kristu. 

Eyelelu ka Daku Dia Petero 



1836 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

37Lamʼakawuki diui so, vo wakanyangi wulu lʼetema awo, ku wakambula Petero 
la atumami akina vati: Anengesu, kayututsha na? 

38Petero akawatela ati: Nyukadimuli etema, nyubatizami nyu tshe untu lʼuntu 
lu lukumbu la Jesu Kristu, ne dia edimanyelu ka kolo yanyu, ku nyu 
nyayulungula ushasha wa Nyuma kʼOlolo. 

39Ne dia daka dieko le nyu, le anʼanyu, ndu wa lʼetali tshe, wayeta 
Khumadiondjo Unyashungu asu le ndi. 

40Ndi akawatela aui akina efula, akalaki ati: Nyuyashimbeli uma lu lolonga la 
kolo lone! 

41Ku wane waketawo diui diandi, wakabatizama. Lushi lako, antu uku nunu 
satu wakasanganyema kame la wo. 

42Vo wakakolamela lu wetshelu wa atumami, ndu lu ekesanelu kawo, ndu lu 
diatwelu dia ma, ndu lu dombelo. 

Embetawudi Wambutsha Uku Antu wʼEtoi Utema 

43Woma akawandi vo tshe. Atumami wakatshi akambu wa mamba efula ndu 
tulimbitelu. 

44Wane tshe waketawo, waki kame, ndu wakasanganya diango tshe kame. 

45Vo wakasundja dikambo diawo, ndu diango diawo, wakadikahanya le antu 
tshe uku akahumbi untu lʼuntu. 

46Vo wakakolamelaka mbukana lushi la lushi lu etemwelo, wakatolaka ma lu 
mvudu yawo. Vo wakalekaka ma diawo la ongenongeno ndu lʼetema wa lukahu. 

47Vo wakandula Unyashungu, wakalemiama le antu tshe. Ku la lushi la lushi, 
Khumadiondjo akasanganyaka wane wakashimbamelaka kame la wo. 

Etsha wa Atumami 3 

Kanga Ekhusi Ambokono la Suku Dia Dimena 

1Petero la Joani wakatatshokaka utsha lʼetemwelo lʼushidi wa dombelo, aki 
lʼeshidi esatu. 

2Untu lakuto eldiusi aki leko. Antu wakawembaka, wakukitshaka la lushi la 
lushi lu suku dia etemwelo, diakawetaka vati: Dimena, dia ndi nombaka wane 
watotoka lʼetemwelo diango. 

3Lamʼakandenyi Petero la Joani wayanga mboto lʼetemwelo, ndi akalombe 
engo. 

4Petero akawendi tee, ndu Joani, wakati vati: Utendi. 

5Ndi akawaukela, alungamela ati: Dimi layulungula engo. 

6Keli Petero akati ati: Dimi kema la fesa kuyanga paunyi, keli layukusha keli la 
mi. Lu lukumbu la Jesu Kristu yʼusi Nazareta, okendekende. 

7Ku ndi akukimeia lu lunya la pami, akawunyia. Kemʼedja, akaka andi la 
tokolongonyo tandi wakakikitala. 

8Ndi akunela esadi, akemala, akatatela nkendakenda. Ndi akoto la wo lu 
etemwelo atakendakenda, atalimbolimbo, atandula Unyashungu. 

9Antu tshe wakawenyi akendakenda, andula Unyashungu, 

10wakaweyi vati: Ndʼone lakadjaseka alomba diango la Suku dia Dimena dia 
etemwelo. Vo wakatamanya mamba dia akambu wakawutshela. 

Daku Dia Petero 

11Lamʼakamamema kanga ekhusi Petero la Joani, antu tshe wakakungutanela 
lu mbalasa, ketawo vati: Ka Solomona, wakambi efula. 

12Lamʼakenyi Petero dikambu so, ndi akambula antu ati: Nyu asi Isariyele, 
okoko wana wambanyu dia dikambu ne? Okoko wana watendanyu tee okone, 
uku shu mbokendjikendjisha la wulu asu, kuyanga la ololo asu? 

13Unyashungu wa Abarahama, wa Isaka, wa Jakoba, Unyashungu a 
watshesu, ambutumbula ukambi andi Jesu; lakanyakimo, lakanyanguna lu ashu 
wa Pilata, lamʼakandasanguya mbutshungula. 

14Keli nyu nyakatuni One lʼEkila la Ololo, nyakalombe undjakanyi dia vo 
nyushandi. 

15Nyu nyakadiaki Uwandji a lumu. Unyashungu akawulula uma lu nyoi. Shu 
teko emenyi wa dikambu diako. 

16Uma lu mbetawo lukumbu landi, lukumbu landi lambukikitsha untu one 
lendanyu ndu leyanyu. Mete, mbetawo kʼuma le ndi kambuwusha wulu one 
tshe lu ashu anyu, nyu tshe. 

17Anyasu, kakiane dimi mbeyaka nti: Nyu nyakatshi dikambu so ne dia nyu 
kudieya, uku akatshi ndu embuledi anyu. 

18Okone Unyashungu akashidiya akambu wakandati lʼenyo wʼamvutshi tshe 
ati: Kristu kami ayusuwa. 

19Okone nyukadimuli etema, nyusikiso dia kolo yanyu nyimanyiama, dia deku 
dia nyodia ndja uma la ntundu ka Khumadiondjo. 

20Ndi ayunyutumela Kristu lakandanyosonwela, Jesu ndame. 

21Dieli la ndi dia ntshikala fulungu, edja ndu etena ka ekalwelu kʼakambu tshe 
wakati Unyashu ngu lʼenyo wʼamvutshi andi wʼekila waki umaka etatelu. 

22Mete kakati Mose ati: Khumadiondjo Unyashungu anyu ayunyia umvutshi 
uma lʼatei wʼanyanyu uku dimi. Kanyuwukeli lu akambu tshe wayundunyutela. 

23Dikambu so diayuyala, dia untu tshe lahetawo umvutshi ako ndjakema lʼatei 
wʼantu. 

24Mete, amvutshi tshe wakateketaka, uma le Samuele la wane wa! i lʼokongo 
andi, wakati dia nshi nye. 

25Tukanula mvutshi mbenyu, la ta sheki yakadjela Unyashungu watshenyu, 
lamʼakandatela Abarahama ati: Wedja tshe wa la kete wayotshokwama uma le 
tukanula taye. 

26Unyashungu akulula ukambi andi, akanyutumelandi ntundu dia nyotshokola 
lamʼayundunyunya uma lu kolo yanyu. 

Etsha wa Atumami 4 

Wambunda Petero la Joani 

1Lamʼakawatelaka antu diui so, elombedi a waki la olombodi wʼetemwelo la 
Asaduke wakayi le wo. 

2Vo waki la kele ne dia vo Waketshaka antu, wakatelaka antu dikambu dia 
eulwelu kʼuma lu nyoi, ne dia Jesu akulo. 

3Vo wakawandi, wakawadji lu lukanu edja ndu la wedi a pindju, ne dia aki 
dikolo. 

4Keli antu efula wakuki diui, waketawo. Apami waki uku nunu tanu. 

Wambutsho la Petero la Joani la Ntundu kʼEmbadi 

5La wedi a pindju, embuledi la dikumanyi la afundji wakasangana la 
Jerusalema. 

6Anasi, olombedi a ladiku, aki laawo, ndu Kayifasi, ndu Joani, ndu Alesandere, 
ndu wa lu khumbu kʼolombedi a ladiku. 

7Lamʼakawawaeme lʼatei awo, vo wakawambula vati: Uma lu wulu akona, kana 
lu lukumbu lakona lakanyatshi dikambu ne? 

8Ku Petero, lakaluli la Nyuma kʼOlolo, akawatela ati: Nyu embuledi wa wudja la 
dikumanyi, 

9elo shu tambumbwana dia dikambu diʼololo diutshamedi kanga dimba wodu, 
dia okone wakakono untu one. 

10Nyu tshe nyeyi, ndu asi Isariyele tshe, nyati: Lu lukumbu la Jesu Kristu yʼusi 
Nazareta, lakanyadiaki lu utamba a mpeketanya, lakulula Unyashungu uma lu 
nyoi, ne dia lukumbu lone mbemadi untu one la ntundu kanyu. 

11Ndi keli dive diakanyatuni, nyu ambiki a luudu, diakayala ote a tshuku. 

12Panda kema le untu ukina. Nduku lukumbu lukina la tshina diʼulungu 
lamboyama le antu, leya ntushimbela. 

Wambuhimba Nshimba Petero la Joani 

13Lamʼakawenyi dihunga dia Petero la Joani, lamʼakaweyi vati: Haweyi 
mukanda, antu kʼantu mbewo, vo wakambi, wakawaeyi vati: Waki la Jesu. 

14Lamʼakawenyi untu lakakono emadi la wo, vo kumbeya mvuta nduku diui. 

15Keli lamʼakawawatela vati: Nyumo uma lʼelumbwelu, wakambwana 

16vati: Ukundi atshelasu antu ane? Mete, tshe watuyalaka la Jerusalema, 
wambena vati: Dikambu dia mamba dieyama, mbakatshi antu ane. Shu hateyi 
dianguna. 

17Keli dia dikambu ne tadiudianganaki lʼatei wʼantu, tuwaneli shati: 
Tanyutelaki untu dikambu lu lukumbu lone pundju. 

18Vo wakawaeti, wakakokomiya diaha vo mvuta nduku diui, kuyanga mbetsha 
antu lu lukumbu la Jesu. 

19Keli Petero la Joani wakâkaluya diui vati: Naka eko ololo lu ashu a 
Unyashungu dia nyukela uleki mbukela Unyashungu, nyusambuli nyame. 

20Ne dia shu hateyi ntsha dikambu dikina, paka mvuta akambu wakatenyi la 
wakatuki. 

21Lamʼakawawanela ntu, vo wakakimo, komena lama mbasuya, ne dia antu. Ne 
dia antu tshe wakatumbulaka Unyashungu dia dikambu diakatshama. 

22Ne dia untu lakawatshela dikambu so dia mamba dia nkono, aki la deku 
akumi anei. 

Ambeki Wambusangana Dia Mandula la Nomba Unyashungu 

23Lamʼakawakimo, vo wakakalula le anyawo, wakasanya akambu tshe 
wakawatela elombedi a waki la dikumanyi. 

24Lamʼakawuki dikambu so, vo waketiia aui awo kame le Unyashungu, wata 
vati: Khumadiondjo, we kakatungi ulungu la kete, la ashi a waki, la diango tshe 
dieli loko. 

25We kakati uma le Nyuma kʼOlolo lʼunyo wa tshesu Davidi, ukambi aye, wati: 
Okoko wana wakafunela asi wedja kete? Okoko wana wakakani antu akambu 
wʼanyanya? 



1840 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

26Khumi ya dikanga ya la kete wakashikikala, Embuledi wakasangana, Dia 
mbidjela Khumadiondjo sheki, ndu le Ukitami andi wʼiso. 

27Mete, lʼusumba one, Herode la Potiyo Pilata, la asi wedja, la asi Isariyele 
wakasangana dia mbidjela ukambi aye wʼekila Jesu, lakayakiti iso, sheki, 

28la dia ntsha akambu wakasonola lunya laye la utema aye ntundu wati: 
Wayuya. 

29Khumadiondjo, kakiane, ulungi aui awo wa dianelu. Usha ekambi aye dia vo 
mvuta diui la dihunga tshe, 

30lamʼasimbulaye lunya laye dia nkonoya antu, tulimbitelu la akambu wa 
mamba watshami lu lukumbu la ukambi aye wʼekila Jesu. 

31Lamʼakawalombe, dihuli diakawasangana diakasutshasutshama. Vo tshe 
wakaludiama la Nyuma kʼOlolo, wakati diui dia Unyashungu la dihunga. 

Embetawudi Wambusanganya Diango Kame; Ushasha wa Baranaba 

32Embetawudi waki la utema otoi. Nduku untu lakati ati: Diango dieli la mi, 
diami mbedio. Keli vo wakasanganya diango diawo tshe kame. 

33Atumami waki la wulu efula wa mvutela antu dia eulwelu ka Khumadiondjo 
Jesu. Ngandji ka mamba kaki le wo tshe. 

34Nduku untu lʼatei awo akahumbi engo. Ne dia wane waki la kambo kana 
mvudu, wakasundja, wakela diango diakawalungula. 

35Vo wakadikitsha la ntundu ka atumami. Vo wakadikaha le untu lʼuntu, uku aki 
ehumba awo. 

36Untu omotshi, lukumbu landi Josefu, lakole atumami ntu vati: Baranaba 
(kitshimudi ati: Ona lʼekikitshelu), usi Lewi kakindi, akuto la Kupiro. 

37Ndi aki la ekambo, akakisundja, akela falanga, akayikitsha la ntundu 
kʼatumami. 

Etsha wa Atumami 5 

Ananiya la Safira 

1Keli pami kemotshi, lukumbu landi Ananiya la wadendi Safira wakasundja 
etshi ka kete. 

2Ndi akashe etenyi kʼushinga, ndu wadendi akeyi dikambu diako. Ndi akela 
etenyi kemotshi, akakikitsha la ntundu kʼatumami. 

3Keli Petero akawutela ati: Ananiya, ukundi ambulula uhimbanyi lʼutema aye, 
dia we nkesa Nyuma kʼOlolo, la dia we mbishe etenyi kʼushinga wʼekambo? 

4Lamʼaki ekambo lʼanya aye, to taki ekambo kaye uka? Lamʼakayakisundja, 
ushinga ato tawaki ushinga aye? Ukundi akayakani yimba dia dikambu ne 
lʼutema aye na? We hakeshi antu, Unyashungu kukeshiye. 

5Lamʼakuki Ananiya aui aso, ndi akako, akavu. Woma wa mamba akandi antu 
tshe wakuki diui diako. 

6Elongo wʼapami wakunela, wakawombe la ahondo, wakatumbi la ndi, 
wakatukhunde. 

7Lamʼaketi unya uku tenyi satu, wadendi akoto. Ndi kumbeya dikambu 
diakatshama. 

8Petero akawutela ati: Umvuteli kana nyu nyakasundjisha ekambo lʼushinga 
one. Ndi akati ati: Elu, lʼushinga uku. 

9Keli Petero akawumbula ati: Ukundi akanyasangi lulimi dia mpimba Nyuma 
ka Khumadiondjo? Enda, wanya a waku wakakhunde umeye weko la suku, vo 
wayutumba la ye. 

10Kemʼedja, ndi akako la ntundu kandi, akavu. Elongo wʼapami wakoto, 
wakutani ambuvo, wakatumbi la ndi, wakatukhunde la le umendi. 

11Ekelizia tshe wakuki woma efula, ndu wane tshe wakuki akambu aso. 

Embetawudi Wambuyala Efula 

12Atumami wakatshi tulimbitelu efula la akambu wa mamba lʼatei wʼantu. Vo 
wakasangana lʼutema otoi lu mbalasa ka Solomona. 

13Antu akina kundjala la dihunga dia mboto lʼului awo. Keli antu wakalemia. 

14Embetawudi, elui wʼapami la wʼamantu, wakatafulanelaka le Khumadiondjo. 

15Dia dikambu so, vo wakela akanga a hemo lʼesese, wakakitsha lu tangi la poi, 
vati: Lamʼayeta Petero, didjidji diandi diayukumba omotshi. 

16Antu efula wʼuma lu esumba waki lasuki la Jerusalema wakasangana, wakela 
akanga a hemo, ndu wane wakahenyahenyama la edienge. Vo tshe wakakono. 

Wambudja Atumami lu Lukanu Ntu; Wambutumba Wambusambisha Antu Ntu 

17Keli olombedi a ladiku akunela, ndu waki la ndi tshe waki lu leke la Asaduke, 
wakaluli la kandjema. 

18Vo wakandi atumami, wakawadji lu lukanu. 

19Keli ondjelo wa Khumadiondjo akadihula kuki ya luudu la lukanu lʼutshu, 
akatundja; akawatela ati: 

20Nyutshu, nyutemali lʼetemwelo, nyututeli antu aui tshe wa Lumu lone. 

21Lamʼakawuki diui so, vo wakoto lu etemwelo la lokese, waketsha antu. Keli 
olombedi a ladiku, la wane waki la ndi, wakasanganya embadi, ndu ului tshe wa 
dikumanyi diʼasi Isariyele, akatumi diui lu luudu la lukanu dia ndja la wo. 

22Keli lamʼakayi asi mbalasa vo kumbatana lu luudu. Vo wakakalula, wakati 
vati: 

23Takatanyi luudu la lukanu ludihami ololo, la alami wemadi lu asuku. Keli 
lamʼakatadihudi, shu hatutanyi nduku untu loko. 

24Lamʼakuki olombodi wʼetemwelo la elombedi a waki aui aso, vo wakakanana 
efula dikambu diawo, vati: Ukundi ayuyala dikambu so na? 

25Untu omotshi akayi akayuwatela ati: Enda, antu wakanyadji lu lukanu ane 
wemadi lʼetemwelo, wetsha antu. 

26Ku olombodi la asi mbalasa wakawaela aha la khudu, ne dia vo wakuki antu 
woma vati: Watukutuka ave. 

27Lamʼakawawaela, vo wakawaeme la ntundu kʼembadi. Ku olombedi a ladiku 
akawatela ati: 

28Shu takanyokokomiya shati: Tanyetshaki antu lu lukumbu lone. Enda, nyu 
nyambukutsha Jerusalema la wetshelu anyu, nyu nyangaka ntukitshiya dikila 
dia untu one lʼete asu. 

29Keli Petero la atumami wakâkaluya diui vati: Dieli la su dia nkitanyia aui wa 
Unyashungu, aha aui wʼantu atu. 

30Unyashungu a watshesu akulula Jesu lakanyahane lʼutamba, lakanyadiaki. 

31Unyashungu akawedia la lunya landi la pami, dia ndi ndjala Olombodi la 
Ushimbedi, dia mbisha asi Isariyele ekadimwelu kʼetema la edimanyelu ka kolo. 

32Shu teko emenyi wa akambu aso. Ndu Nyuma kʼOlolo, kakasha Unyashungu 
waku watukitanyiaka, eko omenyi. 

Ngamaliyele Ambulaka Antu 

33Keli lamʼakawuki diui so, vo wakuki kele ka wulu, wakalangi mbadiaka. 

34Keli Ufarise omotshi, lukumbu landi Ngamaliyele, akemala lʼatei wʼembadi. 
Ndi aki umbetsha wʼelembe, akalemiama le antu tshe; akati ati: Watukutumba 
yema. 

35Ku ndi akawatela ati: Nyu asi Isariyele, nyutukukana yimba dia ntshela antu 
ane dikambu. 

36Ne dia nshi ya ntundu, Tudasi akunela, akati ati: Dimi untu a wuki. Apami uku 
kama nyei wakumamema, ku ndi akadiakema. Tshe wakuyelaka, wakahandjo. 
Dikambu diawo diakayala anyanya. 

37Lʼokongo andi, Judasi yʼusi Ngalili akunela lu nshi ya nfunda kumbu yʼantu, 
akakutula antu amotshi lʼokongo andi, ndu ndi akavu. Waku tshe wakukitanyia, 
wakahandjo. 

38Kakiane, dimi lambunyutela nti: Nyangani uma le antu ane, nyuwaete. Naka 
dikambu ne kana ulimu one weko uma le antu, ayuyala anyanya. 

39Keli naka dio dieli uma le Unyashungu, nyu hanyeyi mbalembia: nyutukuyala 
uku wane walosha Unyashungu ta. 

40Vo waketawo diui diandi. Lamʼakaweti atumami, vo wakakomola; 
wakakokomiya vati: lanyutaki diui lu lukumbu la Jesu, ku wakakimo. 

41Ku vo wakamo uma la ntundu kʼembadi, watangenangena ne dia vo wakakuki 
dia monywama dia lukumbu loso. 

42La lushi la lushi lu etemwelo ndu la wakawo, vo kumpeko mbetsha antu la 
nsambisha Lukumu lʼOlolo vati: Jesu keli Kristu. 

Etsha wa Atumami 6 

Wambosonola Alami a Diango Esambeli 

1Lu nshi sho, lamʼakafuli ambeki, asi Juda wa lu leke laki asi Ngirika 
wakangunangunela asi Heberu, ne dia vo wakakale wadi waki edu awo lu 
ekahelu ka diango ka la lushi la lushi. 

2Atumami dikumi la ahendi waketi ului wʼambeki, wakati vati: Hasungana dia 
shu nkimo diui dia Unyashungu la ntsha ulimu a mesa. 

3Anyasu, nyuyangi apami esambeli akanga a lukumu lʼololo uma lʼatei anyu, 
wane wuludiami la Nyuma kʼOlolo la yimba, tuwakitsha ladiku dia dikambu ne. 

4Keli shu tayutetemala lʼulimu wa diui la lʼulimu wa dombelo. 

5Diui diako diakangenyangenya vo tshe. Vo wakasonola Stefano, lakaluli la 
mbetawo la Nyuma kʼOlolo, la Filipo, la Porokoro, Nikanora, Timona, Paramena, 
la Nikolao ka lʼAtioka, laketawo dikambu dia Judasi. 

6Vo wakawaeme la ntundu ka atumami, wakalombe Unyashungu, wakawahe 
anya. 

Elombedi Efula Wambuyala Ambeki 

7Diui dia Unyashungu diakafuli. Ambeki wakafuli la Jerusalema otekoya. Ndu 
elombedi efula waketawo. 

Wambunda Stefano 

8Stefano, lakaluli la ngandji ka mamba la wulu, akatshaka akambu wa mamba a 
waki la tulimbitelu lʼatei wʼantu. 



1844 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

9Keli amotshi uma lʼetemwelo kakawetaka vati: KʼAtshungwami, ndu asi 
Kurene, ndu asi Alesanderiya, ndu asi Kilikiya la Asiya, wakunela, wakadji la 
Stefano tamu. 

10Vo kumbeya mbuleka yimba; la Nyuma mbakandateketaka. 

11Ku vo waketawuya apami amotshi dia vo mvuta vati: Takawuki atenga Mose 
la Unyashungu. 

12Ku vo wakatombosha antu ndu dikumanyi ndu afundji, wakayi le ndi, 
wakawundi, wakatshu la ndi le embadi. 

13Vo wakeme emenyi wa kashi, wakati vati: Untu one haheko monyola dihuli 
diʼekila ne la elembe. 

14Ne dia takawuki ata ati: Jesu usi Nazareta ayulanya dihuli ne, ayukadimula 
ditshelu diaketsha Mose. 

15Waku tshe wakadjashi lʼului, wakawendi tee, wakenyi elundji kandi uku ka 
ondjelo. 

Etsha wa Atumami 7 

Stefano Ambuyateketela 

1Olombedi a ladiku akawumbula ati: Akambu aso mete kewo? 

2Ku ndi akati ati: Analingu la wapapa, nyuhukami! Unyashungu a lutumbu 
akene le tshesu Abarahama, lamʼakindi la Mesopotamiya, ntundu ndi atadjase 
la Harana. 

3Ndi akawutela ati: Umo uma lu kete yaye, uma lʼatei wʼasikaye, utshu lu kete 
yayumukenya. 

4Ku ndi akunela uma lu kete ya Kaladiya, akayudjase la Harana. Lamʼakavu shi, 
Unyashungu akawunya uma leko, akayukitsha lu kete yudjashinyu kakiane. 

5Ndi kumbusha ukito leko, kuyanga hyuli ya nkitsha dikaka diandi. Lamʼakindi 
atuti ona, Unyashungu akulaki ati: Dimi layukusha kete nye, we la tukanula 
taye. 

6Unyashungu akati ati: Tukanula taye tayuyala lu kete ya kana. Vo 
wayuwalunga fumbi, wayatshela kolo deku kama nyei. 

7Unyashungu akati ati: Dimi layulumbuya wudja wayuwuyala fumbi yawo. 
Lʼokongo diku, vo wayutumba, wayontemola lu dihuli ne. 

8Ndi akawasha sheki yʼahamelu kʼuhekeli. Okone Abarahama akuti 
Isaka, akawahemia uhekeli lushi lʼenanei. Isaka akuti Jakoba. Jakoba akuti 
watshesu dikumi la ahendi. 

9Watshesu wakuki Josefu kandjema, wakusundja utsha le 
Edjibitu. Unyashungu aki la ndi. 

10Ndi akushimbela uma lʼasui andi tshe, akawusha kenemo la yimba la ntundu 
ka Farayo, khumʼekanga ka Edjibitu, ako lakawete umbuledi wʼEdjibitu ndu wa 
lu luudu landi tshe. 

11Ndjala ka kasha kakayala lu kete ya Edjibitu tshe la ya Kanana, ndu asui a 
waki. Watshesu komena mbu ya nde. 

12Keli lamʼakuki Jakoba ati: LʼEdjibitu keli mbu ya nde, ndi akatumi watshesu 
etena ka ntundu. 

13Lʼetena ka hendi, Josefu akayashula le anangu. Farayo akenyi wudja wa 
Josefu. 

14Josefu akatumi diui, aketi Jakoba, shi, ndu asikandi tshe, waki antu akumi 
esambeli la atanu. 

15Jakoba akatshu lʼEdjibitu. Ndi akatuvo ndi la watshesu. 

16Vo wakatole la Shekeme, wakakhunde lu diumbu diakasumbi Abarahama la 
Shekeme la fesa, uma le ana wa Hamora. 

17Keli lamʼakasukana etena ka nshidiya daka diakalaki Unyashungu 
Abarahama, antu wakutana, wakafulanela lu Edjibitu; 

18edja ndu lamʼakayala khumʼekanga kekina lʼEdjibitu, laki kumbeya Josefu. 

19Ndi akakesaka wudja asu; wakatshelaka watshesu kolo, dia vo mbikadjaka 
anʼawo wʼashashi dia vo mvo. 

20Lʼeleku kako, kakawuti Mose. Ndi aki dimena diahangone la ntundu ka 
Unyashungu. Wakulesha ngondo shatu lu luudu la shi. 

21Lamʼakawawukadja, ona umuntu a Farayo akotongona, akawudia uku 
onʼandi. 

22Waketsha Mose yimba tshe yʼasi Edjibitu. Ndi aki wulu lu aui andi la lu etsha 
andi. 

23Keli lamʼakandayala deku akumi anei, kanyi yakayala lʼutema andi dia ntsho 
dia ntenda anangu, asi Isariyele. 

24Lamʼakandenyi usikandi asuwa, ndi akukimanyia; akasombweya one 
lakasuwaka, akadiaki usi Edjibitu. 

25Ndi akakani ati: Asikami wambeya vati: Unyashungu ambashimbela lʼanya 
ami, keli vo kumbeya osoku. 

26La wedi a pindju, ndi akatumbela wane wakalokaka, akahimbi mbashimba; 
akati ati: Wayone, tuku untu la onangu mbenyu; okoko wana watshanelanyu 
kolo? 

27Keli one lakatshela usikandi kolo, akusukula ati: Akakete umbuledi la umbadi 
asu na? 

28We nangaka ndjakami, uku akayadiaki usi Edjibitu lui? 

29Lamʼakuki Mose diui so, ndi akalawo; akayala uku ongendangenda lu kete ya 
Midiyana, akatuta ana apami ahendi leko. 

30Lamʼakakuki deku akumi anei, ondjelo akene le ndi lʼusui wa shenga wa 
lʼUkungu wa Sinai, lu lumbi la dja lu dikumbu. 

31Lamʼakenyi Mose dikambu so, ndi akambi dia enelo kako. Lamʼakandasukana 
dia ntenda, diui diakayi le ndi ati: 

32Dimi Unyashungu a watsheye, Unyashungu wa Abarahama, la Isaka la Jakoba. 
Ku Mose akadidima, kundjala la dihunga dia dienda. 

33Khumadiondjo akawutela ati: Unya sabata uma lʼekulu aye, ne dia dihuli 
diemadiye dieko kete yʼekila. 

34Mete, dimi lambena asui wʼantu ami weli lʼEdjibitu. Dimi lambuka akhumu 
awo. Dimi lambuhulo dia ndjashimbela. Yaka lindu, nkutumi lʼEdjibitu. 

35Mose, one lakawatuni vati: Ambukete umbuledi la umbadi na? Unyashungu 
akutumi dia ndi ndjala umbuledi la ushimbedi. Ndi akatshi dikambu ne la lunya 
lʼondjelo wakene le ndi lu dikumbu. 

36Untu ako akatumbi la wo, lamʼakandatshaka akambu wa mamba la 
tulimbitelu lʼEdjibitu, edja ndu lʼUduwa a Tilili, ndu lʼusui wa shenga deku 
akumi anei. 

37Mose ako lakatela asi Isariyele ati: Unyashungu ayunyutundjiya umvutshi 
uma lʼatei wʼanyanyu uku dimi. 

38Ndʼako kaki la ekelizia lʼusui, la ondjelo wakateketaka la ndi lʼUkungu wa 
Sinai, ndu la watshesu. Ndʼako kakalungula elembe wa lumu dia ntusha. 

39Watshesu kunkitanyia aui andi, keli wakusukula. Etema awo wakakalula 
lʼEdjibitu. 

40Vo wakatela Arona vati: Ututsheli ditemolatemola dia ntsho la ntundu kasu. 
Ne dia shu hateyi okone wambuyala Mose one lakatutundja uma lu kete 
yʼEdjibitu. 

41Lu nshi sho, vo wakatshi efanelu kʼosongo a ngombe, wakalambula ekishi 
kako elambu. Vo wakangenangena dia elimu wʼanya awo. 

42Keli Unyashungu akawaediya okongo, akakimo dia vo nkambela ului a diango 
dia lʼulungu ulimu. Uku akafundama lu abuku ati: Nyu khumbu ka Isariyele, 
Lamʼakinyu lʼusui deku akumi anei, Nyakanambula nyama ya ludiaka la elambu 
ekina uka? 

43Nyakembe etumbu ka Moloka, Ndu yoto ya etemolatemola Refana, Dikishi 
diakanyatshi dia ditemola; Dimi layunyotola lʼokongo a Babilona. 

44Watshesu waki la etumbu ka omenyi lʼusui, uku akadjanga one lakateketaka 
la Mose ati: Ukitshi uku efanelu kakayenyi. 

45Lʼetena kawo, watshesu ndu Jashua wakakiela lamʼakawakumi lu kete yʼasi 
wedja, wane wakanya Unyashungu uma lu ashu a watshesu, edja ndu lu nshi ya 
Davidi, 

46ako lakalemiama lu ashu wa Unyashungu, akalombe dia ndi ntanela 
Unyashungu a Jakoba edjaselu. 

47Keli Solomona akuhikela luudu. 

48Keli KhumʼUlungu hatudjaseka lu mvudu yakawahiki lʼanya, uku akati 
umvutshi ati: 

49Ulungu eli kiti kami ka diulelu, Kete yeli kihuna kʼekulu ami. Wuhu akona wa 
luudu wayunyumpikela? mbata Khumadiondjo. Kana dihuli diakona 
diatumuyalaka? 

50Undi, lunya lami kuntsha diango ne tshe uka? 

51Nyu akanga wʼete wulu, nyeli la etema la atui wuhedia. Nyu nyatutunaka 
Nyuma kʼOlolo nshi tshe. Nyatutshaka uku akatshaka watshenyu. 

52Umvutshi akona waki watshenyu kumbusuya? Vo wakadiaki wane wakati 
ntundu vati: One leli Ololo, ayuya. Kakiane nyu nyambuyala afungi la andjaki 
andi. 

53Nyu nyakalungula elembe uku akandjanga ondjelo, keli nyu kumbekitanyia. 

Wambuka Stefano Ave 

54Lamʼakawuki aui aso, etema awo wakaluli too la ududu, wakayalumata lu 
dikambu diandi. 

55Keli ndi akaluli la Nyuma kʼOlolo, akendi lʼulungu tee, akenyi lutumbu la 
Unyashungu, la Jesu emadi lu lunya la pami la Unyashungu. 

56Ndi akati ati: Enda, dimi lambena ulungu ambudiho la Onʼa untu emadi lu 
lunya la pami la Unyashungu. 

57Keli vo wakahangohango, wakadihi atui, wakukhunguswela kame. 

58Vo wakutundja uma lʼusumba, wakatuwuka ave. Emenyi a dikambu so 
wakakitsha ahondo awo lʼekulu wa olongo a pami, lukumbu landi Saulu. 

59Lamʼakawuki Stefano ave, ndi akalombe ati: Khumadiondjo Jesu, ulunguli 
lumu lami. 

60Ku ndi akakhuse adui, akati la diui dia wulu ati: Khumadiondjo, takitshiyaki 
kolo kene. Lamʼakandati diui so, ndi akavu. 

Etsha wa Atumami 8 

1Saulu aketawo dia vo mbudiaka. 

Wambusuya, Wambuhandjula Ekelizia 

Lushi lako wakatatela nsuya ekelizia wa la Jerusalema wulu. Vo 
wakahandjwama lu beke tshe dia Judiya la Samariya, tshikima atumami 
mbakatshikala. 

2Antu wʼololo mbakakhunde Stefano. Vo wakuleli efula. 

3Keli Saulu akalanya Ekelizia. Ndi akoto lu luudu la luudu, akakutula apami la 
amantu, akawadji lu lukanu. 

4Wane wakadiangana, wakakindula lu dihuli la dihuli, watasambisha diui dia 
lukumu lʼololo. 

5Filipo akatshu lʼusumba wa Samariya, akawatela dikambu dia Kristu. 

6Lamʼakuki, ndu lamʼakenyi antu tulimbitelu takatshaka Filipo, vo 
wakahukama aui wakandati lʼutema otoi, 

7ne dia edienge waki lʼetema wʼantu efula, wakatumbi, wakahangohango wulu. 
Akanga a dikhunye efula la waki tshumbi, wakakono. 

8Ku ongenongeno efula akayala lʼusumba ako. 

Simona Kanga Aloho 

9Keli pami kemotshi, lukumbu landi Simona, lakatshaka akambu wʼaloho la 
ntundu lʼusumba ako, akambiaka asi Samariya; akayati ati: Untu a wuki kemi. 

10Vo tshe wakuhukama, ndu wa tshitshe ndu wa waki, wakati vati: Untu one 
eko wulu a Unyashungu, wetawo vati: Wuki. 

11Vo wakuhukama, ne dia ndi akawambia la aloho andi edja. 

12Keli lamʼakawetawo Filipo lakasambishaka dia lukumu lʼololo la diulelu dia 
Unyashungu la lukumbu la Jesu Kristu, apami la amantu wakabatizama. 

13Ndu Simona ndame aketawo. Ndi akabatizama, akatshikala la Filipo. Ndi 
akambi lamʼakandenyi tulimbitelu la akambu wa mamba a waki wakatshama. 

14Lamʼakuki atumami waki la Jerusalema vati: Asi Samariya wambetawo diui 
dia Unyashungu, vo wakatumela Petero la Joani. 

15Lamʼakawakumi, vo wakalombela dia vo nungula Nyuma kʼOlolo. 

16Ne dia laso, ku Nyuma kʼOlolo atahulo le wo, tshikima batizama tshu lu 
lukumbu la Knumadiondjo Jesu. 

17Petero la Joani wakawahe anya, ku vo wakalungula Nyuma kʼOlolo. 

18Lamʼakenyi Simona ati: Ahelu kʼanya ka atumami kambuwasha Nyuma 
kʼOlolo, ndi akawasha falanga, 

19ati: Nyumbisha ndu dimi wulu one, dia untu tshe layumahe anya, ku ndi 
nungula Nyuma kʼOlolo. 

20Keli Petero akawutela ati: Fesa yaye yavu la ye! ne dia we ambukana wati: 
Dimi layulungula ushasha a Unyashungu la falanga. 

21We kema la etenyi kana leke lu dikambu ne, ne dia utema aye kema ololo lu 
ashu a Unyashungu. 

22Okone ukadimuli utema uma lu kolo kene, olombe Khumadiondjo, kana ndi 
ayukudimanyia tukanyi ta utema aye. 

23Ne dia dimi lambena nti: We eko la losongu lʼululu ndu lu dimama diʼakambu 
wa kolo. 

24Simona akûkaluya diui ati: Nyonombele Khumadiondjo, akambu wutshinyu 
tawuyalaki le mi. 

Petero la Joani Wambusambisha lu Ngelu Efula ya la Samariya 

25Lamʼakawashili menya la mvutela antu diui dia Khumadiondjo, vo 
wakakalula la Jerusalema; wakasambisha lu ngelu efula yʼasi Samariya lukumu 
lʼololo. 

Filipo la Usi Etiyopiya 

26Keli ondjelo wa Khumadiondjo akatela Filipo ati: Unela, utshu utsha lu leke la 
diku dia kushi, lu mbuka kuyi uma la Jerusalema utsha la Ngaza. Dihuli diako 
dieko shenga. 

27Ndi akunela, akatshu. Nyulungi, kanga olenga, usi Etiyopiya, aki untu a wuki 
lʼokongo a Kandake, khumʼekanga ka umuntu kʼasi Etiyopiya. Ndi kaki ulami a 
diango diandi tshe, akayi la Jerusalema dia ndjotemola. 

28Ndi akatakalulaka udjashi lu pusupusu, atali buku dia umvutshi Isaya. 

29Nyuma akatela Filipo ati: Usukani, utuhumani la pusupusu keku. 

30Filipo akasamanya utsha le ndi, akawuki ala buku diʼumvutshi Isaya. Ndi 
akawumbula ati: We nimbitelaka kene kalaye? 

31Ku ndi akûkaluya diui ati: Ukundi eyami nimbitela, aha paka untu 
konombodi? Ndi akasengasenga Filipo ati: Mbela, yudjase la mi. 

32Etenyi kʼafundelu kakandalaka, kaki okone ati: Ndi akalombwama utsha lu 
dihuli diatuwudiakaka nyama uku okoko; Uku ona okoko ambolembohala la 
ntundu kʼuhimbudi a diosa. Okone ndi kunfula unyo andi. 

33Uma lʼekitshakitshamelu kandi, wakanya elumbwelu kandi. Akona 
ayokondwela wa lu lolonga landi? Ne dia wakokosola lumu uma la kete. 

34Kanga olenga akatela Filipo ati: Dimi lambukolomba nti: Umvuteli dia 
umvutshi akona watandi? Ndame, kana untu ukina? 

35Filipo akafula unyo, akatatela uma lʼafundelu kako, akusambisha lukumu 
lʼololo la Jesu. 

36Lamʼakawatatshokaka lu mbuka, kanga olenga akati ati: Enda, tuku ashi ane! 
Kakona kanshimba dimi mbatizama? 

37Filipo akati ati: Naka we ambetawo lʼutema aye tshe, keti we ayubatizama. 
Ndi akûkaluya diui ati: Dimi lambetawo nti: Jesu Kristu eko Onʼa Unyashungu. 

38Ndi akati ati: Eme pusupusu. Vo ahendi wakoto lu ashi, ndu Filipo ndu kanga 
olenga. Ndi akubatiza. 

39Lamʼakawatumbi uma lʼashi, Nyuma ka Khumadiondjo akatole Filipo 
amʼakina. Kanga olenga kumbena ntu, ne dia ndi akatshu, atangenangena. 

40Keli Filipo akenama la Azoto. Ndi aketi lu esumba tshe, edja ndu 
lamʼakandakumi la Kayisariya, atasambisha lukumu lʼololo. 

Etsha wa Atumami 9 

Ekadimwelu kʼUtema a Saulu 
(Etsh. 22:6-16; 26:12-18) 

1Saulu akanela ambeki wa Khumadiondjo dia mbadiaka. Ndi akatshu le 
olombedi a ladiku; 

2akolombe mikanda wa ntsho lu temwelo dia la Damaseke, dia ndi mbela 
wayundutana wa lu Mbuka keso, kana apami kana amantu lu ekodi, uya la 
Jerusalema. 

3Lamʼakandatatshokaka, ndi akakumi lasuki la Damaseke. Usasi wʼuma 
lʼulungu akohetela shashimuya. 

4Ndi akako la kete. Ndi akuki diui diawutela ati: Saulu, Saulu, okoko wana 
wansuyaye? 

5Ndi akati ati: Khumadiondjo, we na? Ndi akati ati: Dimi Jesu, kasuyaye. 

6Keli, unela, utshu utsha lʼusumba, wayutukutela dikambu diahumbaye ntsha. 

7Antu wakatatshokaka la ndi wakemala ki. Vo wakuki diui, keli komena untu. 

8Saulu akunela uma la kete. Lamʼakadiho ashu andi, ndi komena nduku engo. 
Vo wakukimela lu lunya, wakolombola edja ndu la Damaseke. 

9Akayala nshi shatu, ndi komena, konde, kono. 

Ananiya Ambutsho la Ntenda Saulu 

10La Damaseke kaki umbeki, lukumbu landi Ananiya. Khumadiondjo akaweti 
lʼenelo ati: Ananiya! Ndi aketawo ati: Khumadiondjo, dimʼone. 

11Khumadiondjo akawutela ati: Unela, utshu lʼosese wetawo vati: wʼUsimbwi, 
lu luudu la Judasi, utumbuli untu, lukumbu landi Saulu, usi Taraso kendi. 
Ulungi, ndi eko lu nomba. 

12Ndu Saulu akenyi Ananiya ayoto, awahe anya dia ndi mena. 

13Keli Ananiya akâkaluya diui ati: Khumadiondjo, antu efula wambumvutela 
dia pami keso, ne dia akambu wa kolo efula wakandatshela ekilami aye wa la 
Jerusalema. 

14Ndu lane, ndi la wulu uma le elombedi a waki dia nkeleka tshe watetaka 
lukumbu laye. 

15Keli Khumadiondjo akawutela ati: Tshoka, ne dia ndi eko usi ulimu 
lambumusonola, dia ndi ntsho la lukumbu lami la ntundu kʼasi wedja la ka 
khumi ya dikanga, ndu le asi Isariyele, 

16ne dia dimi layuwenya akambu efula wayundusuwa dia lukumbu lami. 

17Ananiya akatshu, akoto lu luudu. Ndi akawahe anya, akati ati: Onalingu Saulu, 
Khumadiondjo Jesu ndame, lakene le ye lu mbuka lamʼakayayakaka, kuntumi 
dia we mena, la dia we ndudiama la Nyuma kʼOlolo. 

18Kemʼedja, diango uku kaya diakamo uma lu ashu andi, ku ndi akenyi. Ndi 
akunela, akabatizama. 

19Ndi akali, akakikitala. 

Saulu Ambusambisha la Damaseke 

Saulu akatshikala la ambeki waki la Damaseke nshi motshi. 

20Kemʼedja ndi akasambisha dikambu dia Jesu lu temwelo ati: Onʼa 
Unyashungu kendi. 

21Waku tshe wakuki diui diandi wakambi, wata vati: Aha lakamani wane 
waketaka lukumbu lone la Jerusalema one? Ndi ambuya lindu dia dikambu 
diako, dia ndi mbatola wukelekami la ntundu kʼelombedi a waki. 

22Keli Saulu akaluli la wulu, akatewadia asi Juda wakaladi la Damaseke; 
akawatela hwe ati: Jesu keli Kristu. 

Ambuhanda Uma le Asi Juda 

23Lamʼaketi nshi efula, asi Juda wakadji sheki ya ndjaka Saulu. 

24Keli Saulu akeyi sheki yawo. Vo wakalami asuku la yanyi ndu lʼutshu dia vo 
mbudiaka. 

25Keli ambeki andi wakawose lʼutshu, wakawomoya lu ushu a lukumbu, 
wakuhuluya lu saka. 

Anyandi Wambutuma Utsha la Taraso 

26Lamʼakakumi Saulu la Jerusalema, ndi akayangi mbekesanela la ambeki. Vo 
tshe wakawuki woma, kumbetawo vati: Umbeki mbendi. 

27Keli Baranaba akawose, akatshu la ndi le atumami, akawatela uku akene 
Khumadiondjo le ndi lu mbuka, la uku akateketa Khumadiondjo la ndi; ndu uku 
akandasambisha la dihunga lu lukumbu la Jesu la Damaseke. 

28Lamʼakindi la Jerusalema, ndi akotoka, akatumbaka la wo. 

29Ndi akasambishaka la dihunga lu lukumbu la Khumadiondjo. Ndi akateketa 
la asi Juda wa lu leke la Ngirika, akadji la wo tamu. Keli vo wakayangaka 
mbudiaka. 

30Lamʼakeyi anyandi dikambu so, vo wakutshindela utsha la Kayisariya, 
wakutumi utsha la Taraso. 

31Okone ekelizia wa la Judiya tshe la wa la Nealili ndu wa la Samariya waki ki, 
wakuli; wakakendakendaka la woma a Khumadiondjo la lu ekikitshelu ka 
Nyuma kʼOlolo, wakafuli. 

Petero Ambokonoya Ayinea 

32Lamʼakakindula Petero lu beke tshe, ndi akayi ndu la ekilami wa la Luda. 

33Ndi akenyi untu, lukumbu landi Ayinea, leko, laketama lu tangi deku enanei, 
ne dia ndi aki la ekhunye. 

34Petero akawutela ati: Ayinea, Jesu Kristu ambukokonoya. Eto, olongosole 
tangi kaye. Kemʼedja ndi aketo. 

35Asi Luda tshe la asi Sharona wakawenyi, wakakadimo le Khumadiondjo. 

Ambulula Doroka Uma lu Nyoi 

36La Jopa kaki umbeki a umuntu, lukumbu landi Tabita, nkadimula ati: Doroka, 
kana Lufumbo. Umuntu ako akatshaka akambu wʼololo efula ndu akambu wa 
ketshi. 

37Lu nshi sho, ndi akuki kandji, akavu. Lamʼakawashidiya mbotsha, vo 
wakawetamia lu luudu la ladiku. 

38Luda aki lasuki la Jopa. Ku lamʼakuki ambeki vati: Petero eko leko, vo 
wakatumi apami ahendi dia ntosengasenga vati: Tutshimbatshimbaki dia ndja 
le su. 

39Petero akunela, akatshu la wo. Lamʼakandakumi, vo wakatshu la ndi lu luudu 
lako la ladiku. Wadi waki edu tshe wakemala la suki la ndi, walela; wakawenya 
akoti la ahondo wakatshi Doroka lamʼakindi la wo. 

40Keli Petero akatundja tshe, akakhuse adui, akalombe, akingiso le udu; akati 
ati: Tabita, eto. Ku ndi akadihula ashu. Lamʼakandenyi Petero, ndi 
akasungukala. 

41Petero akoleke lunya, akawunyia. Ndi aketi ekilami la wadi waki edu, 
akawaenyandi la lumu. 

42Dikambu diako diakeyama la Jopa tshe. Antu efula waketawo Khumadiondjo. 

43Petero aketama nshi kambi la Jopa laka Simona, olongosodi a dikuhu. 

Etsha wa Atumami 10 

Koneliyo, Olombodi wʼAlimbi 

1La Kayisariya kaki pami kemotshi, lukumbu landi Koneliyo, laki olombodi 
wʼului wʼalimbi wakawetaka vati: Wʼasi Italiya. 

2Ndi aki untu ololo, akukaka Unyashungu woma, ndi la wa lu luudu landi tshe. 
Ndi akashaka antu diango efula la ketshi, akalombaka Unyashungu nshi tshe. 

3Lamʼaki unya lʼeshidi esatu la dikolo, ondjelo wa Unyashungu akawotwela; 
akaweti lʼenelo ati: Koneliyo! 

4Ndi akawendi tee, akuki woma; akati ati: Khumadiondjo, nemʼeku? Ondjelo 
akawutela ati: Dombelo diaye la diango diatuyushanaka la ketshi diambumbela 
uku euhwelu lu ashu wa Unyashungu. 

5Kakiane, utumi apami la Jopa, watuyi la Simona, lukumbu landi lukina Petero. 

6Laka Simona, olongosodi a dikuhu, kuhangindi. Luudu landi leko lʼumamu 
wʼashi a waki. 

7Lamʼakamo ondjelo wakateketaka la ndi, ndi aketi ekambi andi ehendi, ndu 
dimbi diʼololo, diakayalaka lasuki la ndi nshi tshe. 

8Lamʼakandawatela akambu aso tshe, ndi akatumi utsha la Jopa. 

Petero Ambena Enelo 

9La wedi a pindju, vo wakatshu lu mbuka. Lamʼakawasukana lʼusumba, Petero 
akambela ladiku dia luudu dia ntolomba. Unya aki lʼatei wʼote. 

10Ndi akuki ndjala, akalangi nde. Keli lamʼakawalongosolaka ma, ndi akako la 
yimbatshimba. 

11Ndi akenyi ulungu ambudiho, la engo uku dihondo dia wuki diayahulo uya la 
kete, diukimamedi lu atshuku adio anei. 

12Loko kaki wehu tshe wa nyama yʼekulu enei, la diango diayakutula la kete la 
fudu ya lʼulungu. 

13Ndi akuki diui ati: Petero, eto! udiaki, uli. 

14Keli Petero akati ati: Kema, Khumadiondjo, dimi halatolekaka engo kʼengo, 
ndu keli mindu. 

15Diui diakayi le ndi etena ka hendi ati: Tetaki kene kakedia Unyashungu wati: 
Engo kʼengo. 

16Wakatshi osoku tena satu. Kemʼedja, engo kako kakâkaluyama utsha lʼulungu. 

Antu Wambuya le Petero Uma le Koneliyo 

17Lamʼakakanana Petero lʼutema ati: Ukundi eli enelo kenyimi keku? Ku apami 
wakatumi Koneliyo, lamʼakawashili mumbula luudu la Simona, wakemala la 
suku; 

18waketi, wakambula kana Simona letawo vati: Petero mpanga loko. 

19Lamʼakakanaka Petero dia enelo keso, Nyuma akawutela ati: Enda, apami 
asatu wakuyanga. 

20Keli unela, uhulo lʼesi. Utshu la wo, tukandakandaki, ne dia dimi lambatuma. 

21Petero akahulo le apami ako, akati ati: Enda, dimi layanganyu one. Dikambu 
diakona diuyenyu? 

22Vo wakati vati: Koneliyo, olombodi wʼalimbi, untu ololo, luka Unyashungu 
woma, lukumu landi leko ololo lu wudja tshe wʼasi Juda, ondjelo wʼekila 
akawutela dia nketa lakandi, la dia mbuka aui aye. 

23Okone Petero akawaeti, akahangia. 

Petero Ambukalula la Wo 

La wedi a pindju, Petero akunela, akatshu la wo; ndu anyawo motshi uma la 
Jopa wakutshindela. 

24La wedi a pindju, vo wakakumi la Kayisariya. Koneliyo akalungula, aketi wa 
lu khumbu kandi tshe la engenyi andi. 

25Lamʼakuto Petero, Koneliyo akulungula, akayakosha lʼekulu andi, akotemola. 

26Keli Petero akawunyiya ati: Unela, ndu dimi keli untu. 

27Lamʼakandateketaka la ndi, ndi akoto, akatani antu efula loko. 

28Ndi akawatela ati: Nyu mbeyaka nyati: Dikambu dia usi Juda mbekesanela la 
usi wudja ukina, kana mboto lu luudu landi, eko ekila. Keli Unyashungu 
ambomenya ati: Tetaki nduku untu wati: Untu kʼuntu, kana kanga mindu. 

29Uma lu dikambu so, mbuyemi. Lamʼakawambetshi, dimi konseka. Okone 
lambunyumbula diumbetshinyu. 

30Koneliyo akati ati: Nshi nyei yambeta, lamʼaki unya uku lʼushidi one, 
lamʼakamalombaka lu eshidi esatu lu luudu lami, nyulungi, pami kemotshi 
akemala la ntundu kami olotshi ahondo wa ngaingai. 

31Ndi akati ati: Koneliyo, Unyashungu ambuka dombelo diaye. Ndi mbuhoka 
diango diatuyushanyaka la ketshi. 

32Okone utumi diui la Jopa dia nteta Simona, letawo vati: Petero. Laka Simona, 
olongosodi a dikuhu, kuhangindi, lʼumamu wʼashi a wuki. 

33Okone mbakamakutumela diui esadi. We akatshi ololo, ne dia we ambuya. 
Shu tshe teko lindu kakiane lu ashu wa Unyashungu, dia mbuka akambu tshe 
wakakutela Khumadiondjo. 

34Petero akafula unyo, akati ati: Mete, dimi lambeya nti: Unyashungu kema la 
shonodi yʼantu. 

35Keli ndi mbetawoka wa lu wedja tshe, wane wawuka woma la watsha akambu 
wʼololo. 

36Ndi kakatumela asi Isariyele diui, kakasambisha lukumu lʼololo la ki uma le 
Jesu Kristu (ndi keli uwandji wa kete tshe). 

37Nyame mbeyaka diui ne, diakadiangana la Judiya tshe, akatatela uma la 
Ngalili, lʼokongo a batiza kakasambishaka Joani, 

38dia Jesu yʼusi Nazareta, uku akuludia Unyashungu la Nyuma kʼOlolo ndu la 
wulu. Ndi akakindulaka atatshi akambu wʼololo, atakonoya wane tshe 
wakasuyamaka le uhimbanyi, ne dia Unyashungu aki la ndi. 

39Shu teko emenyi wakambu tshe wakandatshi lu leke lʼasi Juda, ndu la 
Jerusalema. Vo wakudiaki, wakuhane lʼutamba. 

40Unyashungu akawulula lushi la satu; aketawo dia ndi menama, 

41aha le antu tshe, keli paka le su, shu wane wakasonwama le Unyashungu, uku 
emenyi; shu wane wakalekaka la ndi, wakanokaka la ndi lam akandulo uma lu 
nyoi. 

42Ndi akatokokomiya ati: Nyusambisha antu, nyuwaenya nyati: Ndi 
akasonwama le Unyashungu, dia ndjala umbuledi a wasena la wakavu. 

43Amvutshi tshe wambuwuta vati: Untu tshe lawetawo, ayulungula edimanyelu 
ka kolo lu lukumbu landi. 

Ambuki wʼAui Andi Wambulungula Nyuma kʼOlolo 

44Lamʼakati Petero aui aso, Nyuma kʼOlolo akahulwela tshe wakuki diui. 

45Wane waketawo, waki ambahemi wa ehekeli, wakayi le Petero, wakambi, ne 
dia wakatshulwela ndu asi wedja ushasha a Nyuma kʼOlolo. 

46Ne dia vo wakawauki wateketa lu eteketa ekina; watumbula Unyashungu. Ku 
Petero akâkaluya diui ati; 

47Untu akona aki la wulu wa nshimba wane wakalungula Nyuma kʼOlolo uku 
shu, dia mbatizama lʼashi? 

48Ndi akati ati: Wabatizami lu lukumbu la Jesu Kristu. Ku vo wakôlombe dia ndi 
ntshikala la wo nshi motshi. 

Etsha wa Atumami 11 

Petero Ambuyateketela Dia Akambu Wakandatshi 

1Atumami la anyawo waki la Judiya wakuki vati: Ndu asi wedja wambulungula 
diui dia Unyashungu. 

2Lamʼakayi Petero la Jerusalema, ambahemi wʼehekeli wakadji la ndi tamu, 

3wata vati: Okoko wana wakayatshu le wane wahatahema ehekeli, ndu 
wakayali la wo ma? 

4Keli Petero akatatela mbatela dikambu diako ati: 

5Dimi laki lʼusumba wa Jopa lalomba. Lamʼakimi la yimbatshimba, dimi lakenyi 
enelo: engo kakahulo uku dihondo uma lʼulungu, diukimamedi lu atshuku anei; 
diakampulwela. 

6Lamʼakamadiendi tee, dimi lakadilimbitela, lakenyi nyama yʼekulu enei ya la 
kete, la nyama ya lʼukunda, la diango diayakutula, la fudu ya lʼulungu. 

7Dimi lakuki ndu diui diamvutela ati: Petero, eto! udiaki, uli. 

8Keli dimi lakati nti: Kema, Khumadiondjo, nduku engo kʼengo, kana ka mindu, 
kakoto lʼunyo ami. 

9Keli diui diakayi uma lʼulungu etena ka hendi ati: Tetaki kene kakedia 
Unyashungu wati: Engo kʼengo. 

10Dikambu so diakatshama tena satu. Diango tshe diakakutwama utsha 
lʼulungu ntu. 

11Nyulungi, kemʼedja, apami wakawatumi le mi uma la Kayisariya wakemala la 
ntundu ka luudu lone akisu. 

12Nyuma akamvutela ati: Tshoka la wo, tuyalaki la shonodi. Ndu anyasu ane 
asamalu wakatshindela; takoto lu luudu la pami kako. 

13Ndi akatutela uku ak ndenyi ondjelo emadi lu luudu landi, ndu uku 
akandawutela ati: Utumi antu la Jopa watuyi la Simona, lukumbu landi lukina 
Petero. 

14Ndi ayukutela aui wa nkushimbela, we la wa lu luudu laye tshe. 

15Lamʼakamatatela nteketa, Nyuma kʼOlolo akahulwela, uku akandatuhulwela 
ma lʼetatelu. 

16Ku dimi lakuho diui dia Khumadiondjo, diakandati ati: Mete, Joani 
akabatizaka lʼashi, keli nyu nyayubatizama la Nyuma kʼOlolo. 

17Okone naka Unyashungu akawasha ushasha uku akandatusha, 
lamʼakatetawo Khumadiondjo Jesu Kristu, dimi laki na, dia nsemanela la 
Unyashungu? 

18Lamʼakawuki akambu aso, vo wakalembohala, wakatumbula Unyashungu; 
wakati vati: Unyashungu ambusha ndu asi wedja ekadimwelu kʼetema utsha lu 
lumu. 

Wakatatela Mbeta Ambeki Vati: “Asika Kristu”, lʼAtiyoka 

19Wane wakahandjo ne dia asui wakayala dia nyoi ka Stefano, wakatshu la 
Fonikiya la Kupiro la Atiyoka. Vo kumvutela nduku untu diui, tshikima asi Juda 
atu. 

20Keli amotshi awo waki asi Kupiro la asi Kurene wakayi lʼAtiyoka, 
wakasambisha ndu asi Ngirika lukumu lʼololo la Knumadiondjo Jesu. 

21Lunya la Khumadiondjo laki la wo. Antu efula waketawo, wakakadimo le 
Khumadiondjo. 

22Lukumu la dikambu diawo lakakumi lʼatui wʼekelizia waki la Jerusalema, ku 
vo wakatumi Baranaba pulu ndu lʼAtiyoka. 

23Lamʼakandakumi, lamʼakandenyi ngandji ka mamba ka Unyashungu, ndi 
akangenangena, akakokomiya vo tshe ati: Nyumamemi Khumadiondjo la 
esangwelu lʼetema. 

24Ne dia ndi aki untu ololo, lakaluli la Nyuma kʼOlolo ndu la mbetawo, ku antu 
efula wakasanganyema le Khumadiondjo. 

25Okone Baranaba akatshu la Taraso dia ntuyanga Saulu. 

26Lamʼakandatuwushula, ndi akayi la ndi lʼAtiyoka. Vo wakasanganaka la 
ekelizia utundu wʼeleku. Vo waketsha antu efula, wakatatela mbeta ambeki 
vati: Asika Kristu lu Atiyoka. 

27Lu nshi sho, amvutshi amotshi wʼuma la Jerusalema wakayi lʼAtiyoka. 

28Omotshi, lukumbu landi Angabo, akemala. Nyuma akawenya ati: Ndjala ka 
kasha ka wulu kayuyala lu kete tshe. Mete, to kakayi lu nshi ya Kolodiyo. 

29Ambeki tshe, untu la untu uku wulu andi, wakasanguya dia ntumela anyawo 
wakaladi la Judiya diango dia mbakimanyia. 

30Vo wakatshi okone: wakatumela dikumanyi diango lʼanya wa Baranaba la 
Saulu. 

Etsha wa Atumami 12 

Herode Ambudiaka Jakoba, Ambudja Petero lu Lukanu, Ondjelo 
Ambutshungula Petero 

1Lu nshi sho, khumʼekanga Herode akandi asi Ekelizia amotshi dia mbasuya. 

2Ndi akadiaki Jakoba, onangu Joani, la yombo. 

3Lamʼakandenyi ati: Dikambu ne diambongenyangenya asi Juda, ndi akandi 
ndu Petero. Nshi yako, yaki nshi ya Ma Diaha la Edya. 

4Lamʼakandawundi, ndi akukimo le enongo enei wʼalimbi dia mbulama. Ndi 
akalangi dia mbela le antu lʼokongo wʼElekanelu. 

5Dia dikambu so, mbakalamema Petero lu lukanu, keli ekelizia kumpeko 
mbolombela Unyashungu. 

6Lʼutshu a lushi lakalangi Herode ntundja Petero, Petero aketami lʼatei wʼalimbi 
ahendi, ukelekami molola ehendi. La suku kaki alami wakalamaka luudu la 
lukanu. 

7Nyulungi, ondjelo wa Khumadiondjo akemala la le ndi, ku usasi akahete lu 
luudu. Ondjelo akahumela Petero lu luhandju, akawemula; akati ati: Unela 
esadi! Ku molola wakamo uma lu anya. 

8Ondjelo akawutela ati: Olote uya, udji tupapa. Ndi akatshi osoku. Ku ndi 
akawutela ati: Udji koti diaye, undjeli. 

9Ndi akatumbi, akuyeli. Ndi kumbeya ati: Kene katsha ondjelo mete keto; keli 
ndi akakani ati: Enelo kenami. 

10Lamʼakawalekana elamelu ka ntundu la ka hendi, vo wakakumi lu lukuki la 
luwulu ladihulawo utsha lʼusumba; lo lakadiho. Ku vo wakatumbi, waketi 
lʼosese wame. Kemʼedja, ondjelo akutshiki. 

11Lamʼakeyi Petero dikambu diako ololo, ndi akati ati: Kakiane, dimi lambeya 
mete nti: Khumadiondjo ambutuma ondjelo andi, ambuntshungula uma lʼanya 
wa Herode. 

12Lamʼakandatakanaka yimba dia dikambu diako, ndi akakumi lu luudu la 
Mariya, nyangu Joani, laki la lukumbu landi lukina Mako. Loko kakasangana 
antu efula wakalombaka. 

13Lamʼakandakokola lu lukuki, ukambi a umuntu, lukumbu landi Roda, akatshu, 
aketawo. 

14Lamʼakanduki diui dia Petero, ndi kundjihula lukuki ne dia ongenongeno, keli 
akalawo utsha lu luudu; akati ati: Petero one emadi la suku! 

15Vo wakawutela vati: We ambudjo. Keli ndi akakokomiya ati: Mete. Vo wakati 
vati: Ondjelo andi oso! 

16Keli Petero akatetemala nkokola. Lamʼakawadihula, vo wakawenyi, wakambi. 

17Keli ndi akahahiya lunya dia vo nembohala. Ndi akawatela uku akutshungudi 
Khumadiondjo uma lu luudu la lukanu. Ndi akati ati: Nyuteli Jakoba la anyasu 
akambu ane. Ku ndi akamo, akatshu lu dihuli dikina. 

18La pindju, alimbi wakahalaka dia mbeya wuhu wambuyala Petero. 

19Herode akuyangi, keli ndi kumbena. Ndi akambula alami, akati dia mbadiaka. 
Ku ndi akamo uma la Judiya, akatshu utsha la Kayisariya, akatudjase leko. 

Nyoi ka Herode 

20Asi Tura la asi Sidona wakanyangia Herode wulu. Ku vo wakekesanela la 
Balasto, ulami a diango dia Khumʼekanga. Vo wakayi le Herode la utema otoi, 
wakalombe dia ndjala ki, ne dia leke la khumʼekanga lakaleshaka leke lawo. 

21Lamʼakakuki lushi lakawasonola, Herode akalote ahondo wa diulelu, 
akadiase lu kiti ka diulelu, akahangohangwela. 

22Antu wakadji dielu vati: Diui dia etemolatemola kemotshi, aha dia untu! 

23Kemʼedja, ondjelo wa Khumadiondjo akokomola, ne dia ndi kuntumbula 
Unyashungu. Dikusu diakawoto lu dimba, ndi akavu. 

24Keli diui dia Unyashungu diakuli, diakafuli. 

25Baranaba la Saulu wakakalula uma la Jerusalema lamʼakawashidiya nkimo 
diango. Vo wakayi la Joani, lukumbu landi lukina Mako. 

Etsha wa Atumami 13 

Nyuma kʼOlolo Ambeta Saulu la Baranaba 

1Lʼekelizia wa lʼAtiyoka kaki amvutshi la embetsha, kumbu yawo Baranaba, la 
Simeyona, lakawetaka vati: Ningere, la Lukiyo, usi Kurene, la Manaena, lakuli la 
khumʼekanga Herode, la Saulu. 

2Lamʼakawakambela Khumadiondjo ulimu, ndu lamʼakawakili mbu ya nde, 
Nyuma kʼOlolo akati ati: Nyonsonwele Baranaba la Saulu dia ulimu 
wakamawaeti. 

3Lamʼakawakili mbu ya nde, vo wakalombe, wakawahe anya, ku wakatumi. 

La Kupiro, Elimasi Ambuyala Tshungu; Serengiyo Paulu Ambukadimula 
Utema. 

4Okone Baranaba la Saulu wakatshu la Selukiya. Vo wakamo uma leko, 
wakateho la Kupiro. 

5Lamʼakiwo la Salami, vo wakatela antu diui dia Unyashungu lu temwelo diʼasi 
Juda. Ndu Joani akatshindela. 

6Lamʼakawakindula lu kete sho tshe edja ndu la Pafo, vo wakatani usi Juda 
omotshi leko, kanga aloho, umvutshi a kashi, lukumbu landi Bara-Jesu. 

7Ndi akayalaka la umbuledi, lukumbu landi Serengiyo Paulu, kanga yimba. 
Serengiyo Paulu aketi Baranaba la Saulu, akayangi mbuka diui dia Unyashungu. 

8Keli Elimasi (nkadimula ati: Kanga aloho) akasike, akayangi munganyia 
umbuledi uma lu mbetawo. 

9Ku Saulu, letawo ntu vati: Paulu, lakaludiama la Nyuma kʼOlolo, akawendi tee; 

10akati ati: We ambulula la kashi la uhukusanu, we onʼa uhimbanyi, utunyi 
wʼakambu tshe wʼololo, we haheko munganyia antu uma lu mbuka yʼololo ya 
Khumadiondjo? 

11Ulungi, lunya la Khumadiondjo leko le ye, we ayutukuyala tshungu, henyi 
unya. Kemʼedja lungi la udjima akuhutamela. Ku ndi akakendakenda atayangi 
wane wa mbolombola la lunya. 

12Lamʼakenyi umbuledi dikambu diakatshama, ndi aketawo, akambi dia 
wetshelu wa Khumadiondjo. 

Joani Mako Ambutshika Paulu 

13Paulu la wane wakatatshokaka la ndi wakamo uma la Pafo, wakateho la 
Perenga ka la Pamufuliya. Joani akatshiki, akakalula la Jerusalema. 

14Keli vo waketi uma la Perenga, wakakumi la Atiyoka wa la Pisidiya. Vo wakoto 
lʼetemwelo lushi lʼekila, wakadjase. 

15Lamʼakawashili mbala elembe la aui wʼamvutshi, embuledi wʼetemwelo 
wakatu mela diui vati: Anyasu, naka nyu la diui dia ndaka antu, nyalaki 

16Paulu akemala, akahahiya lunya; akati ati: 

Aui wa Paulu lʼAtiyoka wa la Pisidiya 

Nyu asi Isariyele la nyu wane wuka Unyashungu woma, nyuhukami. 

17Unyashungu a wudja one wa Isariyele wakasonola watshesu, akawaunyiya 
lamʼakiwo lʼEdjibitu, akawanya uma lu kete sho la lunya la wulu. 

18Uku deku akumi anei mbakandatawaembaka lʼusui uku wali. 

19Lamʼakandamani wedja esambeli lu kete ya Kanana, ndi akawasha kete yawo 
ukito uku deku kama nyei la akumi atanu. 

20Lʼokongo diku, ndi akawasha embadi edja ndu le umvutshi Samuele. 

21Lʼokongo diku, vo wakalombe khumʼekanga. Unyashungu akawasha Saulu, 
onʼa Kisha, uma lu diuhu dia Bendjamina, yediko ya deku akumi anei. 

22Lamʼakandawunya, ndi akunyia Davidi dia ndjala khumʼekanga, one 
lakandati ati: Dimi lambutana Davidi, onʼa Jese, one lalangami; ndi ayutsha 
akambu tshe uku lulangu lami. 

23Uma le tukanula tandi mbakela Unyashungu Ushimbedi Jesu le asi Isariyele, 
uku daka diandi. 

24Jesu atayi, Joani akasambishaka asi Isariyele tshe dikambu dia batiza ka 
ekadimwelu kʼetema. 

25Lamʼakayangi Joani nshidiya ulimu andi, ndi akati ati: Ukundi akananyu? 
Dimi laha ndi. One layayi lʼokongo ami, dimi kema ololo wukukimi nkelekula 
okodi a sabata yandi. 

26Anyasu, tukanula tʼAbarahama, la nyu wane wuka Unyashungu woma lʼatei 
anyu, le su kakatumama diui ne dia panda. 

27Ne dia wane wudjashi la Jerusalema la embuledi awo, kumbeya kuyanga aui 
wa amvutshi watalemaka nshi yʼekila tshe. Vo wakashidiya aui ako 
lamʼakawawamia. 

28Kuyanga vo kumbutana la dikambu dia ndi mvo, vo wakalombe Pilata dia 
mbudiaka. 

29Lamʼakawashidiya akambu tshe wakafundama lu dikambu diandi, vo 
wakunanula uma lʼutamba, wakawetamia lu diumbu. 

30Keli Unyashungu akawulula uma lʼatei wʼedu. 

31Wane wakayi la ndi uma la Ngalili utsha la Jerusalema, wakawenyi nshi 
efula. Kakiane vo weko emenyi andi le antu. 

32Tambunyela lukumu lʼololo la daka diakawalaki watshesu, 

33ati: Unyashungu akashidiya daka ne le anʼasu, ne dia ndi akulula Jesu, ndu uku 
ufundami lʼusambu a hendi ati: Onʼami keye, Elo kukutshimi. 

34Ne dia ndi akawulula uma lu nyoi, hakalula ntu lʼehondelo. Ndi akati ati: Dimi 
layunyusha etshoko wʼekila, Ndu wa mete, wakamalaki Davidi. 

35Ne dia ndi akati ndu lʼusambu ukina ati: We hakimo lʼEkila dia ndi mponda. 

36Lamʼakashidiya Davidi ntsha akambu wakalangi Unyashungu lu lolonga 
landi, ndi akavu, akakhundama kame la watshendi, akahonde. 

37Keli one lakulula Unyashungu komponda. 

38Anyasu, nyeyi nyati: Wambunyutela dikambu dia edimanyelu ka kolo yanyu 
uma le untu one. 

39Ndi ambuyindja untu tshe lawetawo lu akambu tshe, waki elembe wa Mose 
kumbuyindja. 

40Okone nyewo, dikambu diakawati lu aui wʼamvutshi diatukuyala le nyu, ati: 

41Nyendi, nyu amonyodi, nyambi, nyuvu; Ne dia dimi lambutsha ulimu lu nshi 
yanyu, Ulimu wahanyakuki mbetawo, naka untu ayunyutela. 

Wambolomba Paulu Dia Ndi Mvuta Diui Ntu Lushi lʼEkila 

42Lamʼakawatumbi, vo wakasengasenga Paulu vati: Kumututela aui aso lushi 
lʼekila layayi. 

43Lamʼakahandjo antu, asi Juda efula la embetawudi wa dikambu diʼasi Juda 
wakayi le Paulu la Baranaba, wakakokomiya vati: Nyutshikali lu ngandji ka 
mamba ka Unyashungu. 

Paulu la Baranaba Wambutunama; Wambuta Vati: “Tayutsho le Asi Wedja” 

44Lushi lʼekila lukina, asi usumba efula wakasangana dia ndjuka diui dia 
Unyashungu. 

45Keli lamʼakenyi asi Juda elui wʼantu, vo wakuki kandjema. Wakadji tamu 
tʼakambu wakati Paulu, wakotenge. 

46Paulu la Baranaba wakatela antu diui la dihunga, vati: Diaki la su dia 
ntanyutedi diui dia Unyashungu ntundu, ne dia nyu nyakadituni; nyame 
nyambuyalumbuya nyati: Hatukuki nungula lumu la pundju. Nyulungi, shu 
tambukadimo le asi wedja. 



1863 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

47Ne dia Khumadiondjo akatosengola okone ati: Dimi lambukukitsha usasi 
wʼasi wedja, Dia we ndjala panda le antu, Edja ndu la kuma ka kete. 

48Lamʼakuki asi wedja diui so, vo wakangenangena. Vo wakatumbula diui dia 
Unyashungu. Wane wakasonwama lu lumu la pundju, waketawo. 

49Diui dia Khumadiondjo diakadiangana lu leke lako tshe. 

50Keli asi Juda wakatombosha amantu wʼololo waki la lukumu, ndu 
dihangamendi dia lʼusumba, wakatombosha antu dia nsuya Paulu la Baranaba, 
la dia mbatshanya uma lu leke lawo. 

51Keli vo wakahumela ditshu diʼuma lu akaka awo, wakatshu la Ikoniyo. 

52Ambeki wakaluli la ongenongeno ndu la Nyuma kʼOlolo. 

Etsha wa Atumami 14 

Paulu la Baranaba lʼIkoniyo 

1Lamʼaki Paulu la Baranaba lʼIkoniyo, vo wakoto lʼetemwelo kʼasi Juda, ku vo 
wakati diui wuhu wakeyi ului a wuki wʼasi Juda la asi Ngirika mbetawo. 

2Keli asi Juda, wane waki kumbetawo, wakatombosha etema wʼasi wedja dia vo 
mpetsha anyasu. 

3Ku vo wakatshikala leko edja, wateketa la dihunga lu wulu wa Khumadiondjo, 
ako lakati diui dia ngandji kandi ka mamba, laketawo dia tulimbitelu la akambu 
wa mamba ntshama lʼanya awo. 

4Keli asi usumba wakatana: amotshi lu leke lʼasi Juda, akina lu leke la atumami. 

5Lamʼakasangana asi wedja la asi Juda la embuledi awo, dia mbatshela kolo, la 
dia mbauka ave, 

6Paulu la Baranaba wakeyi dikambu diako. Ku vo wakalawo utsha la Lustera la 
Derebe, esumba wa Lukaoniya, la lʼutshimba a leke lako. 

7Vo wakasambisha lukumu lʼololo leko. 

Antu Wakalangi Mbadiakela Nyama la Lustera 

8La Lustera kaki pami kemotshi, kanga ekulu wodu, nyangu akawuti ekhusi, 
konkendakendaka. 

9Ndi akuki Paulu ateketa. Paulu akawendi tee. Lamʼakandenyi ati: Ndi 
ambetawo dia nkono, 

10ndi akati la diui dia wulu ati: Emala too lʼekulu aye. Ku ndi akunela esadi, 
akakendakenda. 

11Lamʼa-kenyi antu akambu wakatshi Paulu, vo wakahangohango la diui dia 
wulu lʼoteketa wa Lukaoniya vati: Ditemolatemola diambutuhulwela lu 
difanelu diʼantu! 

12Vo waketi Baranaba vati: Zeu; ku Paulu vati: Hereme, ne dia ndi aki oteketshi 
a wuki. 

13Etemwelo ka Zeu kaki lʼeotwelo kʼusumba. Olombedi wa Zeu akela ngombe la 
alembo lu asuku; ndi la antu wakalangi mbadiakela nyama yako. 

14Keli lamʼakuki atumami Bara naba la Paulu dikambu diako, vo wakati ahondo 
awo, wakalawo lʼatei wʼului wʼantu, watahangohangovati: 

15Wayone, okoko wana wambunyutsha okone? Ndu shu mbeli antu, 
wakatungama uku nyu. Shu tambunyela lukumu lʼololo, dia nyu nkadimo uma 
lʼakambu ane wʼanyanya utsha le Unyashungu a lumu, lakatungi ulungu la kete 
ndu ashi a wuki la diango tshe dieli loko. 

16Lu nshi yaketi, ndi akakimo wedja tshe dia Vo nkendakenda lu mbuka yawo. 

17Keli ndi kundjatshika aha la djimbitelu, ne dia ndi akatshela ololo; 
akanyoloshiya mvula uma lʼulungu, la deku dia nludia mbu ya nde, akalutsha 
etema anyu la mbu ya nde la ongenongeno. 

18Lʼaui aso mbakawahimbi uhimbahimba dia nshimba antu, diaha vo 
mbadiakela nyama. 

Asi Juda Amotshi Wambetawuya Antu Dia Mbuka Paulu Ave 

19Asi Juda amotshi wakayi uma lʼAtiyoka la Ikoniyo, waketawuya antu, wakuki 
Paulu ave, wakukutula uma lʼusumba, wakana vati: Ndi ambuvo. 

20Keli lamʼakudingi ambeki, ndi aketo, akatshu lʼusumba. La wedi a pindju, ndi 
akatshu la Baranaba utsha la Derebe. 

21Lamʼakawasambisha lukumu lʼololo lʼusumba ako, ndu lamʼakawete antu 
efula ambeki, vo wakakalula la Lustera, lʼIkoniyo ndu lʼAtiyoka. 

22Vo wakakikitsha etema wʼambeki, wakakokomiya dia ntshikala lu mbetawo, 
vati: Lʼatei wʼasui, kahumbasu mboto lu diulelu dia Unyashungu. 

23Lamʼakawasonwela dikumanyi lu ekelizia tshe, lamʼakawalombe ndu 
lamʼakawakili mbu ya nde, vo wakatshiki le Khumadiondjo, lakawetawo. 

24Vo waketi la Pisidiya, wakakumi la Pamufuliya. 

25Lamʼakawati diui la Perenga, vo wakatshu lʼAtaliya. 

26Uma leko, vo wakateho utsha lʼAtiyoka, lene akawakimwama lu ngandji ka 
mamba ka Unyashungu dia ulimu wakawashidiya. 

27Lamʼakawakumi, vo wakasanganya ekelizia, wakasanyia akambu tshe 
wakatshela Unyashungu, ndu okone akandadihwela asi wedja lukuki la 
mbetawo. 

28Ku vo wakatshikala la ambeki edja. 

Etsha wa Atumami 15 

Wambutuma Paulu la baranaba la Akina Utsha la Jerusalema 

1Antu amotshi wakayi uma la Judiya; waketsha anyasu vati: Naka hanyahema 
ehekeli uku etshelu ka Mose, nyu hanyeyi nshimbamela. 

2Lamʼakawadji la Paulu la Baranaba tamu, la mumbwana la wo embula, vo 
wakasonola Paulu la Baranaba la akina, dia vo ntsho la Jerusalema le atumami 
la dikumanyi lu dikambu diako. 

3Ekelizia wakatshindela, waketi la Fonikiya la Samariya, wakatatelaka antu dia 
ekadimwelu kʼetema kʼasi wedja. Vo wakatamanya ngenyangenya anyawo tshe. 

4Lamʼakawakumi la Jerusalema, ekelizia ndu atumami la dikumanyi 
wakalungula. Ku vo wakasanyia akambu tshe wakatshela Unyashungu. 

5Keli amotshi wa lu leke lʼAfarise wako waketawo, wakunela, wakati vati: Eko 
uhumba wa mbahemia ehekeli, la mbatela dia vo nkitanyia elembe a Mose. 

Wambumbwana DiʼAsi Wedja Mbahema Ehekeli 

6Atumami la dikumanyi wakasangana name dia mumbwana dikambu diako. 

7Lamʼakawambwana efula, Petero akemala, akawatela ati: Anyasu, nyu 
mbeyaka nyati: Unyashungu ambutshaka esonwelo edja lʼatei anyu, dia asi 
wedja wuki lukumu lʼololo uma lʼunyo ami, wetawo. 

8Unyashungu, leya etema, akayala omenyi awo, akawasha Nyuma kʼOlolo uku 
akandatusha. 

9Ndi kuntutshikitanya la wo, akedia etema awo dia mbetawo kawo. 

10Ya ukundi ahimbanyu Unyashungu, dia nyu mbidja lokoho lu kingu yʼambeki, 
laki watshesu kumbeya memba kuyanga shu? 

11Keli shu tambetawo shati: Shu tayushimbamela uma lu ngandji ka mamba ka 
Khumadiondjo Jesu uku vo. 

Jakoba Ambuwatela Dieli Ololo Vo Ntsha 

12Antu tshe wakalembohala ki, wakahukamaka uku akataka Baranaba la Paulu, 
dia tulimbitelu la akambu wa mamba wakatshi Unyashungu lʼatei wʼasi wedja 
uma le wo. 

13Lamʼakawalembohala, Jakoba akahula diui ati: Anyasu, nyumpukami! 

14Simeyona akasanya okone akakendela Unyashungu asi wedja ntundu, dia 
nsonola antu amotshi uma lʼatei awo dia lukumbu landi. 

15Dikambu ne dieko pupu la aui wʼamvutshi, uku ufundami ati: 

16Lʼokongo wʼakambu aso, dimi layukalula. Dimi layuhika etumbu ka Davidi 
ntu, kakanyuko. Layolongosola diango diato diakalana, layukieme. 

17Ne dia antu wutshikadi, wayangi Khumadiondjo, Ndu asi wedja tshe wetama 
lukumbu lami, 

18Mbata Khumadiondjo, Lakalimbitshiya akambu ako umaka nshi yʼedjedja. 

19Okone dimi nkanaka nti: Tatohenyahenyaki asi wedja wambukadimo le 
Unyashungu. 

20Keli tuwafundeli dia vo nkimo ndjalanya la dikishi, munanyi, nyama 
yakawahini lu kingu ndu la dikila. 

21Ne dia lu nonga yaketi, Mose akayalaka la antu wakasambishaka akambu andi 
lʼusumba la usumba. Aui andi watalemaka lu temwelo nshi yʼekila tshe. 

Wambutuma Antu Kame la Paulu la Baranaba la Mukanda lʼAtiyoka 

22Atumami la dikumanyi ndu ekelizia tshe wakakani vati: Ndeka ololo shu 
nsonola anyasu amotshi, tatumi kame la Paulu la Baranaba utsha lʼAtiyoka. Vo 
wakasonola Judasi, lakawetaka vati: Barasaba, la Silasi, waki antu a waki lʼatei 
anyawo. 

23Vo wakafundela mukanda okone vati: Atumami, dikumanyi la anyawo 
wambutumela anyanyu wʼasi wedja weli lʼAtiyoka ka la Sudiya la Kilikiya moyo. 

24Takuki vati: Amotshi wakamo uma le su, wambunyohenyahenya lʼaui, 
wambulanya etema anyu. Shu kumbatela aui aso. 

25Lamʼakatadji sheki, shu takakani shati: Ndeka ololo shu nsonola apami 
wanyutumela kame la elangimi asu, Baranaba la Paulu, 

26antu waketawo nkimo nyumu yawo ne dia lukumbu la Khumesu Jesu Kristu. 

27Okone tambutuma Judasi la Silasi, ndu vo wayunyutela aui pupu lʼenyo. 

28Ne dia ndu Nyuma kʼOlolo ndu shu takakani shati: Kema ololo shu nyukitshiya 
wutshu a wuki, wuleki akambu weli uhumba. 

29Nyoseke diango diakawalambula dikishi, dikila, nyama yakawahini lu kingu, 
la munanyi. Naka nyambuyakimela lu akambu aso, nyu nyayutsha ololo. Moyo. 

Asi Atiyoka Wambulungula Mukanda lʼOngenongeno 

30Lamʼakawalakana la wo, vo wakatshu lʼAtiyoka, wakatusanganya ului wʼantu, 
wakawasha mukanda. 

31Lamʼakawawali, vo wakangenangena, ne dia esambelu kakawasambi. 

32Judasi la Silasi vame waki ndu amvutshi, okone vo wakalaki anyawo aui efula, 
wakakikitsha. 

33Lamʼakawatshikala nshi motshi leko, vo wakalakina la anyawo ki, wakakalula 
le wane wakatumi.  

34Keli Silasi akakani ati: Ndeka ololo dimi ntshikali lane. 

35Ku Paulu la Baranaba wakatshikala lʼAtiyoka, wetsha la wasambisha antu 
lukumu lʼololo la diui dia Khumadiondjo, ndu antu akina efula. 

Paulu la Baranaba Wambudja Tanui Dia Mako 

36Lamʼaketi nshi motshi, Paulu akatela Baranaba ati: Tutshu kakiane dia ntenda 
anyasu lʼusumba tshe wakatati diui dia Khumadiondjo, tutendi kana vo la wulu. 

37Baranaba akalangi ntsho ndu la Joani lakawetaka vati: Mako. 

38Keli Paulu akakani ati: Kema ololo shu ntsho la untu lakatutshiki lamʼakisu la 
Pamufuliya, ndi kuntsho la su lʼulimu. 

39Tamu ta wulu takayala, ku vo wakatana: Baranaba akose Mako, akateho la ndi 
utsha la Kupiro; 

40ku Paulu akose Silasi, lamʼakukitsha anyawo lu ngandji ka mamba ka 
Khumadiondjo, ndi akatshu. 

41Ndi aketi la Suriya ndu la Kilikiya, akakikitsha ekelizia. 

Etsha wa Atumami 16 

Paulu Ambosonola Timote 

1Paulu akakumi ndu la Derebe, ndu la Lustera. Nyulungi, umbeki omotshi aki 
leko, lukumbu landi Timote, onʼa usi Juda a umuntu, laketawo, keli shi aki usi 
Ngirika. 

2Ndi aki la lukumu lʼololo le anyasu waki la Lustera la Ikoniyo. 

3Paulu akalangi ntsho la ndi. Ndi akawose, akawahemia uhekeli, ne dia asi Juda 
waki lu beke diako, ndu ne dia vo tshe wakeyi vati: Shi aki usi Ngirika. 

4Lamʼakawakindula lu esumba, vo wakawatela elembe wakadji atumami la 
dikumanyi diaki la Jerusalema, dia vo mbekitanyia. 

5Okone ekelizia wakakikitshama lu mbetawo, wakafulanelaka la lushi la lushi. 

6Lamʼakashimbi Nyuma kʼOlolo Paulu la Timote mvuta diui la Asiya, vo waketi 
lu leke la Firungiya la Ngalatiya. 

7Lamʼakawakumi lu welelo wa Musiya, vo wakayangi ntsho utsha la Bituniya, 
keli Nyuma ka Jesu akashimbi. 

8Ku vo waketi uma la Musiya, wakakumi la Toroa. 

9Paulu akenyi enelo lʼutshu. Pami kemotshi kʼusi Makedoniya akemala 
osengasenga ati: Yaka la Makedoniya, uyutukimanyia. 

10Lamʼakandenyi enelo, kemʼedja shu takayangi ntsho utsha la Makedoniya. 
Shu takakani shad: Unyashungu kambuteta leko dia ntasambisha lukumu 
lʼololo. 

Paulu la Filipi; Ludiya Ambetawo 

11Lamʼakatunela la watu uma la Toroa, takasimbo utsha la Samotarake. La wedi 
a pindju, shu takakumi la Neapoli. 

12Uma leko, shu takakumi la Filipi, usumba wuleki wuki lu leke la Makedoniya, 
ndu malu wʼasi Romo. Shu takahangi nshi motshi loko. 

13Lushi lʼekila, shu takatumbi lʼandja a lukumbu, takatshu lʼumamu wʼokedi, 
lene akatakani shati: Leko keli dihuli dia dombelo. Shu takadjase, takateketa la 
amantu wakasangana leko. 

14Umuntu omotshi, lukumbu landi Ludiya, usundjishi wʼahondo wa tilili, usi 
usumba wa Tuyadra, laki otemodi a Unyashungu, akuki aui asu. Khumadiondjo 
akadihula utema andi dia ndi mpukana akambu wakad Paulu. 

15Lamʼakandashili mbatizama, ndi la wa lu luudu landi, ndi akatosengasenga 
ati: Naka nyu nkanakami nyati: Dimi leko la kolamelu le Khumadiondjo, nyuyi 
lakami, nyuyuhangi. Ku ndi akatetawuya. 

Nyuma ka Doho Ambutumba Uma le Usekaseka a Umuntu 

16Lamʼakatatatshokaka utsha lu dihuli dia dombelo, shu takasangana la fumbi 
kʼusekaseka, laki la nyuma ka doho, lakakundjiyaka akhumendi diango efula 
uma lʼaloho andi. 

17Ndi akatuyeli, shu la Paulu, ayahangohango ati: Antu ane weko ekambi wa 
Unyashungu KhumʼUlungu, wambunyutela dia mbuka ka panda. 

18Ndi akatshaka osoku nshi efula. Keli Paulu akanyangi wulu, akasikiso, akatela 
nyuma kako ati: Dimi lambukutela lu lukumbu la Jesu Kristu nd: Utumbi uma 
le ndi. Lʼushidi oso, nyuma kako akatumbi. 

Wambokomola Paulu la Silasi, 
Wambuwadja lu Lukanu; Ulami a Lukanu Ambuyala Umbetawudi 

19Keli lamʼakenyi akhumendi one lakawashaka waho ambutumba, vo wakandi 
Paulu la Silasi, wakakutula utsha la kituka lu ashu wʼembuledi. 

20Lamʼakawawaela le embadi, vo wakati vati: Antu ane wʼasi Juda 
wambutamanya ntombosha usumba asu. 

21Vo wambutetsha ditshelu dieli olembe dia shu nungula kana dikitanyia, shu 
asi Romo. 

22Ului wʼantu wakakungutanela. Embadi wakati ahondo awo, wakati vati: 
Wakomole eshingo. 

23Lamʼakawakomola ekomola efula, vo wakawadji lu lukanu. Vo 
wakakokomiya ulami a lukanu wulu vati: Alami ololo! 

24Lamʼakanduki uku akawawutela, ndi akawadji lu luudu la lʼetei, akawadji 
ekulu lu mbeti. 

25Keli lʼasa ndeki, Paulu la Silasi wakalombaka, wakimbelaka Unyashungu 
esambu. Asi lukanu wakahukamaka. 

26Shashimuya, kete yakadidima wulu; ku tshina dia luudu la lukanu 
diakasukasuka. Kemʼedja kuki tshe yakadiho. Ekodi wʼuntu la untu wakakeleko. 

27Ulami akemo. Lamʼakandenyi kuki ya lukanu hwe, ndi akasomola yombo, 
akayangi ndjadiaka; akakani ati: Asi lukanu wambulawo. 

28Paulu akahangohango ati: Tuyatshelaki kolo! shu tshe teko. 

29Ndi akati ati: Nyela ewa. Ndi akoto lu luudu adidima la woma, akayakosha la 
ntundu ka Paulu la Silasi. 

30Ndi akatundja; akati ati: Wayone, kahumbami ntsha dia dimi nshimbamela? 

31Vo wakati vati: Etawo Khumadiondjo Jesu, ku we ayushimbamela, ndu wa lu 
luudu laye. 

32Vo wakawutela diui dia Khumadiondjo, ndi la wane waki lu luudu landi tshe. 

33Ndi akawaose lʼushidi ako wʼutshu, akotsha wimbo awo wʼeshingo. Kemʼedja 
ndi akabatizama, ndu antu andi tshe. 

34Ndi akatshu la wo lakandi, akawasha ma. Ndi akangenangena efula, ndi la wa 
lu luudu landi tshe ne dia ndi ambetawo Unyashungu. 

Embadi Wambuka Woma 

35Lamʼakahuto unya, embadi wakatumi tusangema vati: Watundja antu aku. 

36Ulami a lukanu akatutela Paulu ati: Embadi wambutuma diui vati: 
Wanyukimo. Nyutumbi, nyutshu la ki. 

37Keli Paulu akawatela ati: Vo wakatokomola, shu asi Romo, lu ashu wʼantu 
tshe, watatulumbuya, wakatudjisha lu lukanu. Ya ukundi ayangawo ntutundja 
lu usheshe? Aha osoku! Wayi vame la ndjututundja. 

38Tusangema wakatutela embadi aui aso. Lamʼakawuki vati: Asi Romo mbewo, 
vo wakuki woma. 

39Ku vo wakayi, wakasengasenga. Lamʼakawatundja, vo wakalombe dia 
ntumba uma lʼusumba. 

40Lamʼakawatumbi uma lu lukanu, vo wakoto lu luudu la Ludiya. Lamʼakawenyi 
anyawo, vo wakakikitsha etema, wakatshu. 

Etsha wa Atumami 17 

Paulu la Silasi la Tesalonika 

1Lamʼaketi Paulu la Silasi lʼAfipoli la Apoloniya, vo wakakumi la Tesalonika, 
lene aki etemwelo kʼasi Juda. 

2Paulu akoto la wo loko, uku aki etshelu kandi. Ndi akateketa la wo akambu 
wʼuma lu afundelu nshi yʼekila shatu. 

3Ndi akalimbitshiyawo, akati ati: Diaki ia Kristu dia nsuwa, la dia ndi mbulo 
uma lu nyoi; Jesu one lanyutelami, ndi keli Kristu. 

4Amotshi waketawo, wakasangana la Paulu la Silasi; ndu ului a wuki wʼasi 
Ngirika wʼololo, ndu amantu wa lukumu la wuki. 

5Keli asi Juda wakuki kandjema, wakose antu wa kolo amotshi uma lʼatei wʼantu 
kʼantu, wakasanganya ului, wakatombosha usumba. Vo wakoto lu luudu la 
Jasona la wulu, wakayangi mbatundja le antu. 

6Lamʼakiwo kumbatana, vo wakakutula Jasona la anyawo amotshi, wakatundja 
la ntundu ka ewandji wʼusumba. Vo wakahangohango vati: Antu ane 
wambungayula wa la kete tshe wambukuma ndu lindu! 

7Keli Jasona ambalungula. Vo tshe hawukitanyia elembe wa Kayisa, ndu 
watutaka vati: Khumʼekanga kekina keko, Jesu. 

8Okone vo wakahindja etema wʼantu la wa ewandji wʼusumba lamʼakawuki 
akambu aso. 

9Lamʼakawalungula okole uma le Jasona la akina, vo wakakimo. 

Paulu la Silasi la Beroya 

10Kemʼedja anyawo wakatumi Paulu la Silasi utsha la Beroya lʼutshu. 
Lamʼakawakumi, vo wakoto lʼetemwelo kʼasi Juda. 

11Antu aso wakaleki wa la Tesalonika ololo, ne dia vo waketawo diui lʼuhetu: 
wakayangiayangia la lushi la lushi lu afundelu, kana akambu ane mete kewo. 

12Ku efula waketawo, ndu amantu wʼasi Ngirika akanga a lukumu, ndu apami 
efula. 

13Keli lamʼakeyi asi Juda wa la Tesalonika vati: Paulu ambusambisha diui dia 
Unyashungu ndu la Beroya, vo wakatshu ndu leko. Vo wakatombosha la 
wakangayula antu. 

14Kemʼedja anyawo wakatumi Paulu, dia ndi ntsho lʼashi a wuki. Silasi la Timote 
wakatshikala leko. 

15Keli atshindedi wa Paulu wakakumi la ndi pulu ndu lʼAtena. 
Lamʼakawalungula diui ati: Silasi la Timote wayi le mi esadi, vo wakatshu. 

Paulu lʼAtena; Daku Dia Paulu 

16Lamʼakawakungaka Paulu lʼAtena, utema andi akahindi efula lamʼakandenyi 
usumba ambulula too la dikishi. 

17Lu temwelo, ndi akateketa lʼasi Juda la antu wʼololo, ndu la lushi la lushi, le 
wane wakasanganaka la ndi la kituka. 

18Anangi a yimba wʼasika Epikuro la wʼasika Stoa amotshi wakayudja la ndi 
tamu. Amotshi wakati vati: Eyokayoka kene, katandi na? Akina vati: Ndi 
nfanaka la umvutshi a ditemolatemola diʼangendangenda, ne dia ndi 
akasambisha Jesu la eulwelu. 

19Vo wakukimela, wakatshu la ndi lʼAreopango. Vo wakawumbula vati: Shu 
nkukaka mbeya wetshelu one wʼuyuyu wasambishaye? 

20ne dia we ambuya la akambu amotshi wʼeyuyu, wukasu. Ku shu nangaka 
mbeya akambu ako okone wewo. 

21Asi Atena tshe la angendangenda waki loko, kuntsha nduku dikambu dikina, 
paka mvuta la mbuka dikambu diʼuyuyu. 

22Paulu akemala lʼAreopango, akati ati: Nyu asi Atena, lu akambu tshe, dimi 
lambena nti: Nyu nyeko atemodi wa wulu. 

23Ne dia lamʼakamatetaka, dimi lakenyi diango diatemolanyu, lakenyi ndu 
ediakelu kaki la efundelu kene ati: “Le Etemolatemola Kahaweyi.” Kene 
katemolanyu kahanyeyi, dimi layunyulimbitshiyato. 

24Unyashungu kakatungi kete la diango tshe dieli loko, ne dia ndi keli Uwandji 
wʼulungu la kete. Ndi hatudjaseka lu temwelo diakatshama lʼanya, 

25kana anya wʼantu mbukimanyia kuyanga ndi mpumbaka engo, ne dia ndame 
katushaka tshe lumu, luwi, la diango tshe. 

26Uma le untu otoi kakandatungi wedja tshe, dia vo mbidjase ladiku dia kete 
tshe. Ndi akakahanya deku diawo diakandalongosola, ndu elelu wʼedjaselu 
kawo; 

27dia vo wayangi Unyashungu, watawamamba dia vo mbena, keli ndi kema etali 
uma le untu la untu. 

28Le ndi kesu la lumu. Shu tambokendakenda, tambuyala; Uku akafundi ndu 
afundji anyu vati: Ndu shu mbeli anʼandi. 

29Ne dia shu teko ana wa Unyashungu, kema ololo shu nkana shati: Unyashungu 
uku paunyi mbendi, kana fesa, kana dive diakawasele lu yimba la tukanyi ta 
untu. 

30Unyashungu akendjula tena diʼakanga a dinginya. Keli kakiane, ndi ambutela 
antu tshe lu ahuli tshe ati: Nyukadimuli etema. 

31Ne dia ndi akasonola lushi la numbuya wa la kete, uku elumbwelu kʼololo 
lʼanya wʼuntu lakandasonola. Ndi akenya antu tshe dikambu ne, ne dia ndi 
akawulula uma lu nyoi. 

Eyelelu ka Daku Diandi 

32Lamʼakawuki dia eulwelu ka wane wakavu, amotshi wakole. Keli akina 
wakati vati: Katudiuki ntu. 

33Ku Paulu akamo uma la le wo. 

34Keli amotshi wakumamema, waketawo. Omotshi Diyonusiyo, usi Areopango, 
la umuntu lukumbu landi Damari, ndu akina kame la wo. 

Etsha wa Atumami 18 

Paulu la Koreto; Ambusambisha lʼEtemwelo 

1Lʼokongo wʼakambu aso, Paulu akamo lʼAtena, akayi la Koreto. 

2Ndi akatani usi Juda omotshi, lukumbu landi Akula, wakawuti lu leke la Poto, 
akayi tshinyi tshitshe uma lʼItaliya, la wadendi Piriskila, ne dia Kolodiyo akadji 
olembe ati: Asi Juda tshe wamo uma lu Romo. Paulu akatshu le wo. 

3Ndi akadjase la wo, ne dia o wakatshaka wuhu wame wʼulimu. Vo wakatshaka 
ulimu, ne dia vo waki atshi wa mvudu yʼapema. 

4Ndi akateketa lu etemwelo nshi yʼekila tshe, akayangi mbetawuya asi Juda la 
asi Ngirika. 

Paulu Ambangana Uma le Asi Juda 

5Lamʼakakumi Silasi la Timote uma la Makedoniya, Paulu akayakimo tshe 
lʼulimu wa nsambisha, etsha asi Juda ati: Jesu keli Kristu. 

6Lamʼakawahangakala, lamʼakawotenge, ndi akanyinginya ahondo andi; 
akawatela ati: Dikila dianyu diayali lʼete anyu! Dimi kema la dikambu. Umaka 
kakiane, dimi layutsho le asi wedja. 

7Ndi akamo uma leko, akatoto lu luudu lʼuntu, lukumbu landi Titiyo Justo, 
otemodi a Unyashungu; luudu landi laki lasuki la etemwelo. 

8Kirispo, uwandji wʼetemwelo, aketawo Khumadiondjo, ndu wa lu luudu landi 
tshe. Lamʼakuki asi Koreto efula aui wa Paulu, vo waketawo, wakabatizama. 

9Khumadiondjo akatela Paulu lu enelo lʼutshu ati: Tukaki woma, otekete, 
tolembohalaki; 

10ne dia dimi leko la ye, nduku untu layukahe lunya dia nkutshela kolo: ne dia 
dimi la antu efula lʼusumba one. 

11Ndi akadjase leko utundu wʼeleku la ngondo shamalu, aketshaka antu diui dia 
Unyashungu. 

Wambutsho la Paulu la Ntundu ka Ngaliyo 

12Keli lamʼaki Ngaliyo, umbuledi a wuki wa lʼAkaya, asi Juda wakahangakaela 
Paulu, wakatshu la ndi la ntundu kʼelumbwelu. 

13Vo wakati vati: Untu one ambetawuya antu dia ntemola Unyashungu 
utshikitanyi lʼelembe. 

14Lamʼakayangi Paulu nfula unyo, Ngaliyoakatela asi Juda ati: Nyu asi Juda, 
utunduyala dikambu dia kolo kana dia fumbosonyi mbedio, tshiki lutuka diui 
dianyu. 

15Keli naka akambu aso weko paka diʼaui, kumbu la elembe anyu, eko dikambu 
dianyu. Dimi halangi ndjala umbadi wʼakambu a wuhu oso. 

16Ku ndi akawatshanya uma lʼelumbwelu. 

17Ku vo tshe wakandi Sostene, umbuledi wʼetemwelo, wakokomola 
lʼelumbwelu. Keli Ngaliyo akatewala lu akambu aso tshe. 

Paulu Ambutsho Utsha la Suriya 

18Paulu akatshikala leko nshi efula lʼokongo wa dikambu so. Ndi akalakana la 
anangu, ku ndi la Piriskila la Akula wakatshu lu watu utsha la Suriya. Ndi 
akatanyisha divu la Kenekerea, ne, dia ndi akatadji dokoloko. 

19Vo wakayi lʼEfeso, ku ndi akatshiki leko. Keli ndame akoto lʼetemwelo, 
akateketa lʼasi Juda. 

20Lamʼakawolombe vati: Umudjase la su yema, ndi kumbetawo. 

21Keli ndi akalakana la wo; akawatela ati: Naka Unyashungu alanga, dimi 
layukalula le nyu ntu. Ndi akamo uma lʼEfeso, akoto lu watu. 

22Lamʼakandakumi la Kayisariya, ndi akatshu, akatasha ekelizia moyo, ku ndi 
akatshu lʼAtiyoka. 

23Lamʼakandadjase leko yema, ndi akunela, akakindula lu leke la Ngalatiya, la 
Firungiya, atakikitsha etema wʼambeki tshe. 

Apolo 

24Usi Juda omotshi, lukumbu landi Apolo, lakuto lʼAlesanderiya, akayi lʼEfeso. 
Ndi akesaka efula lʼunyo, akeyaka afundelu ololo. 

25Untu ako aketshaka dia mbuka ka Khumadiondjo. Ndi aki la saki lʼutema, 
akataka, aketshaka akambu wa Jesu ololo, kuyanga ndi akeyi paka batiza ka 
Joani. 

26Ndi akatatela mvuta diui la dihunga lʼetemwelo. Keli lamʼakuki Piriskila la 
Akula aui wakandataka, vo wakawose, wakulimbitshiya mbuka ka Unyashungu 
ololo. 

27Lamʼakandayangi ntsho lʼAkaya, anyandi wakakikitsha utema andi, 
wakafundela ambeki dia vo mbulungula. Lamʼakandakumi, ndi akaleki 
nkimanyia wane waketawo uma lu ngandji ka mamba, 

28ne dia ndi akâkaluya asi Juda aui la wulu lu seke, awaenya lu afundelu ati: Jesu 
keli Kristu. 

Etsha wa Atumami 19 

Paulu lʼEfeso; Ambeki wa Joani Wambetawo Jesu 

1Lamʼaki Apolo la Koreto, Paulu akayi lʼEfeso. Lamʼakandeti lu beke diʼakuna, 
ndi akatani ambeki amotshi leko. 

2Ndi akawambula ati: Lamʼakanyetawo, nyu nyakalungula Nyuma kʼOlolo? Vo 
wakawutela vati: Kema; shu tatuki dia Nyuma kʼOlolo. 

3Ndi akawambula ntu ati: Lu na akanyambatizama? Vo wakati vati: Lu batiza 
ka Joani. 

4Paulu akati ati: Joani akabatizaka antu la batiza kʼekadimwelu kʼetema. Ndi 
akatekika antu ati: Nyetawo one layayi lʼokongo ami, Jesu ndame. 

5Lamʼakawuki diui so, vo wakabatizama lu lukumbu la Khumadiondjo Jesu. 

6Lamʼakawahe Paulu anya, vo wakalungula Nyuma kʼOlolo. Vo wakateketa 
lʼeteketa ekina, wakati akambu wahatayi. 

7Vo tshe waki uku apami dikumi la ahendi. 

Paulu lu Wekelu wa Turano 

8Paulu akoto lʼetemwelo, akatelaka antu diui la dihunga ngondo shatu. Ndi 
akateketaka la wo dia mbaetawuya akambu wa diulelu dia Unyashungu. 

9Keli lamʼakakikitala amotshi, lamʼakawayala la ehedia, lamʼakawonyola 
Mbuka lu ashu wʼantu, ndi akamo uma lʼatei awo, akanya ndu ambeki, 
akateketa la wo la lushi la lushi lu wekelu a Turano. 

10Ndi akatshaka osoku deku pendi, okone antu tshe wa lʼAsiya wakuki diui dia 
Khumadiondjo, ndu asi Juda ndu asi Ngirika. 

Wambuleka Atundjishi wʼEdienge Wulu; Akanga wʼAloho Wambutshumba 
Abuku Awo 

11Unyashungu akatshi akambu wa mamba wuleki lʼanya wa Paulu. 

12Okone vo wakatshu la tambala la ahondo waki la ndi lu dimba le akanga a 
hemo. Ku hemo yakashili, edienge wakatumbi. 

13Keli asi Juda amotshi, atundjishi wʼedienge, waketetaka, wakahimbi mbeta 
lukumbu la Khumadiondjo Jesu le akanga wʼedienge; wata vati: Dimi 
lambunyutshibela lu lukumbu la Jesu latusambishaka Paulu. 

14Ana esambeli wʼusi Juda, lukumbu landi Skeva, olombedi a wuki, 
mbakatshaka osoku. 

15Odienge akâkaluya diui ati: Dimi mbeyaka Jesu; dimi mbeyaka Paulu, keli nyu 
wa na? 

16Ku kanga odienge akawamamela, akaleki wulu vo ahendi, akalembia, ku vo 
wakalawo uma lu luudu lako etakataka la puta lu alimba. 

17Dikambu so diakeyama le asi Juda la asi Ngirika tshe wakadjashi lʼEfeso. Vo 
tshe wakuki woma, ku lukumbu la Khumadiondjo Jesu lakatumbwama. 

18Ndu wane waketawo ntundu, wakayi, wakashula kolo, wakati akambu 
wakawatshaka. 

19Akanga wʼaloho efula wakasanganya abuku awo, wakatshumbi lu ashu 
wʼantu tshe. Lamʼakawali ushinga awo, vo wakedika uku tenyi dia fesa nunu 
akumi atanu. 

20Okone diui dia Khumadiondjo diakaleki nfula wulu. 

21Lʼokongo wʼakambu aso, Paulu akasanguya dia mbeta la Makedoniya lʼAkaya 
utsha la Jerusalema. Ndi akati ati: Lamʼayumuyala leko, dieli la mi dia mena ndu 
la Romo. 

22Lamʼakandatumi wane wakukimanyiaka ahendi, Timote la Erasto, la 
Makedoniya, ndame akatshikala lʼAsiya yema. 

Demetriyo la Etshudi wa Fesa Wambotombosha Antu 

23Lu nshi sho, aki lundju efula, ne dia Mbuka keso. 

24Ne dia untu omotshi lukumbu landi Demeteriyo, utshudi a fesa, lakatshaka 
tundju tufanyi la etemwelo kʼAratemi, akashaka asi ulimu ulimu efula. 

25Ndi akasanganya la wane waki la wo ulimu pupu; akawatela ati: Wayone, nyu 
mbeyaka nyati: Ulimu one mbeli ongonyi asu. 

26Nyu menaka ndu nyu mbukaka nyati: Aha lane la Efeso atu, keli lasuki la Asiya 
tshe, untu one Paulu ambetawuya antu efula, ambakadimula etema; ambuta ati: 
Dite-molatemola diakawatshi lʼanya, kema ditemolatemola. 

27Aha ne dia ulimu asu utu mbayanga ndjala kolo, keli ndu ne dia etemwelo ka 
etemolatemola ka wuki ka umuntu Aratemi kuyanga ndjala anyanya. 
Wambuyanga mbunya lu lutumbu landi latotemolaka Asiya tshe, la wa la kete 
tshe. 

28Lamʼakawuki diui so, vo wakadanganela la kele, wakahangohango wata vati: 
Aratemi wʼasi Efeso keli wuki! 

29Okone usumba tshe wakaluli too lʼufutanu. Lamʼakawandi Ngayo la 
Aristarako, asi Makedoniya, atshindedi wa Paulu lu lokendo, vo wakamote 
lʼutema otoi lu dihuli diʼendelu kʼakambu. 

30Lamʼakayangi Paulu mboto lene aki antu ako, ambeki wakusike. 

31Antu a waki imotshi wa lʼAsiya, engenyi andi, wa-kutumela diui; 
wakosengasenga vati: Totoki lu dihuli diku diʼendelu. 

32Wakahangohango amotshi okone, akina okone, ne dia ului tshe aki ufutanu 
utu. Leke lʼantu lakaleki wuki, kumbeya kene kakawamote. 

33Vo wakatundja Alesandere uma lʼului wʼantu, ku asi Juda wakaweme la 
ntundu kʼantu. Alesandere akahahiya lunya, akalangi nteketa le wudja. 

34Keli lamʼakaweyi vati: Usi Juda kendi, vo tshe wakahangohango pupu uku 
eshidi ehendi vati: Aratemi wʼasi Efeso keli wuki! 

35Lamʼakalembohaya ufundji a lʼusumba ului wʼantu, ndi akawatela ati: Nyu asi 
Efeso, untu akona aheyi ati: Usumba wʼasi Efeso mbeli ulami wʼetemwelo 
kʼAratemi a wuki, ndu wa dive diʼekila diakako uma lʼulungu? 

36Ne dia antu haweyi manguna dikambu ne, okone ndeka ololo nyu mbidjase 
ki. Tanyutshaki dikambu esadi. 

37Nyu nyakayi la apami ane lindu, waha apotodi a diango uma lu etemwelo, 
kuyanga atengi wa etemolatemola kasu ka umuntu. 

38Okone naka Demeteriyo la asi ulimu andi weko la untu dikambu, nshi ya 
numbula yeko, ndu embuledi weko. Vo watufundanaki. 

39Keli lamʼayunyuyala la dikambu dikina, wayudishidiya lu lusanganya 
latutusanganaka uku etshelu kasu. 

40Mete, shu tambuyanga nsongwamela ne dia lundju lʼelo, ne dia nduku diui 
diakayadi, diukukisu mvuta lu dikambu diakamotshi ului one. 

41Lamʼakandashili mvuta aui aso, ndi akadianganya. 

Etsha wa Atumami 20 

Paulu Ambunela Uma lʼEfeso, Ambutsho la Makedoniya, ndu la Ngirika 

1Lamʼakashili lundju, Paulu aketi ambeki, akakokomiya, ku ndi akalakana la wo, 
akunela utsha la Makedoniya. 

2Lamʼakandakindula lu beke so, lamʼakandakokomiya, ndi akakumi la Ngirika. 

3Ndi akadjase leko ngondo shatu. Lamʼakandalangi nteho utsha la Suriya, asi 
Juda wakutshwela sheki. Lu dikambu diako, mbakandasanguya dia nkalula, la 
mbeta uma la Makedoniya. 

4Wane wakutshindela utsha lʼAsiya, waki Sopatere, usi Beroya, onʼa Purusi; 
Aristarako, la Sekundo, asi Tesalonika; Ngayo, usi Derebe, la Timote; Tukiko la 
Torofimo, asi Asiya. 

5Keli antu aso wakatatela ntsho ntundu, wakatutukunga la Toroa. 

6Lamʼaketi nshi ya Ma Diaha la Edya, shu takunela uma la Filipi, takoto lu watu, 
lu nshi tshanu takakumi la Toroa, lene akiwo; takahangi nshi esambeli leko. 

La Toroa, Paulu Ambulula Eutuko 

7Lushi la ntundu la lubingu, shu takasangana dia mbatula ma. Paulu 
akasanguya munela lamʼayuhuto unya, ndi akateketa la wo. Ndi akatetemala 
nteketa edja ndu lʼasa ndeki. 

8Lu luudu la ladiku lakawasangana, aki atala efula. 

9Olongo a pami omotshi, lukumbu landi Eutuko, akadjashi lu didishi, 
anyingonyingo la djo ya wulu. Lamʼakatetemala Paulu nteketa, djo yakawundi. 
Ndi akako uma lu luudu la satu la ladiku, wakotongona ambuvo. 

10Ku Paulu akahulo, akasembemala ladiku diandi, akukhumbatela; akati ati: 
Tanyudjaki lufungusu, ndi eki la lumu. 

11Lamʼakandambela ntu, ndi akatula ma, akali. Ndi akateketa la wo etenyi 
kʼutali, edja ndu lamʼakahuto unya, ku ndi akunela. 

12Vo wakayi la olongo a pami la lumu, wakasalangana efula. 

Paulu la Mileto 

13Shu takatatela ntsho lu watu, takateho utsha lʼAsose. Shu takakani shati: 
Tayutakudi Paulu leko, uku akandati. Ndi akalangi mbeta uma leko lʼekulu. 

14Lamʼakandatutani lʼAsose, shu takawotshiya lu watu, takakumi la Mitulene. 

15Shu takunela uma leko lu watu. Lamʼakahuto unya, shu takakumi lasuki la 
Kiyo. La wedi a pindju ntu, shu takakumi la Samose. Lomo unya, shu takakumi 
la Mileto. 

16Paulu akasanguya ndekana Efeso lu watu. Ndi kunanga nshisha etena lʼAsiya, 
ne dia ndi akasamanya dia nkuma la Jerusalema lushi la Pentekosta, naka 
nkukaka. 

La Mileto, Paulu Ambulakana la Dikumanyi Dia Uma lʼEfeso 

17Lamʼaki Paulu la Mileto, ndi akatumi diui lʼEfeso, aketi dikumanyi diʼekelizia. 

18Lamʼakawayi le ndi, ndi akawatela ati: Nyame mbeyaka wuhu wakimi lʼatei 
anyu umaka lushi lakamakamela lʼAsiya, edja ndu kakiane. 

19Dimi lakatshelaka Khumadiondjo ulimu la ndjakitshakitsha, la asoi lu ashu, 
ndu lʼehimba wakayi le mi, ne dia tuseki tʼasi Juda. 

20Dimi kumbuka woma wa nyutela akambu tshe wʼololo, lakanyetshaka lʼatei 
wʼantu, ndu lu luudu la luudu, 

21latela asi Juda ndu asi Ngirika dia nkadimula etema le Unyashungu, la dia 
mbetawo khumesu Jesu Kristu. 

22Nyendi, kakiane dimi lambutsho utsha la Jerusalema lʼutema ukelekami: 
haleyi akambu wayutuyala la mi leko. 

23Tshikima Nyuma kʼOlolo kamenya ati: Kanu la asui mbakukungela lʼusumba 
la usumba. 

24Keli dimi halali lumu lami nti: Ushinga a wulu mbelo, dia nshidiya esakelu 
kami ka luwangu, la ulimu wakamalungula uma le Khumadiondjo Jesu, dia 
mvuta lukumu lʼololo la ngandji ka mamba ka Unyashungu. 

25Nyulungi, kakiane dimi mbeyaka nti: Nyu tshe wakamakindula lʼatei anyu, 
lanyusambisha lukumu lʼololo la diulelu dia Unyashungu, hanyuyena elundji 
kami ntu. 

26Okone dimi lambunyutela elo nti: Dimi laha la unungu wa dikila dianyu, nyu 
tshe, 

27ne dia dimi kumbuka woma wa nyutela yimba tshe ya Unyashungu. 

28Nyuyalami ololo, ndu nyulami limba tshe ololo, wako wakanyukitsha Nyuma 
kʼOlolo alami, dia nyu ndesha ekelizia wa Khumadiondjo, wakandasumbi la 
dikila diandi. 

29Dimi mbeyaka nti: Lamʼayumutsho, ndjaundu ya pangu yayoto lʼatei anyu, 
yayumana limba tshe. 

30Antu wayunela uma lʼatei anyu nyame, wayutela antu akambu waha mete, dia 
nkutula ambeki lʼokongo awo. 

31Okone nyewo, nyuho lamʼakimi la nyu deku satu. Dimi kunkimo dia 
nyokokomiya ndu lʼutshu ndu la yanyi la asoi lu ashu. 

32Kakiane, dimi lambunyukimo lʼanya a Unyashungu, la lu diui dia ngandji 
kandi ka mamba, dieya nyudia, la nyusha ukito kame la wane tshe 
wambukidiama. 

33Dimi konkomiya fesa ya untu, paunyi kana ahondo. 

34Nyame mbeyaka nyati: Anya ane wakankimanyia, ndu wakakimanyia wane 
waki la mi la diango diakamahumbi. 

35Dimi lambunyenya djimbitelu lu akambu tshe. Dieli la nyu dia nkamba okone 
dia nkimanyia akanga a weodu, la dia nyu mbuho aui wa Khumadiondjo Jesu, 
wakandati ndame ati: Mbisha, ambuleka nungula otshoko. 

36Lamʼakandashili mvuta osoku, ndi akakhuse adui, akalombe la wo tshe. 

37Vo tshe wakaleli wulu, wakakhumbatela Paulu lu kingu, wakanonana la ndi. 

38Vo wakaleki nyanga, ne dia diui diakandawatela ati: Hanyuyena elundji kami 
ntu. Vo wakutshindela lu watu. 

Etsha wa Atumami 21 

Paulu Ambunela Ntu, Ambukuma la Tura 

1Lamʼakatatshiki, shu takatshu lu watu, takasimbo utsha la Kose. La wedi a 
pindju, shu takakumi la Rodo, takunela uma leko utsha la Patara. 

2Lamʼakatatani watu watateho utsha la Fonikiya, shu takoto loko, takatshu. 

3Lamʼakatenyi Kupiro, shu takatshiki lu lunya la lomoso, takatshu utsha la 
Suriya, takakumi la Tura, ne dia wakalangi ntundja diango leko. 

4Shu takatani ambeki, ku taketama leko nshi esambeli. Vo wakatela Paulu uma 
le Nyuma, diaha ndi mbikamela la Jerusalema. 

5Lamʼaketi nshi sho, shu takunela, takatshu. Vo tshe, ndu amantu ndu anʼawo, 
wakatutshindela, edja ndu lamʼakatatumbi uma lʼusumba. Shu takakhuse adui 
lʼumamu wʼashi, takalombe, takalakana. 

6Shu takoto lu watu, ku vo wakakalula. 

Paulu la Kayisariya; Angabo Ambuwutela Ati: Asi Juda Wayukukeleka 

7Lamʼakatashidiya lokendo lasu uma la Tura, shu takakumi la Potolemai. Shu 
takasha anyasu moyo; taketama la wo lushi otoi. 

8La wedi a pindju, shu takunela, takayi la Kayisariya. Shu takoto lu luudu 
lʼusambisha Filipo, laki omotshi a lʼesambeli, takahangi lakandi. 

9Untu ako aki la ana amantu anei wa dimuma, wakataka akambu wahatayi. 

10Lamʼakatahangi leko nshi motshi, umvutshi omotshi, lukumbu landi 
Angabo, akayi uma la Judiya. 

11Lamʼakandayi le su, ndi akose uya wa Paulu, akayakelekawo lʼekulu ndu 
lʼanya. Ndi akati ati: Nyuma kʼOlolo kata ati: Asi Juda wa la Jerusalema way 
ikeleka kanga uya one wuhu one, wayukimo lʼanya wʼasi wedja. 

12Lamʼakatuki akambu aso, shu la akanga a dihuli diako takasengasenga Paulu 
diaha ndi ntsho la Jerusalema. 

13Paulu akâkaluya diui ati: Ukundi atshanyu okone, walelanyu, wambatanyu 
asulu? Dimi hayalongosola dia ntukelekama tshu, keli ndu dia dimi ntuvo la 
Jerusalema lu lukumbu la Khumadiondjo Jesu. 

14Lamʼakandaseke mbetawo, shu takalembohala; takati shati: Lulangu la 
Khumadiondjo latshami! 

Paulu Ambunela Uma la Kayisariya Utsha la Jerusalema 

15Lʼokongo a nshi sho, shu takalongosola diango diasu, takatshu utsha la 
Jerusalema. 

16Ambeki amotshi wʼuma la Kayisariya wakatshu la su, wakayi la usi Kupiro, 
lukumbu landi Manasona, umbeki wʼedjedja, dia shu ntuhanga lakandi. 

Paulu la Jerusalema 

17Lamʼakatakumi la Jerusalema, anyasu wakatulungula la ongenongeno. 

18La wedi a pindju, Paulu akatshu la su le Jakoba. Dikumanyi tshe diaki laawo. 

19Lamʼakandashili mbasha moyo, ndi akasanyia akambu tshe wakutshela 
Unyashungu lʼulimu andi lʼatei wʼasi wedja. 

20Lamʼakawuki dikambu so, vo wakatumbula Unyashungu. Vo wakawutela 
vati: Unyasu, we ambena asi Juda nunu efula waketawo. Vo tshe weko la saki 
kʼelembe. 

21Vo wambuka vati: We atetshaka asi Juda tshe wa lʼatei wʼasi wedja dia nseka 
Mose; ambuwatela wati: Tanyahemiaki anʼanyu ehekeli. Tanyuyelaki ditshelu 
dia ntundu. 

22Katshasu na? mete vo wayusangana lamʼayuwuka vati: We ambuya. 

23Okone utshi uku ayangasu nkutela. Shu teko la apami anei weli la dokoloko. 

24Uwaose, uyaedia la wo, uwafuteli, keli wanya divu lʼete awo. Okone antu tshe 
wayeya vati: Lukumu laye lakawuki, laha mete. Ku vo wayeya vati: We 
atusimboka, atukitanyiaka elembe. 

25Keli ne dia asi wedja waketawo, takatumeia mukanda. Shu takawatela shati: 
Nyukili diango diadiakelawo dikishi, nyukili ndu dikila, la nyama yakawahini lu 
kingu, la munanyi. 

26Ku Paulu akose apami ako. La wedi a pindju, ndi akayedia kame la wo, akoto 
lu etemwelo, akatela embadi dia ekukelu ka nshi ya ndjaedia. Ndi akatshikala 
edja ndu untu lʼuntu akashidiya elambu wakawakimoka le Unyashungu. 

Asi Juda Wambunda Paulu lu Etemwelo; Olombodi wʼAlimbi Ambuwamela 

27Lamʼakayangi nshi esambeli nshila, asi Juda wʼuma lʼAsiya, lamʼakawenyi 
Paulu lʼetemwelo, wakatombosha ului wʼantu, ku vo wakawundi. 

28Vo wakahangohango vati: Apami wʼasi Isariyele, nyutukimanyia! Ndʼone 
latetshaka antu tshe lu ahuli tshe. Ndi atonyolaka wudja asu, la elembe ndu 
dihuli ne. Ndi akayi la asi Ngirika lu etemwelo, ambulanya dihuli ne diʼekila 
ladiku diʼakambu aso, 

29ne dia vo wakatawenyi la Torofimo, usi Efeso, lʼusumba, ku wakakani vati: 
Paulu akawotshiya lu etemwelo. 

30Lundju lakayala lʼusumba wʼutundu, antu wakamote. Vo wakandi Paulu, 
wakukutula uma lʼetemwelo; kemʼedja, kuki yakadihama. 

31Lamʼakawayangi mbudiaka, lundju laki lʼusumba wʼutundu wa Jerusalema 
lakukema le olombodi wʼalimbi. 

32Kemʼedja, ndi akose alimbi la alami, akatshu le wo esadi. Lamʼakawenyi 
olombodi la alimbi vo wakakimo nkomola Paulu. 

33Ku olombodi akasukana, akawundi. Ndi akati dia vo mbukeleka la molola 
ehendi. Ndiakambula ati: One na? Utshindi na? 

34Lʼatei wʼului wʼantu, amotshi wakahangohango wuhu one, akina wuhu one. 
Lamʼakindi kumbeya dikambu ololo ne dia lundju, ndi akatidia vo mbela lu 
luudu lʼalimbi. 

35Lamʼakandakumi lu kibandelu, alimbi wakawembe ne dia ngala kʼantu, 

36ne dia ului wʼantu wakayayakaka lʼokongo, wayahangohango vati: Wudiaki! 

37Lamʼakawayangi mboto la Paulu lu luudu lʼalimbi, ndi akambula olombodi ati: 
Dimi la wulu wa nkutela diui? Olombodi akawumbula ati: We mbeyaka oteketa 
wʼasi Ngirika? 

38Aha usi Edjibitu keye, lakatombosha antu ntundu, ndu lakatshu lʼantu nunu 
nei, wetawo vati: Atomboki, lʼusui? 

39Paulu akati ati: Usi Juda kemi, usi Taraso ka la Kilikiya, laha usi usumba 
wʼanyanya. Dimi lambukosengasenga nti: Mvuteli antu ane diui. 

40Lamʼakandetawo, Paulu akemala lu kibandelu, akahahiya antu lunya. 
Lamʼakawalembohala tshe, ndi akawatela lʼoteketa wʼasi Heberu ati: 

Etsha wa Atumami 22 

1Analingu la wapapa, nyuki aui ami, walangami nyutela kakiane! 

Paulu Ambutela Antu Okone Akandakadimula Utema 

2Lamʼakawuki Paulu awatela lʼoteketa wʼasi Heberu, vo wakaleki nembohala. 
Ku ndi akati ati: 

3Usi Tuda kemi, lakuto la Taraso ka la Kilikiya. Dimi lakuli lʼusumba one lʼekulu 
wa Ngamaliyeli; wakambetsha elembe a watshesu wulu. Dimi laki la saki lu 
dikambu dia Unyashungu, uku wenyu la to, nyu tshe elo. 

4Dimi lakasuya antu wa lu Mbuka kene pulu ndu lu nyoi. Dimi lakakeleka apami 
la amantu, lakawadji lu kanu. 

5Ndu olombedi a ladiku eko omenyi, ndu dikumanyi tshe. Dimi lakalungula 
mikanda uma le wo utsha le anyasu, lakatshu utsha la Damaseke dia mbela ndu 
waku waki leko lʼekodi uya la Jerusalema, dia ndjasuya. 

6Lamʼakamatatshokaka osoku, lamʼakamakumi lasuki la Damaseke, unya aki 
lʼatei wʼote; usasi a wulu uma lʼulungu akampetela shashimuya. 

7Dimi lakako la kete, lakuki diui diamvutela ati: Saulu, Saulu, ukundi ansuyaye 
na? 

8Dimi lakûkaluya diui nti: Khumadiondjo, we na? Ndi akamvutela ati: Dimi Jesu 
yʼusi Nazareta kasuyaye. 

9Wane waki la mi, wakenyi usasi mete, keli vo kumbuka diui dia one 
lakateketaka la mi. 

10Dimi lakawumbula nti: Khumadiondjo, kayumutsha na? Khumadiondjo 
akamvutela ati: Unela, utshu utsha la Damaseke. Vo wayukutela akambu tshe 
leko, wakawakosonwela dia we ntsha. 

11Dimi kumbeya mena ne dia usasi ako a wulu. Wane waki la mi, wakanombola 
la lunya. Okone dimi lakakumi la Damaseke. 

12Pami kemotshi aki leko, lukumbu landi Ananiya, lakakitanyiaka elembe, laki 
la lukumu lʼololo lʼatei wʼasi Juda tshe waki leko. 

13Ndi akayi le mi, akemala lasuki la mi; akamvutela ati: Onalingu Saulu, nsena. 
Ku lʼushidi ako, dimi lakasene, lakawenyi. 

14Ndi akati ati: Unyashungu a watshesu kambukosonola, dia we mbeya lulangu 
landi, la dia we mena One lʼOlolo, la dia we mbuka diui uma lʼunyo andi. 

15We ayenya antu tshe akambu wakayenyi la wakayuki. 

16Akayakungi na? Unela, ubatizami, uyaotsha kolo yaye, eti lukumbu la 
Khumadiondjo. 

17Lamʼakamakalula la Jerusalema, lamʼakamalumbaka lʼetemwelo, dimi lakako 
la yimbatshimba. 

18Dimi lakawenyi amvutela ati: Usamanya, umo esadi uma la Jerusalema, ne dia 
vo hawetawo diui diamvutaye. 

19Dimi lakati nti: Khumadiondjo, vame mbeyaka okone akamadjaka waku 
waketawoka lu kanu, la okone akamakomolaka lu temwelo tshe. 

20Lamʼakawadiaki Stefano, undakanyi a dikambu diaye, dimi lakemala lasuki, 
laketawo dikambu diako; lakalami ahondo a wane wakuaiaki. 

21Ndi akamvutela ati: Umo. Dimi layukutuma etali le asi wedja. 

Antu Wambuhangohango Dia Ndjaka Paulu 

22Vo wakuhukama edja ndu lu diui so, ku wakahangohango vati: Nyunya untu 
one la kete! Kema ololo ndi ndjala la lumu. 

23Vo wakahangohango, wakakulula ahondo awo; wakafumbula ditshu lʼulungu. 

24Lamʼakawatshi osoku, olombodi a wuki wʼalimbi akati dia vo ndja la ndi lu 
luudu lʼalimbi, la dia mbokomola eshingo, dia ndi mbeya okone 
wakawahangohangoki lu dikambu diandi. 

25Lamʼakawukeleka ekodi, Paulu akambula olombodi wʼalimbi, lakemadi lasuki 
la ndi, ati: Nyu la wulu wa nkomola untu leli usi Romo eshingo, la ntundu 
watawamia? 

26Lamʼakuki olombodi wʼalimbi diui diako, ndi akatshu le olombodi a wuki 
wʼalimbi; akawutela ati: Ayangaye ntsha na? ne dia untu one eko usi Romo. 

27Olombodi a wuki akayi, akawumbula ati: Umvuteli, usi Romo keye? Ndi akati 
ati: Elu. 

28Olombodi a wuki akâkaluya diui ati: Dimi lakasumbi wulu wa ndjala usi Romo 
la falanga efula. Paulu akawutela ati: Dimi leko usi Romo umaka eutwelu. 

29Kemʼeuja, wane wakalangi mbumbula, wakutshiki. Ndu olombodi a wuki aki 
la woma lamʼakandeyi ati: Usi Romo kendi, ne dia ndi akukeleka. 

Paulu Ambuhanda Ne Dia Usi Romo Kendi 

30La wedi a pindju, olombodi a wuki wʼalimbi akalangi nshihudia dikambu 
diakosongwela asi Juda, akukelekula. Ndi akati dia elombedi a waki la embadi 
tshe nsangana. Ndi akayi la Paulu, akaweme la ntundu kawo. 

Etsha wa Atumami 23 

Paulu la Ntundu kʼEmbadi 

1Paulu akendi embadi tee, akati ati: Anyasu, dimi lakayala la khumʼutema 
kʼololo lu ashu wa Unyashungu edja ndu elo. 

2Ananiya, olombedi a ladiku, akatela wane wakemala lasuki la ndi dia vo 
mbokomola lʼunyo. 

3Ku Paulu akawutela ati: We eheli kukitami pembe, Unyashungu ayukokomola! 
We ambudjase ne dia numbuyami uku elembe, keli ukundi awatelaye dia vo 
nkomolami, aha uku elembe? 

4Wane wakemadi lasuki, wakawumbula vati: We ambotenga olombedi a ladiku 
wa Unyashungu? 

5Paulu akati ati: Anyasu, dimi kumbeya nti: Olombedi a ladiku mbendi; ne dia 
ambufundama ati: Toteketaki diui dia kolo lu dikambu dia umbuledi a wudja 
aye. 

6Keli lamʼakeyi Paulu ati: Amotshi waki Asaduke, la akina waki Afarise, ndi 
akahangohango lʼelumbwelu ati: Anyasu, dimi leli Ufarise, onʼa Afarise, ne dia 
elungamelu la eulwelu kʼuma lu nyoi mbanumbuyanyu. 

7Lamʼakandati osoku, tamu takayala lʼasa Afarise la Asaduke. Ului akatana. 

8Ne dia Asaduke watutaka vati: Kema eulwelu, kema ondjelo kuyanga edimu. 
Keli Afarise watetawoka akambu ako ahendi. 

9Lundju efula lakayala. Afundji amotshi wa lu leke lʼAfarise wakemala, wakadji 
tamu vati: Shu hatenyi untu one la dikambu dia kolo. Naka edimu kana ondjelo 
akateketa la ndi, ku ngandi? 

10Lamʼakayala lundju efula osoku, olombodi a wuki wʼalimbi akuki woma, ati: 
Wayatshatsha Paulu. Ndi akatela alimbi dia vo ntsho, la ntuwunya uma lʼatei 
awo, la dia vo ndja la ndi lu luudu lʼalimbi. 

11Khumadiondjo akemala lasuki la ndi lʼutshu, akati ati: Ongenengene. Uku 
akayati dikambu diami la Jerusalema, okone dieli la ye dia dita ndu la Romo. 

“Hatuli, Hatono, Tshikima Tambudiaka Paulu” 

12Lamʼakahuto unya, asi Juda wakasangana, wakasangi lulimi; wakatshiki 
etunyi vati: Shu hatuli, hatono, tshikima tambudiaka Paulu. 



1885 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

13Wakaleki akumi anei, mbakasangi lulimi osoku. 

14Vo wakayi le elombedi a waki la dikumanyi, wakati vati: Tambusanga lulimi 
lasu; tambutshika etunyi wulu shati: Hatunganela engo, tshikima tambudiaka 
Paulu. 

15Kakiane nyu la embadi, nyuteli olombodi a wuki wʼalimbi dia ndi ndja la ndi 
le nyu, uku wane wayanga mumbula dikambu okoke. La ntundu ndi atayi lasuki, 
shu tayuyalongosola dia mbudiaka. 

Onʼa Kadiya Paulu Ambushula Sheki ya Ndjaka Paulu 

16Keli onʼa kadiya Paulu akuki dikambu diʼehulamelu kawo, akayoto lu luudu 
lʼalimbi, akatela Paulu. 

17Paulu aketi olombodi omotshi wʼalimbi, akawutela ati: Tshoka la olongo one 
le olombodi a wuki, ne dia ndi la diui dia mbutela. 

18Ku ndi akawose, akayi la ndi le olombodi a wuki wʼalimbi; akawutela ati: 
Paulu, usi lukanu, kumbetshi. Ndi konombi dia ndja la olongo one le ye; ndi la 
diui dia nkutela. 

19Olombodi a wuki akukimela lu lunya, akatshu la ndi sheki. Ndi akawumbula 
lu usheshe ati: Diui diakona diayangaye mvutelami? 

20Ndi akati ati: Asi Juda wambusanga lulimi dia nkolomba dia we ndja la Paulu 
lui lʼelumbwelu, uku wati: Mbumbuli dikambu diandi okoke ntu. 

21Okone tetawoki diui diawo. Ne dia apami wuleki akumi anei wa lʼului awo 
wambuhulamela, wakasangi lulimi; wakatshiki etunyi vati: Hatuli, hatono, 
tshikima tambudiaka. Kakiane vo wa-mbuyalongosola, wambukunga diui uma 
le ye. 

22Ku olombodi a wuki akatumi olongo ako, akokokomiya ati: Tutelaki nduku 
untu akambu aso wumvutediye. 

Wambulawuya Paulu Utsha la Kayisariya 

23Ku olombodi a wuki wʼalimbi aketi elombodi ehendi, akawatela ati: Nyolonge 
alimbi kama hyendi dia ntsho la Kayisariya, ndu alimbi watahemaka lu falasa 
akumi esambeli, la akanga wʼakonga kama hyendi, kawuneli lʼutshu one lʼeshidi 
divwa. 

24Ndi akawatela ndu diambosa falasa ya mbahemia Paulu, la dia mbukumia 
ololo le umbuledi Felika. 

25Ndi akafundi mukanda ati: 

Mukanda wa Kolodiyo Lusiya le Felika 

26Kolodiyo Lusiya ambutumela shakasaka, umbuledi Felika, raoyo. 



1886 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

27Asi Juda wakandi pami kene, wakayangi mbudiaka. Keli dimi lakayi le wo la 
alimbi, lakushimbela lamʼakameyi nti: Usi Romo kendi. 

28Ne dia lakalangi mbeya dikambu diakawosongwela, lakayi la ndi lʼelumbwelu 
kawo. 

29Dimi lakutani wakosongwela dia akambu wʼelembe awo, keli aha la dikambu 
dia ndi mvo, kana dia mbidjama lu lukanu. 

30Lamʼakameyi nti: Wambutshwela pami kene sheki, diako mbamumutuma le 
ye esadi. Dimi lakatela asongwedi andi dia vo ndja la ndjosongwela la ntundu 
kaye. 

Wambulama Paulu lu Luudu la Herode 

31Okone alimbi wakose Paulu, uku akawawatela, wakatshu la ndi lʼutshu utsha 
lʼAtipatiri. 

32Keli la wedi a pindju, vo wakatshiki wane waki lu falasa dia ntsho la ndi, 
wakakalula lu luudu lʼalimbi. 

33Lamʼakawakumi la ndi la Kayisariya, vo wakasha umbuledi mukanda, 
wakeme Paulu la ntundu kandi. 

34Lamʼakandali mukanda, ndi akambula leke landi. Lamʼakandeyi ati: Uma lu 
leke la Kilikiya kendi, 

35ndi akawutela ati: Dimi layuka dikambu diaye ololo lamʼayuya asongwedi 
aye. Ndi akati dia vo mbulama lu luudu la wuki la Herode. 

Etsha wa Atumami 24 

Wambeta Paulu; Teretulo Ambosongwela 

1Lamʼaketi nshi tshanu, olombedi a ladiku Ananiya akayi la dikumanyi 
dimotshi, ndu la oteketshi, lukumbu landi Teretulo. Vo wakasongwela Paulu le 
umbuledi. 

2Lamʼakaweti Paulu, Teretulo akatatela mbosongwela ati: Shu la ongenongeno 
ne dia ki keli la su uma le ye, we shakasaka Felika, ne dia akambu wa kolo a 
wudja one wambuluwana uma lʼewu kaye. 

3Shu tambetawo dikambu ne lu wehu tshe ndu ahuli tshe; tambukuka lusaka 
otekoya. 

4Ne dia halangi nkuhekuya la aui efula, dimi lambukosengasenga dia we 
mbetawo ntukela aui tshitshe. 

5Ne dia takatani pami kene, kanga ngala, ambotombosha asi Juda tshe wa lu 
kete tshe; ndi keli dihuka dia leke lʼasi Nazareta. 

6Dikambu dikina, ndi akahimbi nsuwula etemwelo, ku shu takawundi, 
takayangi mbulumbuya uku elembe asu.  

7Keli olombodi a wuki wʼalimbi, Lusiya akayi, akatohotolandi la wulu, 

8akatela wane wakosongwela, dia vo ndja la ntundu kaye. Lamʼayuyuwumbula, 
we ayeya akambu tshe wakatosongwela. 

9Ndu asi Juda wakosongwela, wakati vati: Akambu aso mete kewo. 

Paulu Ambuyateketela 

10Umbuledi akenya Paulu la lunya ati: Utaka. Ku Paulu akati ati: Dimi mbeyaka 
nti: We aya umbadi a wudja one deku efula, dimi layuyateketela lʼongenongeno. 

11Dieli la ye dia mbeya wati: Nshi yakamatshu la Jerusalema dia ntotemola 
Unyashungu, kundeka dikumi la hyendi. 

12Vo kuntanami ladja lʼuntu tamu, kana latombosha ului wʼantu lu etemwelo, 
kuyanga lu temwelo, kuyanga lʼusumba. 

13Vo haweyi nshikike akambu wansongwelawo kakiane. 

14Keli dimi lambukushwela dikambu ne nti: Dimi latotemolaka Unyashungu a 
watshesu lu yediko ya Mbuka, ketawo vati: Otemwelo. Latetawoka akambu 
tshe weli lu elembe, ndu wakafundi amvutshi. 

15Dimi lambulungamela Unyashungu, uku ambulungamela antu ane vati: 
Eulwelu kʼantu wʼololo la antu wa kolo uma lu nyoi kayuyala. 

16Dimi lambuyasutshasutsha nshi tshe dia ndjala la khumʼutema kʼololo le 
Unyashungu ndu le antu. 

17Lamʼaketi deku dimotshi, dimi lakayi la diango dia ketshi dia mbisha wudja 
asu, la dia ndjulambula ulambu. 

18Lamʼakamatshaka osoku, asi Juda wakantani lu etemwelo lakashidi 
mbediama; dimi taki lʼului wʼantu, kuyanga la lundju. Keli asi Juda amotshi 
wʼuma lʼAsiya waki leko — 

19diaki la antu aso dia ndia le ye, dia nsongwelami, naka vo la mi dikambu. 

20Naka aha osoku, antu aso wati dikambu dia kolo, diakawantani la dio 
lamʼakamemala la ntundu kʼembadi. 

21Paka diui diame mbakamahangohango lamʼakamemala lʼatei awo nti: 
Wambunumbuya lu ashu anyu elo dia eulwelu ka wavo. 

Felika Ambutshika lu Lukanu 

22Keli Felika, lakaleki mbeya dikambu dia Mbuka keku, akakungia ati: 
Lamʼayuya olombodi a wuki wʼalimbi Lusiya, dimi layusambula dikambu 
dianyu. 

23Ndi akatela olombodi dia mbulama, keli aha mbusha ulimu kuyanga nshimba 
engenyi andi mbukimanyia. 

24Lamʼaketi nshi motshi, Felika akayi la wadendi Dusila, laki usi Juda, aketi 
Paulu dia vo mbuka dia mbetawo kandi le Kristu Jesu. 

25Lamʼakandataka ne dia akambu wʼololo, la ndjakimela, la elumbwelu kayayi, 
Felika akuki woma. Ndi akati ati: Tukutsho. Lamʼayumutana etena kʼololo, dimi 
layuketa. 

26Ndi akalungamela ati: Paulu ayumbisha falanga. Dia dikambu so, 
mbakandawetaka tena la tena dia nsawula la ndi. 

27Keli lamʼaketi deku pendi, Porokiyo Festo akakiti Felika. Felika akatshiki 
Paulu lu lukanu, ne dia ndi akalangi nemiama le asi Juda. 

Etsha wa Atumami 25 

Paulu la Ntundu ka Festo 

1Lamʼakakumi Festo lu leke landi la kete, lʼokongo a nshi shatu, ndi akunela 
uma la Kayisariya, akatshu utsha la Jerusalema. 

2Elombedi a waki la antu a waki wʼasi Juda wakasongwela Paulu le ndi. Vo 
wakesengasenga, 

3wakôlombe dia ndi mbatshela ololo dia ntuma Paulu uya la Jerusalema. Vo 
wakasanguya ntuhulamela lu mbuka dia mbudiaka. 

4Keli Festo akâkaluya diui ati: Paulu ayulamema la Kayisariya: ndu ati: Dime 
lutsha ntsho leko. 

5Wane weli la wulu lʼatei anyu, kawutshu la mi. Naka pami kene eko la munga, 
kawutosongwele. 

Paulu Ambukungela Kayisa 

6Lamʼakadjase Festo lʼatei awo, kumbeta nshi enanei kana dikumi, ndi akatshu 
utsha la Kayisariya. La wedi a pindju, ndi akadjase lʼelumbwelu, akati dia vo 
ndja la Paulu. 

7Lamʼakandayi, asi Juda waki uma la Jerusalema wakemala wudingi, 
wakosongwela akambu wa wulu efula, wakiwo kumbeya nshikike. 

8Paulu akayangunela ati: Dimi komonyola elembe wʼasi Juda, kuyanga 
etemwelo, kuyanga Kayisa. 

9Keli Festo akalangi nduwana le asi Juda, akâkaluya Paulu diui ati: We ayetawo 
ntsho la Jerusalema dia ntulumbuyama akambu ane lu ashu ami? 

10Keli Paulu akati ati: Dimi lambemala la ntundu kʼelumbwelu ka Kayisa, dihuli 
diahimbami numbuyama. Dimi kuntshela asi Juda kolo, weme mbeyaka 
dikambu so. 

11Naka utshi wa kolo mbemi, naka lakatshi dikambu diukukimi mvo, dimi 
halaseke mvo. Keli lamʼayuyala akambu ane wansongwelawo waha mete, untu 
heyi nkimomi le wo ne dia mbangenyangenya. Dimi lambukungela Kayisa. 

12Festo akambwana la embadi; akawutela ati: We ambukungela elumbwelu ka 
Kayisa; we ayutsho le Kayisa. 

Festo Ambutela Angiripa Dikambu Dia Paulu 

13Lamʼaketi nshi motshi, khumʼekanga Angiripa la Berenika wakayi la 
Kayisariya, dia ndjemula Festo. 

14Lamʼakawayala leko nshi efula, Festo akatela khumʼekanga dikambu dia 
Paulu ati: Untu omotshi eko lindu, lakatshiki Felika. 

15Lamʼakimi la Jerusalema, elombedi a waki la dikumanyi diʼasi Juda 
wakamvutela dikambu diandi, wakanombe dia dimi mbamia. 

16Dimi lakâkaluya diui nti: Asi Romo kema la etshelu ka nkimo untu ntundu one 
losongwediwo atayala la ntundu ka wane wosongwedi, ndu atayateketela 
dikambu diakawosongwela. 

17Lamʼakawasangana lindu, dimi kuntshimbatshimba. Keli la wedi a pindju, 
dimi lakadjase lʼelumbwelu, lakati dia pami kako ndja. 

18Lamʼakemala wane wakosongwela, vo kumbosongwela akambu wa kolo uku 
akamakanaka. 

19Keli vo wakambwana diʼakambu wʼotemwelo awo, la dia untu omotshi Jesu 
lakavu; keli Paulu mvutaka ati: Ndi eko la lumu. 

20Dimi lakakanana lama nsambula akambu ako. Lakawumbula nti: We ayetawo 
ntsho la Jerusalema la ntulumbuyama akambu ane leko? 

21Keli Paulu akalangi dikambu diandi nsambwama paka le khumʼekanga ka 
wuki Angusta. Ku dimi lakati nti: Wutshunge, edja ndu lamʼayumutuma le 
Kayisa. 

22Angiripa akatela Festo ati: Ndu dimi nangaka mbuka diui dia untu oso. Festo 
akati ati: We ayuka diui diandi lui. 

23La wedi a pindju, Angiripa la Berenika wakayi eyelu ka lukumu. Vo wakoto 
lʼelumbwelu kame la elombodi a waki wʼalimbi ndu la dihangamendi dia 
lʼusumba. Festo akati diui, ku wakayi la Paulu. 

24Festo akati ati: Khumʼekanga Angiripa, la apami tshe weli la su lone, nyu 
menaka untu one, asi Juda tshe wakosongwela la ntundu kami la Jerusalema 
ndu lindu. Vo wakati vati: Kema ololo ndi ntshikila la lumu ntu. 

25Keli dimi kumbutana la dikambu dia ndi mvo. Lamʼakandakungela 
elumbwelu ka khumʼekanga ka wuki Angusta, dimi lakasanguya dia mbutuma 
le ndi. 

26Dimi kema la diui dia shikaa dia nfundela khumemi dikambu diandi. Dia 
dikambu ne mbuyemi la ndi la ntundu kanyu, ndjekaleka la ntundu ka 
khumʼekanga Angiripa. Lamʼayundulumbuya, dimi layuyala la diui dia nfunda. 

27Ne dia lambukana nti: Kema ololo ntuma usi lukanu, ku aha mvuta akambu 
wakawosongwela. 

Etsha wa Atumami 26 

Paulu Ambuyateketela la Ntundu kʼAngiripa 

1Angiripa akatela Paulu ati: We la wulu wa mvuta dikambu diaye. Ku Paulu 
akahahiya lunya, akayateketela ati: 

2Khumʼekanga Angiripa, dimi la ongenongeno elo dia ndjateketela la ntundu 
kaye, diʼakambu tshe wakansongwela asi Juda. 

3Dimi lambongenangena utamanya, ne dia we mbeyaka ditshelu diawo la tamu 
tawo ololo. Okone lambukosengasenga dia we mpukama diui diami okoke. 

4Asi Juda tshe mbeyaka ditshelu diami umaka dikenda, diaki la mi uma lʼetatelu 
lʼatei a wudja asu, ndu la Jerusalema. 

5Lamʼalangawo mvuta diui, vo wambumbeyaka edja vati: Ufarise mbendi, 
lakaleki ndjela akambu wʼotemwelo asu wulu. 

6Kakiane, dimi lambemala lane dia numbuyama ne dia elungamelu ka daka 
diakalaki Unyashungu tshesu. 

7Wedja asu dikumi la ehendi watukambelaka Unyashungu ulimu wulu ndu 
lʼutshu ndu la yanyi. Vo watulungamelaka vati: Tayulungula daka diako. 
Khumʼekanga, asi Juda wambonsongwela ne dia elungamelu kene! 

8Ukundi akananyu nyati: Dio dieko dikambu diaheyana mbetawoma ati: 
Unyashungu atululaka wane wakavu? 

9Mete, ndu dimi lakakani nti: Dieli la mi dia ntshela lukumbu la Jesu yʼusi 
Nazareta akambu wa kolo efula. 

10Dimi lakatshaka okone ndu la Jerusalema. Lamʼakamalungula wulu uma le 
elombedi a waki, dimi lakadji ekilami efula lu mvudu ya kanu. 
Lamʼakawayangaka mbadiaka, dimi laketawoka. 

11Tena efula mbakamasuyaka lu temwelo tshe. Dimi lakahimbi dia mbatengia 
Unyashungu, lakatamanya mbahetsha, lakasuya edja ndu lʼesumba wa lu wedja 
ekina. 

12Okone dimi lakatatshokaka utsha la Damaseke lu dikambu ne, la wulu uma le 
elombedi a waki la diui diawo. 

13Lamʼakakumi unya lʼatei ote, we khumʼekanga, dimi lakenyi usasi uma 
lʼulungu, wuleki usasi a unya. Vo wakampetela dimi la wane wakatatshokaka la 
mi. 

14Shu tshe takako la kete. Ku dimilakuki diui diamvutela lʼoteketa wʼasi Heberu 
ati: Saulu! Saulu! ukundi ansuyaye na? We ayuhumo dia nsukuya lukulu 
lʼetamba wa sodi. 

15Dimi lakati nti: Khumadondjo, we na? Ndi akati ati: Dimi Jesu, kasuyaye. 

16Keli unela, emali. Dimi lambenama le ye, dia nkosonola uku ukambi la omenyi 
wʼakambu wakayamenyi, ndu wayumukenya. 

17Dimi layukushimbela uma le asikaye, ndu uma le asi wedja — wakutumami 
le wo; 

18dia we nsenya ashu awo, dia vo nkadimo uma lu udjima utsha lu usasi, la uma 
lu wulu a Satana utsha le Unyashungu; dia vo nungula edimanyelu ka kolo la 
ukito lʼatei a wane wambukidiama uma lu mbetawo ka dikambu diami. 

19Uma lu akambu aso, we khumʼekanga Angiripa, mbakimi kuntuna nkitanyia 
enelo kʼuma lʼulungu. 

20Ntundu, dimi lakatela wa la Damaseke, ndu wa la Jerusalema, ndu wa lu leke 
la Judiya tshe, ndu asi wedja nti: Nyukadimuli etema le Unyashungu. Nyutshaki 
akambu uku ukadimudinyu etema. 

21Dia dikambu ne, mbakamundi asi Juda lu etemwelo, wakayangi ndjakami. 

22Ne dia Unyashungu akankimanyia, mbemadimi edja ndu elo, latela wa 
tshitshe ndu wa waki paka akambu wakati amvutshi la Mose vati: Wayuya. 

23Diaki la Kristu dia nsuwa, ku ndi akulo uma lu nyoi. Okone ndi akenya ndu 
asikandi ndu asi wedja yanyi. 

Festo Ambutela Paulu Ati: “We Ambudjo” 

24Lamʼakandayateketela osoku, Festo akati diui dia wulu ati: Paulu, we 
ambudjo! Ewu kaye kʼutamanya kambukudjuya. 

25Keli Paulu akati ati: Shakasaka Festo, dimi kema umbidjoki. Dimi lambuta aui 
wa mete la yimba. 

26Khumʼekanga mbeyaka akambu aso, haluki woma dia mbutelawo. 
Lambukana nti: Akambu ako hawuwushama, ne dia dikambu ne kuntshama lu 
usheshe. 

27Khumʼekanga Angiripa, we mbetawoka aui wʼamvutshi? Dimi mbeyaka nti: 
We mbetawoka. 

28Angiripa akatela Paulu ati: Lʼetena ka tshitshe, we nkanaka dia mbetemi usika 
Kristu! 

29Paulu akati ati: Kuna etena ka tshitshe kana kʼutali, dimi lambolomba 
Unyashungu dia we la wane tshe wambuka aui ami elo, wayali uku dimi, paka 
molola ene etu watshikali. 

Utunduyala Paulu Kunkungela Kayisa, Tshiki Ndi Ambukimwama 

30Khumʼekanga akunela, ndu umbuledi, ndu Berenika, ndu wane wakadjashi 
kame la wo. 

31Lamʼakawamo, vo wakatanela vati: Untu one kuntsha dikambu dia ndi mvo, 
kuyanga dia mundama lu lukanu. 

32Angiripa akatela Festo ati: Utunduyala untu one kunkungela elumbwelu ka 
Kayisa, tshiki ndi ambukimwama. 

Etsha wa Atumami 27 

Paulu Ambutsho lu Watu Utsha Vitaliya 

1Lamʼakawasanguya dia shu ntsho lu watu utsha lʼItaliya, vo wakakimo Paulu 
la asi lukanu amotshi le Juliyo, olombodi wʼalimbi wakawetaka vati: Ului 
wʼAngusta. 

2Lamʼakatoto lu watu wa lʼAdaramutiyo, wakatatshokaka lu ahuli waki 
lʼumamu wʼashi lu leke lʼAsiya, shu takatshu, ndu la Aristarako, usi Makedoniya, 
uma la Tesalonika. 

3La wedi a pindju, shu takakumi la Sidona. Juliyo akatshela Paulu la ketshi, 
akawusha wulu wa ndi ntsho la ntenda engenyi andi, dia ntukimanyiama le wo. 

4Lamʼakatamo uma leko, shu taketi lʼokongo a Kupiro, ne dia lopepe 
lakatukaluyaka. 

5Lamʼakatateho ashi waki lasuki la Kilikiya la Pamufuliya, shu takakumi la Mura 
ka la Lukiya. 

6Olombodi wʼalimbi akatani watu wa lʼAlesanderiya leko, wakatatshokaka 
utsha lʼItaliya, ku ndi akatotshiya loko. 

7Shu takatshu osoku nshi efula, takakumi lasuki la Kinido, taketi lʼokongo a 
Kerete, lasuki la Salamona, ne dia lopepe lakatuhekuya. 

8Lama mbeta leko, aki dikambu dia wulu. Shu takakumi lu dihuli dietawo vati: 
Abungu wʼAmena, lasuki lʼusumba wa Lasea. 

Lokendo lu Watu Lambuyala Wulu 

9Lamʼaketi nshi efula, lokendo lakayala wulu, ne dia nshi yʼekilelu ka mbu ya 
nde yaketi, Paulu akawaewula. 

10Ndi akawatela ati: Wayone, lambeya nti: Elanyelu ka watu la eshishwelu ka 
diango efula ayuyala lu lokendo lone. Keli aha dikambu dia watu la diango tu, 
keli ndu dia nyumu yasu. 

11Keli olombodi wʼalimbi aketawo aui wʼusi yenda la wa kanga watu, uleki aui 
wa Paulu. 

12Ne dia dibungu so tadiaki ololo dia antu ntshikala leko lu ngondo ya tshitshi, 
ku wane wakaleki efula wakati vati: Tumo lindu, kana tayeya nkuma la Finiki 
la ntushidiya ngondo ya tshitshi. Leko keli dibungu dimotshi dia la Kerete, 
dieledi lʼasa ngelʼa kushi la ehutwelu, ndu lʼasa diku dia kushi la ehutwelu ka 
unya. 

13Lamʼakapepe lopepe uma ladiku dia kushi okoke okoke, vo wakakani vati: 
Tambukundja kalangasu. Vo wakunyia lungu, waketi lasuki la Kerete. 

14Lamʼaketi etenyi ka tshitshe, lopepe la wulu lakawetaka vati: “Asa ngelʼa 
kushi lʼehutwelu” lakayi uma la kete. 

15Lamʼakalapepe uya lu watu, ku watu kumbeya nsimbo utsha lene akayakaka 
lopepe. Shu takalembohala, ku lopepe lakatokendjakendja. 

16Taketi lʼokongo a kete ya tshitshe, yakawetaka vati: Kauda, taki la dikambu 
dia wulu dia memba watu a tshitshe. 

17Lamʼakawawunyia, vo wakatshunge watu a wuki ekodi lʼokongo dia 
mbumamanya. Lamʼakawuki woma vati: Lopepe layutukumia ndu la Suriti, vo 
wakahanula apema, ku lopepe lakatokendjakendja. 

18Lopepe lakatohenyahenya wulu. La wedi a pindju, wakatatela ntambiya 
diango diaki lu watu lu ashi. 

19Lamʼakakuki lushi la satu, vo wakatambiya diango dia nkendjakendja watu lu 
ashi lʼanya awo. 

20Unya la toto kuntohetela nshi efula: lopepe lakaleki wulu; shu kunungamela 
ntu shati: Tayuhanda. 

21Lamʼakawakili ma etenyi kʼutali, Paulu akemala lʼatei awo, akati ati: Wayone, 
utunyuka diui diami, tshiki nyu kumunela uma la Kerete, ndu tshiki nyu 
kundjala la elanyelu ndu la eshishelu ka diango okone. 

22Keli kakiane, nyongenengene. Lumu lʼuntu hashisho, paka watu utu. 

23Ne dia lʼutshu one, ondjelo wa Unyashungu, one lemi untu andi ndu 
lakambelami ulimu akayemala lasuki la mi; 

24akamvutela ati: Paulu, tukaki woma; dieli la ye dia memala la ntundu ka 
Kayisa. Enda, Unyashungu ambukusha tshe watatshu la ye lu watu. 

25Okone, nyu wayone, nyongenengene! Dimi la mbetawo le Unyashungu nti: 
Dikambu diakandamvutedi, diayutshama. 

26Keli dieli la su dia nkuma lu kete ya tshitshe motshi. 

Watu Ambuhandjo, Wambuhanda 

27Lamʼakakuki utshu a dikumi lʼanei, lopepe lakatutadiatadia lʼashi a wuki 
wʼAdariya. Lʼasa ndeki, asi watu wakakani vati: Taya lʼumamu a kete motshi. 

28Vo wakedika dingunda diʼashi, diaki aboko akumi ahendi. Lamʼakawatshu 
etenyi, vo wakedika ntu, aki aboko dikumi la atanu. 

29Lamʼakawuki woma vati: Tayukuma lʼave, vo wakatambiya kungu nyei lʼashi 
uma lʼokongo a watu, vo wakalombe dia unya mputo. 

30Asi watu wakayangi ndawo, wakahuluya watu a tshitshe lʼashi. Wakadimbiya 
vati: Shu nangaka mbidja kungu kina lʼote a watu. 

31Ku Paulu akatela olombodi wʼalimbi ndu alimbi ati: Naka antu aku 
hawutshikala lu watu, ku hanyeyi nshimbamela. 

32Ku alimbi wakahimbula ekodi wa watu a tshitshe, ku vo wakako lʼashi. 

33Lamʼakayangi unya mputo, Paulu akasengasenga vo tshe ati: Nyose ema ka 
nde, nyuli, ne dia elo eli nshi dikumi la nyei yambunyukila mbu ya nde, nyatali 
engo. 

34Okone dimi lambunyosengasenga dia nyu nde ema. Dikambu ne dieko dia 
nyushimbela. Nduku wondji a divu wʼuntu wayushisho. 

35Lamʼakandati osoku, ndi akose ukama a ma, akuki Unyashungu lusaka lu ashu 
awo tshe, akawatula, akatatela nde. 

36Ku vo tshe wakangenangena, wakali. 

37(Shu tshe lu watu taki kama hyendi la akumi esambeli la asamalu.) 

38Lamʼakawaluti, vo wakatambiya epunga lu ashi, ne dia minya wutshu lu watu. 

39Lamʼakahuto unya, vo kumbeya kete yako. Keli vo wakenyi okedi waki la 
umamu a bamubamu, ku wakasanganya diui vati: Tayeya ntola watu utsha leko. 

40Vo wakahimbula ekodi wa kungu, waketshiki lu ashi, wakakelekula ekodi wa 
tenda wakakelekami. Vo wakahane dipema dia lʼote a watu, wakatshu utsha 
lʼumamu. 

41Vo wakayi lu dihuli diakasangana kushi hyendi, ku watu akakama lu lokongo. 
Ote a watu wakakama lu lokongo, akashikikala, keli kuma kawo akatatela 
mpandjo, ne dia asukhu a wulu. 

42Tukanyi tʼalimbi taki vati: Tudiaki asi lukanu, watukutsho usali, ku walawo. 

43Keli olombodi wʼalimbi akalangi nshimbela Paulu, akashimbi diaha vo ntsha 
uku akawasanguya. Ndi akati ati: Wane weya ntsho usali, watambeli lu ashi, 
wakumi lʼusui. 

44Akina wose abaya, kana diango dikina uma lu watu. Okone vo tshe 
wakahandi, wakakuini lʼusui la wulu. 

Etsha wa Atumami 28 

Lu Kete ya Malata 

1Lamʼakatahandi, shu takeyi shati: Disenga ne mbetawo vati: Malata. 

2Asendji wa leko wakatuki ngandji efula. Vo wakatohetshiya dja, 
wakatulungula shu tshe, ne dia mvula akatatela ndo ndu akayala tshitshi. 

3Keli lamʼakasanganya Paulu ekanda ka kunyi ka munga lu dja, ului akatumbi 
uma loko ne dia luhaladi la dja, akulumata lu lunya. 

4Lamʼakenyi asendji ului a kolo alendalenda lu lunya landi, vo wakatanela vati: 
Mete, untu one undjakanyi mbendi. Ndi ambuhanda ashi a wuki, keli sambu 
kʼololo hetawo dia ndi ntshikala la lumu. 

5Keli vo wakalungamela vati: Ndi ayuda, kana ayoko la kete shashimuya, ayuvo. 

6Keli lamʼakawalungamela edja, komena nduku dikambu diakayala le ndi, vo 
wakakadimula tukanyi; wakati vati: Unyashungu mbendi. 

Pubiliyo Ambuhangia Paulu 

7Lasuki la lamʼakiwo, kaki kete yʼuntu a wuki a lu kete sho, lukumbu landi 
Pubiliyo; ndi akatulungula, akatuhangia nshi shatu la kenemo. 

8Shi Pubiliyo aketama la hemo ka dungi la sawu ka dikila. Paulu akoto lene 
akindi, akalombe, akawahe anya, akokonya. 

9Lamʼakandatshi osoku, akina waki la hemo lu kete sho, wakayi, wakakono. 

10Vo wakaleki ntolemia; lamʼakatatshu, vo wakotshiya diango diakatahumbi lu 
watu. 

Wambutsho la Watu Ukina; Wambukuma la Romo 

11Lamʼaketi ngondo shatu, shu takoto lu watu wa la Alesanderiya waketema lu 
kete sho lu ngondo ya tshitshi, djimbitelu yawo yaki Ana wa Diasa. 

12Shu takakumi la Sirakuse, takatshikala leko nshi shatu. 

13Takatshimbi uma leko, takakumi la Rengiyo. Lamʼaketi lushi otoi, lopepe 
lʼuma ladiku dia kushi lakapepe. Lu lushi la hendi, takakumi la Puteoli. 

14Shu takatani anyasu leko. Vo wakatosengasenga dia shu ntshikala la wo nshi 
esambeli. Okone shu takakumi la Romo. 

15Lamʼakuki anyasu wa la Romo lukumu lasu, vo wakayi la ndjutusangela lu 
Kituka kʼApiyo la lu Pangu Shatu. Lamʼakawaenyi Paulu, ndi akuki Unyashungu 
lusaka, akakikitala. 

16Lamʼakawakumi la Romo, waketawo dia Paulu mbidjase ndame, ndi la dimbi 
diakiilamaka. 

Paulu Ambutela Asi Juda a Waki Diui 

17Lamʼaketi nshi shatu, Paulu aketi dihangamendi diʼasi Juda. Lamʼakawayi, ndi 
akawatela ati: Anyasu, kuyanga dimi kuntshela antu kolo, kundjaka ditshelu dia 
watshesu, keli lakakimwama lʼanya wʼasi Romo, lakayala usi lukanu umaka 
Jerusalema. 

18Lamʼakawamumbula, vo wakalangi ntshungulami, ne dia dimi taki la 
dikambu dia mvo. 

19Keli lamʼakatuni asi Juda dikambu so, diaki la mi dia nkungela elumbwelu ka 
Kayisa, keli dimi taki la dikambu dia nsongwela wudja asu. 

20Dia dikambu ne mbakamanyetshi, dia dimi nyena ndu dia nteketa la nyu; dimi 
lambukelekama la molola one, ne dia elungamelu ka Isariyele. 

21Vo wakawutela vati: Shu kunungula mikanda uma la Judiya dia dikambu 
diaye. Nduku unyasu akayi lindu dia nkudimula kana nteketa diui dia kolo lu 
dikambu diaye. 

22Keli shu nangaka mbuka uku akanaye dia otemwelo one. Shu mbeyaka shati: 
Lu ahuli tshe, antu mvutaka aui wa kolo lu dikambu diawo. 

23Lamʼakawusunwela lushi, efula wakayi lakandi. Ndi akalimbitshiya dikambu 
umaka pindju edja ndu la dikolo; akawatela dia diulelu dia Unyashungu; 
akawaenya dikambu dia Jesu, uma lʼelembe a Mose ndu uma lʼaui wʼamvutshi. 

24Amotshi waketawo akambu wakandati, amotshi wakatuni. 

25Vo kombedimia aui kame, wakamo lamʼakawatela Paulu diui diame ati: 
Nyuma kʼOlolo akatela watshenyu dikambu dia mete lʼunyo wʼumvutshi Isaya 
ati: 

26Tshoka le antu ane, uwateli wati: Mbuka nyayuka, ku hanyushihudia; Mena 
nyayena, ku hanyenyi: 

27Etema wʼantu ane wambuyala wetshu, Atui awo wambuyala puki, Vo 
wambudiha ashu awo, Ne dia vo watukena la ashu awo, Watukuka lʼatui awo, 
Watukushihudia lʼetema awo, Watukukadimo, dia dimi mbakonoya. 

28Okone nyeyi nyati: Panda kene ka Unyashungu kambutumama le asi wedja 
ndu vo wayukiuka.  

29Lamʼakandati aui aso, asi Juda wakamo, wakadjana tamu efula. 

Paulu Ambusambisha la Romo Deku Pendi 

30Paulu akadjase deku pendi etundu lu luudu lone lakandafutaka, akalungula 
antu tshe wakayakaka le ndi. 

31Ndi akasambisha dia diulelu dia Unyashungu; akawaetshaka akambu wa 
Khumadiondjo Jesu Kristu la dihunga tshe. Nduku untu akushimbi. 

Romo 

Romo 1 

Paulu Ambuwaemula 

1Dimi Paulu, ukambi wa Jesu Kristu, laketama dia ndjala utumami, wukidiami 
dia mvuta lukumu lʼololo la Unyashungu. 

2Lukumu lako mbakalaki Unyashungu ntundu lu aui wʼamvutshi andi wa lu 
afundelu wʼekila, 

3lu dikambu dia Onʼandi, lakutama uku untu le kanula ya Davidi, 

4lako laketama Onʼa Unyashungu lu wulu wedimi la Nyuma kʼakambu wʼekila, 
lu eulwelu kandi kʼuma lu nyoi. Ndʼako keli Jesu Khumadiondjo. 

5Uma le ndi kakatukama ngandji ka mamba ndu kakatalungula ulimu 
wʼutumami wa mbete antu wa wedja tshe akanga wʼukitanyia wa lu mbetawo 
ka lu lukumbu landi. 

6Ndu nyu weli lʼatei awo, nyaketama dia ndjala asika Jesu Kristu. 

7Ngandji ka mamba la ki uma le Shesu Unyashungu ndu kʼuma le Khumadiondjo 
Jesu Kristu, wayali le nyu, nyu tshe weli la Romo, nyu elangimi wa Unyashungu, 
waketama dia ndjala ekilami! 

Paulu Ambangenangenela 

8Ntundu, dimi lambuka Unyashungu ami lusaka uma le Jesu Kristu lu dikambu 
dianyu tshe, ne dia lukumu la mbetawo kanyu lambudiangana lu andja 
wʼutundu, 

9Unyashungu lakambelami ulimu la lumu lami lu lukumu lʼololo la Onʼandi eli 
omenyi ami ati: Dimi latunyudimulaka lu dombelo diami nshi tshe. 

10Dimi nombaka nti: Kana layuhumo lukulu lʼolo lu lulangu la Unyashungu dia 
dimi ndja le nyu. 

11Dimi latukumbulaka nyena dia dimi nyusha ushasha omotshi wa nyuma dia 
nyu nshikikala. 

12Ndu dia shu ndjukikitshanya leku dimi la nyu lu mbetawo kasu. 

13Anyasu, dimi halangi nyushe. Dimi lakasanguya tena efula dia ndja le 
nyu, (keli akambu wakanshimbe) dia dimi ndjala la elua emotshi ndu lʼatei 
anyu, uku lʼatei wʼasi wedja ekina. 

14Dimi leko la dibasa le asi Ngirika ndu le asendji, le akanga a yimba, ndu le 
akanga a dinginya. 



1899 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

15Okone dimi la pusa efula dia ndjunyusambisha lukumu lʼololo ndu nyu weli 
lu Romo. 

Lukumu lʼOlolo 

16Dimi haluki lukumu lʼololo sonyi, ne dia lo mbeli wulu wa Unyashungu utsha 
lu panda le untu tshe letawo, ntundu le usi Juda, ku le usi Ngirika. 

17Ne dia lu lukumu lako mbatenamaka ololo a Unyashungu uma lu mbetawo la 
mbetawo. Uku akafundama ati: Untu ololo ayuyala la lumu uma lu mbetawo 
kandi. 

Asi Wedja Wambuhumba Akambu wʼOlolo 

18Kele ka Unyashungu kambenama uma lʼulungu uya lʼuhedia tshe la kolo 
yʼantu watushimbaka akambu wa mete la kolo yawo. 

19Ne dia akambu wa Unyashungu wukukiwo mbeya wambene le wo ne dia 
Unyashungu akawaenyawo. 

20Akambu wa Unyashungu ndu wulu andi wa pundju la efanelu kandi la 
Unyashungu waki komenamaka umaka etungelu kʼandja wambenama hwe 
kakiane. Antu wambumana akambu ako fundu uma lu diango diakandatungi 
wuhu wahawakuki ndjayindja, 

21ne dia vo wakeyi Unyashungu, keli vo kumbutumbula uku Unyashungu, 
kumbuka lusaka. Vo wakanganela lu tukanyi tawo. Etema awo wa dinginya 
wakayala tshududu. 

22Vo wakayasemaka vati: Akanga a yimba mbesu, keli wakayala dinginya. 

23Vo wakingula lutumbu la Unyashungu lahalana la efanelu kʼuntu layuvo, ndu 
ka fudu, ndu ka nyama ya sanga nyei, ndu ka diango diayakutula. 

24Okone Unyashungu akakimo lu saki ya kolo yakakumbulaka etema awo, ku 
alimba wakayala waha la kenemo lʼatei awo, 

25ne dia vo wakingula mete ka Unyashungu la kashi, ndu wakatemoloka la 
wakakambelaka utungami lu dihuli dia Utungi latutumbwamaka pundju. Ayali 
osoku! 

26Dia dikambu diako mbakakimo Unyashungu lu songu ya sonyi, ne dia 
wadiewo wakakadimula etshelu ka mbeyana la waumewo wakeyana la anyawo 
amantu. 

27Ndu apami wakakimo etshelu ka mbeyana la wadiewo wakaluli la saki ka 
mbeyanaka lʼanyawo: pami la pami watsha akambu wahakuki ntsha. Vo 
wambulungula difutu diedimi la kolo kakawatshi. 

28Uku akawaseke nimbitela Unyashungu, mbakandakimo lu yimba yʼufutanu 
dia vo ntsha akambu wahasungana. 

29Vo wambulula la wehu tshe wʼakambu wa kolo: usihi, okomiya, la djawudi. 
Vo wambulula too la kandjema, la diakanelu, la tamu, la lukesu, ndu la ukunda. 
Vo wambuyala akanga a sedisedi, 

30amamanyishi, atunyi wa Unyashungu, amonyodi, akanga a lahi, akanga 
wʼunginu, atungi wʼakambu wa kolo, akanga wʼuhedia le ambutshi awo, 

31ahukusanyi, waha la kolamelu, waha la ngandji, ndu waha la ketshi. 

32Kuyanga vo mbeyaka didjangu dia Unyashungu ati: Wane watutshaka 
akambu wa wuhu one nkukaka mvo, ku vame watuwatshaka, ndu watetawoka 
dia akina mbatsha. 

Romo 2 

Ndu Asi Juda Wambuhumba Akambu wʼOlolo Pupu 

1We wuhu wʼuntu tshe latulumbuyaka akina, we hukundja luha, ne dia lu 
akambu watuyulumbuyaka akina, we atuyamiaka la wo, ne dia weme 
latulumbuyanyaka atutshaka pupu. 

2Shu mbeyaka shati: Elumbwelu ka Unyashungu katedimaka lʼakambu wa mete 
le waku watutshaka akambu wa wuhu oso. 

3We untu latulumbuyaka waku watutshaka akambu wa wuhu oso la we 
atutshaka pupu, we nkanaka wati: We ayuhanda elumbwelu ka Unyashungu 
uka? 

4We latonyolaka ongonyi wʼololo wa Unyashungu, la ndjakimela kandi, ndu 
memakana kandi, we heyi wati: Ololo andi mbatukolombolaka utsha 
lʼekadimwelu kʼutema? 

5Keli uma lu hyukihuki yaye la utema aye a lunyu, we atuyamotshiyaka kele lu 
lushi la kele ndu lʼelumbwelu kʼololo ka Unyashungu. 

6Ndʼako kayufuta untu lʼuntu uku etsha andi: 

7lumu la pundju le wane watuyangaka lutumbu, kenemo la lumu lahalana uma 
lu eteti kawo ka ntsha ololo. 

8Keli mananu la kele wayuyala le akanga a tusulanyi wahatukitanyiaka akambu 
wa mete, keli watukitanyiaka akambu wa kolo. 

9Asui la okei le untu tshe latutshaka kolo ntundu le usi Juda, ku le usi Ngirika. 

10Keli lutumbu, kenemo, la ki le untu tshe latutshaka ololo, ntundu le usi Juda, 
ku le usi Ngirika. 

11Ne dia la ntundu ka Unyashungu kema shonodi. 

12Waku tshe wakatshi kolo lamʼakiwo kumbeya elembe, wayuvo uku wane 
waha la elembe. Keli wane tshe wakatshi kolo lamʼakaweyi elembe, 
wayulumbuyama lʼelembe. 

13Ne dia aha ambuki wʼelembe mbeli ololo lu ashu wa Unyashungu, keli wane 
watutshaka elembe mbayuyindjama. 

14Lamʼatutshaka asi wedja waha la elembe akambu wedimi la elembe vame, ku 
kuyanga vo kema la elembe, ku vo ndjadjelaka elembe, 

15ne dia watenyaka antu etsha wʼelembe wufundami lʼetema awo, la 
khumʼetema yawo yeli emenyi. Tukanyi tawo tambuwamia kuyanga 
tambayindja. 

16Akambu aso wayutumba, uku wata lukumu lʼololo la Jesu Kristu 
latumusambishaka, lu lushi layala Unyashungu akambu wa usheshe wʼantu. 

Untu Hayindjama ne Dia Usi Juda Kendi 

17Keli naka we atuyaetaka usi Juda, atekamaka elembe, atuyasemaka lu 
ekesanelu kaye la Unyashungu, 

18atulimbitelaka lulangu landi, ndu atongenangenaka lu akambu wʼololo ne dia 
we aketshama elembe, 

19atuyambiyaka dia ndjala olombodi wʼakanga a tutshungu, usasi a wane weli 
lu udjima, 

20umungudi wʼakanga a dinginya, leli la utundu wa ewu la wa mete uma 
lʼelembe — 

21ndu we atetshaka akina, okoko wana wahayayaetsha weme? We latetshaka 
untu wati: Tuvaki, ku weme mvuaka? 

22We latutelaka akina wati: Tanyunanaki, ku weme munanaka? We latenaka 
dikishi wononyi, ku weme mingulaka diango diʼekila? 

23We latuyasemaka lʼelembe, ku weme monyolaka Unyashungu lʼediakelu 
kʼelembe? 

24Lukumbu la Unyashungu lambonywama lʼatei wʼasi wedja dikambu 
dianyu, uku akafundama. 

25Mete, ahemelu kʼuhekeli mbeyaka ndjala ekimanyelu le ye naka we 
atukitanyiaka elembe. Keli naka we atudiakaka elembe, ahemelu kaye kʼuhekeli 
keko anyanya. 

26Naka untu lahahema uhekeliatukitanyiaka elembe, hahema kandi kʼuhekeli 
hadiema uku ahemelu kʼuhekeli le ndi uka? 

27Naka wane wahahema uhekeli lu alimba awo watukitanyiaka elembe, vo 
hawukulumbuya we latudiakaka elembe, kuyanga we eli la aui wʼelembe ndu 
ahemelu kʼuhekeli? 

28Ne dia untu kema usi Juda, ne dia akambu watenamaka lʼandja. Ahemelu 
kʼuhekeli ka lʼutema kema kene kambenama lu dimba. 

29Keli untu eli usi Juda dia akambu wa lʼutema. Ahemelu kʼuhekeli ka mete keli 
ka lʼutema uma le Nyuma, aha la aui. Diandu diandi diaha uma le antu. Dio dieli 
uma le Unyashungu. 

Romo 3 

Asi Juda Ndu Asi Wedja Weko la Tshina Dia Akambu wa Kolo, Uku Ata 
Afundelu 

1Diese diakona dieli lu ndjala usi Juda? Kana waho akona weli lʼahemelu 
kʼuhekeli? 

2Lu akambu efula: dikambu dia ntundu, wakawasha okende wʼelembe wa 
Unyashungu. 

3Naka amotshi tawaki la kolamelu, laso dikambu? Uhedia awo ayudimula 
kolamelu ya Unyashungu? 

4Aha osoku: Ee, Unyashungu atanemi la mete, kuyanga le untu tshe leli kanga 
kashi. Uku akafundama ati: Ne dia we uyindjami lu aui aye, La we ndjala undeki 
lamʼeye lʼelumbwelu. 

5Keli naka kolo yasu yambokenene ololo a Unyashungu, kayututa na? 
Unyashungu eli kolo lamʼayundutokendela la kele uka? (Dimi lambuta uku 
wata antu). 

6Aha osoku. Ya ukundi ayulumbuya Unyashungu wa la kete? 

7Keli naka kashi kami kambufudia mete ka Unyashungu, ndu lutumbu landi, ya 
ukundi wanumbuyawo uku utshi wa kolo? 

8Ku okoko wana wahatatutshaka akambu wa kolo dia nfudia akambu wʼololo 
uku atutuma-manyiaka antu amotshi watukanaka vati: Osoku mbatututaka? 
Ololo mbamia lu dikambu so. 

9Ya ukundi? Shu asi Juda ndeka antu akina ololo? Nduku yema, ne dia dimi 
lakatela asi Juda lʼasi Ngirika nti: Nyu tshe nyeko la tshina dia wulu wʼakambu 
wa kolo. 

10Uku akafundama ati: Nduku untu leli ololo, kuyanga otoi. 

11Nduku untu lamana akambu fundu, Nduku untu latuyangaka Unyashungu. 

12Vo tshe wambunganela, vo tshe wambutsho lu kolo. Nduku untu lʼatei awo 
latutshaka ololo, nduku otoi. 

13Weudi awo weli uku waumbu wa hwe. Vo watukesanaka la nimi yawo. 
Lolengo la dikhuha leko la tshina diʼelomo awo. 

14Enyo awo weko too la edjelu ka mananu la lutunu. 

15Ekulu awo watutshokaka luwangu la ntutundja dikila. 

16Elanyelu la fono watuyalaka lu mbuka yawo. 

17Vo hawulimbitela mbuka ka ki. 

18Woma wa Unyashungu kemako la ntundu kawo. 

19Shu mbeyaka shati: Aui tshe wata elembe, watutelaka wane weli la tshina 
diʼelembe, dia enyo tshe wadihami, la wa la kete tshe wayali la tshina 
diʼelumbwelu ka Unyashungu. 

20Nduku untu ayuyindjama lu ashu wa Unyashungu lu etsha wʼelembe, ne dia 
ewu kʼakambu wa kolo katuyakaka uma lu elembe. 

Okone Ashimbela Unyashungu Antu 

21Keli kakiane ololo a Unyashungu waha uma lʼelembe ambenyama, kuyanga 
elembe la avi wʼamvutshi weko emenyi awo, 

22ne dia ololo wa Unyashungu uma lu mbetawo le Jesu Kristu le wane tshe 
watuwetawoka. Nduku etshikitanelu keli lʼasa usi Juda la usi Ngirika, 

23ne dia antu tshe wakatshi kolo, hawukumi lu yediko ya lutumbu la 
Unyashungu. 

24Vo wambuyindjama anyanya uma lu ngandji kandi ka mamba, uma 
lʼetshungwelu keli le Kristu Jesu. 

25Ndʼako lakakitsha Unyashungu uku ulambu wa nambwela antu wa kolo, la 
mbetawo ka lu dikila diandi, ne dia ntenya ololo wa Unyashungu, ne dia ndi 
akendjula akambu wa kolo wakatshama ntundu. 

26Okone ndi ambutenya ololo andi lʼetena kene, ne dia ndi atuyindjaka one 
latetawoka Jesu. 

27Lendi eli dikambu dia shu ndjasema ntu? Dikambu so diambumo. Uma lu 
olembe akona? Uma lʼetsha asu uka? Kema, keli uma lʼolembe wa mbetawo. 

28Shu mbetawoka shati: Untu atuyindjamaka uma lu mbetawo kandi, aha uma 
lʼetsha wʼelembe. 

29Ukundi, Unyashungu eli Unyashungu wʼasi Juda atu? Undi, ndi kema 
Unyashungu, ndu wʼasi wedja? Elu, ndu wʼasi wedja. 

30Naka Unyashungu eko wame, ndi ayuyindja one lakahema uhekeli uma lu 
mbetawo kandi, ndu one laki kumbahema uhekeli uma lu mbetawo kandi. 

31Okone shu tambete elembe anyanya ne dia mbetawo? Aha osoku, keli shu 
tambushikike elembe. 

Romo 4 

Davidi la Abarahama Mbeli Tulimbitelu ta Dikambu Ne 

1Kayututa na dia tshesu Abarahama? 

2Naka Abarahama akayindjama uma lu etsha andi, keti ndi la dikambu dia 
ndjatumbula. Keli aha le Unyashungu. 

3Ukundi wata afundelu? Vati: Abarahama aketawo Unyashungu, la wakamalela 
mbetawo kako uku ololo andi. 

4Difutu le untu latutshaka ulimu hadialema uku ushasha a ngandji ka mamba, 
ku diambolema uku dibasa. 

5Keli le untu lahatutshaka ulimu, ku ndi mhetawoka one latuyindjaka akanga 
wʼuhedia, mbetawo kandi kambalema uku ololo andi. 

6Ndu Davidi akatshokola untu lakadiya Unyashungu ololo waha uma lʼetsha 
andi, ati: 

7Wane weli la kolo yawo yambudimanyiama, La uhedia awo wukumbami, weko 
la otshoko. 

8Untu lahadiya Khumadiondjo kolo yandi, eko la otshoko. 

9Undi, otshoko one watuyalaka paka le wane wakahema uhekeli, kana ndu le 
waku waki kumbahema uhekeli? Ne dia shu mvutaka shati: Mbetawo 
kʼAbarahama kakalema le ndi uku ololo andi. 

10Ukundi akawawalela mbetawo kandi? Undi, wakawalelato la ntundu kana 
lʼokongo wʼahemelu kandi kʼuhekeli? Aha lamʼakindi umbahemi wʼuhekeli, keli 
lamʼakindi atahema uhekeli. 

11Ndi akahema uhekeli dia ahemelu kako ndjala uku djimbitelu ya mbetawo 
kakayala la ndi ntundu ndi atahema uhekeli. Dikambu diako diakawete 
lotshetshe lʼakanga a mbetawo tshe kuyanga vo hawahema uhekeli, ndu dia 
ololo mbalema le wo. 

12Dikambu diako diakawete lotshetshe lʼambahemi wʼehekeli le wane 
wambahema uhekeli watokendakendaka lu wanya wa mbetawo kako ka tshesu 
Abarahama, ntundu ndi atahema uhekeli. 

13Vo kundaka Abarahama la tukanula tandi ukito wa la kete, uma lʼelembe, keli 
uma lʼololo wa mbetawo. 

14Naka waku watuyelaka elembe mbeli ekito, ku mbetawo kambuyala 
uyalayala ndu daka diako diambuyala anyanya. 

15Elembe watutungaka kele, keli lene aha elembe, ediakelu kʼelembe kemako. 

16Dia dikambu so, daka diatuyalaka uma lu mbetawo dia dio mbekama lu 
ngandji ka mamba, la dia dio nshiki kala — le tukanula tʼAbarahama tshe. Aha 
paka le waku watuyelaka elembe, keli ndu le waku weli la mbetawo uku 
Abarahama, ne dia ndi keli lotshetshe lasu shu tshe. 

17Uku akafundama ati: Dimi lambukete lotshetshe la wedja efula. — Ndi keli 
lotshetshe lasu lu ashu wa Unyashungu ako latushaka wavo lumu, ndu 
latutungaka diango diahatayala, dia dio ndjala. 

18Ndi akatetemala nungamela, kuyanga etena kʼelungamelu kambeta, dia ndi 
ndjala lotshetshe la wedja efula, uku diui diakanduki ati: Wuhu uku mbayuyala 
tukanula taye? 

19Ndi konemba lu mbetawo kandi. Ndi kumbidja tukanyi lu dimba diandi 
diʼusumbi a lukusumbi, — ne dia ndi aki uku deku lukama — ndu dia Sara aki 
ekumta. 

20Ndi kunkandakanda lʼuhedia, keli ndi akendaka daka dia Unyashungu, 
akakikitala lu mbetawo, akatumbula Unyashungu. 

21Ndi aketawo lʼutema tshe ati: Unyashungu mbeyaka nshidiya dikambu 
diakandalaki. 

22Uma lu dikambu so, mbakawawalela mbetawo kandi uku ololo andi. 

23Keli aha lu dikambu diandi ndame, kufundami ati: Mbetawo kʼuntu 
kambalema uku ololo andi. 

24Keli ndu shu, wavutalela mbetawo kasu uku ololo asu, le su shu wane 
watetawoka Unyashungu lakulula Jesu Khumesu uma lu nyoi. 

25Jesu ako akakimwama lu nyoi ne dia kolo yasu, ndu akulo dia shu nyindjama. 

Romo 5 

Eyindjami Weko la Otshoko 

1Okone shu tambuyindjama uma lu mbetawo, mbesu la ki lasasu la Unyashungu 
uma le Khumesu Jesu Kristu. 

2Uma le ndi kakatakundja mbuka ka nkuma lu ngandji ka mamba kako 
kemadisu loko. Shu tatongenangenaka lu elungamelu kasu ka ndjala kame la 
Unyashungu lu lutumbi landi. 

3Ladiku dia dikambu so, shu tatongenangenaka lu asui asu. Shu mbeyaka shati: 
Asui watutungaka etetemalu. 

4Etetemalu atutungaka lokewo lʼololo, la lokewo lʼololo latutungaka 
elungamelu. 

5Elungamelu hatutsha sonyi ne dia Unyashungu ambutshulula ngandji kandi 
lʼetema asu uma le Nyuma kʼOlolo kakandatusha. 

6Lamʼakisu weodu, lamʼakakuki etena kako, Kristu akavwela amonyodi wa 
Unyashungu. 

7Eko wulu dia untu mbetawo mvwela untu ololo. Keli untu mbeyaka nkikitsha 
utema dia mvwela untu ololo undu. 

8Keli Unyashungu akatenya ngandji kandi ne dia Kristu akatuvwela lamʼakisu 
antu wa kolo. 

9Okone tayuleka nshimbamela uma lu kele ka Unyashungu dikambu diandi, ne 
dia tambuyindjama la dikila diandi. 

10Naka shu takekesanela la Unyashungu lu nyoi ka onʼandi lamʼakisu atunyi, ku 
lamʼakatekesanela la ndi, shu tayuleka nshimbamela ne dia lumu landi. 

11Aha dikambu so tu, keli shu tatongenangenaka le Unyashungu uma le 
Khumesu Jesu Kristu. Shu tambekesanela la Unyashungu uma le ndi. 

Paulu Ambutshikitanya Adama la Kristu 

12Okone uku akayi kolo la kete uma le untu otoi, la nyoi uma lu kolo; ku nyoi 
akadiangana le antu tshe ne dia antu tshe wakatshi kolo: — 

13ne dia kolo kakiko la kete ntundu elembe watoyama. Keli naka elembe kema, 
kolo halema. 

14Keli nyoi akahamela antu uma le Adama edja ndu le Mose. To kakahamela ndu 
vaku waki kuntsha kolo uku akadiaki Adama olembe. Adama aki djimbitelu ya 
one lakayayi. 

15Keli ushasha ambutshikitana la kolo kako. Naka antu efula wakavu ne dia kolo 
kʼuntu otoi, keti ngandji ka mamba ka Unyashungu la ushasha wʼuma lu ngandji 
ka mamba kʼuntu otoi, Jesu Kristu, wayuleka nfula le antu efula. 

16Ndu ushasha one ambutshikitana la sui diʼuma lu kolo kʼuntu otoi. Uma 
lʼelumbwelu ka kolo otoi mbakayi mananu, keli ushasha ako wambuya uma lu 
kolo efula, wambela antu eyindjamelu. 

17Naka nyoi akahamela antu uma lu kolo kʼuntu otoi, keti wane wambulungula 
wuki wa ngandji ka mamba la ushasha wa diulelu diʼakambu wʼololo lu lumu 
uma le untu otoi, Jesu Kristu ndame, wayuleka mbulela. 

18Uku akayi mananu le antu tshe uma lu kolo kʼuntu otoi, wuhu ako mbambuya 
eyindjamelu la lumu le antu tshe uma lu dikambu diʼololo otoi. 

19Uku akayala antu efula kolo uma lʼuhedia wʼuntu otoi, wuhu ako mbayuyala 
antu efula ololo uma lʼukitanyia wʼuntu otoi. 

20Elembe wakayi dia uhedia nfulanela. Keli lamʼakafuli akambu wa kolo, 
ngandji ka mamba kakaleki nfulanela. 

21Uku akahamela kolo antu lu nyoi, wuhu ako mbukuki ngandji ka mamba 
mbulela antu lu akambu wʼololo utsha lu lumu la pundju le Jesu Kristu 
Khumesu. 

Romo 6 

Umbetawudi Ambuvo lu Dikambu Dia Akambu wa Kolo Eli la Lumu le 
Unyashungu 

1Kayututa na? Shu tayutetemala lu kolo dia ngandji ka mamba nfulanela uka? 

2Aha osoku. Shu ane wakavu lu kolo, ukundi ukukisu mbidjase loko ntu? 

3Nyu hanyeyi nyati: Shu ane tshe wakabatizama le Kristu Jesu, takabatizama 
ndu lu nyoi kandi? 

4Lu batiza kakatakhundama la ndi lu nyoi. Okone uku akulwama Kristu uma lu 
nyoi lu lutumbu la Shi, mbukukisu nkendakenda lu lumu lʼuyuyu. 

5Naka shu takayala kame la ndi lu nyoi, keti shu tayuleka ndjala kame la ndi lu 
eulwelu kandi. 

6Shu mbeyaka shati: Utundu asu wʼedjedja wakadiakema kame la ndi lu utamba 
a mpeketanya ne dia dimba diʼakambu wa kolo nanyema, diaha shu ndjala 
fumbi yʼakambu wa kolo ntu. 

7Ne dia one lambuvo ambutshungo uma lu kolo. 

8Keli naka shu takavu kame la Kristu, shu mbetawoka shati: Tayuyala kame la 
ndi la lumu. 

9Shu mbeyaka shati: Kristu akulwama uma lu nyoi; ndi hayuvo ntu. Nyoi 
hawahamela ntu. 

10Ne dia nyoi kakandavu, ndi akavu luvo otoi lutu dia akambu wa kolo, keli ndi 
eko la lumu le Unyashungu. 

11Okone nyu nyame nyuyaete uku wane wambuvo lu kolo ndu uku wane la 
lumu le Unyashungu uma le Kristu Jesu. 

12Tanyetawoki kolo mbahamela alimba anyu wukuvo, dia nyu nkitanyia saki 
yato. 

13Tanyukimoki beke diʼalimba anyu lu kolo uku dihumo dia ta diʼakambu wa 
kolo. Keli nyuyakimo le Unyashungu uku antu wambulo uma lu nyoi. Nyukimo 
alimba anyu le Unyashungu uku dihumo dia ta diʼakambu wʼololo. 

14Akambu wa kolo hawuyunyahamela, ne dia nyu kema la tshina diʼelembe, keli 
nyeko la tshina dia ngandji ka mamba. 

Ngandji ka Mamba la Akambu wa Kolo Hawusungana 

15Ya ukundi? Tayutsha akambu wa kolo ne dia shu kema la tshina diʼelembe, 
keli teko la tshina dia ngandji ka mamba? Aha osoku. 

16Nyu hanyeyi nyati: Naka nyu nyambuyakimo le untu omotshi uku fumbi dia 
mbukitanyiaka, nyu nyeli fumbi ya one latunyukitanyiaka kana yʼakambu wa 
kolo utsha lu nyoi, kuyanga yʼukitanyia utsha lu akambu wʼololo? 

17Keli lusaka le Unyashungu, ne dia kuyanga mbakinyu fumbi ya kolo ntundu, 
nyu nyakayukitanyia utundu wa wetshelu wakawanyetsha lʼutema otoi. 

18Nyu nyambuyala fumbi yʼakambu wʼololo. 

19Dimi lamboteketa uku atoteketaka antu ne dia wodu wʼalimba anyu. Naka 
nyakakimo beke diʼalimba anyu uku fumbi yʼakambu wa mindu la kolo ladiku 
dia kolo, ku kakiane nyuleki nkimo beke diʼalimba anyu uku fumbi yʼakambu 
wʼololo dia nyu nkidiama. 

20Lamʼakinyu fumbi yʼakambu wa kolo, nyu nyaki la ndjadjasela lu akambu 
wʼololo. 

21Lʼetena keso, waho akona wakanyakundja uma lu akambu wa kolo wukanyu 
sonyi elo? Ne dia ekumelu kʼakambu aso eko nyoi. 

22Keli kakiane nyambutshungwama uma lu akambu wa kolo, nyambuyala 
fumbi ya Unyashungu. Waho walungulanyu lu dikambu ne eli ekidiamelu, ku 
lʼekumelu lumu la pundju. 

23Ne dia difutu dia akambu wa kolo eli nyoi, keli ushasha a Unyashungu eli lumu 
la pundju le Kristu Jesu Khumesu. 

Romo 7 

Umbetawudi Ambuvo lu Dikambu diʼElembe, Eli la Lumu le Unyashungu 



1909 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

1Anyasu, nyu hanyeyi nyati (ne dia lamboteketa le ambeyi wʼelembe): Elembe 
mbahamelaka untu lamʼekindi la lumu? 

2Umuntu lutshukami atukelekamaka lʼelembe wʼumendi lamʼeki umendi la 
lumu. Keli naka umendi ambuvo, keti ndi ambutshungo uma lʼelembe 
wʼumendi. 

3Ku naka ndi ambutudjase la pami kekina lamʼeki umendi la lumu, wayuweta 
vati: Kanga munanyi. Keli naka umendi ambuvo, keti ndi ambutshungo uma 
lʼelembe. Ndi hayala kanga munanyi kuyanga ndi ayutshukama le pami kekina. 

4Nyu analingu, dikambu so dieko pupu ndu le nyu. Nyu nyakavu lu elembe lu 
dikambu dia Kristu dia nyu ndjala wa ukina, wa one lakulwama uma lu nyoi, 
dia shu ntwela Unyashungu elua. 

5Lamʼakisu lu alimba, elembe wakafudia saki ya kolo dia yo ntsha ulimu lu beke 
diʼalimba asu, dia shu ntwela nyoi elua. 

6Keli kakiane, shu tambutshungo uma lʼelembe, tambuvo lu elembe ako 
wakatakelekami. Okone shu hatuyukamba ulimu la tshina diʼelembe 
wufundami wʼedjedja, keli shu tatukambaka lu lumu lʼuyuyu le Nyuma kʼOlolo. 

Ta lʼUtema 

7Kayututa na? Elembe kolo kewo? Aha osoku. Dimi kumbeya akambu wa kolo, 
tshikima uma lʼelembe. Utunduyala elembe kumvuta vati: Tokomiyaki, tshiki 
dimi kumbeya okomiya. 

8Kolo kakakundja hyuli uma lʼelembe. To kakantungela wehu tshe wʼakambu 
wʼokomiya. Utunduyala aha elembe, tshiki kolo kakavu. 

9Dimi laki la lumu ntundu elembe watayi. Keli lamʼakayi elembe, kolo kakulo, 
ku dimi lakavu. 

10Elembe wakamalungamelaka utsha lu lumu, wambotola utsha lu nyoi. 

11Kolo kakatani hyuli, kakankesi uma lʼelembe. To kakandjaki uma lʼelembe 
ako. 

12Okone elembe weko ekila, ndu adjangu weko ekila, ololo la uluwanyi. 

13Undi, akambu wʼololo wakayala engo ka ndjakami? Aha osoku. Kolo 
kakantungela nyoi uma lu kene keli ololo, dia kolo mbeyama ati: Kolo. Okone 
kolo kambutamanya nfula uma lʼelembe. 

14Shu mbeyaka shati: Elembe weli uma le Nyuma kʼOlolo, keli dimi leli dimba 
diakasundjama lu kolo. 

15Dimi haleyi kene katumutshaka. Dimi hatutshaka kene kalangami ntsha, keli 
latutshaka kene katumuhetshaka 

16Keli naka latutshaka kene kahamalangi ntsha, keti lambetawo nti: Elembe 
weko ololo. 

17Kakiane akambu ako watumutshaka, aha dime katatshaka, keli kolo keli 
lʼutema ami, katuntungelakawo. 

18Dimi mbeyaka nti: Nduku engo kʼololo keli lu dimba diami. Dimi leko la 
lulangu la ntsha ololo, keli wulu wa ntsha akambu wʼololo kemako. 

19Dimi hatutshaka akambu wʼololo walangami ntsha, keli latutshaka akambu 
wa kolo wahamalangi ntsha. 

20Keli naka dimi ntshaka kene kahamalangi, aha dimi katukitshaka, keli kolo 
keli lʼutema ami katuntungelakato. 

21Okone lambushula olembe one nti: Lamʼalangami ntsha ololo, ku kolo keko le 
mi. 

22Dimi ngenangenaka lʼelembe wa Unyashungu umakʼesi utema. 

23Keli dimi lambushula olembe ukina walo la olembe wa lu yimba yami ta lʼatei 
wa beke dia dimba diami. Olembe ako ambumbete fumbi kʼolembe wa kolo keli 
lu beke diami dia dimba. 

24Omenyi fono mbemi! Akona ayuntshungula uma lu dimba dia nyoi ne. 

25Lusaka le Unyashungu uma le Jesu Kristu Khumesu. Okone dime latutshaka 
elembe wa Unyashungu uma lu yimba yami, keli la dimba, mbatumutshaka uku 
elembe wʼakambu wa kolo. 

Romo 8 

Kristu Jesu Ambututshungula; Kakiane Kema Dianyelu 

1Kakiane nduku dianyelu dieko le wane weli le Kristu Jesu, 

2ne dia elembe wa Nyuma ka lumu le Kristu Jesu wakantshungula uma lʼelembe 
wʼakambu wa kolo ndu wa nyoi. 

3Unyashungu akatshi akambu waki elembe kumbeya ntsha ne dia dimba 
diakawaete weodu. Ndi akatumi Onʼandi hita lu dimba diufanyi la dimba dia 
kolo, dia ndjala ulambu wʼekesanelu. Ndi akamia kolo lu dimba 

4dia nshidiya diui diakati elembe lu etema asu. Okone shu hatutokendakendaka 
lu akambu wa dimba, keli tatokendakendaka lu akambu wa Nyuma. 

5Waku watuyelaka akambu wa dimba, watukanaka akambu wa dimba. Keli 
waku watuyelaka Nyuma, watukanaka akambu wa Nyuma, 

6ne dia tukanyi ta dimba teli nyoi, keli tukanyi ta Nyuma teli lumu la ki. 

7Tukanyi ta dimba teli utunyi wa Unyashungu, ne dia to hatetawo ndjala la 
tshina diʼelembe wa Unyashungu. Ndu to hateyi ntsha osoku. 

8Wane watuyelaka akambu wa dimba, haweyi ngenyangenya Unyashungu. 

9Keli nyu nyaha lu akambu wa dimba, nyeko lu akambu wa Nyuma, naka 
Nyuma ka Unyashungu atudjaseka lʼetema anyu. Naka untu kema la Nyuma ka 
Kristu, keti ndi kema la ndi. 

10Naka Kristu eko lʼetema anyu, kuyanga alimba anyu wakavu ne dia kolo, 
etema anyu weko la lumu ne dia ololo. 

11Naka Nyuma ka one lakulula Jesu uma lu nyoi eko lʼetema anyu, keti one 
lakulula Kristu Jesu uma lu nyoi ayusha ndu alimba anyu wukuvo lumu uma le 
Nyuma kandi keli lʼetema anyu. 

Nyuma ka Nyuhiluya Ana 

12Anyasu, shu hatukulami dibasa le dimba, dia shu ndjela akambu wa dimba — 

13Naka nyu nyatuyelaka akambu wa dimba, keti nyu nyayuvo. Keli naka nyu 
nyayudiaka etsha wa dimba la wulu wa Nyuma, nyu nyayuyala lu lumu. 

14Ne dia wane tshe watolombwamaka le Nyuma ka Unyashungu mbeli ana wa 
Unyashungu. 

15Nyu kunungula nyuma ka lohombo ka nyukaluya lu woma. Keli nyu 
nyakalungula nyuma ka nyete ana wa luta. Uma lu dikambu so, mbatutetaka 
Unyashungu shati: Aba! Shesu! 

16Nyuma ambuyaete omenyi kame la nyuma yasu ati: Ana wa Unyashungu 
mbesu. 

17Naka shu tambuyala ana, keti ndu ekito mbesu. Shu teko ekito wa 
Unyashungu, ndu ekito kame la Kristu; naka shu tatusuwaka kame la ndi, keti 
tayutumbwama kame la ndi. 

Daka DiʼEtshungwelu 

18Dimi lambukana nti: Asui wa lʼetena kene hawedima la lutumbu layenama le 
su lʼokongo diku. 

19Ne dia ditungatunga tshe diatulungamelaka la pusa ka wulu dia mena enelo 
kʼana wa Unyashungu. 

20Ditungatunga diakalembiama lu akambu wʼanyanya, aha ne dia lulangu ladio, 
keli ne dia lulangu la one lakadilembia, lakadisha elungamelu ati: 

21Ditungatunga diayutshungwama uma lu lohombo la ehondelo, dia mboto lu 
ndjadjasela ka lutumbu la ana a Unyashungu. 

22Shu mbeyaka shati: Ditungatunga tshe diatukhumaka akhumu, ndu 
diatutataka nyono lu diutelu edja ndu kakiane. 

23Aha dio ntu, keli ndu shu wane weli la elonga wa Nyuma, tatukhumaka 
akhumu ndu shu lamʼesu lu nkunga dia ndjala uku ana wa luta, etshungwelu 
kʼalimba asu; 

24ne dia uma lu elungamelu kako, kakatashimbamela. Keli elungamelu kenama 
lu ashu, kema elungamelu. Untu akona atulungamelaka kene kenandi? 

25Keli naka shu tatulungamelaka kene kahatenyi, ku shu tatukikungelaka 
lʼeteti. 

26Osoku mbatutukimanyiaka Nyuma lu weodu asu, ne dia shu hatuteyaka kene 
kukukisu nomba lu alombelo asu. Keli Nyuma ndame atutoteketelaka la 
emumu waheyama mvuta. 

27One latushishimaka etema mbeyaka tukanyi ta Nyuma ne dia Nyuma 
atonteketelaka Ekilami uku lulangu la Unyashungu. 

28Shu mbeyaka shati: Unyashungu atukambaka ololo kame la wane 
watuwukaka ngandji, wane wakandeti uku esangweyu kandi. 

29Ndi akasonola wane wakandeyi ntundu, dia vo ndjala uku utundu wa Onʼandi 
dia Onʼandi ndjala yatakundu lʼatei wʼanangu efula. 

30Ndi aketi wane wakandasonola ntundu. Ndi akayindja wane wakandeti. Ku 
ndi akatumbula wane wakandayindja. 

“Akona Ayeya Ntanganya Uma lu Ngandji ka Kristu?” 

31Kayututa lu akambu ane? Naka Unyashungu eko la su wedi ayeya ntahamela 
na? 

32One laki kumpandja Onʼandi hita, keli akukimo dikambu diasu, ukundi 
ahandutusha ndu diango tshe kame la ndi? 

33Akona ayosongwela esonami wa Unyashungu? Tuku Unyashungu ndame 
katuyindjaka antu. 

34Ku akona ayuwamia? Kristu Jesu akavu, ku akulo uma lu nyoi. Ndi eko lu 
lunya la pami la Unyashungu, atutoteketelaka. 

35Akona ayeya ntanganya uma lu ngandji ka Kristu na? Undi, fono, shoko, asui, 
ndjala, utakataka, akambu wa lʼasa eku la nyoi, kana yombo ya ta? 

36Uku akafundama ati: Lu dikambu diaye katutudiakemaka yanyi tshe, Ndu 
katutalemaka uku ekoko wa ndjakema. 

37Kema, lu akambu aso tshe, kesu andeki wʼutamanya ne dia one lakatulangi. 

38Dimi lambetawo nti: Aha nyoi, kuyanga lumu, kuyanga andjelo, kuyanga 
waulelu, kuyanga akambu wa kakiane, kuyanga akambu wayayi, kuyanga wulu, 

39kuyanga utali, kuyanga ohongo, kuyanga engo kekina kakatungama kayeya 
ntanganya uma lu ngandji ka Unyashungu keli le Kristu Jesu Khumesu. 

Romo 9 

Lunyangu la Paulu ne Dia Asi Isariyele 

1Dimi lambuta mete lu Kristu, halati kashi. Khumʼutema kami keko omenyi ami 
lu Nyuma kʼOlolo, ati: 

2Dimi la lokonyo la wuki, ndu lunyangu lahashili lʼutema ami, 

3ne dia dime lutuyalombelaka mananu, ndu lutukakitwana la Kristu lu dikambu 
diʼasikami wakuto la mi wudja otoi. 

4Vo mbeli asi Isariyele, wane weli ana wa luta, wa lutumbu, wa tuseki, wa 
eshelu kʼelembe, wʼotemwelo, ndu wʼalaka. 

5Tshetshe yawo la wauhu awo wakatongo lu wudja awo. Kristu eko kanula 
yawo lu dimba. Unyashungu leli ladiku dia tshe, atumbwami pundju! Ayali 
osoku! 

Unyashungu Ambosonola Antu Andi 

6Dikambu so hadiututela ati: Diui dia Unyashungu diambuyala uyalayala. Ne 
dia aha wane tshe weli tukanula ta Isariyele, mbeli asika Isariyele. 

7Ndu aha wane tshe weli tukanula tʼAbarahama, mbeli anʼandi, ne dia vo 
wakatongo uma le ndi. Wakafundi vati: Uma le Isariyele, kayotongo tukanula 
taye. 

8Dikambu so ntenyaka ati: Aha waku wakuto lu dimba mbeli ana wa 
Unyashungu, keli ana wa daka mbatalemaka uku anʼandi. 

9Diui dia daka diakati ati: Dimi layukalula lu etena kene, ku Sara ayuyala la ona 
pami. 

10Osoku mbaki ndu le Rebeka lakatshu diemi la tshesu Isaka ndame — 

11ne dia kuyanga ana watuto ndu watatshi ololo kana kolo, ne dia esangweyu 
kʼesonwelo ka Unyashungu nshikikala, aha uma lu leta landi, 

12wakatela Rebeka vati: Umba ayukambela shaku ulimu. 

13Ku dio diakayala uku akafundama ati: Dimi lakalangi Jakoba, keli lakahetsha 
Esau. 

Akambu wʼOlolo wʼElembe la wa Mbetawo Wambutshikitana 

14Ku ukundi ayututa na? Akambu wa kolo weko le Unyashungu? Aha osoku. 

15Ndi akatela Mose ati: Dimi layuka one lukami ketshi ketshi, ndu layuka ote 
vuvu le one lukami ote vuvu. 

16Okone dikambu ne hadiekama lulangu lʼuntu kuyanga dia elimu andi, keli dio 
mbekamaka ketshi ka Unyashungu. 

17Afundelu wakatela Farayo vati: Dimi lakakunyia paka lu dikambu ne dia dimi 
menya antu wulu ami uma le ye, dia lukumu lami nyangana lu kete tshe. 

18Okone ndi mbukaka one lalangandi ketshi. Ndi atukikitshaka one lalangandi. 

19We ayumumbula wati: Dikambu kuna diasondjasondjandi antu la dikambu? 
Akona eya nshimba lulangu landi? 

20Keli we untu, akona eye, dia we nkaluya Unyashungu diui? Engo 
kakatungama mbeyaka mumbula one lakakitungi ati: Okoko wana 
wakayantungi okone? 

21Undi, ukingi a puki kema la wulu wa ntsha kene kalangandi la diwumba, dia 
nkinga puki ka nemo, ndu puki ku puki uma lʼukama otoi wa diwumba? 

22Kayututa na, naka Unyashungu, latulangaka ntenya kele kandi ndu 
tulimbitshiya wulu andi, akayala la memakana ka mamba le ditungatunga dia 
kele kandi diakatungama ne dia nanyema? 

23Kayututa na, naka ndi mbetawoka ntenya ongonyi wa lutumbu landi lu 
ditungatunga dia ketshi, diakandatalongosodi ne dia lutumbu? 

24Osoku mbakandateti, aha paka uma lʼatei wʼasi Juda, keli ndu uma lʼatei wʼasi 
wedja. 

25Uku akandati lu Hoseya ati: Wane waki kundjala wudja ami, Dimi layuwaeta 
nti: Wudja ami, La one laki kundjala ulangimi, Dimi layuweta nti: Ulangimi ami. 

26La lu dihuli diakawatelaka antu vati: Nyu kema wudja ami, Kayuwuwaeta 
vati: Ana w Unyashungu a lumu. 

27Ndu Isaya akati diui dia wulu lu dikambu dia Isariyele ati: Kuyanga asi 
Isariyele wayuyala efula uku lokongo la lʼumamu wʼashi a waki, paka etenyi 
ketu kayushimbamela. 

28Ne dia Khumadiondio ayushidiya kene tshe kakandasanguya ntsha la kete 
esadi. 

29Uku akati Isaya ntundu ati: Utunduyala Khumadiondjo Kanga lulimbilimbi 
Kuntutshikela tukanula, Tshiki shu takayala uku Sodoma, Tshiki takafani la 
Ngomora. 



1915 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

30Ya ukundi ayututa? Shati: Asi wedja waki kundjela akambu wʼololo ntundu, 
wakayukundja akambu wʼololo, ako watuyakaka uma lu mbetawo. 

31Keli asi Isariyele wakayelaka ololo wʼuma lʼelembe, kunkuma lu yediko ya 
elembe ako. 

32Dikambu kuna? Ne dia vo kumbayela uma lu mbetawo, keli uma lʼetsha. Vo 
wakatakana lu dive dia ntakanya, 

33uku akafundama ati: Enda, lambukitsha dive dia ntakanya lu Siona, Dive dia 
wuki dia djewoki. Ku one lawetawo, hutshama sonyi. 

Romo 10 

Etunamelu kʼAsi Isariyele Eko Dikambu Diawo Hita 

1Anyasu, lulangu lʼutema ami la dombelo diami le Unyashungu lu dikambu dia 
Isariyele eli dia vo nshimbamela. 

2Dimi leko omenyi awo lu dikambu ne nti: Vo weko la saki le Unyashungu, keli 
to kema kʼuma lu yimba. 

3Ne dia vo kunimbitela ololo wa Unyashungu, keli vo wakalangi nshikike ololo 
awo hita. Vo kundjakitshakitsha la tshina diʼololo wa Unyashungu, 

4ne dia Kristu keli ekumelu kʼelembe lu ololo le untu tshe lawetawo. 

5Mose akafundi ati: Untu latutihaka akambu wʼololo weli lʼelembe ayuyala la 
lumu uma lu akambu wʼololo ako. 

6Keli ololo wʼuma lu mbetawo mbata okone ati: Tuyambulaki lʼutema wati: 
Akona ayumbela lʼulungu? (nkadimula ati: Dia ntuhuluya Kristu uya la kete) 

7kana ati: Akona ayuhulo lu ohongo? (nkadimula ati: Dia ntutundja Kristu 
umalʼudimu). 

8Keli kata ololo ako na? Vati: Diui dieko lasuki la ye, dieko lasuki lʼunyo aye ndu 
lʼutema aye, (nkadimula ati: Diui diako dia mbetawo, mbatutusambishaka). 

9Diui diako ati: Naka we ayushula lʼunyo aye wati: Jesu keli Khumadiondjo, ndu 
naka we ayetawo lʼutema aye wati: Unyashungu akawulula uma lu nyoi, ku we 
ayushimbamela. 

10Ne dia untu letawo lʼutema andi, atuyindjamaka; la one lashula lʼunyo andi, 
atushimbamelaka. 

11Afundelu mvutaka ati: Untu tshe layuwetawo, hutshama sonyi, 

12ne dia kema utshikitanu lʼasa usi Juda la usi Ngirika, ne dia Khumadiondjo 
kako kame, keli Khumadiondjo kʼantu tshe. Ndi atukimoka engonyi andi le 
wane tshe watuwetaka. 



1916 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

13Untu tshe latetaka lukumbu la Khumadiondjo, ayushimbamela. 

14Keli, ukundi ayuweya mbeta one lahawatetawo? Ukundi eyawo mbetawo, 
lamʼahawatuki lukumu landi? Ukundi eyawo mbuka, lamʼahawo la usambisha? 

15Ukundi eyawo nsambisha, lamʼahawatatumama? Uku akafundama ati: Ndi 
amena weli ekulu a wane wasambisha lukumu lʼololo li! 

16Keli vo tshe kumpukama lukumu lʼololo. Isaya akati ati: Khumadiondjo, akona 
ambetawo diui diakatawutela? 

17Okone mbetawo katuyakaka lu diukelu, la diukelu uma lu diui dia Kristu. 

18Keli lambumbula nti: Vo kumbuka? Mete, vo wakuki; ne dia: Wetshelu awo 
wakadiangana lu kete tshe, La aui awo pulu ndu lu kuma yʼandja. 

19Keli dimi lambumbula ntu nti: Isariyele kumbeya uka? Mose akati ntundu ati: 
Dimi layunyutsha kandjema le wudja waha wudja; Layunyutsha kele le wudja 
wʼakanga a dinginya. 

20Ku Isaya kanga dihunga dia mamba kata ati: Dimi lakatanema le wane waki 
kunyangami, Lakene le wane waki kumumbulami. 

21Keli lu dikambu dia Isariyele mbakandati ati: Dina latusimbulaka anya ami 
yanyi tshe utsha le antu weli la ehedia la tamu. 

Romo 11 

Unyashungu Kuntuna Asi Isariyele Pundju 

1Dimi lambumbula nti: Unyashungu akatuni wudja andi uka? Aha osoku! Ndu 
dimi keli usi Isariyele, kanula ya Abarahama, uma lu diuhu dia Bendjamina. 

2Unyashungu kuntuna wudja andi wakandeyi ntundu. Nyu hanyeyi kene kata 
afundelu lu dikambu dia Elidja? Nyu hanyeyi uku akandasengasengela asi 
Isariyele Unyashungu? 

3Ndi akalombe ati: Khumadiondjo, vo wakadiaki amvutshi aye, wakahandjula 
diakelu diaye, dimi dime kambutshikala! Vo wuyanyangi dia ndjakami. 

4Diui diakona diakûkaluya Unyashungu? Ndi ati: Dimi lakayalamela antu nunu 
esambeli, wahatakhusela Bala adui. 

5Ndu nshi nye, atshikadi amotshi weko, wakasonwama lu ngandji ka mamba ka 
Unyashungu. 

6Keli naka esonwelo kako keko uma lu ngandji ka mamba, keti to kema uma 
lʼetsha. Utunduyala aha osoku, tshiki ngandji ka mamba kema ngandji ka 
mamba ntu. 

7Ya ukundi osoku? Asi Isariyele kunkundja kene kakawayangi. Esonami 
wakakikundja, keli akina wakayala la etema wa lunyu. 

8Uku akafundama ati: Unyashungu akawasha nyuma kʼutewalu, Ashu wahenyi, 
la atui wahuki, Edja ndu lushi lʼelo lone. 

9Davidi akati ati: Dambu diawo diayali suni la djunga, Wawu la difutu diawo. 

10Ashu awo wayali lungi, diaha vo nsena, Unamia ekongo awo pundju. 

Ekitekitelu kʼAsi Isariyele Keko Ongonyi le Asi Wedja 

11Dimi lambumbula nti: Dia nko mbakatakana asi Isariyele uka? Aha osoku. Keli 
panda kambuya le asi wedja uma lʼekwelo kawo dia mbautsha kandjema. 

12Naka ekwelo kawo keli ongonyi le wa la kete, la ekikitelu kawo keli ongonyi 
le asi wedja, ku ekalwelu kawo tshe huleka uka? 

13Dimi lamboteketa la nyu nyu asi wedja ne dia utumami mbemi le asi wedja. 
Dimi latutumbulaka ulimu ami wʼusambisha, 

14dia mbutsha asi wudja ami kandjema, la nshimbela amotshi. 

15Naka etunamelu kawo kambuyala ekesanelu le wa la kete, ku ekalwelu kawo 
hayala uku lumu uma le wavo? 

16Naka kiama ya ma ya minya doka yeli ekila keti ndu ukama pupu. Naka udiu 
wʼutamba weko ekila, keti ndu tahi yawo pupu. 

17Naka tahi motshi yʼutamba ako yambuhimbwama, la we eko tshamba yʼuweli 
yambosongama lʼutamba lu dihuli dia tahi yako, dia we ndeshama uma lʼediu 
ndu uma lu iso kʼuweli, 

18tuyasemaki lʼatei wa tahi kina. Naka we ambuyasema, uho wati: Aha we lutahi 
katembaka udiu, keli udiu mbatukembaka. 

19We mbeyaka mvuta wati: Tahi yako yakahimbwama dia dimi nsomema lu 
dihuli diayo. 

20Osoku mbedio. Vo wakahimbwama ne dia uhedia awo, keli we atushikikalaka 
uma lu mbetawo kaye. Tuyasemaki, keli ukaki woma. 

21Naka Unyashungu kuntshika tahi yʼutamba ako, keti ndi hukutshika ndu we 
nduku yema. 

22Endaka ololo wa Unyashungu ndu ngala kandi: ndi eko la ngala utsha le waku 
wakako, keli ololo andi weko le ye, naka we ayokolamela lu ololo andi. Keli naka 
aha osoku, keti ndu we ayuhimbwama. 

23Naka asi Isariyele wakako hawutetemadi lʼuhedia, ndu vo wayukalula ne dia 
Unyashungu eko la wulu wa mbasonga ntu. 

24Naka we akahimbwama uma lʼutamba wʼuweli watuyalaka lʼukunda, ku we 
akasongama wuhu waha tutshamaka lʼutamba wʼuweli wʼololo, keti huki tahi 
nye yʼuma lʼutamba wʼuweli wʼololo dia yo nsongama lʼutamba awo hita? 

Asi Isariyele Wayushimbamela 

25Anyasu, ne dia nyutukuyasema uku akanga a yimba, mbalangami nyu mbeya 
dikambu diushami ne: etenyi kemotshi ka wudja wa Isariyele wambuyala la 
etema wa lunyu, edja ndu yediko yʼasi wedja mboto lu diulelu yambukuka. 

26Okone Isariyele tshe wayushimbamela. Uku akafundama ati: Utshungudi 
ayuya uma la Siona. Ndi ayunya akambu wa dionyo uma le Jakoba. 

27One eli sheki yayumudja la wo Lamʼayumunya kolo yawo. 

28Lu dikambu dia lukumu lʼololo mbeli asi Isariyele atunyi wa Unyashungu 
dikambu dianyu, nyu asi wedja. Keli lu dikambu diʼesonwelo mbewo elangimi 
dikambu dia watshewo. 

29Unyashungu hatukadimulaka eshasha andi la leta landi uma le wane 
wakandasonola. 

30Ndu nyu nyakahediaka Unyashungu edjedja, keli kakiane nyu nyambukama 
ketshi ne dia uhedia awo. 

31Ndu vo waki lʼuhedia, keli kakiane uma lu ketshi kakanyukana 
mbambuwukama ketshi, ndu vo. 

32Unyashungu akadihi antu tshe lʼuhedia awo, dia mbauka ketshi, vo tshe. 

33Ya ndi wuki wʼongonyi wa yimba ndu wa ewu ka Unyashungu li! Ndi 
dumbwelu diandi diaha manema fundu, la mbuka yandi yaheyama nonda li! 

34Akona alimbitela yimba ya Khumadiondjo? Akona eli undaki andi? 

35Akona akasha Unyashungu engo ntundu, Dia ndi nungamela kekina uma le 
ndi? 

36Ndi kukanga diango tshe; ndu uma le ndi, ndu utsha le ndi, dio tshe diandi 
mbedio. Lutumbu layali le ndi pundju! Ayah osoku! 

Romo 12 

Alaku Amotshi; Antu Wayakimo le Unyashungu 

1Anyasu, dimi lambunyosengasenga uma lʼakambu wa ketshi wa Unyashungu 
nti: Nyulambuli alimba anyu uku ulambu wa lumu, la wʼekila, la wa 
ngenyangenya Unyashungu. Wuhu oso mbukukinyu ntsha. 

2Tanyuyafanyaki la akambu wa la kete nye. Keli nyuhilwami lu yimba yʼuyuyu, 
kanyeyi okone weli lulangu la Unyashungu, lʼololo latongenyangenyaka, ndu 
lʼuluwanyi. 

Tawuyalaki la Ndjakanela 

3Uma lu ngandji ka mamba kakawamboya, dimi lambunyutela nyu tshe nti: 
Untu tatamanyaki ndjakanela, keli aludiami la tukanyi ta ndjakitshakitsha uku 
yediko ya mbetawo yakakahanya Unyashungu le untu lʼuntu. 

4Uku wesu la beke efula lu dimba diame, la beke diako kema la ulimu otoi, 

5osoku mbesu shu antu efula, mbambutuyala dimba otoi le Kristu. La shu tshe, 
untu lʼuntu eko etenyi ka dimba diako. 

6Shu teko la eshasha wutshikitanyi uku ngandji ka mamba kakawatuki. Okone 
one leli la ushasha wa mvuta akambu wahatayi, awati uku eli yediko ya 
mbetawo kandi. 

7One lambetama lʼulimu wʼusambisha ayakimo lu ulimu andi wʼusambisha; one 
latetshaka ayakimo lʼulimu andi a wetshelu; 

8la one latulakaka antu, lu ulimu andi wʼelakelu. One latukimoka eshasha, 
ekimo lʼutema otoi. One latukimanyiaka antu, akimanvia lʼutema otoi. One 
latukaka antu ketshi, awauki ketshi lʼongenongeno. 

Nyukani Ngandji 

9Ngandji kayali la mete. Nyutuni kene keli kolo, nyukimeli kene keli ololo wulu. 

10Nyukani ngandji uku untu lʼonangu; nyolemianya. 

11Tanyukitakitaki lu saki yanyu pundju, nyohetaki ngaingai la Nyuma; 
nyukambelaki Khumadiondjo ulimu. 

12Nyongenangenaki lu elungamelu; nyuyali la memakana lu asui; 
nyutetemalaki nomba. 

13Nyukanelaki ekilami lu ehumba awo; nyulungulaki angendangenda ololo. 

14Nyotshokole wane watunyusuyaka. Nyatshokole, tanyuwadjaki mananu. 

15Nyongenengene la wane wangenangena; nyuleli la wane walela. 

16Nyuyali lʼutema otoi. Tanyudjaki tukanyi tanyu lu akambu wa ndjambiya. 
Tanyuyambiyaki keli nyekesaneli la wane wukitshikitshi. Tanyuyalaki la utaku. 

17Tanyukaluyaki untu kolo lu kolo, keli nyudjaki tukanyi lu akambu weli nemo 
lu ashu wʼantu tshe. 

18Lu wedi anyu, nyutshaki akambu tshe weyanyu ntsha, dia mbidjase la antu 
tshe ki. 

19Anyasu wa ngandji, tanyuyasombweyaki; nyutshikeli kele ka Unyashungu 
dihuli. Ne dia wakafundi vati: Somboya keli dikambu diami. Dimi layulemanya 
la wo, mbata Khumadiondjo. 

20Keli, naka utunyi aye eko la ndjala, uwusha mbu ya nde; naka ndi la pusa, 
uwusha dia no. Lamʼayuyutsha osoku, keti we ambuwahatanyia akalanga wa 
dja waheta lʼote. 

21Tolembiamaki lʼakambu wa kolo, keli olembia akambu wa kolo lʼakambu 
wʼololo. 

Romo 13 

Nyukitanyia Aui wʼEmbuledi 

1Untu tshe alembele embuledi andi. Nduku diulelu diaha uma le Unyashungu, 
ne dia waulelu tshe weli uma le Unyashungu. 

2Okone untu tshe lahendwela umbuledi, ambuhedia olembe wa Unyashungu. 
Wane watuyalaka la uhedia, watuyayangelaka unungu. 

3Embuledi hawutsha wane watutshaka ololo woma, paka wane watutshaka 
kolo. We halangi mbuka umbuledi woma? Utshaki ololo, ku ndi ayukandulaka, 

4ne dia ndi eko ukambi wa Unyashungu, dia nduwanya ololo aye. Keli naka we 
mungaka, ukaki woma, ne dia ndi hembe yombo ya ta wembemba. Ndi eko 
ukambi a Unyashungu, dia nsuya untu latutshaka kolo. 

5Okone dieli la nyu dia ndjala la ukitanyia, aha paka uma lu woma wʼasui utu, 
keli ndu ne dia khumʼutema. 

6Ndu lu dikambu diako mbatunyufutaka elambu. Embuledi weko tundjihu ta 
Unyashungu, mbatuwutshaka elimu eso. 

7Nyusha antu tshe diango diahumbawo nungula: ulambu le one lahumba 
nungula elambu, okongo le one lahumba nungula okongo, woma le one 
lahumba mbukama woma, la kenemo le one lahumba nemiama. 

Ngandji Eli Ekukelu kʼElembe 

8Tanyuyalaki la dibasa le intu, paka dibasa dia mbukana ngandji. Ne dia untu 
latukaka unyandi ngandji, ambukukia elembe. 

9Ne dia elembe ene: Tunanaki, Tudiakaki, Tuvaki, Tokomiyaki, ndu 
usikʼolembe tshe, wambusanganyema lu diui ne ati: Ulangi unyaye uku 
ayalangaye. 

10Ngandji hatshela unyandi kolo. Okone ngandji eli ekukelu kʼelembe. 

Panda Aya Suki 

11Ladiku dia dikambu ne, nyu mbeyaka ushidi akona weko. Etena ka nyu memo 
uma lu djo, kambukuka kakiane. Ne dia kakiane, panda kambuleka ndjala suki 
la su, uleki etena kakatetawo. 

12Udjima utsha nkumbo, unya utsha mputo. Okone tukululi etsha wa udjima, 
tolote eloto wa ta wa yanyi. 

13Tokendekende ololo, uku atokendakendaka antu la yanyi, keli aha 
lʼongenongeno wʼakambu wa kolo, aha lʼediwelu ka wanu, aha la munanyi la 
akambu wa sonyi, ndu aha la lundju la kandjema. 

14Nyolote Khumadiondjo Jesu Kristu. Tanyutshikelaki saki ya kolo dihuli lu 
alimba anyu. 

Romo 14 

Nyuyali la Memakana le Akanga a Tamu 

1Nyulunguli one leli wodu lu mbetawo, tanyamanyaki lu tukanyi. 

2Untu omotshi mbetawoka nde wehu tshe wa mbu ya nde. Keli one leli wodu lu 
mbetawo atolekaka paka akatshikatshi atu. 

3One latolekaka wehu tshe wa mbu ya nde, tonyolaki one lahatolekaka. One 
lahatolekaka wehu tshe wa mbu ya nde, talumbuyaki one latolekaka, ne dia 
Unyashungu ambulungulaka. 

4We na, lalumbuya ukambi wʼuntu ukina? Kuyanga ndi kemadi, kuyanga ndi 
kokwe, oso eli dikambu dia uwandji andi. Mete ndi ayemala, ne dia 
Khumadiondjo la wulu wa mbemadia. 

5Untu omotshi atolemiaka lushi lomotshi ladiku dia lukina. Untu ukina 
atolemiaka nshi tshe pupu. Untu lʼuntu alimbiteli kene ketawondi lu lumu landi. 

6One latolemiaka lushi, atulolemiaka ne dia Khumadiondjo. One latolekaka 
wehu tshe wa mbu ya nde, atuyilekaka lu dikambu dia Khumadiondjo, ne dia 
ndi atukaka Unyashungu lusaka. One lahatolekaka wehu tshe wa mbu ya nde, 
atuyikilaka lu lukumbu la Khumadiondjo, ne dia ndi atukaka Unyashungu 
lusaka. 

7Nduku untu lʼatei asu atuyayalelaka la lumu lu wulu andi ndame, ndu nduku 
untu atuvokaka lu wulu andi ndame. 

8Naka shu teko la lumu, keti shu teko la lumu le Khumadiondjo. Naka shu 
tambuvo, keti shu tambuvo le Khumadiondjo. Okone kana teko la lumu, kana 
tambuvo, shu teko wa Khumadiondjo. 

9Kristu akavu, akulo dia mbulela wavo la wasena. 



1922 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

10Ya we, ukundi alumbuyaye onanyo na? Ukundi wanyolaye onanyo na? Shu 
tshe tayemala lʼelumbwelu la ntundu ka Unyashungu. 

11Ne dia akafundama ati: Khumadiondjo kata ati: Uku wemi la lumu! Adui tshe 
wayunkhusamela; Nimi tshe yayandula Unyashungu. 

12Okone shu tshe, untu lʼuntu, tayuyateketela le Unyashungu. 

Nyuyakimeli ne Dia Antu Akina 

13Okone tatulumbwanyaki ntu, keli nyusanguya nyu tshe, diaha untu nkitshiya 
onangu dive dia mbutakanya kana djewoki ya mbumba. 

14Dimi lambeya ndu lambetawo uma le Khumadiondjo Jesu nti: Nduku engo 
keli kolo to tame. Keli naka untu ambukana ati: Engo keku keko kolo, to keko 
kolo le ndi. 

15Naka we ambunyangia onanyo lu mbu ya nde yaleye, keti we hakendakenda 
lu mbuka ka ngandji. Tutungelaki one lakavwela Kristu elanyelu uma lu mbu ya 
nde, yaleye. 

16Okone tetawoki dia kene keli ololo le ye mvutama uku engo ka kolo, 

17ne dia diulelu dia Unyashungu diaha lu dikambu dia nde la dia no. Keli dio 
dieko lu akambu wʼololo, la ki la ongenongeno le Nyuma kʼOlolo. 

18One latukambelaka Kristu ulimu wuhu oso, atongenyangenyaka Unyashungu, 
ndu atolemiamaka le antu. 

19Naka osoku, tuyeli akambu watutungaka ki, ndu akambu weyasu mbudianya 
la wo. 

20Tulanyaki ulimu a Unyashungu lu dikambu dia mbu ya nde. Mete, diango tshe 
dieli ololo, keli dieko kolo le untu lale, ku ndi ntakanya akina. 

21Kema ololo nde unatshi, kana no wanu kana ntsha dikambu dikina, diukuki 
ntakanya onanyo. 

22Mbetawo keli la ye, uyali la to weme la ntundu ka Unyashungu. Untu laha la 
dikambu dia ndjalumbuya lu akambu wetawondi, eko la ongenongeno. 

23Keli untu lakandakanua lu kene kalendi, ambanyema, ne dia ndi hali la 
mbetawo. Akambu tshe wahayi uma lu mbetawo weli kolo. 

Romo 15 

Tukimanyanyiani 

1Shu wane weli la wulu, dieli la su dia memba wutshu a wane weli weodu, aha 
dia shu ndjangenyangenya shu shame. 

2Untu lʼuntu lʼatei asu angenyangenya unyandi lu akambu weli ololo, weya 
mbudia. 

3Ne dia Kristu kundjangenyangenya ndame. Keli uku akafundama ati: Tengo 
yakawakotengaka, we Unyashungu, yakayala lʼote ami. 

4Akambu tshe wakawafundi ntundu wakafundama dia ntulakanya dia shu 
ndjala la elungamelu uma lu etetemalu la uma lu ekikitshelu ka lu afundelu. 

5Unyashungu wʼetetemalu ndu wʼekikitshelu anyukimanyia dia nyu mbukana 
lʼutema otoi lu yediko ya Kristu Jesu, 

6dia nyu tshe ntumbula Unyashungu, Shi Khumesu Jesu Kristu, lʼutema otoi. 

7Okone nyulungwami uku akanyulungula Kristu dia ntumbula Unyashungu. 

8Dimi lambuta nti: Kristu akayala ukambi wʼambahemi wʼuhekeli dia mbaenya 
mete ka Unyashungu la dia nkikitsha alaka wakalaki Unyashungu watshesu, 

9dia asi wedja ntumbula Unyashungu dikambu dia ketshi kandi. Uku 
akafundama ati: Okone dimi layukandula lʼatei wʼasi wedja, Layimbelaka 
lukumbu laye esambu. 

10La ntu ati: Nyu asi wedja, nyongenengene kame la wudja andi. 

11Ndu ntu ati: Nyu asi wedja tshe, nyanduli Khumadiondjo; Ee, nyu antu tshe, 
nyuwanduli! 

12Ndu Isaya akati ati: Dimonga diayutumba uma le Jese. Ndi ayunela dia 
mbulela asi wedja. Asi wedja wayulungamela. 

13Unyashungu wʼelungamelu anyuludia too lʼongenongeno la ki lu mbetawo, la 
dia nyu ndula too lʼelungamelu lu wulu wa Nyuma kʼOlolo. 

Paulu Ambuwatela Dia Ulimu Andi la Lokendo Landi 

14Nyu analingu, dimi lambetawo nti: Nyu nyambulula too lʼakambu wʼololo. 
Nyambuludiama la bewu tshe, nyu nkukaka ndakana nyame. 

15Keli lu akambu me amotshi, dimi lambunyufundela la dihunga uku untu 
lanyuhula ntu. Uma lu ngandji ka mamba kakambuki Unyashungu, 

16dimi lambuyala usambisha wa Jesu Kristu le asi wedja. Lʼesambishelu kako 
ka lukumu lʼololo la Unyashungu kambuyala ulambu wʼasi wedja nungwama la 
nkidiama le Nyuma kʼOlolo. 

17Dimi latuyandulaka lu lukumbu la Kristu Jesu, ne dia ulimu ami lu dikambu 
dia Unyashungu. 

18Dimi halangi nteketa la nyu akambu akina, paka akambu wakatshi Kristu uma 
le mi dia mbetawuya asi wedja, dia vo ndjala la ukitanyia lu aui ndu lʼetsha. 

19Uma lu wulu wa tulimbitelu la akambu wa mamba, uma lu wulu wa Nyuma 
kʼOlolo ka Unyashungu, mbakamadianganya lukumu lʼololo la Kristu uma la 
Jerusalema, pulu ndu lʼutshimba wa Iluriko. 

20Okone dimi lakasanguya dia nsambisha lukumu lʼololo lone, tshikima lu ahuli 
wakiwo kunyimula lukumbu la Kristu. Akayala osoku, diaha dimi mpika ladiku 
dia etshina kakahiki untu ukina. 

21Keli uku akafundama ati: Wane wakiwo kumvutela, wayena; La wane waki 
kumbuka, wayumana fundu. 

22Oso eli akambu wakanshimbi tena efula dia dimi ndja le nyu. 

23Keli kakiane dimi nduku la dikambu dianshimba lu beke ne ntu. Dimi laki la 
saki deku efula ka ndja le nyu. 

24Dimi la elungamelu ka nyena lamʼayumeta utsha lʼEspanye, ndu ka nyu 
ntshindelami lamʼayumunduya saki ka ntshikala lʼatei anyu. 

25Kakiane dimi lutatshu utsha la Jerusalema dia ntukimanyia ekilami. 

26Ne dia asi Makedoniya la asi Akaya wakalangi nkahanya diango le akanga a 
weula wa lʼatei wʼekilami wa la Jerusalema. 

27Mete, osoku mbakawalangi lʼetema awo. Vo weli akanga a dibasa le wo. Naka 
asi wedja wambulungula etshoko wʼetema kame la wo, dieli la wo dia 
mbakimanyia lu ehumba awo wa dimba. 

28Lamʼayumushidiya ulimu wa mbasha eshasha eso, dimi layutakumi le nyu 
lamʼayumeta utsha lʼEspanye. 

29Dimi mbeyaka nti: Lamʼayumuya le nyu, dimi layuya luludiami too la otshoko 
wa Kristu. 

Paulu Ambasengasenga Dia Vo Mbolombela Unyashungu 

30Analingu, dimi lambunyosengasenga uma le Khumesu Jesu Kristu la uma lu 
ngandji ka Nyuma nti: Nyuyali kame la mi lu dombelo! Nyonombele 
Unyashungu, 

31dia dimi mpanda uma le akanga wʼuhedia wa la Judiya, ndu dia ekilami 
ngenangena lʼulimu ami wa la Jerusalema. 

32Nyonombele dia dimi nkuma lʼatei anyu lʼongenongeno, naka oso eko lulangu 
la Unyashungu, ndu dia dimi ntukuyumuya lʼatei anyu. 

33Unyashungu a ki, ayali kame la nyu tshe. Ayali osoku! 

Romo 16 

Paulu Ambuwaewula Dia Febi 

1Dimi lambuluwula kadiyesu Febi, ukambi wa lʼekelizia ka la Kenekiya, le nyu, 

2nti: Nyulunguli lʼatei anyu lu lukumbu la Khumadiondjo, uku atuwulungula 
ekilami. Kanyukimanyiaki lu akambu tshe wayunduhumbaka uma le nyu. Ne 
dia ndi aki ukimanyidi wʼantu efula, akankimanyia ndu dime. 

Paulu Ambatumela Moyo 

3Nyumbishiya Piriska la Akula, anyami ekambi lu Kristu Jesu, moyo. 

4Vo wakasundja nyumu yawo dia nshimbela lumu lami. Okone aha dime utu, 
keli dimi la ekelizia tshe wʼasi wedja tambuwauka lusaka. 

5Nyumbishiya ndu asi Ekelizia watusanganaka lu luudu lawo moyo. Moyo ndu 
le ulangimi ami Epayineto. Ndi kaki ulua ami a ntundu lu Asiya. 

6Nyumbishiya Mariya, lakakambaka ulimu wulu lu dikambu dianyu, moyo. 

7Nyumbishiya Andaroniko, la Juniya, wane wuto la mi la anyami asi lukanu, 
moyo. Vo weko akanga a lukumu lʼatei wʼatumami, ndu wakayala asika Kristu 
ntundu kami. 

8Nyumbishiya Apiliyato, ulangimi ami le Khumadiondjo, moyo. 

9Nyumbishiya Urubano, unyasu ukambi lu Kristu, la ulangimi ami Staku, moyo. 

10Nyumbishiya Apele, laketawoma lu Kristu, moyo. Moyo ndu le wa khumbu ka 
Aristobulo. 

11Nyumbishiya luto la mi Herodiyana, moyo. Moyo ndu le wa lu khumbu ka 
Narakiso weli le Khumadiondjo. 

12Nyumbishiya Turufina la Turufosa, watukambaka ulimu lu dikambu dia 
Khumadiondjo, moyo. Moyo ndu le Perisi, ulangimi lakakambi ulimu efula lu 
dikambu dia Khumadiondjo. 

13Nyumbishiya Rufo, onemiami lu dikambu dia Khumadiondjo, ndi la nyangu, 
ako leli nyomi, moyo. 

14Nyumbishiya Asukirito, Filengona, Hereme, Patoroba, Herema, la anengesu 
weli lʼatei awo, moyo. 

15Nyumbishiya Filolongo la Juliya, Nereo la kadiyendi, la Olipa la ekilami tshe 
weli kame la wo, moyo. 

16Nyushani moyo wʼekila lʼanya. Ekelizia tshe wa Kristu wambunyutumela 
moyo. 

Paula Ambuwaewula Dia Mbatana la Akambu wʼUhedia 

17Analingu, dimi lambunyosengasenga nti: Nyewo waku watutungaka 
diatanyelu la etakanya wutshikitanyi la akambu wakanyetsha amvutshi. 
Nyangani uma le wo. 

18Antu wa wuhu oso, hawutukambelaka Khumesu Kristu ulimu, keli vo 
watukambelaka saki yawo hita. Vo watukesaka etema a waku waha la tumba la 
aui wa mpe, la wa diandu. 

19Lukumu lʼukitanyia anyu lambudiangana le antu tshe. Okone dimi ndjalaka la 
ongenongeno too lu dikambu dianyu. Keli dimi nangaka nyu ndjala akanga a 
yimba lu akambu wʼololo, la akanga a dinginya lu akambu wa kolo. 

20Kemʼedja, Unyashungu a ki ayuminula Satana la tshina diʼekulu anyu. Ngandji 
ka mamba ka Khumesu Jesu Kristu kayali la nyu! 

Engenyi wa Paulu Wambatumela Moyo 

21Timote, unyami ukambi, ambunyutumela moyo, ndu Lukiyo, Jasona, la 
Sosipate wane wuto la mi. 

22Dimi Teretiyo, ufundji a mukanda one, lambunyutumela moyo lu lukumbu la 
Khumadiondjo. 

23Ngayo, kanga luudu luhangimi lone, atusanganaka asi ekelizia tshe, 
ambunyutumela moyo. Erasto, ulami a diango diʼusumba, ambunyutumela 
moyo, ndu Kwarato, onengesu. — 

24Ngandji kamamba ka Khumesu Jesu Kristu kayali la nyu, nyu tshe!  Ayali 
osoku! 

Aui wa Ndjihelu wa Ntumbula Unyashungu 

25Unyashungu mbeyaka nyushikike uma lu lukumu lʼololo lami, uma lu 
esambishelu ka Jesu Kristu, ndu uma lʼenyelo kʼakambu wakashama deku efula. 

26Akambu ako wakashama, wambeyama kakiane le wedja tshe dia vo ndjala la 
ukitanyia a mbetawo uma lʼafundelu wʼamvutshi ndu uma lu didjangu dia 
Unyashungu a pundju. 

27Okone lutumbu layali le Unyashungu kanga yimba, uma le Jesu Kristu pundju 
pundju! Ayali osoku! 

1 Koreto 

1 Koreto 1 

Paulu Ambatumela Moyo 

1Dimi Paulu, laketama uma lu lulanpi la Unyashungu dia ndjala utumami a Jesu 
Kristu, la onengesu Sosetene, 

2Le ekelizia wa Unyashungu wa la Koreto, le wane wakakidiama le Kristu Jesu, 
waketama dia ndjala ekilami, kame la wane tshe watetaka lukumbu la Khumesu 
Jesu Kristu lu ahuli tshe, Khumewo ndu Khumesu: 

3Ngandji ka mamba kayali la nyu, ndu ki kʼuma le Unyashungu Shesu, la uma le 
Khumadiondjo Jesu Kristu! 

Ambuka Unyashungu Lusaka 

4Dimi latukaka Unyashungu ami lusaka dikambu dianyu, ne dia ngandji ka 
mamba ka Unyashungu kakawanyusha le Kristu Jesu. 

5Ndi akanyongonya lu akambu tshe, ndu lu aui tshe, ndu lu bewu tshe — 

6uku okone akashikimala diui dia Kristu le nyu — 

7okone nyu hanyuhandja nduku ushasha lamʼalungamelanyu enelo ka 
Khumesu Jesu Kristu. 

8Ndi ayunyushikike edja ndu lʼekumelu, dia nyu ndjala aha la unungu lu lushi la 
Khumesu Jesu Kristu. 

9Unyashungu lakanyeti lu diekesanelu dia Onʼandi Kristu Khumesu, eko la 
kolamelu. 

Ambasengasenga Dia Vo Ndjala Kame 

10Anyasu, dimi lambunyosengasenga lu lukumbu la Khumesu Jesu Kristu, dia 
nyu tshe mvuta diui otoi, diaha nyu mbatana, keli dia nyu nduwanyema lu 
yimba ndu lu tukanyi kame. 

11Anyami, asika Koloe, wakamvutela akambu anyu vati: Tamu teko lʼatei anyu. 

12Diako mbatami nti: Nyu nyatutaka untu lʼuntu ati: Dimi usika Paulu; Dimi 
usika Apolo; Dimi usika Kefasi; Dimi usika Kristu. 

13Kristu ambatana uka? Paulu kakanyuvwela lu utamba a mpeketanya? Nyu 
nyakabatizama lu lukumbu la Paulu? 

14Dimi lambuka Unyashungu lusaka, ne dia dimi kumbatiza nduku usikanyu, 
paka Kirispo la Ngayo; 

15ne dia untu atukuta ati: Dimi lakabatizama lu lukumbu la Paulu. 

16(Dimi lakabatiza ndu khumbu ka Stefana. Ladiku dia aso, dimi haluho nti: 
Lakabatiza untu ukina.) 

17Ne dia Kristu kuntumami dia mbatiza, keli ne dia nsambisha lukumu lʼololo 
aha la yimba yʼaui, ne dia utamba a mpeketanya a Kristu atukuyala uyalayala. 

“Kristu Wulu a Unyashungu, Ndu Yimba ya Unyashungu” 

18Ne dia diui dia utamba a mpeketanya dieli dikambu diʼenginya le wane 
wakashisho, keli le su, shu wane wakashimbamela, dio dieko wulu a 
Unyashungu. 

19Ne dia akafundama ati: Dimi layulanya yimba yʼakanga a yimba, Layunya 
lononga lʼakanga a lononga. 

20Lendʼeli kanga yimba na? Lendʼeli ufundji? Lendʼeli kanga tamu lʼetena kene? 
Unyashungu kunkadimula yimba ya kete nye, yayali enginya uka? 

21Ne dia tambena yimba ya Unyashungu shati: Antu kumbeya Unyashungu uma 
lu yimba yawo, okone Unyashungu akasonola dinginya dia nsambisha diui 
diandi, ne dia nshimbela wane wawetawo. 

22Tambena shati: Asi Juda watolombaka tulimbitelu, asi Ngirika watuyangaka 
tumba, 

23keli shu tatusambishaka dia Kristu, lakawadiaki lʼutamba a mpeketanya, leli 
uku utamba a ntakanya le asi Juda, leli uku enginya le wedja. 

24Keli le wane waketama, ndu asi Juda ndu asi Ngirika, Kristu eko wulu a 
Unyashungu, ndu yimba ya Unyashungu. 

25Ne dia enginya ka Unyashungu kambuleka yimba yʼantu, la wodu a 
Unyashungu ambuleka wulu wʼantu. 

Unyashungu Akasonola Akanga a Dinginya wa la Kete 

26Anyasu, nyukani dia leta lanyu! Aha akanga a yimba yʼalimba efula, kuyanga 
akanga a wulu efula, kuyanga eshilambu efula mbaketama, 

27keli Unyashungu akasonola akanga a dinginya wa la kete, dia ndi mbutsha 
akanga a yimba sonyi. Unyashungu akasonola wane weli wodu wa la kete, dia 
ndi mbutsha akanga a wulu sonyi. 

28Unyashungu akasonola ndu diango diukitshikitshi ndu dionywama dia la 
kete, ndu diango dieli kemako, dia ndi nkadimula diango dieko, diayali kemako, 

29ne dia untu atukuyatumbula la ntundu ka Unyashungu. 

30Keli nyu nyeli antu andi le Kristu Jesu, lako lakayala uku yimba yasu uma le 
Unyashungu, ndu ololo asu, ndu ekidiamelu, la etshungwamelu kasu; 

31uku akafundama ati: Untu layatumbula, ayatumbuli le Khumadiondjo. 

1 Koreto 2 

Yimba ya Unyashungu la Yimba ya la Kete 

1Anyasu, lamʼakamayi le nyu, dimi kundja la aui wa mamba kana wa yimba, dia 
ndjunyusambisha diui dia Unyashungu. 

2Ne dia dimi kunsanguya dia mbeya dikambu dikina atei anyu, tshikima dia Jesu 
Kristu, lakadiakema lʼutamba a mpeketanya. 

3Dimi laki la nyu la wodu, la woma, la lukumba efula. 

4Ku aui ami la esambishelu kami, dimi kunyanga nyetawuya lʼaui a yimba, keli 
tshikima la enyelo ka Nyuma la ka wulu, 

5dia mbetawo kanyu tayalaki lu yimba yʼantu, keli lu wulu a Unyashungu. 

6Keli shu tatutaka aui a yimba lʼatei a wane wambutshunda. Keli aha yimba 
yʼetena kene, aha yʼembuledi wʼetena kene, weko wambanyema dia mumo. 

7Keli shu tatutaka yimba ya Unyashungu yaki lʼusheshe, yako yakashama, 
yakadjanga Unyashungu la ntundu ka tena ne, dia shu ndjala la lutumbu. 

8Nduku umbuledi otoi wʼetena kene wakeyi. Utuweya, tshiki vo kundjaka 
Uwandji a lutumbu lʼutamba a mpeketanya. 

9Keli, uku ufundami ati: Akambu wahatenyi ashu, akambu wahatuki atui; 
Akambu wahatoto lʼutema wʼuntu, Akambu ane mbakalongoswela Unyashungu 
wane wuianga. 

10Keli Unyashungu akatenyawo uma le Nyuma kandi, ne dia Nyuma 
atushishimaka akambu tshe, ee, ndu akambu a waki wa Unyashungu. 

11Untu akona leya akambu wʼuntu, ndu aha nyuma kʼuntu keli le ndi? Okone 
nduku untu leya akambu wa Unyashungu, naka aha Nyuma ka Unyashungu. 

12Keli shu kunungula nyuma ka la kete nye, takalungula Nyuma kʼuma le 
Unyashungu, dia shu mbeya ushasha wakatusha Unyashungu. 

13Akambu ane mbatututaka, aha la aui watetshaka yimba yʼantu, paka la aui 
watetshaka Nyuma. 

14Untu a la kete halungula akambu wa Nyuma ka Unyashungu, ne dia vo weko 
uku akambu wʼanyanya le ndi. Ndi heyi mbalimbitela, ne dia vo 
watulimbitshiyamaka le Nyuma. 

15Keli one leli la Nyuma, atulimbitelaka akambu tshe, ku nduku untu 
lulimbitshiya. 

16Akona akeyi yimba ya Khumadiondjo, dia ndi mbulakanya? Keli shu teli la 
yimba ya Kristu. 

1 Koreto 3 

Mbatana lu Ekelizia ka la Koreto 

1Anyasu, dimi kumbeya nyutela diui uku akanga a Nyuma, keli uku antu wa la 
kete, uku le ana wʼashashi lu dikambu dia Kristu. 

2Dimi lakanyusha awele, aha ma, ne dia nyu tanyaki la wulu; ndu kakiane nyu 
kema la wulu, 

3ne dia nyu nyeki lʼakambu wa dimba. Ne dia kandjema la tamu weki lʼatei myu, 
nyu kema wa lu alimba, hanyuyeli ditshelu diʼantu uka? 

4Lamʼayuta untu omotshi ati: Dimi usika Paulu; la ukina ati: Dimi usika 
Apolo; okone nyu kema uku antu wa la kete uka? 

Atumami Weko Ekambi Etu 

5Akona eli Apolo? Akona eli Paulu? Ekambi mbewo, nyu nyaketawo dikambu 
diawo uku akawasha Khumadiondjo wulu untu lʼuntu. 

6Dimi lakune, Apolo akatela ashi, keli Unyashungu akatosha diango. 

7Okone ndu one lakune, ndu one lakatela ashi, kema la dikambu, paka 
Unyashungu latotoshaka diango. 

8One latuneka, ndu one latutelaka ashi, weko kame, keli untu lʼuntu ayulungula 
difutu uku ulimu andi. 

9Ne dia shu teko ekambi kame la Unyashungu, nyu nyeko ekambo ka 
Unyashungu, la luudu la Unyashungu. 

10Uku aki yediko ya ngandji ka mamba ka Unyashungu, kakandambisha uku 
uhiki a yimba, dimi lakahiki tshina dia luudu, la ukina ambuhikaka ladiku adio. 
Keli untu lʼuntu endi okone ahikandi. 

11Untu heyi mpika hina dikina, paka tshina diakahikama; dio dieli Jesu Kristu. 

12Keli naka untu ayuhika paunyi la fesa, la mboko yʼave ya ushinga a wulu, la 
etamba, la adiyu, la nengese, ladiku dia tshina diako — 

13ulimu wa untu lʼuntu wayenama, ne dia lushi la dienyanyu diʼelimu lu dja 
layuyala; dja yame yayuhimba ulimu wʼuntu lʼuntu okone wewo. 

14Naka ulimu wakahiki untu ladiku dia tshina diako ayutshikala, keti untu ako 
nungula difutu. 

15Naka ulimu wʼuntu ayulungula, ndi ayushisha difutu. Kuyanga ndame 
ayushimbamela, keli uku untu luhandji kwe lu dja. 

Nyu Nyeko Etemwelo ka Unyashungu 

16Nyu hanyeyi nyati: Uku etemwelo ka Unyashungu mbenyu, la Nyuma ka 
Unyashungu atudjaseka lʼetema anyu? 

17Naka untu lalanya etemwelo ka Unyashungu, Unyashungu ayuwulanya, ne 
dia etemwelo kene ka Unyashungu keko ekila. Ndu nyu nyeko etemwelo kako. 

18Untu tayadimbiyaki. Naka untu ambukana ati: Dimi la yimba lʼatei anyu, ndi 
ayali enginya, dia ndi ndjala la yimba, 

19ne dia yimba ya la kete nye yeli enginya lu ashu a Unyashungu. Ne dia 
ambufundama ati: Ndi atundaka akanga a yimba lu lukesu lawo; 

20la diui dikina ati: Khumadiondjo mbeyaka tukanyi tʼakanga a yimba ati: 
Anyanya mbeto. 

21Okone untu tayatumbulaki lu akambu wʼantu, ne dia diango tshe dieko 
dianyu. 

22Kana Paulu, kana Apolo, kana Kefasi, kana andja, kana lumu, kana nyoi, kana 
diango dieko, kana mango diayayi, diango diako tshe, dieko dianyu. 

23Ku nyu nyeko wa Kristu; la Kristu keko ka Unyashungu. 

1 Koreto 4 

Atumami Weli Alami, Khumadiondjo Keli Unumbushi 

1Untu ateyi ati: Ekambi wa Kristu mbesu, la alami wʼakambu wa usheshe wa 
Unyashungu. 

2Ntu le alami, dieli la untu lʼuntu dia ndjala la kolamelu. 

3Keli le mi, eko dikambu dia tshitshe, dia dimi numbuyama le nyu kana le antu 
akina; kuku dimi halayalumbuya. 

4Dimi haleyi nduku unungu weli la mi, keli dimi hayindjama osoku. Keli 
Khumadiondjo atunumbuyaka. 

5Okone tanyulumbuyaki akambu ntundu Khumadiondjo atayi, one layushula 
akambu wushami wa lu udjima, layushula tukanyi tʼetema. Ku untu lʼuntu 
ukuyala la diandu diandi uma le Unyashungu. 

Akambu Awo Wambutshikitana la Akambu wʼAsi Koreto 

6Anyasu, lakanyufundela akambu ami ndu wa Apolo uku wela dikambu dianyu; 
dia nyetsha shati: Tanyulekaki ntsho la ntundu kʼakambu wakafundama; diaha 
unyanyu omotshi ndjambiya lu dikambu diʼuntu omotshi ladiku dia unyandi. 

7Untu akona ambukutshikitanya? Engo kakona keli la ye, kakiye kunungula? 
Keli naka we akakilungula, ukundi ayandulaye uku we kunungula? 

8Nyu nyambulutaka! Nyambongonaka! Nyu nyambuyala uku khumi ya dikanga, 
aha kame la su! Kuku, dimi nangaka nyu mbulela ndu shu mbulela kame la nyu. 

9Ne dia dimi lambukana nti: Unyashungu ambutukitsha, shu atumami, lʼokongo 
wʼantu tshe, uku antu wakawamia dia mvo; ne dia shu tambuyala uku endelu 
ka wa la kete, ndu lu ashu wa andjelo, ndu lu ashu wʼantu. 

10Shu teli akanga a dinginya ne dia Kristu, keli nyu nyeko akanga a yimba le 
Kristu. Shu teko weodu, keli nyu nyeko la wulu. Nyu nyeko la lutumbu, keli shu 
teko la dionyo. 

11Edja ndu unya one, shu teko la ndjala, la pusa, ndu utakataka, ndu dikomoki, 
ndu kema la dihuli dia mbidjase shikaa. 

12Shu tatukambaka ulimu wulu la anya asu. Lamʼatotengawo, shu 
tatatshokolaka. Shu tatushikikalaka lamʼatusuyawo. 

13Lamʼatonyolawo, shu tatasengasengaka. Shu tambuyala uku adiyu wa la kete 
la mindu ya diango tshe edja ndu kakiane. 

14Dimi hafundi akambu ane dia nyutsha sonyi, keli dia nyewula uku anʼami wa 
ngandji. 

15Ne dia kuyanga nyu nyeko la elombodi waheyama mbala le Kristu, nyu kema 
la washenyu efula, ne dia le Kristu Jesu kakamanyuti lu lukumu lʼololo. 

16Okone dimi lambunyosengasenga nti: Nyumbukuyaki? 

17Dia dikambu so, mbakamanyutumela Timote, onʼami la ngandji la kolamelu 
le Khumadiondjo, dia ndi nyuhula ditshelu diami dieli la mi le Kristu, uku 
alakanyami antu lʼekelizia lu ahuli tshe. 

18Amotshi wambutakula uku dimi handjuya le nyu. 

19Keli dimi layuya le nyu esadi, naka Khumadiondjo alanga. Dimi layushula 
wulu a wane wambutakula, aha aui awo atu; 

20ne dia diulelu dia Unyashungu diaha lu aui, keli dieko lu wulu. 

21Alanganyu na? Dimi nkandji le nyu la uhamba, kana la ngandji la utema a 
memakana? 

1 Koreto 5 

Tanyosohanaki la Antu wa Kolo 

1Lukumu lambuya ati: Munanyi keko lʼatei anyu. Wuhu oso kema kuyanga lʼatei 
wʼasi wedja, ne dia untu omotshi eko la wadi a shi. 

2Nyu nyambutakula! Nyu kuningalinga, kunanga minya untu lakatshi dikambu 
so lʼatei anyu. 

3Mete, dimba diami kema lʼatei anyu, keli utema ami weko le nyu. Dimi 
lakalumbuya one lakatshi dikambu so uku dimi laki leko, 

4lu lukumbu la Khumadiondjo Jesu. Lamʼasangananyu, utema ami weko la nyu, 
ndu wulu wa Khumesu Jesu, 

5dia nyu nkimo untu oso le Satana dia ndi nanya dimba diandi, ne dia utema 
andi ashimbameli lu lushi la Khumadiondjo Jesu. 

6Ndjatumbula kanyu kema ololo. Nyu hanyeyi nyati: Edya ka tshitshe mvudiaka 
ukama a ma tshe? 

7Nyunya edya kʼedjedja, dia nyu ndjala uku ukama wʼuyuyu waha la edya. Ne 
dia Kristu, onʼokoko asu wʼElekanelu, akadiakema. 

8Okone nyeso tuli dambu, diaha la edya kʼedjedja, diaha la edya ka lutunu la 
akambu wa kolo, keli la ma dia kawo la mete, diaha la edya. 

9Dimi lakanyufundela lu mukanda ami nti: Tanyosohanaki lʼakanga a munanyi. 

10Dimi halati dia akanga a munanyi wa la kete nye, kuyanga akanga wʼekomiya, 
kuyanga apotwanyi, kuyanga atemodi wa dikishi, lamʼahumbanyu mumo uma 
la kete nye. 

11Keli dimi lakanyufundela nti: Tanyosohanaki la unyanyu, naka ndi eko 
umunanyi, kuyanga kanga okomiya, kuyanga otemodi a dikishi, kuyanga 
otenganyi, kuyanga umbidjoki a wanu, kuyanga opotwanyi — tanyolekaki 
lʼuntu oso. 

12Dimi la dikambu dia numbuya antu wa kana uka? Nyu hanyulumbuya wane 
weli lu ekelizia? 

13Unyashungu atulumbuyaka antu wa kana. Nyunya untu a kolo oso uma lʼatei 
anyu. 

1 Koreto 6 

Hasungana Dia Embetawudi Nsongwanela 

1Lamʼayuyala untu la dikambu le unyandi, ukundi atshondi la ntufunda la 
ntundu kʼantu wa kolo, aha la ntundu kʼekilami? 

2Nyu hanyeyi nyati: Ekilami wavulumbuya wa la kete? Naka nyu 
nyatulumbuyaka wa la kete, nyu hanyukuki numbuya tukambu tuleki 
tutshitshe? 

3Nyu hanyeyi nyati: Shu tayulumbuya andjelo? Ndi wuhu wayuleka elumbwelu 
lu akambu wa lumu lone li! 

4Naka nyu nyayulumbuya akambu wa la kete nye, ku nyu nyayukitsha wane 
weli anyanya lu ekelizia lʼulimu wa numbuya uka? 

5Dimi lambunyutela diui ne dia nyutsha sonyi. Ukundi, nduku untu leli la lutui 
lʼatei anyu leya nsambula akambu lʼatei wʼanyandi? 

6Keli onangu nfundaka onangu, ku nyati: Ndu la ntundu ka wane wahetawo? 

7Mete, dikambu so dieko kolo lʼatei anyu, ne dia nyu nyambosongwanela. Undi, 
taki ololo dia nyu mbetawo mbikike kolo? Undi, taki ololo dia nyu mbetawo 
nkesama? 

8Keli nyu nyame nyatutshaka kolo, nyatukesaka ndu anyanyu. 

9Nyu hanyeyi nyati: Antu wa kolo hawukiti diulelu dia Unyashungu? 
Tanyuyadimbiyaki: atshi wʼakambu wa sonyi, kuyanga atemodi wa dikishi, 
kuyanga amunanyi, kuyanga akanga a nende, kuyanga atshi wʼakambu wa 
sonyi la apami, 

10kuyanga evi, kuyanga akanga wʼekomiya, kuyanga ambidjoki a wanu, 
kuyanga atenganyi, kuyanga apotwanyi, vo tshe hawukiti diulelu dia 
Unyashungu. 

11Nyu amotshi nyaki asoku. Keli nyu nyakayaedia, nyakakidiama, 
nyakayindjama lu lukumbu la Khumadiondjo Jesu Kristu, la le Nyuma ka 
Unyashungu asu. 

“Nyutumbuli Unyashungu lu Alimba Anyu” 

12Dimi la wulu wa ntsha akambu tshe, keli aha akambu tshe mbusunganyi. Dimi 
la wulu wa ntsha akambu tshe, keli dimi halangi nduku dikambu mbahamelami. 

13Mbu ya nde ne dia dikundju, la dikundju ne dia mbu ya nde, keli Unyashungu 
ayalanya vo ahendi: ndu dikundju ndu mbu ya nde. Keli dimba aha ne dia 
munanyi, keli dieko dia Khumadiondjo, la Khumadiondjo ne dia dimba. 

14Unyashungu lakulula Khumadiondjo, ayutulula ndu shu la wulu andi. 

15Nyu hanyeyi nyati: Alimba anyu weli beke dia Kristu? Dimi layunya beke dia 
Kristu, la diete uku beke diʼuseka uka? Aha osoku! 

16Nyu hanyeyi nyati: One lamamana la useka, ambuyala la ndi dimba otoi? uku 
akati Unyashungu ati: Vo ahendi wayuyala otoi. 

17Keli one lamamana la Khumadiondjo, eko la ndi utema otoi. 

18Nyulawo munanyi. Kolo kina yatsha untu, yaha lu dimba, keli one lunana, 
ambutshela dimba diandi kolo. 

19Nyu hanyeyi nyati: Alimba anyu weko etemwelo ka Nyuma kʼOlolo, keli le 
nyu, kakanyalungula uma le Unyashungu? Alimba waha wanyu; 

20ne dia nyu nyakasumbama la ushinga a wulu. Okone nyutumbuli Unyashungu 
lu alimba anyu. 

1 Koreto 7 

Dikambu Dia Tshukanelu 

1Lu akambu wakanyafundela, eko ololo le pami, diaha ndi munanda umuntu. 

2Keli ne dia munanyi, pami tshe ayali la wadendi hita; la umuntu tshe ayali la 
umendi hita. 

3Umi akitshiya wadendi lamʼalangandi; ndu wadi akitshiya umi lamʼalangandi. 

4Wadi kema la wulu ladiku dia dimba diandi hita, paka umendi; ndu umi kema 
la wulu ladiku dia dimba diandi hita, paka wadendi. 

5Tanyusehianyaki, tshikima nyambulakana etenyi, dia nyu ndjakimo lu 
dombelo, ku nyayuyala kame ntu; Satana atukunyuhimba ne dia wodu anyu. 

6Keli dimi lambunyutela aui ane la memakana, aha uku olembe. 

7Dimi nangaka nti: Antu tshe wutuyala uku dimi. Keli untu lʼuntu eko la ushasha 
andi uma le Unyashungu, omotshi uhuwo andi, ukina uhuwo andi. 

8Keli dimi lambutela enyimba la wadi waki edu nti: Eko ololo dia vo ntshikala 
uku dimi. 

9Keli naka vo haweyi ndjakimela, watshukani, ne dia ntshukanelu ambuleka 
songu ka munanyi ololo. 

10Ku le atshukanyi, dimi lambudjanga, keli aha Khumadiondjo, nti: Wadi 
tanganaki uma le umendi 

11(ku lamʼayundangana, ndi atshikali unyimba, kana akaluli le umendi) — umi 
takimoki wadendi. 

12Keli le antu akina, aha Khumadiondjo, dimi kata nti: Naka unyasu omotshi eko 
la wadi laha umbetawudi, la umuntu uku ambetawo mbidjase la ndi, ndi 
tukimoki. 

13Naka umuntu eko la umi laha umbetawudi, naka umendi ambetawo mbidjase 
la ndi, ndi tanganaki uma le umendi. 

14Ne dia umi laha umbetawudi nkidiamaka uma le wadendi; la wadi laha 
umbetawudi nkidiamaka uma le umendi. Utunduyala aha osoku, tshiki anʼanyu 
hawukidiama, keli kakiane vo weko ekila. 

15Keli naka laha umbetawudi ayumo, ndi amo; unyasu kana kadiyesu kema uku 
fumbi lu akambu ane. Unyashungu akateti lu akambu wa ki. 

16We umuntu, we mbeyaka kana we ayushimbela umeye? We umi, we mbeyaka 
kana we ayushimbela wadeye? 

Untu Atshikali la Unyashungu lu Wuhu Wakindi Lamʼakandaweti 

17Untu lʼuntu akendekende lu akambu wakawusha Khumadiondjo, lamʼakaweti 
Unyashungu. Osoku mbatumudjangelaka ekelizia tshe. 

18Undi, lʼetena kaketama untu, laso ku ndi ambahemaka uhekeli? Ndi atshikali 
osoku. Lʼetena kaketama untu, ku ndi atahema uhekeli? Ndi ntahemaki. 

19Mbahema uhekeli eko anyanya, ndu hahema uhekeli eko anyanya, paka 
nkitanyia elembe wa Unyashungu. 

20Untu lʼuntu atshikali lu dikambu diaki la ndi ntundu ndi atetama. 

21We aki fumbi lamʼakayetama? Yala kaku. Ndu lamʼeyaye ntshungwama, 
utshungwami. 

22Ne dia untu laketama le Khumadiondjo lamʼakindi fumbi, ndi eko 
utshungwami wa Khumadiondjo. Okone untu laketama lamʼakindi uyadjasedi, 
ndi eko fumbi ka Kristu. 

23Nyu nyakasumbama lʼushinga a wulu, tanyuyalaki fumbi yʼantu. 

24Anyasu, untu lʼuntu atshikali la Unyashungu lu akambu waki la ndi, 
lamʼakandetama. 

Dia Wane Wahatatshuki Ndu Wane Wahatatshukama 

25Dimi kema la olembe a Khumadiondjo ne dia amantu wa dimuma. Keli dimi 
lambunyutela tukanyi tami, uku one lakukama ketshi uma le khumadiondjo, dia 
ndjala la kolamelu. 

26Okone, ne dia fono keli la su, dimi lambukana nti: Eko ololo le pami dia ndi 
ntshikala kaku. 

27We ambukelekama la wadi? tuyangaki nkelekoma. We ambukelekwama uma 
le wadi, tuyangaki wadi. 

28Keli naka we ambutshuka wadi, we hatshi kolo; naka usekaseka wʼemuma 
ambutshukama, ndi hatshi kolo. Ku antu ako wayuyala la asui lu alimba. Dimi 
nangaka nyamela uma lʼasui ako. 

29Keli dimi lambunyutela nti: Anyasu, nshi yaya ka nshila. Lʼokongo diku wane 
weli la wadi wayuyala uku wane waha la wadi. 

30Wane walela wayuyala uku wane wahaleli. Wane wangenangena, wayuyala 
uku wane wahangenangena. Wane wasumba diango, uku wane waha la diango. 

31Wane wekela diango dia la kete wayuyala uku wane wahadiekela tshe, ne dia 
efanelu ka kete kayushisho. 

32Keli dimi halangi nyu ndjala la ukananu. One lahatatshuki, atulamaka akambu 
wa Khumadiondjo, uku weyandi ngenyangenya Khumadiondjo. 

33Keli utshukanyi atulamaka akambu wa la kete, uku weyandi ngenyangenya 
wadendi, 

34ku ndi ambatana. Osoku ndu umuntu laha la umi, ndu usekaseka wʼemuma, 
vo watulamaka akambu wa Khumadiondjo, dia vo ndjala ekilami lʼalimba ndu 
lʼetema. Keli utshukami atulamaka akambu wa la kete, uku weyandi 
ngenyangenya umendi. 

35Dimi lambunyutela dikambu ne dia ololo anyu. Aha dia nyutadia lu djunga, 
keli dia nyu ndjala la akambu wʼusunganyi, la dia nyu mbeya mamema 
Khumadiondjo aha la ufutanu. 

36Keli naka untu nkanaka ati: Ndi heyi ndjakimela utsha le osonami andi, naka 
pusa kandi ka dimba kambuleka wulu, ndu naka dikambu diako mbeyaka 
ntsha, ndi atshi uku alangandi; kawo vo ntshukana — dikambu so kema kolo. 

37Ku one lakikitala lʼutema, aha la saki, keli ambeya lama ndjakimela, la 
ambusanguya lʼutema dia mumba usekaseka andi wʼemuma, ndi ambutsha 
ololo. 

38Okone ntshukana, eko ololo; ndu aha ntshukana, eko ololo. Aha ntshukana, 
ambuleka ntshukana ololo. 

39Wadi ambukelekama le umendi lamʼeki umendi la lumu. Keli naka umendi 
ambuvo, ndi mbeyaka ntshukama le one lalangandi. Keli paka lu lulangu la 
Khumadiondjo. 

40Keli tukanyi tami teko okone nti: Ndi ambuleka ngenangena dia ntshikala 
kaku. Dimi lambukana nti: Ndu dimi leko la Nyuma ka Unyashungu. 

1 Koreto 8 

Dia Nde Diango Diakawalambula Dikishi 

1Kakiane, dimi lambunyutela dia diango dia nambula dikishi. Shu mbeyaka 
shati: Shu tshe teko la bewu. Ewu atutakuyaka untu, keli ngandji katuwudiaka. 

2Naka untu omotshi nkanaka ati: Dimi lambeya dikambu dimotshi, keti ndi 
atadieyi uku ahumbandi dieya. 

3Keli untu lalanga Unyashungu, untu oso ambeyama le ndi. 

4Dia diango diakawalambula dikishi, shu mbeyaka shati: Nduku ekishi keli la 
eungelu ka mete, ndu nduku Unyashungu ukina weko, tshikima otoi. 

5Diango dieko, dietawo vati: Ditemolatemola kana lʼulungu kana la kete — mete 
eko “ditemolatemola” ndu “khumadiondjo” efula — 

6keli le su, eko Unyashungu otoi, Shesu lakatungi diango tshe, ndu shu, la 
Khumadiondjo otoi, Jesu Kristu. Diango tshe dieko uma le ndi, ndu shu teko 
uma le ndi. 

7Kuku antu tshe haweyi dikambu so, keli amotshi watotemolaka dikishi edja 
ndu kakiane; watolekaka diango diakawalambula dikishi, ku khumʼutema ka 
wodu kambulanyema. 

8Keli mbu ya nde hayutusukanya le Unyashungu. Naka shu hatuli, shu hatuleka 
ndjala kolo dikambu so; ndu naka shu tayole, shu hatuleka ndjala ololo 
dikambu so. 

9Keli nyewo, ndjadjasela kanyu kene tayalaki utakanya le wane weli wodu. 

10Naka one leli wodu ayukena, we kanga ewu, udjashi, ale diango lʼetemwelo 
kʼekishi; ku khumʼutema kandi hakikitala, dia nde diango diakawalambula 
dikishi uka? 

11Okone ne dia ewu kaye, one leli wodu uku ambulana, unyanyu uku lakavu 
Kristu dikambu diandi! 

12Okone, lamʼayunyutshela anyanyu kolo, lamʼayunyuhuma khumʼetema yawo 
ya wodu, keti nyambutshela Kristu kolo. 

13Okone naka mbu ya nde yayutakanya unyami, keti dimi handjole unatshi 
pundju, ne dia dimi ntukutakanya unyami. 

1 Koreto 9 

Okone Akatshi Paulu Dia Ndjadjasela Kandi kʼUtumami 

1Dimi kema la ndjadjasela? Dimi kema utumami? Dimi komena Jesu Khumesu? 
Nyu kema ulimu ami le Khumadiondjo? 

2Naka dimi kema utumami le akina, dimi leko utumami le nyu; nyu nyeko 
djimbitelu yulimu ami wʼutumami le Khumadiondjo. 

3Oso eli aui ami, wakamateketa le wane wakamumbulaka. 

4Undi, shu kema la wulu wa nde la no? 

5Shu kema la wulu wa mbeteta la wadi leli umbetawudi, uku atumami akina, 
ndu anangu Khumadiondjo, ndu Kefasi? 

6Kana dimi utu la Baranaba, mbaha la wulu wa nkimo ulimu? 

7Dimbi diakona diayafuta lʼulimu andi? Untu akona lune ekodi wʼelua, ku hali 
elua awo? Untu akona atushaka dungalunga mbu ya nde, ku hano awele adio? 

8Dimi lambuta akambu aso uku untu uka? Elembe hawuti pupu? 

9Ne dia ambufundama lʼelembe a Mose ati: Tukelekaki otei lʼunyo a ngombe 
lamʼatatakamakamela wuhu. Undi, Unyashungu nkanelaka ngombe tshu uka? 

10Ndi hateketa lu dikambu diasu? Elu, dikambu diasu mbakafundama ati: Dieli 
la untu lafusa, nfusa la elungamelu; la untu lasusula, alungameli dia ndjala la 
yema. 

11Naka shu takanyunela diango dia Nyuma, undi, dikambu dia wuki mbedio dia 
shu muna diango dianyu dia dimba? 

12Naka amotshi weli la wulu ladiku dianyu, shu hataleki uka? Keli shu kuntsha 
la wulu ako ulimu, ku tambetawo akambu tshe, ne dia tatukutshidia lukumu 
lʼololo la Kristu. 

13Nyu hanyeyi nyati: Wane watutshaka ulimu a diango diʼekila, watolekaka 
diango dia lu etemwelo; la wane watutshaka ulimu wʼediakelu, watuyalaka la 
etenyi kawo uma lʼediakelu? 

14Osoku mbakadjanga Khumadiondjo, dia wane watutaka lukumu lʼololo, 
wakundja diango diawo uma lu lukumu lʼololo. 

15Keli dimi kundjaosela nduku ema uma lu diango ne. Dimi hanyufundela 
akambu ane, ne dia mbosa diango ne; ndeka ololo dimi mvo, uleki untu mbete 
lutumbu lami anyanya. 

16Naka dimi lambusambisha lukumu lʼololo, dimi kema la dikambu dia 
ndjatumbula, ne dia okende weko ladiku diami. Fono keko le mi, naka dimi 
halasambisha lukumu lʼololo! 

17Naka dimi latutshaka okone uma lu lulangu lami, uimi la difutu. Keli naka aha 
uma lu lulangu lami, dimi la okende wakamalungula. 

18Difutu diami dieli na? Dio dieko nsambisha lukumu lʼololo lasambishami laha 
la ushinga, la aha ndjaosela wulu tshe weyami ndjaosela lu lukumu lʼololo. 

19Kuyanga dimi lakayala la ndjadjasela uma le antu tshe, dimi lakayaete fumbi 
kʼantu tshe, dia dimi ndeka mbetawuya antu efula. 

20Le asi Juda, dimi lakayala usi Juda, dia dimi mbetawuya asi Juda. Dime kema 
la tshina diʼelembe, ku lakayala uku untu leli la tshina diʼelembe le wane weli la 
tshina diʼelembe. 

21Le wane waha la elembe, dimi lakayala uku untu laha la elembe, kuyanga 
dime laki uku untu laha la elembe wa Unyashungu. Keli laki la tshina dia elembe 
wa Kristu, dia dimi mbetawuya wane waha la elembe. 

22Le akanga a weodu, dimi lakayala wodu, dia dimi mbetawuya akanga a 
weodu. Dimi lakayala wehu wʼantu tshe, dia dimi nshimbela amotshi. 

23Dimi latutshaka akambu tshe ne dia lukumu lʼololo, dia dimi nkundja yema 
loko. 

24Nyu hanyeyi nyati: Wane wasaka luwangu, watusakaka tshe, keli otoi 
omotshi utu kayulungula difutu? Nyusaki luwangu osoku, dia nyu nungula 
difutu. 

25Untu tshe latedikaka luwangu lu tokenyo, atuyakimelaka lu akambu tshe. Vo 
watutshaka osoku, ne dia nungula lufule la lutumbu layulana, keli shu 
tayulungula lone lahalana. 

26Dimi latusakaka luwangu laha la wengengo. Dimi latolokaka, aha uku untu 
lakomola lopepe. 

27Keli dimi latuyakomolaka, latuyalembiaka lu fumbi, ne dia lamʼasambishami 
akina, dime ntukuyala utunami. 

1 Koreto 10 

Daku Uma lu Akambu wʼEdjedja wa Isariyele 

1Anyasu, dimi nangaka nyu mbeya nyati: Watshesu tshe waki la tshina dia 
dingi, vo tshe waketi lʼatei wʼuduwa. 

2Vo tshe wakabatizama le Mose lu dingi la lʼuduwa. 

3Vo tshe wakalekaka mbu ya nde ya nyuma kame. 

4Vo tshe wakanokaka diango dia no dia nyuma kame, ne dia vo wakanokaka 
uma lu Dive dia nyuma diakawayeli. Dive diako diaki Kristu. 

5Keli Unyashungu kongenangena le amotshi wuleki efula, ne dia vo 
wakalembiama lʼusui. 

6Akambu aso wakayala le su dia ntewula, diaha shu ndjala la saki yʼakambu wa 
kolo uku akiwo la saki. 

7Ntu, tanyuyalaki atemodi wa dikishi uku aki amotshi; uku ambufundama ati: 
Antu wakadjase ne dia nde la no, wakunela ne dia nkenya. 

8Ntu, tatunanaki uku akatshi amotshi, ku wakavu nunu satu akumi ahendi la 
satu lushi lame. 

9Ntu, tatuhimbaki Khumadiondjo uku akatshi amotshi, ku wakavu lʼelui. 

10Ntu, tanyungunangunaki uku akangunanguna amotshi, ku wakavu lʼanya 
wʼUnanyishi. 

11Akambu aso wakayala le wo dia mbaewula. Vo wambufundama dia ntewula 
lʼekumelu ka tena diaya le su. 

12Okone untu lakana ati: Dimi lambemala, ewo, atukoko. 

13Nduku uhimba waya le nyu, waheyi antu memba. Keli Unyashungu eko la 
kolamelu; ndi hetawo dia nyu mpimbama uleki wulu anyu. Keli lamʼayuya 
ehimba, ndi ayunyutshela mbuka ka nyu mpanda dia nyu ndjala la wulu wa 
nshikikala. 

“Nyulawo Otemwelo wa Dikishi” 

14Okone, elangimi ami, nyulawo otemwelo wa dikishi. 

15Dimi lamboteketa uku le akanga a yimba; nyediki nyame aui watami. 

16Dikoho diʼotshoko diatshokolasu, dio kema uku ekesanelu kasu lu dikila dia 
Kristu? Ukama watulasu, vo kema uku ekesanelu kasu lu dimba dia Kristu? 

17Ne dia shu, antu efula, teko ukama wame, la dimba diame, ne dia shu tshe 
tatosaka uma lʼukama otoi. 

18Nyendi Isariyele lu akambu awo wa dimba. Wane watolekaka diango 
diʼediakelu, vo hawekesanela lʼediakelu? 

19Ya ukundi atami na? nti: Ma diatuwulambulaka dikishi mbeli dikambu, kana 
ekishi keli dikambu? 

20Kema, dimi lambuta nti: Elambu watulambulaka asi wedja, edienge 
mbatuwalambulaka, aha Unyashungu. Dimi halangi nyu mbekesanela la 
edienge. 

21Nyu hanyeyi no dikoho dia Khumadiondjo, ndu dikoho diʼedienge. Nyu 
hanyeyi nde uma lu mesa wa Khumadiondjo, ndu umalu mesa wʼedienge. 

22Khumadiondjo kutshasu kandjema uka? Wulu mbulekisu? 

Tawulanyaki Ndjadjasela ka Kristu 

23Wulu a ntsha akambu tshe weko, keli aha akambu tshe mbusunganyi. Wulu 
wa ntsha akambu tshe weko, keli aha akambu tshe mbatudia. 

24Untu tayayangelaki ololo andi, keli untu lʼuntu ayangeli ukina ololo. 

25Nyuli engo tshe kasundjawo lu kituka, tanyumbwanaki embula ne dia 
khumʼutema, 

26ne dia kete yeko ya Khumadiondjo, ndu diango tshe dieli loko. 

27Naka untu lahetawo ayunyeta, la nyu nangaka ntsho, kanyuli engo tshe 
kayuwunyukitshiya, tanyumbwanaki embula dia khumʼutema. 

28Keli naka untu ayukutela ati: Engo kene kakawakimwela ekishi, tanyolekaki, 
ne dia untu lakakewudi, la dia khumʼutema. 

29Dimi halati dia khumʼutema kaye, keli dia khumʼutema ka ukina. Okoko wana 
wukuki ndjadjasela kami numbuyama le khumʼutema kekina? 

30Naka Himi lale, luka lusaka, okoko wana wukukimi ntendama lu diango 
diakamuki lusaka? 

31Okone kana nyayole, kana nyayono, kana dikambu tshe diayunyutsha, 
nyutshi dia lutumbu la Unyashungu. 

32Tanyuyalaki uku utamba a ntakanya: le asi Juda kana le asi Ngirika, kana le 
ekelizia wa Unyashungu, 

33uku ndu dimi latongenyangenyaka antu tshe lu akambu tshe. Dimi 
hayayangela waho, keli latuyangelaka antu efula waho dia vo nshimbamela. 

1 Koreto 11 

1Nyumbukuyaki, uku wukuyami Kristu. 

Amantu Wakumbi Ete 

2Dimi lambunyandula, ne dia nyu nyatumbuhoka lu akambu tshe, 
nyatukimelaka ditshelu uku akamanyetsha. 

3Keli dimi nangaka nyu mbeya nyati: Ote a pami tshe eli Kristu, la ote a umuntu 
eli pami; la ote a Kristu eli Unyashungu. 

4Pami tshe lalomba, kana lata diui lʼote andi ukumbami, ndi ambonyola ote 
andi. 

5Keli umuntu tshe lalomba, kana lata diui lʼote andi hakumbami, ambonyola 
ote. Dikambu ne dieli uku ote andi ambunyama divu. 

6Naka umuntu hakumbi ote, ndi anya divu diandi. Keli naka dia umuntu minva 
divu, eko dikambu dia sonyi; ndi akumbi ote. 

7Mete, kema ololo dia pami nkumba ote andi, ne dia ndi eko efanelu, ndu 
lutumbu la Unyashungu. Keli umuntu eko lutumbu la pami. 

8(Pami kuntungama uma le umuntu, keli umuntu kakatungama uma le pami. 

9Pami kuntungama ne dia umuntu, keli umuntu kakatungama ne dia pami.) 

10Dia dikambu ne, umuntu eko la dikambu dia ndjala la djimbitelu ya diulelu 
lʼote andi, lu dikambu diʼandjelo. 

11(Keli umuntu kundjala aha uma le pami kana pami aha uma le umuntu, le 
Khumadiondjo. 

12Ne dia uku akatungama umuntu uma le pami, mbakutama pami uma le 
umuntu.) 

13Nyuyalumbuya nyame: eko ololo dia umuntu nomba Unyashungu hakumbi 
ote uka? 

14Ndu akambu wʼandja vame hawunyetsha ati: Eko sonyi le pami dia ndi ndjala 
la divu diʼutali? 

15Keli naka umuntu eko la divu diʼutali, uku eli lutumbu landi. Ne dia ndi 
akoyama divu diandi uku ekumbelu kandi. 

16Keli naka untu ayudja tamu, shu kema la etshelu kekina; kuyanga ekelizia wa 
Unyashungu kema la to. 

Ufutanu la Mesa wa Khumadiondjo 

17Dia nyutela dikambu ne, dimi hanyandula. Ne dia nyu nyatusanganaka aha lu 
akambu wuleki ololo, keli lu akambu wuleki kolo. 

18Dikambu dia ntundu, lamʼatunyusanganaka lʼekelizia, dimi lambuka nti: 
Diatanelu dieko lʼatei anyu. Ku dimi mbetawoka lukumu lako yema. 

19Ne dia dieli ndu la ditshikitanelu ndjala lʼatei anyu, dia antu wʼololo wenami 
lʼatei anyu. 

20Okone lamʼatunyusanganaka, eko wulu dia nyu nde ma dia Khumadiondjo. 

21Ne dia lamʼatunyolekaka, untu lʼuntu atutatelaka mbosa ma diandi; omotshi 
eko la ndjala, ukina umbidjoki a wanu. 

22Ukundi, nyu kema la mvudu ya nyu nde la no loko? Kana nyu nyatonyolaka 
ekelizia wa Unyashungu, ndu nyatutshaka wane waha la diango sonyi? Ukundi 
ayumunyutela na? Dimi nyanduli uka? Dimi hanyandula lu dikambu ne. 

23Ne dia lakalungula diui uma le Khumadiondjo, diakamanyutela nti: 
Khumadiondjo Jesu akose ma lʼutshu wakandafungama. 

24Lamʼakanduki lusaka, ndi akadiatula; akati ati: Dimba diami ne, dio dieko 
dikambu dianyu. Nyutshaki okone, dia nyu mbuhomi. 

25Lʼokongo wa ma dia dikolo, ndi akose ndu dikoho; akati ati: Dikoho ne dieli 
sheki yʼuyuyu lu dikila diami. Nyutshaki okone lamʼayunyudinokaka, dia nyu 
mbuhomi. 

26Lamʼayunyolekaka ma ne, ndu lamʼayunyonokaka dikoho ne, nyu 
nyayutelaka antu dikambu dia nyoi ka Khumadiondjo, edja ndu lamʼayunduya. 

27Okone untu tshe layole ma ne, kana no dikoho dia Khumadiondjo wuhu 
wahasungana, ndi ayuyala la unungu wa dimba la dikila dia Khumadiondjo. 

28Keli untu ayaediki ndame, ku ali ma ne, ano uma lu dikoho ne. 

29Ne dia one lale ndu lano, ambuyalela ndu ambuyanwela ndame unungu, naka 
ndi halimbitela dikambu dia dimba ololo. 

30Dia dikambu so, mbatuyalaka antu efula weodu ndu la hemo, ndu 
mbatuvokaka antu efula lʼatei anyu. 

31Keli naka shu takayalimbitela shame, ku shu hatulumbuyama. 

32Keli lamʼambutulumbuyama, shu tambusuyama le Khumadiondjo, dia shu 
tatukanyema kame la wa la kete. 

33Okone, anyami, lamʼayunyusangana la ndjole ma, kanyukunganaki — 

34Naka untu la ndjala, ndi atali lakandi — okone hawunyamia 
lamʼayunyusangana. Dimi layuyusimbula akambu akina lamʼayumuya le nyu. 

1 Koreto 12 

Eshasha wa Nyuma Weko Efula, Keli Nyuma Eko Otoi 

1Anyasu, dimi halangi nyu munga dikambu dia Nyuma. 

2Nyu mbeyaka nyati: Lamʼakinyu asi wedja, nyu nyakanganyiama le dikishi 
diku dia nyumi, uku akanyalombwama. 

3Okone dimi lambunyutela nti: Nduku untu lambuta uma le Nyuma ka 
Unyashungu ati: Jesu ambudjama mananu; ndu, nduku untu leya mvuta ati: Jesu 
keli Khumadiondjo, paka uma le Nyuma kʼOlolo. 

4Wehu efula wa eshasha weko, keli Nyuma eli otoi. 

5Wehu efula wa dikambelu weko, keli Khumadiondjo eko otoi. 

6Wehu efula wʼelimu weko, keli Unyashungu eko otoi. Ndi atutshaka akambu 
tshe le antu tshe. 

7Keli untu lʼuntu amboyama enyelo ka Nyuma, ne dia mbakundjiya waho. 

8Ne dia omotshi amboyama diui dia yimba uma le Nyuma; ukina diui diʼewu 
uma le Nyuma kako. 

9Omotshi mbetawo uma le Nyuma kako; ukina eshasha wa nkonoya antu, uma 
le Nyuma otoi; 

10ukina etshelu kʼakambu wa mamba; ukina etelu ka diui; ukina eshihudielu ka 
nyuma. Ukina wehu ekina wʼeteketa; ukina ekadimwelu kʼeteketa. 

11Keli Nyuma otoi katutshaka akambu aso tshe. Ndi atukahanyaka le untu 
lʼuntu uku aiangandi. 

Dimba Dieko Otoi, Beke Dia Dimba Dieli Efula 

12Ne dia uku eli dimba otoi, ndu edio la beke efula, la btke dia dimoa, kuyanga 
mbedio efula, dieko dimba otoi; osoku mbeli ndu Kristu. 

13Shu tshe takabatizama lu Nyuma otoi dia shu ndjala dimba otoi — asi Juda 
kana asi Ngirika, kana fumbi kana wuyadjasedi — shu tshe takanoshama uma 
le Nyuma otoi. 

14Ne dia dimba diaha leke otoi, dio dieko beke efula. 

15Naka dikaka diayuta ati; Ne dia dimi kema lunya dimi kema leke la dimba; 
okone dio diaha leke la dimba uka? 

16Ndu naka tui ayuta ati: Dimi laha su, dimi kema leke la dimba; okone dio diaha 
leke la dimba uka? 

17Utunduyala dimba tshe diayali su, lendi ututukaka? Utunduyala dimba tshe 
diayali tui, lendi ututononaka? 

18Keli kakiane Unyashungu ambukitsha beke tshe lu dimba, uku akandalangi. 

19Utunduyala dio tshe diayali leke otoi, ku lendi utuyala dimba? 

20Keli kakiane dio dieko beke efula, keli dimba otoi. 

21Su hadieyi mvutela lunya ati: Dimi kema la ye uhumba. Ntu, ote heyi mvutela 
ekulu ati: Dimi kema la nyu uhumba. 

22Aha osoku, keli beke diku dia dimba dienasu shati: Dio mbuleki wodu, dieko 
uhumba. 

23La beke diku dia dimba dienasu shati: Dio nemiamaka yema tshitshe, dio 
mbalekasu nemia efula; beke diasu dia dingeno diatuyalaka la kenemo 
utamanya. 

24Keli beke diasu diʼamena hadiuhumbi. Keli Unyashungu akasanganya beke 
dia dimba, akaleki nemia leke lahumba, 

25ne dia diatanelu diatukuyala lu dimba; keli dia beke dia dimba dialamani 
pupu. 

26Naka leke lomotshi lambusuwa, keti beke tshe nsuwa la lo. Naka leke 
lomotshi lambolemiama, keti beke tshe ngenangena la lo. 

Dimba Dia Kristu Mbenyu 

27Okone nyu nyeko dimba dia Kristu, la untu lʼuntu eko leke ladio. 

28Unyashungu ambukitsha amotshi lu ekelizia, ntundu atumami, la hendi 
amvutshi, la satu embetsha ku atshi wʼakambu wa mamba, ku akonodi la 
ekimanyidi la embuledi, la ateketshi a wehu wʼeteketa. 

29Atumami mbewo tshe uka? Amvutshi mbewo tshe? Embetsha mbewo tshe? 
Atshi wʼakambu wa mamba mbewo tshe? 

30Vo tshe mbeli la eshasha wa nkonoya? Vo tshe mbateketa wehu wʼeteketa? 
Vo tshe mbeli ekadimudi wʼeteketa? 

31Keli nyutetemali nyanga eshasha wuleki waki. Dimi layunyenya mbuka kuleki 
ololo. 

1 Koreto 13 

“Dikambu Diuleki Wuki ku Ngandji” 

1Naka dimi layoteketa lu eteketa wʼantu ndu wʼandjelo, keli laha la ngandji, 
dimi lambuyala uku ohotela wahumawo, kana uku dinyandja diasakanyawo 
nga nga. 

2Ndu naka layuyala la ushasha wa mvuta aui, naka layeya akambu tshe wa 
usheshe la bewu tshe, naka layuyala la mbetawo tshe ka nsekola ekungu keli 
laha la ngandji, anyanya mbemi. 

3Naka dimi layukaha diango diami tshe dia mbisha akanga a weula mbu ya nde; 
naka layukimo dimba diami dia dio ntshumbama, keli laha la ngandji, dikambu 
so kema waho le mi. 

4Ngandji keli kanga memakana la ketshi. Ngandji kaha la kandjema, fayaseme, 
hayambiya, 

5hatshi akambu wa fumbosonyi, hayangi paka lulangu landi, hadia akambu wa 
kolo. 

6Ndi hangenangena lu yenyi, keli atongenangenaka lu mete. 

7Ngandji atukhukhumeka akambu tshe, atukitshiyaka akambu tshe, 
atulungamelaka akambu tshe, atukikeka akambu tshe. 

8Ngandji haheko pundju. Keli ditelu diʼakambu wahatayi diayushisho; eteketa 
wayushila; bewu diayushisho. 

9Ne dia shu mbeyaka paka etenyi ketu, tatutaka etenyi ketu. 

10Keli lamʼayuya akambu wʼuluwanyi, akambu wʼetenyi wayushisho. 

11Lamʼakimi dikenda, dimi lakateketaka uku dikenda, lakukaka uku dikenda, 
lakakanaka uku dikenda. Kakiane, dimi lambuyala ekumanyi, lambukimo 
akambu wa dikenda. 

12Kakiane, tatenaka lu lulindu uku efanelu, keli lushi loso, tayenana lu dundji. 
Kakiane dimi mbeyaka etenyi ketu, keli lushi lako, layushihudia tshe, uku 
akawanshihudia. 

13Kakiane, ambutshikala mbetawo, la elungamelu, la ngandji. Akambu aso 
asatu, dikambu diuleki wuki lʼatei awo ku ngandji. 

1 Koreto 14 

Yimba ya Nsambisha Antu lʼOteketa Weyawo Ambuleka ya Nteketa Lolendo 
Ololo 

1Nyuyelaki ngandji; nyuleki mbuka eshasha wa Nyuma saki, djekaleka ku lu 
nsambisha. 

2Ne dia one latoteketaka lolendo, ndi hateketa le antu, keli le Unjishungu, ne dia 
nduku untu luka diui diandi. Keli lu Nyuma, katundutaka akambu wushami. 

3Keli untu lasambisha antu lʼoteketa weyawo, atutelaka antu akambu wa 
mbaudia, wa mbakikitsha, la wa mbasamba. 

4Untu latoteketaka lolendo, ambuyaudia. Keli one lasambisha antu lʼoteketa 
weyawo, ambudia ekelizia. 

5Dimi nangaka nyu tshe nteketaka lolendo, keli lambuleka nanga nyu 
nsambisha antu lʼoteketa weyawo. Untu lasambisha antu lʼoteketa weyawo, 
ambuleka untu latoteketaka lolendo wuiti, tshikima ndi kukadimudi aui, ne dia 
ekelizia wudiami. 

6Anyasu, naka dimi layuya le nyu lateketa lolendo, waho akona 
wayumunyukundjiya, naka dimi halateketa la nyu dia eshwelu, kana ewu, kana 
esambishelu, kana wetshelu? 

7Ndu diango diaha la lumu, kana pungi kana losese, lamʼateketawo, naka vo 
hawutshikitanya oteketa, ukundi weya untu oteketa awo? 

8Naka pungi ayudama la diui diaheyama, untu akona ayuyalongosola dia ndo 
ta? 

9Okone ndu nyu, naka nyu hanyoteketa wukawo esadi, ukundi wayeya antu 
akambu watanyu? Ne dia nyu nyayoteketa la lopepe. 

10Lʼatei wʼeteketa tshe weli la kete, nduku otoi weko, waha la kitshimudi yandi. 

11Okone, naka dimi haleyi kitshimudi yʼoteketa, ku layuyala uku osendji le untu 
lateketa; la untu lateketa ayuyala uku osendji le mi. 

12Okone ndu nyu, amangamedi a eshasha wa Nyuma, nyutamanya nyanga 
mbudia ekelizia. 

13Okone one latoteketaka lolendo, alombe dia nui nkadimula aui. 

14Naka dimi layolomba lu lolendo, utema ami ambolomba, keli yimba yami 
hayoto elua. 

15Kayumutsha? Dimi layolomba lʼutema, layolomba ndu lu yimba. Dimi layimba 
limbu lʼutema, layimba ndu lu yimba. 

16Dikambu dikina, naka we ayotshokola lʼutema utu, ukundi ayuta untu lahuki 
ati: Ayali osoku! lu etshokwelo kaye, lamʼahandeyi okone wataye? 

17Mete, we ambuka lusaka ololo, keli untu ukina hudiama. 

18Dimi lambuka Unyashungu lusaka, ne dia lambunyuleka tshe nteketa lolendo. 

19Keli le ekelizia, dimi nangaka nteketa aui atanu la yimba yami dia dimi 
ndakanya akina, ambuleka nteketa aui nunu dikumi lu lolendo ololo. 

Nsambisha Antu lʼOteketa Weyawo, Atudiaka Antu 

20Anyasu, tanyuyalaki uku akenda lu yimba. Nyuyali uku ana wʼashashi lu kolo, 
keli nyuyali uku dikumanyi lu yimba. 

21Ambufundama lu elembe ati; Layoteketa le antu ane lu eteketa wʼantu 
wahaweyi, la lu enyo wʼantu wʼangendangenda; kuyanga osoku, vo 
hawumbukela, mbata Khumadiondjo. 

22Okone nendo yaha uku djimbitelu le embetawudi, paka le wane wahetawo. 
Keli esambishelu keli djimbitelu le embetawudi, aha le wane wahetawo. 

23Okone, naka ekelizia tshe wambusangana kame, la tshe wamboteketa nendo, 
naka antu wayoto waheyi, kana waha embetawudi, vo hawuti vati: Akanga 
wʼaladi mbenyu uka? 

24Keli naka vo tshe wambusambisha, ku lamʼayoto untu laha umbetawudi, kana 
laheyi, ndi ayutshumwama, ayulumbuyama le wo tshe. 

25Akambu wushami lʼutema andi, wayusho, ku ndi ayukhusama, ayotemola 
Unyashungu; ayuta ati: Unyashungu eko lʼatei anyu mete. 

Akambu Tshe Watshami Dia Mbudia Antu 

26Ya ukundi, anyasu? Lamʼayunyusangana kame, untu lʼuntu eko la usambu, 
kana wetshelu, kana enyelo, kana lolendo, kana ekadimwelu ka lolendo. 
Akambu tshe watshami dia mbudia antu. 

27Naka untu ayoteketa lolendo, ololo ahendi, ahendi watekete, talekaki asatu. 
Untu lʼuntu katekete lʼetena kandi, ku untu omotshi ayukadimula. 

28Keli lamʼayuyala kema ukadimudi, ndi alembohali lʼatei wʼekelizia; ndi 
ayateketele, atekete le Unyashungu. 

29Amvutshi watekete kana ahendi ahendi, kana asatu asatu, akina washihudia. 

30Keli naka dikambu diambenyama le untu ludjashi loko, untu a ntundu 
alembohali. 

31Ne dia nyu tshe mbeyaka mvutanela diui untu lʼuntu, dia nyu tshe mbeya, la 
dia nyu tshe nkikitshama. 

32Nyuma yʼamvutshi yambolembiama le amvutshi; 

33ne dia Unyashungu aha Unyashungu wa ufutanu, keli eko Unyashungu wa ki. 

“Amantu Walembohali lu Ekelizia” 

Uku lu ekelizia tshe wʼekilami, 

34amantu walembohali lu ekelizia, ne dia hawetawoma dia vo nteketa, keli vo 
wakitshakitshami, uku wata ndu elembe. 

35Naka vo nangaka mbeya dikambu, wambuli waumewo lu ngelu yawo, ne dia 
eko dikambu dia sonyi dia umuntu nteketa lu ekelizia. 

36Ya ukundi? Uma le nyu mbakatshu diui dia Unyashungu? watshami la dimena 
ndu uluwanyi. 

37Naka untu omotshi ambuyakana ati: Umvutshi mbemi; kana ati: Kanga 
Nyuma kemi, ndi alimbiteli akambu wamumunyufundela nti: Vo weli uku 
olembe wa Khumadiondjo. 

38Keli naka untu heyi, ndi atshikali la heyi kandi. 

39Okone nyu anyami, nyuleki ndjala la saki ka nsambisha, tanyusikeki antu 
nteketa nendo. 

40Keli akambu tshe watshami la dimena ndu uluwanyi. 

1 Koreto 15 

Esanganyelu ka Lukumu lʼOlolo 

1Anyasu, kakiane dimi lambunyulimbitshiya lukumu lʼololo laka-
manyusambishaka, ndu lakamalungula, lu lako lemadinyu. 

2Nyu nyakashimbamela la lukumu lako, naka nyayushikikala lu diui 
diakamanyusambishaka — kana nyu kumbetawo wetawotawo. 

3Ne dia dimi lakatanyutedi dikambu diakamalungula nti: Kristu akavu ne dia 
kolo yasu, uku wata afundelu. 

4Ndi akakhundama; akulwama lushi la satu uku wata afundelu. 

5Ndi akene le Kefasi; lʼokongo diku le ambeki dikumi la ahendi. 

6Lʼokongo diku, ndi akene le anyasu wuleki kama tshanu lʼetena kame. Etenyi 
kawo kuleki, weki la lumu edja ndu kakiane, keli amotshi wambuvo. 

7Ku ndi akene le Jakoba; lʼokongo diku, le atumami tshe. 

8La ndjihelu, ndi akene ndu le mi, uku le ona uhasa. 

9Ne dia dimi lambuleka atumami tshe tshitshe, dimi hakuki ololo dia mbetama 
ati: Utumami, ne dia lakasuyaka ekelizia wa Unyashungu. 

10Keli ne dia ngandji ka mamba ka Unyashungu, mbemi uku wemi one; ngandji 
ka mamba kandi kakandambisha, taki anyanya. Keli dimi lakaleki tshe ntsha 
ulimu efula, aha dime, keli ngandji ka mamba ka Unyashungu kaki la mi. 

11Okone kana dimi, kana vo, shu tatusambishaka, ku nyu nyaketawo. 

Eulwelu ka Jesu Uma lu Nyoi, Eko Djimbitelu ya Eulwelu Kasu 

12Naka wambusambisha dikambu dia Kristu vati: Ndi akulwama uma lu nyoi, 
ukundi wata amotshi anyu nyati: Nduku eulwelu kʼuma lu nyoi keko? 

13Utunduyala kema eulwelu kʼuma lu nyoi, tshiki Kristu kumbulwama. 

14Utunduyala Kristu kumbulwama, tshiki esambishelu kasu keko anyanya, ndu 
mbetawo kanyu keko anyanya. 

15Ee, shu tambutanema emenyi wa kashi wa Unyashungu, ne dia shu takati 
shati: Unyashungu akulula Kristu, kakindi kumbulula, naka wavo hawulwama. 

16Naka wavo hawulwama, tshiki ndu Kristu kumbulwama. 

17Naka Kristu kumbulwama, keti mbetawo kanyu keko anyanya; nyu nyeki lu 
kolo yanyu. 

18Ntu, ndu wane wambuvo le Kristu, wambushisho. 

19Naka shu tambulungamela Kristu lamʼekisu la lumu lone lutu, ku shu 
tambuleka antu tshe nsuyama. 

20Keli kakiane Kristu ambulwama uma lu nyoi, ndi keli olonga a wane wakavu. 

21Ne dia nyoi akayi uma le untu, ndu eulwelu kʼuma lu nyoi kakayi uma le untu. 

22Ne dia antu tshe watuvokaka uma le Adama, wuhu ako mbayuyala antu tshe 
la lumu uma le Kristu. 

23Keli untu lʼuntu lu dihuli diandi: Kristu olonga a ntundu; lʼokongo, wa wane 
weli wa Kristu lamʼayunduya. 

24Lʼokongo diku, ekumelu kayuya lamʼayundukimo diulelu le Unyashungu 
Shesu, lamʼayundulanya diulelu tshe, luwandji tshe, diahamelu la wulu tshe. 

25Ne dia dieli la ndi mbulela, edja ndu lamʼayundukamela atunyi andi tshe la 
tshina diʼekulu andi. 

26Utunyi a djihelu wayolembiama eli nyoi. 

27Ne dia Unyashungu akalembia diango tshe la tshina diʼekulu andi? Keli 
lamʼakandati ati: Diango tshe diambolembiama, shu mbeyaka shati: Ndi hati 
one lakayalembiya diango tshe. 

28Lamʼayuyala diango tshe diolembiami le ndi, ndu Ona ndame ayolembiama le 
one lakayalembiya diango tshe, dia Unyashungu ayali la diku dia diango tshe, la 
lu diango tshe. 

Batiza ne dia Wavo 

29Naka aha osoku, ukundi atutshaka wane watusambishaka antu wakavu? 
Naka antu wakavu hawulama, okoko wana wabatizamelawo? 

30Dikambu diakona diesu lasʼeku la nyoi tena tshe? 

31Anyasu, dimi lambushikisha diui dia ndjatumbula kami le nyu, keli le mi uma 
le Kristu Jesu Khumesu nti: Dimi latuvokaka nshi tshe! 

32Naka dimi lakalo la nyama ta lʼEfeso uku eishelu kʼantu, na waho weli le mi 
na? Naka wavo hawulwama, tolekaki, tonokaki, ne dia shu tayuvo lui. 

33Tanyukesamaki. Diendje dia kolo diatulanyaka ditshelu diʼololo. 

34Nyosene lu akambu wʼololo, tanyutshaki akambu wa kolo, ne dia amotshi 
haweyi Unyashungu. Dimi lambuta osoku, ne dia nyutsha sonyi. 

Eshihudielu ka Eulwelu kʼUma lu Nyoi 

35Keli omotshi ayuta ati: Ukundi wulwama antu wakavu? Wuhu akona a dimba 
wayuwuya la dio? 

36We nginyanginya! kene kunaye weme lu kete, hatumbi tshikima to kambuvo. 

37La kene kunaye, we hune utundu wʼengo, keli we ayune paka wuhu utu, kana 
wa epunga, kana wuhu ukuia 

38Keli Unyashungu atushaka wuhu uku utundu, uku alangandi: wuhu la wuhu 
utundu awo. 

39Emunyi tshe kema pupu, kema wuhu otoi, keli omotshi weli wʼantu, ukina 
weli wa nyama, ukina wa fudu, ukina wa nsi. 

40Etundu wa lʼulungu weko, ndu etundu wa la kete weko. Keli lutumbu la 
diango dia lʼulungu leko lomotshi, lutumbu la diango dia la kete leko lukina. 

41Unya eko la lutumbu lawo; ngondo eko la lutumbu lukina lato. Toto teko la 
lutumbu lukina lato, ne dia yoto la yoto yambutshikitana lu lutumbu. 

42Osoku mbeli eulwelu ka wane wakavu. To kambunema engo kʼehondelo, 
kambulwama engo kahahonde. 

43To kambunema la dionyo; kambulwama la lutumbu. Kambunema la wodu; 
kambulwama la wulu. 

44Kambunema dimba ku dimba; kambulwama dimba dia Nyuma. Naka dimba 
ku dimba dieko, keti ndu dimba dia Nyuma dieko. 

45Uku ambufundama ati: Untu a ntundu, Adama, akayala kanga lumu. Adama a 
ndjihelu akayala Nyuma ka mbishaka antu lumu. 

46Keli one la dimba keli la ntundu, aha one la Nyuma, lʼokongo diku one la 
Nyuma. 

47Untu a ntundu eko lu kete, untu a ditshu, untu la hendi eko uma, lʼulungu. 

48Uku eli one la ta kete, mbeli wane wa la kete; uku eli one la lʼulungu, mbeli 
wane wa lʼulungu. 

49Uku wesu lu efanelu ka one la la kete, wuhu ako mbayutuyala lu efanelu ka 
one la lʼulungu. 

50Anyasu, dimi lambunyutela nti: Umunyi la dikila haweyi nkita diulelu dia 
Unyashungu; kuyanga engo kʼehondelo nkita engo kahahonde. 

“Nyoi, Elekelu Kaye Eto Na?” 

51Nyulungi, dimi lambunyutela dikambu diush mi! Shu tshe hatulala djo lu nyoi, 
keli shu tshe tayukadimo, 

52esadi, uku kamula ka su, lamʼayuda pungi ka ndjihelu. Ne dia pungi ayuda, 
antu wakavu wayulwama lʼalimba wahahonde ku shu tayukadimo. 

53Ne dia dieli la kene kʼehondelo dia ndota kene kahahonde, dieli la kene ka 
nyoi dia ndm a kene kaha la nyoi. 

54Keli lamʼayolota kene kʼehondelo kene kahahonde, lamʼayolota kene ka nyoi 
kene kaha la nyoi, ku diui diufundami diayushidiyama ati: Nyoi ambo lembiama 
lʼelekelu. 

55Nyoi li, elekelu kaye eto na? Nyoi li, wanga aye ewo na? 

56Wanga a nyoi eko akambu wa kolo; la wulu wʼakambu wa kolo eko elembe. 

57Keli tuki Unyashungu lusaka, one latutushaka elekelu uma le Khumesu Jesu 
Kristu. 

58Okone, anyasu wa ngandji, nyutetemali, nyushikikali, nyutamanya ntsha 
ulimu wa Khumadiondjo nshi tshe, ne dia nyu mbeyaka nyati: Pa kanyu le 
Khumadiondjo kema anyanya. 

1 Koreto 16 

Diango Diakawakongwela Asi Jerusalema 

1Dia diango diakawakongwela ekilami, nyutshi uku akamadjangela ekelizia wa 
la Ngalatiya. 

2Lu lushi la ntundu la lubingu, untu lʼuntu lʼatei anyu umbi diango lakandi uku 
akundjandi, dia nyu nyutukuyokongola diango lamʼayumuya leko. 

3Lamʼayumukuma, antu wayunyosonola, mbayumutuma la mikanda dia ntola 
eshasha anyu utsha la Jerusalema. 

4Naka eko ololo dia ndu dimi ntsho, vo wayusamba la mi kame. 

5Keli dimi layuya le nyu lamʼayumeta la Makedoniya, ne dia layeta la 
Makedoniya. 

6Undu, dimi layudjase lakanyu etenyi undu, kana ngondo ya tshitshi tshe, ne dia 
nyu ntatshokaka la mi lu lokendo tshe layumutsho. 

7Ne dia dimi halangi ntanyenyi wusu utu kakiane; ne dia lambulungamela 
mbidjase lakanyu nshi motshi, naka Khumadiondjo ayetawo. 

8Keli dimi layutshikala lʼEfeso, edja ndu Pentekosta; 

9ne dia suku dia wuki diambundjihwamela, dia dimi ntsha ulimu, la atunyi efula 
weko leko. 

Paulu Ambuwatela Lama Ntshela Timote la Akina 

10Lamʼayuya Timote, kanyuwendaki, atukuyala la woma lʼatei anyu, ne dia ndi 
atukambelaka Khumadiondjo ulimu uku dimi. 

11Untu tawonyolaki. Keli kanyutumi lu lokendo landi la ki, dia ndi ndja le mi, ne 
dia lambulungamela la anyasu. 

12Keli dia unyasu Apolo, dimi lakosengasenga efula dia ndi ndja la anyasu le 
nyu, keli ndi kunanga ndja kakiane. Ndi ukuya lamʼayundena dihuli dia ndja. 

13Nyosene, nyushikikali lu mbetawo, nyutshaki uku apami, nyukikitali. 

14Nyutshi akambu anyu tshe la ngandji. 

15Anyasu, nyu mbeyaka nyati: Khumbu ka Stefana mbaki antu wa ntundu 
wakakadimula etema lʼAkaya, ndu mbakayakimo dia ntshela ekilami ulimu. 

16Dimi lambunyosengasenga nti: Nyuyali lʼokongo wʼantu a wuhu ako, la 
wʼuntu tshe latutukimanyiaka lʼulimu, la latenaka pa. 

17Dimi lakangenangena lamʼakayi Stefana, la Forotunato, la Akayiko. Vo 
wambukuka lu dihu li dianyu lamʼahanyu lindu, 

18ne dia vo wakakikitsha utema ami ndu etema anyu. Okone nyolemia antu a 
wuhu uku. 

Paulu Ambatumela Moyo 

19Ekelizia wa lʼAsiya wambunyutumela moyo. Akula la Piriska, ndu ekelizia 
weli lu luudu lawo wambunyumtumela moyo efula le Khumadiondjo. 

20Anyasu tshe wambunyutumela moyo. Nyushani moyo lʼononanelu wʼekila. 

Dial diʼEtshokwelo 

21Dimi. Paulu, kufundji moyo one la lunya lami dime. 

22Untu lahuki Khumadiondjo ngandji, adjami mananu. Khumesu, yaka! 

23Ngandji ka mamba ka Khumadiondjo Jesu Kristu kayali la nyu. 

24Ngandji kami kayali la nyu tshe le Kristu Jesu! Ayali osoku! 

2 Koreto 

2 Koreto 1 

Ambatumela Moyo 

1Paulu, utumami a Kristu Jesu uma lu lulangu la Unyashungu, la unyasu Timote. 
Le Ekelizia ka Unyashungu keli la Koreto, ndu le ekilami tshe weli lʼAkaya tshe: 

2Ngandji ka mamba kayali la nyu, ndu ki kʼuma le Unyashungu Shesu, la uma le 
Khumadiondjo Jesu Kristu! 

“Unyashungu wʼEkikitshelu Tshe” 

3Lutumbu layali le Unyashungu Shi Khumesu Jesu Kristu, Shesu ka ketshi, 
Unyashungu wʼekikitshelu tshe; 

4latutukikitshaka lu asui tshe, dia shu mbeya nkikitsha akina lu asui awo 
lʼekikitshelu kakatukikitsha Unyashungu. 

5Ne dia uku atutuyalaka la asui efula le Kristu, mbatutuyalaka la ekikitshelu 
efula uma le Kristu. 

6Naka shu tambusuyama, oso eli ne dia ekikitshelu kanyu la panda kanyu. Naka 
shu tambukikitshama, oso eli ne dia ekikitshelu kanyu, katutungaka shikikelu 
ka eteti lʼasui watusuyawo. 

7Elungamelu kasu le nyu kambushikikala, ne dia shu mbeyaka shati: Uku 
ambunyusuyama la su, okone nyambukikitshama la su. 

8Anyasu, shu nangaka nyu mbeya dikambu diʼasui wakatundi lʼAsiya, la wutshu 
wutamanya, wuleki wulu asu, wakatukutute; ku takakani shati: Tayuvo. 

9Keli shu taki la manyema ka nyoi lʼatei asu, diaha shu ndjalungamela, keli dia 
shu nungamela Unyashungu, latululaka wakavu. 

10Ndi lakatutshungula uma lu nyoi keku ka wuki, ayututshungulaka. Shu 
tambulungamela shati: Ndi ayututshungula ndu kakiane. 

11Ndu nyu nyambutukimanyia la dombelo dianyu, ne dia antu efula watukeli 
Unyashungu luaka, ne dia ushasha wakatusha antu efula. 

Paulu Akakendakenda lʼAtei Awo lu Akambu wa Mete Atu 

12Shu tambuyatumbula lu dikambu ne; ndu khumʼutema keli omenyi asu ati: 
Shu takakendakenda lʼatei a wa la kete, djekaleka lʼatei anyu, lu ekila la mete ka 
Unyashungu; aha lu yimba yʼantu, keli lu ngandji ka mamba ka Unyashungu. 

13Shu hatunyufundela akambu akina, paka akambu walanyu la weyanyu. Dimi 
lambulungamela nti: Nyu nyayuwaeya edja ndu lʼekumelu, 

14uku akanyateyi etenyi nyati: Shu teli lutumbu lanyu, la nyu nyeko lutumbu 
lasu, lu lushi la Khumesu Jesu. 

Paulu Kundjala la Uhakuhaku Lamʼakandasanguya Nkalula la Ntuwaenda 

15Ne dia elungamelu kene, mbakamasanguya ndja le nyu la ntundu, ne dia nyu 
ndjala la ongenongeno ukina. 

16Dimi lakalangi mbeta le nyu utsha la Makedoniya, la uma la Makedoniya ku 
nkalula le nyu ntu, ku nyu ndekiyami lu lokendo lami utsha la Judiya. 

17Lamʼakamasanguya osoku, dimi laki la uhakuhaku uka? Akambu 
wakamasanguya ntsha, lakasanguya uku lu akambu wa dimba, dia dimi mvuta 
nti: Elu, la Kema, lu etena otoi? 

18Keli uku eli Unyashungu la kolamelu, diui diasu le nyu kundjala Elu la Kema. 

19Ne dia Jesu Kristu, Onʼa Unyashungu, lakatanyusambisha, ndu dimi ndu 
Silivano ndu Timote, ndi taki Elu la Kema; le ndi ndjalaka Elu nshi tshe. 

20Ne dia alaka tshe wa Unyashungu watutanaka Elu kawo le ndi. Okone ndu 
Ayali Osoku ndjalaka le ndi, dia Unyashungu ntumbwama. 

21Unyashungu ambutushikike kame la nyu le Kristu, ambutukita iso. 

22Ndi ambutudja djimbitelu, ambutusha Nyuma okole lʼetema asu. 

Paulu Kuntsho le Wo Esadi ne Dia Ololo Awo 

23Keli dimi lambeta Unyashungu uku omenyi lu lumu lami nti: Dimi lakaseke 
ndja la Koreto, ne dia latukuyunyuhangwela. 

24Shu hatahamela mbetawo kanyu, keli teko ekimanyidi wʼongenongeno anyu, 
ne dia nyu nyambushikikala lu mbetawo kanyu. 

2 Koreto 2 

1Dimi lakasanguya dikambu ne nti: Handjuya le nyu ntu la lunyangu. 

2Naka dimi lambunyunyangia, untu akona ayongenyangenya, naka aha one 
lakamanyangisha? 

3Dimi lakafundi dikambu so, ne dia dimi hayala la lunyangu uma le wane weli 
la dikambu dia ngenyangenyami lamʼayumuya. Dimi lakanyulungamela, nyu 
tshe, nti: Ongenongeno ani eko ongenongeno anyu, nyu tshe. 

4Ne dia uma lʼokei efula la ulingulingu lʼutema, mbakamanyufundela mukanda 
la asoi efula lu ashu. Aha ne dia nyunyangia, keli dia nyu mbeya ngandji kami 
kʼutamanya le nyu. 

Dia Nyimanyia Utshi a Kolo Kolo Yandi 

5Keli naka untu ambutunga lunyangu, ndi hanyangia dimʼutu, keli lu wuhu 
omotshi — aha dia ntekoya nyunyangia — ndu le nyu tshe. 

6Asui andi ane wakanyusuya nyu wane wakaleki efula, wakakuki. 

7Okone ololo nyu mbudimanyia kolo yandi la mbukikitsha, ndi atukolembiama 
la lunyangu landi utamanya. 

8Okone dimi lambunyosengasenga nti: Nyushikike ngandji kanyu le ndi. 

9Ndu dia dikambu ne mbafundami dia dimi nyuhimba, kana nyu nyeko la 
ukitanyia lu akambu tshe. 

10Keli lamʼayunyudimanyia untu kolo yandi, ndu dimi layudimanyia akambu 
wakamudimanyia. Dimi lakudimanyia lu ashu a Kristu dikambu dianyu, 

11ne dia Satana atukutuleka wulu: shu mbeyaka ditshelu diandi. 

12Lamʼakamakumi la Toroa dia lukumu lʼololo la Kristu, lamʼakawandjihwela 
lukuki le Khumadiondjo, 

13utema ami kundjala la ki, ne dia dimi kuntana Tito onalingu. Okone lakawasha 
moyo, ku lakatshu la Makedoniya. 

14Keli Unyashungu, latutolombolaka nshi tshe lʼelekelu kʼakambu le Kristu, ndu 
latudianganyaka upumu wʼololo andi lu ahuli tshe uma le su, atumbwami! 

15Ne dia shu teko upumu wʼololo wa Kristu le Unyashungu, le waku 
wambushimbamela, ndu le waku wambushisho. 

16Le omotshi teli upumu wʼuma lu nyoi utsha lu nyoi; le akina teko upumu 
wʼuma lu lumu utsha lu lumu. Akona ambukuka lu akambu ane? 

17Ne dia shu kema uku antu efula, wane watulanyaka diui dia Unyashungu, keli 
shu teko uku antu wa mete, uku wane wakatumama uma le Unyashungu, la lu 
ashu a Unyashungu, mbatutoteketaka le Kristu. 

2 Koreto 3 

“Nyu Nyeli Mukanda wa Kristu” 

1Shu tambutatela ndieyanya ntu uka? Kana shu la uhumba wa mikanda wa 
ndjenyanya le nyu, kana uma le nyu, uku atutshaka antu amotshi? 

2Nyu nyame nyeko mukanda asu wa ndjenyanya, wa-mbufundama lʼetema 
anyu, dia mbeyama la mbalema le antu tshe. 

3Nyu nyambenama nyati: Nyu nyeli mukanda wa Kristu wakatatumi, 
wahafundama lʼashi a mukanda, keli la Nyuma ka Unyashungu a lumu. Aha lu 
tuhasi tʼave, keli luʼtahasi tʼetema wʼantu. 

Ekambi wa Sheki yʼUyuyu 

4Elungamelu keso keli la su le Unyashungu uma le Kristu. 

5Shu shame hatukuki, dia shu nkana shati: Engo kambuya uma le su shame, keli 
ekukelu kasu keko uma le Unyashungu. 

6Ndi akatuhilula dia shu nkuka uku ekambi wa sheki yʼuyuyu, aha ekambi wa 
diui diufundami tu, keli ekambi wa Nyuma; ne dia diui tu diatutudiaka, keli 
Nyuma atutushaka lumu. 

7Keli naka ekambelu ka nyoi kakafundama lʼaleta lu ave, kakayi kame la 
lutumbu, wuhu waki asi Isariyele kumbeya menda elundji ka Mose tee, ne dia 
lutumbu laki lʼelundji kandi, lutumbu lako lakatakitakitaka. 

8Okone ekambelu ka Nyuma haleki ndjala la lutumbu lutamanya uka? 

9Ne dia naka ekambelu ka dianyelu keko la lutumbu, ku lutumbu lʼakambu 
wʼololo layuleka lutumbu loso. 

10Mete, akambu wakayala la lutumbu ntundu, kema la lutumbu kakiane, ne dia 
lutumbu lone lambuleka lutumbu loso. 

11Ne dia naka akambu wakakitakita waki la lutumbu, ku akambu wutshikadi 
wayuleka lutumbu efula. 

“Lamʼeli Nyuma ka Khumadiondjo, Ndjadjasela Keko Laawo” 

12Ne dia elungamelu keku, mbesu la dihunga efula lamʼatelasu antu diui, 

13aha uku Mose, lakakumbi dihondo diʼekumbamelu lʼelundji kandi, dia asi 
Isariyele watukenda ekumelu kʼakambu wakakitakita. 

14Keli tukanyi tawo takakikitala, ne dia edja ndu elo, lamʼalawo lu sheki 
yʼedjedja, dihondo diako diʼekumbamelu ntshikalaka diukumbami le wo edja 
ndu elo, ne dia dio diambunyema paka le Kristu. 

15Keli edja ndu elo, tena tshe lamʼalawo mukanda a Mose, dihondo 
diʼekumbamelu ndjalaka lu tukanyi tawo. 

16Keli lamʼambukadimo untu le Khumadiondjo, dihondo diako diatunyemaka. 

17Khumadiondjo eli Nyuma. Lamʼeli Nyuma ka Khumadiondjo, ndjadjasela 
keko laawo. 

18Keli shu tshe, lamʼendasu lutumbu la Khumadiondjo la dundji diahakumbami, 
uku lu lulindu, shu tambuhilwama lu efanelu kandi, uma lu edelu kemotshi 
utsha lu edelu kekina ka lu lutumbu, uma le Khumadiondjo leli Nyuma. 

2 Koreto 4 

“Ne dia Shu Teko la Ulimu One, Shu Hatuheko” 

1Okone, dia shu ndjala la ulimu one wʼuma lu ketshi ka Unyashungu, shu 
hatuheko. 

2Keli shu tambutuna akambu wushami wa sonyi, shu hatutshi lu akambu wa 
doho, kana hatukesi antu la diui dia Unyashungu, keli tambushula akambu wa 
mete. Okone tambuyaenyanya le khumʼutema kʼuntu lʼuntu lu ashu a 
Unyashungu. 

3Naka lukumu lʼololo lasu leli la dihondo diʼekumbamelu, lo lambukumbama 
paka le wane washisho. 

4Etemolatemola ka la kete nye ambete waku wahetawo uku tutshungu lu 
tukanyi tawo, ne dia usasi a lukumu lʼololo la lutumbu la Kristu, leli efanelu ka 
Unyashungu tawahetelaki. 

5Ne dia shu hatuyasambisha, keli shu tambusambisha Kristu Jesu uku 
Khumadiondjo, la shu shame uku ekambi anyu lu dikambu dia Jesu. 

6Ne dia Unyashungu akati ati: Usasi wayoheta uma lu udjima, vo wamboheta 
lʼetema asu, ne dia ntusha usasi wa mbeya lutumbu la Unyashungu lʼelundji ka 
Jesu. 

7Keli shu teko la diango ne dia mumba lu dikitshelu dia kete, ne dia wuki a wulu 
utamanya ayali uma le Unyashungu, aha uma le su shame. 

8Shu tabusuyama lu beke tshe, keli tatahinama; tambukanana, keli tataheko; 

9tambusuyama, keli tatasekama; tambumbama la kete, keli tatadiakema. 

10Nshi tshe, shu tatembaka djimbitelu va nyoi ka Jesu lu dimba, ne dia lumu la 
Jesu lenami lu alimba asu. 

11Ne dia shu wane weli la lumu, tatukimomaka dia mvo lu dikambu dia Jesu, ne 
dia lumu la Jesu lenami lʼalimba asu wa nyoi. 

12Okone nyoi ambukamba ulimu lʼatei asu, keli lumu lʼatei anyu. 

13Keli shu teko la utema a mbetawo kame, uku diui diakafundama ati: Dimi 
laketawo, okone mbakamateketa, ndu shu tambetawo, okone ndu shu 
tamboteketa; 

14ne dia shu mbeyaka shati: One lakulula Khumadiondjo Jesu ayutulula ndu shu 
kame la Jesu, ayutemadia kame la nyu la ntundu kandi. 

15Ne dia akambu tshe weko dikambu dianyu, ne dia ngandji ka mamba kafuli le 
antu wuleki efula, la eukelu ka lusaka afuli utsha lu lutumbu la Unyashungu. 

16Okone shu hatuheko. Keli kuyanga dimba diasu diatuvokaka, utema asu 
atuyalaka uyuyu la lushi la lushi. 

17Ne dia asui asu wa tshitshe wa kakiane wambutamanya ntutungela lutumbu 
la wuki pundju. 

18Ne dia shu hatendi diango dienama, tatendaka diango diahenama, ne dia 
diango dienama dieko dia kakiane, keli diango diahenama dieli pundju. 

2 Koreto 5 

“Tambuleka Nanga Mumo Uma lu Dimba Dia Ndjala Laka Khumadiondjo” 

1Shu mbeyaka shati: Lamʼayuhandjo luudu la dimba diasu dia la kete, shu teko 
la luudu lʼuma le Unyashungu, luudu laki kumpikama lʼanya, lo leko pundju 
lʼulungu. 

2Mete, lamʼekisu lu luudu lone, shu tatukhumaka akhumu, tambukumbula dia 
shu nkumbama la edjaselu kasu kʼuma lʼulungu. 

3Lamʼayutolota osoku, shu hatutanema etakataka. 

4Ne dia mete, shu ane weli lu luudu lone tatukhumaka akhumu ne dia wetshu, 
aha dia shu ndjala etakataka, keli dia shu ndotshama dia kene keli nyoi menama 
le kene keli lumu. 

5One lakatolongosola dia dikambu ne eli Unyashungu, lakatusha okole a 
Nyuma. 

6Okone shu tatuyalaka la dihunga nshi tshe. Shu tambeya shati: Lamʼekisu 
lʼalimba, shu kema laka Khumadiondjo, 

7ne dia shu tatokendakendaka la mbetawo, aha la loseno. 

8Okone shu teko la dihunga, tambuleka nanga mumo uma lu dimba, dia shu 
ndjala laka Khumadiondjo. 

9Uma lu dikambu so, shu tatulangaka mbongenyangenya, kana shu teko la 
dimba, kana taha la dimba. 

10Ne dia dieli la su, shu tshe, dia menama la ntundu kʼelumbwelu ka Kristu, dia 
untu lʼuntu nungula akambu uku akandatshi lamʼakindi lu dimba, kana ololo 
kana kolo. 

“Ngandji ka Kristu Atutosedingaka” 

11Ne dia shu mbeyaka woma wa Khumadiondjo, shu tambetawuya antu, keli 
shu tambeyama le Unyashungu. Dimi lambulungamela nti: Tambeyama ndu le 
khumʼetema yanyu. 

12Shu hatuyaeyanya le nyu ntu, keli shu tambunyutshikela dihuli dia nyu 
ndjatumbula lu dikambu diasu, ne dia nyu ndjala la wulu wa nkaluya diui le 
waku watuyatumbulaka lu ashu wʼantu, aha uma lʼetema. 

13Naka shu tambudjo la yimba, dikambu so dieko dia Unyashungu. Naka shu la 
yimba yʼololo, dikambu so dieko dianyu. 

14Ne dia ngandji ka Kristu atutosedingaka, ne dia shu mbetawoka shati: Otoi 
kakavwela tshe, okone tshe wakavu. 

15Ndi akavwela tshe, ne dia waku weli la lumu, tawuyalaki la lumu dia dikambu 
diawo vame, keli dia one lakavwela, lakulwama dikambu diawo. 

Ekesanelu Kasu la Unyashungu Keko Uma le Kristu 

16Okone umaka kakiane, shu hateyi untu lu wuhu wa dimba, uku akateji Kristu 
lu wuhu wa dimba, shu hatuweyi osoku ntu. 

17Okone naka untu eko le Kristu, ndi ambuyala etungamelu kʼuyuyu. Akambu 
wʼedjedja wambetaka, enda, akambu tshe wambuyala eyuyu. 

18Keli akambu tshe weli uma le Unyashungu, lakayaekesanyia la su ndame uma 
le Kristu, ndu lakatusha ekambelu kʼekesanelu; 

19ati: Unyashungu aki le Kristu dia mbekesanyia wa la kete la ndi, aha mbalela 
ediakelu kawo kʼelembe, keli akatukitshiya diui diʼekesanelu. 

20Okone shu teko akendji wa Kristu, uku akanyosengasenga Unyashungu lʼenyo 
asu. Shu tambunyosengasenga dia dikambu dia Kristu shati: Nyekesaneli la 
Unyashungu. 

21One laki kumbeya akambu wa kolo, Unyashungu akawete uku ulambu 
wʼakambu wa kolo dia dikambu diasu; ne dia shu ndjala uku ololo a 
Unyashungu lʼutema andi. 

2 Koreto 6 

Lu Akambu Tshe Dieli la Su Dia Ndjaenya Uku Ekambi wa Unyashungu 

1Shu tatukambaka kame la Unyashungu, tambunyosengasenga shati: 
Tanyulungulaki ngandji ka mamba ka Unyashungu anyanya; 

2ne dia ndi akati ati: Lʼetena kʼololo, dimi lakakuhukama; Lu lushi la panda, dimi 
lakakukimanyia. Ulungi, kakiane eko etena kʼololo; enda, kakiane eko lushi la 
panda. 

3Tukitshiyaki untu utamba a ntakanya nduku yema, ne dia ekambelu kasu 
katukonywama. 

4Keli lu akambu tshe, shu tatuyaenyaka uku ekambi wa Unyashungu: lu ekikelu 
ka mamba, lu asui, lu ehumba, lu akambu wa penyo, 

5lu dikomoki, lu mvudu ya kanu, lu mindju, lu pa, lu senelo, lu dikilelu dia mbu 
ya nde; 

6lu pudipudi, lu ewu, lu ndjakimela kʼedja, lu ketshi, lu Nyuma kʼOlolo, lu 
ngandji kaha la lukesu; 

7lu diui dia mete, lu wulu a Unyashungu, lu eloto wa ta wʼakambu wʼololo, lu 
lunya la pami ndu lu lunya la lomoso; 

8la lutumbu ndu la dionyo, la lukumu la kolo ndu la lukumu lʼololo; uku akanga 
wa kashi, keli teko la aui wa mete; 

9uku wane waheyama, ku tambeyama ololo; uku wane wayanga mvo, ku eko la 
lumu; uku wane wasuyama, keli tatadiakema; 

10uku akanga wa lunyangu, keli shu tatongenangenaka nshi tshe; uku akanga a 
weula, keli shu tatongonyaka antu efula; uku wane waha la engo, keli shu teko 
akanga wa diango tshe. 

11Asi Koreto li! enyo asu wambudiho uya le nyu, etema asu wambuyala hwe. 

12Nyu kema pika lu etemʼasu, keli nyu nyame mbeli pika lu ngandji kanyu. 

13Ne dia nemanya la nyu — lambunyutela uku anʼami — nyudihuli ndu nyu 
etema anyu hwe. 

Embetawudi Tawosohanaki la Wane Wahetawo 

14Tanyosohanaki kame la wane wahetawo. Ne dia ololo la kolo weko la 
esohanelu kakona? anyi la udjima ukundi ewo pupu? 

15Kristu eko la Beliyala ekesanelu kakona? Umbetawudi la untu lahetawo weko 
la etenyi kakona kame? 

16Etemwelo ka Unyashungu la ka dikishi weko la esohanelu kakona ne dia shu 
teko etemwelo ka Unyashungu a lumu; uku akati Unyashungu ati: Dimi 
layuyala lu etema awo, Layokendakenda lu etema awo. Dimi layuyala 
Unyashungu awo, Ndu vo wayuyala antu ami. 

17Okone nyumo uma lʼatei awo, Nyuyatuli uma le wo, mbata Khumadiondjo, 
Tanyunandaki engo ka kolo; Ku dimi layunyulungula, 

18Layuyala uku Shenyu, Nyu nyayuyala anʼami wʼapami la anʼami wʼamantu, 
Mbata Khumadiondjo Kanga-Wulu-Tshe. 

2 Koreto 7 

1Okone, anyasu wa ngandji, ne dia shu teko la alaka ane, tuyalongosole uma lu 
mindu tshe ya dimba ndu yʼetema, tuluwanya akambu wʼekila la woma a 
Unyashungu. 

Eyelu ka Tito Akayala Ekikitshelu la Ongenongeno le Su 

2Nyutudihweli etema anyu. Shu kuntshela nduku untu kolo, shu kunanya 
nduku untu, shu kunkesa nduku untu. 

3Dimi halati osoku dia nyamia, ne dia dimi lakati ntundu nti: Nyu nyeko lu 
etema asu, dia mvo kame ndu ndjala la lumu kame. 

4Dimi leko la elungamelu ka wulu le nyu! Dimi leko la ufunu a wulu lu dikambu 
dianyu! Dimi lambuludiama lʼekikitshelu; lambulula lʼongenongeno otekoya lu 
asui asu tshe. 

5Ndu lamʼakatakumi la Makedoniya, alimba asu tawaki la mumuya, keli 
takasuyama lu beke tshe — ata waki lʼandja, weoma waki lu etema. 

6Keli Unyashungu latukikitshaka akanga a ndjakitshakitsha, ndi akatukikitsha 
lamʼakayi Tito. 

7Aha ne dia eyelu kandi ketu, keli takakikitshama ndu uma lʼekikitshelu 
kakanyukikitshe lamʼakandatutela ekumbwelu kanyu, la delu dianyu, la saki 
kanyu dia dikambu diami. Osoku dimi lakaleki ngenangena. 

8Kuyanga mukanda ami akanyunyangia, dimi hayatshumuya dikambu diku: 
lakayatshumuya ntundu (ne dia lakenyi nti: Mukanda uku akanyunyangia nshi 
motshi tshu), 

9ku kakiane dimi lambongenangena, aha ne dia dimi lakanyunyangia, keli ne 
dia nyu nyakanyangi, edja ndu ekadimwelu kʼetema; ne dia nyu nyakayangiama 
uku lulangu la Unyashungu, diaha nyu nshisha engo dia dikambu diasu. 

10Ne dia lunyangu uku lulangu la Unyashungu atutungaka ekadimwelu kʼutema 
utsha lu panda. Untu hayatshumuya ne dia ekadimwelu keku, keli lunyangu la 
wa la kete atutungaka nyoi. 

11Nyendi, ne dia nyu nyakanyangiama uku lulangu la Unyashungu, dikambu 
diako mbambutunga elamelu ka wulu lʼetema anyu, ndu nyindjama, ndu kele, 
ndu woma, ndu ekumbwelu, ndu saki, ndu esombweyo! Nyu nyakayayindja lu 
akambu ane tshe. 

12Osoku mbakamanyufundela mukanda, aha ne dia one lakatshi dikambu dia 
kolo, aha ne dia one lakandatshela kolo, keli ne dia elamelu kanyu le su kenami 
lu ashu a Unyashungu. 

13Okone shu takakikitshama. Lu ekikitshelu kasu, mbakatatamanya 
ngenangena ne dia ongenongeno a Tito, ne dia nyu tshe mbakasalanganya 
utema andi. 

14Ne dia dimi kumbutshama sonyi lamʼakamanyutumbula le ndi. Keli uku 
akatanyutela akambu tshe mete, okone ndu aui ami wa nyutumbula wakamati 
la ntundu ka Tito, wakenama ati: Mete. 

15Ngandji kandi kambuleka efula le nyu lamʼuhondi ukitanyia anyu tshe, okone 
akanyulunguia la woma la lukumba. 

16Dimi lambongenangena ne dia elungamelu keli la mi dia dikambu dianyu. 

2 Koreto 8 

Nyukuya Lukahu lʼAsi Makedoniya le Ekilami 

1Dikambu dikina, anyasu, shu nangaka nyu mbeya dia ngandji ka mamba ka 
Unyashungu, kakandasha ekelizia wa la Makedoniya. 

2Okone lu ehimbelu kʼasui, ongenongeno awo efula la wula awo wakatamanya 
mbudia lukahu lawo. 

3Dimi lambunyutela uku omenyi nti: Uku wulu awo, ndu ndeka wulu awo, vame 
wakakimo diango; 

4wakatosengasenga otekoya dia ngandji ka mamba kene la dia ekesanelu kasu, 
dia nkambela ekilami — 

5Vo wakaleki elungamelu kasu; ntundu wakayakimo le Khumadiondjo, ndu le 
su, uma lu lulangu la Unyashungu. 

6Dia dikambu ne, mbakatakokomiya Tito, uku akandatatela ulimu one ntundu, 
dia ndi nyanga nkukia ngandji ka mamba kene ndu le nyu. 

7Uku akanyakuki lu akambu tshe lu mbetawo, ndu lu wutelu, ndu lʼewu, ndu 
lʼukalanganu tshe, ndu lu ngandji kanyu le su, okone nyuyangi nkukanya ndu 
ngandji ka mamba kene. 

8Dimi hanyutela diui ne uku olembe, keli dia mbeya mete ka ngandji kanyu la 
ukalanganu wʼakina. 

9Ne dia nyu mbeyaka ngandji ka mamba ka Khumesu Jesu Kristu, nyati: 
Kuyanga ndi aki ongonyi, ndi akayala la wula dia dikambu dianyu, dia nyu 
najala engonyi uma lu wula andi 

10Dimi lambunyutela tukanyi tami lu dikambu ne nti: Ndeka ololo, nyu wane 
wakatatela dikambu ne eleku ka lʼokongo, dia nyu dishidiya kakiane, aha dia 
ntsha tshu, keli ndu dia nanga ntsha. 

11Keli kakiane nyumani ntsha, uku akanyalangi ntsha, okone nyuyali la wulu 
wa dishidiya. 

12Naka lulangu leko, layetawoma uku yediko le untu, aha yediko yaha la ndi. 

13Dimi halati diui ne dia akina nsalangana, la nyu ndjala la lunyangu. 

14Keli ne dia mbedimia yediko pupu, diango dianyu efula lʼetena kene, 
diambukuka dia ehumba awo, ne dia diango diawo efula ntu diakuki lʼehumba 
anyu. Okone nyayedima pupu. 

15Uku akafundama ati: One lakasanganya efula, taki la engo kakatshikala: 
lakasanganya tshitshe, kumpumba. 

Tito la Asikandi Wayali Elombodi lu Dikambu Ne 

16Keli tambuka Unyashungu lusaka, ne dia ndi ambudja tukanyi ta nyulama 
ololo lʼutema a Tito. 

17Aha paka ne dia ndi aketawo daku diasu, keli ndu ndame aki la ukalanganu 
efula, akatshu le nyu dia lulangu landi. 

18Ku shu takatumi unyasu kame la ndi, leli la diandu lu lukumu lʼololo lʼekelizia 
tshe. 

19Aha dikambu so tu, keli ndi akasonama ndu uma le ekelizia, dia nkindula la 
su la ngandji ka mamba kene, kakambelasu lu lutumbu la Khumadiondjo, la dia 
menya antu ukalanganu asu. 

20Shu tambetawo dikambu ne, dia untu atukutosongwela ne dia ushasha one 
wakambelasu. 

21Ne dia shu tatukanaka yimba yʼakambu wa kenemo, aha lu ashu wa 
Khumadiondjo utu, keli ndu lu ashu wʼantu. 

22Shu takatumi unyasu kame la wo, takedika ukalanganu andi tena kambi lu 
akambu efula, keli ukalanganu ako ambutamanya kakiane, ne dia elungamelu 
ka wuki keli la ndi le nyu. 

23Naka untu ambunyumbula dikambu dia Tito: ndi eko umbekesanedi ami la 
unyami ukambi lu dikambu dianyu; ndu dia anyasu, vo weko akendji wa 
ekelizia, vo weli lutumbu la Kristu. 

24Okone nyuwaenya djimbitelu ya ngandji kanyu la ntundu ka ekelizia, ndu 
ndjatumbula kasu lu dikambu dianyu. 

2 Koreto 9 

Unyashungu Nangaka One Lakimo lʼOngenongeno 

1Dimi kema la dikambu dia nyufundela dia nkambela ekilami. 

2Ne dia dimi mbeyaka ukalanganu anyu, wakamanyutumbula le asi 
Makedoniya nti: Asi Akaya wambuyalongosolaka eleku kʼutundu. Ukalanganu 
anyu ambosemanela la amotshi efula. 

3Keli dimi lambutuma anyasu, dia ndjatumbula kasu lu dikambu dianyu 
tayalaki uyalayala. Uku akamati, dimi nangaka nyu nongoswama. 

4Naka antu amotshi wayuya kame la mi uma la Makedoniya, wayunyutana 
nyatayalongosola, ku shu — hatulangi mvuta shati: Nyu — tayutshama sonyi lu 
elungamelu kene. 

5Okone dimi lakakani nti: Ololo nsengasenga anyasu, vo watateli la ntundu 
utsha le nyu. Vo watasanganyisha eshasha wakanyalaki ntundu, ne dia diango 
diku diayali uku ushasha, aha la khudu. 

6Dimi lambunyutela dikambu ne nti: Untu lune diango tshitshe, ayuna diango 
tshitshe; untu lune diango efula, ayuna diango efula. 

7Untu lʼuntu akimo uku akandati lʼutema andi, aha la lunyangu, aha la khudu, 
ne dia Unyashungu nangaka untu latukimoka lʼongenongeno. 

8Unyashungu mbeyaka nyufudiya ngandji ka mamba tshe, ne dia nyu 
nyatuyalaka la diango kambi nshi tshe, ku nyuyafudiya lu elimu wʼololo tshe. 

9Uku akafundama ati: One lakadianganyaka diango, Ndi akashaka akanga a 
weula eshasha; Ololo andi atutshikalaka pundju. 

10One latushaka umbuki wuhu la ma dia nde, ndi ayunyusha wuhu anyu wa 
mune, ayuwufudia, ayuhamia elua wʼakambu anyu wʼololo. 

11Nyu nyambongonyama lu akambu tshe, ne dia lukahu lone la mamba! Lukahu 
lako layukundjiya Unyashungu lusaka uma le su. 

12Ne dia ekambelu kʼulimu one aha paka dia nkutsha yediko yʼehumba 
wʼekilami tshu, keli ambufudia ndu lusaka efula le Unyashungu. 

13Lu ehimbelu kʼulimu one, vo wayutumbula Unyashungu, ne dia ukitanyia 
anyu wa mbetawo ka lu lukumu lʼololo la Kristu, la dia lukahu lanyu le wo ndu 
le antu tshe. 

14Ndu vame watunyolombelaka Unyashungu, wambunyukumbula wulu, ne dia 
ngandji ka mamba kʼutamanya ka Unyashungu keli lʼetema anyu. 

15Lusaka le Unyashungu, ne dia ushasha andi waheyana mvuta. 

2 Koreto 10 

Dihumo Diasu Dia Ta 

1Dimi Paulu lambunyosengasenga dia memakana la kenemo ka Kristu — 
dimʼako lukitshikitshi la ntundu kanyu lamʼemi la nyu, keli amakina dimi 
ndjalaka la di anga lu dikambu dianyu! — 

2Ee, lambunyosengasenga nti: Dimi hanyenya dihunga lu elungamelu keli la mi 
le akina, watutalaka uku ntu watokendakendaka lu akambu wa dimba. 

3Kuyanga shu tatokendakendaka lakambu wa dimba, shu hatolo ta uku dia 
dimba, 

4ne dia dihumo diasu dia ta diaha dia dimba, keli dio dieko la wulu wa 
Unyashungu wa mpandjula wembe wa ta. 

5Shu tatuhandjulaka tukanyi, ndu engo ka ladiku tshe katosemanelaka la ewu 
ka Unyashungu, tatolembiaka tukanyi tshe, dia to ndjala la ukitanyia le Kristu. 

6Shu tayuyalongosola dia nsomboya uhedia tshe lamʼayukuka ukitanyia anyu. 

Paulu Ambuyateketela Dia Ulimu Andi 

7Nyu nyatendaka akambu wenanyu. Naka untu ambuyaekama ati: Usika Kristu 
kemi, ndi amuyaenda uku endi usika Kristu, ndu shu pupu. 

8Kuyanga dimi lambuyatumbula kambi ne dia wulu asu, wakatusha 
Khumadiondjo ne dia nyudia, aha dia nyuhandjula, dimi halutshama sonyi. 

9Dimi ntenamaki uku untu layanga nyutsha woma lu mikanda ami. 

10Ne dia vo mvutaka vati: Mikanda andi weko wutshu la wulu, keli eyelu kandi 
lʼutundu, eko wodu; la diui diandi dieko anyanya. 

11Untu uku eyi dikambu ne ati: Uku wesu lu aui wa mikanda lamʼahasu laawo, 
osoku mbayutuyala ndu lu etsha asu lamʼesu laawo, 

12ne dia shu kema la dihunga dia ndjadia kana ndjaedimia la antu akina 
watuyandulaka. Keli vame watuyaedikelaka, watuyaedimiaka, vo kema la 
yimba. 

13Keli shu hatulangi ndjatumbula uleki yediko, tayuyatumbula uku yediko 
yʼulelu yakatusha Unyashungu uku yediko yasu, yambukuma le nyu. 

14Shu hatutambi ulelu, kuyanga mbakisu kunkuma le nyu, ne dia shu takakumi 
le nyu, ntundu la lukumu lʼololo la Kristu. 

15Shu hatulekana ulelu asu, dia ndjatumbula lʼulimu wʼantu akina. Keli 
tambulungamela shati: Lamʼayula mbetawo kanyu, shu tayutumbwama lʼatei 
anyu lʼulelu asu, dia shu ntsha ulimu wuleki wuki, 

16ne dia nsambisha wa lu beke dikina dieli la wedi anyu lukumu lʼololo, 
hatuyatumbula lu leke lʼuntu ukina lu akambu wakandatshi. 

17Keli one latuyatumbulaka, ayatumbuli le Khumadiondjo. 

18Ne dia aha untu latuyandulaka, kambetawoma, paka one landula 
Khumadiondjo. 

2 Koreto 11 

Ambuka Woma Ati: Kana Vo Hawokolamela 

1Dimi lutulanga nyu ndjala la mi lu yema ya nginyanginya! Keli nyu nyambuyala 
la mi wuhu ako! 

2Ne dia dimi lambunyuka kandjema, kandjema ka Unyashungu. Ne dia dimi 
lakanyutshukamia le umi otoi, dia nyukimo uku usekaseka wʼemuma le Kristu. 

3Keli dimi lambuka woma nti: Uku akadimbiya ului Eva la lukesu landi, tukanyi 
tanyu tatukulana uma lʼuluwanyi a mete la pudipudi utsha le Kristu. 

4Lamʼayuya untu la ndjunyusambisha dia Jesu kina, yakisu kunyusambisha, 
kana naka nyambulungula nyuma kekina, kakinyu kunungula ntundu, kana 
lukumu lʼololo lakinyu kumbetawo, nyu nyambuwetawo ololo. 

5Ne dia dimi nkanaka nti: Dimi kema lʼokongo wʼatumami wuleki waki nduku 
yema. 

6Kuyanga dimi haleyi nteketa, keli laha osoku lu ewu. Shu takanyenya dikambu 
so lu akambu tshe. 

7Undi, dimi lakatshi kolo lamʼakama-yakitshakitsha dia nyu mbediama, ne dia 
lakanyusambisha lukumu lʼololo la Unyashungu usambishasambisha? 

8Dimi lakavi diango diʼekelizia ekina, lakalungula afutu uma le wo dia 
nyukambela ulimu. 

9Lamʼakimi la nyu, lamʼakamahumbi, dimi taki la wutshu le untu. Ne dia 
lamʼakayi anyasu uma la Makedoniya, vo wakakutsha yediko yʼuhumba 
ami. Dimi lakayashikike nti: Dimi latukuyala wutshu le nyu lu akambu tshe, ku 
dimi layuyashikike wuhu ako ntu. 

10Uku mete ka Kristu keli le mi, nduku untu ayonembohaya uma lu ndjatumbula 
kene lu beke diʼAkaya. 

11Dikambu diakona? Ne dia hanyulangi? Unyashungu mbeyaka! 

Atumami wa Kashi 

12Keli akambu watumutshaka, layuwatshaka, ne dia minya dikambu dia 
ndjatumbula uma le wane walanga dikambu dia ndjatumbula. Ne dia lu akambu 
wa ndjatumbula, vo wayali uku shu. 

13Ne dia antu aku weli atumami wa kashi, ekambi wa lukesu, 
wambuyakadimula uku atumami wa Kristu. 

14Oso kema dikambu dia mamba, ne dia ndu Satana katukadimoka uku ondjelo 
a yanyi. 

15Okone kema dikambu dia wuki dia ndu ekambi andi nkadimo uku ekambi 
wʼakambu wʼololo. Ekumelu kawo kayuyala uku etsha awo. 

Asui wa Paulu Uku Utumami 

16Dimi lambuta ntu nti: Untu tamenaki, dimi Paulu, enginya. Keli naka nyu 
nyambutsha, nyambunungula uku enginya, dieli la mi dia ndjatumbula yema. 

17Akambu watumutaka, halawati uku aui wa Khumadiondjo, keli uku la 
nginyanginya, lu dikambu ne dia ndjatumbula. 

18Ne dia antu efula watuyatumbulaka lu akambu wa dimba, ndu dimi 
layuyatumbula. 

19Ne dia nyu, akanga a yimba, nyatukikelaka dinginya lʼongenongeno. 

20Nyu nyatukikelaka untu lamʼanyudjandi lu fumbi, lamʼalendi diango dianyu, 
lamʼanyudjandi, lamʼayambiyandi, lamʼanyokomolandi lu dundji. 

21Dimi lambuta la sonyi, dia mvuta nti: Shu taki weodu. Keli naka untu la 
dihunga lu dikambu dimotshi — lambuta la nginyanginya — keti ndu dimi keli 
la dihunga. 

22Asi Heberu mbewo? Ndu dimi pupu. Asi Isariyele mbewo? ndu dimi pupu. 
Tukanula tʼAbarahama mbewo? Ndu dimi pupu. 

23Ekambi wa Kristu mbewo? — lambuta uku kanga tshupi — dimi lambaleka 
lu elimu wuleki efula, lu mvudu ya kanu yuleki efula, lu dikomoki diaheyama 
mbala, lasuki la nyoi tena efula. 

24Asi Juda wakankomola tena tanu, dia eshingo akumi anei akumi anei; 
tshikima etena otoi, kaki kundjala akumi anei. 

25Dimi lakakomwama ehamba tena satu; wakambuki ave etena otoi; lakasuwi 
tena satu lamʼakaditi watu; laki lʼungunda wʼashi utshu otoi la yanyi otoi. 

26Lu kendo tena efula, lu akambu wa wulu lu ekedi, lu akambu wa wulu le 
apotodi, lu akambu wa wulu le any ami, lu akambu wa wulu le asi wedja, lu 
akambu wa wulu lu esumba, lu akambu wa wulu lu esui, lu akambu wa wulu lu 
ashi a waki, lu akambu wa wulu lʼatei anyasu akanga a kashi. 

27Lu asui la akambu wa pa, lu esenaki tena efula, la ndjala la pusa, lu dikilelu dia 
mbu ya nde tena efula, lu tshitshi la utakataka. 

28Ladiku dia akambu aso wa dimba, dimi la dikambu dieli wutshu le mi la lushi 
la lushi, ne dia nkanela ekelizia tshe. 

29Akona eli wodu, ku dimi hayala la ndi wodu? Akona ambutakanyema, ku dimi 
halutshama sonyi? 

30Naka dieli la mi dia ndjatumbula, layuyatumbula lu dikambu dia wodu ami. 

31Unyashungu, Shi Khumadiondjo Jesu, one latutumbwamaka, mbeyaka ati: 
Dimi halati kashi. 

32La Damaseke, umbuledi wa la tshina dia khumʼekanga Areta akalamaka 
usumba wa Damaseke ne dia mundami. 

33Keli wakampuluya uma lu didishi lu saka, lu eheli ka lukumbu; lakahandi uma 
lʼanya andi. 

2 Koreto 12 

Waenelo la Waenyelo wa Paulu 

1Hasungana dia dimi ndjatumbula, keli dieli la mi dia ndjatumbula dia waenelo 
la waenyelo uma le Khumadiondjo. 

2Dimi mbeyaka untu omotshi le Kristu lakosama edja ndu lʼulungu a satu, aya 
uku deku dikumi la nei — kana ndi aki la dimba, haleyi; kana taki la dimba, 
haleyi; Unyashungu keya. 

3Dimi mbeyaka untu ako lakosama utsha lu Paradisu — kana la dimba, kana 
aha la dimba, haleyi; Unyashungu keya — 

4ku lakuki akambu wahameyi mvuta, wahakuki untu mvuta. 

5Dimi layuyatumbula lu dikambu dia untu oso. Keli dimi hayatumbula dikambu 
diami, tshikima dia weodu ami. 

6Utumulanga ndjatumbula, tshiki dimi hayala kanga enginya, ne dia layuta 
akambu wa mete. Keli halatshi osoku, untu talekaki ntumbulami ladiku dia 
akambu wenandi, kana wukandi, le mi. 

7Ne dia waenyelo a waki utamanya le mi, la dia dimi ntukuleka ndjatumbula, ku 
wakambisha engo uku tende lu dimba diami, dikendji dia Satana, ne dia 
mpenyahenyami, dia dimi ntukuleka ndjambiya. 

8Dimi lakalombe Khumadiondjo tena satu dia minyiami engo kene. 

9Ndi akamvutela ati: Ngandji kami ka mamba nkukaka le ye: ne dia wulu ami 
atukukiamaka lu wodu. Okone dimi layuyatumbula lu wodu ami la 
ongenongeno efula, ne dia wulu a Kristu ankhukhume. 

10Okone dimi latongenangenaka lu wodu, lu tengo, lu ehumba, lu asui, lu 
lokonyo, dia dikambu dia Kristu; ne dia lamʼemi wodu kemi la wulu. 

Tulimbitelu ta Utumami 

11Dimi lambuyala enginya! Nyu nyakambete osoku, ne dia diaki la nyu dia 
mbeyanyami. Dimi taki lʼokongo wʼatumami wuleki waki, kuyanga mbemi 
anyanya. 

12Mete, tulimbitelu tʼutumami takatshama lʼatei anyu lʼeteti, ndu tulimbetelu 
ndu akambu wa mamba, ndu akambu wa wulu. 

13Lu akambu akona wakanyaleki ekelizia ekina tshitshe, tshikima lu dikambu 
ne, dia dimi kundjala wutshu le nyu? Nyunyimanyia munga keso. 

14Nyulungi, one eli etena kamumuyalongosola, kayangami ndja le nyu. Dimi 
hayala wutshu le nyu, ne dia dimi hayangi diango dianyu, lambunyuyanga 
nyame. Ne dia ana hawutumbelaka ambutshi diango, keli ambutshi 
mbatumbelaka ana diango. 

15Dimi layuyala la ongenongeno otekoya dia nkimo diango, ndu ndjakimo, ne 
dia nyumu yanyu. Naka dimi lambuleka nyulanga, ku nyu hanyunangi yema? 

16Dikambu so diayali osoku, dimi kundjala wutshu le nyu; ne dia lakewo, 
lakanyose la yewu. 

17Dimi lakanyukesi uma le untu lakamanyutumela uka? 

18Dimi lakakokomiya Tito, lakatumi unyasu la ndi. Tito akanyukesi uka? Shu 
konkendakenda la Nyima pupu? Shu konkendakenda lu wanya ako? 

Paulu Ambuyanga Mbaudia 

19Nyu nyambukana tena tshe nyati: Shu tambuyanga ndjayindja lu ashu anyu? 
La ntundu ka Unyashungu kateketas le Kristu. Elangimi ami, akambu ane tshe 
weko dikambu dia nyudia 

20Ne dia dimi lambuka woma nti: Lamʼayumukuma le nyu, dimi halunyutana 
wuhu wayumulanga undu, la nyu hanyuntana wuhu wayunyulanga. Dimi 
lambuka woma nti: Layutana tamu, kandjema, kele, mbatana, nsudukana, 
ntendana, enginu, la mindju. 

21Ntu, lambuka woma nti: Lamʼayumukuma le nyu, Unyashungu ami 
ayunkitshakitsha la ntundu kanyu. Ku dimi layulela ne dia antu efula wakatshi 
kolo ntundu, watakadimula etema uma lu akambu wa mindu la munanyi, la saki 
yʼakambu wa kolo wakawatshaka. 

2 Koreto 13 

Wasuya Atshi wa Kolo Wulu 

1Etena ka satu kene kayamayi uya le nyu. Diui tshe diayushikikala lʼenyo 
wʼemenyi ehendi kana esatu. 

2Dimi lakanyutela ntundu, ndu lambunyutela kakiane, uku lamʼakimi laawo 
lʼetena ka hendi, kakiane lamʼahami laawo, lambutela wane wakatshi kolo la 
ntundu, ndu akina tshe, nti: Naka dimi layuya ntu, haluwauka ketshi. 

3Ne dia nyu nyambuyanga djimbitelu ya dikambu dia Kristu, one lateketa 
lʼutema ami; one laha wodu le nyu, keli ndi eko la wulu lʼetema anyu. 

4Ne dia ndi akadiakema lu utamba a mpeketanya lu wodu, keli ndi eko la lumu 
uma lu wulu a Unyashungu. Shiu teko la ndi weodu, keli shu tayuyala la lumu 
kame la ndi uma lu wulu a Unyashungu le nyu. 

5Nyuyaunganeli nyame, kana nyu la mbetawo; nyuyaediki nyame. Nyame 
hanyeyi nyati: Jesu Kristu eko lʼetema anyu? Naka kema, keti anyanya mbenyu. 

6Keli dimi lambulungamela nti: Nyu nyayeya nyati Shu kema anyanya. 

7Shu tambolomba Unyashungu shati: Nyu tanyutshaki dikambu dia kolo. Aha 
ne dia shu ndjala uku wane wetawonyu, keli dia nyu ntsha akambu wʼamena, 
kuyanga shu tayuyala uku antu wʼanyanya. 

8Ne dia shu kema la wulu a ntsha dikambu diutshikitanyi la akambu wa mete, 
paka dia mbudia akambu wa mete. 

9Shu tambongenangena lamʼesu la wodu, la lamʼenyu la wulu. Shu 
tambunyolombela ndu dikambu so, dia nyu ndjala ololo tshe. 

10Dia dikambu so mbafundami akambu ane lamʼahami laawo, ne dia dimi 
ntukuyala la dikambu dia nyutshela la ngala lamʼayumuyala la nyu, uku wulu 
wakambisha Khumadiondjo dia nyudia, aha dia nyuhandjula. 

Alaku Amotshi; Ambatumela Moyo 

11Lu ndjihelu, anyasu, moyo. Nyuyali ololo tshe; nyukikitshami; nyuyali la kanyi 
otoi; nyudjase ki. Ku Unyashungu a ngandji la ki ayuyala la nyu. 

12Nyushani moyo la ononanelu wʼekila. 

13Ekilami tshe wambunyutela moyo. 

Diui diʼEtshokwelo 

14Ngandji ka mamba ka Khumadiondjo Jesu Kristu, la ngandji ka Unyashungu, 
la ekesanelu ka Nyuma kʼOlolo, wayali la nyu tshe! 

Ngalatiya 

Ngalatiya 1 

Ambatumela Moyo 

1Paulu, utumami — aha uma le antu, kuyanga uma le untu, paka uma le Jesu 
Kristu, la Unyashungu Shesu, lakawulula uma lu nyoi — 

2ndu anyasu tshe kame la mi, Le ekelizia wa la Ngalatiya: 

3Ngandji ka mamba kayali la nyu, ndu ki kʼuma le Unyashungu Shesu, ndu uma 
le Khumesu Jesu Kristu, 

4lakayakimo dia kolo yasu, ne dia ntutshungula uma lʼetena kene ka kolo, uku 
lulangu la Unyashungu Shesu. 

5Ndi atumbwami pundju, pundju! Ayali osoku! 

Ambamba Dia Anganelu kʼAsi Ngalatiya 

6Dimi lambamba ne dia nyu nyambangana esadi okone uma le one lakanyeti lu 
ngandji ka mamba ka Kristu, nyambetawo lukumu lʼololo lutshikitanyi — 

7laha lukumu lʼololo lukina. Keli antu amotshi weko, wanyohenyahenya, 
walanga mingisula lukumu lʼololo la Kristu. 

8Keli kuyanga shu, kana ondjelo uma lʼulungu, ayunyusambisha lukumu lʼololo 
lukina, lutshikitanyi la lone lakamanyusambisha, ndi adjami mananu! 

9Uku akatati ntundu, wuhu ako mbanyutelami ndu kakiane ntu nti: Naka untu 
ayunyusambisha lukumu lʼololo lukina, laha uku lone lakanyalungula uma le 
mi, ndi adjami mananu! 

10Undi ololo wʼantu mbayangami, kana wa Unyashungu? Antu mbayangami 
ngenyangenya uka? Utunduyala dimi latongenyangenyaka antu, tshiki dimi 
kema ukambi a Kristu. 

Lukumu lʼOlolo Lasambishami, Leli Uma le Unyashungu Aha Uma la 
Jerusalema 

11Anyasu, dimi lambunyewuya dia lukumu lʼololo lakamanyusambisha nti: Lo 
kundja uma le untu; 

12ne dia dimi kulosa uma le untu, kana letshama uma le untu, keli lo lakayi uma 
lʼenyelo ka Jesu Kristu. 

13Ne dia nyu nyakuki lukumu la lumu lami lʼedjedja lʼotemwelo wʼasi Juda, uku 
akamatamanya nsuya ekelizia wa Unyashungu, ndu uku akamahandjula. 

14Dimi lakaleki anyasu efula wa lu lolonga lami lu dikambu dia otemwelo wʼasi 
Juda; lakatamanya mangasana lu ditshelu dia watshemi. 

15Keli lamʼakalangi Unyashungu, one lakansonola uma lʼutema a nyomi, 
lakambeti lu ngandji kandi ka mamba, 

16dia ndi mbishwelami Onʼandi, dia dimi mbusambisha le asi wedja, dimi 
kumumbwana la antu, 

17kuyanga ntsho la Jerusalema le wane waki atumami la ntundu kami. Keli dimi 
lakatshu lʼArabiya; dimi lakakalula ntu la Damaseke. 

18Lamʼaketi deku satu, dimi lakatshu la Jerusalema dia ntenda Kefasi; lakadjase 
la ndi nshi dikumi la tshanu. 

19Keli dimi komena atumami akina, tshikima Jakoba, onangu Khumadiondjo.  

(20Dia akambu aso mbanyufundelami. Nyulungi, la ntundu ka Unyashungu, 
dimi halati kashi!) 

21Lʼokongo diku, dimi lakayi lu beke dia Suriya la dia Kilikiya. 

22Lʼetena keso, ku lateyana la ekelizia wa Kristu wa la Judiya. 

23Keli vo wakuki lukumu lutu vati: One lakatusuyaka ntundu, kasambisha 
dikambu dia mbetawo kakandahandjulaka ntundu. 

24Vo wakatumbula Unyashungu dikambu diami. 

Ngalatiya 2 

Keli Lukumu lʼOlolo Luku Laketawoma le “Asatu” 

1Lʼokongo diku, lamʼaketi deku dikumi la nei, dimi lakatshu ntu la 
Jerusalema, kame la Baranaba la Tito. 

2Dimi lakatshu leko lu enyelo. Ku dimi lakakitsha lukumu lʼololo la ntundu 
kawo (keli lu usheshe la ntundu ka wane waki la lukumu), lako 
latumusambishaka lʼatei wʼasi wedja. Dimi kunanga ndjala uku untu lasaka, 
kana lakasaki luwangu usakasaka. 

3Keli vo kumbahemia Tito laki lam uhekeli, kuyanga mbakindi usi Ngirika. 

4Dikambu so diakayangi ndja, ne dia anyasu wa kashi wakayaotshiya lʼatei asu 
lu ushesne, dia monga ndiadjasela kasu le Kristu Jesu, ne dia ntudja lu fumbi — 

5Keli shu kumbasha dihuli dia mbalembela nduku etenyi ka unya otoi, ne dia 
mete ka lukumu lʼololo kayali le nyu. 

6La uma le waku wakaleki nemiama, dia ndjala dikambu dimotshi (kuyanga 
mbakiwo wuhu akona, dikambu so hadiumbete wuhu omotshi. Unyashungu 
kema la shonodi yʼantu) — vo ako mbatami nti: Vo tawaki nduku la dikambu le 
mi. 

7Keli aha osoku, lamʼakawenyi vati: Dimi la dikambu dia mvutela wane 
wahahema ehekeli lukumu lʼololo, uku aki Petero la dikambu dia mvutela wane 
wahema ehekeli lukumu lʼololo 

8(ne dia one lakadji Petero lʼutumami a wane wahema ehekeli kakambidji ndu 
dimi lʼutumami wʼasi wedja); 

9ndu lamʼakawenyi ngandji ka mamba kakawambisha, Jakoba, Kefasi la Joani, 
wane wakalema uku dikundji, wakashanya la su lunya la pami lʼekesanelu, dimi 
la Baranaba, dia shu ntsho le asi wedja, la dia vo ntsho le wane wahema ehekeli. 

10Dikambu otoi, vo wakalangi shu mbuho akanga a weula. Dikambu diako 
mbakamaleki ntsha. 

Paulu Ambutela Petero Dia Ndjela Lukumu lʼOlolo Lutu 

11Keli lamʼakayi Kefasi lʼAtiyoka, dimi lakamanya la ndi lu ashu, ne dia ndame 
akayamia. 

12Ne dia la ntundu akina watayi uma le Jakoba, ndi akalekaka kame lʼasi wedja. 
Keli lamʼakawayi, ndi akamo, akangana uma le wo, ne dia ndi akuki ambahemi 
wʼehekeli woma. 

13Ndu asi Juda wakatshikala, wakatshi lukesu kame la ndi. Ndu Baranaba 
akakutwama lu lukesu lawo. 

14Keli lamʼakamenyi nti: Vo hawusimbo lu mbuka ka mete ka lukumu lʼololo, 
dimi lakatela Kefasi la ntundu kawo vo tshe nti: Naka we leli usi Juda, ndjalaka 
uku asi wedja, aha uku usi Juda, ukundi atshutshiyaye asi wedja dia vo ndjala 
uku asi Juda? 

15Shu shame teko asi Juda umaka eutwelu, taha antu wa kolo wʼasi wedja, 

16keli shu mbeyaka shati: Untu hayindjama ne dia etsha wʼelembe, keli paka dia 
mbetawo le Jesu Kristu, uku akatetawo Kristu Jesu, dia shu nyindjama dia 
mbetawo kasu le Kristu, aha dia etsha wʼelembe. Ne dia nduku untu 
ayuyindjama dia etsha wʼelembe. 

17Keli lamʼakatayangi nyindjama le Kristu, ku shu shame takatanema atshi wa 
kolo, undi Kristu eko ukambi wa kolo? Aha osoku! 

18Ntu naka dimi layuhika diango diakamahandjula ntundu, ku layuyaedika uku 
undjaki wʼelembe. 

19Ne dia elembe, dimi lakavwela elembe, dia dimi ndjala la lumu le Unyashungu. 

20Dimi lakadiakema lʼutamba a mpeketanya kame la Kristu. Dime kema la lumu, 
keli Kristu keli la lumu lʼutema ami. Lumu leli la mi kakiane lu dimba leko uma 
lu mbetawo le Onʼa Unyashungu, ako lakanangi, ndu lakayakimo dikambu 
diami. 

21Dimi halonyola ngandji ka mamba ka Unyashungu; ne dia naka akambu 
wʼololo wambuya uma lʼelembe, keti Kristu akavu uvovo. 

Ngalatiya 3 

Nkalula lu Akambu wʼElembe Eko Dikambu diʼEnginya 

1Asi Ngalatiya akanga a dinginya li! Nyu wane wakawakenenadiya Jesu Kristu 
hwe lu ashu, uku akandadiakema lʼutamba mpeketanya, akona akanyoloke? 

2Dikambu ne tu mbalangami nyumbula nti: Nyu nyakalungula Nyuma uma 
lʼetsha wʼelembe, kana uma lʼeukelu ka mbetawo? 

3Teti, dinginya ne dienyu? Nyu nyakatatela le Nyuma, nyambuluwanyema 
lʼalimba? 

4Usuwasuwa mbakanyasuwi lu akambu efula okone? — Naka mete osoku, keti 
usuwasuwa. 

5Okone one latunyushaka Nyuma, ndu latutshaka akambu wa mamba lʼatei 
anyu, ndi atutshaka osoku uma lʼetsha wʼelembe, kana uma lʼeukelu ka 
mbetawo? 

“Wane Weli la Mbetawo, Tukanula tʼAbarahama Mbewo” 

6Uku aketawo Abarahama Unyashungu, ku dikambu diako diakalema le ndi uku 
ololo. 

7Okone nyevi nyati: Wane weli la mbetawo, tukanula tʼAbarahama mbewo. 

8Afundelu akeyi ntundu ati: Unyashungu ayuyindja asi wedja uma lu mbetawo; 
akasambisha Abarahama lukumu lʼololo la ntundu ati; Wedja tshe 
wayotshokwama lu dikambu diaye. 

9Okone akanga a mbetawo wambotshokwama kame la Abarahama, kanga 
mbetawo. 

“Untu Ololo Ayuyala la Lumu Uma lu Mbetawo” 

10Ne dia mananu keko le wane watutshaka elembe etu, ne dia ambufundama 
ati: Mananu keko le untu tshe lahatetemala lu akambu tshe wufundami lu buku 
diʼelembe, dia mbatsha. 

11Dikambu ne diambenama mete ati: Nduku untu ambuyindjama lu elembe lu 
ashu wa Unyashungu, ne dia untu ololo ayuyala la lumu uma lu mbetawo. 

12Elembe kundjala uma lu mbetawo. Keli One latuwatshaka ayuyala la lumu 
uma lʼelembe ako. 

13Kristu lakatutshungula uma lu mananu kʼelembe, akayala mananu lu dihuli 
diasu. Ne dia ambufundama ati; Untu tshe lahanema lʼutamba a mpeketanya, 
andjami mananu! 

14Okone otshoko wʼAbarahama ayuyala le asi wedja uma lu dikambu dia Kristu 
Jesu, dia shu nungula daka dia Nyuma uma lu mbetawo. 

Elembe Weko Dikendji Dia Lukumu lʼOlolo 

15Anyasu, dimi lamboteketa uku atoteketaka antu. Kuyanga dikambu so dieko 
paka sheki yʼantu, okone akawayeme, nduku untu layuyete anyanya, kana 
mbahe diui dikina ladiku. 

16Alaka wakalakema le Abarahama ndu le tukanula tandi. Ndi kumvuta ati: Le 
tukanula efula; keli paka le untu otoi, Kristu, ati: Le kanula yaye kayuyala alaka 
ane. 

17Osoku mbatami nti: Elembe wakayi deku kama nyei la akumi asatu dia 
lʼokongo, hawudiaki sheki yakashikike Unyashungu ntundu, wuhu wa mbete 
daka anyanya. 

18Ne dia naka ukito weko uma lu elembe, keti vo kema uma lu daka; keli 
Unyashungu akasha Abarahama ukito uku uma lu daka. 

19Dikambu kuna dieli elembe? Vo wakadjama ne dia kolo, edja ndu lamʼakayi 
kanula yakawalaki: daka diako diakadjama uma le andjelo le oteketedi. 

20Oteketedi, kema oteketedi wa untu otoi, keli Unyashungu keli otoi. 

21Undi, elembe wambutshikitana la alaka wa Unyashungu? Aha osoku! 
Utunduyala elembe wakadjama, wakeyi mbisha antu lumu, tshiki akambu 
wʼololo wakayala ne dia elembe. 

22Keli afundelu akasanganya akambu tshe la tshina diʼakambu wa kolo, ne dia 
mbisha wane wetawo daka dia mbetawo Jesu Kristu. 

Ulimu wa Elembe 

23Keli la ntundu mbetawo atayala, shu takatshungama la tshina diʼelembe, 
takadihamela mbetawo kakenama lʼokongo. 

24Okone elembe wakayala umbetsha asu utsha le Kristu, ne dia shu nyindjama 
uma lu mbetawo kasu. 

25Keli ne dia mbetawo kakayi, ku shu kema la tshina dia umbetsha ntu. 

26Nyu tshe nyeko ana wa Unyashungu lu mbetawo le Kristu Jesu. 

27Nyu tshe, wane wakabatizama le Kristu, nyakalote Kristu. 

28Aha usi Juda kuyanga usi Ngirika, aha fumbi kuyanga luyadjasedi, aha pami 
kuyanga umuntu; ne dia nyu tshe nyeko untu otoi le Kristu Jesu. 

29Naka asika Kristu mbenyu, keti nyu nyeko tukanula ta Abarahama, ekito wa 
daka. 

Ngalatiya 4 

Shu Taki la Tshina DiʼElembe 

1Dimi lambuta nti: Lamʼeki ukito dikenda, ndi hatshikitana la fumbi, kuyanga 
uwandji a diango tshe mbendi; 

2keli ndi eli lʼokongo wʼalami la ekimanyidi edja ndu lushi lakasonola shi. 

3Okone ndu shu lamʼekisu akenda, taki fumbi la tshina dia diango dia ntundu 
dia lʼandja. 

4Keli lamʼakakuki yediko ya nshi, Unyashungu akatumi Onʼandi lakuto uma le 
umuntu, lakuto la tshina diʼelembe, 

5ne dia ndi ntshungula waku waki la tshina diʼelembe, dia shu nungula ukito wa 
ana wa luta. 

6Ne dia ana wa luta mbenyu, Unyashungu akatumi Nyuma ka Onʼandi lʼetema 
asu, ata ati: Aba, Shesu. 

7Okone we kema fumbi ntu, ona a luta keye. Naka ona a luta keye, keti ukito 
mbeye lu dikambu dia Unyashungu. 

8Keli lʼetena keku nyu kumbeya Unyashungu, nyaki uku fumbi ya diango diaha 
ditemolatemola. 

9Keli kakiane nyu nyambeya Unyashungu, la nyambeyama le Unyashungu. Ya 
ukundi akalulanyu ntu lu ditshelu dia wodu la diʼanyanya? Ukundi alanganyu 
ndjala fumbi ya ditshelu diku ntu? 

10Nyu nyatuhoka nshi, ngondo, enonyi, ndu deku. 

11Dimi lambuka woma nti: Lakanyutshela ulimu utshelatshela undu. 

12Anyasu, dimi lambunyosengasenga nti: Nyuyali uku dimi, ne dia dimi 
lambuyala uku nyu. Nyu kuntshelami kolo. 

13Keli nyu mbeyaka nyati: Ne dia hemo ka dimba, mbakamanyusambisha 
lukumu lʼololo etena ka ntundu. 

14Nyu koraonyolami, kuntuna engo kaki uhimba le nyu lu dimba diami, keli nyu 
nyakanungula uku dikendji dia Unyashungu, ndu uku Kristu Jesu. 

15Lendʼeli ongenongeno anyu? Dimi omenyi a dikambu ne nti: Utunduyala 
nyakeyi ntsha osoku, tshiki nyakakundulu ashu anyu dia mbishami. 

16Okone dimi lainbuyala utunyi anyu, ne dia lakanyutela aui wa mete uka? 

17Vo wambunyuyanga lʼukalanganu, keli aha dia nyutshela ololo. Mete, vo 
nangaka nyushimba, dia nyu mbayanga lʼukalanganu. 

18Keli eko ololo dia vo nyuyanga lu dikambu diʼololo tena tshe, aha paka 
lamʼemi la nyu atu. 

19Anʼami wa tshitshe, dimi lambutata lono dikambu dianyu, edja ndu lamʼayuya 
Kristu lʼetema anyu. 

20Keli dimi lakalangi ndjala la nyu etena kene, dia dimi nkadimula diui diami; 
ne dia lambukanana dia dikambu dianyu. 

Ana Ahendi wa Abarahama Weli Tulimbitelu ta Tuseki Tuhendi 

21Nyumvuteli nyu wane walanga ndjala la tshina diʼelembe, nyu hanyuki 
elembe uka? 

22Ne dia ambufundama ati: Abarahama aki la ana apami ahendi, omotshi uma 
le ukambi a umuntu, ukina uma le umuntu luyadjasedi. 

23Keli onʼa ukambi a umuntu akutama uku wutama ana tshe; keli onʼa umuntu 
luyadjasedi akutama uma lu daka. 

24Akambu ane weko uku wela, ne dia amantu aso weli uku tuseki tuhendi. 
Omotshi uma lu Ukungu wa Sinai atutaka ana lu fumbi. Ndi eli Hangara. 

25Hangara keli Ukungu a Sinai lu Arabiya. Ndi nfanaka la Jerusalema ya kakiane, 
ne dia ndi eko lu fumbi kame la anʼandi. 

26Keli Jerusalema ya lʼulungu yuyadjasedi, yeli uku nyengesu. 

27Ne dia ambufundama ati: Ongenengene we ekumba, lahuti ana; Uhangohango 
la dielu, we laha la lono la mbuta; Ne dia ana wa umuntu lakasekama, 
Wambuleka wa kanga umi efula. 

28Anyasu, ana wa daka mbesu, uku aki Isaka. 

29Keli uku lu nshi ku, one lakuto uku wutama ana tshe akasuya one lakuto uma 
le Nyuma, osoku mbedio ndu kakiane. 

30Keli, ata efundelu na? Ati: Nyutshanya ukambi a umuntu la onʼandi a pami; ne 
dia onʼa ukambi a umuntu hayala ukito kame la onʼa umuntu luyadjasedi. 

31Okone, anyasu, shu kema ana wa ukambi a umuntu, keli ana wa umuntu 
luyadjasedi. 

Ngalatiya 5 

Nyushikikali lu Ndjadjasela ka Kristu, Tanyukalulaki lu Fumbi Ntu 

1Kristu akatutshungula dia shu ndjala la ndjadjasela. Okone nyushikikali, 
tanyudinganaki ntu lu lokoho la fumbi. 

2Enda, dimi Paulu lambunyutela nti: Naka nyambahema ehekeli, ku Kristu 
ayuyala anyanya le nyu. 

3Ntu, lambokokomiya untu tshe lahema uhekeli nti: Dieli la ndi dia ntsha 
elembe tshe. 

4Nyu nyambangana uma le Kristu, nyu wane wayanga nyindjama lu elembe; 
nyu nyambohongoso uma lu ngandji ka mamba. 

5Ne dia Nyuma, mbakungelasu elungamelu kʼakambu wʼololo lu mbetawo. 

6Ne dia Kristu Jesu, ndu mbahema uhekeli ndu hahema, kema dikambu, keli 
mbetawo kambutshama la ngandji. 

7Nyu nyakasakaka luwangu ololo. Keli akona akanyushimbi nkitanyia akambu 
wa mete? 

8Osengosengo one kundja uma le one latunyetaka. 

9Edya tshitshe atudiaka utundu wʼukama. 

10Dimi leko la elungamelu le nyu le Khumadiondjo nti: Nyu hanyuyala la 
tukanyi tukina, keli untu tshe latunyohenyahenyaka, ayuyaembela elumbwelu 
kandi. 

11Anyasu, naka dimi lambunyusambisha dia mbahema uhekeli, ya ukundi 
ahenyahenyamami? Lu dikambu diako, ku utamba a ntakanya a mpeketanya 
ambunyema. 

12Dimi nangaka nti: Waku wanyunganyia, waleki ahemelu kʼuhekeli. 

13Anyasu, nyu nyaketama dia ndjala lu ndjadjasela, dikambu otoi, ndjadjasela 
kanyu tayalaki dia akambu wa dimba, keli nyukambaneli la ngandji. 

14Ne dia elembe tshe wambusanganyema lu diui diame ne, ati: Ulangi unyaye 
uku ayalangaye. 

15Keli naka nyayulumatana, nyayolena, kanyewo, nyatukushilana. 

Akambu wa Nyuma la Akambu wa Dimba Wambutshikitana: Nyolombwanaki le 
Nyuma 

16Dimi lambunyutela nti: Nyuyelaki Nyuma, mbahanyutsha uku saki ka dimba. 

17Ne dia dimba dieko la saki kutshikitanyi la Nyuma, ndu Nyuma eko la saki 
kutshikitanyi la dimba. Vo ahendi wambutshikitana, ne dia nyutukutsha 
akambu walanganyu ntsha. 

18Keli naka nyambolombwama le Nyuma, nyu kema la tshina diʼelembe. 

19Etsha wa dimba watenamaka vo ene: munanyi, akambu wa sonyi, saki 
akambu wa kolo, 

20otemwelo wa dikishi, doka, lutunu, utshanu, kandjema, kele, diatanelu, 
lundju, tamu, 

21okomiya, edjwelu ka wanu, engenongeno wa kolo, la akambu wa wuhu uku. 
Akambu aso mbanyewulami, uku akamanyewula ntundu nti: Wane watutshaka 
akambu aso, hawukiti diulelu dia Unyashungu. 

22Keli elua wa Nyuma weli ngandji, ongenongeno, ki, ndjakimela, ketshi, ololo, 
kolamelu, 

23memakana, ndjaenda. Kema olembe lu akambu wa wuhu oso. 

24Wane weli wa Kristu Jesu, wambudiaka dimba ndu saki kadio lu utamba a 
mpeketanya. 

25Naka shu teko la lumu uma le Nyuma, tokendakendaki la Nyuma. 

26Tatutakulaki, tatutshanyaki kele, tatukanaki kandjema. 

Ngalatiya 6 

Asika Kristu Wakimanyanyiya, Wadimanyanyiya 

1Anyasu, naka untu ambutakana lu dikambu dia kolo, nyu akanga a Nyuma 
nyukaluya lʼetema wa memakana. Uyalami weme, ndu we utukuhimbama. 

2Nyembaneli wetshu anyu, dia nyu nshidiya elembe wa Kristu. 

3Naka untu ambuyakanela ati: Untu a wuki kemi, lamʼendi untu kʼuntu, ndi 
ambuyadimbiya. 

4Keli untu lʼuntu ediki ulimu andi, ku ndi ayuyala la dikambu dia ndjatumbula 
ndame, aha lu dikambu dia antu akina. 

5Ne dia untu lʼuntu ayemba wutshu andi ndame. 

6One letshama diui, akimanyia one la wetshu lu akambu wʼololo tshe. 

Tanyuyadimbiyaki, Untu luntu Ayuna Kene Kakandune 

7Tuyadimbiyaki, Unyashungu hasokama; untu tshe ayuna diango diakandune. 

8Ne dia one latuneka lu dimba diandi, ayuna ehondelo uma lu dimba. Keli one 
latuneka lu Nyuma, ayuna lumu la pundju uma le Nyuma. 

9Tatuhekoki dia ntsha ditshelu diʼololo, ne dia tayuna lu eleku ka muna, naka 
hatuheko. 

10Okone lamʼekisu la etena kʼololo, tutshelaki antu tshe ololo, ndjekaleka le 
embetawudi. 

Mbahema Uhekeli Kema Dikambu “Paka Etungamelu kʼUyuyu” 

11Nyendi waima wʼaleta wamumunyufundela la lunya lami. 

12Waku walanga menama ololo lu dimba, wambunyutshutshiya dia nyu 
mbahema ehekeli, ne dia vo watukusuyama lu dimba dikambu dia utamba a 
mpeketanya a Kristu. 

13Ne dia ndu ambahemi wʼehekeli vame hawukitanyia elembe, keli vo nangaka 
nyahemia ehekeli, dia vo ndjatumbula lu alimba anyu. 

14Keli dikambu dia ndjatumbula, dieko etali uma le mi, paka lu utamba a 
mpeketanya wa Khumesu Jesu Kristu, wakandjakela akambu wa la kete, la dimi 
lakadiakema uma lu akambu wa la kete, 

15ne dia mbahema uhekeli, kuyanga hahemi uhekeli, kema dikambu, paka 
etungamelu kʼuyuyu. 

16Waku wayokendakenda uku olembe one, ki kayali la wo, ndu ketshi le 
Isariyele wa Unyashungu! 

17Umaka kakiane untu tampenyahenyaki, ne dia di ni lambemba tulimbitelu ta 
Jesu lu dimba diami. 

Diui diʼEtshokwelo 

18Anyasu, ngandji ka mamba ka Khumesu Jesu Kristu kayali lʼetema anyu Ayali 
osoku! 

Efeso 

Efeso 1 

Ambatumela Moyo 

1Paulu, utumami wa Kristu Jesu uma lu lulangu la Unyashungu. Le ekilami weli 
lʼEfeso, la le akanga wa kolamelu le Kristu Jesu: 

2Ngandji ka mamba kayali le nyu, ndu ki kʼuma le Unyashungu Shesu, la 
Khumesu Jesu Kristu! 

Etshoko wa Unyashungu Uma le Jesu Kristu 

3Unyashungu Shi Khumesu Jesu Kristu, lakatotshokola la etshoko tshe wa 
Nyuma lu ahuli wa lʼulungu le Kristu, atumbwami! 

4Uku akandatosonola la ntundu kʼetungelu kʼandja, dia shu ndjala wʼekila, waha 
la unungu la ntundu kandi lu ngandji, 

5mbakandatosonola dia shu ndjala ekito uku anʼandi uma le Jesu Kristu, uku 
lulangu landi. 

6Lu diandu dia lutumbu la ngandji kandi ka mamba kakandatusha ushasha lu 
dikambu dia ulangimi andi, 

7etshungwelu keso keko le ndi uma lu dikila, lu edimanyelu ka kolo yasu, uku 
weli ongonyi wa ngandji kandi ka mamba, 

8kakandatongonya lu yimba tshe la ewu. 

9Ndi akatewuya dia akambu wa usheshe, dia lulangu landi lakandasonola, 

10dia ntukutshiya dikukelu diʼenonyi, ne dia nsanganya diango tshe le Kristu, 
ndu dia lʼulungu, ndu diango dia la kete. 

11Uma le ndi mbakatayala ekito; wakatosonola uku aki esangweyu ka one 
latutshaka akambu tshe uku awetsha lulangu landi, 

12ne dia shu ndjala la diandu dia lutumbu landi, shu wane wakalungamela 
Kristu ntundu. 

13Nyu nyakuki diui dia mete le ndi, lukumu lʼololo la panda kanyu. Nyu 
nyakawetawo, nyakadjama tulimbitelu ta Nyuma kʼololo ka daka, 

14keli uku okole wʼukito asu, lu etshungwelu ka kene tshe keli ka Unyashungu, 
ne dia lutumbu landi. 

15Dia dikambu ne, ndu dimi lakuki lukumu la mbetawo le Khumadiondjo Jesu, 
keli lʼatei anyu, ndu ngandji kenyanyu ekilami tshe. 

16Dimi halaheko mbuka lusaka dikambu dianyu. Dimi latunyudimulaka lu 
alombelo ami, 

17dia Unyashungu a Khumesu Jesu Kristu, Shesu ka lutumbu, nyusha etema wa 
yimba la wʼenyelo lu ewu kandi; 

18dia ashu wʼetema anyu mpeta; dia nyu mbeya kakona keli elungamelu ka leta 
landi, kakona keli ongonyi wa lutumbu wa ukito andi le ekilami. 

19Ndu dia mbeya wuki akona wahangone wa wulu andi le su, shu wane wetawo, 
uku eli ulimu wa wulu andi wa mamba, 

20wakandatshi le Kristu, lamʼakandawulula uma lu nyoi, ndu 
lamʼakandawudjasha lu lunya landi la pami lu ahuli wa lʼulungu, 

21ladiku dia diulelu tshe, luwandji, wulu la diahamelu, ndu dia lukumbu tshe 
lambolame aha lu andja ane atu, keli ndu lu andja wayayi. 

22Ndi akakitsha diango tshe latshina dia ekulu andi, ndu akukitsha ote 
wʼakambu tshe wʼekelizia, 

23kako keli dimba diandi, eludielu ka one latuludiaka tshe lu tshe. 

Efeso 2 

Panda Uma lu Ngandji ka Mamba 

1Ndi akanyete la lumu lamʼakinyu edu uma lu ehedia anyu la kolo yanyu. 

2Nyu nyakakendakenda lu akambu aso, uku atokendakendaka wa la kete nye, 
uku uwandji a wulu wa lopepe, wa nyuma katukambiaka ana a pami wʼuhedia. 

3Ndu shu tshe takakendakendaka lʼatei awo ntundu la saki yʼalimba asu, 
takayelaka saki yʼalimba asu la tukanyi tasu, takuto ana wa kele, uku aki akina. 

4Keli Unyashungu eko ongonyi lu akambu wa ketshi, ne dia ngandji kandi ka 
wuki kakandatuki. 

5Ndu lamʼakisu edu, ndi akatulula kame la Kristu (uma lu ngandji ka mamba, 
kakanyashimbamela). 

6Ndi akatulula kame la ndi, akatudjasha la ndi lu ahuli wa lʼulungu le Kristu Jesu, 

7dia ntenya ongonyi wʼutamanya wa ngandji kandi ka mamba, lu memakana 
kandi uya le su, le Kristu Jesu lu tena diayayi. 

8Ne dia nyu nyakashimbamela uma lu ngandji ka mamba dia mbetawo, aha uma 
le nyu nyame, keli ushasha uma le Unyashungu — 

9aha uma lu etsha, dia untu tayatumbulaki. 

10Ne dia shu teko ulimu andi, takatungama le Kristu Jesu dia ntsha elimu 
wʼololo, wakatolongoswela Unyashungu ntundu dia shu nkendakenda loko. 

Lumu lʼUyuyu le Kristu 

11Okone nyuho nyati: Ntundu nyu nyaki asi wedja lu diutwelu, la wane 
waketama vati: Ambahemi wʼehekeli, watahemaka ehekeli lʼalimba awo, 
wakanyeti vati: Nyaha ambahemi wʼehekeli — 

12Nyuho nyati: Lʼetena keso, nyu nyakakakitwama uma le Kristu, nyakangana 
uma lu diulelu dia Isariyele, nyaki angendangenda lu tuseki ta daka. Nyu 
tanyaki la elungamelu, tanyaki la Unyashungu lu kete nye. 

13Keli kakiane, nyu wane waki etali le Kristu Jesu, nyambusukana lu dikila dia 
Kristu. 

14Ne dia ndi keli ki kasu, akatete otoi, ndu akahandjula eheli kʼatanyelu kaki 
lʼatei. 

15Ndi akalanya lutunu la dimba diandi, olembe wa elembe waki la adjangu, dia 
ndi ntunga untu uyuyu otoi uma le ndi ndame lu dihuli dia ahendi, dia ntunga 
ki. 

16La dia mbaekesanyiya lu dimba otoi le Unyashungu uma lʼutamba a 
mpeketanya, wakandadiaki lutunu. 

17Ndi akayi, akanyusambisha ki nyu wane waki etali, ndu ki le wane waki suki. 

18Ne dia uma le ndi mbeyasu ndja le Shesu lu Nyuma otoi. 

19Okone nyu kema angendangenda kana efaki ntu, keli nyu nyeko asi wudja 
kame la ekilami ndu asi khumbu ka Unyashungu. 

20Nyu nyambuhikama ladiku dia tshina dia atumami la amvutshi. Kristu Jesu 
ndame keli dive dia wuki dia tshuku. 

21Ehikahika tshe kambumamanyema kame la ndi, kambudiama dia ndjala 
etemwelo kʼekila le Khumadiondjo. 

22Ndu nyu nyambuhikama kame le ndi, dia ndjala edjaselu ka Unyashungu lu 
Nyuma. 

Efeso 3 

1Dia dikambu ne, dimi Paulu, usi lukanu la Kristu Jesu dikambu dianyu nyu asi 
wedja — 

2naka nyu nyambuka lukumu lʼulimu wa ngandji ka mamba ka Unyashungu, 
kakawambisha dikambu dianyu, 

3uku akenyama dikambu diaki lu usheshe, mbakamanyufundela aui tshitshe 
ntundu. 

4Okone lamʼalanyu, nyu mbeyaka nimbitela ewu kami lu dikambu dia usheshe 
dia Kristu. 

5Dikambu diako kumbeyama le ana wʼantu lu nonga kina, uku ambudieyama 
kakiane le atumami andi wʼekila la amvutshi lu Nyuma. 

6Nyeyi nyati: Asi wedja weli ekito, beke dia dimba ndu elungudi wa daka le 
Kristu Jesu uma lu lukumu lʼololo. 

7Uma lu lukumu lʼololo mbakawambete ukambi alo, uku ushasha wa ngandji ka 
mamba ka Unyashungu kakawambisha uku ulimu wa wulu andi. 

8Dimi ako luleki ekilami tshe nkitakita, kakawasha ngandji kene ka mamba dia 
nsambisha asi wedja ongonyi wa Kristu waheyama mbedika, 

9ndu dia menya antu tshe uku eli ulimu wa dikambu dia usheshe diakashama 
deku la deku le Unyashungu, lakatungi diango tshe. 

10Ne dia ekelizia wenya antu wa lu waulelu lʼambahemedi wa lu ahuli a wulu 
wa lʼulungu weyi yimba ya Unyashungu, 

11uku esangweyu kandi ka pundju kakandasanguya le Kristu Jesu Khumesu. 

12Shu teko la dihunga la elungamelu ka shu mboto le ndi uma lu mbetawo kasu 
le ndi. 

13Uma lu dikambu so, mbalombami nti: Tanyuhekoki dia asui ami 
wanyusuwelami, wako weli lutumbu lanyu. 

“Ngandji ka Kristu Kuleki Yimba yʼAntu Mbeyama” 

14Dia dikambu ne, mbakhuselami Shesu adui. 

15Khumbu tshe ya lʼulungu ndu ya la kete yambolema kumbu uma le ndi, 

16dia ndi nyusha uku eli ongonyi a lutumbu landi, dia nyu nkikitshama la wulu 
wʼuma le Nyuma kandi lʼutema wʼuntu, 

17dia Kristu mbidjase lʼetema anyu uma lu mbetawo, dia nyu ndjala la ediu ndu 
munema lu ngandji. 

18Nyuyali la wulu, nyu la ekilami tshe, wa nshihudia okone eli wekeki, utali, 
dungulungu la ohongo, 

19ndu dia mbeya ngandji ka Kristu kuleki yimba, dia nyu ndudiama la 
eludiamelu tshe ka Unyashungu. 

20Le one leya ntsha akambu wuleki akambu tshe walombasu kana wakanasu, 
uku weli wulu watukambaka lʼetema asu, 

21lutumbu layali le ndi, le ekelizia, ndu le Kristu lu nonga tshe! Ayali osoku! 

Efeso 4 

“Yediko ya Elulelu Tshe ka Kristu” 

1Okone dimi, usi lukanu le Khumadiondjo, lambunyosengasenga nti: 
Nyokendakendaki ololo uku leta lakanyetama, 

2la ndjakitshakitsha tshe ndu memakana, ndu la ndjakimela, ndu 
nyimanyanyiana kolo la ngandji. 

3Nyutetemali dia nama utundu wa Nyuma lu dimama dia ki. 

4Eko dimba otoi, la Nyuma otoi, uku akanyetama lu elungamelu otoi ka leta 
lanyu. 

5Khumadiondjo otoi, mbetawo otoi, batiza otoi, 

6Unyashungu otoi la Shesu shu tshe, leli ladiku dia tshe, uma lu tshe ndu lu tshe. 

7Keli wakatusha ngandji ka mamba untu lʼuntu uku yediko ya ushasha wa 
Kristu. 

8Diako mbakandati ati: Lamʼakandambela utsha lʼulungu, ndi akatole ului 
fumbi, Akasha antu eshasha. 

9(Diui ne ati: Ndi akambela, dio hadiutenya ati: Ndi akahulo ndu utsha lu ahuli 
wa la tshina dia kete uka? 

10One lakahulo, ndʼako kakambela ladiku dia ulungu tshe, dia ndi ndudia diango 
tshe). 

11Ndi akasha amotshi dia ndjala atumami; amotshi amvutshi; amotshi amembi 
wa lukumu lʼololo; amotshi esambisha la embetsha. 

12Ne dia nduwanya ekilami, dia vo ntsha ulimu wa nkimanyia aikna, dia mpika 
dimba dia Kristu, 

13edja ndu shu tshe tambumamana lʼutundu wa mbetawo, wa yimba yʼOnʼa 
Unyashungu, edja ndu tambuyala dikumanyi diʼapami, lu yediko ya diema 
yʼelulelu ka Kristu. 

14Diaha shu ntshikala uku akenda, diaha nsutshasutshama la pepe tshe ya 
dietshelu, uma lu yewu yʼantu, lu lukesu la munganyiya antu. 

15Keli tutaki mete lu ngandji dia shu mbula lu akambu tshe le Kristu ndame, one 
leli ote. 

16Dimba tshe diambusanganyema uma le ndi, ndu diambumamanyema kame 
la asonga tshe, uku atsha beke tshe leke la leke, dia mbudia dimba, dia dio 
mpikama lu ngandji. 

Alaku Amotshi: “Nyolote Untu Uyuyu” 

17Dimi lambuta diui ne okone, ndu lambunyenya le Khumadiondjo nti: 
lanyutshaki ntu uku atutshaka asi wedja, lu tunginyanginya ta tumba tawo. 

18Tu kanyi tawo tambuyala udjima lu ewu kawo. Vo wakangana uma lu lumu la 
Unyashungu, ne dia tunginyanginya tawo, ne dia ekikitshelu kʼetema awo. 

19Vo wambuyala akanga a lunyu, wambuyakimo lu akambu wa sonyi, dia ntsha 
akambu tshe wa mindu la saki ka wulu. 

20Keli nyu kumbeka Kristu osoku — 

21naka nyu nyakukela Kristu, nyaketshama le ndi, lu akambu wa mete weli le 
Jesu. 

22Nyunya ditshelu dia wuhu anyu wa ntundu, untu edjedja, latulanaka dia 
ndjela saki ya lukesu. 

23Nyuyali la tumba tʼeyuyu, 

24nyolote untu uyuyu, lakatungama lu ololo la ekila ka mete le Unyashungu. 

25Nyunya kashi, nyutanelaki akambu wa mete, untu la unyandi, ne dia beke dia 
dimba otoi mbesu, shu tshe untu lʼuntu. 

26Nyuki kele, ku tanyutshaki kolo. Unya tadjelaki kele kanyu. 

27Tanyushaki uhimbanyi dihuli. 

28One latuvaka, tavaki. Keli ndi akambi ulimu, atshi akambu wʼololo lʼanya andi, 
dia ndi ndjala la diango dia mbisha one lahumba. 

29Diui dia kolo tadiutumbaki uma lʼenyo anyu, keli paka aui wʼololo, weya 
mbudia antu uku ahumbawo, ne dia nfudiya wane wuka ngandji ka mamba. 

30Tanyunyangiaki Nyuma kʼOlolo ka Unyashungu, nyu nyakadjama djimbitelu 
uma le ndi edja ndu lushi letshungwelu. 

31Yenyi tshe, la lutunu, la kele, la utshanu, la etenganelu, la wehu tshe wa 
somboki, wamo uma le nyu. 

32Nyukani ketshi, nyuyali la memakana, nyudimanyanyiani uku 
akanyudimanyiya Unyashungu dikambu dia Kristu. 

Efeso 5 

“Nyokendekende lu Ngandji” 

1Okone nyukuya Unyashungu uku anʼandi wa ngandji. 

2Nyokendekende lu ngandji, uku akanyulangi Kristu. Ndi akayakimo dikambu 
dianyu, ulambu la ulambu wa ndjakema weli la upumu wʼololo le Unyashungu. 

“Kristu Ayukohetela” 

3Munanyi, akambu wa mindu tshe, kana okomiya, akambu aso tawuyalaki lʼatei 
anyu, keli nyuyali uku ekilami. 

4Ndu akambu wa sonyi, eyokayoka la sawusawu, akambu aso hawusungana. 
Keli ndeka ololo nyu mbukaka lusaka. 

5Ne dia nyu mbeyaka mete nyati: Nduku kanga munanyi, kuyanga untu a 
mindu, kana kanga okomiya (leli otemodi wa dikishi), ayuyala la sangu lu 
diulelu dia Kristu la Unyashungu. 

6Untu tanyudimbiyaki lʼaui wʼanyanya, ne dia uma lu akambu ako mbatuyakaka 
kele ka Unyashungu le akanga wʼuhedia. 

7Okone tanyekesanelaki la wo. 

8Ne dia ntundu nyu nyaki udjima, keli kakiane nyu nyambuyala yanyi le 
Khumadiondjo. Nyokendekende uku ana wa yanyi 

9(ne dia elua wa yanyi weli tshe ololo la uluwanyi la mete), 

10nyuhimbi kene kayongenyangenya Khumadiondjo. 

11Tanyuyalaki engenyi wʼakambu wa udjima wahato elua, keli nyahangweli. 

12Ne dia eko sonyi dia mvuta akambu watuwutshaka lu usheshe. 

13Keli akambu tshe watuhangwamelaka, watenamaka lu yanyi, ne dia akambu 
tshe watenamaka weko yanyi. 

14Dia dikambu so, mbakandati ati: We luladi djo, emo, ulo uma lu nyoi! Ku 
Kristu ayukohetela. 

“Nyuyatshungweli Etena” 

15Nyewo ololo uku akakendakendanyu, aha uku dinginya, keli uku akanga a 
yimba. 

16Nyuyatshungweli etena, ne dia nshi nye yeko kolo. 

17Okone tanyuyalaki uku dinginya, keli nyushihudia lulangu la Khumadiondjo. 

18Tanyudjoki wanu weli la somboki loko, keli nyuludiami la Nyuma. 

19Nyutaneli kimbu la esambu wʼololo la wa Nyuma. Nyimbeli Khumadiondjo 
esambu wa mbandula lʼetema anvu. 

20Nyukaki Unyashungu Shesu lusaka tena tshe lu akambu tshe lu lukumbu la 
Khumesu Jesu Kristu. 

Dia Waumi la Wadiewo 

21Nyuyakitshakitsha la tshina diʼanyanyu lu woma wa Kristu. 

22Nyu wadi nyuyakitshakitsha la tshina dia waumenyu, uku le Khumadiondjo. 

23Ne dia umi keli ote a wadi, uku eli Kristu ote wʼekelizia, ndame keli Ushimbedi 
a dimba. 

24Keli nyu wadi, nyukitanyia aui a waumenyu lu akambu tshe, uku 
atukitanyiaka ekelizia diui dia Kristu. 

25Nyu waumi, nyulangi wadienyu, uku akalangi Kristu ekelizia, akandayakimo 
dikambu diato, 

26dia ndi nkikidia lamʼakandakiedia la diotshelo diʼashi la diui diandi; 

27dia ndi ndjakenenadiya ekelizia ka lutumbu kaha la diwadi kana unyanga 
kuyanga engo ka wuhu ako, keli dia to ndjala ekila ndu aha la ekomo. 

28Okone ntu, dieli la waumi mbuka wadiewo ngandji uku wukawo alimba avo. 
Untu luka wadendi ngandji, ambuyauka ndame. 

29Nduku untu lahetsha dimba diandi, keli ndi atudileshaka, atudilamaka, uku 
Kristu la ekelizia, 

30ne dia shu teko beke dia dimba diandi. 

31Dia dikambu ne, untu ayutshika shi la nyangu, ayumamana la wadendi, ku vo 
ahendi wayuyala otoi. 

32Dikambu ne dia usheshe dieko wuki, keli dimi lambuta dia Kristu la ekelizia. 

33Keli pami tshe ukaki wadendi ngandji uku ayaukandi ndame, ndu wadi 
alemiaki umendi. 

Efeso 6 

Dia Ana la Ambutshi Awo 

1Ana, nyukitanyia ambutshi anyu le Khumadiondjo, osoku mbeli ololo. 

2Olemia sho la nyo (oso keli olembe a ntundu weli la daka loko), 

3dia we mpumo lukulu lʼolo, la dia we ndjala la lulumbi la kete? 

4Ndu nyu washi, tanyutshaki ananyu kele, keli nyuwaudia lu elembe la lu 
wetshelu wa Khumadiondjo. 

Dia Ehombo la Akhumewo 

5Ehombo, nyukitanyia aui wʼakhumenyu wa la kete la woma la lukumba, 
lʼutema otoi uku le Kristu, 

6aha olembe wa dienyanyu uku wane wangenyangenya antu, keli uku ekambi 
wa Kristu watutshaka lulangu la Unyashungu lu etema. 

7Nyakambelaki ulimu la lulangu lʼololo uku wane wakambela Khumadiondjo, 
aha antu. 

8Nyeyi nyati: Untu tshe, kana fumbi kendi kana luyadjasedi, lamʼayundutsha 
dikambu diʼololo wayutshela ololo pupu le Khumadiondjo. 

9Nyu akhumi, nyatsheli pupu, tanyuwanelaki. Nyuho nyati: Uwandji awo ndu 
anyu eko lʼulungu. Ndi kema la shonodi. 

“Nyolote Diango Dia Ta Dia Unyashungu” 

10Diui diʼekumelu ne nti: Nyukikitali le Khumadiondjo, ndu lu wulu wa wulu 
andi tshe. 

11Nyolote eloto tshe wa ta wa Unyashungu, dia nyu mbeya nshikikala la ntundu 
ka kesu tshe ya uhimbanyi. 

12Ne dia shu hatolo ta la emunyi la dikila, keli tambolo la waulelu la akambu wa 
wulu, la embuledi wa la kete wa udjima one, la elui wʼedienge wa lu ahuli wa 
lʼulungu. 

13Uma lu dikambu so, nyose eloto tshe wa ta wa Unyashungu, dia nyu mbeya 
nshikikala lu lushi la kolo, la memala lamʼayunyushidiya akambu aku tshe. 

14Okone nyemali, nyolote mete lu kindi yanyu, nyolote engawo kʼakambu 
wʼololo lu tulu. 

15Nyudji elongoswelo ka lukumu lʼololo la ki lʼekulu anyu. 

16Lu akambu tshe, nyukimeli engawo ka mbetawo, okone nyayeya nyima 
akuwa tshe wa dja wa kanga kolo. 

17Nyose lufule la panda, la yombo ya Nyuma, yako yeli diui dia Unyashungu. 

18Lu alombelo tshe la esengosengo, nyolombaki tena tshe le Nyuma. 
Nyotetemali nsena, nyolombelaki ekilami tshe. 

19Nyonombelaki ndu dimi, dia dimi mbeya nfula unyo ami la dihunga, dia 
nshihudia dikambu diushami dia lukumu lʼololo. 

20Dia dikambu so mbemi dikendji; mbukelekamimi molola, dia dimi mvuta la 
dihunga uku ahumbami mvuta. 

Paulu Ambatumela Tukiko 

21Keli dia nyu mbeya akambu ami, ndu okone atshami, Tukiko, unyasu la 
ngandji, ukambi a kolamelu le Khumadiondjo, ayunyewuya akambu tshe. 

22Ndi kakamanyutumela dia dikambu ne, dia nyu mbeya uku wesu, ndu dia ndi 
nkikitsha etema anyu. 

Diui DiʼEtshokwelo 

23Ki kayali le anyasu, ndu ngandji ka mbetawo uma le Unyashungu Shesu la 
uma le Khumadiondjo Jesu Kristu! 

24Ngandji ka mamba kayali le wane tshe walanga Khumesu Kristu la ngandji 
kahashili! 

Filipi 

Filipi 1 

Wambatumela Moyo 

1Paulu la Timote, ekambi wa Kristu Jesu. Le ekilami tshe wa lu Kristu Jesu weli 
la Filipi, kame la amendji wa lʼekelizia la esambisha: 

2Ngandji ka mamba kayali la nyu, ndu ki kʼuma le Unyashungu Shesu la uma le 
Khumadiondjo Jesu Kristu! 

Paulu Ambuka Unyashungu Lusaka; Ambalombela 

3Dimi latukaka Unyashungu lusaka tena tshe lamʼatumunyuhoka. 

4Lu alombelo ami tshe watumunyolombelaka tena tshe, dimi latolombaka la 
ongenongeno, 

5ne dia ekimanyelu kanyu ka mbudia lukumu lʼololo uma lu lushi la ntundu edja 
ndu kakiane. 

6Dimi latulungamelaka dikambu ne nti: One lakatatela ulimu wʼololo lʼetema 
anyu, ayuluwanyaka edja ndu lu lushi la Jesu Kristu. 

7Eko ololo le mi, dia dimi nyukanela nyu tshe osoku, ne dia nyu nyeko lʼutema 
ami. Okone, ndu lu kanu yami ndu lu angunelu la eshikikadielu ka lukumu 
lʼololo, nyu tshe nyeko elungudi wa ngandji ka mamba kame la mi. 

8Ne dia Unyashungu eko omenyi ami uku anyukumbulami nyu tshe, uku eli 
ketshi ka Kristu Jesu. 

9Dimi lambunyolombela dia ngandji ka mamba kanyu katamanya mbula lu 
bewu la yimba tshe, 

10ne dia nyu mbedika akambu wʼololo; la dia nyu ndjala la etema wa pudipudi, 
aha la akambu wa ntakanya antu, edja ndu lushi la Kristu; 

11la dia nyu ndudiama la elua wʼakambu wʼololo weli uma le Jesu Kristu, ne dia 
lutumbu la diandu dia Unyashungu. 

“Kristu Keli Lumu Lami, Nyoi Keli Waho Ami” 

12Anyasu, dimi nangaka nyu mbeya nyati: Akambu wakayala le mi, wakayala 
dia nfudia lukumu lʼololo. 

13Okone kanu yami yambenama le alami tshe wa lu luudu lʼelumbwelu la le 
akina tshe ati: Yo yeko dikambu dia Kristu. 

14Anyasu vuleki efula le Khumadiondjo, wambukikitshama ne dia kanu yami, 
wambuleka mvuta diui dia Unyashungu la dihunga, aha la woma. 

15Mete, amotshi watusambishaka Kristu la kandjema la utshanu, keli akina la 
memakana. 

16Amotshi watusambishaka la ngandji. Vo mbeyaka vati: Wakankitsha dia 
mangunela lukumu lʼololo. 

17Keli akina watusambishaka Kristu la utshanu, aha la etema wa mete. Vo 
wambuyanga nsuyami lamʼemi lu lukanu. 

18Ku ukundi? Paka dikambu ne nti: La wehu tshe, kana la lukesu kana la mete, 
watusambishaka Kristu. Lu dikambu ne mbangenangenami, ee, dimi 
layongenangenaka. 

19Ne dia dimi mbeyaka nti: Dikambu ne diayuyala uku panda kami, ne dia 
dombelo dianyu ndu ekimanyelu ka Nyuma ka Jesu Kristu. 

20Dimi lambutetemala nungamela nti: Dimi halutshama sonyi lu nduku 
dikambu. Keli ne dia dihunga diami, dimi nangaka Kristu atumbwami lu dimba 
diami, kana la lumu, kana lu nyoi. 

21Ne dia Kristu keli lumu lami, nyoi keli waho ami. 

22Keli naka dimi lambuyala la lumu lu dimba, keti elua wa ulimu ami weko, ku 
dimi haleyi kayumosonola. 

23Keli dimi leko lʼatei atei wʼakambu ahendi. Dimi leko la saki ka mumo, la 
ntuyala la Kristu, dikambu so mbuleki ololo efula. 

24Keli dia dikambu dianyu, mbuleki ololo dia dimi ntshikala la dimba. 

25Dimi la elungamelu kene. Dimi mbeyaka nti: Layutshikala, ee, layutshikala la 
nyu tshe, ne dia nyudia la nyongenyangenya lu mbetawo. 

26Dia ndjatumbula kanyu kafuli le Kristu Jesu dia dikambu diami 
lamʼayumuyala la nyu ntu. 

27Dikambu otoi, wuhu anyu wa lumu wasungani la lukumu lʼololo la Kristu. 
Okone kuyanga dimi layuya dia ndjunyenda, kuyanga handji, dimi nangaka 
mbuka okone wenyu, ati: Nyu nyambushikikala lu Nyuma otoi, la utema otoi; 
nyambutetemala lu mbetawo ka lukumu lʼololo. 

28Tanyutshanyaki woma uma le atunyi. Dikambu so dieko le wo, djimbitelu 
yʼesambishelu; keli le nyu, djimbitelu ya panda, keli uma le Unyashungu. 

29Ne dia wakanyusha dikambu ne dia Kristu, aha dia nyu mbetawo tshu, keli 
dia nyu nsuwa dikambu diandi, 

30ne dia nyu nyeko la ta lʼetema anyu uku akanyenyi lʼutema ami, ndu uku 
ukanyu kakiane nyati: Dio dieko lʼutema ami. 

Filipi 2 

Alaku Amotshi: Nyuyakitshakitsha; Nyuyali la Yimba ya Kristu 

1Okone, naka ukikitshelu weko le Kristu, naka esambishelu ka ngandji keko, 
naka ekesanelu ka Nyuma keko, naka ketshi la memakana weko, 

2nyufudia ongenongeno ami, dia nyu ndjala la yimba otoi, la ngandji otoi, lu 
ekesanelu kame, la utema otoi. 

3Tanyutshaki dikambu la utshanu kana la ndjatumbula, keli la ndjakitshakitsha 
ka yimba. Untu lʼuntu akani ati: Ukina kundeki ololo. 

4Nyu tshe, untu lʼuntu, tendaki akambu andi atu, keli untu lʼuntu endi ndu 
akambu wʼantu akina. 

5Nyuyali la yimba nye lʼatei anyu yaki ndu le Kristu Jesu. 

6Kuyanga ndi aki lu efanelu ka Unyashungu, ndi kunkana ati: Mbedima pupu la 
Unyashungu eko engo ka dimi munda. 

7Keli ndi akayanya uma lu lutumbu, akayala uku ukambi, akuto lu efanelu 
kʼantu. 

8Lamʼakandayala uku untu, ndi akayakitshakitsha, akayala la ukitanyia edja 
ndu lu nyoi, ee, nyoi ka futamba a mpeketanya. 

9Ndu uma lu dikambu so, Unyashungu akawumbiya otekoya, akawole lukumbu 
leli ladiku dia kumbu tshe; 

10dia adui tshe wakhusameli lukumbu la Jesu, wa lʼulungu, ndu wa wa ladiku 
dia kete, ndu wa wa la tshina dia kete; 

11la dia nimi tshe yetawo vati: Jesu Kristu keli Khumadiondjo, ne dia lutumbu 
la Unyashungu Shi. 

Dia Vo Ndjala la Wangasanu Waha la Unungu 

12Okone, elangimi wa ngandji, uku akanyakitanyiaka diui tena tshe, aha paka 
lamʼatumuyalaka la nyu, keli kakiane nyu nyambuleka nkitanyia efula lamʼemi 
kema la nyu. Nyutshaki ulimu a panda kanyu la woma la lukumba, 

13ne dia Unyashungu katukambaka lʼetema anyu, dia nyu nanga la ntsha 
lulangu landi. 

14Nyutshi akambu tshe aha la engunungunu, ndu la tamu, 

15dia nyu ndjala nyaha la unungu, nyaha la lukesu, ana a Unyashungu wana la 
ekomo lʼatei alolonga la kolo ndu lahasimbwi, nyambenama lʼatei awo uku 
esasi wa kete. 

16Nyuwasha diui dia lumu, dia dimi ndjala la dikambu dia ndjatumbula lu lushi 
la Kristu, nti: Dimi kunsaka luwangu usakasaka, kuntsha ulimu utshatsha. 

17Ee, naka dimi layutshulwama uku ulambu wa lutela ladiku dia nyama 
kʼulambu wa mbetawo kanyu, dimi leko la ongenongeno, lambongenangena 
kame la nyu tshe. 

18Okone ndu nyu nyongenengene, nyongenengene kame la mi. 

Paulu Ambatumela Timote la Epaforodito 

19Dimi lambulungamela le Khumadiondjo Jesu, dia nyutumela Timote lʼetenyi 
ka tshitshe, ne dia ndu dimi nkikitshama lamʼayumeya uku wenyu mete. 

20Ne dia dimi kema la untu ukina lʼololo uku ndi, layunyukanela mete. 

21Ne dia vo tshe watuyangaka akambu awo, aha akambu wa Jesu Kristu. 

22Keli nyu nyame mbeyaka ekambelu kandi, uku akandakambaka kame la mi lu 
edianganyelu ka lukumu lʼololo uku ona la shi. 

23Dimi lambulungamela mbutuma le nyu lamʼayumena okone ayuyala le mi. 

24Keli dimi lambulungamela le Khumadiondjo nti: Dime layuya le nyu kemʼedja. 

25Keli lakakani nti: Dieli la mi dia nyutumela Epaforodito, onalingu ndu ukambi 
la dimbi, kame la mi ndu dikendji dianyu la ukimanyidi wʼehumba ami, 

26ne dia nyu nyakuki nyati: Ndi eko la hemo. 

27Mete, ndi aki la hemo, aki lasuki la nyoi. Keli Unyashungu akawuki ketshi, aha 
ndame utu, keli ndi akambuki ketshi ndu dimi, ne dia ntukuyala la lunyangu 
ladiku dia lunyangu. 

28Okone dimi lakaleki ndjala la saki ka mbutuma le nyu, ne dia nyu ndjala la 
ongenongeno lamʼayunyuwena ntu, la dia lunyangu lami lakitikiti. 

29Okone nyulunguli le Khumadiondjo la ongenongeno tshe. Nyolemia antu wa 
wuhu uku, 

30ne dia ndi akayala lasuki la nyoi dia ulimu wa Kristu. Ndi akayakimo lasʼeku 
la nyoi dia nkutsha kene kakahumbama lʼulimu anyu le mi. 

Filipi 3 

“Lakashisha Diango Tshe Dia Nkundja Kristu” 

1Anyasu, diui diami dia ndjihelu ne nti: Nyongenengene le Khumadiondjo. 
Dikambu dia nyufundela akambu pupu, hadiumpekuya, keli dio 
diambunyukimanyia. 

2Nyewo fo, nyewo atshi wʼakambu wa kolo. Nyewo ambahemi wʼehekeli 
lʼalimba. 

3Shu teli ambahemi wʼehekeli, shu wane watotemolaka Unyashungu la Nyuma 
ka Unyashungu, la watuyatumbulaka lu dikambu dia Kristu Jesu, waha la 
elungamelu lʼalimba. 

4Dime mbeyaka ndjala la elungamelu lu akambu wa dimba. Naka untu ukina 
ambukana ati: Dimi la elungamelu lu akambu wa dimba, keti dimi mbuleka. 

5Wakambahemia uhekeli lushi lʼenanei, laki usi Isariyele a lu diuhu dia 
Bendjamina, usi Heberu a lʼatei wʼasi Heberu. Lu dikambu diʼelembe, dimi laki 
Ufarise; 

6lu dikambu dia wangasanu, dimi lakasuyaka ekelizia; lu akambu wʼololo weli 
lʼelembe, dimi kundjala la unungu. 

7Keli akambu waki waho le mi, akambu aso lambuwaete anyanya dikambu dia 
Kristu. 

8Mete, dimi lambete diango so tshe anyanya dia ololo wa nimbitela Kristu Jesu 
Khumemi. Dimi lakashisha diango tshe dikambu diandi, lambudiala uku diango 
dia mbikadja, dia dimi kundja Kristu, 

9la dia menama le ndi, aha la ololo ami weli uma lʼelembe, keli la ololo weli uma 
lu mbetawo le Kristu, ololo ako wambuya uma le Unyashungu dia mbetawo; 

10dia dimi mbeya, ndu wulu wʼeulwelu kandi, la nsuwa la ndi lu asui andi; dia 
ndjala uku ndi lu nyoi kandi, 

11naka nkukaka dia dimi nkuma lʼeulwelu kʼuma lu nyoi. 

12Dimi latakundja, ndu latayala ololo tshe. Keli lakatakolamela ntsho wulu, ne 
dia dimi nungula engo kakankitshiya Kristu Jesu. 

13Anyami, dimi hayadia uku untu lakalungula. Keli dikambu otoi 
mbatumutshaka: dimi lambuhela akambu wa lʼokongo, lambokolamela utsha 
lu akambu weli la ntundu. 

14Dimi lambusamanya utsha lu dihuli diatamatshu, dia nungula difutu dia leta 
lʼuma lʼulungu, lakambeti Unyashungu le Kristu Jesu. 

15Okone shu wane weli tutshundju, tukani yimba osoku. Naka nyu nyambukana 
yimba kina, Unyashungu ayunyenya ndu dikambu diako. 

16Dikambu otoi, lu dihuli diambutukuma, tokendekende loko. 

LʼUlungu Keli Lakasu. 

17Anyasu, nyumbukuyaki, nyendaki waku watokendakendaka uku yediko 
yakatanyenya, 



1998 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

18ne dia efula watokendakendaka uku akamanyutela tena efula. Ku kakiane 
dimi lambunyutela la asoi lu ashu nti: Vo weko atunyi wa utamba a mpeketanya 
wa Kristu. 

19Ekumelu kawo eko elanyelu, etemolatemola kawo eli dikundju. Vo 
watuyatumbulaka lu akambu wa sonyi yawo, watukanaka akambu wa la kete. 

20Ne dia lakasu eko lʼulungu, uma leko kalungamelasu Ushimbedi, 
Khumadiondjo Jesu Kristu. 

21Ndi ayuhiluya alimba asu wukitshikitshi, dia vo nfana la dimba dia lutumbu 
landi, uku weyandi mbete diango tshe lʼokongo andi. 

Filipi 4 

1Okone, anyami wa ngandji wakumbulami, nyu nyeli ongenongeno ami la 
dembo diami dia kusu, nyu elangimi ami, nyushikikali le Khumadiondjo. 

Alaku Amotshi 

2Dimi lambulaka Ewadiya la Sutuke, vo wayali la utema otoi le Khumadiondjo. 

3Dimi lambukosengasenga ndu we, unyami ukambi a mete, dia we nkimanyia 
amantu ane, ne dia vo wakakambi la mi ulimu a lukumu lʼololo, ndu Kelemete, 
ndu akina anyami ekambi, weli la kumbu yawo lu buku dia lumu. 

Nyongenangenaki, Nyolombaki Unyashungu 

4Nyongenangenaki le Khumadiondjo tena tshe. Dimi lambunyutela ntu nti: 
Nyongenangenaki! 

5Memakana kanyu keyami le antu tshe. Khumadiondjo aya suki. 

6Tanyuyakananyaki, keli lu akambu tshe, nyuti ehumba anyu le Unyashungu lu 
dombelo la osengosengo kame la eukelu ka lusaka. 

7Okone ki ka Unyashungu, kuleki yimba tshe, ayulama etema anyu la tukanyi 
tanyu le Kristu Jesu. 

Akambu Weli Mete 

8Anyasu, diui diami dia ndjihelu ne nti: Akambu weli mete, akambu weli la 
kenemo, akambu wʼusimbwi, akambu weli pudipudi, akambu weli amena, 
akambu weli la lukumu lʼololo; naka dikambu diʼololo dieko, naka dikambu dia 
mandula dieko, nyukani dia akambu aso. 

9Nyutshaki akambu wakanyeyi la wakanyuki ndu wakanyenyi le mi. Ku 
Unyashungu a ki ayuyala la nyu. 

“Lambekela Ngenangena lu Akambu Tshe” 

10Dimi lambongenangena efula le Khumadiondjo, ne dia kakiane nyu 
nyambumbuho ntu. Mete nyakambuho, keli nyakahumbi etena kʼololo. 

11Dimi halati dikambu dia uhumba a diango, ne dia lambekela uku wemi one, 
ndu dimi ngenangenaka wuhu ako. 

12Dimi mbeyaka wuhu wa nkitshakitshama, ndu wuhu wa ndjala la efula. Lu 
wehu tshe ndu lu akambu tshe, dimi lakeki wuhu wa nduta ndu wuhu wa 
mbuka ndjala: wuhu wa ndjala la efula, ndu ndjala la uhumba. 

13Dimi mbeyaka ntsha akambu tshe la wulu wa one latunkikitshaka. 

Eshasha wʼAsi Filipi 

14Keli nyu nyakatshi ololo, ne dia nyakasuwi la mi lu asui ami. 

15Nyu asi Filipi, nyame mbeyaka nyati: Lʼetatelu ka lukumu lʼololo, 
lamʼakamunela uma la Makedoniya, nduku ekelizia wakankimanyia lu dikambu 
dia mbisha la nungula diango, paka nyu nyame. 

16Ne dia lamʼakimi la Tesalonika, nyu nyakantumelaka etena lʼetena diango 
diakimi la uhumba. 

17Dimi hayangi ushasha anyu, keli elua watunyotokaka, mbayangami. 

18Keli dimi la diango tshe, lambongona. Dimi lambuluta, ne dia lakalungula 
diango diakanyatumela le Epaforodito, dieli uku upumu wʼololo, uku ulambu 
wʼololo wa ngenyangenya Unyashungu. 

19Unyashungu ami ayukutsha ehumba anyu tshe uku eli ongonyi andi lu 
lutumbu le Kristu Jesu. 

20Kakiane, lutumbu layali le Unyashungu Shesu pundju pundju! Ayali osoku. 

Paulu Ambatumela Moyo 

21Nyusha ekilami tshe wa lu Kristu Jesu moyo. Anyasu weli la mi 
wambunyutumela moyo. 

22Ekilami tshe wanyutumela moyo, djekaleka ku wane weli lu luudu la Kayisa. 

Diui DiʼEtshokwelo 

23Ngandji ka mamba ka Khumadiondjo Jesu Kristu kayali lʼetema anyu. 

Kolosai 

Kolosai 1 

Ambatumela Moyo 

1Paulu, utumami a Kristu Jesu uma lu lulangu la Unyashungu, la Timote unyasu. 

2Le ekilami la anyasu wa kolamelu le Kristu weli la Kolosai: Ngandji ka mamba 
kayali la nyu, ndu ki kʼuma le Unyashungu Shesu! 

Mbetawo la Ngandji ka Mamba kʼAsi Kolosai 

3Shu tatukaka Unyashungu, Shi Khumesu Jesu Kristu, lusaka, tatunyolombelaka 
nshi tshe. 

4Shu takuki lukumu la mbetawo kanyu le Kristu Jesu, ndu dia ngandji kukanyu 
ekilami tshe, 

5ne dia elungamelu kambuwunyukitshiya lʼulungu, kakanyuki lukumu lato 
ntundu lu diui dia mete dia lukumu lʼololo, 

6lakayi le nyu. Lo leko ndu lu kete tshe — latotokaka elua, latufulaka — uku 
atshalo ndu lʼetema anyu uma lu lushi lakanyuki ndu lakanyeyi ngandji ka 
mamba ka Unyashungu lu mete; 

7uku akanyeki uma le Epafara, unyasu ukambi wa ngandji, leli ukambi a Kristu 
a kolamelu dia dikambu diasu, 

8ndu lakatutela dia ngandji kanyu le Nyuma. 

Paulu Ambutetemala Mbalombela 

9Dia dikambu ne, ndu shu, uma lu unya wakatuki lukumu lone, hatuheko 
nyolombela lu dombelo diasu, dia nyu ndudiama lu nimbitela lulangu landi, dia 
nyu ndjala la yimba ya nshihudia akambu tshe wa Nyuma, 

10dia nyu nkendakenda ololo uku alanga Khumadiondjo, dia nyu nto elua lu 
elimu wʼololo tshe, la dia mbula lu nimbitela Unyashungu. 

11Nyukikitshami la wulu tshe, uku wulu a lutumbu landi, dia nyu ndjala la 
etetemalu lu memakana, kame la ongenongeno. 

12Nyuki Shesu, one lakatete ololo dia shu nkita ukito wʼekilami wa yanyi, 
lusaka. 

13Ndi kakatutshungula uma lu wulu a udjima, kakatukadimula utsha lu diulelu 
dia Onʼandi la ngandji. 

14Uma le ndi kesu lʼetshungwelu kasu, ndu la edimanyelu ka kolo yasu. 

Ona Keli Ladiku Dia Akambu Tshe 

15Ndi eli efanelu ka Unyashungu kahenama, enundu a diango tshe 
diakatungama. 

16Ne dia le ndi, kakatungama diango tshe, lʼulungu ndu la kete, diango dienama 
ndu diango diahenama, kana kiti ya diulelu, kana ewandji, kana waulelu, kana 
embuledi. Ndame kakayatungela diango tshe. 

17Ndi keli ladiku dia diango tshe, diango tshe diambukutshama le ndi. 

18Ote a dimba mbendi, dieli ekelizia. Ndi keli etatelu, keli enundu a wane wulo 
uma lu nyoi, dia ndi ndjala ladiku diʼakambu tshe. 

19Ne dia Shesu akalangi dia elulelu kʼakambu tshe ndjala le ndi, 

20la dia ndi mbekesanyia diango tshe la ndi, mbakandete ki lu dudla dia 
lʼutamba andi a mpeketanya, lʼatei a diango dia la kete ndu diango dia lʼulungu. 

21Nyu wane wakangana, ndu waki atunyi lu tukanyi tanyu ndu lʼetsha anyu wa 
kolo, 

22keli kakiane ndi ambunyekesanyia la dimba diandi ne dia nyoi kandi, dia 
nyenya lu ashu andi uku ekilami waha la ekomo, waha la unungu, 

23naka nyu nyayutetemala lu mbetawo, naka nyayuyashikike, naka 
hanyunganyiama uma lʼelungamelu ka lukumu lʼololo lakanyuki, 
lakasambishama lʼetungelu tshe la tshina diʼulungu, ndu lakamayala, dimi 
Paulu, usambisha alo. 

Paulu Ambuyanga Nduwanya Ekelizia 

24Kakiane, dimi lambongenangena lu asui ami wamumusuwa dikambu dianyu. 
Dimi lambukutsha asui wa Kristu wutshikadi lu dimba diami, ne dia dimba 
diandi dieko ekelizia, 

25ako wakamayala usambisha uku ulimu wakambisha Unyashungu dia 
dikambu dianyu, dia nyushihudia diui dia Unyashungu. 

26Dio mbeli dikambu dia usheshe diakashama enonyi lʼenonyi, ndu nonga la 
nonga. Keli kakiane, dio diambenama le ekilami andi, 

27le wane wakalangi Unyashungu mbewuya dia ongonyi la lutumbu la dikambu 
ne diushami lʼatei wʼasi wedja, dieli Kristu lʼetema anyu, elungamelu ka 
lutumbu. 

28Ndi kanyutelasu, tatewulaka untu tshe, ndu tatetshaka untu tshe la yimba 
tshe, ne dia shu nduwula untu tshe lʼuluwanyi le Kristu. 

29Dia dikambu ne, mbatumutshaka ulimu wulu, mbatumuhimbaka ntsha ulimu 
andi la wulu ami tshe watundumbishaka. 



2002 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

Kolosai 2 

Washikikali lu Mbetawo 

1Ne dia dimi nangaka nyu mbeya okone anyukambelami, ndu wa la Laodikiya, 
ndu antu akina wahatamenyi la ashu, 

2ne dia etema awo wakikitshami, la wakimameli lu ngandji la lu ongonyi 
wʼakambu tshe wa yimba, ne dia vo mbeya dikambu diushami dia Unshungu, 
dieli Kristu; 

3ongonyi a yimba la bewu wambushama le ndi. 

4Dimi lambunyutela dikambu ne, untu tanyunganyiaki la aui wʼamena. 

5Kuyanga dimi kema lʼatei anyu, ku utema ami eko le nyu. Dimi la ongenongeno 
lamʼenami ndjalongosola kanyu, ndu ushikikalu a mbetawo kanyu le Kristu. 

6Uku akanyalungula Khumadiondjo Kristu Jesu, okone nyokendakendaki la ndi. 

7Nyuyakikitsha, nyuyaudia, nyuyashikike lu mbetawo kanyu le ndi, pupu uku 
akatanyetsha. Nyukaki lusaka efula. 

Paulu Ambuwaewula Dia Vo Tawunganelaki 

8Nyewo, untu tanyunganyiaki la yimba yʼantu ndu la akambu wa kashi, uku 
ditshelu diʼantu, watuyelaka akambu wa la kete, wahayeli Kristu. 

9Ne dia elulelu tshe ka Unyashungu keko lu dimba diandi, 

10ku nyu nyambukuma lu elulelu ka lumu le ndi, ndʼako leli ote a diulelu tshe la 
wulu. 

11Le ndi kakanyahema ehekeli waha lʼanya lamʼakanyanya utema a ntundu, lu 
diahamelu diʼuhekeli wa Kristu. 

12Nyu nyakakhundama la ndi lu batiza, ndu nyakulwama la ndi ne dia mbetawo 
ka wulu a Unyashungu, lakawulula uma lu nyoi. 

13Nyu wane wakavu ne dia kolo yanyu, ndu waki kumbahema ehekeli wʼalimba, 
Unyashungu akanyusha lumu kame la ndi, akatudimanyia kolo yasu tshe. 

14Ndi akadimula mukanda wʼadjangu wakawatufundela, akawunya uma lʼatei 
asu, akokokome lʼutamba a mpeketanya. 

15Okone ndi akanya waulelu la embuledi, akawaenyanya lu seke, akaleki wulu 
lʼutamba a mpeketanya. 

16Okone untu tanyulumbuyaki ne dia mbu ya nde, kana diango dia no, kana dia 
lushi lʼongenongeno, kana alelu ka ngondo, kana lushi lʼekila. 

17Akambu aso weko uku didjidji diʼakambu wayayi, keli dimba dieko dia Kristu. 

18Tanyetawoki untu nyohotola ushasha anyu, ne dia ndi ambuyakitshakitsha 
anyanya, la atotemolaka andjelo, atukanaka yimba dia waenelo andi, 
atutakulaka ne dia tukanyi tandi ta akambu wa dimba. 

19Ndi hamamema Kristu leli Ote a dimba; diango tshe dia dimba 
diambusangana ndu diambula uku akadilangi Unyashungu le ndi. 

20Naka nyu nyakavu kame la Kristu dia akambu wa la kete, okoko wana 
watshanyu uku atutshaka wa la kete? Dikambu kuna dietawonyu adjangu 
nyati: 

21Tukimelaki! Toletaki! Tunandaki! 

22(dikambu so ndialaka dia diango tshe diatulamaka lamʼambudiutshama 
ulimu), uku wata elembe la wetshelu wʼantu? 

23Mete, akambu aso weko la yimba lu ashu wʼantu wayasonwela diango 
diatemolawo, wayakitshakitsha, ndu wasuya alimba. Akambu aso hawushimbi 
akambu wa kolo wʼalimba. 

Kolosai 3 

Lumu lʼUyuyu le Kristu 

1Naka nyu nyakulwama kame la Kristu, nyuyangi diango dieli lʼulungu, lu dihuli 
diudjashi Kristu, lu lunya la pami la Unyashungu. 

2Nyukani yimba ya diango dia lʼulungu, aha dia la kete. 

3Ne dia nyu nyakavu, ku lumu lanyu lambushama la Kristu le Unyashungu. 

4Lamʼayenama Kristu lumu lasu, ku nyu nyayenama kame la ndi lu lutumbu. 

“Nyambukulula Untu Edjedja, Nyambolota Untu Uyuyu” 

5Okone nyudiaki akambu wa kolo wa la kete: munanyi, akambu wa mindu, saki 
ka dimba, lulangu la kolo, okomiya, weli otemwelo wa dikishi. 

6Dia akambu ane, kele ka Unyashungu atuyakaka le akanga wʼuhedia. 

7Ndu nyu nyakakendakendaka loko ntundu lamʼakanyakendakenda lu akambu 
ako. 

8Keli kakiane, nyunya akambu ane tshe: kele, lutunu, somboki, lotengo, aui wa 
sonyi uma lʼenyo anyu. 

9Tanyutaki kashi, ne dia nyu nyambukulula untu edjedja la akambu andi, 

10nyambolota untu uyuyu, lufanyi la utungi andi lu yewu yʼuyuyu. 

11Loko, aha usi Ngirika kuyanga usi Juda, kuyanga umbahemi wʼuhekeli, 
kuyanga aha umbahemi wʼuhekeli kuyanga osendji, kuyanga usi Skutiya, 

kuyanga fumbi, kuyanga luyadjasedi, keli Kristu ambukuka tshe, eko lu akambu 
tshe. 

12Ne dia nyu nyeko esonami wa Unyashungu, la ekilami wa ngandji, osoku 
nyolote etema wa ketshi, la wa memakana, la wa ndjakitshakitsha, la wa 
kenemo, la wa kolamelu. 

13Nyukikaneli kolo. Nyudimanyanyia kolo yanyu, naka untu eko la ukina 
dikambu. Uku akanyudimanyia Khumadiondjo kolo, dieli la nyu, ndu nyu dia 
nyimanyiana kolo. 

14Ladiku dia akambu ane tshe, nyolote ngandji; to keli dimama dia uluwanyi. 

15Ki ka Kristu kuleli lʼetema anyu, dia dikambu ne mbakanyetama lu dimba otoi. 
Nyukaki lusaka. 

16Diui dia Kristu diadjase, diangone lʼetema anyu. Nyetshanya lu yimba tshe, 
nyewani la kimbu la esambu wʼololo la wa Nyuma. Nyimbeli Unyashungu 
esambu la ngandji ka mamba lʼetema anyu. 

17Akambu tshe watanyu la watshanyu, nyutshi tshe lu lukumbu la 
Khumadiondjo Jesu. Nyuki Unyashungu Shesu lusaka dia dikambu diandi. 

Elimu wa Lumu lʼUyuyu: le Wadi la Waumewo, le Ana la Ambutshi Awo, Ndu le 
Ehombo la Akhumewo 

18Wadi, nyuyali lʼokongo a waumenyu, uku alanga Khumadiondjo. 

19Waumi, nyulangi wadienyu, tanyahetshaki. 

20Ana, nyukitanyia ambutshi anyu lu akambu tshe; dikambu so 
mbatongenyangenyaka Khumadiondjo. 

21Nyu washi, tanyutshaki anʼanyu kele, ne dia vo watukuheko. 

22Ehombo, nyukitanyia aui wʼakhumenyu wa la kete, aha paka lu ashu awo, uku 
wane walanga ngenyangenya antu, keli nyutshi ulimu lʼutema otoi, uku antu 
wuka Khumadiondjo woma. 

23Akambu tshe watshanyu, nyatshi lʼutema otoi, uku le Unyashungu, aha le 
antu. 

24Nyeyi nyati: Nyu nyayulungula difutu dia sangu uma le Khumadiondjo. Nyu 
nyatukambelaka Khumadiondjo Kristu ulimu. 

25Ne dia one latutshaka kolo, ayulungula uku kolo kakandatshi, dikambu so 
hayala shonodi. 

Kolosai 4 

1Akhumi, lyutsheli fumbi yanyu akambu wʼulolo. Nyu mbeyaka nyati: Ndu nyu 
nyeko la Uwandji lʼulungu. 

Alaku Amotshi: “Nyutetemali Nomba; Nyokendekende la Yewu” 

2Nyutetemali nomba, nyosenaki la eukelu ka lusaka. 

3Nyutolombelaki ndu shu, dia Unyashungu ntudihwela lukuki, ne dia diui dia 
mvuta dikambu diushami dia Kristu, dia dikambu ne mbemi lu lukanu, 

4dia dimi mpunula dikambu diako uku ahumbami mvuta. 

5Nyokendekende la yewu le antu wahatetawo, tanyushishaki etena. 

6Nyutaki paka aui wa ngandji ka mamba tena tshe, wosohanyimi la leho dia nyu 
mbeya wuhu wa nkaluya untu tshe diui. 

Ambutuma Tukiko la Onesimo 

7Tukiko, unyasu la ngandji la ukambi a kolamelu ndu unyasu ukambi le 
Khumadiondjo, ayunyutela akambu tshe. 

8Dia dikambu ne, mbakamutumi le nyu, dia nyu mbeya okone wesu, la dia ndi 
nkikitsha etema anyu. 

9Ndu Onesimo, unyasu la ngandji la kolamelu, usikanyu kendi. Vo 
wayunyewuya akambu tshe weli lindu. 

Moyo Uma le Anyasu 

10Aristarako, unyami usi lukanu, ambunyutumela moyo, ndu Mako, onangu 
Baranab; (lakanyutela dikambu diandi — naka ndi ambuya le nyu, 
kanyulunguli), 

11la Jesu, latuwetaka vati: Justo. Vo atu mbeli antu wakahema uhekeli lʼatei wa 
anyami ekambi wʼulimu wa diulelu dia Unyashungu Vo mbakankikitsha. 

12Epafara, usikanyu, ukambi a Kristu, ambunyutumela moyo. Ndi 
atunyolombelaka, dia nyu nduwana la ndjala la elungamelu ka wulu lu lulangu 
tshe la Unyashungu. 

13Ne dia omenyi a dikambu diandi mbemi, nti: Ndi akakambi ulimu efula 
dikambu dianyu ndu asi Laodikiya, ndu asi Hiyerapoli. 

14Luka, wetshi walangema, la Demasi, wambunyutumela moyo. 

15Nyusha anyasu wa la Laodikiya ndu Numafasi, ndu ekelizia weli lu luudu 
landi, moyo. 

16Lamʼayunyala mukanda one lʼatei anyu, nyuwaleli ndu ekelizia wʼasi 
Laodikiya. Kanyali ndu mukanda uma la Laodikiya. 

17Nyuteli Arakipo nyati: Ulamaki ulimu wakakusha Khumadiondjo, ushidiya. 

Diui DiʼEtshokwelo 

18Dimi Paulu lambunyufundela moyo la lunya lami. Nyuho kanu yami. Ngandji 
ka mamba kayali la nyu! 

1 Tesalonika 

1 Tesalonika 1 

Wambatumela Moyo 

1Paulu, la Silivano, la Timote, Le ekelizia ka la Tesalonika, weli le Unyashungu 
Shesu la le Khumadiondjo Jesu Kristu: Ngandji ka mamba la ki wayali la nyu! 

Eluwanelu ka Lukumu lʼOlolo la Tesalonika 

2Shu tatukaka Unyashungu lusaka nshi tshe dikambu dianyu tshe, 
tatunyudimulaka lu alombelo asu. 

3Tatuhoka ulimu anyu wa mbetawo, la ekambelu ka ngandji ndu eteti 
kʼelungamelu la ntundu ka Unyashungu le Khumesu Jesu Kristu. 

4Anyasu, elangimi a Unyashungu, shu mbeyaka esonamelu kanyu, 

5ne dia lukumu lʼololo lakayi le nyu, aha la diui tu, keli ndu lu wulu wa Nyuma 
kʼOlolo, ndu la mbetawo ka wulu. Nyu mbeyaka wuhu akona wʼantu 
wakatayaenyaka lʼatei anyu dia dikambu dianyu. 

6Nyu nyakatukuyaka, nyakukuyaka ndu Khumadiondjo, nyaketawo diui la asui 
efula, ndu la ongenongeno a Nyuma kʼOlolo. 

7Okone nyu nyakayala djimbitelu le wane tshe waketawo la Makedoniya ndu la 
Akaya. 

8Ne dia diui dia Khumadiondjo diakadiangana uma le nyu, aha paka la 
Makedoniya la Akaya etu, keli mbetawo kanyu le Unyashungu kambeyama lu 
ahuli tshe. Okone shu hatuhumbi mvuta nduku diui. 

9Ne dia vame watutelaka antu dikambu diasu, uku akatakumi le nyu, la uku 
akanyakadimo le Unyashungu uma le dikishi, dia ntemola Unyashungu a lumu, 
a mete; 

10la dia nkungela Onʼandi uma lʼulungu, lakandulula uma lu nyoi, Jesu ndame, 
lambutushimbela uma lu kele kayayi. 

1 Tesalonika 2 

Ulimu a Paulu lʼAtei wʼAsi Tesalonika 

1Anyasu, nyame mbeyaka nyati: Eotwelo kasu le nyu taki anyanya. 

2Keli lamʼakawatusuya ntundu, ndu lamʼakawatutsha sonyi la Filipi, uku 
weyanyu, shu takakikitala le Unyashungu asu, dia nyutela lukumu lʼololo la 
Unyashungu lʼatei wʼasui efula. 

3Ne dia daka diasu tadiaki munga, kuyanga kolo, kuyanga lukesu, 

4keli uku akatetawoma le Unyashungu dia shu mbekama lukumu lʼololo, uku 
watasu. Shu hatuyangi ngenyangenya antu, keli tatuyangaka ngenyangenya 
Unyashungu latedikaka etema asu. 

5Vo kuntutana tata aui wa diandu dia wandulandula, uku weyanyu, kuyanga la 
engo ka nkumba okomiya, Unyashungu keli omenyi. 

6Shu kunyanga lutumbu uma le antu, kana uma le nyu, kuyanga uma le akina, 
keli takeyi nyulela uku atumami wa Kristu. 

7Keli shu taki la memakana lʼatei anyu, uku atumbaka wali anʼandi. 

8Shu takaleki nyulanga, taki la ongenongeno, aha dia nyusha lukumu lʼololo la 
Unyashungu lutu, keli takalangi ndu nyusha nyumu yasu, ne dia nyakayala 
elangimi asu a wulu. 

Ambuwauhula Dia Ulimu Andi lʼAtei Awo 

9Anyasu, nyu mbuhoka ulimu asu la pa kasu; shu takakambaka utshu la yanyi, 
dia shu tatukunyuyalela wutshu. Okone takanyusambishaka lukumu lʼololo la 
Unyashungu. 

10Nyu nyeko emenyi, ndu Unyashungu eko omenyi, uku akatatshaka akambu 
wʼekila, wʼololo ndu waha la unungu lʼatei anyu, nyu wane wetawo 

11Nyu mbeyaka uku akatanvutshela untu lʼuntu, uku atutshelaka shi anʼandi. 
Shu takanyosengasengaka, takakikitshaka etema anyu, takanyutelaka diui, 

12dia nyu nkendakenda uku alanga Unyashungu, latunyetaka lu diulelu diandi 
la lu lutumbu landi. 

Paulu Ambuka Unyashungu Lusaka ne Dia Kolamelu Yawo lu Asui 

13Dia dikambu ne, mbatutukaka Unyashungu lusaka aha mpeko. Ne dia 
lamʼakanyalungula diui dia Unyashungu diakatanyutela, nyu kudietawo uku 
diui diʼantu, keli nyakadietawo uku diui dia mete, diatukambaka lʼetema anyu, 
nyu wane wetawo. 

14Anyasu, nyu nyakukuya ekelizia wa Unyashungu wa la Judiya weli le Kristu 
Jesu, ne dia ndu nvu nyakasuyama pupu le asikanyu, uku akawasuyama le asi 
Juda. 

15Vo wakadiaki Khumadiondjo Jesu ndu amvutshi, 
wakatutshanya, hawongenyangenya Unyashungu; wambutshikitana la antu 
tshe. 

16Vo wambutusike dia shu mvutela asi wedja dia vo nshimbamela — dia vo 
ndudia yediko ya kolo yawo nshi tshe. Keli kele ka wulu ka Unyashungu kayali 
le wo lʼekumelu! 

Saki ka Wulu ka Paulu ka Ntuwaenda 

17Anyasu, lu alimba kakatangana la nyu etenyi ka tshitshe, keli aha lu etema. 
Shu takatetemala la saki ka wulu dia menana la nyu; 

18ne dia shu takalangi ndja le nyu — keli dimi, Paulu, lakaleki nanga tena tshe 
— ku Satana akatushimbi. 

19Kakona keli elungamelu kasu, kana ongenongeno asu, kana dembo diasu dia 
kusu dia lutumbu? Aha nyu nyame mbeli osoku la ntundu kʼenelo ka Khumesu 
Jesu lu eyelu kandi uka? 

20ne dia nyu nyeko lutumbu lasu la ongenongeno asu. 

1 Tesalonika 3 

Paulu Ambatumela Timote Dia Mbashikike la Mbakikitsha lu Mbetawo 

1Okone lamʼakisu kumbeya mbikike ntu, shu takakani shati: Ndeka ololo shu 
ntshikala lʼAtena shame. 

2Ku takatumi Timote, unyasu ukambi a Unyashungu lu lukumu lʼololo la Kristu, 
dia nyushikike, la dia nyukikitsha lu mbetawo kanyu. 

3Untu takananaki dia asui ane; ne dia nyame mbeyaka nyati: Shu takasonama 
lu dikambu ne. 

4Mete, lamʼakisu la nyu, shu takatanyutedi shati: Dieli la su dia nsuwa. Dikambu 
diako diakatshama uku weyanyu. 

5Dia dikambu ne, ndu dimi, lamʼakimi kumbeya mbikike, lakatumi Timote dia 
mbeya mbetawo kanyu. Dimi lakuki woma nti: Kana uhimbanyi akanyuhimbi, 
ku ulimu asu akayala anyanya. 

Mbetawo Kawo Ambuyala Esambelu 

6Keli lamʼakakalula Timote uma le nyu, ndi akatela lukumu lʼololo la mbetawo 
kanyu la ngandji kanyu; ndu ad: Nyu nyatutuhoka, la nyakalangi ntena, uku 
akatalangi nyena. 

7Anyasu, dia dikambu ne, mbakatakikitshama le nyu lu lunyangu ndu lu asui 
asu tshe uma lu mbetawo kanyu. 

8Ne dia kakiane shu teko la lumu, naka nyu nyambushikimala le Khumadiondjo. 

9Lusaka lakona lanyukelasu Unyashungu ne dia ongenongeno tshe weli la su le 
nyu la ntundu ka Unyashungu asu? 

10Utshu la yanyi mbatutolombaka dia shu mena dundji dianyu, dia nduwanya 
akambu wutshikadi lu mbetawo kanyu. 

Ambalombela Unyashungu 

11Unyashungu asu Shesu ndame, la Khumesu Jesu, watolombole lu mbuka kasu 
utsha le nyu. 

12Khumadiondjo anyuhamia, ndu anyuludia la ngandji untu la unyandi untu la 
unyandi, ndu le antu tshe, uku anyulangasu. 

13Okone ndi ashikike etema anyu waha la unungu lu akambu wʼekila la ntundu 
ka Unyashungu asu, Shesu, lu eyelu ka Khumesu Jesu la ekilami andi tshe. 

1 Tesalonika 4 

Paulu Ambakokomiya Dia Vo Ndjala la Ekidiamelu 

1Anyasu, diui diasu dia ndjihelu ne shati: Tambunyosengasenga ndu 
tambunyokokomiya le Khumadiondjo Jesu shati: Uku akatanyetsha lama 
nkendakenda, ndu lama ngenyangenya Unyashungu, uku 
watunyokendakendaka, dia nyu ntetemala nkendakenda wuhu ako, 

2ne dia nvu mbeyaka wuhu wʼokende wakatanyusha uma le Khumadiondjo 
Jesu. 

3Ne dia dikambu ne, mbeli lulangu la Unyashungu, ekidiamelu kanyu: dia nyu 
ntuna munanyi. 

4Dia untu lʼuntu mbeya ndjakimela lu akambu wʼekidiamelu la wa kenemo, 

5aha la saki ka munanyi, uku asi wedja waheyi Unyashungu; 

6dia untu tanganelaki, la tatshelaki unyandi kolo lu dikambu ne: ne dia 
Khumadiondjo eko osomboyishi lu akambu ane tshe, uku akatanyewula, ndu 
akatanyutela ntundu. 

7Ne dia Unyashungu kunteta dia shu ntsha akambu wa mindu, keli dia shu 
ntsha akambu wʼekidiamelu. 

8Osoku one latuna diui ne, hatuni diui diʼuntu, keli ambutuna diui dia 
Unyashungu, latunyushaka Nyuma kʼOlolo kandi. 

Nyukani Ngandji 

9Keli lu dikambu dia mbukana la anyanyu ngandji, nyu hanyuhumbi untu 
nyufundela, ne dia nyu nyame nyaketshama uma le Unyashungu dia mbukana 
ngandji. 

10Mete, nyu nyatutshelaka anyanyu wa la Makedoniya tshe wuhu ako. Anyasu, 
tambunyokokomiya dia nyu ntetemala mbukana ngandji; 

11la dia nyu nyanga ndjala la ki, la dia untu lʼuntu ndjatshela akambu andi, la 
dia nkamba lʼanya andi, uku akatanyutela. 

12Okone nyu nyayeya nkendakenda ololo lu ashu wʼantu wahatetawo, ndu 
hanyeya mpumba engo. 

Eyelu ka Khumadiondjo, la Eulwelu ka Wavo 

13Anyasu, shu nangaka nyu mbeya dikambu dia wane wakavu, diaha nyu ndjala 
la lunyangu uku akina, wane waha la elungamelu. 

14Naka shu tambetawo shati: Jesu akavu ndu akulo, okone ndu wane wakavu 
kame la Jesu, Unyashungu ayuwaela kame la ndi. 

15Shu tambunyutela dia diui dia Khumadiondjo shati Shu wane weli la lumu, 
tayutshikala edja ndu lamʼayuya Khumadiondjo, hatutsho la ntundu ka wane 
wakavu. 

16Ne dia Khumadiondjo ndame ayuhulo uma lʼulungu, la dielu, la diui dia 
ondjelo a wuki, kame la pungi ka Unyashungu. Wane wakavu le Kristu, wayulo 
ntundu. 

17Ku shu wane weli la lumu, wutshikadi, tayosama kame la wo lu wangi, la 
ntusangana la Khumadiondjo lʼulungu. Osoku tayuyala pundju le 
Khumadiondjo. 

18Okone nyukikitshanya la aui ane. 

1 Tesalonika 5 

1Anyasu, lu dikambu dia tena la deku, nyu hanyuhumbi untu nyufundela. 

2Ne dia nyame nyambushihudia ololo nyati: Lushi la Khumadiondjo layuya uku 
atuyakaka uvi lʼutshu. 

3Lamʼata antu vati: Eko ki la lutui tshitshi, ku elanyelu ka shashimuya kayuya 
le wo, uku atuyakaka lono le umuntu leli la diemi; vo hawuhanda nduku yema. 

4Keli nyu, anyasu, nyaha lu udjima, okone lushi lako halunyutana uku uvi. 

5Ne dia nyu tshe nyeko ana wa usasi, la wa yanyi. Shu taha wa utshu, kuyanga 
wa udjima. 

6Okone tatulalaki djo uku akina, keli tosene, tuyali ki. 

7Ne dia wane walala djo, watulalaka lʼutshu; la wane watudjoka, watudjoka 
lʼutshu. 

8Keli shu, lamʼesu wa yanyi, tuyali ki, tolote engawo ka mbetawo la ngandji; 
tulimbe dembo dia kusu la elungamelu ka panda. 

9Ne dia Unyashungu kuntosonola dia ntusuya la kele, keli dia ntusha panda le 
Khumesu Jesu Kristu, 

10lakatuvwela, ne dia shu ndjala kame la ndi, lamʼesu lu nsena, kana lamʼesu lu 
djo. 

11Okone nyukikitshanya, ndu nyudianya, uku watshanyu. 

Alaku Amotshi 

12Anyasu, tambunyosengasenga dia nyu mbeya wane watutshaka ulimu lʼatei 
anyu, weli ladiku dianyu le Khumadiondjo, watunyewulaka. 

13Nyalemia otekoya la ngandji, dia ulimu watshawo. Nyuyali la ki, lʼatei anyu. 

14Anyasu, tambunyosengasenga ntu shati: Nyewuli akanga wʼefutanu, 
nyukikitsha akanga wʼetema a weodu, nyusukeli wane weli weodu, nyuyali la 
memakana le antu tshe. 

15Nyewo, untu tasomboyaki akina kolo kandi, keli nyuyelaki akambu wʼololo 
nshi tshe, untu la unyandi untu la unyandi. Nyutshelaki antu tshe ololo. 

16Nyongenangenaki nshi tshe; 

17nyutetemalaki nomba; 

18nyukaki lusaka lu akambu tshe, ne dia osoku mbeli lulangu la Unyashungu le 
nyu le Kristu Jesu. 

19Tanyudimaki Nyuma; 

20tanyonyolaki aui wʼamvutshi. 

21Nyedikaki akambu tshe: nyukimeli weli ololo; 

22nyukimo wehu tshe wʼakambu wa kolo. 

Paulu Ambalombela Unyashungu: “Ndi Eko la Kolamelu” 

23Unyashungu wa ki ndameanyukidia tshe! Nyumu yanyu, la etema anyu ndu 
alimba anyu walamami ololo ndu aha la unungu lʼeyelu ka Khumesu Jesu 
Kristu! 

24One lanyeta, eko la kolamelu, ndi ayutsha wuhu ako. 

25Anyasu, nyutolombelaki. 

Paulu Ambatumela Moyo 

26Nyusha anyasu tshe moyo la ononanelu wʼekila. 

27Dimi lambunyutshibia le Khumadiondjo dia nyu mbalela anyasu tshe 
mukanda one. 

Ambatshokola 

28Ngandji ka mamba ka Khumesu Jesu Kristu, kayali la nyu! 

2 Tesalonika 

2 Tesalonika 1 

Wambatumela Moyo 

1Paulu, la Silivano, la Timote, Le ekelizia ka la Tesalonika keli le Unyashungu 
Shesu la le Khumadiondjo Jesu Kristu: 

2Ngandji ka mamba kayali la nyu, ndu ki kʼuma le Unyashungu Shesu, la uma le 
Khumadiondjo Jesu Kristu! 

Ehamelu ka Mbetawo la Kolamelu yʼAsi Tesalonika lʼAtei wʼAsui 

3Anyasu, dieli la su dia mbuka Unyashungu lusaka nshi tshe dikambu dianyu. 
Dikambu diako dieko ololo, ne dia mbetawo kanyu katulaka otekoya, la ngandji 
kukananyu kambuyala efula. 

4Okone shame tambuyatumbula dikambu dianyu lʼekelizia wa Unyashungu, dia 
etetemalu kanyu la mbetawo lu asui anyu tshe la lu fono kambunyukike. 

5Akambu aku mbeli djimbitelu yʼelumbwelu kʼololo ka Unyashungu, ne dia nyu 
mbalema ololo wakuka mboto lu diulelu dia Unyashungu, diako diasuwanyu — 

6naka dieko ololo dia Unyashungu nsuya wane watunyusuyaka, 

7la dia nyu wane wasuyama wumuya la su lu enelo ka Khumadiondjo Jesu uma 
lʼulungu la andjelo andi a wulu lu lumbi la dja, 

8ndi ayosomboya wane waheyi Unyashungu, la wahakitanyia lukumu lʼololo la 
Khumesu Jesu. 

9Vo wayusuwa, wayunyema pundju uma lʼelundji ka Khumadiondjo la uma lu 
lutumbu la wulu andi 

10lamʼayunduya dia ndjutumbwama le ekilami andi, la dia ndjambiya le wane 
tshe wakawetawo, ne dia ndjutumbwama le ekilami andi, la dia ndjambiya le 
wane tshe wakawetawo, ne dia nyu nyaketawo diui diasu lushi lako. 

11Dia dikambu ne, mbatutunyolombelaka nshi tshe shati: Unyashungu asu 
anyali ololo wedimi la leta lanyu, ndu anyuludia la saki tshe kʼololo la ulimu a 
mbetawo, la wulu 

12dia lukumbu la Khumesu Jesu ntumbwama lʼetema anyu; la dia nyu 
ntumbwama lʼutema andi, uku eli ngandji ka mamba ka Unyashungu asu la ka 
Khumadiondjo Jesu Kristu. 

2 Tesalonika 2 

Onʼa Eshishwelu Ayushwama Ntundu kʼEyelu ka Khumadiondjo 

1Anyasu, shu tambunyosengasenga dia eyelu ka Khumesu Jesu Kristu, la dia 
esanganelu kasu la ndi; 

2shati: Tanyohenyahenyamaki esadi lu tukanyi, tanyutshamaki kele lu nyuma, 
lu diui, kuyanga lu mukanda wambufana uku uma le su, ati: Lushi la 
Khumadiondjo lambuyakaka. 

3Untu tanyudimbiyaki nduku yema, ne dia dikambu nc hadiuyala, tshikima antu 
efula wambutatunyi dikambu dia Unyashungu ntundu, la kanga ufutanu, onʼa 
eshishwelu ambushwama, 

4one latuna, ndu layambiya la ntundu ka diango tshe dietawo vati: 
Ditemolatemola, kana diango tshe diatemolawo. Okone ndi atudjaseka lu 
etemwelo ka Unyashungu, ayata ati: Dimi Unyashungu. 

5Nyu hanyuho nyati: Lamʼakimi la nyu, dimi lakanyutelaka akambu aso? 

6Kakiane nyu mbeyaka one latushimbanaka, ne dia ndi ayenama lʼetena kandi. 

7Dikambu ne diʼuhedia diakashami, diatutshaka ulimu adio kakiane. Keli 
ushimbi eko kakiane, ayushimba, edja ndu lamʼayuwuwunya. 

8Ku kanga uhedia ayenyama, ayudiakemi le Khumadiondjo Jesu la luwi lʼuma 
lʼunyo anai. Ndi ayuwete uku anyanya lʼeyelu kandi. 

9Eyelu kandi kambedima lʼelimu wa Satana la wulu tshe, ndu la tulimbitelu, ndu 
la akambu wa mamba wa kashi, 

10la kesu tshe ya kolo ya wane wambushisho, ne dia vo kumbetawo ngandji 
kʼakambu wa mete, dia vo nshimbamela. 

11Dia dikambu ne, mbatatumelaka Unyashungu ulimu wa munga, dia vo 
mbetawo akambu wa kashi, 

12dia vo tshe waki kumbetawo akambu wa mete, keli wakangenangena lu 
akambu wa kolo, walumbuyami. 

Unyashungu Akanyosonola Dia Nyusha Panda: “Nyukimeli Akambu 
Wakanyetshama” 

13Anyasu, elangimi wa Khumadiondjodieli la su dia mbuka Unyashungu lusaka 
nshi tshe dia dikambu dianyu, ne dia Unyashungu akanyosonola umaka etatelu 
dia nyusha panda, lu ekidiamelu ka Nyuma la ka mbetawo kʼakambu wa mete. 

14Lu akambu ane, mbakandanyeti lu lukumu lʼololo lasu, dia nyu nungula 
lutumbu la Khumesu Jesu Kristu. 

15Okone nyu anyasu, nyushikimali; nyukimeli akambu wakanyetshama, 
kuyanga lu diui, kuyanga lu mukanda wakatanyufundela. 

Ambalombela Unyashungu 

16Khumesu Jesu Kristu ndame, la Unyashungu Shesu, lakatulangi ndu lakatusha 
ekikitshelu ka pundju la elungamelu kʼololo uma lu ngandji ka mamba, 

17akikitsha etema anyu, ndu anyushikike lu elimu wʼololo tshe la lu aui! 

2 Tesalonika 3 

Alaku Amotshi 

1Anyasu, diui diami dia ndjihelu ne nti: Nyutolombelaki, dia diui dia 
Khumadiondjo diadiangani ndu diatumbwami, uku atumbwamadio lʼatei anyu; 

2la dia shu ntshungwama uma lʼanya wa akanga a djawudi la antu wa kolo, ne 
dia aha antu tshe mbeli la mbetawo. 

3Keli Khumadiondjo eko la kolamelu. Ndi ayunyushikike, ayunyulama uma le 
kanga kolo. 

4Shu teko la elungamelu le Khumadiondjo dikambu dianyu, shati: Nyu 
nyatutshaka ndu nyayutshaka akambu wanyutelasu. 

5Khumadiondjo alombole etema anyu lu ngandji ka Unyashungu, la lu eteti ka 
Kristu. 

Paulu Ambuhangwela Akanga a Nende 

6Anyasu, tambunyosengasenga lu lukumbu la Khumesu Jesu Kristu, dia nyu 
mumo uma le anyanyu tshe, akanga a nende, ndu wahayeli dietshelu 
diakatawaetsha. 

7Ne dia nyame mbeyaka wuhu wahumbanyu ntukuya; ne dia shu kundjala la 
nende lʼatei anyu. 

8Shu konde ma diʼuntu olele, aha nfuta. Shu takakambaka ulimu wulu ndu la 
utshu ndu la yanyi, dia shu tatuyalelaki nduku untu wutshu lʼatei anyu. 

9Aha ati: Shu kundjala la wulu wa ntsha osoku, keli takalangi ndjala djimbitelu 
le nyu, dia nyu ntukuya. 

10Ne dia ndu lamʼakisu lakanyu, shu takanyutela shati: Naka untu halangi 
nkamba ulimu, ndi talekaki. 

11Ne dia shu tambuka lukumu ati: Akanga a nende weko lʼatei anyu, wahakambi 
nduku djimulimu, keli weko la saku lu akambu wa kana. 

12Kakiane, shu tambosengasenga antu wa wuhu oso, ndu tambasengasenga le 
Khumadiondjo Jesu Kristu, dia vo nkamba ulimu la ki, ndu dia ndjayangela ma 
diawo. 

13Keli nyu, anyasu, tanyuhekoki ntsha ololo. 

14Naka untu hakitanyia diui diasu lu mukanda one, nyendi untu ako, 
tanyosohanaki la ndi, dia ndi mbutshama sonyi. 

15Ku tanyalaki untu ako uku utunyi, keli nyulaki uku unyanyu. 

16Kakiane Khumadiondjo ka ki, ndame anyusha ki tena tshe, lu wehu tshe. 
Khumadiondjo ayali la nyu tshe! 

Ambatumela Moyo; Ambatshokola 

17Diui ne dia moyo mbufundjimi, dimi Paulu, la lunya lami. Dio dieko djimbitelu 
lu mikanda tshe wanyufundelami. Wuhu ako mbufundjimi. 

18Ngandji ka mamba ka Khumesu Jesu Kristu kayali la nyu tshe! 

1 Timote 

1 Timote 1 

Ambutumela Moyo 

1Paulu, utumami a Kristu Jesu uku olembe a Unyashungu Ushimbedi asu, la 
Kristu Jesu elungamelu kasu. 

2Le Timote, onʼami la mete lu mbeta-wo: Ngandji ka mamba, la ketshi, la ki, uma 
le Unyashungu Shesu la uma le Kristu Jesu Khumesu, wayali la ye. 

Paulu Ambutela Timote Dia Mbewula Antu Amotshi lʼEfeso 

3Lamʼakamatatshokaka utsha la Ma-kedoniya, dimi lakakosengasenga dia we 
ntshikala lʼEfeso, dia we mbewula antu amotshi, diaha vo mbetsha dietshelu 
dikina, 

4la diaha vo mboto lu akambu wa ekondo la wa nonga yʼantu yaha lʼekumelu, 
watutungaka tamu, wahaki-manyia dikambu dia Unyashungu dia lu mbetawo. 

5Keli ekumelu ka okende wakamakutela eli ngandji kambuya uma lʼutema a 
pudipudi la uma lu khumʼutema kʼololo, la uma lu mbetawo kaha la lukesu. 

6Amotshi wambetola uma lu akambu ane, wamboyoka oyokayoka. 

7Vo nangaka ndjala embetsha wʼelembe kuyanga vo hawushihudia katawo la 
kakokomiyawo. 

“Elembe Kumbidjama Dia Antu wʼOlolo” 

8Keli shu mbeyaka shati: Elembe weli ololo, naka untu ambetsha. 

9Shu mbeyaka dikambu shati: Elembe kumbidjama dikambu diʼuntu ololo, keli 
waka-djama dikambu diʼandjaki wʼelembe la akanga wʼuhedia, dia wane 
wahetawo Unyashungu la antu wa kolo, ndu wane waha ololo la ahindudi, ndu 
andjaki a washewo la wʼanyengewo, ndu andjaki wʼantu, 

10ndu amunanyi, ndu atshi wʼakambu wa sonyi la apami, ndu amvuwi wʼantu, 
ndu akanga wa kashi, ndu wane watutshibaka lu kashi, kana dikambu dikina 
diutshikitanyi la dietshelu diʼololo, 

11uku lukumu lʼololo la lutu-mbu la Unyashungu wʼotshoko, laka-ndankitshiya. 

Paulu Ambuka Lusaka Dia Eshimbamelu Kandi 

12Dimi lambuka Kristu Jesu Khume-su, one lakankikitsha, lusaka, ne dia ndi 
akambadia la kolamelu, akasonola lʼulimu andi. 

13Kuyanga ntundu dimi laki otenganyi, la usuyanyi la utshanedi a kolo, keli dimi 
lakukama ketshi, ne dia dimi lakatshaka osoku lamʼakimi ku-mbeya ndu 
latetawo. 

14Ngandji ka mamba ka Khumesu kakatamanya nfula kame la mbetawo, ndu 
ngandji keli le Kristu Jesu. 

15Diui dia kolamelu ne, ndu diakuka antu tshe mbetawo, vati: Kristu Jesu akayi 
la kete dia ndjushimbela antu wa kolo; wulekimi kolo. 

16Keli dia dikambu ne, mbakamukama ketshi, dia Jesu Kristu enya antu 
meinakana kandi tshe lʼutema ami, dimi laleki, dia dimi ndjala djimbitelu le 
wane wayuwe-tawo, dia vo nkundja lumu la pundju. 

17Kakiane khumʼekanga ka pundju, kaha-vu, kahenama lu ashu, Unyashungu 
wame, kenemo la lutumbu wayali le ndi pundju pundju! Ayali osoku! 

Ambokokomiya Timote Dia Nkimela Mbetawo 

18Onʼami Timote, diui ne mbakutelami, uku aui wʼamvutshi wakawakutela 
ntundu, dia we mbeya ndo ta diʼololo uma lu aui ako. 

19Ukimeli mbetawo la khumʼutema kʼololo. Amotshi wakatuni aui ane, 
wakashisha mbetawo yawo, uku watu mbambudita lʼashi, 

20Humenaya la Alesandere weko uma lʼatei awo. Dimi lakakimo le Satana, dia 
vo mbetsha-ma vati: Tanyotengaki Unyashungu. 

1 Timote 2 

Olombelaki Embuledi Unyashungu 

1Dimi lambukokomiya, la ntundu kʼakambu tshe, nti: Osengesengelaki antu 
tshe, alombelaki, ateketelaki, uwau-kelaki lusaka; 

2ndu khumi ya dikanga ndu wane weli lu ahuli wa ladiku tshe, dia shu ndjala la 
lumu la memakana ndu ki lu akambu wʼololo tshe la wa kenemo. 

3Dikambu ne dieko ololo, ndu mbetawo-maka lu ashu wa Unyashungu, Ushi-
mbedi asu. 

4Ndi nangaka antu tshe nshimbamela ndu nkuma lu ewu ka mete. 

5Ne dia Unyashungu wame mbeko, ndu oteketedi wame lʼasa Unyashungu la 
antu; untu kendi, Kristu Jesu. 

6Ndi akayakimo dia ntshungula antu tshe. Dikambu ne dieyami lu tena diadio. 

7Wakambidji usambisha la utumami a dikambu ne (lambuta mete, halati kashi), 
ndu umbetsha wʼasi wedja lu mbetawo ndu lu akambu wa mete. 

Wetshelu le Amantu: Ndjakitshakitsha 

8Okone dimi nangaka apami nomba lu ahuli tshe, wedia anya wʼekila waha la 
kele la tamu. 

9Okone ndu amantu walote ahondo kʼahondo, la wolamu la memakana. Vo 
tawelaki divu, tawolotaki paunyi kana mboko yʼakeso kana ahondo wʼushinga 
a wulu 

10keli vo wayali amantu watsha elimu wa Unyashungu uma lu elimu wʼololo. 

11Umuntu eki akambu la ki la ndjakitshakitsha tshe. 

12Keli haletawo umuntu mbetsha kana mbahamela pami, keli ndi alembohali ki. 

13Ne dia Adama akatungama ntundu ku Eva lʼokongo. 

14Adama kumpimbama, keli umuntu. Lamʼaka-ndahimbama, ndi akako lu 
dikambu dia kolo. 

15Keli nd, ayushimbamela lu diutelu dia ana, naka vo wayokolamela lu 
mbetawo la lu ngandji la lu ekidiamelu kame la memakana. 

1 Timote 3 

Wetshelu le Amendji lʼEkelizia 

1Diui dia kolamelu ne nti: Naka untu ambuyanga ulimu wʼumendji wa lu 
ekelizia, ndi ambulanga ulimu wʼololo. 

2Okone umendji tayalaki la unungu. Ndi ayali kanga wadi otoi utu; ayakimeli, 
ayali la wolamu, la okomi. Ndi atshelaki angendangenda ololo; ayali la yimba ya 
mbetsha. 

3Tayaiaki kanga lundju kana okomwanyi, keli ayali la memakana; tayalaki la 
tamu, tayalaki unangi wa falanga. 

4Ndi alombole luudu landi ololo, ayali la anʼandi waknanyia diui diandi la 
kenemo tshe. 

5Naka untu heyi nombola wa lu luudu landi, wuhu akona wayundulama ekelizia 
ka Unyashungu? 

6Tayalaki untu uyuyu, ne dia ndi atukuyuyambiya, ku ndi ndjoko lu dianyelu 
dia uhimbanyi. 

7Ntu, dieli la ndi dia ndjala la lukumu lʼololo lʼatei a wane weli lʼandja, ne dia ndi 
atukoko lu lukumu la kolo kana lu djunga ya uhimbanyi. 

Wetshelu le Esambisha 

8Ndu esambisha pupu, wayali la kenemo; tawuyalaki la nimi hyendi, 
tawonokaki wanu efula, ta wokomiyaki ukundji wa kolo. 

9Wakimeli dikambu diushami dia mbetawo lu khumʼutema kʼololo. 

10Vo wahimbami ntundu, ku lʼokongo diku kanyuwaetawo dia vo ntsha ulimu 
uku esambisha, naka vo kema la unungu. 

11Ndu amantu pupu, wayali la kenemo, aha atendanyi, keli wayakimeli, wayali 
la kolamelu lu akambu tshe. 

12Esambisha wayali akanga a wadi otoi utu, walombole anʼawo ololo ndu wa lu 
mvudu yawo. 

13Ne dia wane watu-tshaka ulimu wʼusambisha ololo, wambu-yaosela dihuli 
diʼololo ndu dihunga dia wulu lu mbetawo keli le Kristu Jesu. 

“Ekoho la Usuko wʼAkambu wa Mete” 

14Dimi lambukufundela akambu ane, lambulungamela ndja le ye kemʼedja. 

15Keli naka dimi layutshikala etenyi kʼutali, we ayeya ikainbu weli ololo antu 
ntsha lu luudu la Vnyashungu, leli ekelizia ka Unyashungu a lumu, ekoho la 
usuko wʼakambu wa mete. 

16Aha tamu, ne dia dikambu diushami dia otemwelo asu dieko wuki, ati: 
Unyashungu akenama lu cunha, Akayindjama le Nyuma, Akenama le andjelo, 
Akasambishama lʼatei a wedja, Aketawoma le wa la kete, Akalungwama utsha 
lʼulungu lu lutumbu. 

1 Timote 4 

Asika Kristu Amotshi Wayoko 

1Nyuma kata ati: Lu nshi yʼekumelu, antu amotshi wayoseka mbetawo kawo, 
wayukela djimu dia lukesu, ndu wetshelu wʼedienge, 

2uma lu lukesu lʼantu watutaka aui wa kashi weli la khumʼutema kutshumbami 
uku la luwulu lakawahetsha. 

3Wayusike ntshukana, wayuwadjela olembe vati: Tanyolekaki diango dimotshi, 
diakatungi Unyashungu dia antu weli la mbetawo la ambeyi wa akambu wa 
mete nungula la mbuka lusaka. 

4Ne dia diango tshe diakatungi Unyashungu dieko ololo, nuu nduku engo 
kayosekama, naka to kambulungwa-ma lu eukelu ka lusaka; 

5ne dia diango ne diambukidiama uma lu diui dia Unyashungu la dombelo. 

Alaku wa Paulu le Timote: “Dia Ndjala Ukambi wʼOlolo wa Kristu Jesu” 

6Naka we ayuhula anyasu akambu ane, keti we ayuyala ukambi wʼololo a Kristu 
Jesu, ayuleshamaka la aui wa mbetawo, ndu wa dietshelu diʼololo 
diakayayelaka. 

7Keli oseke ekondo wʼanyanya ndu wʼamonyodi. Uyasutsha-sutshaki lu 
akambu wʼololo tshe. 

8Ndja-sutshasutsha ka dimba eli la waho tshitshe, keli ololo a Unyashungu eli 
la waho lu akambu tshe. Vo weko la daka dia lumu leli kakiane, ndu dia lumu 
layayi. 

9Diui dia kolamelu ne, ndu diakuka antu tshe mbetawo. 

10Dia dikambu ne mbatshasu ulimu, ndu mbatetemalasu le dia shu teko la 
elunga-melu kasu le Unyashungu wa lumu, leli Ushimbedi wʼantu tshe, 
djekaleka le wane wetawo. 

Uyali Djimbitelu yʼOlolo lu Akambu Tshe 

11Utaki akambu ane, uwaetshaki. 

12Untu tonyolaki nshi yaye yʼolongo a pami. Keli uvali djimbitelu le wane 
wetawo, lu aui, ndu lu ditshelu, ndu lu ngandji, ndu lu mbetawo, ndu lu 
pudipudi kʼutema. 

13Utetemali lu mbala walelu wa mikanda lu ulakelu ndu lu wetshelu edja ndu 
lamʼayumuya. 

14Tukaleki usha-sha weli lʼutema aye, wakawakusha uma lu aui wʼamvutshi, 
ndu lʼahelu kʼanya wa dikumanyi. 

15Utetemali lu akambu aso; uyakimo lʼutema aye tshe loko, ne dia uhamelu aye 
wenami le antu tshe. 

16Uyalamaki, ulamaki ndu wetshelu aye. Utetemalaki lu akambu aso. Ne dia 
lamʼayuyutsha osoku, we ayuya-shimbela, ndu we ndu wane wuka aui aye. 

1 Timote 5 

Ekende wa Timoie: Dia Nteketa Ololo le Antu Tshe 

1Tuhangwelaki ekumanyi, keli osenge-senge uku she; ndu elongo wʼapami, uku 
ananyo, 

2ndu dikumanyi diʼamar tu, uku wanyo; ndu esekaseka wʼamantu, uku 
akadiyeye, la pudipudi tshe kʼutema. 

Dia Nlshela Wadi Waki Edu wa Mete 

3Olemia wane weli wadi waki edu mete. 

4Keli naka wadi aki udu eko la ana kana ekana, vo wateki dia menya khumbu 
kawo ngandji ndu dia nkaluya ololo le ambutshi awo, ne Jia dikambu diako 
dieko ololo lu ashu a Unyashungu. 

5Umuntu leli wadi aki udu mete, ndu Iʼokei, atulungamelaka le Unyashungu, 
atutetemalaka nsengasenga la nomba ndu lʼutshu ndu la yanyi. 

6Keli one latuyakimoka dia ndjangenyangenya, eko udu lamʼekindi la lumu. 

7Uwateli akambu ane, dia vo ndjala aha la unungu. 

8Keli naka untu humbi wane wuto la ndi, djekaleka wa lu khumbu kandi, ndi 
ambutuna mbetawo kandi, ambuleka untu lahetawo kolo. 

Dia Mbewo Wadi Waki Edu wʼEsekaseka 

9Tufundaki nduku umuntu uku wadi aki udu lu mukanda, naka ndi atakuki 
deku akumi asamalu, ndu taki wadi a pami otoi. 

10Keli we mbeyaka nfunda umuntu, naka ndi la lukumu lʼelimu wʼololo; naka 
ndi akudia ana, naka ndi akatshelaka angendangenda ololo, naka ndi akotshaka 
ekulu wʼekilami, naka ndi akakimanyiaka antu waki la asui, naka ndi 
akatetemala ntsha elimu wʼololo tshe. 

11Keli utuni esekaseka weli wadi waki edu, ne dia vo wayutakwela Kristu, 
wayulanga ntshukama ntu. 

12Okone wayanyema, ne dia vo wakatuni daka diawo dia ntundu. 

13Ntu wayeya ndjala la tusuasua, wayukindula lu luudu la luudu. Vo hawuyala 
la tusuasua tutu, keli wayuyala la shonganya la esaku; wayuta aui wahawakuki 
mvuta. 

14Okont dimi nangaka esekaseka weli wadi waki edu watshukami, wuti ana, 
waluwanya mvudu yawo, tawenyaki utunyi dihuli dia mba-songwela, 

15ne dia amotshi wambetolaka utsha le Satana. 

16Naka umuntu omotshi, kanga mbetawo, mbukanaka la wadi waki edu, ndi 
akimarvia, ekelizia tayalaki la wutshu uku. Okone vo wayeya lama nkimanyia 
amantu weli wadi waki edu mete. 

Dia Nemia Dikumanyi 

17Dikumanyi diatolombolaka ololo, dialeki nemiama. Wane watutshaka ulimu 
wa nsambisha ndu wa mbetsha wale-miami utamanya. 

18Ne dia afundelu ambuta ati: Tukelekaki engo lʼunyo a ngombe 
lamʼakamakamelato wuhu dia mbususula; ndu ati: Usi ulimu nkukaka nungula 
difutu diandi. 

19Tetawoki eso-ngwelo le ekumanyi, tshikima lʼenyo wa emenyi ehendi kana 
esatu. 

20Uhunweli atshi wa kolo iu ashu wʼantu tshe, ne dia antu akina wuki woma. 

21Dimi lambu-kokokomiya lu ashu a Unyashungu, ndu wa Kristu Jesu, ndu 
wʼandjelo wakasonama, dia we ntsha akambu ane aha la wekamu. Tutshaki 
nduku dikambu la shonodi! 

22Tokomolaki untu esadi. Totoki lu kolo yʼantu akina, uyali la utema a pudipudi. 

23Tokolamelaki no ashi atu, keli konoki ndu tema ta wanu, dikambu dia 
dikundju diaye ndu dia tukandjikandji taye tena tshe. 

24Kolo yʼantu amotshi meneka lu ashu wʼantu, kuyanga yatatumbi lʼelumbwelu; 
kolo yʼantu akina yatenamaka lʼokongo. 

25Ndu etsha wʼololo emotshi menamaka lu ashu wʼantu wuhu ako, ku ene wahe-
nama lu ashu wʼantu, haweyi mbishama pundju. 

1 Timote 6 

Dia Wane Weli lu Fumbi 

1Antu tshe weli lu lokoho la fumbi, walemiaki akhumewo, ne dia watu-kotenga 
lukumbu la Unyashungu, ndu dietshelu. 

2Wane weli la akhumewo weli embetawudi, vo tawuwaonyolaki, ne dia anyawo 
mbewo. Keli waleki mbakambela ulimu, ne dia wane wakimanyiawo weko 
embetawudi, elangimi. 

Dia Mbewo Tamu la Okomiya Etshaki antu akambu ane, akokomiyaki wulu. 

3Naka untu ayetsha antu dietshelu dikina, la hetawo aui wa mete, aui wa 
Khumesu Jesu Kristu, la dietshelu diedimi la olemielo a Unyashungu, 

4keti ndi ambuyambiya; ndi heyi nduku dikambu, keli ambukumbula 
mumbwana la mbidjana tamu. Okone kandjema, la ta, la tengo, la tukanyi ta 
mamanyia, wambutumba uma loko, 

5ndu ditsha-nelu diʼantu wambulanyema lu yimba, waha la akambu wa mete, 
watukaraxa vati: Olemielo a Unyashungu eko eku-ndjelu ka waho. 

6Keli olemielo a Unyashungu la ongenongeno weko waho a wuki, 

7ne dia shu kundja ndu ku lʼengo la kete nye, ku hateyi ntola nduku engo uma 
la kete. 

8Keli lamʼayutuyala la diango dia nde ndu la diango dia ndota, shu tayuyala la 
ongenongeno lu diango diako. 

9Keli wane wakomiya ndjala engonyi, wayoko lu uhimba la lu djunga ndu lu 
saki ya dinginya yatutshelaka antu kolo, yayuditsha antu lu elanyelu la 
eshishwelu. 

10Ne dia saki ka ukundji eko udiu a wehu tshe wʼakambu wa kolo. Amotshi 
wakadiyangi, waketola uma lu mbuka ka mbetawo, wakayatshatsha la nyangu 
ya wulu efula. 

Paulu Ambewula Timote DiʼAkambu Amotshi 

11Keli we, untu a Unyashungu, ulawo akambu ane. Uyeli akambu wʼusimbwi, la 
ololo tshe, la mbetawo, la ngandji, la kolamelu, la memakana. 

12Olo ta diʼololo dia mbetawo, ukimeli lumu la pundju, lakayetama loko, uku 
akayetawo lʼetawelu kʼololo lu ashu wʼemenyi efula. 

13Dimi lambukokokomiya lu ashu a Unyashungu, latushaka diango tshe lumu, 
ndu wa Kristu Jesu, lakamati dikambu diandi ololo lu ashu a Potiyo Pilata, 

14dia we nkitanyia olembe one, aha la vadi, aha lʼunungu edja ndu lamʼayene 
Khumesu Jesu Kristu. 

15Ndi ayene lʼetena kandi; ndame keli Umbuledi wʼetshoko, Khumʼekanga ka 
khumi ya dikanga, ndu Khumi ka wakhumi. 

16Ndame kaha la nyoi, katuyalaka lu yanyi yaheyi antu nsukana la yo. Nduku 
untu akawenyi, nduku untu leya mbena. Ndi ayali la kenemo la wulu pundju! 
Ayali osoku! 

17Ewuli akanga wʼengonyi wa lʼetena kene, dia vo tawutakulaki, ndu tawulu-
ngamelaki efumbofumbo kʼongonyi, keli walungameli Unyashungu, 
latutushaka diango tshe ushasha ne dia ntongenyange-nya; 

18dia vo ntshela akina ololo, la dia vo ndjala engonyi wa lu elimu wʼololo, la dia 
vo ndjala la lukahu, ndu wuki akina ketshi. 

19Vo wayaumbeli tshina diʼololo dia luudu lʼetena kayuya, ne dia vo nkimela 
lumu la mete. 

20We Timote, ulamaki dikambu dia-kawakutela, oseke etekeiateketa wa kolo la 
aui wa tamu uma le antu waha la yimba ya mete. 

21Antu amotshi waketawo akambu ane, wakanganela uma lu mbuka ka 
mbetawo. 

Diui DiʼEtshokwelo 

Ngandji ka mamba kayali la ye! 

2 Timote 

2 Timote 1 

Ambutumela Moyo 

1Paulu, utumami a Kristu Jesu dia lulangu la Unyashungu la dia daka dia lumu 
leli le Kristu Jesu. 

2Le Timote, onʼami la ngandji: Ngandji ka mamba, la ketshi, la ki uma le 
Unyashungu Shesu la uma le Kristu Jesu Khumesu wayali la ye. 

Paulu Ambuhula Timote Dia Nama Dikambu DiʼOlolo Diakawawusha 

3Dimi lambuka Unyashungu lusaka latumutshelaka ulimu la khumʼutema 
kʼololo uku akatshaka watshemi, lamʼatumukuhoka lu dombelo diami, ndu 
utshu ndu yanyi. 

4Lamʼatumukuhoka lʼasoi aye, dimi latukumbulaka nkena ntu, dia dimi 
ndudiama lʼongenongeno. 

5Dimi latuhoka mbetawo ka mete keli lʼutema aye; kakatatela lʼutema a tsheye 
Loyi la wa nyo Eyunike. Ndu lambetawo nti: To keko ndu lʼutema aye. 

6Dia dikambu ne, mbakuhulami dia we ntshutshiya ushasha a Unyashungu 
wakandakusha lamʼakamakahe anya lʼote. 

7Ne dia Unyashungu kuntusha utema a woma, keli ndi akatusha utema a wulu 
la wa ngandji ndu wa ndjakimela. 

8Okone tukaki sonyi dia mvuta akambu wa Khumesu kuyanga akambu ami, 
dimi usi lukanu landi, keli usuwi la lukumu lʼololo uku eli wulu a Unyashungu, 

9lakatushimbela, lakateti la leta lʼekila, aha dia etsha asu etu, keli uku 
esangweyu kandi la ngandji ka mamba kandi, kakandatusha le Kristu Jesu nshi 
yʼedjedja. 

10Keli to kambenama kakiane lu enelo kʼUshimbedi asu Kristu Jesu, lakalembia 
nyoi, lakashula lumu la akambu wahalana, dia lukumu lʼololo. 

11Wambumbidja usambisha la utumami, la umbetsha a dikambu dialo. 

12Dia dikambu ne, mbemi la asui ane. Keli haluki sonyi, ne dia dimi mbeyaka 
lakametawo. Dimi lambetawo nti: Ndi la wulu a nama kakamakimo le ndi, edja 
ndu lamʼayukuka lushi lako. 

13Ukimeli yediko ya aui wʼololo wakayuki le mi, lu mbetawo la ngandji keli le 
Kristu Jesu. 

14Ulami engo keku kʼololo kakawakusha le Nyuma kʼOlolo katuyalaka lʼetema 
asu. 

Antu Akina Wakaseke Paulu, Onesiforo Aki la Kolamelu 

15We mbeyaka wati: Antu tshe wa lʼAsiya wakanseke. Amotshi awo weli Fingelo 
la Heremongene. 

16Khumadiondjo afudiya wa lu luudu lʼOnesiforo ketshi, ne dia ndi akankikitsha 
tena efula. Ndi kumbuka molola ami sonyi. 

17Keli lamʼakindi lu Romo, ndi akanyangi edja ndu lamʼakandamenyi — 

18Khumadiondjo awusha wulu wa ndi ntana ketshi ka Khumadiondjo lushi lako 
— We mbeyaka uku akandankimanyia lu akambu efula la Efeso. 

2 Timote 2 

Akanga a Kolamelu Atu Mbayulungula Difutu 

1We onʼami, ukikitshami lu ngandji ka mamba keli le Kristu Jesu. 

2Akambu wakayuki le mi lʼatei emenyi efula, uwakimo le akanga a kolamelu, 
weya lama mbetsha ndu akina. 

3Usuwi ndu we uku dimbi diʼololo dia Kristu Jesu. 

4Nduku dimbi dieya ndjadingitanya lu akambu akina wa lumu lone 
lamʼatshandi ulimu andi, ne dia ndi ayanga ngenyangenya lakawudji lu dimbi. 

5Naka untu ambedika wulu andi lu tokenyo, ndi hose dembo dia kusu dia 
lutumbu, tshikima ndi ambukitanyia elembe wa tokenyo. 

6Ukambi latukambaka wulu, atutatelaka nde diango dia lʼekambo. 

7Ukani yimba dia akambu wakutelami, ne dia Khumadiondjo ayukusha ewu lu 
akambu tshe. 

8Uho Jesu Kristu, lakulo uma lu nyoi, leli kanula ya Davidi, uku wata lukumu 
lʼololo lami. 

9Dia dikambu dialo, mbasuwami ndu lu kanu uku utshi wʼakambu wa kolo. Keli 
diui dia Unyashungu hadiukelekama. 

10Okone dimi lambetawo akambu tshe ne dia esonami, dia vo walunguli panda 
uma le Kristu Jesu, ndu lutumbu la pundju. 

11Diui dia kolamelu ne ati: Naka shu tambuvo kame la ndi, Keti tayuyala kame 
la ndi la lumu. 

12Naka shu tayutetemala, Ku shu tayulela la ndi. Naka tayuwanguna, Ndu ndi 
ayutanguna. 

13Naka shu kema la kolamelu, Ndi atuyalaka la kolamelu — Ne dia ndi heyi 
ndjanguna. 

Antu Tawamanyaki Tamu tʼAnyanya 

14Uhuli antu akambu ako tshe, uwateli lu ashu wa Khumadiondjo diaha vo 
ntshana lu aui waheyi mbakimanyia, ndu wanganyia wane wawauka. 

15Utetemali dia ndjakimo le Unyashungu uku untu lambuluwana, uku usi ulimu 
laha la dikambu dia mbutshama sonyi. Enya antu aui wa mete wʼusimbwi atu. 

16Keli utuni aui wʼoteketateketa, ne dia antu ane wayuhama lu akambu wa 
dionyo. 

17Aui awo wayufula uku puta ka lokengo. Humenaya la Fileto weko lʼatei awo. 

18Vo wakanganela uma lu mbuka kʼakambu wa mete. Watutaka vati: Eulwelu 
kʼantu uma lu nyoi kambetaka, ndu wambunyukula mbetawo kʼantu amotshi. 

19Keli etshina ka Unyashungu kambushikimala wulu, keko la djimbitelu nye ati: 
Khumadiondjo mbeyaka wane weli wandi. La diui dikina ati: Untu tshe latetaka 
lukumbu la Khumadiondjo, angani uma lu akambu wa kolo. 

20Lu luudu la wuki kema diango dia paunyi la fesa tu, keli ndu diʼetamba ndu 
dia kete; dikina dia nemo, dikina diaha nemo. 

21Okone naka untu ambuyaedia ndame uma lu kolo sho, ndi ayuyala uku engo 
ka nemo, kukidiami, kakalongoswama lʼulimu wʼololo tshe, kakuka ntsha ulimu 
wʼuwandji a luudu. 

22Keli we, ulawo saki ya kolo yʼelongo wʼapami. Uyeli akambu wʼololo la 
mbetawo la ngandji, la ki, kame lʼantu weta lukumbu la Khumadiondjo uma 
lʼetema wa pudipudi. 

23Keli utuni embula waha la yimba ndu wahakuki, ne dia vo ntungaka tamu. 

24Ukambi wa Khumadiondjo hahumbi ndjala la tamu, keli ayali la memakana le 
antu tshe, lama mbetsha antu, ayali la wolamu. 

25Ewuli atunyi wa dikambu la memakana, kana Unyashungu ayukadimula 
etema two dia vo mbeya akambu wa mete, 

26dia vo ndjatundja uma lu djunga ya uhimbanyi, wane wakandandi uma lu 
lulangu landi. 

2 Timote 3 

Akambu a Wulu Wayuyala 

1Eyi wati: Lu nshi yʼekumelu, tena dia wulu diayuyala. 

2Antu wayuyalanga, wayulanga ukundji, wayosema, wayutakula, wayotengana, 
wayutuna aui wʼambutshi, hawukana lusaka, waha ololo. 

3Vo wayuyala waha la ngandji ka mete, akanga wʼududu, amamanyishi, 
wahayakimela, akanga wʼusihi, atunyi wʼakambu wʼololo. 

4Vo wayuyala afungi, akanga a puki, akanga a ndjambiya, anangi wa 
engenongeno, wuleki wa Unyashungu. 

5Vo wayuyala lʼefanelu ka ololo a Unyashungu, keli wayutuna wulu andi. Umo 
lʼatei wʼantu aso. 

6Amotshi watotoka lu mvudu ne dia munda amantu wa dinginya, wuludi la 
akambi wa kolo, wane wambunganyiama lu kolo yawo. 

7Vo watekaka yimba, keli hawukuki nkuma lu ewu kʼakambu wa mete. 

8Uku aki Jane la Jambere, lamʼakawakadimula aui wa Mose, osoku 
mbakadimulawo akambu wa mete. Antu ako wambulanya yimba yawo, 
wambetola uma lu mbetawo kawo. 

9Keli vo hawulekana, ne dia dinginya diawo diayenama le antu tshe uku 
akenama dinginya diʼantu aso. 

Efundelu Tshe kʼUma le Unyashungu keko Ololo 

10Keli we akâyeli wetshelu ami, la lokewo lami, ndu esangweyu kami, mbetawo 
kami, memakana kami, ngandji kami, la ekikelu kami, 

11ndu ehenyohenyo ami, asui ami, la akambu wakamundi 
lʼAtiyoka, lʼlkoniya ndu la Lustera; dimi lakayala la wolamu lʼasui efula. 
Khumadiondjo akantshungula uma lu akambu aso tshe. 

12Ndu wane tshe walanga ndjala la lumu lʼololo le Kristu Jesu, wayusuwa. 

13Keli antu wa kolo la akanga a lukesu wayuhama lu akambu awo wa kolo; vo 
wayukesana, ku wayukesama. 

14Keli we, ushikikali lu akambu wakayeki ndu wakayetawo wati: Mete; ndu eyi 
akona akaketsha akambu ako. 

15Uho wati: Umaka dikenda, we akeyi afundelu wʼekila weya nkewuya dia 
panda uma lu mbetawo le Kristu Jesu. 

16Efundelu tshe kʼuma le Unyashungu keko ololo mbetsha antu, la mbalaka, la 
mbaewula, la mbaekiya lu akambu wʼololo, 

17dia untu a Unyashungu aluwani, ndu akuki dia ntsha elimu wʼololo tshe. 

2 Timote 4 

Elimu wʼUkambi wa Khumadiondjo 

1Dimi lambukokokomiya lu ashu a Unyashungu ndu wa Kristu Jesu, one 
layulumbuya wasena ndu wakavu, ndu uma lu enelo kandi la diulelu diandi nti: 

2Usambishaki diui; utetemalaki mbatela lu tena diʼololo la tena dia kolo; 
uwaenyaki akambu awo, uwaewulaki, akokomiyaki la memakana tshe la 
wetshelu. 

3Etena kayukuka lamʼahulanga antu ntetemala lu dietshelu diʼololo, keli ne dia 
atui awo weko hwe, ku vo wayuyamotshiya embetsha uku saki yawo. 

4Vo wayunya atui uma lu mete wavetola lu ekondo. 

5Keli we, uyakimeli lu akambu tshe, enaki pa, utshaki ulimu wʼusambisha, 
ukutshaki ekambelu kaye. 

Ta DiʼOlolo Dia Nama Mbetawo 

6Dimi lambuyalongosolaka dia ndjala ulambu, ndu etena ka dimi ntsho 
ambukuka. 

7Dimi lakalo ta diʼololo, lambushidiya esakelu ka luwangu, lakalami mbetawo. 

8Okone wambunkitshiya dembo dia kusu diʼakambu wʼololo, diayumbisha 
Khumadiondjo, umbadi wʼololo, lushi lako. Ndi liumbishadio dime, keli ndu 
wane tshe wakalangi mena enelo kandi. 

Akambu Wakayala le Paulu 

9Usamanya uya le mi. 

10Ne dia Demasi akanseke, akalangi akambu wa la kete nye, akatshu la 
Tesalonika; Keresena akatshu la Ngalatiya, Tito akatshu la Dalamatiya. 

11Paka Luka utu keli la mi. Osa Mako, keli uyi la ndi, ne dia ndi nkukaka 
nkimanyiami lʼulimu. 

12Keli dimi lakatumi Tukiko lʼEfeso. 

13Lamʼayuyuya, kela koti diakamatshiki la Toroa laka Karapo, ndu abuku, 
djekaleka abuku wa dikuhu. 

14Alesandere, utshudi a wedjulu, akantshela kolo efula. Khumadiondjo 
ayuwutshela uku etsha andi. 

15Ndu we, uwewoki, ne dia ndi akatuni aui asu wulu. 

16Lu angunelu kami ka ntundu, nduki untu akanteketela, keli tshe wakanseke. 
Dikambu so tadiuyalaki unungu le wo! 

17Keli Khumadiondjo akemala la mi, akankikitsha, dia dimi mvutelaka antu diui 
ololo, la dia asi wedja tshe mbuka. Dimi lakahandi uma lʼunyo a tambwe. 

18Khumadiondjo ayuntshungula uma lu elimu wa wa kolo tshe, ayunshimbela 
edja ndu lu diulelu diandi dia lʼulungu. Lutumbu layali le ndi pundju pundju! 
Ayali osoku! 

Paulu Ambutumela Antu Amotshi Moyo 

19Umbishiya Piriska la Akula ndu wa lukhumbu kʼOnesiforo moyo. 

20Erasto akatshikala la Koreto, keli dimi lakatshiki Torofimo la Mileto la hemo. 

21Usamanya dia ndja le mi la ntundu kʼeleku ka tshitshi katayi. Eyubulo ndu 
Pudena, Lino, Kolodiya la auyasu tshe wambukutumela moyo. 

Diui DiʼEtshokwelo 

22Khumadiondjo ayali lʼutema aye! Ngandji ka mamba kayali la ye! 

Tito 

Tito 1 

Ambutumela Moyo 

1Paulu, ukambi a Unyashungu, utumami a Jesu Kristu, uku mbetawo ka esonami 
wa Unyashungu, la dia eyelu kʼakambu wa mete wedimi la ololo tshe, 

2lu elungamelu ka lumu la pundju, le Unyashungu, laheyi mvuta kashi, uku 
akandalaki lu deku diaketi; 

3keli lu tena diandi, mbakandatenya diui diandi, diakawambisha dia mvutela 
antu uku weli olembe wa Unyashungu, Ushimbedi asu. 

4Le Tito, uku onʼami la mete lu mbetawo kasu: Ngandji ka mamba la ki kʼuma le 
Unyashungu Shesu la uma le Kristu Jesu Ushimbedi asu, wayali la ye! 

Lama Nsonola Dikumanyi; Wetshelu le Amendji wʼEkelizia 

5Dia dikambu ne, mbakamakutshiki la Kerete, dia we nongosola akambu 
wakatshikala, la dia nsonola dikumanyi lʼusumba la usumba, uku akamakutela, 

6naka untu aha la unungu, leli la wadi otoi utu, ndu leli la anʼandi embetawudi, 
waha asongwamedi wa lundju la uhedia. 

7Dieli la umendji wʼekelizia dia ndjala aha la unungu, uku ulami a diango dia 
Unyashungu. Ndi hahumbi ndjala kanga lukanyi, umbuki a kele esadi, 
umbidjoki a wanu, okomwanyi, kana kanga saki kʼukundji. 

8Keli ndi atshelaki angendangenda ololo, ayali unangi wʼakambu wʼololo, ayali 
lʼutema a ki, atsheli antu tshe ololo, ayali uku untu lʼekila, ayakimeli. 

9Ndi akimeli diui dia kolamelu dieli uku wetshelu, ne dia ndi mbeya ndaka antu 
dietshelu diʼololo, la dia nembohaya akanga a tamu. 

10Ne dia akanga wʼuhedia efula weko, weli akanga wʼeyokayoka la akesanyi, 
ambahemi wʼehekeli wuleki 

11Dieli la wo dia ndjiha enyo awo. Vo watulanyaka khumbu la khumbu, 
watetshaka antu akambu weli kema ololo dia mbaetsha, ne dia pusa kʼukundji. 

12Umvutshi awo omotshi akati ati: Asi Kerete weko akanga a kashi nshi tshe, 
weko uku nyama ya kolo, weko akanga a dishi wa nende. 

13Diui ne dieli mete. Dia dikambu ne, ahunwelaki wulu, dia vo ndjala la wulu lu 
mbetawo. 

14Tawetawoki ekondo wʼasi Juda, la elembe wʼantu wakanganela uma lu 
akambu wa mete. 

15Akambu tshe weli pudipudi le akanga wʼetema wa pudipudi. Keli le antu wa 
kolo la waha la mbetawo, nduku dikambu dieli pudipudi lu ashu awo. Keli 
tukanyi tawo la khumʼetema yawo yambulanaka. 

16Vo watutaka vati: Shu mbeyaka Unyashungu, keli vo watuwangunaka lu etsha 
awo. Vo watuyalaka wononyi, ndu akanga wʼuhedia, hawututshaka nduku 
dikambu diʼololo. 

Tito 2 

Akambu wʼOlolo Wahumba Antu Ntsha 

1Keli etsha antu akambu wusunganyi la dietshelu dia mete, 

2dia dikumanyi ndjakimela, ndjala la kenemo, la ki, la wulu lu mbetawo, ndu 
ngandji, ndu lu kolamelu. 

3Ndu dikumanyi dia amantu wayali la kenemo lu akambu awo, tawuyalaki 
atendanyi, kuyanga fumbi ya wanu. Vo wayali embetsha wa akambu wʼololo, 

4dia vo mbekiya esekaseka wʼamantu dia nanga waumewo, la anʼawo; 

5ndu dia ndjala la etema wa ki, la tukanyi ta pudipudi, ndu dia ntsha ulimu la 
wakawo. Vo wayali la memakana, wayali la ukitanyia le waumewo, ne dia diui 
dia Unyashungu tadiotengamaki. 

6Okokomiya ndu elongo wʼapami dia vo ndjala la etema wa ki. 

7Lu akambu tshe, uyali djimbitelu ya etsha wʼololo. Tuyalaki la lukesu lu 
wetshelu aye, uyali la kenemo. 

8Utaki aui wʼololo, wahaweyi ntana munga, ne dia utunyi utshami sonyi, ndi 
tayalaki la dikambu dia ntosongwela. 

9Okokomiya fumbi dia vo ndjala lʼokongo wa akhumewo, la dia 
mbangenyangenya lu akambu tshe; tawuyalaki la uhindudi; 

10tawuvaki, keli wenyaki kolamelu yʼololo tshe. Okone wayuluwanya dietshelu 
dia Unyashungu, Ushimbedi asu lu akambu awo tshe. 

Dikambu Diakayakimo Ushimbedi Asu 

11Ne dia ngandji ka mamba ka Unyashungu kambene, kambela panda le antu 
tshe, 

12kambutetsha lama ntuna akambu wa dionyo la saki yʼakambu wa la kete, dia 
shu ndjala la nyumu ya ki, yʼuluwanyi ndu yʼololo la kete nye. 

13Tulungameli elungamelu kasu kʼotshoko la enelo ka lutumbu la Unyashungu 
asu a wuki ndu la Ushimbedi Jesu Kristu, 

14lakayakimo dikambu diasu, dia ndi ntutshungula uma lu kolo tshe, la dia 
mbedia antu wayali wandi hita, ndu dia saki kʼelimu wʼololo. 

15Utelaki antu akambu ane: akokomiyaki, ahunwelaki la wulu tshe. Untu 
takonyolaki. 

Tito 3 

Eshimbamelu Uma lu Mbetawo la Ehilwelu kʼUyuyu 

1Uwauhuli dia mbetawo embuledi, ndu ewandji, la dia ndjala la ukitanyia, la dia 
ndjalongosola lu elimu wʼololo tshe. 

2Tawotengaki untu, tawuyalaki la ngala, keli wayali la memakana, wenya antu 
tshe ndjakitshakitsha lu akambu tshe. 

3Ne dia ndu shu mbaki dinginya ntundu, taki la uhedia, takadimbiyama, 
takayala la lutunu la kandjema, la djawudi, takahetshanya. 

4Keli lamʼakene ketshi ka Unyashungu, Ushimbedi asu, la ngandji kandi le antu, 

5aha dia etsha wʼololo wakatatshi shame, keli ne dia ketshi kandi 
mbakandatushimbela uma lu diotshelo dia mbuto kʼuyuyu la ehilwelu kʼuyuyu 
ka le Nyuma kʼOlolo, 

6kakandatutshulwela uma le Jesu Kristu, Ushimbedi asu; 

7dia shu nyindjama lu ngandji kandi ka mamba, shu tayeya ndu ndjala ekito lu 
elungamelu ka lumu la pundju. 

8Diui ne dieko mete. Dimi nangaka we mvuta akambu ane la eteti, dia wane 
waketawo Unyashungu ntetemala vame lu ditshelu diʼololo. Akambu aso weko 
ololo ndu waho le antu. 

9Keli utuni dimbwanelu dia dinginya, ndu akambu wa nonga yʼantu, ndu 
etshanelu, ndu tamu tʼelembe. Akambu ako kema waho, ndu weko anyanya. 

10Utuni umbatudi lamʼayuyuhunwela etena otoi kana tena pendi. 

11Eyi wati: Untu ako ambunganela, ambutsha kolo, ambuyamia. 

Aui le Antu Amotshi 

12Lamʼayumukutumela Aratema, kuyanga Tukiko, kuhimbi la wulu aye tshe dia 
we ndja le mi la Nikopoli, ne dia dimi lambusanguya mbidjase leko lʼeleku ka 
tshitshi. 

13Utumi Zenasi, umbeyi wʼelembe, la Apolo lu lokendo lawo esadi; vo 
tawuhumbaki engo. 

14Ndu asikasu weki lama ntsha elimu wʼololo dia nungula diango diahumbawo, 
diaha vo ndjala waha la elua. 

15Weli la mi tshe wambukutumela moyo. Umemweli wane tshe watulanga lu 
mbetawo moyo. 

Diui DiʼEtshokwelo 

Ngandji ka mamba kayali la nyu, nyu tshe! 

Filemona 

Filemona 1 

Wambutumela Moyo 

1Paulu, usi lukanu la Kristu Jesu, la Timote unyasu. Le Filemona, unyasu ukambi 
a ngandji, 

2ndu le Apiya kadiyesu, ndu le Arakipo, unyasu dimbi dia Jesu, ndu le ekelizia 
wa lakaye: 

3Ngandji ka mamba kayali la nyu, ndu ki kʼuma le Unyashungu Shesu la uma le 
Khumadiondjo Jesu Kristu! 

Paulu Ambuka Lusaka Dia Ngandji la Ekesanelu ka Filemona 

4Dimi latukaka Unyashungu ami lusaka. Latukuhoka lu dombelo diami, 

5ne dia lakuki lukumu la ngandji kaye la mbetawo kaye le Khumadiondjo Jesu, 
la le ekilami tshe, 

6mbalangami ekesanelu ka mbetawo kaye atombosha ewu kʼakambu wʼololo 
tshe weli lʼutema aye le Kristu. 

7Unyasu, dimi lakangenangena efula, lakakikitshama dia ngandji kaye, ne dia 
etema wʼekilami wambusangana dia dikambu diaye. 

Onesimo Tayalaki Uku Fumbi Ntu 

8Okone, kuyanga dimi la dihunga efula le Kristu dia nkosengola dia we ntsha 
dikambu diusunganyi, 

9keli layukosengasenga ne dia ngandji kakukami — dimi Paulu, dikendji ndu 
usi lukanu la Kristu Jesu — 

10Dimi lambukosengasengela onʼami Onesimo, lakamuti lu kanu yami. 

11(Ntundu ndi kunkutshela ololo, keli kakiane ndi mbeyaka ntutshela ndu we 
ndu dimi, ololo.) 

12Dimi lambukutumelandi; ndi eko utema ami. 

13Dimi lakalangi ndi ndjala la mi, ne dia ndi nkimanyiami dia dikambu diaye 
lamʼemi lu kanu ya lukumu lʼololo. 

14Keli dimi halangi ntsha nduku dikambu tshikima la wulu uma le ye. Dimi 
halangi ololo aye ndjala uku la khudu, keli paka uku lulangu laye. 

15Dia dikambu ne, mbakandangana uma le ye etenyi undu, ne dia we ndjala la 
ndi pundju. 

16Aha uku fumbi ntu, keli luleki fumbi, uku unyasu la ngandji, le mi dime, keli 
djekaleka le ye, ndu lu dimba diandi ndu le Khumadiondjo. 

17Okone, naka we ambumbetawo uku umbekesanedi, kulunguli uku dime. 

18Keli naka ndi akakutshela kolo, kana ndi la ye dibasa, ukitsha dikambu diako 
Vote ami. 

19Dimi, Paulu, kambufunda la lunya lami, layongela diango diako — keli 
hakutela nti: We keli la mi dibasa dia utundu aye weme. 

20Mete, unyasu, ongenyangenya le Khumadiondjo, usalanganya utenia ami le 
Kristu. 

21Ne dia dimi la elungamelu kʼukitanyia aye, mbamumukufundela okone. Dimi 
mbeyaka nti: We ayutsha akambu wuleki wakutelami. 

22Keli onongoswele pangu, ne dia lambulungamela nti: Uma lu alombelo anyu, 
mbayumukimoma le nyu. 

23Epafara, unyami usi lukanu le Kristu Jesu, ambukutumela moyo. 

24Ndu Mako, la Aristarako, Demasi, la Luka, any ami ekambi, wambukutumela 
moyo. 

Diui DiʼEtshokwelo 

25Ngandji ka mamba ka Khumesu Jesu Kristu kayali lʼetema anyu! Ayali osoku! 

Heberu 

Heberu 1 

Unyashungu Akati Diui Diandi Dia Ndjihelu lʼUnyo wʼOnʼAndi 

1Lu nshi yʼedjedja, Unyashungu akatelaka watshesu aui andi lʼenyo wʼamvatshi 
lu akambu efula la wehu efula wu ditelu. 

2Keli lʼekumelu ka nshi yako, ndi akatela diui lʼunyo wʼOnʼandi, lekendesonola 
ukito a diango tshe, uma le ndi mbakandatungi andja. 

3Ndi eko ngaingai ka lutumbu landi, ndu efanelu kʼutundu andi. Ndi 
atukimelaka diango tshe ala diui diandi dia wulu. Lemʼakandashidiya mbedia 
akambu wa kolo, ndi akadjase lu lunya la pami la Khumadiondjo ka lʼulungu; 

4akayala uku leli ladiku dia andjelo, ndu lukumbu lakandakundja ndeka kumbu 
yuwo ololo. 

Ona Kuleki Andjelo: Dieli la Antu Dia Ndeka Mbukela 

5Ondjelo akona akandatelu ati: We keli Onʼami, Elo kukutshimi? Ndu ati: Dimi 
layuyala Shi le ndi, Ku ndi ayuyala Ona le mi? 

6Ntu, lamʼakandayanngi ntuma onʼandi lʼenundu la kete, ndi akati ati: Andjelo 
tshe wa Unyashungu wotemole. 

7Ndi akati dikambu dia andjelo ati: Ndi utuhiluyaka andjelo andi pepe, Ndu 
ekambi andi nyumbi ya dja 

8Keli ndi mvutaka dia Ona ati: We Unyashungu, kiti kaye ka diulelu keko pundju 
pundju. Danga dia diulelu diaye dieko danga diʼakambu wʼololo. 

9We akalangi ololo, akahetsha kolo. Okone Unyashungu, Unyashungu aye, 
Akakukiti iso kʼongenongeno wuleki anyaye. 

10Ntu, We, Khumandiondjo, lakahiki tshina dia kete lʼetutelu, Ulungu eko ulimu 
wʼanya aye. 

11Diango ne ntayushisho, keli we kayutshikula pundju. Dio tshe diayolombo 
uku dihondo. 

12We ayuntomba uku ukutu, La uku dihoado, ku dio niayukantmo. Keli we eko 
pupu pundju, Deku diaye hadiushila. 

13Keli ondjelo akona akannatela etena kemotshi ati: Udjase lu lunya lami la 
pami, Edju ndu lumʼayumete atunyi aye Kihuna kʼekulu aye? 

14Vo tshe waha nyumu yatukambaka, yakadautumi dia nkambela wane 
wayukitu panda ulimu uka? 

Heberu 2 

“Ukundi Ayutuhanda, Naka Tambukale Panda?” 

1Okone dieli la su dia ndeka nkana akambu wakatuki, shu tatukangana uma le 
wo. 

2Na dia naka diui diakati andjelo ntakashikikala, ndu kolo tshe la uhediu 
wakalungula difutu diedimi la etsha uko, 

3ukundi ayutuhanda, naka tambukale panda kene ka wuki? To kukatutela 
Khumanioadjo ntundu, ndu kakashikikala le su uma le wane wakakiuki. 

4Ndu Unyashuagu kukati diui kume la wo lu tulimbitelu la akambu wu mamba, 
lu akambu wa wulu wu wehu efula, ndu lu eshushu wu Nyuma kʼOlolo, uku 
lulungu landi. 

Ndi Ambuleka Mbeya Nkimanyia Antu ne Dia Ndjakitshakitsha Kandi 

5Ne dia ndi kumbete wa la kete yayayi yatasu la tshina diʼandjelo wa 
Unyashungu. 

6Keli untu omotshi akatutela lu dihuli dikina ati: Untu akona luwuhwe? Kana 
onʼa untu, akona lakendelaye? 

7We kakutungi yema tshitshe la tshina dia andjelo; We akulimbe dembo dia 
kusu la lutumbu ndu la kenemo, Akûkitsha ladiku dia elimu wa anya aye. 

8Ndi akete diango tshe la tshina diʼekulu andi. Ne dia ndi akete diango tshe 
lʼokongo andi, nduku engo kakandatshiki, kaha lʼokongo andi. Keli kakiane, shu 
hatenyi diango tshe dietema lʼokongo andi. 

9Keli shu menaka Jesu, one lakawaete lʼokongo wa andjelo yema, ulimbi dembo 
dia kusu la lutumbu ndu la kenemo ne dia asui wa nyoi, ne dia ndi mvwela antu 
tshe, dia ngandji ka mamba ka Unyashungu. 

10Diango tshe diakatungama dikambu diandi, diango tshe diakatungama uma 
le ndi. Okone ndi akela ana efula lu lutumbu, dia nduwanya utungi wa panda 
kawo uma lʼasui. 

11Ne dia one latukidiaka la wane wambukidiama weko tshe kame. Okone ndi 
huki sonyi dia mbaeta ati: Anyasu; 

12ata ati: Dimi layutela anyasu lukumbu laye, Layukimbela esambu wa 
nkandula lʼatei wa lusanganya. 

13Ndu ntu ati: Dimi layuwekama. Ndu ntu ati: Dimʼone, dimi la ana wakambisha 
Unyashungu. 

“Ndame Akasuyama, Akahimbama, Mbeyandi Nkimanyia Wane 
Wambuhimbama” 

14Okone, ne dia ana weko la emunyi la dikila, ndu ndame akayala uku vo; dia 
ndi nembia laki la wulu a nyoi, letawo vati: Uhimbanyi, uma lu nyoi kandi; 

15la dia ndi ntshungula wane tshe wakatshungama uma lu fumbi ka woma a 
nyoi. 

16Mete, ndi hakimanyia andjelo, keli ndi atukimanyiaka tukanula tʼAbarahama. 

17Okone diaki la ndi dia nfanyema la anyandi lu akambu tshe, dia ndi ndjala 
olombedi a ladiku a ketshi la wa kolamelu lʼulimu a Unyashungu, ne dia 
nambwela antu ulambu wa kolo yawo. 

18Ne dia ndame akasuyama ndu akahimbama, mbeyandi nkimanyia wane 
wambuhimbama. 

Heberu 3 

Jesu Ndeka Mose 

1Okone, anyasu ekilami, waketama la su lu leta la lʼulungu, nyukani dia 
utumami, olombedi a ladiku ako lakatetawo, Jesu ndame. 

2Ndi aki la kolamelu le one lakosonola, uku aki Mose lu luudu tshe la 
Unyashungu. 

3Ne dia Jesu akakuki dia ndjala la lutumbu la wuki uleki Mose, uku eli umbiki a 
luudu la nemo uleki luudu. 

4(Ne dia mvudu tshe yatuhikamaka le antu, keli umbiki a diango tshe eh 
Unyashungu.) 

5Mete, Mose aki la kolamelu lu luudu la Unyashungu tshe uku ukambi; ndi aki 
omenyi wʼakambu wakahumbi mvutama. 

6Keli Kristu aki ladiku dia luudu la Unyashungu uku ona. Shu teli uku luudu 
landi, naka shu tayushikikala lu dihunga diasu, lu lutumbu ndu lu elungamelu 
kasu edja ndu lʼekumelu. 

“Naka Nyambuka Diui Diandi Elo, Tanyukikitshaki Etema” 

7Dia dikambu ne, mbakatutela Nyuma kʼOlolo ati: Elo, naka nyayuka diui diandi, 

8Tanyukikitshaki etemo anyu, Uku lu nshi yʼuhedio, Uku lu lushi lʼehimba lʼusui, 

9Lene akampimbi wotshenyu, Lamʼokowenyi etsha ami deku akumi anei. 

10Uma lu dikambu so, mbakamdutsha wa lolonga lako kele; Mbakamati nti: Vo 
watunganelaka nshi tshe lʼetemo awo; Vo howeyi mbuka yomi. 

11Okone mbakamatshibi la kele nti: Vo hawotoki lu mumuya kami. 



2040 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

12Anyasu, nyewo, untu omotshi lʼatei anyu atukuyala la utema wo kolo waho lo 
mbetawo, la ntombokwela Unyashungu a lumu. 

13Keli nyulakanaki la lushi lo lushi, uku lushi letawo vati: Elo, ne dio otoi anyu 
atukukikitshama la lukesu lu akambu wo kolo. 

14Ne dia shu tambuyala embekesanedi wo Kristu, naka toyutetemala nkimela 
elungomelu kasu wulu edja ndu lʼekumelu, 

15lamʼakawati vati: Elo, naka nyayuka diui diandi, Tanyukikitshaki etemo anyu, 
uku lu nshi yʼuhedia 

16Wa na wakahedia lamʼakawuki? Aha waku tshe wakatumbi lo Mose uma 
lʼEdjibitu uka? 

17Wa na wakawutsha kele deku akumi anei? Aha waku wokatshaka akambu wa 
kolo, wakako olimbo owo lʼusui uka? 

18Wa na wakandatshibelo ati: Nyu hanyoto lu mumuya kami, aho pako waku 
woki la uhedio? 

19Shu tambena shati: Vo kumbeya mboto, ne dia uhedia owo. 

Heberu 4 

Embetawudi Etu Mbayoto lu Mumuya Kakandalaki 

1Okone, lamʼeki daka dia mboto lu mumuya kandi, tuki woma, ne dio omotshi 
anyu atukuheko mboto loko. 

2Mete, wakatusambisha lukumu lʼololo uku vo, keli diui diakawuki kundjala 
waho le wo, ne dia dio kundjala kame la mbetawo le wane wakadiuki. 

3Ne dia shu wane wakayetawo, mbamboto lu mumuya kako, uku akandati ati: 
Uku akamatshibi la kele nti: Vo hawoto lu mumuya kami, kuyanga elimu andi 
wakashidiama umaka etungelu ka kete. 

4Ne dia ndi akati lu dihuli dikina dikambu dia lushi lʼesambeli okone ati: 
Unyashungu akumuya lushi lʼesambeli uma lu elimu andi tshe; 

5la lu dihuli diako ntu ati: Vo hawoto lu mumuya kami. 

6Okone, ne dia dihuli diambutshikala dia amotshi mboto loko, ku waku 
wakawasambisha lukumu lʼololo ntundu komboto loko ne dia uhedia, 

7ndi akasonola lushi lomotshi ntu, ati: Elo, uku akati Davidi lamʼaketi etenyi 
kʼutali, uku akawati ntundu vati: Elo, naka nyayuka diui diandi, Tanyukikitshaki 
etema anyu! 

8Utunduyala Jashua akawasha mumaya, tshiki Unyashungu kumbatela dia 
lushi lukina lʼokongo diku. 

9Okone mumuya ka lushi lʼekila kambutshikala le antu wa Unyashungu. 

10Ne dia one lotwe lu mumuya kandi, ambumuya uma lu elimu andi, uku 
akumuya Unyashungu uma lu elimu andi. 

Diui Dia Unyashungu Dieko la Wulu Ndu la Diesa 

11Okone tutetemali dia shu mboto lu mumuya kako, untu takokaki uku 
djimbitelu ku yʼuhedia. 

12Ne dia diui dia Unyashungu dieko la lumu, la wangasanu, la diesa diuleki 
yombo ya pemo wedi ehendi, dio diatutundulaka edja ndu diambatanya utema 
la nyuma, ndu asonga la ehihu. Dio mbeyaka nimbitela tukanyi la saki ya utema. 

13Nduku engo kakatungama, kahenama lu ashu andi. Keli diango tshe dieko 
etakataka ndu diatenamaka hwe la ntundu ka ashu wa one lahumbasu. 

Jesu, Olombedi a Wuki a Ladiku 

14Okone, ne dia shu teko la olombedi a wuki a ladiku laketi lʼatei wʼulungu, Jesu, 
Onʼa Unyashungu, tutetemali nkimela mbetawo kasu. 

15Ne dia shu kema la olombedi a ladiku laheyi ntuka ketshilu weodu asu, keli 
shu la olombedi a ladiku lakahimbama lu wehu tshe uku shu, keli kuntsha kolo. 

16Okone tusukani la dihunga lu kiti ka diulelu ka ngandji ka mamba, ne dia shu 
mbukama ketshi, la dia shu mena ngandji ka mamba ka ntukimanyia lʼetena la 
uhumba. 

Heberu 5 

Ulimu wʼOlombedi a Ladiku 

1Ne dia olombedi a ladiku tshe lambosonwama uma lʼatei wʼantu, 
ambosonwama dikambu dia antu lu akambu wa Unyashungu, dia ndi nkimo 
eshasha la elamba wu nyimanyia kolo. 

2Ndi mbeyaka ndjala la memakana le akanga a dinginya la le amunganedi, ne 
diu ndame keli lʼatei wʼubanga a weodu. 

3Dia dikambu ne, dieli la ndi dia nambula ulumba dia kolo yandi uku 
alambulandi dia kolo yʼantu. 

4Nduku untu uyuyaosela kenemo kene tshikima Unyashunga kuwetshi, uku aki 
Arona. 

Kristu Keli Olombedi Asu a Ladiku 

5Osoku ndu Kristu kanajutambula ne dia ndjalu olombedi a ladiba, keli one 
lukatumbula bukawatela ati: We eko Onʼami, Elo bakatshimi; 

6Uku atandi lu dihali dikina ati: We keli olombedi pandju, Uku Melebizedeke. 



2042 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

7La nshi yakindi lu dimba, Jesa akatemolaka la akasengasengaka one laki lu 
wala a mbushimbela uma lu nyoi la dela dia wala la asoi lu ushu ku ndi 
akawakela ne dia woma wakandukaka Unyashunga. 

8Kuyanga ndi aki Ona, ndi akeki ndjala la ukitanyia la akamba wakandasuwaka. 

9Lamʼakandaluwanyema ololo tshe, ndi akayala atungi a panda ka pundju le 
wane tshe watukitanyiaka. 

10Ndi aketama le Unyashunga ati: Olombedi a ladiku aka Melekizedeke. 

Awele ne Dia Ana wʼAshashi; Mbu ya Nde ya Wulu ne Dia Dikumanyi 

11Sha la akambu efula wa mvuta dikambu diandi, weli wulu a nyukadimwela, 
ne dia nya nyambuyala puki. 

12Kuyanga etena kambeta ka nyu ndjala embetsha, nyu nyambuhumba ukina 
nyetsha akambu wʼetatelu kʼaui wa Unyashungu ntu, ndu nyambuyala uku 
wane wahumba awele, aha mbu ya nde ya wulu. 

13Ne dia untu tshe laloma awele, atekelaka diui dia akambu wʼololo; ne dia ndi 
eki ona ashashi. 

14Keli mbu ya nde ya wulu ndjalaka ne dia etshundju wʼantu, wane wambekela, 
la wambuyala la tumba ta ntshikitanya ololo la kolo. 

Heberu 6 

Tutetemali lu Ditshelu DiʼEtshundju wʼAntu 

1Okone tutshiki dietshelu dia ntunduntundu dia Kristu, tutetemali lu ditshetu 
diʼetshundju wʼantu. Tatuhikaki tshina diʼekadimwelu kʼetema kʼuma lu etsha 
wa nyoi ntu, ndu dia mbetawo kʼutsha le Unyashungu, 

2kame la wetshelu wa batiza, la ahelu kʼanya, ndu la eulwelu kʼuma lu nyoi, ndu 
la elumbwelu ka pundju. 

3Shu tayutsha osoku, naka Unyashungu ayetawo. 

4Ne dia waku wakenyi yanyi ya Unyashungu etena kekina, la wakalungula 
ushasha uma lʼulungu, la wakayala amboshi wa Nyuma kʼOlolo, 

5la wakunganela diui diʼololo dia Unyashungu, la wulu wʼetena kayayi, 

6ku lʼokongo diku wakanganela, ku heyana dia mbakaluya ntu lʼekadimwelu 
kʼtema ne dia vo wambudiaka Onʼa Unyashungu ntu, wambuwutsha sonyi lu 
seke. 

7Ne dia kete yatomenaka mvula yatolokaka tena efula loko, la yatutumbiaka 
mbu ya nde yʼololo le wane wayombela, yo yatulungulaka otshoko uma le 
Unyashungu. 

8Keli naka yo yayutumbia atende la ahangulakoi, yo yayutunama, yayuyala 
lasuki la mbidjama mananu. Ekumelu kayo eli dia ntshumbama. 

Nyutetemali, Tanyuyalaki Tusuasua 

9Elangimi, tambulungamela akambu wuleki ololo le nyu, akambu 
wambuyelana la panda, kuyanga mbatasu osoku. 

10Ne dia Unyashungu kema kolo, dia ndi mbuhela ulimu anyu la ngandji 
kakanyenya antu lu lukamba landi, uku akanyakimanyia ekilami, ndu uku 
atshanyu edja ndu elo. 

11Shu nangaka nyu tshe untu lʼuntu ntetemala dia ndjala la ukalanganu one lu 
akambu tshe wʼelungamelu edja ndu lʼekumelu, 

12diaha nyu ndjala tasuasua. Keli nyukuya wane wambukita alaka ne dia 
mbetawo la etetemala kawo. 

Etshibelu ka Unyashungu Kahakadimo: “Elungamelu Kaka wa tukitshiya” 

13Ne dia lamʼakalaki Unyashungu Abarahama daka, ne dia ndi kumbeya ntshiba 
ukina luleki wuki, ku ndi akayatshibela ndame, 

14ati: Mete, dimi layakotskokola, ndu layukufadia. 

15Okone Abarahama akayala la memakana, akalungula daka diako. 

16Antu watutshibaka luleki wuki uleki ndjatshiba vame, lu tamu tawo tshe, 
etskibelu keli diui dia nshidiya dikambu. 

17Okone lamʼakalangi menya ekito wa daka ati: Diui diami hadiukadimo, ndi 
akahanya etshibelu ladiku, 

18ne dia akambu ako ahendi kawukadimo, la Unyashungu heyi mvuta kashi lu 
akambu ako. Shu la dikambu dieya ntukikitsha, shu ane wakalawo dia nungula 
elungamelu kakawatukitshiya. 

19Elungamelu kako keko uku lungu la mashua lʼutema, keli la mete la eteti, ka 
mboto lʼatei a dikondo diʼekambamdla. 

20Lu dihuli diako, mbakatotwela Jesu uku utatedi lamʼakanda yala olombedi a 
ladiku uku Melekizedeke pundju. 

Heberu 7 

Jesu Olombedi a Ladiku Uku Melekizedeke 

1Nu dia Melekizedeke one, khumʼekanga ka Salema, olombedi a Unyashungu a 
lʼulungu, akahumana lʼAbarahama lamʼakandayakalulaka uma la ntudiaka 
khumi ya dikanga, akotshokola. 



2044 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

2Ku Abarahama akakahana la ndi etenyi ka dikumi ka diango tshe. Ekadimwelu 
ka ntanda ka lukumbu landi, kaki khumʼekanga ka akambu wʼololo, ndu 
kkumʼekanga ka Salema, kitshimudi ati: Kkamʼekanga ka ki. 

3Ndi aha la shi, aha la nyangu, aha la watshendi, aha lʼetatdlu ka nshi kana 
ekumela ka lumu, keli wakawete uku Onʼa Unyashungu. Ndi ambatuhikala 
olombedi pundju. 

4Nyukani yimba dia waku waki untu one wuki! Tshesu Abarahama akawusha 
etenyi ka dikumi ka diango dia dimbu diuleki ololo. 

5Mete, tukanula ta Lewi tutu mbatulungulaka ulimu wʼolombedi. Okone vo 
ndjalaka la olembe wa mbosa tenyi dia dikumi uma le anyawo, uku yediko 
yʼelembe, keli vame wakuto uma le Abarahama. 

6Keli one laki kumbalema uma le wo, akose tenyi dia dikumi uma le Abarahama, 
akatshokola one laki la alaka. 

7Keli hatamanya tamu, one luleki tshitshe akatshokwama uma le luleki wuki. 

8Antu watuvokaka, mbatulungulaka tenyi dia dikumi lindu, keli wambututela 
dia ukina leko, leli la lumu. 

9Okone shu mbeyaka mvuta shati: Lewi, katulungulaka tenyi dia dikumi. Ndi 
ndame atukimoka tenyi dia dikumi uma le Abarahama, 

10ne dia ndi aki lʼutema a tshendi lamʼakandahumana la Melekizedeke. 

Khumadiondjo Akoto lu Dihuli DiʼAsi Lewi 

11Naka elombedi wʼasi Lewi kumbeya mbete antu eluwanyi (ne dia antu 
wakalungula elembe uma le wo), ukundi akahumbi olombedi ukina ntumba 
uma lu diuhu dia Melekizedeke, aha uma lu diuhu dia Arona? 

12Ne dia naka wakakadimulaka elombedi, diaki la wo dia nkadimula ndu 
elembe. 

13Ne dia one latutelawo akambu aso, usi wudja ukina kendi, uma lu wudja ako 
waha la untu latsha ulimu wʼediakelu. 

14Dikambu ne diambeyamaka ati: Khumesu akuto uma la Juda. Mose kumvuta 
nduku diui dikambu dia elombedi uma lu wudjʼa ako. 

Kristu Atuyalaka la Lumu ne Dia Nteketela Antu 

15Akambu ane wambuleka mbeyama, naka olombedi ukina ambutumba lu 
efanelu ka Melekizedeke, 

16lakatungama aha uku olembe wʼantu, keli uma lu wulu a lumu lahalana. 

17Ne dia wambuta dikambu diandi vati: Olombedi a pundju mbeye, Uku 
Melekizedeke. 

18Okone wakanya olembe omotshi wa la ntundu, ne dia olembe ako waki wodu, 

19(ne dia elembe ako kunduwanya nduku dikambu). Okone wambela 
elungamelu kuleki ololo, kako kambutusukanya le Unyashungu. 

20Vo kuntsha dikambu ne aha la etshibelu. 

21Wane wakayalaka elombedi ntundu, wakasaka ulimu awo aha la etshibelu. 
Keli ndi, wakawete olombedi lʼetshibelu, le one lakati dikambu diandi ati: 
Khumadiondjo ambutshiba, Ndi hukadimula kanyi yandi; Olombedi mbeye 
pundju. 

22Okone Jesu ambuyala okole wa sheki yuleki ololo. 

23Elombedi wa ntundu wakayalaka efula, ne dia nyoi akashimbaka ntetemala 
lʼulimu ako pundju. 

24Keli ndi atutshikalaka pundju, ulimu andi wʼolombedi hakadimo. 

25Okone ntu, ndi mbeyaka nshimbela wane watusukanaka le Unyashungu tena 
tshe dia dikambu diandi, ne dia ndi atuyalaka la lumu pundju ne dia 
mbateketela. 

26Diambutusunganela dia shu ndjala la olomoedi a ladiku wʼekila, waha la 
lukesu, waha la akambu wa kolo, wutshikitanyi la antu wa kolo, wediami ladiku 
diʼulungu tshe. 

27Ndi hahumbi nkimo elambu la lushi la lushi, uku elombedi wa ladiku: ntundu 
ne dia kolo yandi, lʼokongo ne dia kolo ya antu. Ndi akashidiya dikambu diako 
pundju lʼetena otoi lamʼakandayakimo ndame. 

28Ne dia elembe wambete antu waki weodu elombedi wa ladiku, keli diui 
diʼetshibelu diakayi lʼokongo wʼelembe, diakashikike Ona, lakaluwanyema 
pundju pundju. 

Heberu 8 

Akambu wa Sheki ya Ntundu Kumbeya Nduwanya Atemodi 

1Lu akambu wambututaka, dikambu dia wuki dieko okone: Shu teko la 
olombedi ladiku a wuhu oso, lakakjase lu lunya la pami la kiti ka diulelu ka 
Khumadiondjo lʼulungu, 

2ukambi wa lu etemwelo ndu lu luudu la dipema la mete, lakahiki 
Khumadiondjo, aha untu. 

3Ne dia olombedi a ladiku tshe ambosonama dia nkimo eshasha la elambu, 
okone dieli la olombedi ako dia ndjala la engo ka nkimo. 

4Utunduyala ndi aki la kete, tshiki ndi kundjala uku olombedi, ne dia akina 
weko watukimoka eshasha uku wata elembe. 

5Vo watukambelaka esangwelu la didjidji dia diango dia lʼulungu ulimu, uku 
akewula Unyashungu Mose lamʼakandayangi mpika etumbu; akawutela ati: 
Enda, utshi diango tshe uku yediko yakamakenya lʼukungu. 

6Keli kakiane Kristu ambuyala la ekambelu kuleki ololo, uku umbidji a sheki 
yuleki ololo mbendi, yakadjama lu alaka wuleki ololo. 

7Utunduyala sheki yako ya ntundu yaki ololo tshe, tshiki vo kumbidja sheki ya 
hendi. 

Sheki yʼUyuyu 

8Ne dia ndi akatani la munga lamʼakandati ati: Nyulungi, nshi yayuyala, mbata 
Khumadiondjo, Yayumudja sheki yʼuyuyu la khumbu kʼasi Isariyele Ndu la 
khumbu kʼasi Juda. 

9Aha uku sheki yakamadji la watshewo Lu lushi lakamakimela lu lunya, Dia 
mbalombola uma lu kete ya Edjibitu; Ne dia vo kuntetemala lu sheki yami, Dimi 
kumbaenda, mbata Khumadiondjo. 

10Khumadiondjo akati ati: Sheki nye mbayumudja la khumbu kʼasi Isariyele 
Lamʼayeta nshi sho; Dimi layudja elembe ami lu tukanyi tawo, Layefunda 
lʼetema awo, Ku dimi layuyala Unyashungu awo, Vo wayuyala wudja ami. 

11Vo hawuyetshanya untu la unyandi, untu la unyandi; La untu la onangu, untu 
la onangu, ati: Eyi Khumadiondjo; Ne dia vo tshe wayumbeya, Uma le luleki 
tshitshe edja ndu le luleki wuki lʼatei awo. 

12Ne dia dimi layuwauka ketshi lu kolo yawo, Dimi haluho munga yawo ntu. 

13Lamʼakandati dia sheki yʼuyuyu, okone ndi ambete sheki ya ntundu lʼokongo. 
Keli engo kaya edja, kaya umusu, kambuyanga nshisho pundju. 

Heberu 9 

1Sheki ya ntundu yaki la adjangu dia otemwelo la etemwelo ka la kete. 

2Ne dia wakalongosola luudu la dipema lu dihuli dia ntundu, ekitshelu ka 
tala, la mesa, la ma diʼEyalelu. Dihuli diako diambetama ati: Dihuli diʼEkila. 

3Lʼokongo a dihondo diʼekumbamelu dia hendi, luudu la dipema leko letawo 
vati: Ekila ka Dikila. 

4Donga dia paunyi dia ntshumba malashi dieko loko, ndu oshete wa sheki 
wukumbami la paunyi ladiku tshe, aki la puki ka paunyi kaki lu mana loko, ndu 
danga dia Arona diakamene songusongu, ndu pasi diʼave dia sheki; 

5ladiku diawo kaki okeruba wa lutumbu wukumbi edie ka ketshi Shu hateyi 
nyutela dia akambu ane otoi otoi kakiane. 

6Ku lamʼukalongoswama diango so osoku, elombedi watotoka lu luudu lu 
dipema lu ntundu, watutshaka elimu awo. 

7Keli lu luudu la dipema la hendi, tshikima olombedi a ladiku katotoka woto 
otoi lu eleku la dikila, diakandakimo dia kolo yandi, ndu dikambu dia kolo 
yʼantu. 

8Nyuma kʼOlolo ambutenya dikambu so ati: Mbuka kʼutsha lʼetemwelo 
kutenuma lamʼakemadi luudu lu dipema la ntundu 

9(lako leli djimbitelu yʼetena kene). Watukimoka eshasha la elambu waheyi 
lama mbete khumʼutema kʼotemodi ololo tshe, uku yediko yʼelongoswelo kene. 

10Keli elembe wa dimba tu mbewo ndu mbu ya nde lu dinono ndu wehu efula 
wu diokelo diʼashi, wukadjama edja ndu lamʼakakuki etena kʼelongoswelo. 

Keli Kristu Akalungwela Antu Etshungwelu ka Pundju 

11Keli lamʼakene Kristu uku olombedi u ladiku a diango diʼololo diayayi, ndi 
aketi lu luudu la dipema luleki wuki lu uluwanyi (laki kumpikama lʼanya 
wʼantu, dia mvuta osoku ati: Aha ka etungelu kene). 

12Ndi komboto la dikila dia mbudi la dia esongo wa ngombe, keli la dikila diandi 
ndame. Ndi akoto etena otoi lu Dihuli diʼEkila, lamʼakandalungwela antu 
etshungwelu ka pundju. 

13Ne dia naka dikila dia mbudi la dia waumi wa ngombe, la utuku wʼosongo a 
ngombe mbeyaka nkidia la mbedia antu uma lu kolo yawo 
lamʼamongawodiango diako, lʼalimba awo, 

14undi dikila dia Kristu, aha la diwadi le Unyashungu lu wulu a Nyuma ka 
pundju, hadiuleki mbedia khumʼetema yanyu uma lu etsha wa nyoi, dia nyu 
nkambela Unyashungu a lumu ulimu uka? 

Kristu Akatukanya la Sheki yʼUyuyu 

15Dia dikambu so, mbukutukanya Kristu la sheki yʼuyuyu. Ndi akavu ne dia 
nyimanyia antu kolo yaki lu sheki ya ntundu, ne dia wane kukundeti walunguli 
daka dia ukito a pundju. 

16Ne dia lene ambuyala daka, dieli la nyoi ka one lakadikimo ndjala shikaa, 

17ne dia daka ndjalaka la wulu lamʼayuvo Dio kema lu wulu lameki kangadio lu 
lumu. 

18Okone ndu sheki ya ntundu kunkidiama aha la dikila. 

19Ne dia amʼakatela Mose antu adjangu tshe uku aki elembe, ndi akose dikila 
dia esongo wa ngombe la dia mbudi, ndu ashi la diosa dia tilili la lushindja, 
akamonge buku ndu ului wantu tshe; 

20akati ati: Dikila ne dieko dia sheki yakanyudjangela Unyashungu. 

21Ntu, ndi akamonge luudu la dipema la alonga tshe wakawatshaka ulimu la 
dikila pupu. 

22Uku wata elembe, mbatami nti: Diango tshe diambediama la dikila, lamaha 
ekwelo ka dikila, keti edimanyelu ka kolo kema laawo. 

“Dia Minya Akambu wa Kolo Mbakandayakimo” 

23Okone diaki la wo dia mbedia difanelu dia diango dia lʼulungu la elambu ene. 
Keli diango dia lʼulungu diame diakediama la elambu wuleki ene ololo. 

24Ne dia Kristu komboto lu etemwelo kakatshama lʼanya wʼantu, efanelu ka 
mete mete, keli ndi akoto lʼulungu, ne dia menama lu ashu a Unyashungu dia 
dikambu diasu. 

25Aha dia ndi ndjakimo ekimo efula, uku atotoka olombedi a ladiku lu Dihuli 
diʼEkila lu eleku la dikila diaha diandi. 

26Naka osoku, diaki la ndi dia nsuwa tena efula uma lʼetatelu kʼandja. Keli ndi 
akenama etena otoi ketu lʼekumelu ka etena kene, ne dia minya akambu wa 
kolo mbakandayakimo. 

27Uku dieli la antu dia mvo luvo otoi, ku elumbwelu ndjuya lʼokongo, 

28okone ndu Kristu akakimoma etena otoi dia memba kolo yʼantu efula. Ndi 
ayene etena ka hendi, etali la kolo, le wane watukungelaka dia vo ndjala la 
panda. 

Heberu 10 

Dikila Dia Nyama Kumbeya Minyia Antu Kolo 

1Ne dia elembe waki didjidji tu dia akambu wʼololo wayayi, waha efanelu mete 
mete ka diango so, haweyi nduwanya waku watusukanaka la elambu 
watuwulambulaka lʼeleku lʼeleku. 

2Naka osoku kema mete, tshiki vo kunkimo mbalambula uka? Utunduyala 
atemodi wakediama etena etoi, tshiki vo tawaki la wutshu wo kolo ntu. 

3Keli lu elambu ako, kaki euhwelu kʼakambu wo kolo lu eleku lʼeleku. 

4Ne dia dinila dia waumi a ngombe la dia mbudi hadieyi minyia antu kolo. 

Lu Ndjakimo Uku Ulambu, Mbakandaluwanya Wane Wakakidiama 

5Okone lamʼakayi Kristu la kete, ndi akati ati: We kunonga elambu la eshasha, 
Keli we akanongoswela dimba. 

6We kongenangena lu elambu wo lutshumba, Kana lu elambu wo kolo. 

7Ku dimi lakati nti: Enda, dimi lambuyo, Dia ndjutsha lulangu laye, we 
Unyashungu, Uku akawafundela lu wombo a buku. 

8Lamʼakandati ati: We kunanga kuyanga ngenangena lu nyama yʼelambu, 
elambu, elambu wo lutshumba la elambu wa kolo (elambu wakawalambula uku 
wata elembe), 

9ku ndi akati ati: Enda, dimi lambuya dia ndjutsha lulangu laye. Ndi akanya 
dikambu dio ntundu, ne dia ndi nshikikadia dikambu dia hendi. 

10Shu takakidiama lu lulangu landi, ne dia Jesu Kristu akakimo dimba uku 
ulambu etena etei. 

11La olombedi tshe latemalaka la lushi la lushi atsha ulimu andi, atukimona 
ulambu pupu, waheyi minyo nelo. 

12Keli Kristu, lamʼakandayakimo etena otoi uku ulambu wa kolo, ndi okatudjase 
lu lunya la pami la Unyashungu. 

13Ndi akakungi edja ndu atunyi andi wakavala kihuna kʼekulu andi. 

14Ne dia ndjakimo kandi uku ulambu mbakaedaluwanya wane wakakidiama. 

15Ndu Nyuma kʼOlole ambutenya dinambu ne; ne dia lʼokongo, ndi akati ati: 

16Sheki nye mbayumudja la wo Lʼonongo a nshi sho, mbata Khumadiondjo: 
Dimi layudja elembe ami lʼetema awo, Layefunda ndu lu yimba yawo. Ku ndi 
akati ati: 

17Dimi haluho kolo yawo nkuyanga uhedia awo ntu. 

18Lamʼeli edimanyelu kʼakambu ane, kema dikambu dia nkimo ulambu wo kolo 
ntu. 

Tusukani la Etema a Mete 

19Okone anyasu, ne dia shu la dihunga dia mboto lu etemwelo ne dia dikila dia 
Jesu, 

20lu mbuka kakandatukiela, mbuka kʼuyuyu ka lumu, uma lu dihondo 
diʼekumbamelu, diatasu shati: Dimbo diandi, 

21shu teko la olombedi a ladiku a lu luudu la Unyashungu. 

22Okone tusukani lʼetema a mete wuludi la mbetawo, la etema asu 
wolongoswami uma lu khumʼetema ya kolo, la alimba asu wotshami lʼashi a 
pudipudi. 

23Tutetemali lu mbetawo kʼelungamelu kasu, to katukengama, ne dia one 
lakalaki daka ne eli la kolamelu. 

24Tukananeli untu lʼuntu dia ntomboshanya lu ngandji la lu elimu wʼololo. 

25Tatukimoki nsangana kame, uku eli etshelu kʼamotshi, keli tukikitshanyaki. 
Tuleki ntsha okone, ne dia nyambena nyati: Lushi lako laya suki. 

Kema Ulambu Ukina Weya Nyimanya Kolo ya Untu Latetemala Ntsha Akambu 
wa Kolo 

26Naka shu tayutetemala ntsha kolo lamʼeyasu mete, kema ulambu ukina weya 
nyimanya kolo yako, 

27keli paka elungamelu ka woma wʼelumbwelu kayayi, la fono ka wulu ka dja 
yayutshumba atunyi. 

28Untu lakonyola elembe wa Mose akavu, aha la ketshi, lu diui dia emenyi 
ehendi kana esatu. 

29Ukundi akananyu diʼasui wa one lambukamela Onʼa Unyashungu la tshina 
diʼekulu andi, la ambete dikila dia sheki yako yakandakidiama ati: Anyanya, la 
ambonyola Nyuma ka ngandji ka mamba, ayuleka tena ngana lu anyelu kandi? 

30Ne dia shu mbeyaka one lakati ati: Somboya eko dikambu diami, dimi 
layafuta Ntu ati: Khumadiondjo ayulumbuya antu andi 

31Dikambu dia mbuka woma mbedio, dia nko lanya wa Unyashungu a lumu. 

Nyuho Ushikikalu Anyu a Ntundu 

32Keli nyuho nshi ya ntundu, lamʼakayi yanyi ya Unyashungu le nyu, uku 
akanyashikikala lʼatei wʼasui efula. 

33Lu leke lomotshi, nyu nyakayala uku engo ka menda wendenda uma lu tengo 
la asui anyu. Lu leke lukina, nyu nyakayala la akina wakasuwi wuhu ako. 

34Ne dia nyu nyakuki asi lukanu ketshi, lamʼakanyohotola antu diango dianyu, 
nyaketawo lʼongenongeno, nyakeyi nyati: Teko la diango diuleki ololo, 
diayushikikala pundju. 

35Okone tanyukimoki elungamelu kanyu, ne dia to keko la difutu dia wuki. 

36Dieli la nyu dia ntetemala, dia nyu ntsha lulangu la Unyashungu, ku nyu 
nyayulungula daka diakandanyulaki. 

37Ne dia lamʼayeta etenyi ka tshitshe, One laya ka ndja ayuya, 
hutshimbatshimba. 

38Keli untu ami lʼololo ayuyala la lumu Uma lu mbetawo kanm. Ku naka ndi 
ayutsho ekongokongo, Ku utema ami hawongenangena 

39Keli shu kema lʼatei a wane watsho ekongokongo edja ndu lʼeshishwelu, keli 
teko lʼatei a wane weli la mbetawo ka nshimbela nyumu yawo. 

Heberu 11 

Akambu Wakatshama ne Dia Mbetawo 

1Mbetawo keli tshina dia akambu walungamelasu, keli uluwanyi wʼakambu 
wahatatenyi. 

2Ne dia wakatela watshesu dia dikambu ne. 

3Dia mbetawo, mbeyasu shati: Kete yakatungama la diui dia 
Unyashungu, okone diango dienama kuntungama uma lu diango dienama. 

4Dia mbetawo, mbakalambula Abele Unyashungu ulambu wuleki wa Kena 
ololo. Lu dikambu so mbakawawuti vati: Untu ololo kendi, Unyashungu kakati 
osoku lamʼakandalungula eshasha andi. Lu mbetawo kako, mbakandateketa, 
kuyanga ndi ambuvokaka. 

5Dia mbetawo, mbakasekwama Enoka, dia ndi tenaki nyoi; ndi kuntanema, ne 
dia Unyashungu akosekola La ntundu kʼesekwamelu kandi, wakawuti vati: Ndi 
akangenyangenya Unyashungu. 

6Untu laha la mbetawo, heyi mbongenyangenya. Ne dia dieli la one layuya le 
Unyashungu mbetawo ati: Ndi eko, la ndi keli ufutshi a wane watuyangaka. 

7Dia mbetawo, mbakenyama Noa akambu wahatayi uma le Unyashungu; dia 
woma a Unyashungu, mbakandalongosola watu a luudu dia nshimbela khumbu 
kandi Dia dikambu ne, mbakandamia wa la kete, mbakandayala ukito 
wʼakambu wʼololo wa lu mbetawo. 

8Dia mbetawo, lamʼaketama Abarahama, ndi akakitanyia diui dia ntsho lu dihuli 
diakandayangi nungula ukito andi. Ndi akunela, kumbeya utsha lene 
atandatshu. 

9Dia mbetawo, mbakandayala ongendangenda lu kete yakawulaki, uku lu kete 
yaha yandi, akadjaseka lu tumbu, kame la Isaka la Jakoba, ekito waki la ndi lu 
daka diame. 

10Ne dia ndi akalungamelaka usumba weli la tshina dia wulu, Unyashungu keli 
umbiki la olongosodi awo. 

11Dia mbetawo, ndu Sara ndame akalungula wulu a ntsho diemi lamʼakindi 
usumbi ne dia ndi aketawo ati: One lakandaki eko la kolamelu. 

12Okone untu otoi, laki uku untu ambuvo, ana efula wakayala uma le ndi uku 
toto ta lʼulungu, la uku lokongo la lʼumamu wʼashi a wuki, laheyama mbalema. 

13Wane tshe wakavu lu mbetawo la ntundu watalungula alaka, keli vo 
wakawaenyi uma lʼetali, wakalemia; waketawo vati: Antu wa kana la 
angendangenda mbesu la kete nye. 

14Ne dia waku watutaka osoku, wambutenya vati: Ayangi wa kete yawo 
mbewo. 

15Mete, utunduyala vo wakakanaka dia kete sho yakawamo, tshiki wakeyi 
nkalula loko. 

16Keli kakiane vo nangaka kete yuleki ololo, yeli lʼulungu. Okone Unyashungu 
hawaukela sonyi dia vo mbeta vati: Unyashungu asu, ne dia ndi akalongoswela 
usumba. 

17Dia mbetawo, mbakakimo Abarahama Isaka lamʼakandahimbama. One 
lakalungula alaka lʼongenongeno, akayangi nkimo onʼandi etoi lakanduti. 

18Ndʼako kakawati vati: Le Isaka, kayuweta tukanula taye. 

19Ndi aketawo ati: Unyashungu eko la wulu wa mbulula kuyanga wane wakavu; 
uma loko mbakandulungula uku djimbitelu. 

20Dia mbetawo, mbakatshokola Isaka Jakoba la Esau dia akambu wahatayi 

21Dia mbetawo, mbakatshokola Jakoba ana wa Josefu ahendi lamʼakandayangi 
mvo. Ndi akatemola Unyashungu, ekami lu danga diandi. 

22Dia mbetawo, lamʼakayangi Josefu mvo, ndi akati dia etumbelu kʼasi Isariyele, 
akawadjangela dia weka andi. 

23Dia mbetawo, lamʼakuto Mose, ambutshi andi wakawushe ngondo shatu, ne 
dia vo wakenyi vati: Ona a dimena kendi. Vo kumbuka olembe a khumʼekanga 
woma 

24Dia mbetawo, lamʼakuli Mose, ndi akaseke mbetama ati: Onʼa ona umuntu a 
Farayo. 

25Ndi akaleki nanga nsuwa la antu wa Unyashungu, aha ngenangena lu akambu 
wa kolo tshenyitenyi. 

26Ndi akakani ati: Lotengo ne dia Kristu lambuleka diango tshe dia lʼEdjibitu 
ongonyi, ne dia ndi akalungamelaka difutu diayayi. 

27Dia mbetawo, mbakandamo uma lʼEdjibitu, kumbuka kele ka khumʼekanga 
woma; ne dia ndi akatetemala, uku untu lena one lahenamaka. 

28Dia mbetawo, mba-kandatatela dambu diʼElekanelu, la emongelo ka dikila, ne 
dia undjaki wʼana wa nundu atukuwananda. 

29Dia mbetawo, mbakawateho Uduwa a Tilili uku lu kete yambuma. Asi 
Edjibitu, lamʼakawahimbi osoku, vo wakaditama lu ashi. 

30Dia mbetawo, mbakanyuko kumbu ya Jeriko lamʼakawayitshimbi nshi 
esambeli. 

31Dia mbetawo, Rahaba, umuntu kanga luseka, kumvo kame la waku waki la 
uhedia, ne dia ndi akalungula atopi la ki. 

Akambu wa Mbetawo wʼEdjedja Watotombosha Dia Shu Ntetemala 

32Ukundi ayumuta ntu? Dihuli ha diukuki dia dimi mvuta dikambu dia 
Ngidiyona, Baraka, Samisona, Jefeta dia David la Samuele la amvutshi — 

33Dia mbetawo kawo, mbakawalembia waulelu, wakatshaka akambu wʼololo, 
wakalungula alaka, wakadihi enyo wa tambwe, 

34wakadimi dja ya wulu, wakahandi pemo ka yombo. Uma lu weodu 
mbakawayala la wulu wakayala wulu lu ta, wakatshanya alimbi la 
angendangenda. 

35Amantu wakalungula asikawo wakavu, wakulwama uma lu nyoi. Akina 
wakakomwama wulu, kumbetawo ntshungwama, ne dia vo nungula eulwelu 
kuleki ololo. 

36Akina waki la dikambu dia ntengama ndu dia nkomwama, ndu diʼekodi, ndu 
dia kanu. 

37Vo wakukama ave, wakahimboma pi la nso, wakahimbama, wakadiakema la 
tombo. Vo wakakendakenda wolotshikuhu diʼekoko la dia mbudi; wakahumbi, 
wakasuyama, wakatshamela kolo — 

38wa la kete kombedima la wo ololo. Vo wakakendakendaka lu ahuli wa tosenga 
ndu ln ekungu ndu lu weuku, ndu lu afuku wa lu kete. 

39Wane tshe wakeyama dia mbetawo kawo, kunungula daka. 

40Unyashungu akatolongoswela dikambu diuleki ololo, dia vo watukuluwana 
aha uma le su. 

Heberu 12 

Jesu Eko Utatedi la Unduwanyishi a Mbetawo Kasu 

1Okone ne dia shu tambudingama la ului a wuki wʼemenyi, osoku ndu shu tunya 
wetshu tshe, la akambu wa kolo watutudingamaka lamʼesu weodu, tusaki 
esakelu kasu ka luwangu keli la ntundu lʼeteti. 

2Tendaki Jesu, utatedi la unduwanyi wa mbetawo kasu, one lakashikikala lʼasui 
wa utamba a mpeketanya ne dia ongenongeno wakakitshama la ntundu kandi. 
Ndi akonyola sonyi kawo, akatudjase lu lunya la pami la kiti ka diulelu ka 
Unyashungu. 

Mbekiyama le Shesu lʼUlungu Ayutotwela Elua wʼOlolo 

3Nyukaneli one lakayashikike lʼatei wʼamonyodi wa kolo lu dikambu diandi, dia 
nyu nyutukokomo, nyutukuheko lʼetema anyu. 

4Nyu nyatayashikike edja ndu dikila lamʼakanyalo la akambu wa kolo ta. 

5Nyu nyambuhela daku diakawanyulaki uku le ana wa luta? — nti: Onʼami, 
tonyolaki ekiyelu ka Khumadiondjo, Kana mpeko lamʼayundukulaka. 

6Khumadiondjo atekiyaka one lalangandi, Ndu atokomolaka ona tshe 
letawondi. 

7Nyu nyathshikikalaka ne dia mbekiyama; Unyashungu atunyutshelaka uku 
anʼandi wa luta. Ona akona lahekiyama le shi? 

8Keli naka nyu nyaha la ekiyamelu keli le antu tshe, keti ana wʼuma lu luseka 
mbenyu, aha ana wa luta. 

9Dikambu dikina ntu, shu taki la washesu ne dia ntekiya, shu atakalemiaka. 
Osoku haleki ololo efula dia shu odjala lʼokongo a Shi etema asu, dia shu ndjala 
la lumu uka? 

10Vo wakatekiyaka oshi motshi uku aki ololo lu ashu awo. Keli ndi ambutekia 
lu ololo asu, dia shu odjala elungudi wʼakambu andi wʼekila. 

11Ekiyamelu tshe hafani lʼongenongeno lamʼekito, keli to keko la fono. Ku 
lʼokongo diku, to katotwelaka wane wambekiyama la to elua wa ki, weli elua 
wʼakambu wʼololo. 

Tanyuyalaki Uku Esau 

12Okone nyusimbuli anya womonyami, ndu adui wa dikhusi. 

13Nyolongoswele ekulu anyu mbuka yʼusimbwi, ne dia untu latenguna 
tetoyamaki uma lu mbuka, keli ndi akono. 

14Nyuyelaki akambu wa ki la antu tshe, ndu ekidiamelu keli untu laha la to, 
henyi Khumadiondjo. 

15Nyendaki ololo, ne dia untu atukunga ngandji ka mamba ka Unyashungu; udiu 
a lutunu atukutumba lʼatei anyu dia nyohenyahenya, ndu dia nanya antu efula. 

16Untu tayalaki umunanyi, kana untu a kolo, uku Esau, ako lakasundja ukito 
andi la yema ya mbu ya nde. 

17Ne dia nyu mbeyaka nyati: Lamʼakandalangi nkita ntshoko lʼokongo diku, ndi 
akatunama, ne dia ndi komena dihuli dia nkadimula utema, kuyanga ndi 
akayangi wulu la asoi lu ashu. 

Akambu wa Diese wa Usika Kristu, la Akambu Weli la Ndi Dia Ntsha 

18Ne dia nyu kunsukana la kene kakanyeyi munanda, dja yakahetaka, kaki 
tshududu, la udjima, la ngimbi, 

19la diui dia pungi, la aui wa wulu. Lamʼkawuki gui aso, vo wakasengasenga 
Uyashungu vati: Tututelaki diui dikina ntu. 

20Ne dia vo kumbeya mbetawo olembe ati: Naka oyama kemotshi kayunanaa 
ukungu ako, to kayukama ave. 

21Enelo keso kakaleki mbutsha antu woma, okone Mose akati ati: Dimi 
lambutamanya mbuka woma la lukumba. 

22Keli nyu nyambuya lu Ukungu wa Siona, lu ogelu ka Unyashungu a lumu, la 
Jerusalema ya lʼulungu, la le elui wa andjelo waheyama mbalema, 

23ndu lu lusanganya lʼekelizia wa ana wa nundu wambufundama kumbu yawo 
lʼulungu, le Unyashungu Unumbushi wʼantu tshe, le nyuma ya antu wʼololo 
wambuluwanyema, 

24ndu le Jesu oteketedi a sheki yʼuyuyu, lu dikila diamongawo mbatutela 
akambu wuleki wa Abele ololo. 

Diulelu Diaheyi Nsutshasutshama 

25Nyendi, tanyutunaki one lanyutela akambu ako. Naka vo kumpanda 
lamʼakawatuni one lakawaewula la kete, dikambu diuleki diayutushimba 
mpanda naka tayonyola one latewula uma lʼulungu. 

26Lushi lako diui diandi diakasutshasutsha kete. Keli kakiane ndi ambutulaka 
ati: Etena kekina ntu layumusutshasutsha kete, aha kete tshu, keli ndu ulungu. 

27La diui ne ati: Etena kekina ntu, diambutenya ati: Diango 
diakasutshasutshama diayunyema, uku diango diakatungama, ne dia diango 
diahasutshasutshama diatshikali, 

28ne dia shu tambulungula diulelu diaheyi nsutshasutshama. Tuyali la ngandji 
ka mamba, totemole Unyashungu la mbongenyangenya la kenemo la woma, 

29ne dia Unyashungu asu eko dja yaheta. 

Heberu 13 

Akambu wa Ntshanela la wa Ntshela Unyashungu 

1Anyasu, nyutetemali mbukana ngandji. 

2Tanyuhelaki menya ange-ndangena ketshi, ne dia amotshi wakahangia 
andjelo lamʼakiwo kumbalimbitela. 

3Nyuhoki wane weli lu kanu, uku ndu nyu mbukelekami la wo; ndu waku 
wambusuyama, uku ndu nyu mbasuyama lu alimba. 

4Diwala dialemiami le antu tshe, dia antu tawunanaki, ne dia Unyashungu 
ayulumbuya akanga a munanyi la luseka. 

5Tanyuyalaki la saki ya diango. Nyuyali la ongenongeno lu diango dieli la nyu, 
ne dia Unyashungu ndame kakati ati: Dimi hakoseke, halakutshiki. 

6Okone shu tambuta shati: Khumadiondjo keli ukimanyidi ami; haluki woma. 
Kayuntshela untu? 

Jesu Kristu Eko Pupu Nshi Tshe 

7Nyuhoki elombodi anyu, wakanyutelaka diui dia Unyashungu. Nyukani yimba 
ya ditshelu diawo, nyukuya mbetawo kawo. 

8Jesu Kristu eko pupu lui ndu elo, ndu pundju. 

9Tanyunganyiamaki la wetshelu wa wehu la wehu wʼantu. Ndeka ololo dia 
utema nshikikala lu ngandji ka mamba, aha lu mbu ya nde, yahasha 
watuyiyangaka waho. 

10Shu teko la ediakelu, kaheyi wane watutshaka ulimu wa luudu la dipema nde 
loko. 

11Ne dia etundu wa nyama ku yatelaka olombedi a ladiku dikila diayo lu 
etemwelo uku ulambu wʼakambu wa kolo, yatutshumbamaka lʼandja a pangu. 

12Okone ndu Jesu akasuwi lʼandja a suku dia lukumbu, ne dia nkidia antu lu 
dikila diandi. 

13Okone tutshu le ndi lʼandja a pangu, totengami la ndi. 

14Ne dia shu kema la usumba wa pundju lindu, keli tatuyangaka usumba 
wayayi. 

15Dia dikambu diandi, tukimoki ulambu wa mandulaka Unyashungu nshi tshe, 
uku elua uma lu elomo watetawoka lukumbu landi. 

16Keli tanyuhelaki ntshanela ololo la nkimanyanyiana, ne dia Unyashungu 
atongenangenaka lʼelambu wa wuhu oso. 

Nyuyali la Ndjakitshakitsha 

17Nyukitanyia aui wʼelombodi anyu, nyuyali lʼokongo awo, ne dia vo 
watosenaka dia etema anyu, uku antu wayedika la Unyashungu diango Vo 
watutshaka dikambu so la ongenongeno, aha la lunyangu, ne dia dikambu diako 
hadiunyusha nduku waho. 

Dia Mbalombela 

18Nyutolombelaki, ne dia shu tambeya shati: Teko la khumʼutema kʼololo, shu 
nangaka ndjala la kenemo lu akambu tshe. 

19Dimi lambutamanya nyokokomiya dia nyu ntsha wuhu oso, dia dimi nkalula 
le nyu esadi. 

Aui wa Ntshokola la wa Ntumbula 

20Unyashungu a ki, lakâkaluya ulami a wuki wʼekoko uma lu nyoi la dikila dia 
sheki ya pundju, Khumesu Jesu, 

21anyuluwanya lu elimu wʼololo tshe dia nyu ntsha lulangu landi, dia ntsha 
akambu weli la kenemo lu ashu andi, dia Jesu Kristu! Lutumbu layali le ndi 
pundju pundju! Ayali osoku! 

Aui Akina, la Moyo 

22Anyasu, dimi lambunyokokomiya nti: Nyetawo diui diakamanyewula, ne dia 
lakanyufundela paka aui tshitshe. 

23Nyeyi nyati: Unyasu Timote akatshungwama uma lu lukanu. Naka ndi ndja 
esadi, keti dimi layuya kame la ndi dia ndjunyenda. 

24Nyusha elombodi anyu tshe moyo, ndu ekilami tshe. Wa lʼItaliya 
wambunyutumela moyo. 

25Ngandji ka mamba kayali la nyu tshe! Ayali osoku! 

Jakoba 

Jakoba 1 

Ambatumela Moyo 

1Jakoba, ukambi a Unyashungu la Khumadiondjo Jesu Kristu, Le wauhu dikumi 
la ahendi wakahandjo: Moyo. 

Nyolombiaki la Mbetawo 

2Anyami, nyali ongenongeno tshe lamʼayunyutana wehu efula wʼehimba; 

3nyeyi nyati: Ehimbelu ka mbetawo kanyu Katutungaka etetemalu. 

4Etetemalu aluwanya ulimu ato, dia nyu nduwana la nkukiama, uku wane 
wahahumbi engo. 

5Naka omotshi ambuhumba yimba, ndi alombe Unyashungu, katushaka antu 
tshe diango la lukahu, hahangwela, ku ndi ayuwushayo. 

6Keli ndi alombe la mbetawo, aha la tamu, ne dia untu ladja tamu, eko uku 
sukhu diʼashi a wuki, diasukuyama la diasutshasutshama la loheledi. 

7Untu uku takanaki ati: Layulungula engo uma le Khumadiondjo; 

8untu uku eko la etema ehendi, atahahoka lu akambu andi tshe. 

Wane Wukitshikitshi Wangenengene 

9Unyasu lukitshikitshi, angenengene lamʼayuwuwumbiya, 

10ndu kanga ongonyi angenengene lamʼukitshakitshawo, ne dia ndi ayushisho 
uku dembo diʼadiyu. 

11Ne dia unya atandaka la luhaladi la wulu, atolengiyaka adiyu, ku alembo awo 
watokokaka la kete, dimena diawo diatushilaka. Osoku mbayuyala ndu kanga 
ongonyi lu akambu andi. 

Ehimba Hawuyi Uma le Unyashungu 

12Untu lakikitala lʼehimba eko la otshoko, ne dia lamʼayunduleka ehimba wulu, 
ndi ayulungula dembo dia kusu dia lumu, diakalaki Khumadiondjo wane 
wulanga. 

13Untu tataki lamʼayunduhimbama ati: Dimi lambuhimbama uma le 
Unyashungu, ne dia Unyashungu hahimbama la akambu wa kolo, ku ndi 
hahimbi untu. 

14Keli untu lʼuntu atuhimbamaka lamʼakutwamandi ndu lamʼahimbamandi la 
saki kandi ndame ka kolo. 

15Ku saki kako, lamʼatshoto diemi, to kayuta kolo; ku kolo, lamʼulato, to kayuta 
nyoi. 

16Anyami wa ngandji, tanyudimbiyamaki. 

17Mboya tshe kʼololo la Kʼuluwanyi katuyakaka uma lʼulungu, Katuhuloka uma 
le Shi yanyi, lahakadimo, leli pupu pundju. 

18Dia lulangu landi mbakandatutungi la diui diandi dia mete, dia shu ndjala elua 
wa ntundu wa ditungelu diandi tshe. 

Nyuyali Atshi wa Diui, Aha Ambuki Atu 

19Anyami wa ngandji, nyeyi akambu ane. Keli untu tshe uki esadi, la ati okoke. 
Tukaki kele esadi, 

20ne dia kele Kʼantu heyi nkimanyia ololo a Unyashungu. 

21Okone nyunya akambu wa sonyi la wa kolo tshe. Nyetawo diui diunewo 
lʼetema anyu la memakana; dio mbeya nshimbela nyumu yanyu. 

22Keli nyuyali atshi wa diui, aha ambuki atu, watuyadimbiyaka. 

23Naka untu eko umbuki a diui, la haditshi, ndi eko uku untu lenda elundji kandi 
lu lulindu. 

24Ne dia lamʼayaendandi lu lulindu, ndi atumoka, kema edja ku ndi ambuhela 
didjidji diandi. 

25Keli lenda elembe wʼololo wa ndjadjasela, ndu latetemala loko, aha umbuki a 
diui ladiuhela, keli utshi a diui mbendi. Untu ako ayotshokwama lu etsha andi. 

Otemwelo wa Pudipudi Ndu Waha la Vadi 

26Naka untu ambuyakana ati: Otemodi wʼololo mbendi, Keli hashimbi lulimi 
landi, ndi ambuyadimbiya lʼutema andi. Otemwelo andi eko anyanya. 

27Otemwelo weli pudipudi, waha la vadi lu ashu a Unyashungu Shesu, weko 
okone: ntsho dia ntenda ana wa tshiki la wadi waki edu lu asui awo, la dia untu 
ndjalama diaha ndi ndjala la akambu wa kolo wa la kete. 

Jakoba 2 

Nyukani Ngandji Kaha la Shonodi 

1Anyami, tanyukimelaki mbetawo ka Khumesu Jesu Kristu, Khumadiondjoko 
lutumbu, kame la shonodi le antu. 

2Naka untu omotshi ayoto lʼetemwelo kanyu udji lohete la paunyi lu luhita la 
olotshi ahondo wʼololo, ku ndu kanga wula lolotshi ahondo wa kolo ayoto; 

3lamʼayunyetawo untu lolotshi ahondo wʼololo nyati: Uyudjase lu eihuli diʼololo 
ne; ku lamʼayunyutela kanga wula nyati: Emala lene, kana udjase la tshina dia 
kihuna kʼekulu ami, 

4laso nyu kema la shonodi lʼatei anyu uka? Nyu hanyuyala uku embadi weli la 
tukanyi ta kolo? 

5Anyami wa ngandji, nyuhukami. Unyashungu konsonola akanga a weula la 
kete dia ndi mbangonya lu mbetawo, la dia vo ndjala ekito wa diulelu 
diakandalaki wane wulanga uka? 

6Keli nyu nyambonyola kanga wula. Akanga wʼengonyi waha wane 
wanyahamela, ndu nyukutula lu dumbwelu uka? 

7Vo waha wane watenga lukumbu lone la kenemo lanyetawo uka? 

8Naka nyu nyambukitanyia olembe wuleki ekina wuki lu efundelu, ati: Ulangi 
unyaye uku ayalangaye, laso nvu nyambutsha ololo. 

9Naka nyu nyambuyala la shonodi le antu, nyu nyambutsha kolo, 
nyambamiama uku andjaki wʼelembe. 

10Untu tshe lakitanyia elembe tshe, lamʼayundutakana lʼolembe otoi, 
wayuwamia uku undjaki wʼelembe tshe. 

11Ne dia one lakati ati: Tunanaki, kakati ndu ati: Tudiakaki. Okone naka we 
hunanyi, keli ambudiaka untu, we ambuyala undjaki wʼelembe. 

12Okone nyutaki ndu nyutshaki uku antu wayulumbuyama lu elembe wa 
ndjadjasela. 

13Ne dia elumbwelu kaha la ketshi kayuyala le one lahukana ketshi; ketshi 
kambuleka elumbwelu wulu. 

“Mbetawo Kaha la Etsha Mvokaka” 

14Anyami, waho akona weli le untu naka ndi ambuta ati: Dimi la mbetawo, keli 
ndi kema la etsha? Mbetawo keso kayeya mbushimbela? 

15Naka onengesu a pami kana kadiyesu eko utakataka, ndu la uhumba wa mbu 
ya nde la lushi la lushi, 

16lamʼayuwatela omotshi ati: Nyutshu la ki, nyutuki dja, nyutuluti mbu ya nde; 
keli ndi hawasha ehumba wʼalimba awo, lendi eli waho na? 

17Osoku mbetawo kaha la etsha ambuyavwela. 

18Untu omotshi ayuta ati: We la mbetawo, dimi la etsha. Omenya mbetawo kaye 
kaha la etsha, ku dimi layukenya mbetawo kami la etsha ami. 

19We ambetawo wati: Unyashungu eko otoi; we ambutsha ololo. Ndu edienge 
mbatetawoka pupu — watudidimaka. 

20Keli we untu kʼuntu, we heyi wati: Mbetawo kaha la etsha keli anyanya? 

21Tshesu Abarahama kunyindjama lu etsha andi lamʼakandakimo onʼandi Isaka 
lʼediakelu uka? 

22We menaka wati: Mbetawo kandi kakakimanyiama la etsha andi, ndu 
mbetawo kandi kakaluwanyema ne dia etsha andi. 

23Ku efundelu kakashidiyama ati: Abarahama aketawo Unyashungu. 
Wakawadiya mbetawo kandi uku ololo andi; wakaweti vati: Ongenyi a 
Unyashiungu. 

24Okone nyu nyambena nyati: Untu nyindjamaka dia etsha andi, keli 
hayindjama dia mbetawo ketu. 

25Okone ndu Rahaba, kanga munanyi, kunyindjama pupu lu etsha andi 
lamʼakandalungula akendji, ku akatumi lu mbuka kekina? 

26Uku atuvokaka dimba diaha la lumu, okone ndu mbetawo kaha la etsha 
mvokaka. 

Jakoba 3 

Antu Washimbi Nimi: “Lulimi Leko Uku Shasi ya Dja” 

1Anyami, tanyuyalaki embetsha efula; nyeyi: Shu tayuyala la elumbwelu kuleki 
wuki, 

2ne dia shu tshe tatutakanaka lu akambu efula. Naka untu hatakana lu diui 
diandi, keti ndi ambuluwana, ndi mbeyaka nshimba dimba diandi tshe. 

3Shu tatudjaka ashingu lu enyo wa falasa ne dia yo nkitanyia diui diasu, okone 
tambusikisula alimba ayo tshe. 

4Nyendi ndu mashua wʼashi, kuyanga mbewo waki, vo watokendjakendjamaka 
la pepe ya wulu, keli watusikiswamaka la djenda ya tshitshe, uku alanga kanga 
djenda. 

5Okone ndu lulimi leko leke la tshitshe la dimba, ku lo latosemaka lu akambu a 
waki. Nyendi uku atohetshamaka kunyi efula la shasi ya dja! 

6Lulimi leko uku dja. Lulimi leli utundu wʼakambu wa kolo lʼatei a beke 
diʼalimba asu. Lo latulanyaka dimba tshe, latohetshaka nyumu tshe la dja 
yakahetshama uma lu Luwinga la dja. 

7Ne dia wehu tshe wa nyama, la wa fudu, la wa diango diayakutula ndu wa 
diango dia lʼashi a wuki diatekiyamaka, ndu diakekiyama le antu, 



2062 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

8keli nduku untu leya mbekiya lulimi! Lo leko engo ka kolo, katuhasahasaka, 
lambulula too la lolengo la nyoi. 

9La lulimi mbatutotemolaka Khumesu Shesu; la lo mbatutudjaka antu 
wakatungama lu efanelu ka Unyashungu mananu. 

10Diui diʼotshoko la dia mananu diatutumbaka lʼunyo otoi. Anyami, kema ololo 
akambu aso ndjala osoku. 

11Eteko kʼashi mbeyaka ntundja ashi wʼololo la ashi wʼululu lu ushu otoi kame 
uka? 

12Anyami, undi, utamba a fingu mbeyaka nto mbeli, kana okodi 
wa vinyo nto fingu? Okone ashi wa leho heyi ntundja ashi wʼololo. 

Yimba yʼUma lʼUlungu 

13Untu akona eli la ewu la yimba lʼatei anyu? Ndi enya antu akambu andi 
wʼololo la etsha andi wʼololo la memakana ka yimba yandi. 

14Keli naka nyambuyala la kandjema la tamu lʼetema anyu, tanyuyatumbulaki, 
tanyutaki kashi lu akambu weli mete. 

15Yimba nye kumpulo uma lʼulungu, keli yo yeko ya la kete, yeko ya dimba, yeko 
ya Uhimbanyi. 

16Ne dia lamʼeli kandjema la tamu, laawo keli ufutanu la akambu wa kolo tshe. 

17Keli yimba yakahulo uma lʼulungu, ntundu yeko pudipudi, lʼokongo yeli ki, la 
memakana, la osengosengo. Yo yambulula too la ketshi la elua wʼololo, yaha la 
tamu, yaha la lukesu. 

18Elua wʼakambu wʼololo wambunema lu ki le antu watuyangaka ki. 

Jakoba 4 

“Ongenyi wʼAkambu wa la Kete Ambuyaete Utunyi a Unyashungu” 

1Lundju la ta lʼatei antu, uma lendi uyewo na? Hawuyi uma lu okomiya anyu 
watolokaka lʼetema anyu uka? 

2Nyu la saki ka diango diaha la nyu, nyu nyatudiakanaka, nyatokomiyaka 
diango diahanyeyi nkundja. Nyu nyatokotanaka, nyatoloka ta. Nyu nyaha la 
ema, ne dia nyu hanyolombe. 

3Nyu nyatolombaka, ku hanyulungula, ne dia nyu nyatolombaka olombalomba, 
dia nyu ndjangenyangenya. 

4Nyu akanga a munanyi, nyu hanyeyi nyati: Ongenyi wʼakambu wa la kete eko 
utunyi a Unyashungu? Okone untu tshe lalanga ndjala ongenyi wʼakambu wa la 
kete, ambuyaete utunyi a Unyashungu. 

5Nyu nkanaka nyati: Efundelu mvutaka utata uka? Nyuma katudjaseka lʼetema 
asu, ntukumbulaka la kandjema? 

6Keli ndi atutushaka ngandji ka mamba ladiku dia ngandji ka mamba. Okone 
efundelu kambuta ati: Unyashungu atutunaka kanga utaku, keli atushaka one 
layakitshakitsha ngandji ka mamba. 

7Okone nyukitanyiaki aui wa Unyashungu. Nyosemaneli le uhimbanyi, ku ndi 
ayunyulawo. 

8Nyusukani le Unyashungu, ku ndi ayusukana le nyu. Nyu antu wa kolo, nyotsha 
anya anyu; nyedia etema anyu, nyu akanga wʼetema ehendi. 

9Nyuyatshumuya, nyunyangi, nyuleli. Tola tanyu takadimo lunyangu, 
ongenongeno anyu akadimo okei. 

10Nyuyakitshakitsha lu ashu wa Khumediandjo, ku ndi ayunyumbiya. 

11Anyasu, tanyosongwanelaki. One lasongwela unyandi kuyanga lalumbuya 
unyandi, ndi ambosongwela elembe, ndu ambulumbuya elembe. Keli 
lamʼayuyulumbuya elembe, ku we kema utshi wʼelembe, we eko usambudi. 

12Otoi keli umbidji wʼelembe la usambudi, ndi keli la wulu wa mamela la wa 
ndjaka. Keli we na, lalumbuya unyaye? 

Nyutaki Nyati: “Naka Khumadiondjo Alanga” 

13Nyuyi nyu wane watutaka nyati Elo kana lui tayutsho lʼusumba a wuhu one la 
wuhu one, tayutshikala leko eleku tshe, tayetetaka ukanda, tayukundja waho. 

14Keli nyu hanyeyi akambu wayuyala lui. Lumu lanyu leli na? Nyu nyeko uku 
lungi, lateneka etenyi ka tshitshe, ku latushishoka. 

15Dieli la nyu dia mvuta nyati: Naka Khumediandjo alanga, tayuyala la lumu, ku 
tayutsha okone kana osoku. 

16Keli kakiane, nyu nyambutakula lu ndjatumbula kanyu. Utaku one tshe, eko 
kolo. 

17Okone untu leya ntsha dikambu diʼololo, keli haditshi, dikambu diako dieko 
kolo le ndi. 

Jakoba 5 

Ambewula Akanga wʼEngonyi la Akanga a Ndjalanga 

1Keli nyu, akanga wʼengonyi, nyuyi, nyuleli, nyawani, ne dia asui waya ka ndjate 
nyu! 

2Ekundji anyu wambohonda, ahondo anyu wambolema la tumumbu. 

3Paunyi yanyu la fesa yanyu yambahema alalu. Alalu ayo wayuyala uku omenyi 
a dikambu le nyu, wayole alimba anyu uku dja. Nyu nyambuyaumbela diango 
lu nshi nye yʼekumelu. 

4Nyulungi, difutu dia asi ulimu wakanyukambela dikambo dianyu 
diakanyakimela la lukesu, diambawana! Ndu alelu wa amunyi wa diango 
dianyu wambukuma lʼatui wa Khumadiandja Kanga lulimbilimbi. 

5Nyu nyakenaka olo la kete, nyakayangenyangenyaka; nyakalutsha etema anyu 
lu lushi lʼediakanelu. 

6Nyu nyakamia, nyakadiaki untu ololo, laki kunyolosha. 

7Anyasu, nyutetemali, edja ndu lamʼayuya Khumadiondjo. Enda, ukambi 
ekambo atukungelaka dinela diʼololo dia diango diakandune lu kete. Ndi 
atutetemalaka edja ndu lamʼayolo mvula ka ntundu la ka lʼokongo. 

8Ndu nyu nyutetemali, nyushikike etema anyu, ne dia eyelu ka Khumadiondjo 
aya suki. 

9Anyasu, tanyungunangunanelaki, ne dia nyu nyatukulumbuyama. Enda, 
Unumbushi ambemala lu asuku! 

10Anyasu, nyendi amvutshi wakataka diui lu lukumbu la Khumadiondjo, vo 
wayali djimbitelu ya fono la ya etetemalu. 

11Nyulungi, shu mvutaka dia antu wakayakikitsha shati: Weko la otshoko. Nyu 
nyakuki lukumu la etetemalu ka Jobo, nyakenyi ekumelu ka Khumadiondjo, 
ndu uku uludi Khumadiondjo la memakana la ketshi. 

Nyewo Tshibelu 

12Anyasu, ladiku diʼakambu tshe, tanyutshibaki ulungu, kana kete, kana 
etshibelu kekina. Keli elu kanyu, kayali elu; kema kanyu, kayali kema, ne dia 
nyatukuyala la dianyelu. 

Akambu Watutumbaka Uma lu Dombelo 

13Untu eko la asui lʼatei anyu? Ndi alombe. Untu eko la ongenongeno? Ndi imbi 
esambu. 

14Untu eko la hemo lʼatei anyu? Ndi eti dikumanyi dia ekelizia, vo wolombele, 
wukiti iso lu lukumbu la Khumadiondjo. 

15Dombelo dia mbetawo diayushimbela kanga hemo, ku Khumadiondjo 
ayuwulula. Naka ndi akatshi kolo, kolo yandi yayudimanyema. 

16Okone nyushwaneli kolo yanyu, nyolombaneli Unyashungu, dia nyu nkono. 
Elombelo kʼuntu ololo mbeyaka ntsha akambu a waki. 

17Elidja aki untu uku shu; ndi akatetemala nomba Unyashungu, ati: Toloshaki 
mvula, ku mvula kondo la kete deku satu la ngondo shamalu. 

18Ndi akalombe ntu, ku ulungu akalosha mvida, kete yakatumbia tumbatumba. 

“Ayushimbela Lumu lʼUntu Uma lu Nyoi” 

19Anyasu, naka untu lʼatei anyu ambunganela uma lu mbuka ka mete, la 
omotshi ayuwungula; 

20ndi eyi ati: Untu layungula untu a kolo uma lu mbuka kakandanganela, 
ayushimbela lumu lʼuntu ako uma lu nyoi, ndu ayukumba efula kʼakambu wa 
kolo. 

1 Petero 

1 Petero 1 

Ambuwaemula 

1Petero, utumami a Jesu Kristu, Le ambitshanyimi wa lʼehandjwelu wudjashi la 
Poto, ndu la Ngalatiya, ndu la Kapadokiya, ndu lʼAsiya, ndu la Bituniya, 

2wakasonama uku akeyi Unyashungu Shesu ntundu, lʼekidiamelu ka Nyuma, 
dia vo ndjala la ukitanyia la emongelo ka dikila dia Jesu Kristu: Ngandji ka 
mamba la ki kafuli lenyu! 

“Sangu Dia Pundju, Diahalana, Diahashisho” 

3Watumbuli Unyashungu Shi Khumesu Jesu Kristu! Ndi akatuti ntu uma lu 
ketshi kandi ka wuki, dia shu ndjala la elungamelu ka lumu ne dia eulwelu ka 
Jesu Kristu uma lu nyoi; 

4dia shu ndjala la sangu diahahonde, diahalana, diahashisho, 
diakawanyukitshiya lʼulungu. 

5Nyu ane wambulamema lu wulu a Unyashungu dia mbetawo kanyu, nyayuyala 
la panda kayenyama le nyu lʼetena kʼekumelu. 

6Dikambu ne diambunyongenyangenya efula, naka nyu mpumbaka dia 
nyangiema etenyi ka tshitshe lʼehimba efula. 

7Ne dia ehimbelu ka mbetawo kanyu kuleki paunyi, katushishoka 
lamʼakihimbawo la dja ushinga a wulu, katanemi la diandu la lutumbu la 
kenemo lʼenelo ka Jesu Kristu! 

8One lakinyu komena, nyu nyambuwuka ngandji. Nyu hanyuwenyi, keli 
nyambuwetawo, nyambutamanya ngenangena lu ongenongeno a lutumbu 
waheyama mvuta. 

9Nyu nyambulungula panda lʼetema anyu uku ekundjelu ka mbetawo kanyu. 

10Amvutshi wakayangi, wakakumiakumia dia panda kene, wakati dia ngandji 
ka mamba kayuya le nyu. 

11Vo wakayangi etena kakona la wuhu akona wʼetena kakawatela Nyuma ka 
Kristu kaki lʼetema awo lamʼakandawatela dia asui wa Kristu la ntundu, la dia 
lutumbu lakayayakaka lʼokongo awo. 

12Akenyama le wo ati: Vo kundjatshela akambu ane vame, keli wakanyutshela 
akambu ane watama kakiane lʼenyo a wane wakanyusambisha lukumu lʼololo 
le Nyuma kʼOlolo, kakatumama uma lʼulungu. Andjelo nangaka menda akambu 
ako. 

13Okone nyolongosole tumba tanyu, nyuyali ki. Nyushikike elungamelu kanyu 
lu ngandji ka mamba kayuwunyusha lʼenelo ka Jesu Kristu. 

14Nyuyali uku ana wʼukitanyia. Tanyuyafanyaki la saki kanyu ka ntundu 
lamʼakinyu dinginya. 

15Keli one lakanyeti, eko ekila, okone ndu nyu nyuyali ekila lu ditshelu dianyu 
tshe. 

16Ne dia ambufundama ati: Nyuyali ekila, ne dia dimi leko ekila. 

17Naka nyu nyatuwetaka nyati: Shesu, latulumbuyaka untu tshe uku akandatshi 
aha la shonodi, nyukaki woma lamʼekinyu lene akanyatshanyema. 

18Nyeyi nyati: Nyu kuntshungwama la diango diayulana, la fesa kana paunyi, 
uma lu ditshelu dianyu diʼanyanya, diakanyakiti uma le watshenyu. 

19Keli nyu nyakatshungwama la dikila diʼushinga a wulu, uku dia ona okoko 
laha la munga kuyanga vadi, dia Kristu ndame. 

20One lakasonwama ntundu andja watatungama, keli akenama lʼekumelu 
kʼetena kene dia dikambu dianyu 

21Nyu nyambuyala embetawudi wa Unyashungu uma le Jesu lakandulula uma 
lu nyoi ndu lakandasha lutumbu, dia mbetawo la elungamelu kanyu ndjala le 
Unyashungu. 

22Ne dia nyu nyambedia etema anyu la ukitanyia anyu lu akambu wa mete, dia 
mbuka anyanyu ngandji mete, okone nyukani ngandji wulu lʼetema anyu. 

23Nyu nyakutama ntu, aha lu wuhu wa diango diatulanaka, keli lu wuhu wa 
diango diahalana, lu diui dia Unyashungu dieli la lumu, dieli pundju. 

24Ne dia diui ne dieko ati: Antu tshe weli uku adiyu, Lutumbu lawo tshe leli uku 
dembo diʼadiyu. Adiyu watolengelaka, alembo watokokaka, 

25Keli diui dia Khumadiondjo dieko pundju. Diui diako dieli lukumu lʼololo 
lakawanyusambisha. 

1 Petero 2 

“Nyeko Wudja Wakawasonola, Elombedi wa lu Diuhu Dia Khumadiondjo, la 
Wudja wʼEkila” 

1Okone nyunya kolo tshe, ndu adimbiyelu tshe, ndu kesu, ndu kandjema, ndu 
tendo tshe. 

2Nyuyali uku ana wutshiwo kakiane. Nyulangi awele wa diui diʼololo diaha la 
lukesu, dia nyu mbula lu diui ne edja ndu nyayutana panda; 

3ne dia nyu nyambunganela memakana ka Khumadiondjo. 

4Nyuyi le ndi, le dive dia lumu, diakatuni antu, keli dio diakasonwama le 
Unyashungu, ndu dieko ushinga a wulu. 

5Okone ndu nyu nyeko uku ave wa lumu, wambunyete uku luudu la Nyuma, dia 
nyu ndjala elombedi wʼekila, ne dia nambula elambu wa Nyuma, 
wangenyangenya Unyashungu le Jesu Kristu. 

6Ne dia diui ne diambufundama lu efundelu ati: Enda, dimi lambushikike dive 
la Siona, Dive dia tshuku, diosonami, diʼushinga a wulu. One lawetawo, 
hutshama sonyi. 

7Ndi eko ushinga a wulu le nyu, nyu wane wetawo. Keli le wane wahetawo, Dive 
diakatuni ambiki wa luudu, Diakawakitsha lʼote a tshuku, 

8la, Dive, diayutakanya antu, Dive dia wuki diayuwamba, ne dia vo 
wambutakana lu diui, weko la uhedia, wakasonwama lu dikambu ne. 

9Keli nyu nyeko wudja wakawasonola, nyeko elombedi wa lu diuhu dia 
khumʼekanga, la wudja wʼekila, antu wa Unyashungu ndame, dia nyu menya 
akina ololo wa one lakanyeti uma lu udjima utsha lu yanyi yandi ya mamba. 

10Takinyu antu andi ntundu, keli kakiane nyambuyala antu wa Unyashungu. 
Nyu kunkundja ketshi ntundu, keli kakiane nyambukundja ketshi. 

Nyetawo Elembe wʼAntu ne Dia Khumadiondjo 

11Elangimi, dimi lambunyosengasenga uku angendangenda la ambitshanyimi 
nti: Nyoseke saki ya dimba, yatoloshaka etema anyu ta. 

12Nyuyali la ditshelu diʼololo lʼatei wʼasi wedja. Okone, naka 
wambunyosongwela vati: Nyu nyeko atshi wa kolo, naka vo wayena etsha anyu 
wʼololo, ku vo wayutumbula Unyashungu, lu lushi layundakendela. 

13Nyetawo elembe tshe wʼantu ne dia Khumadiondjo, kuyanga wa 
khumʼekanga ka wuki, leli ladiku dia tshe, 

14kuyanga wʼembuledi wakandatumi dia nsobwela atshi wa kolo, la dia nemia 
atshi wʼololo. 

15Ne dia Unyashungu nangaka nyu nembohaya eteketateketa wʼakanga a 
dinginya lu ditshelu dianyu diʼololo. 

16Nyuyali uku akanga a ndjadjasela, keli kanyeteki ndjadjasela kanyu uku 
ukumbo wa nkumba kolo, keli nyuyali uku ekambi wa Unyashungu. 

17Nyolemia antu tshe. Nyulangi anyanyu. Nyuki Unyashungu woma. Nyolemia 
khumʼekanga ka wuki. 

Daku le Ekambi 

18Ekambi, nyetawo aui wa akhumenyu la woma tshe, aha le wane wʼololo la 
memakana atu, keli ndu le akanga a ngala. 

19Dikambu ne mbetawomaka, naka untu ayushikikala lu nyangu 
lamʼawusuyawo anyanya, ne dia khumʼutema kandi keko le Unshashungu. 

20Lutumbu lakona leko, naka nyayetawo lʼetetemalu lamʼayuwunyokomola ne 
dia akambu wa kolo wakanyatshi? Keli naka nyu nyayutsha ololo, la nyayetawo 
lʼetetemalu lamʼanyusuyawo, dikambu diako mbetawomaka lu ashu a 
Unyashungu. 

21Nyu nyaketama dia dikambu diako, ne dia Kristu akanyusuwela, 
akanyutshikela djimbitelu, dia nyu mbuyela lu wanya andi. 

22Ndi kuntsha dikambu dia kolo, kuntanema la lukesu lʼunyo andi. 

23Lamʼakawotenge, ndi kumbatenga. Lamʼakandasuyama, ndi kumbanela, keli 
ndi akayakimo le one latulumbwanyaka ololo. 

24Ndi akatembela wutshu wa kolo yasu lu dimba diandi lʼutamba, dia shu wane 
wakavu lu kolo ndjala la lumu lu akambu wʼololo. Nyu nyakakono dia wimbo 
andi. 

25Ne dia nyu nyakanganela uku ekoko, keli kakiane nyambukalula le Ulami la 
Umumbi a nyumu yanyu. 

1 Petero 3 

Daku le Wadi 

1Okone nyu amantu, nyetawo aui a waumenyu, ne dia naka amotshi 
hawukitanyia diui dia Unyashuhgu ndu waha la diui dia Unyashungu, 
wayudietawo ne dia ditshelu dia wadiewo 

2lamʼayuwena ditshelu dianyu diʼololo diosohanyi la woma. 

3Tanyusaleugaki la elelo ka divu, elengelo ka diango dia paunyi, kuyanga 
kʼelotelo kʼahondo. 

4Keli nyuyali la elengelo kʼushami lʼutema, elengelo kʼutema a memakana la ki 
kahalana, kʼushinga a wulu lu ashu a Uanyashungu. 

5Uku etshelu kene, amantu wʼekila wʼedjedja wakalungamelaka Unyashungu, 
wakayalenge, waketawo aui a waumewo. 

6Uku Sara, akakitanyiaka diui diʼAbarahama, akaweti Khumadioudio. Tukanula 
tandi mbenyu kakiane, naka nyu nyayutsha ololo la hanyutshama woma. 

Daku le Waumi 



2070 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

7Ndu nyu apami, nyudjase la wadienyu la yimba, uyuwalemiane dia vo 
wambunyuleka wodu, la dia vo weko ekito kame la nyu wa ngandji ka mamba 
ka lumu, dombelo dianyu diatukushimbama. 

Daku le Antu Tshe 

8Diui dia ndjihelu ne, nti: Nyu tshe, nyuyali la utema otoi. Nyukani ketshi, 
nyukani ngandji uku untu lʼonangu. Nyuyali la etema wa memakana, 
nyuyakitshakitsha. 

9Tanyukaluyaki kolo lu kolo, kuyanga lotengo lu lotengo, keli nyotshokwani ne 
dia nyaketama dia dikambu ne, dia nyu nkita otshoko. 

10Ne dia, Untu latulangaka lumu, La atulangaka mena nshi yʼololo, Ashimbi 
lulimi landi uma lu kolo, Ndu elomo andi tawutaki kashi. 

11Ndi akadimo uma lu kolo, atshaki ololo; Ayangi ki, akiyeli. 

12Ne dia ashu wa Khumadiondjo weko le antu wʼololo, Atui andi weko hwe lu 
dombelo diawo. Keli elundji ka Khumadiondjo keko le atshi wa kolo. 

Nyuyali la KhumʼUtema kʼOlolo: Wane Wasuwa DiʼAkambu wʼOlolo Weko la 
Otshoko 

13Untu akona ayunyutshela kolo, naka nyu la saki ka ntsha akambu wʼololo? 

14Keli naka nyu nyayusuwa diʼakambu wʼololo, nyu 
nyayotshokwama Tanyuwaukaki woma, tanyudidimaki. 

15Keli nyukidia Kristu uku Khumadiondjo lu etema anyu. Nyutayalongosodi dia 
nyu mbeya lama nkaluya diui le untu tshe lanyumbula, dia elungamelu keli 
lʼetema anyu. Keli nyutshi okone la memakana la woma. 

16Nyuyali la khumʼutema kʼololo, okone lu akambu, wane wanyosongwela, 
watonyolaka ditshelu dianyu diʼololo le Kristu, wayutshama sonyi. 

17Naka Unyashungu nangaka okone, nsuyama dia ololo ambuleka nsuyama dia 
kolo ololo. 

18Ne dia ndu Kristu akavu etena otoi ne dia kolo, untu ololo akasuwela antu wa 
kolo, ne dia ntela le Unyashungu. Dimba diandi diakadiakema, keli ndi aki la 
lumu lʼutema. 

19La lumu lako mbakandatshu la ntusambisha nyumu ya wa lu lukanu la nyoi, 

20yaki la uhedia ntundu. Lamʼakakungaka memakana ka Unyashungu lu nshi ya 
Noa, lamʼakandatshaka watu a luudu, antu tshitshe mbakashimbamela loko 
lʼashi: antu enanei atu. 

21Dikambu ne dieko uku djimbitelu ya mete ya batiza kanyushimbela kakiane, 
aha dia minya mindu ka dimba, keli dia nomba khumʼutema kʼololo le 
Unyashungu uma lʼeulwelu ka Jesu Kristu. 

22Ndi akatshu lʼulungu, eko la lunya la pami la Unyashungu; andjelo, akanga a 
waulelu la akanga a wulu wakayala lʼokongo andi. 

1 Petero 4 

“Tanyuyelaki Saki yʼAntu, Keli Nyuyeli Lulangu la Unyashungu” 

1Ne dia Kristu akasuwi lu dimba, ndu nyu nyuyalotsha la tukanyi pupu. Ne dia 
untu lakasuwi lu dimba, ambushila nkimo kolo, 

2diaha nyu ndjela saki yʼantu lamʼekinyu la lumu lu alimba, keli dia ndjela 
lulangu la Unyashungu. 

3Ne dia nshi yakanyayelaka saki yʼasi wedja yakakuki, 
lamʼakanyakendakendaka lu akambu wa kolo, la songu ya munanyi, la dinwelo 
dia wanu, la engenongeno wa kolo, la mindju yakanyadjoka wanu, la ditemwelo 
dia dikishi dia wononyi. 

4Vo wambamba, ne dia nyu hanyutshu la wo pulu lu akambu wa kolo ako ntu; 
vo watunyotendaka. 

5Keli vo wayutela one lakayalongosola dia numbuya weli la lumu ndu wakavu 
akambu awo. 

6Dia dikambu ne, mbakawasambisha ndu wakavu lukumu lʼololo, dia vo 
numbuyama uku antu wasena, keli dia vo ndjala la lumu lʼetema uku eli 
Unyashungu. 

7Keli ekumelu kʼakambu tshe kaya suki, okone nyuyali la yimba yʼololo, 
nyolembohali, nyolombaki. 

8Ladiku dia akambu tshe, nyutamanya mbukana ngandji, ne dia ngandji 
atukumbaka akambu wa kolo efula. 

9Nyulungwanilu mvudu yanyu lʼongenongeno, aha lʼungunungunu. 

10Uku akalungula untu lʼuntu ushasha, nyuwushani, uku alami wʼololo wa wehu 
efula wa ngandji ka mamba ka Unyashungu. 

11Naka untu atutaka diui, ati uku atandi aui wa Unyashungu; naka untu 
atukambelaka akina ulimu, atshi la wulu watuwushaka Unyashungu, ne dia 
Unyashungu atumbwami lu akambu tshe uma le Jesu Kristu. Lutumbu la diulelu 
wayali le ndi pundju pundʼiu! Ayali osoku! 

“Nyongenengene, ne Dia Nyu Nyambusuwa la Kristu” 

12Elangimi ami, tanyambaki dia akambu wa wulu weli lʼatei anyu, wambuya le 
nyu dia nyuhimba, nyati: Dikambu dʼuyuyu diambuya le su. 

13Keli nyongenengene, ne dia nyu nyambusuwa la Kristu, ne dia nyu mbeya 
ngenangena lʼongenongeno utamanya lʼenyelo ka lutumbu landi. 

14Naka nyu nyambotengama dia lukumbu la Kristu, nyu nyeko la otshoko, ne 
dia nyuma ka lutumbu ndu ka Unyashungu, keko la nyu. 

15Keli omotshi lʼatei anyu tasuyamaki uku tomboki, kuyanga uku uvi, kuyanga 
uku utshi a kolo, kuyanga uku kanga esaku lu akambu wa kana. 

16Keli naka untu omotshi ambusuyama uku usika Kristu, ndi tukaki sonyi, keli 
ndi atumbuli Unyashungu lu lukumbu lone, 

17ne dia etena kambukuka dia elumbwelu ntatela le wa lu luudu la Unyashungu. 
Naka to kambutatela le su, ukundi ayuyala ekumelu ka waku wahakitanyia 
lukumu lʼololo la Unyashungu? 

18Ku Naka untu ololo ambushimbamela, Lendi ayenama omonyodi la untu a 
kolo? 

19Okone wane wasuwa uku lulangu la Unyashungu, wakimo etema awo lu 
akambu wʼololo le utungi leli la kolamelu. 

1 Petero 5 

Alaku Amotshi 

1Dimi lambokokomiya dikumanyi dia lʼatei anyu, ndu dimi keli ekumanyi, ndu 
omenyi wʼasui wa Kristu, ndu ulungudi a lutumbu layanga menama, nti: 

2Nyulamaki ekoko wa Unyashungu weli lʼatei anyu. Nyuwalami, aha la khudu, 
keli la etema wʼongenongeno, uku eli lulangu la Unyashungu, aha dikambu 
diʼukundji, keli la yimba yolongoswami. 

3Tanyahamelaki wane weli lʼokongo anyu, keli nyuyali tulimbitelu tʼololo le 
ekoko. 

4Lamʼayene Ulami a wuki, nyu nyayulungula Jembo dia kusu dia lutumbu, 
diahalana. 

5Okone nyu akenda, nyetawo aui wa dikumanyi. Ee, nyu tshe nyuyalotsha la 
ndjakitshakitsha, ne dia nkambanela, ne dia Unyashungu atutunaka akanga 
wʼutaku, keli atushaka wane wayakitshakitsha ngandji ka mamba. 

6Okone nyuyakitshakitsha la tshina dia lunya la wulu la Unyashungu, dia ndi 
nyumbiya lamʼayukuka etena kanyu. 

7Nyukitsha ukananu anyu tshe le ndi, ne dia ndi atunyukanelaka. 

8Nyuyali ki, nyendaki. Utunyi anyu uhimnanyi atokendakendaka uku tambwe 
kadikita kayanga walendi. 

9Nyutetemali mbutuna lu mbetawo kanyu; nyeyi nyati: Anyanyu wa la kete 
watusuwaka pupu. 

10Unyashungu a ngandji ka mamba tshe lakanyeti lu lutumbu landi la pundju le 
Kristu, lamʼayunyusuwa etenyi ka tshitshe, ndame ayunyuluwanya, 
ayunyushikike, ayunyukikitsha. 

11Diulelu diayali le ndi pundju pundju! Ayali osoku! 

Ambatumela Moyo 

12Dimi lambunyufundela aui tshitshe ane le Silivano, latami nti: Unyasu la 
kolamelu; lambunyokokomiya dia nyenya nti: Ngandji ka mamba ka 
Unyashungu a mete kene; nyuyashikike loko. 

13Ekelizia wa la Babilona, wambosonama la nyu, wanyutumela moyo. Ndu 
Mako onʼami anyutumela moyo. 

14Nyononani la ngandji. 

Diui DiʼEtshokwelo 

Ki kayali la nyu, nyu tshe weli le Kristu! 

2 Petero 

2 Petero 1 

Ambatumela Moyo 

1Simona Petero, ukambi la utumami a Jesu Kristu. Le antu wakalungula 
mbetawo kʼololo pupu uku keli la su lu ololo a Unyashungu asu Ushimbedi Jesu 
Kristu: 

2Ngandji ka mamba la ki waludiami le nyu lu nimbitela Unyashungu le Jesu 
Khumesu! 

“Tanyuyalaki Tusuasua Kana Uku Antu Wahato Elua” 

3Wulu wa Unyashungu ambutusha diango tshe dieli kame la lumu la ololo andi, 
ne dia shu tambulimbitela one lakateti dia lutumbu landi la ololo andi. 

4Lu akambu ane, mbakandatusha alaka wa ushinga a wulu la wa waki otekoya. 
Lu dikambu diawo, mbayuwunyete elungudi wʼakambu wʼololo weli lʼutema a 
Unyashungu. Nyu nyakahandi uma lʼehondelo keli le wa la kete uma lu saki ya 
kolo. 

5Dia dikambu ne, nyutetemali dia nsanganya ololo wʼutema lu mbetawo kanyu; 
lu ololo wʼutema nyusanganya yimba; 

6lu yimba, nyusanganya ndjakimela; lu ndjakimela, nyusanganya ndu 
etetemalu; lu etetemalu, nyusanganya ndu ololo a Unyashungu; 

7lu ololo a Unyashungu, nyusanganya ketshi le anyanyu; lu ketshi le anyanyu, 
nyusanganya ngandji. 

8Naka akambu ane wambuhama lu etema anyu, vo hawunyete tusuasua kana 
uku antu wahato elua dia nimbitela Khumesu Jesu Kristu. 

9Naka untu laha la akambu aso, keti kanga tshungu kendi, latenaka diango dieli 
lasuki tu. Ndi ambuhela ati: Dimi lakediama uma lu akambu ami wa kolo 
wʼedjedja. 

10Okone anyasu, nyutetemali dia nshikimala lu leta lanyu la lu osonamelu anyu. 
Naka nyu nyayutsha akambu aso, ku hanyutakana pundju. 

11Okone wayunyusha eotwelo ka lu diulelu dia pundju dia Khumesu, 
Ushimbedi Jesu Kristu. 

“Shu Taki Emenyi a Lutumbu Landi” 

12Okone dimi layuhoka dia nyuhula akambu ane nshi tshe, kuyanga nyu 
mbaeyaka, ndu nyambushikikala lu akambu wa mete weli la nyu. 

13Dimi lambukana nti: Dikambu ne dieko ololo lamʼekimi lu dimba ne, dia dimi 
ntshutshiya etema anyu, dia nyuhula; 

14nedia dimi mbeyaka nti: Etena ka dimi mumo lu dimba diami kayukuka esadi, 
uku akamenya Khumesu Jesu Kristu. 

15Okone dimi layutetemala lu akambu ane, ne dia nyu mbeyaka mbauho tena 
tshe lamʼayumuvo. 

16Ne dia shu kundjela ekondo wʼuma lu yimba yʼantu, lamʼakatanyutela dia 
wulu la dia eyelu ka Khumesu Jesu Kristu, keli shu taki emenyi wa lutumbu 
landi lu ashu. 

17Ne dia ndi akalungula kenemo la lutumbu uma le Unyashungu, Shesu, 
lamʼakayi diui ne le ndi uma le Lutumbu la Khumadiondjo ati: Onʼami la ngandji 
one, ndi atongenyangenyaka. 

18Shu takuki diui so diakayi uma lʼulungu, lamʼakisu kame la ndi lʼukungu 
wʼekila. 

19Shu teko la diui ne diʼamvutshi, diuleki nshikimala. Okone nyu nyayutsha 
ololo lamʼayunyewo, uku ewonyu tala diaheta lu dihuli dia udjima edja ndu 
lamʼayuhuto unya, ndu lamʼayuhanema yoto ya loheto lʼetema anyu. 

20Nyuteyi dikambu ne nyati: Diui diʼefundelu hadiukadimwama le untu lʼuntu. 

21Ne dia nduku diui diʼamvutshi diakayi uma lu lulangu la antu, keli antu wakati 
diui uma le Unyashungu, wakasukuyama uma le Nyuma kʼOlolo. 

2 Petero 2 

Ambaewula Dia Embetsha wa Kashi 
(Jud. 4-13) 

1Keli amvutshi wa kashi wakatumbi lʼatei wʼantu, uku embetsha wa kashi 
wukuyala lʼatei anyu, wayuya la akambu wa tamu wʼelanyelu lu usheshe. Vo 
wayanguna ndu Khumadiondjo lakatshungula, wayulanyema esadi. 

2Antu efula wayuyela akambu awo a mindu. Dia dikambu diawo, 
mbayuwonyola mbuka kʼakambu wa mete. 

3Ne dia okomiya mbayuwengonya la nyu ushinga la aui wa nyimbiya. Dianyelu 
diawo diakawanyema edjedja, hatshimbatshimba; elanyelu kawo hetama djo. 

Naka Unyashungu Kunshimbela Andjelo Wakatshi Kolo 

4Naka Unyashungu kunshimbela andjelo lamʼakawatshi kolo, keli akawakadja 
lu luwinga la dja, akawadji lu afuku wa udjima, dia vo ndjala loko edja ndu 
elumbwelu; 

5naka ndi kunshimbela antu wa ntundu, keli akashimbela Noa, umvutshi 
wʼakambu wʼololo, la antu akina esambeli, lamʼakandatumi elula ka wuki le 
antu wa kolo waki la kete; 

6naka ndi akahiluya esumba wa Sodoma la Ngomora, wakayala 
eduwu, akawamia la dihandjwelu, akawete uku djimbitelu le antu wayutshaka 
akambu wa kolo, 

7ku akahandja Lota, untu ololo, lamʼakandahenyahenyama la akambu wa 
mindu wakatshaka antu wa kolo 

8(ne dia untu ololo uku lakadjaseka lʼatei awo, lamʼakandenyi ndu 
lamʼakanduki akambu wa kolo awo, akambu ako wakanyangiaka utema andi 
wʼololo la lushi la lushi). 

9Ku Khumadiondjo mbeyaka wuhu wa nshimbela antu wʼololo uma lʼehimba, 
la mbete antu wa kolo lu asui edja ndu lushi lʼelumbwelu. 

10Keli ndi ambuleka ntshela antu watokendakendaka lu saki yʼakambu wa kolo 
wa dimba, la watonyolaka waulelu osoku. Vo weko la etema wa wulu, weko la 
lunyu, hawudidima lamʼatengawo akambu wa lutumbu. 

11Keli andjelo mbaleka waki la wulu, hawasongwela la diui dia lotengo la 
ntundu ka Khumadiondjo. 

12Keli vo weko uku nyama yaha la yimba, yakuto dia ndjinda la ndjidiaka, 
watotengaka antu lu tkambu wahaweyi. Vo wayulanyema lu elanyelu kawo 
mete mete, 

13wayusuwa uku difutu diʼakambu wa kolo awo. Antu ako watalaka 
engenongeno awo, dia vo ntsha akambu awo wa kolo lu yanyi, weli uku awadi 
la fu. Vo watolaka la kesu yawo lamʼalewo la nyu alambu. 

14Ashu awo wambulula too la munanyi. Vo haweyi nkimo kolo, watuhimbaka 
akanga wʼetema a weodu. Etema awo wambekela nkomiya diango; vo weko 
uku ana wʼakanga a mananu. 

15Vo wakaseke mbuka kʼololo, wakanganela, wakâyeli mbuka ka Balama, onʼa 
Beore, lakalangi difutu diʼakambu wa kolo, 

16keli ndi akatshumwama dia uhedia andi. Punda ka lumi akateketa diui uku 
untu, akashimbi umvutshi wʼenginya. 

Fo Ambukalula lu Tuwoki Yato, Sumbu Ambungito lu Loteke Ntu! 

17Vo weko uku teko diambuma, weko uku wangi wasukuyama la ngimbi, 
wambakitshiya udjima a tshududu, 

18Ne dia uma lʼaui wʼutaku watuwutaka wutata, ndu uma lu saki ya dimba la 
yʼakambu wa mindu, mbatuwuhimbaka wane wayanga mpanda uma le waku 
watokendakendaka lu akambu wa kolo. 

19Vo watalakaka etshungwelu, keli vame weko fumbi ya akambu wa kolo 
wʼelanyelu; ne dia naka untu ambolembiama le engo kemotshi, ndi ndjalaka 
fumbi kʼengo kako. 

20Naka vo wambuhanda akambu wa kolo wa la kete ne dia vo wakalimbitela 
Khumadiondjo, Ushimbedi Jesu Kristu, la naka vo wayudingitana, ndu 
wayolembiama ntu lu akambu ako, ku ekumelu kawo kayuleka etatelu kawo 
kolo. 

21Utuleka ololo, utunduyala vo kumbeya mbuka kʼakambu wʼololo, la 
lamʼakawakieyi, dia vo mumo uma lʼelembe wʼekila wakawalungula. 

22Dio diambuyala uku wela a mete le wo ati: Fo ambukalula lu tuwoki 
yato, sumbu ambushila mboka, ambuyakitula lu loteke ntu. 

2 Petero 3 

Esoki la Ekumelu Kawo 

1Elangimi ami, mukanda a hendi one wamumunyufundela kakiane. La lu ehendi 
kawo, dimi lambangasanya etema anyu wʼololo ne dia nyuhula. 

2Dieli la nyu dia mbuho aui wakati amvutshi wʼekila, ndu elembe wa 
Khumadiondjo la Ushimbedi, wakandanyutela lʼenyo wʼatumami anyu. 

3Nyuteyi ntundu nyati: Lu nshi yʼekumelu, asoki wayuya la losoko lawo, 
wayutshaka uku saki yawo; 

4wayuta vati: Daka dia eyelu kandi, lendʼedio? Ne dia umaka lushi lakavu 
watshesu, diango tshe dieko pupu uku akidio uma lʼetatelu kʼetungelu. 

5Vo nyangaka mbuhela dia ulungu a ntundu, ndu kete yakatungama lʼashi, yeki 
lʼashi, uma lu diui dia Unyashungu. 

6Ne dia ashi ane, antu waki la kete wakakhukhumama lʼashi, wakashisho, 

7Keli ulungu weli kakiane, ndu kete, wambulamema la dja, uma lu diui diku 
diakandakitsha, edja ndu lushi lʼelumbwelu ndu lʼelanyelu ka antu wa kolo. 

Eyelu ka Lushi la Khumadiondjo 

8Elangimi ami, dikambu otoi ne mbahumbanyu mbeya nyati: Lushi otoi leli uku 
deku kinunu lu ashu wa Khumadiondjo, la deku kinunu dieko uku lushi otoi. 

9Khumadiondjo huhela dia nshidiya alaka andi, uku atedikaka antu wauhu awo, 
keli ndi eko la nyu memakana. Ndi halangi nduku omotshi nshisho, keli ndi 
nangaka tshe wakadimuli etema. 

10Keli lushi la Khumadiondjo layuya uku uvi. Lu lushi lako, ulungu ayushisho la 
lundju la wulu. Diango diayolelo la dja ya wulu; ndu kete ndu diango tshe dieli 
loko, diayulungula. 

Ulungu wʼUyuyu la Kete yʼUyuyu 

11Ne dia diango ne tshe diayolelo, ku dieli la nyu dia ndjala wuhu akona wʼantu 
wayunyuyala lu akambu wʼololo tshe la wʼekila. 

12Lamʼalungamelanyu lushi lʼeyelu ka Unyashungu, lu lushi lako layulungula 
ulungu dja; ndu diango tshe dieli loko, diayolelo la dja ya wulu! 

13Keli ne dia daka diandi, mbalungamelasu ulungu wʼuyuyu la kete yʼuyuyu, 
lene udjashi akambu wʼololo. 

Nyutetemali Dia Ndjala Aha la Unungu 

14Okone, elangimi ami, ne dia nyu nyambulungamela akambu ane, nyutetemali 
dia nyu ntanema la ki, aha la vadi, aha la unungu lu ashu andi. 

15Nyeyi nyati: Memakana ka Khumadiondjo keko panda kanyu, uku 
akanyufundela unyasu a ngandji Paulu, uku yimba yakandalungula, 

16mbakandanyutela akambu ane uku atandi lu mikanda andi tshe. Akambu 
amotshi weli loko, weko wulu nshihudia. Akanga a dinginya la akanga a weodu 
watingisulaka akambu ako uku atshawo la afundelu akina, watuyalanyaka la 
wo. 

17Keli yaka akambu ane ntundu, nyewo, nyutukunganela lu wetshelu wʼantu wa 
kolo, nyu nyatukoko lu eshikikalu kanyu. 

18Keli nyuli lu ngandji ka mamba la lu elimbitelu ka Khumesu, Ushimbedi Jesu 
Kristu. Lutumbu layali le ndi kakiane ndu pundju! Ayali osoku! 

1 Joani 

1 Joani 1 

Diui DiʼEtatelu 

1Akambu ane waki umaka etatelu. Shu takawauki, takawaenyi lu ashu asu, 
takawaendaka ndu takawanandaka la anya asu, wa diui dia lumu — 

2Lumu lone lakenama le su, shu takalenyi, tatunyuliunwelaka, tatunyutelaka 
dikambu dia lumu lako la pundju, laki le shesu, lakenama le su — 

3Akambu wakatenyi la wakatuki mbanyutelasu, dia nyu mbekesanela la su. 
Mete, ekesanelu kasu keko le Shesu la le Onandi Jesu Kristu. 

4Shu tambunyufundela akambu ane dia ongenongeno asu ndjala kukeli. 

“Unyashungu. Eko Yanyi; Nyokendakendaki lu Yanyi” 

5Diui ne diakatuki Snma le ndi mbanyutelasu shati: Unyashungu eko yanyi, 
udjima kema le ndi. 

6Naka shu tayuta shati: Shu tambekesanela la ndi lamʼakendakendasu lu 
udjima, ku shu tambuta kashi, hatutshi akambu wa mete. 

7Keli naka shu tatokendakendaka lu yanyi, uku wendi lu yanyi, keti shu 
tambekesanela kame, ndu dikila dia Jesu Onʼandi diambutedia uma lu akambu 
wa kolo tshe. 

8Naka shu tambuta shati: Shu kema la kolo, shu tambuyadimbiya, akambu wa 
mete kema lʼetema asu. 

9Naka shu tambushula kolo yasu, ndi eko la kolamelu la ololo wa ntudimanyia 
kolo yasu, la ntedia uma lu kolo tshe. 

10Naka shu tambuta shati: Shu kuntsha kolo, keti tambuwete kanga kashi, la 
diui diandi kema lu etema asu. 

1 Joani 2 

Jesu Kristu Keli Oteketedi Asu la Ulambu Asu 

1Anʼami wa tshitshe, dimi lambunyufundela akambu ane dia nyu nyatukutsha 
kolo. Naka untu ayutsha kolo, shu teko la oteketedi lasuki la Shesu, ndi keli Jesu 
Kristu, kanga akambu wʼololo. 

2Ndi keli ulambu wa ntulambwela dia kolo yasu, aha ulambu asu shame atu, 
keli weko ndu wa antu tshe wa la kete. 

3Dia dikambu ne mbeyasu mete shati: Shu mbeyaka naka shu tatulamaka 
elembe andi. 

4Untu lata ati: Dimi mbeyaka, ku halami elembe andi, keti kanga kashi kendi. 
Akambu wa mete kema lʼutema andi. 

5Keli, untu latulangaka diui diandi, mete, ngandji ka Unyashungu kambufula 
lʼutema andi. Dia dikambu ne mbeyasu shati: Shu teko lʼutema andi. 

6Untu lata ati: Dimi leko lʼutema andi, dieli la ndi dia nkendakenda uku 
akandakendakendaka. 

Untu Lahetsha Unyandi, Eki lu Udjima 

7Elangimi ami, aha olembe wʼuyuyu mbanyufundelami, keli dimi 
lambunyufundela olembe wʼedjedja, waki la nyu uma lʼetatelu. Olembe 
wʼedjedja weli diui diakanyuki. 

8Ntu, dimi lambunyufundela olembe wʼuyuyu weli mete le ndi ndu le nyu; ne 
dia udjima utsha nshila, yanyi ya mete yamboheta. 

9Untu lata ati: Lu yanyi kemi, ku ndi mpetshaka unyandi, keti ndi eki lu udjima 
edja ndu kakiane. 

10Untu lalanga unyandi, atuyalaka la yanyi, nduku engo ka ntakanya antu 
katuyalaka lu yanyi. 

11Keli untu lahetsha unyandi, ndi eki lu udjima, la atokendakendaka lu udjima. 
Ndi heyi lene atandatshu, ne dia udjima ambuwula ashu. 

Okoko Wana Wafunda Joani Aui Ane 

12Anʼami wa tshitshe, dimi lambunyufundela, ne dia kolo yanyu 
yambudimanyema ne dia lukumbu landi. 

13Nyu washewo, dimi lambunyufundela ne dia nyu mbeyaka one laki uma 
lʼetatelu. Elongo wʼapami, dimi lambunyufundela ne dia nyu nyakaleki kanga 
kolo wulu. Anʼami wa tshitshe, dimi lambunyufundela ne dia nyu mbeyaka 
Shesu. 

14Nyu washewo, dimi lakanyufundela ne dia nyu mbeyaka one laki uma 
lʼetatelu. Elongo wʼapami, dimi lakanyufundela ne dia nyu nyeko la wulu. Diui 
dia Unyashungu diatuyalaka lʼetema anyu, nyu nyakaleki kanga kolo wulu. 

“Tanyulangaki Akambu Kuyanga Diango Dia la Kete” 

15Tanyulangaki akambu wa la kete kuyanga diango dia la kete. Naka untu 
alanga akambu wa la kete, ku ngandji ka Shesu kema lʼutema andi. 

16Ne dia akambu wa la kete, saki ka dimba, ndu saki ka ashu, ndu utaku a lumu, 
vo waha uma le Shesu, keli weko uma la kete. 

17Akambu wa la kete la saki yawo wayushila. Keli one latutshaka lulangu la 
Unyashungu, atuyalaka pundju. 

Atunyi wa Kristu Weko: “Nyayuyala Wtema wa Ona Ndu wa Shesu” 

18Anʼami wa tshitshe, unya a ndjihelu utsha nkuka, la uku akanyuki ati: Utunyi 
a Kristu ukuya; ndu kakiane, atunyi wa Kristu efula wambuyakaka. Okone shu 
mbeyaka shati: Unya a ndjihelu utsha nkuka. 

19Vo wakamo uma lʼatei asu, keli vo tawaki wasu mete. Utuwuyala wasu mete, 
tshiki vo watutshikala la su. Keli vo wakamo ne dia menyama vati: Waku tshe 
tawaki wasu mete. 

20Keli lʼEkila akanyukiti iso lʼete, ku nyu mbeyaka akambu tshe. 

21Dimi kunyufundela ne dia nyu kumbeya akambu wa mete, keli dimi 
lakanyufundela ne dia nyu nyambuwaeyaka, la ne dia diui dia kashi hadiutumbi 
uma lu mete. 

22Untu akona eli kanga kashi, naka aha one languna ati: Jesu kema Kristu? One 
languna Shesu la Onʼandi, ndi keli utunyi a Kristu. 

23One languna Ona, kema la Shi. One letawo Ona eko ndu la Shi. 

24Keli nyetawo diui diakanyukaka uma lʼetatelu, dio diayalaki lʼetema anyu. 
Naka diui diakanyuki lʼetatelu diayuyala lu etema anyu, ku ndu nyu nyayuyala 
la utema wa Ona ndu wa Shesu. 

25Daka diakandatulaki dieli lumu la pundju. 

26Akambu ane mbakamanyufundela dia antu walanga nyunganyia. 

27Keli dia dikambu dianyu, ekitelu ka iso kakanyalungula uma le ndi, 
katuyalaka la nyu. Okone hanyuhumbi untu dia nyetsha. Keli ekitelu kene ka 
iso kambunyetsha akambu tshe. To keli mete, kaha kashi, uku akanyetsha iso 
kako, okone nyuyalaki lu utema andi. 

28Anʼami wa tshitshe, nyuyalaki lu utema andi, ne dia naka ndi ayene, shu 
katuyali la dihunga. Tatuyalaki la sonyi la ntundu kandi lamʼayunduya. 

29Naka nyu mbeyaka nyati: Ndi eko ololo, nyeyi nyati: Untu tshe latutshaka 
ololo, akuto uma le ndi. 

1 Joani 3 

Taketama Dia Ndjala Ana wa Unyashungu 

1Nyendi wuhu wa ngandji kakatuki Shesu dia shu mbetama ana wa 
Unyashungu; osoku mbesu. Dia dikambu ne mbahateyi wa la kete, ne dia vo 
kumbeya. 

2Elangimi ami, kakiane ana a Unyashungu mbesu, diatenama okone ayutuyala. 
Shu mbeyaka shati: Naka ndi ayene, shu tayuyala uku ndi, ne dia shu tayuwena 
uku wendi. 

3Untu tshe leli la elungamelu kene lʼutema andi, atuyaediaka uku wendi 
pudipudi. 

Ana wa Unyashungu la Ana wa Uhimbanyi Menamaka 

4Untu tshe latutshaka kolo, atudiakaka elembe, ne dia kolo eli undjaki 
wʼelembe. 

5Nyu mbeyaka nyati: Ndi akenama ne dia minya kolo yasu, ndi taki la kolo lu 
utema andi. 

6Untu tshe latuyalaka lʼutema andi, hatutshaka kolo. Untu tshe latutshaka kolo, 
ndi atawenyi, ataweyi. 

7Anʼami wa tshitshe, untu tanyunganyiaki. Untu latutshaka ololo, eko ololo uku 
wendi ololo. 

8Untu latutshaka kolo, eko untu a uhimbanyi, ne dia uhimbanyi akatshaka kolo 
uma lʼetatelu. Dia dikambu diako, mbakenama Onʼa Unyashungu, dia ndjulanya 
elimu wa uhimbanyi. 

9Untu tshe lambuto le Unyashungu hatshi kolo, ne dia wuhu wa Unyashungu 
watuyalaka lʼutema andi. Ndi heyi ntsha kolo, ne dia ndi ambuto le Unyashungu. 

10Dia dikambu ne, ana wa Unyashungu la ana wa uhimbanyi wateyamaka. Untu 
lahatshi ololo, kema untu a Unyashungu, ndu one lahalangi unyandi. 

“Tukani Ngandji lu Ditshelu la lu Akambu wa Mete” 

11Diui ne mbakanyukaka uma lʼetatelu ati: Dieli la su dia mbukana ngandji. 

12Tanyuyalaki uku Kena, kanga kolo, lakadiaki onangu. Ukundi akandudiaki? 
Ne dia akambu andi waki kolo, la wa onangu waki ololo. 

13Anyasu, tanyambaki naka wa la kete wambunyuhetsha. 

14Shu mbeyaka shati: Shu takatumbi uma lu nyoi utsha lu lumu, ne dia shu 
tatulangaka anyasu. Untu lahalangi unyandi eki lu nyoi. 

15Untu tshe latuhetshaka unyandi, eko undjakanyi. Nyu mbeyaka nyati: Nduku 
undjakanyi leli la lumu la pundju lʼutema andi. 

16Dia dikambu ne, mbeyasu ngandji, ne dia ndi akatukimwela lumu. Ku dieli la 
su dia nkimwela anyasu lumu. 

17Keli naka untu eko la diango dia la kete, la ndi mendaka unyandi ahumba, ku 
ndi ambukikitsha utema, ukundi eli ngandji ka Unyashungu lʼutema andi? 

18Anʼami wa tshitshe, tatukanaki ngandji lu aui atu la lu nimi, keli tukani 
ngandji lu ditshelu la lu akambu wa mete. 

19Dia akambu ane mbeyasu shati: Wa mete mbesu, tayushikike etema asu la 
ntundu kandi. 

20Ne dia naka etema asu wambutamia, Unyashungu ndeka etema asu wuki. Ndi 
mbeyaka akambu tshe. 

21Elangimi ami, naka etema asu hawutamia, ku shu tayuyala la dihunga la 
ntundu ka Unyashungu. 

22Shu tatulungulaka kene tshe kalombasu, ne dia shu tatulamaka elembe andi, 
ndu tatutshaka akambu watongenyangenyaka. 

23Olembe andi one ati: Tetawo lukumbu la Onʼandi Jesu Kristu, ndu tukani 
ngandji, uku akandatudjela olembe. 

24Untu latulamaka elembe a Unyashungu, atuyalaka lʼutema andi, ndu 
Unyashungu atuyalaka lu utema wʼuntu ako. Dia dikambu ne mbeyasu shati: 
Ndi atuyalaka lʼetema asu, uma le Nyuma kakandatusha. 

1 Joani 4 

“Nyuma ka Akambu wa Mete, la Nyuma ka Kashi” 

1Elangimi ami, tanyetawoki nyuma tshe, keli nyuhimbi nyuma, kana yo yeko ya 
Unyashungu; ne dia amvutshi 

2Dia dikambu ne mbeyasu Nyuma ka Unyashungu. Nyuma tshe ketawo ati: Jesu 
Kristu akayi lu dimba diʼuntu, to keli ka Unyashungu. 

3Nyuma tshe kahetawo Jesu, to kema ka Unyashungu. To keli nyuma ka utunyi 
a Kristu, uku akanyuki ati: To kayayi; to keko la kete kakiane. 

4Anʼami wa tshitshe wa Unyashungu mbenyu. Nyu nyakaleki wulu, ne dia one 
leli lu etema anyu ndeka one leli la kete wulu. 

5Antu wa la kete mbewo, diako mbatuwutaka akambu wa la kete, ku wa la kete 
watuwaukelaka. 

6Shu teko wa Unyashungu. Untu leya Unyashungu, atutukelaka, keli one laha la 
Unyashungu, hatukela. Dia akambu ane mbeyasu nyuma kʼakambu wa mete, la 
nyuma ka enganyelu. 

Unyashungu Eli Ngandji 

7Elangimi ami, tukani ngandji; ne dia ngandji keli uma le Unyashungu; untu tshe 
latulangaka akina, ambuto uma le Unyashungu, ndu mbeyaka Unyashungu. 

8Untu lahalangi akina, heyi Unyashungu; ne dia Unyashungu eli ngandji. 

9Dia dikambu ne mbakenama ngandji ka Unyashungu le su, ne dia Unyashungu 
akatumi Onʼandi etoi la kete, dia shu ndjala la lumu uma le ndi. 

10Dia dikambu ne mbeli ngandji, aha ne dia shu takalangi Unyashungu, keli ne 
dia ndi akatulangi. Ndi akatumi Onʼandi dia ndjala ulambu ne dia kolo yasu. 

11Elangimi ami, naka Unyashungu akatuki ngandji okone, dieli la su ndu shu 
mbukana ngandji. 

12Nduku untu lakenyi Unyashungu etena kemotshi. Naka shu tatukanaka 
ngandji, Unyashungu atuyalaka lʼetema asu, ku ngandji kandi kambuluwana 
lʼetema asu. 

Untu Latuyalaka lu Ngandji, Atuyalaka lʼUtema a Unyashungu 

13Dia dikambu ne mbeyasu shati: Shu tatuyalaka lʼutema andi, la ndi lʼetema 
asu, ne dia ndi akatusha Nyuma kandi. 

14Shu takenyi la shu tatutaka shati: Papa akatumi Onʼandi, ne dia ndi ndjala 
Ushimbedi a wa la kete. 

15Untu tshe letawo ati: Jesu eko Onʼa Unyashungu, Unyashungu atuyalaka 
lʼutema andi, la ndi lʼutema a Unyashungu. 

16Okone shu mbeyaka, ndu tambetawo ngandji ka Unyashungu le su. 
Unyashungu eko ngandji: untu latuyalaka lu ngandji, atuyalaka lʼutema a 
Unyashungu, la Unyashungu atuyalaka lʼutema andi. 

17Dia dikambu ne mbambuluwanyema ngandji le su, ne dia shu ndjala la 
dihunga lu lushi lʼelumbwelu; ne dia uku wendi, mbesu lu kete nye. 

18Kema woma lamʼeli ngandji keli ngandji kuluwanyi atunyeka woma, ne dia 
woma eko la asui. Untu latukaka woma, hatuluwanyemaka lu ngandji. 

19Shu tatulangaka, ne dia ndi akatulangi ntundu. 

20Naka untu ayuta ati: Dimi latulangaka Unyashungu, ku ndi mpetshaka 
unyandi, keti kanga kashi kendi. Ne dia untu lahalangi unyandi lenandi, ndi heyi 
nanga Unyashungu lahandenyi. 

21Olembe one mbakandatudjela ati: Untu tshe latulangaka Unyashungu, ndi 
alangi ndu unyandi. 

1 Joani 5 

Mbetawo Ndeka Akambu wa la Kete Wulu 

1Untu tshe letawo ati: Jesu keli Kristu, ndi ambuto uma le Unyashungu. Untu 
tshe latulangaka umbutshi, atulangaka ndu lakuto uma le ndi. 

2Dia dikambu ne mbeyasu shati: Shu tatulangaka ana wa Unyashungu, 
lamʼalangasu Unyashungu, ndu lamʼatshasu elembe andi. 

3Ngandji ka Unyashungu kene, dia shu nama elembe andi: ku elembe andi 
hawuleki wutshu. 

4Ne dia untu tshe lambuto uma le Unyashungu, atulekaka akambu wa la kete 
wulu. Engo kuleki akambu wa la kete wulu eko mbetawo kasu. 

5Untu akona atulekaka akambu wa la kete wulu, aha one letawo ati: Jesu eko 
Onʼa Unyashungu? 

Nyuma Eko Omenyi 

6Jesu Kristu ndʼako kakayi lʼashi la dikila; aha lʼashi atu, keli lʼashi la dikila. 

7Nyuma eko omenyi ne dia Nyuma eli mete. 

8Emenyi esatu mbeko: Nyuma, ashi la dikila, vo asatu weko kame. 

9Naka shu tambetawo aui wata antu, aui wata Unyashungu mbuleki. Ne dia aui 
ane mbakatutela Unyashungu, ne dia ndi akatutela dikambu dia Onʼandi. 

10Untu tshe letawo Onʼa Unyashungu eko la omenyi a dikambu diako lʼutema 
andi. Untu tshe lahetawo Unyashungu, ambuwete kanga kashi, ne dia ndi 
hetawo diui diakati Unyashungu dia Onʼandi. 

11Aui ane mbakandatutela ati: Unyashungu akatusha lumu la pundju, la lumu 
lako leko lʼutema wa Onʼandi. 

12One leli la Ona, eko la lumu; one laha la Onʼa Unyashungu kema la lumu. 

“Naka Tayolomba Engo Uku Lulangu Landi, Ndi Ayutukela” 

13Dimi lambunyufundela akambu ane, dia nyu mbeya nyati: Nyu wane wetawo 
lukumbu la Onʼa Unyashungu nyeko la lumu la pundju. 

14Dihunga ne mbeli la su le ndi shati: Naka shu tayolomba engo uku lulangu 
landi, ndi ayutukela. 

15Naka shu tambeya shati: Ndi atutukelaka lu kene katutolombaka, shu 
mbeyaka shati: Shu tambulungula kene kakatalombe. 

16Naka untu ambena unyandi atsha kolo kaha ka nyoi, ndi alombe, ku 
Unyashungu ayuwukela, dia mbisha wane wahatshi kolo ka nyoi lumu. 
Dikambu dia kolo dia nyoi dieko. Dimi halati nti: Ndi alombe dia dikambu diako. 

17Akambu tshe waha ololo weko kolo, ndu dikambu dia kolo dieko, diaha dia 
nyoi. 

18Shu mbeyaka shati: Untu tshe lambuto uma le Unyashungu, hatutshaka kolo. 
Keli one lambuto le Unyashungu, atuyalamaka, ku kanga kolo hawunanda. 

19Shu mbeyaka shati: Wa Unyashungu mbesu, ku wa la kete tshe weko lu wulu 
wa kanga kolo. 

20Shu mbeyaka shati: Onʼa Unyashungu akayi. Ndi akatusha yimba ya nimbitela 
one leli mete. Shu teko lʼutema wa one leli mete, lʼutema wa Onʼandi Jesu Kristu. 
One eli Unyashungu a mete, ndu lumu la pundju. 

21Anʼami wa tshitshe, nyewo dikishi. 

2 Joani 

2 Joani 1 

Ambatumela Moyo 

1Ekumanyi ambufundela umuntu losonami la anʼandi, waku walangami lu 
mete. Aha dime kanyulanga, keli ndu wane tshe weya akambu wa mete 
mbanyulanga; 

2ne dia mete keli lʼetema asu, kayuyala la su pundju: 

3Ngandji ka mamba, la ketshi, la ki wayuyala la su uma le Unyashungu Shesu, la 
uma le Jesu Kristu, Onʼa Shesu, lu mete la ngandji. 

Dia Shu Nkendakenda Uku Elembe la Ditshelu Dia Kristu 

4Dimi lambongenangena efula ne dia lakatani anʼaye amotshi wakendakenda lu 
mete, uku akatalungula olembe uma le Shesu. 

5Mama, kakiane dimi lambukosengasenga, aha uku untu lukuki mbedia olembe 
wʼuyuyu, keli paka olembe waki la su uma lʼetatelu, dia shu mbukana ngandji. 

6Ngandji keli okone, dia shu nkendakenda uku eli elembe andi. One eko olembe 
wakanyukaka uma lʼetatelu, dia shu nkendakenda loko. 

7Ne dia akesanyi efula wambudiangana la kete, wahetawo vati: Jesu Kristu 
akayi lu dimba. Oso eko ukesanyi, utunyi a Kristu. 

8Nyuyalami ololo, nyutukushisha akambu wakatatshi, keli dia nyu nungula 
difutu tshe. 

9Untu tshe latutshokaka la ntundu ndu lahatshikala lu wetshelu wa Kristu, ndi 
kema la Unyashungu. Keli untu tshe latutshikalaka lu ditshelu ne, ndi keli la 
Shesu la Ona. 

10Naka untu omotshi ambuya le nyu, ambela wetshelu waha wetshelu one, 
tanyulungulaki lu luudu, tanyuwemulaki, 

11ne dia untu tshe latuwemulaka, eko umbekesanedi andi lu etsha andi wa kolo. 

Joani Ambulungamela Dia Ndja le Wo 

12Kuyanga dimi la akambu efula wanyufundela, halanyufundela la akatshi la 
ashi a mukanda. Keli dimi lambulungamela dia ndja le nyu dia ndjoteketa la nyu 
lu elundji la elundji, dia ongenongeno anyu aluli. 

Moyo Uma le Ana wa Kadiyemi 

13Ana wa kadiyeye, osonami, wambukutumela moyo. 

3 Joani 

3 Joani 1 

Diui le Ngayo 

1Ekumanyi ambufundela ulangimi Ngayo lalangami lu mete. 

Ambolomba Dia Ndi Nduwana 

2Ulangimi ami, dimi lambukolombela dia we nduwana lu akambu tshe, ndu dia 
we ndjala la wulu lu dimba, uku wuluwanyi utema aye. 

3Dimi lakangenangena utamanya, lamʼakayi anyasu, ndu lamʼakawayumvutela 
dia akambu wa mete wa lumu laye, uku akendakendaye lu mete. 

4Dimi kema la ongenongeno ukina wuleki one, dia mbuka nti: Anʼami 
watokendakendaka lu mete. 

Dia Nkimanyia Angendangenda 

5Ulangimi ami, we ambutsha ulimu wa kolamelu lamʼakimanyiaye anyasu, 
djekeleka ku dia angendangenda. 

6Vo watutelaka antu dia ngandji kaye la ntundu ka ekelizia. We ayutsha ololo 
dia mbatuma lu lokendo lawo uku alanga Unyashungu. 

7Ne dia vo wakadiangana dia Lukumbu, vo kunungula diango uma le asi wedja. 

8Okone dieli la su dia mbalungula la ongenongeno, dia shu ndjala ekambi kame 
la wo lu akambu wa mete. 

Diyoterefe, Kanga Utaku la Kandjema 

9Dimi lakafundela ekelizia akambu efula, keli Diyoterefe, latulangaka ndjala 
ladiku diawo, hetawo aui ami. 

10Okone, naka dimi lambuya, layunyuhula akambu watundutshaka, ndu aui wa 
kolo watundoteketaka le mi. Ndi ndame hangenangena dia ntsha dikambu dia 
wuhu one. Ndi ntunaka dia nungula anyasu, ku ndi nshimbaka wane walanga 
mbalungula, ndu mbatundjaka uma lʼekelizia. 

Ololo wa Demeteriyo 

11Ulangimi ami, tukuyaki kolo, keli ukuyaki ololo! One latutshaka ololo, eko la 
Unyashungu. One latutshaka kolo, atenyi Unyashungu. 

12Antu tshe mvutaka dia Demeteriyo; akambu wa mete mbatuwutaka. Ndu 
dimi lambuta dikambu diandi. We mbeyaka wati: Aui ami mete kewo. 

13Dimi laki la akambu efula wa nkufundela, keli halangi nkufundela lʼashi a 
mukanda la lukala. 

14Dimi lambulungamela dia nkena esadi, dia shu mvutanela akambu lu elundji 
lʼelundji. 

Diui DiʼEtshokwelo, la Diui Dia Moyo 

15Ki kayali la ye! Engenyi wakutumela moyo. Usha engenyi moyo, untu lʼuntu 
lʼatei awo. 

Jude 

Jude 1 

Ambutumela Embetawudi Moyo 

1Jude, ukambi a Jesu Kristu, ndu onangu Jakoba. Le wane wambetama, 
wambulangema le Unyashungu Shesu, ndu wambulamema dia Jesu Kristu: 

2Ketshi, la ki, la ngandji wafuli le nyu! 

Amonyodi Weki lʼAtei Anyu! “Nyuyashikike lu Mbetawo” 
(2 Pet. 2:1-17) 

3Elangimi ami, lamʼakamatetemala dia nyufundela, dia nyokokomiya kako 
kame keli la su, diaki la mi dia nyufundela, dia nyokokomiya nti: Nyuyashikike 
lu mbetawo kakawasha ekilami lʼetena kame pundju. 

4Ne dia eko antu amotshi wamboto le nyu lu usheshe, antu ako waki la akambu 
awo, wakatatela nfundama edjedja dia manyema la dianyelu ne. Vo weko 
akanga a dionyo; wambuhilula ngandji ka mamba ka Unyashungu asu uku 
akambu wa kolo, wambanguna Uwandji asu wame, Khumadiondjo Jesu Kristu. 

Akambu wʼEdjedja Wambewula Antu Dia Kolo Yawo 

5Dimi nangaka nyuhula, kuyanga nyu mbeyaka akambu ane nyati: 
Khumadiondjo akashimbela antu uma lu kete ya Edjibitu, ku lʼokongo diku ndi 
akadiaki wane waki kumbetawo. 

6Ndu andjelo waki kumamema diulelu diawo, keli wakamo uma lu dihuli diawo, 
ndi akawadji lu kanu pundju, lu udjima edja ndu lushi la wuki wʼelumbwelu. 

7Uku Sodoma la Ngomora, ndu esumba waki lasuki lawo, wakayakimo pupu lu 
akambu wa munanyi, wakukuya antu akina, wakayala uku djimbitelu ya nsuwa 
lu dja ya pundju. 

8Okone ndu wane watulanyaka alimba awo pupu lu tukanyi tawo, watonyolaka 
diulelu, watotengaka akambu wa lutumbu. 

9Keli Mikaele, andjelo a wuki, lamʼakandatshana la uhimbanyi ne dia udu a 
Mose, ndi taki la dihunga dia mbulumbuya la aui wa lotengo. Keli ndi akati ati: 
khumadiondjo akuhangweli! 

10Keli wane watotengaka akambu wahaweyi, vo wambulanyema lu akambu 
weyawo vame, uku nyama yaha la tumba. 

11Fono kayayi le wo! Ne dia vo wakatshu lu mbuka ka Kena, wakayakimo lu 
akambu wa kolo wa Balama ne dia nkundja waho, wakashisho lʼuhedia wa 
Kora. 

12Vo weko uku towoko tushami lu alambu anyu wa ngandji. Lamʼalewo la nyu, 
vo ndjalaka uku alami wʼekoko waha la woma, watuyaleshaka. Vo weko uku 

angi waha la ashi, watusukuyamaka la pepe; weko uku etamba waha la elua 
lʼeleku ka muna, wambuvo tena pendi, wambuhikwama ndu ediu. 

13Vo weko uku asukhu wʼashi a wuki, watutumbaka lufulu la sonyi yawo. Vo 
weko uku toto teteta lʼulungu, takawakitshiya udjima a tshududu pundju. 

14Enoka, a lu lolonga lʼesambeli uma le Adama, akawatela akambu wahatayi ati: 
Nyulungi, Khumadiondjo ambuya la ekilami andi nunu akumi akumi, 

15dia ndjulumbuya tshe, dia mamia atshi wa kolo tshe dia akambu wa kolo 
watshawo, la dia tengo tshe yotenga antu wa kolo. 

16Antu ane watungunangunaka, watukiyanaka, watuyelaka saki yawo, 
watoteketaka aui wa wulu lʼenyo awo, watandulaka antu dia nkundja waho. 

“Nyuyalamaki lu Ngandji ka Unyashungu” 

17Keli nyu, elangimi ami, nyuho aui wakati atumami wa Khumesu Jesu Kristu. 

18Ne dia vo wakanyutela vati: Lu nshi yʼekumelu, asoki wayuyala, 
wayokendakenda lu saki yawo ya kolo. 

19Vo weli wane watutungaka diatanyelu, vo weli wa la kete, waha la Nyuma. 

20Keli nyu, elangimi ami, nyuyaudia lu mbetawo kanyu kuleki ekila; 
nyolombaki le Nyuma kʼOlolo. 

21Nyuyalamaki lu ngandji ka Unyashungu, nyulungamelaki ketshi ka Khumesu 
Jesu Kristu, edja ndu lu lumu la pundju. 

22Nyuki wane wadja tamu lʼetema ketshi. 

23Nyushimbeli amotshi, nyatundja uma lu dja; nyuki akina ketshi la woma. 
Nyuhetsha ndu dihondo dieli la awadi wʼakambu wa dimba. 

Diui DiʼEtshokwelo 

24One leya nyulama diaha nyu ntakana, leya nyukitsha nyaha la vadi la ntundu 
ka lutumbu landi la ongenongeno utamanya, 

25Unyashungu wame, Ushimbedi asu, ayali la lutumbu, la wuki, la diulelu, la 
wulu la ntundu kʼetatelu, ndu kakiane, ndu pundju, uma le Jesu Kristu 
Khumesu! Ayali osoku! 

Enyelo 

Enyelo 1 

Enyelo ka Jesu Kristu: Enyelo kʼAkambu Waya ka Ndja 

1Enyelo ka Jesu Kristu, kakawusha Unyashungu dia menya ekambi andi 
akambu waya ka ndja. Ndi akakitumi le ondjelo andi dia nkienya ukambi andi 
Joani. 

2One lakatelaka antu diui dia Unyashungu, ndu diui dia Jesu Kristu, ndu akambu 
tshe wakandenyi. 

3Untu tshe ladia, ndu wane wuka akambu wahatayi ane, la wakitanyia akambu 
wambufundama loko, weli la otshoko, ne dia etena kʼakambu ako kaya suki. 

Mikanda le Ekelizia Esambeli 

4Joani le ekelizia esambeli wa lu Asiya: Ngandji ka mamba kayali la nyu, ndu ki 
uma le one leko, ndu lakiko, ndu laya ka ndja, ndu uma le Nyuma esambeli yeli 
la ntundu ka kiti kandi ka diulelu; 

5ndu uma le Jesu Kristu, omenyi a kolamelu, ona enundu lakulwama uma lu 
nyoi, umbuledi a khumi ya dikanga ya la kete. Le one latutukaka ngandji, ndu 
lakatutshungula uma lu kolo yasu la dikila diandi; 

6lakatete akanga a diulelu, la elombedi a Unyashungu Shi; lutumbu la diulelu 
wayali le ndi pundju pundju! Ayali osoku! 

7Enda, ndi uyayi lu angi. Ashu tshe wayuwena, ndu wane wakawungula 
dikonga. Ku wedja tshe wa la kete wayulela dia dikambu diandi? Elu. Ayali 
osoku! 

8Khumadiondjo Unyashungu kata ati: Dimi Alafa la Omenga, leko, lakiko, laya 
ka ndja, Kanga-Wulu-Tshe. 

Enelo lu Disenga Dia Patemo 

9Dimi Joani unyanyu, ulungudi la nyu wa pa ndu wa diulelu ndu wʼetetemalu le 
Jesu, laki lu disenga, dietawo vati: Patemo, ne dia diui dia Unyashungu, la diui 
dia Jesu. 

10Dimi laki le Nyuma lu lushi la Khumadiondjo. Ku lakuki diui dia wulu lʼokongo 
ami uku pungi 

11ati: Ufundi akambu wenaye lu buku, uditumi le ekelizia esambeli: lʼEfeso ndu 
la Smurina, ndu la Perengamo, ndu la Tuyatira, ndu la Saradi, ndu la 
Filadelefiya, ndu la Laodikiya. 

12Dimi lakewo dia mena one lakamvutela diui. Ku lamʼakamewo, dimi lakenyi 
dikitshelu dia paunyi esambeli diʼatala. 

13Lʼatei a dikitshelu diako kaki untu omotshi lufanyi la Onʼa untu, olotshi 
dihondo tshu ndu lʼekulu andi, ndu uya wa paunyi lu tulu, 

14Ote andi ndu divu diandi waki wema uku diosa dia wema diʼokoko, kana uku 
pembe. Ashu andi waki uku lumbi la dja. 

15Ekulu andi waki uku ohotela walongosolawo, uku ohotela watshumbawo lu 
khuka ka dja. Diui diandi diaki uku dihelela diʼashi efula. 

16Ndi aki la toto esambeli lu lunya landi la pami. Yombo ya diesa wedi ehendi 
yakatumbi uma lʼunyo andi. Elundji kandi kakahete uku unya mbayahete wulu. 

17Lamʼakamawenyi, dimi lakayahumanya lʼekulu andi uku untu lambuvo. Ku 
ndi akamunanda la lunya landi la pami, ata ati: Tukaki woma. Dimi leli etatelu 
ndu ekumelu, 

18ndu one leli lumu. Dimi lakavu, enda, leko la lumu pundju pundju. Dimi leko 
la sapi ya Nyoi ndu ya Udimu a Pengandu. 

19Okone ufundi akambu wakayenyi, la akambu weko, ndu akambu wayuyala 
lʼokongo; 

20akambu wushami wa toto esambeli takayenyi lu lunya lami la pami, ndu wa 
dikitshelu dia paunyi esambeli diʼatala. Toto esambeli teli andjelo wa ekelizia 
esambeli. Dikitshelu dia fesa esambeli dieli ekelizia esambeli.  

Enyelo 2 

Mukanda le Ekelizia ka lʼEfeso 

1Ufundeli ondjelo wʼekelizia ka lʼEfeso wati: Aui wa one latukimelaka toto 
esambeli lu lunya landi la pami, latokendakendaka lʼatei a dikitshelu dia paunyi 
esambeli diʼatala ane. 

2Dimi mbeyaka etsha aye, ndu ulimu aye, ndu etetemalu kaye. Dimi mbeyaka 
nti: We hetawo akanga wa kolo, we akahimbi wane watuyaetaka vati: Atumami 
mbesu, ku vo kema atumami, we akawaenyi la lukesu. 

3We aki la etetemalu, akasuwi ne dia lukumbu lami, we kumpeko. 

4Keli dimi la ye dikambu! ne dia we akakimo ngandji kaye ka ntundu. 

5Okone uho lene akayako, ukadimuli utema, utshi uku etsha aye wa ntundu. 
Naka aha osoku, dimi layuya le ye esadi, layunya ekitshelu kaye ka tala uma lu 
dihuli diato, naka we hakadimula utema. 

6Keli we eko la dikambu ne, we atuhetshaka ditshelu diʼasi Nikolao, ndu dimi 
katudihetshaka. 

7One leli la tui, uki aui watela Nyuma ekelizia. One laleka akambu wa kolo wulu, 
dimi layuwusha dia ndi nde uma lʼutamba a lumu weli lʼatei a Paradisu ka 
Unyashungu. 

Le Ekelizia ka la Smurina 

8Ufundeli ondjelo wʼekelizia wa la Smurina wati: One laki uma lʼetatelu edja ndu 
lʼekumelu, lakavu, keli akayala la lumu ntu, kata akambu ane ati: 

9Dimi mbeyaka asui aye, ndu wula aye (keli we eko kanga ongonyi), ndu tengo 
ya wane wata vati: Asi Juda mbesu, keli vo kema asi Juda, weli uku etemwelo ka 
Satana. 

10Tukaki akambu wayangaye nsuwa woma. Ulungi, uhimbanyi uyanga mbidja 
amotshi anyu lu lukanu dia nyuhimba, keli nyu nyayusuwa nshi dikumi. 
Utetemali edja ndu lu nyoi, ku dimi layukusha dembo dia kusu dia lumu. 

11One leli la tui, uki akambu watela Nyuma ekelizia. One laleka akambu wa kolo 
wulu, hasuyama lu nyoi ka hendi. 

Le Ekelizia ka la Perengamo 

12Ufundeli ondjelo wʼekelizia ka la Perengamo wati: One leli la yombo ya diesa 
wedi ehendi kata akambu ane: 

13Dimi mbeyaka dihuli diudjashiye, lene eli kiti ka diulelu ka Satana. We 
ambumamema lukumbu lami wulu, kumanguna mbetawo kami ndu lu nshi 
yaki Atipa omenyi ami, kanga kolamelu, lakadiakema lʼatei anyu, lene udjashi 
Satana. 

14Keli dimi la ye akambu amotshi, ne dia we la amotshi leko watetawoka 
wetshelu wa Balama, wakandetsha Balaka dia nkitsha utamba a ntakanya la 
ntundu ka Isariyele dia vo nde diango diakawadiakela dikishi, la dia vo munana. 

15Ndu we eko pupu la amotshi watetawoka wetshelu wʼasi Nikolao. 

16Okone ukadimuli utema. Naka aha osoku, dimi layuya le ye esadi, layolo la wo 
ta la yombo yʼuma lʼunyo ami. 

17One leli la tui, uki okone atela Nyuma ekelizia. Dimi layusha one laleka 
akambu wa kolo wulu mana yakashama; layuwusha ndu dive dia wema, dieli la 
lukumbu lʼuyuyu lufundami loko. Nduku untu layeya, tshikima lulungudi. 

Le Ekelizia ka la Tuyatira 

18Ufundeli ondjelo wʼekelizia ka la Tuyatira wati: Onʼa Unyashungu, leli la ashu 
uku lumbi la dja, la ekulu uku ohotela wakalongoswama, kata akambu ane. 

19Dimi mbeyaka etsha aye, la ngandji kaye, la mbetawo kaye, la ekambelu kaye, 
la etetemalu kaye. Ndu dimi mbeyaka nti: Etsha aye wa lʼokongo wambuleka 
wa la ntundu waki. 

20Keli dimi la ye dikambu, ne dia we ambetawo umuntu uku 
Jezebele, latuyataka ati: Umvutshi a umuntu mbemi. Ndi atetshaka, 
atunganyiaka ekambi ami dia vo munana, ndu dia vo nde diango diadiakelawo 
dikishi. 

21Dimi lakawusha etena ka ndi nkadimula utema, ku ndi hetawo nkadimula 
utema uma lu munanyi. 

22Nyulungi, dimi lutsha mbukitsha lu tangi, ndi la wane watunanaka la ndi, lu 
fono ka wulu, tshikima vo wambukadimula etema uma lu etsha andi. 

23Dimi layudiaka anʼandi. Ekelizia tshe kaweyi vati: Dimʼako katushishimaka 
ashu wʼekongo ndu etema, ku layunyufuta untu lʼuntu uku etsha anyu. 

24Keli dimi lambunyutela, nyu wane weli la Tuyatira, wahatayala la wetshelu 
one, ndu wahateyi akambu a waki wa Satana, uku watawo. Dimi 
halanyahatanyia wutshu ukina. 

25Keli kanyukimeli akambu anyu wulu edja ndu lamʼayumuya. 

26One laleka akambu wa kolo wulu, ndu lalama etsha ami edja ndu lʼekumelu, 
dimi layuwusha wulu wa mbulela wedja. 

27Ndi ayuwaulela la ukalimba a luwulu, uku atuwulaka puki ya diwumba 
vwa, uku akamalungula wulu uma le Papa. 

28Ku dimi layuwusha sunga yoto. 

29One leli la tui, uki okone atela Nyuma ekelizia. 

Enyelo 3 

Le Ekelizia ka la Saradi 

1Ufundeli ondjelo wʼekelizia ka la Saradi wati: One leli la nyuma esambeli ya 
Unyashungu ndu la toto esambeli kata aui ane: Dimi mbeyaka etsha aye. We 
eko la lukumbu uku untu lasena, keli we ambuvokaka. 

2Ewoki, ushikike akambu wutshikadi wuyangi mvo, ne dia dimi kuntana etsha 
aye wuluwanyimi lu ashu a Unyashungu ami. 

3Uho okone akayetawo, ndu akayuki. Ukitanyiaki akambu aso; ukadimuli 
utema. Naka we hewo, dimi layuya uku uvi; we heya etena kayumuya. 

4Keli we eko la kumbu yʼantu amotshi la Saradi, wahatalanya ahondo awo. Vo 
wayengola la mi wolotshi ahondo a wema, ne dia vo mbukuki ololo. 

5Okone one laleka akambu wa kolo wulu, ayolotshama ahondo a wema. Dimi 
haludimula lukumbu landi uma lu mukanda a lumu, keli layushula lukumbu 
landi lu ashu wa Papa, ndu wa andjelo andi. 

6One leli la tui, uki okone atela Nyuma ekelizia. 

Le Ekelizia ka la Filadelefiya 

7Ufundeli ondjelo wʼekelizia ka la Filadelefiya wati: One leli ekila, leli mete, leli 
la sapi ka Davidi, latudihulaka, ku nduku untu ladiha; latudihaka, ku nduku untu 
latudihulaka, kata aui ane. 

8Dimi mbeyaka etsha aye. Ulungi, dimi lambuketela lukuki hwe, nduku untu 
leya ludiha. We la yema ya wulu, akakitanyiaka diui diami, kumanguna 
lukumbu lami. 

9Enda, dimi lambukusha wa lʼetemwelo ka Satana, wane watutaka vati: Asi Juda 
mbesu, keli vo kema asi Juda, kashi katawo. Ulungi, dimi layuwaela dia vo 
ntemola lʼekulu aye, la dia vo mbeya vati: Dimi lambukulanga. 

10Ne dia we akakitanyia diui diʼetetemalu kami, dimi layukulama uma lu unya 
uku wʼehimba, wayuyala le wa la kete tshe, ne dia mpimba wane wudjashi la 
kete. 

11Dimi layuya esadi. Ukimeli keli la ye wulu, untu takokosolaki dembo diaye dia 
kusu. 

12One laleka akambu wa kolo wulu, dimi layuwete uku ekoho ka lu etemwelo 
ka Unyashungu ami; ndi hatumbi uma loko pundju. Ku dimi layufunda lukumbu 
la Unyashungu ami lu dimba diandi, ndu lukumbu la usumba wa Unyashungu 
ami, Jerusalema yʼuyuyu, yayuya uma lʼulungu uma le Unyashungu ami, ndu 
lukumbu lami lʼuyuyu 

13One leli la tui, uki okone atela Nyuma ekelizia. 

Le Ekelizia ka la Laodikiya 

14Ufundeli ondjelo wʼekelizia ka la Laodikiya wati: Ayali osoku! Omenyi wa 
kolamelu la mete, etatelu kʼetungelu ka Unyashungu, kata aui ane. 

15Dimi mbeyaka etsha aye nti: We kema tshitshi, kema dja. Utumulanga ku we 
ndjala tshitshi kuyanga dja. 

16Okone ne dia we eko djungudungu, aha dja, aha tshitshi, dimi layukohongola 
uma lʼunyo ami. 

17Ne dia we kata wati: Kanga ongonyi kemi, lambukundja ukundji, hahumbi 
nduku engo. We heyi wati: Kanga lunyangu keye, ndu okei ndu wula, ndu 
tshungu, ndu utakataka. 

18Okone dimi lambukutela nti: Usumbi paunyi le mi yakawalongosola la dja, dia 
we ndjala kanga ongonyi; ndu ahondo wa wema, wa ndota, sonyi ka utakataka 
aye katukenama; ndu iso ka mbidja lu ashu, dia we nsena. 

19Dimi latulakaka, latusuyaka wane wukami ngandji. Okone ukalangani, 
ukadimuli utema. 

20Enda, dimi lambemala la suku, lambokokola. Lamʼayuka untu diui diami, 
lamʼayundudihula lukuki, dimi layoto le ndi, layole la ndi, ndu ndi ayole la mi. 

21One laleka akambu wa kolo wulu, dimi layuwusha wulu wa ndi mbidjase la 
mi lu kiti ka diulelu, uku akamaleki akambu wa kolo wulu, akamadjase la Papa 
lu kiti kandi ka diulelu. 

22One leli la tui, uki okone atela Nyuma ekelizia. 

Enyelo 4 

Kiti ka Diulelu ka lʼUlungu 

1Lamʼaketi akambu aso, dimi lakendi, ku lakenyi lukuki lambudiho lʼulungu. 
Diui dia ntundu diakamuki diaki uku diui dia pungi, diamvutela ati: Umbeli 
lindu ndjukenya akambu waya ka ndja. 

2Kemʼedja dimi laki lu Nyuma. Dimi lakenyi kiti ka diulelu kukitshami lʼulungu, 
ndu untu udjashi loko. 

3One lakadjashi loko aki la elundji uku dive dia awadiawadi dia tilili. Ngulu 
kakatshimbi kiti ka diulelu kakangadimo uku dive diʼeleselese. 

4Kiti kina ya diulelu akumi ahendi la nyei yakadingi kiti kako ka diulelu. Dimi 
lakenyi dikumanyi akumi ahendi la nei wudjashi lu kiti yako, wolotshi ahondo 
a wema, wulimbe fule ya paunyi. 

5Angadimu wa ndjadi ndu aui wʼantu, ndu akhungula wakatumbaka uma lu kiti 
kako ka diulelu. Atala esambeli wakahetaka dja la ntundu ka kiti ka diulelu, weli 
nyuma esambeli ya Unyashungu. 

6La ntundu ka kiti ka diulelu kaki uku uduwa wa talatala, uku dive dia ngaingai 
ka mamba lʼatei a kiti ka diulelu. Lu etshimba ato kaki nyama nyei yaki la lumu, 
yaki la ashu etundu tshe, ndu la ntundu ndu lʼokongo. 

7Nyama ka ntundu kaki uku tambwe, ka hendi kaki uku osongo a ngombe, ka 
satu kaki la elundji uku ka untu, ka nei kaki uku fudu ka pungu katafumbo. 

8Nyama sho nyei yaki la ahafu asamalu asamalu. Yo yaki la ashu utundu tshe 
ndu lʼetei. Yo hayumuya kuyanga la yanyi kuyanga lʼutshu, yatutaka vati: Ekila, 
ekila, ekila, eli Khumadiondjo Unyashungu, Kanga-Wulu-Tshe, lakiko, leko, laya 
ka ndja. 

9Nyama yako yayutumbula, yayolemia, yayuka one latudjaseka lu kiti ka diulelu 
lusaka, leli la lumu pundju pundju. 

10Dikumanyi so akumi ahendi la nei wayukhusamela ako ludjashi lu kiti ka 
diulelu, wayotemola one leli la lumu pundju pundju. Vo wayukitsha alembo 
awo wa kusu wa diulelu la ntundu ka kiti ka diulelu, wata vati: 

11Khumesu, la Unyashungu asu, we kukuki Dia nungula lutumbu la kenemo la 
wulu, Ne dia we kakatungi diango tshe. Dio diakatungama uma lu lulangu laye. 

Enyelo 5 

Buku Diaki la Tulimbitelu Esambeli 

1Dimi lakenyi buku diufundami lʼatei ndu uma lʼokongo, diukelekami wulu la 
tulimbitelu esambeli lu lunya la pami la one lakadjashi lu kiti ka diulelu. 

2Dimi lakenyi ondjelo a wulu ahangohango la diui dia wulu ati: Untu akona 
ukuki mbifula wombo a buku one, la ndjihula tulimbitelu teli loko? 

3Nduku untu lʼulungu, kuyanga la kete, kuyanga la tshina dia kete, lakeyi 
mbifula wombo a buku oso, kuyanga menda loko. 

4Ku dimi lakaleli efula, ne dia nduku untu lakatanema lukuki mbifula wombo a 
buku ako, kuyanga menda loko. 

5Ku ekumanyi kemotshi akamvutela ati: Tulelaki. Enda, Tambwe ka lu wudja 
wa Juda, khumbu kʼuma le Davidi, lakaleki akambu wa kolo wulu, ambukuka 
dia mbifula wombo a buku uku la dia ndjihula tulimbitelu tawo esambeli. 

Wambotemola Ona-Okoko lʼUlungu 

6Lʼatei a kiti ka diulelu, ndu wa nyama nyei, ndu wa dikumanyi, dimi lakenyi 
Ona-Okoko emadi uku akandadiakema. Ndi aki la seki esambeli la ashu 
esambeli, weli nyuma esambeli ya Unyashungu, yakandatumi lu kete tshe. 

7Ku ndi akayi, akose wombo a buku uma lu lunya la pami la one lakadjashi lu 
kiti ka diulelu. 

8Lamʼakandose wombo a buku, nyama sho nyei la dikumanyi akumi ahendi la 
nei wakakhusamela Ona-Okoko. Untu lʼuntu aki la losese, ndu alonga wa paunyi 
wakaludiami la malashi, weli dombelo diʼekilami. 

9Ku vo wakimbi usambu wʼuyuyu, wata vati: We kukuki dia nungula wombo a 
buku one, Ndu dia ndjihula tulimbitelu tawo, Ne dia we akadiakema, 
Akasumbela Unyashungu antu la dikila diaye: Wʼuma lu wauhu tshe ndu 
wʼeteketa tshe, Ndu wʼuma lu wehu tshe, la waulelu tshe. 

10We kawaete uku diulelu la elombedi le Unyashungu asu; Vo wayulelaka la 
kete. 

11Ku dimi lakendi, lakuki aui wʼandjelo efula wudingi kiti ka diulelu ndu 
dikumanyi. Efula kawo kaki nunu akumi wa nunu akumi, ndu nunu dia nunu, 

12wahangohango vati: Ona-Okoko lakadiakema kukuki dia nungula wulu, ndu 
ongonyi, ndu yimba, ndu diulelu, ndu kenemo, ndu lutumbu, ndu otshoko. 

13Dimi lakuki diango tshe diakatungama ndu lʼulungu ndu la kete, ndu la tshina 
dia kete, ndu lʼashi a wuki ndu diango tshe dieli loko, wata vati: Otshoko, la 
kenemo, la lutumbu, la diulelu, wayali le one ludjashi lu kiti ka diulelu, ndu le 
Ona-Okoko pundju pundju! 

14Ku nyama yako nyei yakati vati: Ayali osoku! Ku dikumanyi wakakhusama, 
wakotemola. 

Enyelo 6 

Edihwelu ka Tulimbitelu: Djimbitelu ya Ntundu 

1Dimi lakenyi lamʼakadihula Ona-Okoko djimbitelu motshi ya lu tulimbitelu 
esambeli, ku lakuki nyama kemotshi uma lu nyama nyei kahangohango uku 
dikhungula dia mvula, kata ati: Yaka! 

2Dimi lakendi, menyi ku falasa ka wema kenea, la one lakakiahami aki la uta. 
Wakawusha dembo dia kusu, ku ndi akatshu atalembia, ndu dia ntolembia. 

Djimbitelu ya Hendi 

3Lamʼakandadihula djimbitelu ya hendi, dimi lakuki nyama ka hendi kata ati: 
Yaka! 

4Ku falasa kekina ka tilili kakatumbi. Wakasha one lakakiahemi wulu wa minya 
ki uma la kete, ndu dia vo ndjakana. Wakawusha yombo ya wuki. 

Djimbitelu ya Satu 

5Lamʼakandadihula djimbitelu ya satu, dimi lakuki nyama ka satu kata ati: 
Yaka! Dimi lakendi, menyi ku falasa ka tshududu kene; one lakakiahemi aki la 
yediko ya mbedika wutshu lu lunya landi. 

6Dimi lakuki diui uku dia untu lʼatei a nyama sho nyei, diata ati: Yediko otoi 
yʼepunga wa menge yeko denariyo otoi; tediko tusatu ta epunga wa yelela 
denariyo otoi, keli tulanyaki iso la wanu! 

Djimbitelu ya Nei 

7Lamʼakandadihula djimbitelu ya nei, dimi lakuki diui dia nyama ka nei diata 
ati: Yaka! 

8Dimi lakendi, menyi ku falasa kʼekesekese kene. Lukumbu la one lakakiahemi 
laki Nyoi; Udimu a Pengandu akatuyelaka. Wakawasha wulu wa mbulela etenyi 
ka nei ka kete, dia vo mbadiaka la yombo, la ndjala ka kasha, la elandu, ndu le 
nyama ya lʼukunda ya la kete. 

Djimbitelu ya Tanu 

9Lamʼakandadihuli djimbitelu ya tanu, dimi lakenyi nyumu ya wane 
wakadiakema la tshina diʼediakelu, ne dia diui dia Unyashungu, ndu dia diui 
diakawakimela. 

10Vo wakawana la diui dia wulu, wata vati: Yee! Khumadiondjo ka ladiku kʼekila 
la ka mete, edja ndu etena kakona kayuyulumbuya ndu kayuyosomboya dikila 
diasu le wa la kete nye? 

11Vo wakasha untu la untu ukutu a wema; wakawatela vati: Nyutukumuya 
etenyi, edja ndu lamʼayuwudiaka anyanyu ekambi la anengenyu, 
lamʼayuwushidiya lutumu lawo. 

Edihwelu ka Djimbitelu ya Samalu 

12Dimi lakenyi lamʼakandadihula djimbitelu ya samalu, kete yakadidima 
efula. Unya akayala tshududu uku dikuniya dia diosa, utundu a ngondo akayala 
uku dikila. 

13Toto ta lʼulungu takako la kete, uku atololololoka elua uma lʼutamba 
a fingu weki apepe, lamʼasutshasutshamawo la loheledi la wulu. 

14Ndu ulungu wakanyema; wakawombe uku atowombaka wombo wa 
buku; ndu ekungu tshe ndu asenga wakanyema uma lʼahuli awo. 

15Ndu khumi ya dikanga ya la kete, ndu antu a waki, ndu embuledi wʼalimbi, 
ndu akanga wʼengonyi, ndu akanga a wulu, ndu fumbi tshe, ndu wudjasedi tshe, 
wakashama lu weuku wʼave wa lʼekungu; 

16wa tela ekungu la ave vati: Nyutukungweli, nyutushe uma lu ashu wa one 
latudjaseka lu kiti ka diulelu, ndu uma lu kele ka Ona-Okoko, 

17ne dia lushi la wuki la kele kawo lambukuka. Akona eya memala? 

Enyelo 7 

Wambudja Ekambi a Unyashungu Tulimbitelu 

1Lʼokongo wʼakambu aso, dimi lakenyi andjelo anei wemadi lu atshuku anei wa 
kete, wukimedi pepe nyei ya la kete, ne dia lopepe talopepaki la kete, kuyanga 
lʼashi a wuki, kana ladiku diʼetamba. 

2Dimi lakenyi ondjelo ukina atambela utsha lʼulungu uma lene atutumbaka 
unya, ukimedi djimbitelu ya Unyashungu a lumu. Ndi akawelela andjelo ako 
anei, wane wakawasha wulu wa nanya kete ndu ashi a wuki, 

3ata ati: Tanyutshelaki kete kolo, kuyanga ashi a wuki, kuyanga etamba, edja 
ndu lamʼayutudja ekambi a Unyashungu asu tulimbitelu lu fumu yawo. 

4Dimi lakuki okone aki efula ka wane wakadjama tulimbitelu. Wane wakadjama 
tulimbitelu waki nunu lukama la akumi anei la nei uma lu wauhu tshe wʼasi 
Isariyele: 

5Uma lu diuhu dia Juda, wakadji antu nunu dikumi la pendi tulimbitelu; uma lu 
diuhu dia Rubena, nunu dikumi la pendi; uma lu diuhu dia Ngada, nunu dikumi 
la pendi; 

6uma lu diuhu dia Ashere, nunu dikumi la pendi; uma lu diuhu dia Nafetali, 
nunu dikumi la pendi; uma lu diuhu dia Manase, nunu dikumi la pendi; 

7uma lu diuhu dia Simeyona, nunu dikumi la pendi; uma lu diuhu dia Lewi, nunu 
dikumi la pendi; uma lu diuhu dia Isakara, nunu dikumi la pendi; 

8uma lu diuhu dia Zebuluna, nunu dikumi la pendi; uma lu diuhu dia Josefu, 
nunu dikumi la pendi; uma lu diuhu dia Bendjamina, nunu dikumi la pendi, 
wakadjama tulimbitelu. 

Ului wʼAntu Waheyama Mbala la Ntundu ka Kiti ka Diulelu 

9Lʼokongo wʼakambu aso, dimi lakendi, lakenyi ului a wuki wʼantu waheyama 
mbala, uma lu wedja tshe, ndu uma lu wauhu tshe ndu uma lu weuhu wʼantu 
tshe, ndu wʼeteketa tshe, wemadi la ntundu ka kiti ka diulelu ka Ona-Okoko, 
wolotshi ahondo a wema, la wanga wʼatuku lʼanya awo. 

10Ku vo wakahangohango la diui dia wulu vati: Panda keko ka Unyashungu asu, 
latudjaseka lu kiti ka diulelu, ndu ka Ona-Okoko! 

11Ndu andjelo tshe wakemadi, wudingi kiti ka diulelu ndu dikumanyi la nyama 
sho nyei. Vo wakakhusama la ntundu ka kiti ka diulelu watemola Unyashungu, 

12wata vati: Ayali osoku! Otshoko, la lutumbu, la yimba, la lusaka, la kenemo la 
wulu, la diulelu, wayali le Unyashungu asu pundju pundju! Ayali osoku! 

13Ekumanyi kemotshi akankaluya diui ati: Wane wolotshi ahondo a wema, wa 
na wewo? uma lendi uyewo? 

14Dimi lakawutela nti: Khumadiondjo, weme keya. Ndi akamvutela ati: Vo weli 
wane wambuya uma lu pa ka wuki, wakotsha ahondo awo, wakawaedia la 
dikila dia Ona-Okoko. 

15Diako mbemadiwo la ntundu Ka kiti ka diulelu ka Unyashungu. Vo 
watukambelaka ulimu ndu la yanyi Ndu lʼutshu lu etemwelo kandi. One ludjashi 
lu kiti ka diulelu, Ayuwakumba la eyalelu kandi. 

16Vo hawuka ndjala ntu, hawuka pusa ntu; Yanyi ya wulu hayahetela, Kuyanga 
edungu ka wulu. 

17Ne dia Ona-Okoko leli lu kiti ka diulelu, Ayuyala ulami awo, Ayalombola utsha 
la teko diʼashi a lumu. Unyashungu ayakitula asoi tshe uma lu ashu awo. 

Enyelo 8 

Djimbitelu yʼEsambeli 

1Lamʼakadihula Ona-Okoko djimbitelu yʼesambeli, ki kakayala lʼulungu etenyi 
ka ushidi a tangu. 

2Dimi lakenyi andjelo esambeli watemalaka la ntundu ka Unyashungu; 
wakawasha pungi esambeli. 

3Ku ondjelo ukina akayi, akemala lʼediakelu, aki la donga dia paunyi dia dja. 
Wakawusha tsho efula ya ndi nsanganya la dombelo diʼekilami tshe ladiku 
diʼediakelu ka paunyi kaki la ntundu ka kiti ka diulelu. 

4Dinga dia tsho la dombelo diʼekilami wakambela la ntundu ka Unyashungu 
uma lu lunya la ondjelo. 

5Ku ondjelo akose donga diako dia dja, akadiludia la dja yʼuma lʼediakelu, 
akadihumanya la kete. Ku dikhungula ndu aui, ndu angadimu wa ndjadi, ndu 
edidimelu ka kete wakayala lʼolongo. 

6Andjelo ako esambeli waki la pungi esambeli, wakayalongosola dia mvuda. 

Ondjelo a Ntundu Ambuda Pungi 

7Ondjelo a ntundu akadi, ku mboko ya mvula la dja yosohanyi la dikila yakalo 
la kete. Etenyi ka satu ka kete kakalungula, ndu etenyi ka satu kʼetamba 
kakalungula, ndu adiyu wʼeyuyu tske wakalungula. 

Ndu wa Hendi 

8Ondjelo a hendi akadi, ku engo uku ukungu a wuki, kakahetaka dja, 
kakatambiyama lu ashi a wuki. Etenyi ka satu kʼashi a wuki kakahilo dikila. 

9Etenyi ka satu ka diango tshe diaki la lumu lu ashi a wuki, kakavu; ndu etenyi 
ka satu ka watu kakalanyema. 

Ndu wa Satu 

10Ondjelo a satu akadi, ku yoto ya wuki ya dja, yakahetaka uku uwa, yakako 
uma lʼulungu ladiku dia etenyi ka satu kʼetundu wʼashi, ndu lu teko diʼashi. 

11Lukumbu la yoto sho leko Ululu. Etenyi ka satu kʼashi kakayala ululu. Antu 
efula wakavu ne dia ashi wakayala ululu. 

Ndu wa Nei 

12Ondjelo a nei akadi, ku etenyi ka satu ka unya, ndu etenyi ka satu ka ngondo, 
ndu etenyi ka satu ka toto wakakomama, ne dia etenyi kawo ka satu kayali 
udjima, ndu yanyi tahetaki etenyi ka satu, ndu utshu pupu. 

13Dimi lakenyi, lakuki pungu kemotshi kafumbo lʼulungu, ata la diui dia wulu 
ati: Fono, fono, fono le wa la kete, ne dia aui akina wa pungi wa andjelo asatu 
wayanga mvuda! 

Enyelo 9 

Ndu wa Tanu 

1Ondjelo a tanu akadi, ku dimi lakenyi yoto yʼuma lʼulungu yayako la kete. 
Wakawusha sapi ka difuku diaha la ekumelu. 

2Ndi akadihula lukuki la difuku so diaha la ekumelu, ku edinga wakatumbi uma 
lu difuku uku edinga wʼuma lu khuka ka wuki. Unya la loheledi wakafulema la 
edinga wʼuma lu difuku diako. 

3Endjo wakatumbi uma lʼedinga ako; wakawasha wulu uku wa kutu ya la kete. 

4Wakawatela vati: Tanyulanyaki adiyu wa la kete, kuyanga engo kʼuyuyu, 
kuyanga utamba, paka antu waha la djimbitelu ya Unyashungu lu fumu yawo. 

5Vo kunungula wulu wa mbadiaka, paka wa mbasuya ngondo tshanu. Sui diawo 
diaki uku sui dia kutu lamʼalumatato untu. 

6Lu nshi sho, antu wayuyanga nyoi, keli vo hawukitana; wayuyanga mvo, ku 
nyoi ayalawo. 

7Etundu wʼendjo waki uku falasa yambolongoswama dia ndo ta. Lu ete awo 
kaki alembo wa kusu uku paunyi; dundji diawo diaki uku dundji dia antu. 

8Vo waki la divu uku dia amantu; anyu awo waki uku wa tambwe. 

9Waki la eloto wa ta lu tulu uku eloto wa mbulu. Luhelu lʼahafu awo laki uku 
luhelu la pusupusu ya ta, ndu la falasa efula lamʼatawatshu utsha lu ta. 

10Vo waki la wela uku wanga wa kutu; waki la wulu lu wela awo dia nsuya antu 
ngondo tshanu. 

11Ondjelo a difuku diaha la ekumelu kaki khumʼekanga kawo. Lukumbu landi 
lʼoteketa wʼasi Heberu leli Abadona, keli lʼoteketa wʼasi Ngirika leli Apoliyona 
(kitshimudi ati: Unanyishi). 

12Fono ka ntundu kambeta. Enda, fono kina hyendi yayayi lʼokongo. 

Ondjelo a Samalu Ambuda Pungi 

13Ondjelo a samalu akadi, ku dimi lakuki diui diʼuma lu seki nyei yʼediakelu ka 
paunyi keli la ntundu ka Unyashungu, 

14diatela ondjelo a samalu laki la pungi ati: Ukelekuli andjelo ane wukelekami 
lʼumamu a ndjali ka wuki ka Eyufarate. 

15Okone andjelo ako anei wakakelekwama, wakalongoswama dia ushidi uku la 
lushi luku, la ngondo keku, la eleku keku, dia ndjaka etenyi ka satu kʼantu. 

16Elui wʼalimbi wakahemi ladiku dia falasa waki nunu akumi ahendi tena nunu 
dikumi. Dimi lakuki uku aki efula kawo. 

17Lʼenelo kakamenyi falasa la wane wakayahemi, vo waki la eloto lu tulu uku 
dja, la uku ave wʼedima ndu uku mboko ya dja. Ete wa falasa waki uku ete wa 
tambwe; dja la edinga wa tsho wakatumbi uma lʼenyo awo. 

18Etenyi ka satu kʼantu kakadiakema la asui asatu ane: dja, edinga, la mboko ya 
dja wakatumbaka uma lʼenyo awo. 

19Ne dia wulu wa falasa sho eko lu enyo ayo ndu lu wela ayo. Wela ayo waki 
uku elui, ndu waki la ete; la wo mbakawasuyaka antu. 

20Antu akina waki kundjakema la asui aso asatu, kunkadimula etema uma 
lʼelimu wʼanya awo. Vo kunkimo ntemola edienge, ndu dikishi dia paunyi, ndu 
dia fesa, ndu diʼehotela, ndu dia ave, ndu diʼetamba, wane waheyi mena 
kuyanga mbuka, kuyanga nkendakenda. 

21Vo kunkadimula etema uma lu diakanelu diawo kuyanga uma lʼekanga awo, 
kuyanga uma lu munanyi la evi awo. 

Enyelo 10 

Ondjelo Ambuya la Wombo wa Buku wʼUlulu 

1Dimi lakenyi ondjelo ukina a wulu ayahulo uma lʼulungu, olotshi dingi. Ndi aki 
la ngulu lʼote andi; elundji kandi kaki uku unya; ekulu andi waki uku dikundju 
dia dja. 

2Ndi aki la wombo wa buku wa tshitshe wufulwami lu lunya landi. Ndi akahe 
lukulu landi la pami ladiku dia ashi a wuki, la lukulu la lomoso la kete. 

3Ndi akahangohango wulu uku atudikitaka tambwe. Lamʼakandahangohango, 
akhungula esambeli wakakhungula. 

4Lamʼakakhungula akhungula esambeli ako, dimi lakayangi nfunda. Ku dimi 
lakuki diui uma lʼulungu diata ati: Ufule akambu aku wakati akhungula 
esambeli, tuwafundaki. 

5Ondjelo wakamenyi emadi lʼashi a wuki la lu kete, akedia lunya landi la pami 
utsha lʼulungu. 

6Ndi akatshibi lu lukumbu la one leli la lumu pundju pundju, lakatungi ulungu 
la diango dieli loko, ndu kete la diango dieli loko, ndu ashi a wuki la diango dieli 
loko, ati: Etena hayala ntu, 

7keli lu nshi ya diui dia ondjelo wʼesambeli, lamʼakandayangi mvuda, ku 
akambu wa Unyashungu wushami wakashili, uku lukumu lʼololo lakandatela 
ekambi andi amvutshi. 

8Diui diakamuki uma lʼulungu, lakadiuki ntu diamvutela ati: Tshoka, utose 
wombo wa buku wufulwami lu lunya la ondjelo wemadi ladiku diʼashi a wuki 
la dia kete. 

9Ku dimi lakatshu utsha le ondjelo, lakawutela nti: Umbisha wombo wa buku 
ako wa tshitshe. Ndi akamvutela ati: Uwose, uli. Vo wayuyala ululu lu dikundju 
diaye, keli vo wayuyala mpe lʼunyo aye uku usanga. 

10Ku dimi lakose wombo wa buku wa tshitshe uma lu lunya la ondjelo ako, 
lakuli. Vo waki mpe uku usanga lʼunyo ami. Lamʼakamuli, dikundju diami 
diakayala ululu. 

11Ku vo wakamvutela vati: Dieli la ye dia mvuta dikambu diʼantu efula, ndu dia 
wedja, ndu diʼeteketa, ndu dia khumi ya dikanga. 

Enyelo 11 

Akambu Wayuyala lʼUsumba la lu Etemwelo; “Emenyi Ehendi” 

1Vo wakambisha lokombe laki uku danga. Omotshi akamvutela ati: Unela, ediki 
etemwelo ka Unyashungu, ndu ediakelu; ali wane watemola loko. 

2Utshiki seke dieli lʼandja wʼetemwelo, tudiedikaki, ne dia wakadisha wedja. Vo 
wayukamela usumba wʼekila la tshina diʼekulu ngondo akumi anei la hyendi. 

3Dimi layusha emenyi ami ehendi wulu wa mvuta diui nshi kinunu la kama 
hyendi la akumi asamalu, wolotshi akuniya. 

4Wane weko eweli ehendi, la dikitshelu pendi diʼatala, mbemadi la ntundu ka 
Khumadiondjo ka kete. 

5Naka untu ayulanga mbatshela kolo, dja yayutumba uma lʼenyo awo, 
yayutshumba atunyi awo. Naka untu ayulanga mbatshela kolo, dieli la ndi dia 
ndjakema osoku. 

6Wane weko la wulu wa ndjiha ulungu, ne dia mvula talokaki lu nshi yatelawo 
antu diui vo mbeli la wulu wa mpilula ashi dikila ndu wa nanya wa la kete la 
asui tena efula uku alangawo. 

7Lamʼayuwushidiya mvuta diui diawo, nyama katutumbaka uma lu 
difuku diaha la ekumelu ayuwalosha ta, ayaleka wulu, ayadiaka. 

8Edu awo wayukalema lʼosese wʼusumba a wuki, wetawo lʼetema vati: 
Sodoma la Edjibitu, lene akawadiaki Khumadiondjo lʼutamba a mpeketanya. 

9Uma lu weuhu wʼantu ndu wa wauhu, ndu wa eteketa, ndu wa wedja 
wayendaka edu awo nshi shatu lʼetenyi, hawetawo edu awo nkhundama lu 
waumbu. 

10Wa la kete wayongenangena dikambu diawo, wayokenya; wayutumanela 
eshasha, ne dia amvutshi aku ahendi wakasuyaka wa la kete. 

11Lʼokongo a nshi shatu sho la etenyi, nyuma ka lumu uma le Unyashungu 
kakoto lʼetema awo, ku vo wakemala lʼekulu awo. Woma wa mambaakandi 
wane wakawaendaka. 

12Vo wakuki diui dia wuki uma lʼulungu diawatela ati: Nyumbeli lindu! Ku vo 
wakambela lʼulungu lu dingi. Atunyi awo wakawaenyi. 

13Lʼushidi oso, kete yakadidima wulu, ku etenyi ka dikumi kʼusumba ako 
akanyuko. Antu nunu esambeli wakavu lamʼakadidima kete. Wane 
wakatshikala, wakuki woma, wakatumbula Unyashungu a lʼulungu. 

14Fono ka hendi kakashili. Enda, fono ka satu kayuya esadi. 

Ondjelo wʼEsambeli Ambuda Pungi 

15Ondjelo wʼesambeli akadi; ku aui wa wulu wakukema lʼulungu, wakati vati: 
Diulelu dia la kete nye diambuyala dia Khumesu, la dia Kristu kandi. Ndi ayulela 
pundju pundju. 

16Ku dikumanyi akumi ahendi la nei, watudjaseka la ntundu ka Unyashungu lu 
kiti yawo ya diulelu, wakakhusama, wakatemola Unyashungu, 

17wata vati: Shu tambuka lusaka, we Khumadiondjo Unyashungu kanga wulu 
tshe, leko ndu lakiko; Ne dia we akose wulu aye wa mamba, ku akatatela 
mbulela. 

18Wedja ekina wakuki kele, ku kele kaye kakayi, Ndu lushi la numbuya wane 
wakavu, Ndu lushi la nfuta ekambi aye amvutshi ndu ekilami, Ndu wane 
watukaka lukumbu laye woma, Wa tshitshe ndu wa waki; Ndu dia nanya wane 
watulanyaka kete. 

19Etemwelo ka Unyashungu a lumu lʼulungu kakadihwama, ku oshete a sheki 
yandi akenama lu etemwelo kandi. Angadimu wa ndjadi, ndu aui wʼantu, ndu 
akhungula, ndu edidimelu ka kete, ndu mboko efula ya mvula wakâyeli akambu 
ako. 

Enyelo 12 

Umuntu la Ului a Wuki, la Ana 

1Djimbitelu ya wuki yakenama lʼulungu. Umuntu akalote unya; ngondo kaki la 
tshina diʼekulu andi; dembo dia kusu diaki la toto dikumi la tuhendi diaki lʼote 
andi. 

2Ndi aki la diemi. Ndi akawana, akatatela lono lʼeutelu. 

3Ku djimbitelu kina yakenama lʼulungu, menyi ku ului a wuki wa tilili one, waki 
la ete esambeli la seki dikumi, la alembo wa kusu esambeli lʼete awo. 

4Wela awo akakutula etenyi ka satu ka toto ta lʼulungu, akatokosha la kete. Ului 
ako akemala la ntundu ka umuntu lakayangi mbuta; akalungamela ati: Kandi 
onʼandi lamʼayunduwuta. 

5Ku ndi akuti ona pami, diaki la ndi dia mbulela wedja tshe lʼukalimba a 
luwulu. Onʼandi akosama utsha le Unyashungu lu kiti kandi ka diulelu. 

6Ku umuntu ako akalawo lʼusui, lene akalongosola Unyashungu dihuli, dia vo 
mbusha mbu ya nde nshi kinunu la kama hyendi la akumi asamalu. 

Ta lʼUlungu 

7Ta diaki lʼulungu. Mikaele la andjelo andi wakatshu dia ntolosha ului ako ta. 
Ului ako la andjelo andi wakalo ta. 

8Keli vo kumbaleka wulu; vo kuntana dihuli ntu lʼulungu. 

9Wakakadja ului ako a wuki wʼedjedja, wetawo vati: Uhimbanyi, Satana, ukeshi 
a wa la kete tshe — wakawukadja la kete ndi la andjelo andi. 

10Ku dimi lakuki diui dia wulu lʼulungu diata ati: Kakiane panda kambuyala ndu 
wulu, ndu diulelu dia Unyashungu, ndu luwandji la Kristu kandi, ne dia 
osongwedi wa anyasu ambukadjema, one latasongwelaka la ntundu ka 
Unyashungu ndu la yanyi ndu lʼutshu. 

11Vo wakuleki wulu ne dia dikila dia Ona-Okoko, ndu dia diui diawo. Vo 
kumbuka nyumu yawo ngandji edja ndu lu nyoi. 

12Ulungu li, ongenengene, ndu wane watudjaseka loko. Fono kayuyala la kete 
ndu lʼashi a wuki, ne dia uhimbanyi akayi le nyu. Ndi eko la kele ka wuki; ndi 
mbeyaka ati: Etena kami kambusukana. 

Ta Diambuyala Ntu la Kete 

13Lamʼakenyi ului oso a wuki ati: Dimi lambukadjema utsha la kete, ku ndi 
akasuya umuntu lakuti ona pami ako. 

14Wakasha umuntu ahafu ahendi wa pungu ka wuki dia ndi nfumbo utsha 
lʼusui, lene aki dihuli diandi, lene atundulungulaka mbu ya nde etena kemotshi, 
ndu tena dimotshi, ndu etenyi ka hendi kʼetena. 

15Ului a wuki akahongola ashi uku ndjali ka wuki lʼokongo a umuntu, dia ashi 
ako mbokeloya. 

16Kete yakakimanyia umuntu; yo yakase unyo, yakamene ndjali ka wuki 
kakahongola ului a wuki uma lʼunyo awo. 

17Ku ului akuki umuntu kele, akatshu dia ntolosha anʼandi wakatshikala ta, 
wane watukitanyiaka elembe wa Unyashungu, watulamaka diui dia Jesu. 

Enyelo 13 

Nyama Kayatumbi Uma lʼAshi 

1Ndi akemala lu lokongo lʼashi a wuki. Ku dimi lakenyi nyama kayatumbi uma 
lʼashi a wuki, kaki la seki dikumi la ete esambeli; ndu ladiku dia seki yawo, 
alembo a kusu dikumi, ndu lʼete awo, kumbu ya lotengo. 

2Nyama kakamenyi, kaki uku koi; ekulu ato waki uku wa tnbulu, unyo ato waki 
uku wa tambwe. Ului ako a wuki akawusha wulu awo, la kiti kawo ka diulelu, la 
diulelu efula. 

3Ku dimi lakenyi ote awo omotshi, wakakotama puta ka nyoi. Puta keso ka nyoi 
kakakono. Wa la kete tshe wakambi ne dia nyama kako. 

4Antu wakatemola ului, ne dia vo wakasha nyama kako wulu. Ku vo 
wakatemola nyama, wakati vati: Akona eh uku nyama kene? Eya ndo la to na? 

5Wakasha nyama unyo wa to nsema la ntenga Unyashungu, ndu wulu wa to 
ntshikala ngondo akumi anei la hyendi. 

6Ku to kakafula unyo ato atenga Unyashungu, ndu lukumbu landi, ndu edjaselu 
kandi, ndu wane wudjashi lʼulungu. 

7Wakawusha wulu wa ndosha ekilami ta, ndu wa mbâlembia. Wakawusha wulu 
wa mbulela wauhu tshe ndu antu tshe ndu eteketa tshe ndu wedja tshe. 

8Ku wa la kete tshe waha la kumbu yawo yufundami lu buku dia lumu dia Ona-
Okoko, lakadiakema lʼetatelu ka kete, wayotemola nyama kako. 

9Naka untu eko la tui, ndi uki. 

10Naka untu eko la dia mundama lu fumbi, Dieli la ndi dia ntsho lu fumbi. Naka 
untu ambudiaka untu la yombo, Dieli la ndi dia ndjakema la yombo. Dikambu 
so mbeli leta lʼetetemalu la mbetawo ka ekilami. 

Nyama Kayatumbi Uma la Kete 

11Dimi lakenyi nyama kekina kayatumbi uma lu kete. To kaki la seki hyendi uku 
ona okoko, kakateketa uku ului a wuki. 



2109 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

12To kaki la wulu tshe wa nyama ka ntundu lu ashu ato. To kambete kete tshe 
ndu wane watudjaseka loko, dia vo ntemola nyama kako ka ntundu, kene kaki 
la puta ka nyoi kakakono. 

13To katutshaka tulimbitelu ta mamba efula, ne dia mpuluya dja uma lʼulungu 
uya la kete lu ashu wʼantu. 

14To katukesaka wa la kete ne dia tulimbitelu takawawusha dia ntsha lu ashu 
wa nyama kako, atela wa la kete ati: Nyutshi efanelu ka nyama kako, kaki la 
puta ka yombo, keli kakatshikala la lumu. 

15Wakawusha wulu wa mbidja lumu lʼefanelu ka nyama kako, ne dia efanelu ka 
nyama kako katekete, ndu ne dia ndjakia antu tshe wahatemola efanelu ka 
nyama kako. 

16Ndi akadji olembe dia antu tshe, ndu wa tshitshe ndu wa waki, ndu akanga 
wʼengonyi, ndu akanga a weula, ndu wane wuyadjasedi ndu fumbi dia vo 
nungula untu lʼuntu djimbitelu lu lunya landi la pami, kana lu fumu kandi; 

17la dia untu teyaki nsumba kana nsundja, paka one leli la djimbitelu ku ya 
lukumbu la nyama kako kana numero ka lukumbu lato. 

18Yimba nye. One leli la yimba, ali numero ka nyama kako, ne dia to keli numero 
kʼuntu omotshi. Numero kato keko kama shamalu la akumi asamalu la asamalu. 

Enyelo 14 

Ona-Okoko lʼUkungu a Siona 

1Dimi lakendi, menyi ku Ona-Okoko emadi lʼUkungu a Siona, ndu antu nunu 
lukama la akumi anei la nei waki la lukumbu landi, la lukumbu la Shi lufundami 
lu fumu yawo. 

2Ku dimi lakuki diui uma lʼulungu, uku dihelela diʼashi efula, ndu uku diui dia 
dikhungula la dia wulu. Diui diakamuki diaki uku diui dia ampumi a sese 
wahuma sese yawo. 

3Vo wakimbi usambu wʼuyuyu la ntundu ka kiti ka diulelu, ndu ka nyama nyei, 
ndu ka dikumanyi. Nduku untu lakeyi mimba usambu ako, paka antu nunu 
lukama la akumi anei la nei, wane wakatshungwama uma la kete. 

4Vo kumunana la amantu, ne dia vo weko uku amantu wa dimuma. Vo 
mbatuyelaka Ona-Okoko lu ahuli tshe watshondi. Vo wakasumbama uma lʼatei 
wʼantu, ne dia ndjala elua wa ntundu le Unyashungu ndu le Ona-Okoko. 

5Vo kuntana kashi lʼenyo awo, ne dia vo kema la kolo. 

Aui Uma lʼUlungu 

6Dimi lakenyi ondjelo ukina afumbo lʼulungu, aki la lukumu lʼololo la pundju, 
lakandatelaka wa la kete, ndu wedja tshe ndu wauhu tshe ndu eteketa tshe, ndu 
antu tshe. 

7Ndi akati la diui dia wulu ati: Nyuki Unyashungu woma, nyutumbuli, ne dia 
unya andi wʼelumbwelu ambukuka. Nyotemole one lakatungi ulungu la kete la 
ashi a wuki la teko diʼashi. 

8Ondjelo ukina a hendi, akuyeli, ata ati: Babilona ka wuki kambunyuko, 
kambunyuko kene kakanoshaka waulelu tshe wanu wa kele kʼakambu wa 
munanyi yato! 

9Ku ondjelo ukina a satu akâyeli ata la diui dia wulu ati: Naka untu ayotemola 
nyama kako la efanelu kato, ndu ayulungula djimbitelu lu fumu kana lu lunya 
landi, 

10ndi ayono ndu wanu wa kele ka Unyashungu, wakawalongosola lu dikoho dia 
kele kandi aha la diango dikina. Ndi ayusuyama la dja ya tsho la ntundu ka 
andjelo wʼekila ndu la ntundu ka Ona-Okoko. 

11Dinga dia fono kawo diatumbelaka pundju pundju. Wane watotemolaka 
nyama kako ndu efanelu kato, ndu wakose djimbitelu ya lukumbu lato, vo kema 
la mumuya la yanyi ndu lʼutshu. 

12Lanʼeli etetemalu kʼekilami, wane watukitanyiaka elembe a Unyashungu la 
mbetawo ka Jesu. 

“Wane Wavo le Khumadiondjo Weko la Otshoko” 

13Dimi lakuki diui uma lʼulungu diata ati: Ufundi wati: Wane wavo le 
Khumadiondjo weko la otshoko kakiane ndu pundju. Nyuma kata ati: Vo 
wayumuya uma lʼelimu awo, ne dia etsha awo wambayela! 

14Dimi lakendi, menyi ku dingi dia wema; lakenyi untu lufanyi la onʼa untu 
udjashi lu dingi diako. Ndi aki la dembo dia kusu lʼote andi, la lukuwa la diesa 
lu lunya landi. 

15Ondjelo ukina akatumbi uma lʼetemwelo, ahangohango la diui dia wulu le one 
lakadjashi lu dingi ati: Utumi lukuwa laye, utuni diango, ne dia Iushi la muna 
lambukuka! ne dia diango dia dinela dia kete diambela. 

16Ku one lakadjashi lu dingi akakadja lukuwa landi utsha la kete, ku diango dia 
la kete diakanama. 

Etuli ka Mamula ka Kele ka Unyashungu 

17Ondjelo ukina akatumbi uma lʼetemwelo ka lʼulungu, ndu ndi kaki la lukuwa 
la diesa. 

18Ondjelo ukina akatumbi uma lʼediakelu, ndi kaki umbuledi wa dja. Ndi 
akahangohango la diui dia wulu le one laki la lukuwa ati: Utumi lukuwa laye la 
diesa, usanganya sandji diʼelua wʼekodi wa wa la kete, ne dia elua andi wambela 
tshe. 

19Ku ondjelo akakadja lukuwa landi la kete, akasanganya elua wa la kete, 
akawekadja lu etuli ka wuki ka mamula ka kele ka Unyashungu. 

20Wakamula diango lu etuli lʼandja wʼusumba, ku dikila diakatumbi uma loko, 
diakambela edja ndu lu molola weli lʼete wa falasa, edja ndu kilometere kama 
shatu la akumi ahendi. 

Enyelo 15 

Usambu wʼUyuyu wa Diandu 

1Dimi lakenyi djimbitelu kina ya wuki la ya mamba lʼulungu, andjelo esambeli 
wakembe asui esambeli. Asui aso weko wa ndjihelu, ne dia kele ka Unyashungu 
kambushila. 

2Dimi lakenyi uku ashi a wuki wa talatala wosohanyi la dja; ndu wane 
watolembiaka nyama kako ndu efanelu kato, ndu numero ka lukumbu lato 
wemadi lʼumamu wʼashi a wuki wa talatala, waki la sese ya Unyashungu. 

3Vo wakimbi usambu a Mose, ukambi a Unyashungu, ndu usambu wa Ona-
Okoko, wata vati: Khumadiondjo Unyashungu, Kanga-Wulu-Tshe, Ndi etsha aye 
waki ndu mamba li! We Khumʼekanga ka wedja tshe, Mbuka yaye yeko ololo la 
mete! 

4Khumadiondjo, akona ahukuka woma, Ndu ahutumbula lukumbu laye na? Ne 
dia weme utu keli ekila. Wedja tshe wayuya, wayukotemola, Ne dia etsha aye 
wʼololo wambenama. 

Akoho Esambeli wa Kele ka Unyashungu 

5Lʼokongo wʼakambu aso, dimi lakenyi lamʼakawadihula etemwelo ka luudu la 
dipema lʼomenyi lʼulungu, 

6andjelo ako esambeli wakatumbi uma lʼetemwelo wayembe asui esambeli, 
wolotshi ahondo wa linene lʼololo wa ngaingai, ndu eya wa paunyi lu tulu yawo. 

7Nyama kemotshi uma lʼatei a nyama nyei kakasha andjelo esambeli akoho 
esambeli wa paunyi wuludi too la kele ka Unyashungu, keli la lumu la pundju 
pundju. 

8Etemwelo kakaluli too lʼedinga wa lutumbu la Unyashungu, ndu uma lu wulu 
andi. Nduku untu akeyi mboto lʼetemwelo, edja ndu asui esambeli wa andjelo 
esambeli wambushila. 

Enyelo 16 

Etumelu kʼAndjelo 

1Dimi lakuki diui dia wulu uma lʼetemwelo, diakatela andjelo esambeli ati: 
Nyutshu, nyututshululi akoho esambeli wa kele ka Unyashungu utsha la kete. 

Wambutshulula Kene Kaki lu Dikoho Dia Kele la Kete 

2Ondjelo a ntundu akatshu, akatshulula kene kaki lu dikoho diandi utsha la 
kete. To kakayala puta ya waki ya kolo le antu waki la djimbitelu ya nyama ndu 
wakatemolaka efanelu kato. 

Ndu lu Ashi a Wuki 

3Ondjelo a hendi akatshulula kene kaki lu dikoho diandi lu ashi a wuki. Ashi 
wakayala uku dikila diʼudu; ku diango tshe dia lumu dia lu ashi diakavu. 

Ndu lu Kushi 

4Ondjelo a satu akatshula kene kaki lu dikoho diandi lu kushi ndu lu teko 
diʼashi. Ashi ako wakahilo dikila. 

5Ku dimi lakuki ondjelo wʼashi ata ati: We keli ololo, keko, kakiko, we lʼEkila, Ne 
dia we akalumbula okone! 

6Ne dia vo wakatshulula dikila dia Ekilami ndu dia amvutshi, We akawasha 
dikila dia vo no. Vo mbukuki dino! 

7Ku dimi lakuki ediakelu kata ati: Elu, Khumadiondjo, Unyashungu, Kanga-
Wulu-Tshe, Dumbwelu diaye dieko mete la ololo! 

Ndu lu Unya 

8Ondjelo a nei akatshulula kene kaki lu dikoho diandi lu unya, wakawusha wulu 
wa ntshumba antu dja. 

9Antu wakatshumbama lu luhaladi la wulu, wakatenge lukumbu la Unyashungu 
leli la wulu ladiku dia asui ako. Vo kunkadimula etema dia mbutumbula. 

Ndu lu Kiti ka Diulelu ka Nyama 

10Ondjelo a tanu akatshulula kene kaki lu dikoho diandi lu kiti ka, diulelu ka 
nyama. Diulelu diato diakayala udjima. Vo wakatome nimi yawo ne dia kandji, 

11wakatenge Unyashungu a lʼulungu, ne dia kandji yawo ndu dia puta yawo. Vo 
kunkadimula etema dia etsha awo. 

Ndu lu Eyufarate 

12Ondjelo a samalu akatshulula kene kaki lu dikoho diandi lu ndjali ka wuki ka 
Eyufarate; ashi wa loko wakumi, ne dia nongoswela khumi ya dikanga 
yatuyakaka uma lʼehutwelu ka unya mbuka. 

13Ku dimi lakenyi nyuma shatu yufanyi la dipuli, yatumba uma lʼunyo wʼului a 
wuki, ndu uma lʼunyo a nyama, ndu uma lʼunyo wʼumvutshi a kashi. 

14Yo yaki nyuma ya edienge yatutshaka tulimbitelu yatutshokaka le khumi ya 
dianga ya kete tshe, ne dia mbasanganya dia ndosha lushi la wuki la 
Unyashungu, Kanga-Wulu-Tshe, ta. 

15(Nyulungi, dimi layuya uku atuyakaka uvi. Untu lasena, latulamaka ahondo 
andi, ne dia atukokendakenda utakataka, ne dia watukena sonyi kandi, eko la 
otshoko!) 

16Wakasanganya lu dihuli dietawo lʼoteketa wʼasi Heberu vati: Aramangedona. 

Ndu lu Loheledi 

17Ondjelo wʼesambeli akatshulula kene kaki lu dikoho diandi lu loheledi. Ku 
diui dia wulu diakatumbi uma lʼetemwelo, uma lu kiti ka diulelu diakati ati: 
Ambutshama! 

18Angadimu wa ndjadi, ndu aui wʼantu, ndu akhungula wakayala. Kete 
yakadidima wulu; yo kundjidima efula la wulu osoku lamʼaki antu la kete. 

19Usumba ako a wuki wakatana beke satu, ku esumba wa wedja ekina 
wakanyuko. Unyashungu akuho Babilona ka wuki, dia ndi mbonosha dikoho 
dia wanu la dia wulu la kele kandi. 

20Ndu asenga tshe wakamo, ndu ekungu komenama. 

21Ndu mboko ya waki ya mvula, yakakwela antu uma lʼulungu. Wutshu a 
lowoko otoi laki wutshu uku talata otoi. Antu wakatenge Unyashungu ne dia 
fono ka mboko ya mvula, ne dia fono kayo kakaleki wulu. 

Enyelo 17 

Elumbwelu ka Babilona 

1Ondjelo omotshi uma lʼatei wʼandjelo esambeli waki la akoho akayi; 
akayumvutela ati: Uyi lindu keli ndjukenya elumbwelu ka umuntu kanga 
munanyi efula, ludjashi ladiku dia ashi efula. 

2Khumi ya dikanga ya la kete wakunana la ndi, ku wa la kete wakadjo la ndi 
wanu wa luseka. 

3Ndi akantole lu Nyuma lʼusui omotshi. Dimi lakenyi umuntu ahemi ladiku dia 
nyama ka tilili, kaki la ete esambeli la seki dikumi, yuludi la kumbu ya ntenga 
Unyashungu. 

4Umuntu oso akalote ahondo wa belaa la wa tilili, akalengama la diango dia 
paunyi la mboko yʼushinga a wulu la mboko yʼakeso. Ndi aki la dikoho dia 

paunyi diuludi too la akambu wa ndjetete lu lunya landi, waki akambu wa 
mindu la wa luseka landi. 

5Ndi aki la lukumbu lufundami lu usheshe lu fumu kandi, ati: “Babilona ka Wuki, 
Nyangu Amantu wa Luseka la Akambu wa Ndjetete wa la Kete.” 

6Dimi lakenyi umuntu ako ambudjo dikila dia ekilami, ndu dia emenyi wa Jesu. 

Eshihudielu kʼAkambu wa Umuntu la Nyama 

Lamʼakamawenyi, dimi lakambi efula. 

7Ku ondjelo akamumbula ati: Ambaye na? Dimi layukutela dikambu diushami 
dia umuntu one, ndu dia nyama katawembe lʼokongo, keli la ete esambeli la seki 
dikumi. 

8Nyama kakayenyi kakiko, kemako. To kaya ka ntumba uma lu difuku diaha la 
ekumelu, dia to ntsho lʼelanyelu. Wa la kete waha la kumbu yawo yufundami lu 
buku dia lumu umaka etatelu ka kete, wayamba lamʼenawo nyama, uku akiko, 
la kemako, ndu kaya ka ndja. 

9Tukanyi ta kanga yimba tone. Ete esambeli weli ekungu esambeli wudjashi 
umuntu loko. 

10Ekungu ako weli khumi ya dikanga esambeli, atanu wambokokaka, ukina eko, 
ukina atayi. Lamʼayunduya, dieli la ndi dia ntshikala yema. 

11Nyama kako kakiko, kemako, keli uku khumʼekanga kʼenanei, keli uma 
lʼesambeli. To kayutsho lʼelanyelu. 

12Seki dikumi yakayenyi, yeli khumi ya dikanga dikumi, wahatalungula diulelu. 
Keli yo yatulungulaka diulelu uku khumi ya dikanga kame la nyama ushidi otoi. 

13Vo weli la utema otoi, watukimoka wulu awo la diulelu diawo le nyama kako. 

14Vo wayolosha Ona-Okoko ta, ku Ona-Okoko ayalembia, ne dia ndi keli Khumi 
ka wakhumi, uku Khumʼekanga ka khumi ya dikanga. Ku wane weli la ndi, wane 
waketama ndu wakosama, ndu weli la kolamelu, wayalembia. 

15Ndi akamvutela ati: Ashi wakayenyi umuntu a luseka udjashi, weli uku wehu 
wʼantu, la elui wʼantu, la wedja, la eteketa. 

16Seki dikumi yakayenyi, ndu nyama, yayuhetsha umuntu a luseka. Yo 
yayuhandjula, yayutshika utakataka, yayole umunyi andi, yayutshumba ushiki. 

17Ne dia Unyashungu akotshiya dikambu ne lʼetema awo dia vo ntsha uku 
lulangu landi, la dia vo ndjala la utema otoi, la dia vo nkimwela nyama kako 
diulelu diawo, edja ndu lamʼayushidiyama aui wa Unyashungu. 

18Umuntu lakayenyi, eli usumba a wuki ako, wuledi khumi ya dikanga ya la 
kete. 

Enyelo 18 

Dianyelu Dia Babilona 

1Lʼokongo wʼakambu aso, dimi lakenyi ondjelo ukina ayahulo uma lʼulungu aki 
la diulelu dia wuki. Ku kete yakahete la lutumbu landi. 

2Ndi akahangohango la diui dia wulu ata ati: Babilona ka wuki kambunyuko, 
kambunyuko! To kambuyala edjaselu kʼedienge, la ka djimu tshe dia kolo, Ndu 
ka fudu tshe ya kolo, ndu yahetshawo, 

3Ne dia wedja tshe wakalana Ne dia wanu wa kele ka munanyi kandi. Khumi ya 
dikanga tshe ya la kete wakunana la ndi. Ndu ambetshetshi wʼekanda wa la kete 
wakangone Uma lu wulu wa diango diandi efula. 

4Dimi lakuki diui dikina uma lʼulungu, diata ati: Antu ami, nyutumbi uma lʼatei 
ato, Nyutukuyoto lu kolo yato, Ndu nyutukulungula asui ato. 

5Ne dia kolo yato yambukuma pulu ndu lʼulungu, Ku Unyashungu akuho kolo 
yato. 

6Nyukitsheli uku akatatshela akina, Wuleki tena pendi, uku weli etsha ato. Lu 
dikoho diakatasohanya diango, Nyukisohanyia loko tena pendi. 

7Uku akandayatumbula, ndu uku akandayaenya olo, Wawusha wuki wa asui la 
delu wuhu ako, Ne dia to kakati lʼutema ato ati: Dimi lambudjase uku wadi a 
khumʼekanga. Dimi kema wadi aki udu; Dimi halena utanda edja ndu pundju. 

8Ne dia akambu aso, asui ato wayuya lushi otoi, Nyoi la utanda la ndjala ka 
kasha. To kayutshumbama ushiki, Ne dia Khumadiondjo Unyashungu 
lakilumbuya eko la wulu. 

9Khumi ya dikanga ya kete wakunanaka la to, la wakenyi olo la to, wayukilela, 
wayuda tukuku lamʼayuwena edinga wetshumbamelu kato. 

10Vo wayemala tshalula ne dia woma a fono kato, wayuta vati: Hai! hai! usumba 
a wuki wa Babilona, usumba a wulu! elumbwelu kaye kambuya lʼushidi otoi! 

11Ambetshetshi wʼukanda wa la kete wambuyilela, wambuyikumbula, ne dia 
nduku untu ukina lasumba diango diato ntu; 

12diango dia paunyi ndu dia fesa, ndu mboko yʼushinga a wulu, ndu mboko 
yʼakeso ndu ahondo wa linene, ndu wʼengingi, ndu wa ngedingedi, ndu wa tilili, 
ndu etamba wa tuino, ndu diango tshe diʼewanga diakawasele, ndu diango 
diʼetamba diʼushinga a wulu diakawasele, ndu diango diʼehotela ndu dia mbulu, 
ndu dia ave wa awadi awadi; 



2116 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

13kalafulu, ndu diango dia binyi, ndu mura, ndu iso ka nshinula, ndu malashi, 
ndu wanu, ndu iso, ndu shima, ndu epunga, ndu ngombe, ndu ekoko; ndu falasa, 
ndu pusupusu ya ta, ndu fumbi, ndu nyumu yʼantu. 

14Diango diakayakumbula diambumo uma le ye; Diango diaye diʼamena tshe 
dia lukumu diambukushisho, Hadiutanema ntu pundju! 

15Ambetshetshi wʼekanda wa diango so, wakangonyama le to, wayemala 
tshalula, ne dia woma wa asui ato wakilela ndu wakikumbula, 

16wata vati: Hai! hai! usumba a wuki Waki uku untu lolotshishawo ahondo wa 
linene, wʼengingi la wa tilili, Wolengami la diango dia paunyi La mboko 
yʼushinga a wulu la mboko yʼakeso! 

17Ongonyi ako tshe akahadjwama lʼushidi otoi. Akanga a watu tshe ndu wane 
watokendakendaka lu watu ndu akanga a yenda, ndu ambetshetshi wʼukanda 
wa lʼashi a wuki, wakemala tshalula, 

18wakahangohango lamʼakawenyi etshumbamelu kato wata vati: Usumba 
akona wufanyi la usumba a wuki one? 

19Vo wakayatela ditshu lʼete awo, wakahangohango walela la wakumbula la 
tukuku, wata vati: Hai! hai! usumba a wuki Wambuyalaka akanga a mashua 
tshe wa lʼashi a wuki engonyi dia wuki awo! Wambuhandjula lʼushidi otoi. 

20We, ulungu, ndu nyu ekilami, Ndu nyu atumami, ndu nyu amvutshi, 
Nyongenengene dia dikambu diawo! Ne dia Unyashungu ambulumbula 
lʼelumbwelu kanyu. 

Djimbitelu Ati: Ayuhandjo Tshe 

21Ondjelo omotshi a wulu akose dive diʼohelo dia wuki, akaditambiya lʼashi a 
wuki ata ati: Wayuhandjula Babilona, usumba a wuki, Ku hawutana ntu. 

22Hawuka diui dia apumi wa sese La dia amimbi wʼesambu la dia amvudi wa 
tuhungi Ndu dia amvudi wa pungi lʼatei aye ntu; Hawutana asedi a diango lʼatei 
aye ntu; Hawuka lundju la dive diʼohelo lʼatei aye ntu; 

23Ndu tala hadiuyoheta lʼatei aye ntu; Hawuyuka diui dia utshuki a wadi 
Kuyanga dia umuntu lutshukami lʼatei aye ntu, Ne dia ambetshetshi wʼukanda 
waki antu a waki wa la kete, Ne dia wedja tshe wakakesama lʼekanga aye. 

24Wakatani dikila diʼamvutshi la dia ekilami, La dia tshe wakadiakema la kete 
lʼatei awo. 

Enyelo 19 

Usambu wa Diandu Uma lʼUlungu 

1Lʼokongo wʼakambu aso, dimi lakuki uku diui dia ului a wuki wʼantu lʼulungu 
wata vati: Nyanduli Latuyalaka! Panda la lutumbu, ndu wulu weko wa 
Unyashungu, 

2Ne dia dumbwelu diandi dieko usimbwi la mete! Ndi akalumbuya umuntu 
kanga luseka la mamba, Lakalanya kete kʼutundu la munanyi kandi. Ndi 
akosomboya dia dikila diʼekambi andi. 

3Vo wakati etena ka hendi vati: Nyanduli Latuyalaka! Dinga diato diambumbela 
pundju pundju. 

4Ku dikumanyi akumi ahendi la nei la nyama nyei wakakhusama, wakatemola 
Unyashungu ludjashi lu kiti ka diulelu, wata vati: Ayali osoku! Nyanduli 
Latuyalaka! 

5Ku diui diakatumbi uma la tshina dia kiti ka diulelu, diakati ati: Ekambi wa 
Unyashungu tshe, wane watuwukaka woma, Wa tshitshe ndu wa waki, wanduli 
Unyashungu! 

6Dimi lakuki uku diui dia ului a wuki wʼantu, uku dihelela diʼashi efula, ndu uku 
akhungula a wulu, diata ati: Nyanduli Latuyalaka! ne dia Khumadiondjo 
Unyashungu, Kanga-Wulu-Tshe, ndi ambulela. 

7Tongenengene, tuyali la ongenongeno utamanya; Ne dia diwala dia Ona-
Okoko diambuyala, Wadendi akayalongosodi. 

8Wakasha umuntu dia ndi ndota Dihondo dia linene dia ngaingai la pesopeso 
— Dihondo diako dia linene dieli etsha wʼololo wʼekilami. 

9Ndi akamvutela ati: Ufundi wati: Wane waketama lu dambu dia tshuki dia 
Ona-Okoko, weko la otshoko. Ku ndi akamvutela ati: Aui wa mete wa 
Unyashungu ane. 

10Ku dimi lakûkhusamela dia mbotemola. Ku ndi akamvutela ati: Tutshaki 
wuhu uku. Dimi leko unyaye ukambi ndu onanyo, la wane watukitanyiaka diui 
dia Jesu. Otemole Unyashungu, ne dia diui dia Jesu dieko nyuma yʼaui wa 
amvutshi. 

Diui Dia Unyashungu Diambene 

11Dimi lakenyi ulungu ambudiho, menyi ku falasa ka wema kene! One 
lakakiahemi, aketama ati: Kanga Kolamelu la Mete; lu ololo andi 
mbatundulumbuyaka antu mbatundolokaka la wo ta. 

12Ashu andi waki uku lumbi la dja; ndi aki la alembo wa kusu efula lʼote andi. 
Ndi aki la lukumbu lufundami lu dimba, layaeyandi ndame utu. 

13Ndi akalote dihondo diakawamonge dikila. Lukumbu landi leli Diui dia 
Unyashungu. 

14Elui wʼalimbi tshe wa lʼulungu wakuyeli lʼokongo, wahemi falasa ya wema, 
wolotshi ahondo wʼamena wa linene wa wema la uluwanyi. 

15Yombo ya diesa yakatumbi uma lʼunyo andi, dia ndi yikota wedja. Ndi 
ayuwaulela la ukalimba a luwulu. Ndi ayukamakamela diango dieli lʼetuli ka 
kele ka wulu ka Unyashungu Kanga-Wulu-Tshe. 

16Ndi aki la lukumbu lufundami lu dihondo diandi la lu ehelohelo kandi ati: 
“Khumʼekanga ka Khumi ya Dikanga ndu Khumi ka Wakhumi.” 

Wambeta Fudu lu Dambu 

17Dimi lakenyi ondjelo emadi lu unya. Ndi akahangohango la diui dia wulu le 
fudu tshe yafumbo lʼulungu ati: Nyuyi, nyusangani lu dambu dia wuki dia 
Unyashungu; 

18dia nyu ndjole emunyi wa khumi ya dikanga la wa elombodi wʼalimbi, la 
wʼakanga a wulu, la wa falasa la wane wuyahemi, ndu wʼantu tshe, wuyadjasedi 
ndu wa fumbi, ndu wa antu wa tshitshe, ndu wa waki. 

19Dimi lakenyi nyama kako la khumi ya dikanga ya la kete ndu elui awo 
wʼalimbi, wakasangana dia ndosha one lakahemi falasa, ndu elui andi wʼalimbi. 

20Wakandi nyama kako, ndu umvutshi ato a kashi watutshaka tulimbitelu lu 
ashu ato, takandakesaka antu wakose djimbitelu ya nyama kako la 
wakatemolaka efanelu kato, wakawadji vo ahendi esenyu lʼeduwa ka dja yaheta 
la mboko ya dja. 

21Wane wakatshikala, wakadiakema la yombo ya one lakahemi falasa. Yombo 
yako yakatumbi uma lʼunyo andi, ku fudu tshe yakaluti emunyi awo. 

Enyelo 20 

Wambukeleka Satana 

1Dimi lakenyi ondjelo ayahulo uma lʼulungu aki la sapi ka lukuki la difuku diaha 
la ekumelu, la molola a wuki lu lunya landi. 

2Ndi akandi ului a wuki wʼedjedja, eli Uhimbanyi, Satana ndame, akukeleka 
deku kinunu; 

3akawudji lu difuku diaha la ekumelu, akadihi lukuki, akakitsha djimbitelu loko, 
dia ndi takesaki wedja ntu, edja ndu lamʼayushila deku kinunu diako. Lʼokongo 
wa deku so, dieli la ndi dia ntshungwama yema. 

Diulelu Dia Kristu la Ekilami Andi 

4Dimi lakenyi kiti ka diulelu, vo wakadjase loko, wakawasha wulu wa numbuya 
antu. Dimi lakenyi nyuma ya wane wakahimbwama ete ne dia diui dia Jesu ndu 
dia diui dia Unyashungu, wane waki kontemola nyama kako, kuyanga efanelu 

kato, waki kombosa djimbitelu yato lu fumu yawo ndu lʼanya awo. Vo wakayala 
la lumu, ndu vo wakulela kame la Kristu deku kinunu. 

5Akina wakavu kundjala la lumu, edja ndu lamʼakashili deku kinunu diako. Oso 
eli eulwelu ka ntundu kʼuma lu nyoi. 

6Wane wakulo uma lu nyoi lu eulwelu ka ntundu, weko la otshoko ndu ekila! 
Nyoi ka hendi huyala wulu le wo, keli vo wayuyala elombedi wa Unyashungu la 
wa Kristu; vo wayulela kame la ndi deku kinunu. 

Wambukimo Satana 

7Lamʼayushila deku kinunu diako, vo wayukimo Satana uma lu lukanu lene 
akindi. 

8Ndi ayutumba dia ndjukesa wedja wa lʼatshuku anei wa kete, ayeta Ngongo la 
Mangongo dia mbasanganya, dia ndo ta. Vo tshe weko efula uku lokongo la 
lʼumamu wʼashi a wuki. 

9Ku vo wakambela lʼutundu a kete, wakadingi pangu kʼekilami, ndu usumba 
wakalangema. Dja yakahulo uma lʼulungu, yakatshumbi. 

10Ku uhimbanyi lakakesaka, akadjama lʼeduwa ka dja, ndu mboko ya dja, lene 
aki nyama kako la umvutshi ako a kashi. Vo wayusuyama ndu yanyi ndu utshu 
pundju pundju. 

Elumbwelu kʼEkumelu 

11Dimi lakenyi kiti ka wuki ka wema ka diulelu, ndu one lakadjashi loko; ulungu 
la kete wakamo uma lu ashu andi. Dihuli diawo kuntanema ntu. 

12Ku dimi lakenyi antu wakavu, wa waki ndu wa tshitshe, wemadi la ntundu ka 
kiti ka diulelu; wakafula abuku. Ku wakafula buku dikina, diaki buku dia lumu. 
Wakalumbuya antu wakavu uma lʼakambu wakafundama lu abuku, uku waki 
etsha awo. 

13Ashi a waki wakatundja edu waki loko; ndu Nyoi la Udimu a Pengandu 
wakatundja edu waki loko. Wakalumbuya untu lʼuntu uku aki etsha andi. 

14Wakakadja Nyoi la Udimu a Pengandu lu eduwa ka dja. Nyoi ka hendi kako 
keli eduwa ka dja! 

15Naka komena lukumbu lʼuntu lufundami lu buku dia lumu, keti wakawukadja 
lʼeduwa ka dja. 

Enyelo 21 

Ulungu wʼUyuyu la Kete yʼUyuyu 

1Dimi lakenyi ulungu wʼuyuyu la kete yʼuyuyu; ne dia ulungu wa ntundu la kete 
ya ntundu wakadimana, kundjala ashi a wuki ntu. 

2Dimi lakenyi usumba wʼekila, Jerusalema yʼuyuyu, wayahulo uma lʼulungu, 
uma le Unyashungu, wolongoswami uku utshukami wuyalengi dia ntsho le 
umendi. 

3Ku lakuki diui dia wulu uma lu kiti ka diulelu diata ati: Enda, edjaselu ka 
Unyashungu keko lʼatei wʼantu! Ndi ayudjase la wo, ku vo wayuyala antu 
andi. Unyashungu ndame ayuyala la wo, ndu ayuyala Unyashungu awo. 

4Ndi ayukitula asoi tshe lu ashu awo; nyoi hayuyala ntu, delu hadiuyuyala ntu, 
kuyanga ndjawi, kuyanga kandji. Akambu wa ntundu wambushila. 

“Dimi Lambete Diango Tshe Eyuyu” 

5One lakadjashi lu kid ka diulelu akati ad: Ulungi, dimi lambete diango tshe 
eyuyu. Ndi akati ati: Ufundi, ne dia aui ako weli kolamelu la mete. 

6Ku ndi akamvutela ati: Akambu ako wambutshama! Alafa la Omenga mbemi, 
etatelu la ekumelu. One leli la pusa, dimi layetawo dia ndi no lʼushima wʼashi a 
lumu onono. 

7One layuleka akambu wa kolo wulu, ayusangula diango ne! Dimi layuyala 
Unyashungu andi, ku ndi ayuyala onʼami. 

8Keli akanga a woma, ndu waha la mbetawo, ndu wa kolo, ndu andjakanyi, ndu 
akanga a munanyi, ndu akanga wʼaloka, ndu atemodi wa dikishi, ndu akanga a 
kashi tshe, sangu diawo diayuyala lʼeduwa ka dja la mboko ya dja. Nyoi ka hendi 
keso. 

Jerusalema yʼUyuyu 

9Ondjelo omotshi wʼesambeli aki la akoho esambeli wʼasui esambeli wa 
ndjihelu akayi. Ku ndi akamvutela ati: Yaka! dimi layukenya umuntu 
lutshukami le Ona-Okoko. 

10Ku ndi akantole lu Nyuma lʼukungu a wuki wʼutali, akamenya usumba wʼekila, 
Jerusalema, wayahulo uma lʼulungu, uma le Unyashungu, 

11waki la lutumbu la Unyashungu, wakalingalinga uku dive dia awadi awadi, 
dia wema pesopeso uku talatala. 

12Vo waki la lukumbu la wuki ndu utali; waki la kuki dikumi la hyendi, la 
andjelo dikumi la ahendi wemadi lu asuku ako. Kumbu ya wauhu wa Isariyele 
dikumi la ahendi yakafundami loko. 

13Lu leke lʼehutwelu, kuki shatu; la ngelʼa kushi, kuki shatu; la diku dia kushi, 
kuki shatu; lu leke lʼedjelu, kuki shatu. 

14Lukumbu lʼusumba laki la atshina dikumi la ahendi, ndu kumbu dikumi la 
hyendi ya atumami dikumi la ahendi wa Ona-Okoko yufundami loko. 

15One lakateketa la mi aki la yediko uku lokombe la paunyi dia mbedika 
usumba, ndu kuki yawo, ndu lukumbu lawo 

16Beke diʼusumba diaki nei, diedimi: utali awo aki uku wekeki awo. Ndi akedika 
usumba la lokombe, yediko yawo yaki kilometere nunu pendi la kama nyei. 
Utali la wekeki, la utali utsha lʼulungu waki pupu. 

17Ku ndi akedika lukumbu lawo: aboko akumi asatu la asamalu, uku weli yediko 
yʼutali wʼuntu, ndu wa ondjelo. 

18Wakahiki peli dia lukumbu la ave wa awadi awadi; wakahiki usumba la 
paunyi tshu, uku talatala tshu. 

19Atshina wa peli dia lukumbu lʼusumba wakasangema la wehu tshe wʼave 
wʼushinga a wulu. Tshina dia ntundu diaki la dive dia awadi awadi; dia hendi 
diaki udima; dia satu diaki ehemahema; dia nei diaki eleselese; 

20dia tanu diaki ebelabela; dia samalu diaki tilili; diʼesambeli diaki ekesekese; 
diʼenanei, diaki etukutuku; dia divwa diaki endondo; dia dikumi diaki 
esukusuku; dia dikumi la otoi diaki edimadima; dia dikumi la ahendi diaki 
engingi. 

21Kuki dikumi la hyendi yaki ya mboko yʼakeso dikumi la hyendi. Lukuki la 
lukuki laki lowoko la dikeso lutu. Osese wʼusumba aki wa paunyi tshu, yufanyi 
la talatala keene wedi ukina. 

22Dimi komena etemwelo loko, ne dia Khumadiondjo Unyashungu Kanga-
Wulu-Tshe, la Ona-Okoko weko etemwelo kawo. 

23Usumba kumpumba unya kuyanga ngondo dia mpeta loko, ne dia lutumbu la 
Unyashungu lakahete loko, Ona-Okoko eko tala diawo. 

24Wedja wayokendakenda lʼusasi andi. Khumi ya dikanga ya la kete wayuya 
leko la lutumbu lawo. 

25Hawudiha kuki la yanyi — ne dia utshu huyala loko. 

26Wayuya loko la lutumbu la kenemo ka wedja. 

27Engo kʼanyanya, kuyanga utshi wʼakambu wa kolo, kuyanga kanga kashi, hoto 
loko! Keli paka wane wufundami lu buku dia lumu dia Ona-Okoko! 

Enyelo 22 

Ndjali ka Lumu; la Akatshi wa Nkonoya Wedja 

1Ndi akamenya ndjali kʼashi a lumu, a wema pesopeso uku talatala, watumba 
uma la tshina dia kiti ka diulelu ka Unyashungu la ka Ona-Okoko, 



2122 

 

 
La Bible en Otetela (Bible K'Ekila) 

© 1991 Bible Society of the Democratic Republic of Congo. 
 

 
 

 

2lʼatei wʼosese ato. La wedi a ndjali kaki utamba a lumu, wakatokaka wehu 
dikumi la ehendi wʼelua. Vo wakatokaka elua la ngondo la ngondo: akatshi 
wʼutamba waki dia nkonoya wedja. 

3Nduku mananu kayuyala leko. Kiti ka diulelu ka Unyashungu la ka Ona-Okoko 
kayuyala loko. Ekambi andi wayôtemolaka. 

4Vo wayena elundji kandi. Lukumbu landi layuyala lu fumu yawo. 

5Huyala utshu leko. Vo hawuhumbi usasi wa tala kuyanga usasi wa unya, ne dia 
Khumadiondjo Unyashungu kayuwahetela. Vo wayulela pundju pundju. 

“Lakitanyia Aui Weli lu Buku ne, Eko la Otshoko” 

6Ndi akamvutela ati: Aui ane weko wa kolamelu la wa mete. Khumadiondjo, 
Unyashungu a nyuma ya amvutshi, akatumi ondjelo andi dia menya ekambi 
andi akambu waya ka ndja. 

7Nyulungi, dimi layuya esadi. One latulamaka aui wʼakambu wahatayi wa lu 
buku ne eko la otshoko. 

8Dimi Joani kakuki, ndu kakenyi akambu ane. Ku lamʼakamuki, la 
lamʼakamenyi, dimi lakakhusama lʼekulu wa ondjelo wakamenya akambu ako, 
dia mbotemola. 

9Ku ndi akamvutela ati: Endi, tutshaki wuhu uku! Dimi leko ukambi uku we, 
ndu uku ananyo, amvutshi, ndu wane watulamaka aui wa lu buku ne. Otemole 
Unyashungu. 

Diui DiʼEshilelu 

10Ndi akamvutela ati: Tufuleki aui wʼamvutshi weli lu buku ne, ne dia etena 
kaya suki. 

11One leli kolo atshikali lu kolo kandi. Utshi wʼakambu wa sonyi atshikali lu 
akambu andi wa sonyi. One leli ololo atshikali lu ololo andi. One leli lʼekila 
atshikali lu ekila kandi. 

Etsha la Difutu Diawo 

12Nyulungi, dimi lundjayi esadi, leko lundjayi ndu la difutu diami dia nfuta untu 
tshe, uku eh etsha andi. 

13Dimi leko Alafa la Omenga, la ntundu ndu la ndjihelu, etatelu ndu ekumelu. 

14Wane wakotsha ekutu awo, dia vo ndjala la wulu wa ndja lʼutamba a lumu, la 
dia mboto lu asuku wʼusumba weko la otshoko. 

15Lʼandja wʼusumba keli fo, la akanga wʼaloka, la amunanyi, la andjakanyi, la 
atemodi wa dikishi, la One tshe latulangaka ndu latutaka kashi. 

16Dimi Jesu lakatumi ondjelo ami dia ndjunyutela akambu ane, dia nyu mvutela 
ekelizia. Dimi leko lukuno ndu kanula ya Davidi, sunga yoto ya ngaingai ya 
pindju. 

Diui Dia Mbeta Antu 

17Nyuma la Utshukami wambuta vati: Yaka! One luka ati ati: Yaka! One leli la 
pusa ayi! One lalanga ose ashi a lumu wososa. 

Diui Dia Mbewula Antu: “Taheki, Tahulaki!” 

18Dimi lambutela untu tshe luka aui wʼakambu wahatayi weli lu buku ne nti: 
Naka untu ayahe aui akina ladiku dia aui ako, Unyashungu ayuwahela asui 
wufundami lu buku ne; 

19ndu naka untu ayunya aui wʼakambu wahatayi wufundami lu buku 
ne, Unyashungu ayuwunyiya etenyi kandi uma lʼutamba a lumu, ndu uma 
lʼusumba wʼekila, wufundami lu buku ne. 

Diui Dia Daka 

20One lata aui ane kata ati: Ee, layuya esadi! Ayali osoku! Khumadiondjo Jesu, 
uyi! 

Diui DiʼEtshokwelo 

21Ngandji ka mamba ka Khumadiondjo Jesu kayali la ekilami tshe! Ayali osoku! 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

